
  Chivkeeb 1


  Tsim Nplajteb hab rub Ntuj


  1Thaus chivkeeb Vaajtswv tsim lub ntuj hab lub nplajteb.2Lub nplajteb tsi tau muaj dlaabtsi hab nyob dlo dlus, tsaus ntuj nti thoob plawg sau nplaim dlej havtxwv, hab Vaajtswv tug ntsujnpligyuj moog yuj lug sau nplaim dlej.3Vaajtswv has tas, "Ca le muaj qhov pum kev," ces txawm pum kev kaaj nrig tuaj.4Vaajtswv txaus sab heev rua qhov pum kev ntawd. Ces Vaajtswv txhaj muab qhov pum kev cais tawm ntawm qhov tsaus ntuj,5Vaajtswv tis npe rua qhov pum kev hu ua "Nruab nub" hab qhov tsaus ntuj hu ua "Mo ntuj." Muaj caij tsaus ntuj hab muaj caij kaaj ntug, yog nub ib.


  6-7Vaajtswv has tas, "Ca le muaj lub ntuj lug quas dlej hab muab cais kuas nyag nyob muaj nyag chaw. " Yog le ntawd, Vaajtswv txhaj tsim lub ntuj, hab muab tej dlej nyob huv qaab ntuj hab tej dlej sau nruab ntug cais nyag nyob nyag. Ces txawm muaj le Vaajtswv has.8Vaajtswv tis npe txheej sau hu ua "Ntuj." Muaj caij tsaus ntuj hab muaj caij kaaj ntug, yog nub ob.


  9Vaajtswv has tas, "Tej dlej kws nyob huv qaab ntuj ca le sis sau lug nyob ib qhov chaw ua ke, kuas aav tawm tuaj," ces txawm muaj le Vaajtswv has.10Vaajtswv tis npe cov aav hu ua "Nplajteb," hab cov dlej kws lug sis sau ua ke ntawd, hu ua "Havtxwv." Hab Vaajtswv pum tej kws nwg tsim tau lug ntawd nwg txaus sab heev.11Ces Vaajtswv has tas, "Lub nplajteb ca le tuaj txhua yaam nroj tsuag, qoobloo, hab tej xyoob ntoo, kuas tawg paaj txi txiv lawv le nyag yaam," ces txawm muaj lawv le Vaajtswv has.12yog le ntawd, lub nplajteb txhaj muaj txhua yaam xyoob ntoo nroj tsuag, hab qoobloo kws txawj tawg paaj txi txiv. Vaajtswv pum tej kws nwg tsim tau lug ntawd, mas nwg txaus sab heev.13Muaj caij tsaus ntuj hab muaj caij kaaj ntug, yog nub peb.


  14Vaajtswv has tas, "Ca le muaj tej lub ci ci tshwm rua sau ntuj, quas nruab nub hab mo ntuj, hab quas caij nyoog, nub, hli, hab xyoo;c15tej ntawd yuav ci sau ntuj tuaj rua huv nplajteb nuav kuas pum kev," ces txawm muaj le Vaajtswv has.16yog le ntawd, Vaajtswv txhaj tsim dlua ob lub ci ci kws luj heev. Lub kws ci tshaaj ca kaav nruab nub hab lub ci tsi heev ca kaav mo ntuj; nwg tsim tej nubqub huv tuabsi.17Vaajtswv muab tej lub ci ci ntawd teeb rua sau ntuj kuas pum kev ci ntsaa ab tuaj rua huv nplajteb,18kuas kaav nruab nub hab mo ntuj, hab muab qhov kaaj cais tawm ntawm qhov tsaus. Hab Vaajtswv pum tej kws nwg tsim tau lug ntawd, nwg txaus sab heev.19Muaj caij tsaus ntuj hab muaj caij kaaj ntug, yog nub plaub.


  20Vaajtswv has tas, "Ca le muaj txhua yaam tsaj muaj sa nyob huv nruab dleg, hab ca le muaj noog yaa kuas puv sau nruab ntug.21yog le ntawd, Vaajtswv txhaj tsim tej tsaj kws luj tshaaj plawg nyob huv havtxwv, hab tsim txhua yaam tsaj nyob huv nruab dleg, hab txhua yaam noog huv tuabsi. Hab Vaajtswv pum tej kws nwg tsim ntawd, nwg txaus sab heev.22Vaajtswv txhaj foom koob moov rua tej tsaj ntawd hab has rua tej tsaj kws nyob huv nruab dleg kuas ca le fuamvaam moog puv havtxwv, hab nwg has tej noog kuas fuamvaam puv nplajteb.23Muaj caij tsaus ntuj hab muaj caij kaaj ntug, yog nub tsib.


  24Vaajtswv has tas, "Ca le muaj txhua yaam tsaj txhu: tsaj nyeg, tsaj qus, tsaj luj, tsaj miv, naab, qaav, kaab hab ntsaum lawv le nyag yaam," ces txawm muaj lawv le Vaajtswv has.25Vaajtswv tsim tej tsaj nyeg, tsaj qus, tsaj luj, tsaj miv, naab, qaav, kaab hab ntsaum lawv le nyag yaam, hab Vaajtswv pum tej kws nwg tsim tau lug ntawd, nwg txaus sab heev.


  26Vaajtswv has tas, "Nwgnuav peb yuav tsim tuabneeg kuas muaj yaamntxwv zoo le peb; hab puab yuav muaj fwj chim kaav taagnrho tej ntseg huv havtxwv, tej noog sau nruab ntug, tej tsaj nyeg, tsaj qus, tsaj luj tsaj miv, hab kaav thoob plawg lub nplajteb nuav."27yog le ntawd, Vaajtswv txhaj tsim tuabneeg kuas puab muaj yaamntxwv zoo le Vaajtswv ntaag. Nwg tsim muaj tug quasyawg hab tug quaspuj.28Vaajtsw foom koob moov rua obtug hab ha tas, "Meb ca le muaj tub muaj ki kuas coob, meb tej xeebntxwv yuav fuamvaam moog nyob thoob plawg txhua qhov chaw kuas puv nplajteb hab puab yuav kaav taagnrho lub nplajteb. Kuv tsaa mel kaav tej ntseg huv havtxwv, tej noog kws yaa sau nruab ntug, hab txhua tsaav yaam tsaj kws nyob huv nplajteb nuav.29Kuv tsim kuas muaj txhua yaam qoobloo hab txhua yaam txiv ntoo rua meb tau noj,30tabsis kuv tsim tej nroj tsuag xyoob ntoo, ua zaub rua tej noog hab tej tsaj kws muaj sa nyob huv lub nplajteb nuav tau noj." Ces txawm muaj lawv le Vaajtswv has.31Vaajtswv saib ib puas tsaav yaam kws nwg tsim ntawd hab ua rua nwg txaus sab heev. Muaj cai tsaus ntuj hab muaj caij kaaj ntug, yog nub rau.


  


  Chivkeeb 2


  1Lub ntuj, hab lub nplajteb, hab ib puas tsaav yaam yeej tsim tav taag lawm.2Vaajtswv tub tsim txhu tsaav yaam tav taag lawm, nub xya nwg txhaj su hab tsi ua ib yaam nun dlaabtsi le.3Vaajtswv foom koob moov rua nub xyaa hab teem nub ntawd ua nub tseemceeb, rua qhov ib puas tsaa yaam kws nwg tsim tub tav taag rua nub ntawd lawm, nwg txhaj su tsi ua num dlaabtsi.4Vaajtswv tsim lub ntuj hab lub nplajteb lawv le tau has taag lug sau nuav lawm.


  Lub Vaaj Edees


  Thaus tug Tswvxkws yog Vaajtsw tsim lub ntuj hab lub nplajteb,5lub plajteb tseem tsi tau muaj nroj tsuag xyoob ntoo hab tsi muaj ib yaam noob tuaj taug kaug le. rua qhov nwg tseem tsi tau tso naag lug, hab tseem tsi tau muaj tuabneeg tawm moog ua laj ua teb;6tabsis dlej ca le txa huv nruab tivtxwv tuaj ntxaum dlaim aav nplajteb noo quas zaws thoob plawg.


  7Tug Tswv kws yog Vaajtswv muab aav lug puab tau ib tug txivneej, hab tshuab sav tshuab paa rua tug txivneej ntawd lub qhov ntswg, ces tug txivneej ntawd txawm caj sa.


  8Ces tug Tswv kws yog Vaajtswv tsim tau ib lub vaaj nyob rua saab nubtuaj huv Edees, hab nwg muab tug txivneej kws nwg puab lug nyob rua huv lub vaaj ntawd.9Vaajtswv tsim txhua yaam ntoo tuaj zoo nkauj kawg nkaus rua huv hab txi txiv zoo kawg le. Nyob rua huv plawv vaaj muaj ib tsob ntoo kws cawm txujsa hab muaj ib tsob ntoo kws ua rua paub qhov phem hab qhov zoo.


  10Muaj ib tug dlej txhawv huv Edees hab ndlwg moog ntxooj lub vaaj ntawd; tug dlej ntawd ncau ua plaub ceg ndlwg tawm huv Edees moog lawm.11Ceg ib hu ua Pixoos, ceg dlej nuav ndlwg moog vij lub tebchaws Havilas.12(Lub tebchaws ntawd muaj tej tseem kub, muaj tej roj ntoo tsw qaab hab muaj tej hlaws muaj nqes.)13Ceg ob hu ua Kihoos, ceg dlej nuav ndlwg moog vij lub tebchaws Kuses.14Ceg peb hu ua Tikis, ceg dlej nuav ndlwg moog rua saab nubtuaj kws npuab rua lub tebchaws Axilias, hab ceg dlej plaub hu ua Efalates.


  15Ces tug Tswv kws yog Vaajtswv coj tug txivneej kws nwg tsim lug nyob huv lub Vaaj Edees, kuas nwg zuv hab tu lub vaaj ntawd.16Vaajtswv has rua nwg has tas, "Kuv pub koj noj txhua yaam txiv ntoo kws nyob huv lub vaaj nuav, 17tabsis kuv tsi pub koj noj tsob txiv ntoo kws ua rua paub qhov phem hab qhov zoo xwb. Koj yuavtsum tsi xob noj tsob ntoo ntawd cov txiv; yog koj noj nub twg, koj yua tuag nub ntawd."


  18Ces tug Tswv kws yog Vaajtswv has tas, "Tsi tsimnyog ca tug txivneej nua nyob tuab leeg. Kuv yuav tsim dlua ib tug lug nrug nwg nyob ua txwj nkawm paab nwg."19Yog le ntawd, Vaajtswv txhaj muab aav lug puab ua txhua yaam tsaj hab txhua yaam noog. Vaajtswv txhaj coj taagnrho tej tsaj hab tej noog lug rua tug txivneej ntawd tis npe; mas tej tsaj hab tej noog ntawd nyag txhaj muaj nyag npe lawv le tug txivneej ntawd tis rua.20nwg tis npe rua tej tsaj nyeg, tsaj qus, hab tej noog taag lawm, tabsis tej tsaj ntawd yeej tsi muaj ib tug kws paab tau nwg hab yuav nrug nwg ua tau txwj nkawm le.


  21Tug Tswv kws yog Vaajtswv txhaj ua kuas tug txivneej ntawd tsaug zug heev, thaus nwg tsaug zug lawn Vaajtswv txhaj muab nwg ib tug txha taav rhu tawm lug hab muab lub qhov nqaj ntawd foob nqawm rov zoo le qub.22Vaajtswv muab tug taav ntawd lug tsim ua ib tug quaspuj hab coj tug quaspuj ntawd moog cov rua tug txivneej.23Ces tug txivneej ntawd has tas, "nwgnuav, muaj ib tug zoo le peb lawm hab lauj, tug nuav tej txhaa yog kuv txhaa, hab tej nqaj yog kuv nqaj. nwg lub npe hu ua 'quaspuj,' rua qhov yog rhu nwg tawm ntawm txivneej lug.


  24Tub yog vim le nuav tug quasyawg txhaj tso nwg nam nwg txiv tseg, hab moog nrug nwg tug quaspuj nyob, hab obtug yuav koom ua ib lub cev.


  25Tug txivneej hab tug quaspuj, obtug ob leeg puavleej labqaab, tabsis obtug ib leeg tsi paub txaajmuag rua ib leeg.


  


  Chivkeeb 3


  Noobneej Tsi Noog Lug


  1Naab yog ib tug kws ntse tshaaj txhua yaam tsaj qus kws tug Tswv kws yog Vaajtswv tau tsim huv tuabsi. Naab txhaj nug tug quaspuj has tas, "Vaajtswv yeej txwv kuas meb tsi xob noj txhua yaam txiv ntoo kws nyob huv lub vaaj nuav tag los?"


  2Tug quaspuj teb has tas, "Wb yeej noj tau txhua yaam txiv ntoo kws nyob huv lub vaaj nuav,3tsuas yog tshwj tsob txiv ntoo huv plawv vaaj txhaj tsi noj xwb. Vaajtswv yeej txwv tsi pub wb noj tsob ntoo ntawd tej txiv lossis tsi pub kov tsob ntoo ntawd; yog wb noj, wb yuav tuag."


  4Naab teb tug quaspuj has tas, "Tej lug ntawd tsi tseeb, meb yuav tsi tuag ib zag le.5Vaajtswv has le ntawd, rua qhov nwg paub has tas thaus twg meb noj tsob txiv ntoo ntawd, meb yuav zoo le Vaajtswv hab meb yuav paub qhov phem hab qhov zoo."


  6Tug quaspuj pum has tas, tsob ntoo ntawd zoo nkauj hab tej txiv ntxim qaab kawg le. tsi yog le ntawd xwb, nwg xaav has tas, tej txiv ntoo ntawd tseem yuav ua rua nwg muaj tswvyim hab. Ces nwg txawm cev teg moog dle cov txiv lug noj. Nwg muab rua nwg tug quasyawg noj hab.7Thaus obtug noj taag lawm, obtug txawm pum tseeb hab paub has tas obtug labqaab, obtug txhaj moog dle nplooj txiv ncuav pas lug xaws naav.


  8Thaus yuav tsaus ntuj obtug nov tug Tswv kws yog Vaajtswv moog kev huv lub vaaj, obtug txhaj tsiv moog nkaum rua huv cov ntoo lawm.9Tabsis tug Tswv kws yog Vaajtswv hu tug quasyawg has tas, "Koj nyob qhov twg?"


  10Nwg teb has tas, "Kuv nov koj lug rua huv lub vaaj nuav, kuv ntshai koj heev kuv txhaj tsiv moog nkaum lawm, rua qhov kuv labqaab."


  11Vaajtswv nug has tas, "Leejtwg has rua koj tas koj labqaab? Tsi yog koj noj tsob txiv ntoo kws kuv txwv tsi pub koj noj lawm los?"


  12Tug quasyawg teb has tas, "Tub yog tug quaspuj kws koj muab rua kuv, nwg muab cov txiv ntoo ntawd cev rua kuv noj, kuv txhaj le tau noj lawm."


  13Vaajtswv nug tug quaspuj has tas, "Vim le caag koj txhaj ua le ko?"


  
    Nwg teb has tas, "Naab ntxag kuv noj!"

  


  Vaajtswv Qha Txug Kev Txav Txim


  14Tug Tswv kws yog Vaajtswv txhaj has rua naab has tas, "Koj yuav raug txim, vim qhov kws koj ntxag tug quaspuj nuav ua txhum. Taagnrho tej tsaj huv tuabsi, koj yog tug kws yuav tau ris lu lug foom tsi zoo nuav: txij nub nua moog, koj yuav muab koj lub plaab ndlaug sau npoo aav moog le hab noj moov aav moog taag koj lub neej.15Kuv yuav ua kuas koj hab tug quaspuj nuav ua yeebncuab, nwg tug xeebntxwv hab koj tug xeebntxwv los yuav ua yeebncuab moog le. Nwg tug xeebntxwv yuav tsoo koj taubhau kuas ntsoog, hab koj yuav tum nwg lub laujtaws."


  16Vaajtswv has rua tug quaspuj ntawd tas, "Kuv yuav tsub kev txomnyem rua koj thaus koj suab mivnyuas hab tsub kev mob rua koj thaus koj yug mivnyuas. Txawm yog le ntawd los koj tseem xaav nrug koj tug quasyawg ua txwj nkawm, tabsis nwg yuav tswjfwm koj."


  17Vaajtswv has rua Adaas has tas, "Tub yog vim koj noog koj tug quaspuj lug hab noj cov txiv ntoo kws kuv txwv tsi pub koj noj. Vim koj tau ua le ntawd aav txhaj raug foom tsi zoo. Koj yuav tau siv zug khwv moog taag simneej koj txhaj tau noj tau haus.18Aav yuav tuaj nroj hab tuaj xuavpaug, hab koj yuav dle nroj tsuag tom tej teb lug ua zaub noj.19Koj yuav ua teb khwv lub fws nrug, koj txhaj tau noj moog txug thaus koj rov moog rua huv cov aav kws koj tawm lug. Kuv muab aav lug puab koj, hab koj yuav rov moog ua aav dlua."


  20Adaas tis nwg tug quaspuj npe hu ua Evas, rua qhov Evas yog txhua tsaav tuabneeg leej nam.


  21Tug Tswv kws yog Vaajtswv txawm muab tawv tsaj lug ua rig tsho rua Adaas hab nwg tug quaspuj, hab muab rua obtug naav.


  Adaas hab Evas Raug Ntab Tawm huv Lub Vaaj Edees


  22Tug Tswv kws yog Vaajtswv has tas, "Nwgnuav tug txivneej nuav zoo le peb hab nwg paub qhov phem hab qhov zoo.nYuav tsi pub nwg moog dle tsob txiv ntoo cawm tau txujsa lug noj, nyob tsaam nwg yuav muaj sa nyob moog ibtxhis."23Tug Tswv kws yog Vaajtswv txhaj ntab Adaas tsiv tawm huv lub Vaaj Edees hab kuas nwg moog khawb aav ua noj ua haus ntawm cov aav kws Vaajtswv muab coj lug puab nwg.24Thaus Vaajtswv muab tug txivneej ntawd ntab tawm lawm, Vaajtswv tso ib cov qhelunpeesotuav ib raab ntaaj nplaim tawg kws tig tau moog rua txhua phaab lug zuv lub Vaaj Edees saab nubtuaj, tsi pub leejtwg moog ze tsob txiv ntoo kws cawm tau txuj sa.


  


  Chivkeeb 4


  Ka-ees hab Anpees


  1Adaas nrug Evas kws yog nwg quaspuj pw, ces Evas txawm xeeb tub. Evas yug tau ib tug tub hab nwg has tas "Vim tug Tswv paab kuv, kuv txhaj tau ib tug tub." Yog le ntawd, nwg txhaj tis tug tub ntawd npe hu ua Ka-ees.2Tom qaab ntawd nwg rov yug tau ib tug tub, hab nwg tis npe hu ua Anpees. Anpees yog ib tug tub yug yaaj, tabsis Ka-ees yog ib tug tub ua qoobloo. 3Muaj ib nub Ka-ees nqaa tej qoobloo kws nwg sau tau lug coj tuaj fij rua tug Tswv.4Ces Anpees kuj muab nwg tej mivnyuas yaaj kws yog thawj tug, coj tuaj tua, hab nwg xaiv tej nqaj zoo coj tuaj fij rua Vaajtswv. Tug Tswv txaus sab heev rua Anpees hab nwg tej khoom fij,5tabsis Ka-ees hab nwg tej khoom fij tsi hum Vaajtswv sab. Yog le ntawd, Ka-ees txhaj chim hab ua ntsejmuag npautawg vog.6Ces tug Tswv has rua Ka-ees has tas, "Vim le caag koj yuav chim ua luaj le? Vim le caag koj ua ntsejmuag npautawg vog le ko?"7Yog koj yeej ua qhov zoo, kuv yuav txais koj tej khoom fij, tabsis yog koj ua phem, txujkev txhum zuv rawv ntawm koj qhovrooj yuav tum koj. Txujkev txhum xaav ua tug kaav koj, tabsis koj yuavtsum ua kuas koj kovyeej nwg.


  8Tom qaab ntawd, Ka-ees has rua nwg tug kwv Anpees has tas, "Wb tawm moog yos ua si nraag teb." Thaus obtug moog txug nraag teb lawm, Ka-ees txawm ntxeev sab rua nwg tug kwv hab muab nwg tug kwv tua tuag lawm.


  9Tug Tswv nug Ka-ees has tas, "Koj tug kwv Anpees moog rua qhov twg lawm?"


  Nwg teb has tas, "Kuv tsi paub. Kuv yog tug kws tsomkwm kuv tug kwv los?"


  10Ces tug Tswv has tas, "Vim le caag koj yuav ua nruj ua tsiv le ko? Koj tug kwv cov ntshaav kws ndlwg rua huv aav tub quaj hu kuv, thov kuas kuv ua pauj rua koj ntaag.11Nwgnuav koj raug lu lug foom tsi zoo hab raug ntab tawm tsiv ntawm thaaj aav kws nqug koj tug kwv kws koj muab tua cov ntshaav.12Txawm yog koj khwv cog qoobloo ntau npaum le caag los tej aav ntawd yuav ua rua koj tej qoobloo hlub tsi taug. Koj yuav ua tuabneeg lajlees moog thoob qaab ntuj tsi muaj vaaj tsi muaj tsev nyob."


  13Ka-ees has rua tug Tswv has tas, "Koj rau txim rua kuv nyaav tshaaj qhov kuv yuav ris taug lawm.14Koj ntab kuv tawm ntawm thaaj aav nuav hab tawm ntawm koj lub xubndlag moog. Kuv yuav ua tuabneeg laj lees moog thoob qaab ntuj tsi muaj vaaj tsi muaj tsev nyob, hab leejtwg ntsib kuv los yuav tua kuv povtseg."


  15Tabsis tug Tswv teb has tas, "Yeej tsi tau le, yog leejtwg tua Ka-ees povtseg, mas tug ntawd yuav raug txim xyaa npaug ntxiv." Yog le ntawd, tug Tswv txhaj ntaus cim rua Ka-ees lub cev kuas leejtwg pum los tsi xob tua Ka-ees povtseg.16Ces Ka-ees txhaj tsiv ntawm tug Tswv lub xubndlag hab moog nyob rua ib lub tebchaws hu ua "Ncig Moog Ncig Lug" kws yog nyob ntawm lub Vaaj Edees saab nubtuaj.


  Ka-ees Cov Xeebntxwv


  17Ka-ees hab nwg tug quaspuj yug tau ib tug tub, obtug tis nwg lub npe hu ua Enauj. Ka-ees rhawv tau ib lub nroog hab nwg muab lub nroog ntawd tis npe hu ua Enauj lawv le nwg tug tub lub npe.18Enauj muaj ib tug tub hu ua Iladis, nwg yog Mehuya-ees txiv, Mehuya-ees muaj ib tug tub npe hu ua Methuxa-ees, hab Methuxa-ees muaj ib tug tub hu ua Lamej.19Lamej yuav ob tug quaspuj. ib tug hu ua Adahes hab ib tug hu ua Xilas.20Adahes yug tau ib tug tub hu ua Yanpales, Yanpales yog yawmkoob ntawm cov tuabneeg kws yug tsaj txhu hab nyob tsev ntaub.21Yanpales muaj ib tug kwv hu ua Yunpas, Yunpas yog yawmkoob ntawm cov tuabneeg kws txawj ntaus nkauj nogncaas hab tshuab raaj.22Xilas yug tau ib tug tub hu ua Tunpas Ka-ees, nwg txawj ntaus txhua yaam cuabyeejskws yog muab tooj muab hlau ntaus. Tunpas Ka-ees tug muam hu ua Na-amas.


  23Lamej has rua nwg ob tug quaspuj tas, "Adahes hab Xilas, meb ca le noog kuv has: kuv tau tua ib tug txivneej povtseg vim nwg ua rua kuv raug mob, kuv tua ib tug tub hluas povtseg vim nwg ntaus kuv.24yog leejtwg tua Ka-ees nwg yuav raug txim xyaa npaug, yog leejtwg tua kuv tug ntawd yuav raug txim xyaa caum xyaa npaug."


  Xej hab Enauses


  25Adaas rov nrug nwg tug quaspuj pw, Evas txhaj rov yug tau ib tug tub, Evas has tas, "Vaajtswv pub kuv muaj dlua ib tug tub lug sawv Anpees tug kws Ka-ees muabtualawmchaw." Yog le ntawd, nwg txhaj tis tug tub ntawd npe hu ua Xejt26Xej muaj ib tug tub, hab Xej muab tis npe hu ua Enauses. Txij thaus ntawd lug tuabneeg txawm pib tuav tug Tswv lub npe pehawm tug Tswv.


  


  Chivkeeb 5


  Adaas Caajceg


  (1 Xwmtxheej Vaajntxwv 1.1-4)


  1Ntawm nuav moog yog has txug Adaas tej xeebntxwv. (Thaus Vaajtswv tsim tuabneeg, nwg tsim zoo le nwg tug yaamntxwv ntaag.2Vaajtswv tsim tau ib tug txivneej hab ib tug quaspuj. Vaajtswv foom koob moov rua obtug, tis npe rua obtug hab hu obtug ua "Noobneej.")3Thaus Adaas muaj ib puas peb caug xyoo lawm, nwg muaj dlua ib tug tub zoo le nwg, hab nwg tis npe hu ua Xej.4Dlhau ntawd lug, Adaas tseem ua neej nyob tau yim pua xyoo, hab nwg tseem muaj mivnyuas coob leej ntxiv.5Nwg tuag rua thaus nwg noobnyoog muaj cuaj pua peb caug xyoo.


  6Thaus Xej noobnyoog muaj ib puas tsib xyoos, nwg muaj ib tug tub hu ua Enauses,7dlhau ntawd lug nwg tseem ua neej nyob tau yim pua xyaa xyoo hab nwg tseem muaj mivnyuas coob leej ntxiv,8nwg tuag rua thaus nwg noobnyoog muaj cuaj pua nkaum ob xyoos.


  9Thaus Enauses noobnyoog muaj cuaj caum xyoo, nwg muaj ib tug tub hu ua Kenaas,10dlhau ntawd lug nwg tseem ua neej nyob tau yim pua kaum tsib xyoos, hab nwg tseem muaj mivnyuas coob leej ntxiv;11nwg tuag rua thaus nwg noobnyoog muaj cuaj pua tsib xyoos.


  12Thaus Kenaas noobnyoog muaj xyaa caum xyoo, nwg muaj ib tug tub hu ua Mahalalees, 13dlhau ntawd lug nwg tseem ua neej nyob tau yim pua peb caug xyoo, hab nwg tseem muaj mivnyuas coob leej ntxiv.14Nwg tuag rua thaus nwg noobnyoog muaj cuaj pua kaum xyoo.


  15Thaus Mahalalees noobnyoog muaj rau caum tsib xyoos, nwg muaj ib tug tub hu ua Yales,16dlhau ntawd lug nwg tseem ua neej nyob tau yim pua peb caug xyoo, hab nwg tseem muaj mivnyuas coob leej ntxiv.17Nwg tuag rua thaus nwg noobnyoog muaj yim pua cuaj caum tsib xyoos.


  18Thaus Yales noobnyoog muaj ib puas rau caum ob xyoos, nwg muaj ib tug tub hu ua Enauj,19dlhau ntawd lug nwg tseem ua neej nyob tau yim pua xyoo, hab nwg tseem muaj mivnyuas coob leej ntxiv.20Nwg tuag rua thaus nwg noobnyoog muaj cuaj pua rau caum ob xyoos.


  21Thaus Enauj noobnyoog muaj rau caum tsib xyoos, nwg muaj ib tug tub hu ua Methuxelas.22Dlhau ntawd lug nwg tseem ua neej nyob fwm hab pehawm Vaajtswv tau peb puas xyoo, hab nwg tseem muaj mivnyuas coob leej ntxiv.23Nwg ua neej nyob tau peb puas rau caum tsib xyoos.24Enauj ua nwg lub neej nrug Vaajtswv sis raug zoo, ces nwg txawm ca le pluj lawm, rua qhov Vaajtswv coj nwg moog lawm.


  25Thaus Methuxelas noobnyoog mua ib puas yim caum xyaa xyoo, nwg muaj ib tug tub hu ua Lamej,26dlhau ntawd lug nwg tseem ua neej nyob tau xyaa pua yim caum ob xyoo, hab nwg tseem muaj mivnyuas coob leej ntxiv.27Nwg tuag rua thaus nwg noobnyoog muaj cuaj pua rau caum cuaj xyoos.


  28Thaus Lamej noobnyoog muaj ib puas yim caum ob xyoos, nwg muaj ib tug tub,29Lamej muab tis npe hu ua Nau-es, u Lamej has tas, "Tug mivnyuas nuav yuav paab peb ris lub nraa nyaav ntawm thaaj aav kws raug Vaajtswv foom tsi zoo lawm kuas sib."30Dlhau ntawd lug Lamej tseem ua neej nyob tau tsib puas cuaj caum tsib xyoos, hab nwg tseem muaj mivnyuas coob leej ntxiv.31Nwg tuag rua thaus nwg noobnyoog muaj xyaa pua xyaa caum xyaa xyoo.


  32Thaus Nau-es noobnyoog muaj tsib puas xyoo lawm, nwg maam le muaj peb tug tub, Xees, Haas, hab Yafej.


  


  Chivkeeb 6


  Tuabneeg Ua Phem Ua Qas


  1Thaus tuabneeg fuamvaam moog nyob puv nplajteb, hab yug tau tej ntxhais coob,2muaj ib cov timtswv qaumntuj v pum cov ntxhais ntawd zoo nkauj heev, yog le ntawd puab txawm tuaj yuav cov ntxhais kws puab nyam ua quaspuj.3Ces tug Tswv has tas, "Kuv yuav tsi pub tuabneeg muaj sa nyob ntev moog ibtxhis, rua qhov puab yog tuabneeg kws txawj tuag. Txij nuav moog puab tsuas muaj sa nyob ntev le ib puas neeg nkaum xyoo lawm xwb."4Tam ntawd hab tam tom qaab nuav, muaj cov tuabneeg luj heev nyob huv nplajteb nuav, puab yog xeebntxwv ntawm tuabneeg nplajteb tej ntxhais kws yuav cov timtswv qaumntuj. Puab yog cov tuabneeg kws ua tau heev hab muaj koobmeej nyob txheej thaus u lug lawm.


  5Thaus tug Tswv pum txhua tug tuabneeg kws nyob huv nplajteb nuav, muaj lub sab ua phem ua qas hab xaav phem txhua lub sijhawm,6tug Tswv tu sab hab khauvxwm qhov kws nwg tsim tuabneeg lug nyob huv lub nplajteb nuav. Nwg tu sab kawg le.7Yog le ntawd, tug Tswv txhaj has tas, "Kuv yuav muab cov tuabneeg kws kuv tau tsim nuav hab tej tsaj luj tsaj miv, tej noog kws yaa sau nruab ntug ua kuas puamtsuaj huv tuabsi moog. Kuv tu sab heev, vim kuv tau tsim puab lug."8Tabsis tug Tswv txaus sab heev rua Nau-es.


  Nau-es Txua Nkoj


  9-10Zaaj nuav yog has txug Nau-es lub neej. Nau-es muaj peb leeg tub, Xees, Haas hab Yafej. Nau-es yog ib tug tuabneeg ncaaj nceeg hab nwg yeej ibtxwm ua zoo taag nwg sim neej. Nwg ua neej lawv le Vaajtswv sab nyam,11tabsis dlua le lwm tug, Vaajtswv pum has tas suavdlawg puavleej ua txhum huv tuabsi, hab pheej ua kev phem kev qas heev zuj zug moog thoob plawg txhua qhov chaw.12Vaajtswv saib lub nplajteb, nwg pum kev phem kev qas puv nkaus, rua qhov tej tuabneeg puavleej ua phem kawg le.


  13Vaaj tswv txhaj has rua Nau-es has tas, "Kuv txav txim sab yuav ua kuas tuabneeg tuag tu noob. Kuv yuav ua kuas puab raug kev puamtsuaj taag huv tuabsi moog, rua qhov lub nplajteb nuav puv nkaus puab txujkev ua nruj ua tsiv xwb.14Koj ca le moog muab cov ntoo kubtwg lug txua ua ib lub nkoj, ua kuas muaj ntau chaav rua huv lub nkoj ntawd hab muab roj ntoos lug leem kuas thoob plawg saab huv hab saab nrau huv tuabsi.15Txua lub nkoj ntawd qhov ntev kuas muaj peb puas tshim, qhov dlaav kuas muaj tsib caug tshim, hab qhov sab kuas muaj peb caug tshim.16Muab vuagwvuv lub nkoj ntawd rua hab tseg le ib tshim thoob plawg, tsi xob xov kuas ti rua sau cov vuag. Lub nkoj ntawd ua kuas muaj peb tshooj hab ua lub qhovrooj rua ib saab.17Kuv yuav tso dlej lug nyaab lub nplajteb nuav kuas txhua tsaav yaam kws muaj sa nyob raug puamtsuaj moog. Txhua yaam kws nyob huv nplajteb nuav yuav tuag taag huv tuabsi.18Tabsis kuv yuav coglug rua koj. Koj ca le coj koj tug quaspuj, koj cov tub, hab koj cov nyaab moog nyob huv lub nkoj.19 20Coj txhua yaam tsaj ib yaam ib nkawg hab txhua yaam noog ib yaam ib nkawg nrug koj moog nyob huv lub nkoj kuas tej tsaj ntawd txhaj tsi tuag.21Npaaj txhua yaam zaub mov coj moog rua koj tsev tuabneeg hab tej tsaj tau noj nyob huv lub nkoj."22Nau-es txhaj ua txhua yaan lawv le Vaajtswv tau has.


  


  Chivkeeb 7


  Dlej Nyaab Nplajteb


  1Vaajtswv has rua Nau-es has tas, "Koj hab koj tsev tuabneeg ca le moog nyob huv lub nkoj. Taagnrho te tuabneeg kws nyob huv nplajteb tam nuav, kuv pum koj tuab leeg xwb txhaj le ua lub neej ncaaj nceeg.2Coj tej tsaj kws huv ib yaam xyaa nkawm, tabsis cov tsa kws tsi huv, coj ib yaam ib nkawg nrug koj moog nyob huv lub nkoj.3Dlua le ntawd, coj tej noog ib yaam xyaa nkawn moog hab. Ua le nuav kuas txhua yaan tsaj hab tej noog txhaj yuav muaj sa nyob hab fuamvaam rua huv lub nplajteb nuav dlua ntxiv.4Xyaa nub sau nuav kuv yuav tso naag lug plaub caug nub plaub caug mo rua huv nplajteb nuav, kuas txhua yaam muaj sa kws kuv tsim tseg lawn kuas raug puamtsuaj taag huv tuabsi moog."5Nau-es ua txhua yaam lawv le Vaajtswv tau saamfwm rua nwg lawm.


  6Thaus dlej nyaab nplajteb Nau-e noobnyoog muaj rau pua xyoo.7Nau-e hab nwg quaspuj, nwg cov tub, hab cov nyaab puavleej moog nyob rua huv lub nkoj kuas tsi raug dlej nyaab.8Txhua yaam tsaj hab noog, tej maum tej txiv tej puj tej lauv, tsi has cov kws huv lossi tsi huv,9puavleej nrug Nau-es moog huv tuabsi rua huv lub nkoj, lawv le Vaajtswv saamfwm lawm.10Xyaa nub tom qaab dlej naag txawm laub quas lug lug nyaal nplajteb.


  11Thaus Nau-es noobnyoog muaj rau pua xyoo, txwm nkaus rua nub kaum xyaa lub ob hlis ntuj, nub ntawd ntuj ca le tsaus dlub ncab, naag laub quas lug sau ntuj lug rua huv nplajteb, hab tej qhovdlej txhawv ntawm tej hauv haav phwj yog huv aav tuaj,12hab naag lug rua huv nplajteb nuav tau plaub caug nub plaub caug mo.13Tuab nub ntawd Nau-es hab nwg quaspuj coj obtug peb tug tub: Xees, Haas, Yafej hab peb tug nyaab nrug obtug moog nyob rua huv lub nkoj.14Txhua yaam tsaj, tsi has tsaj nyeg hab tsaj qus, tsaj luj tsaj miv, naab, qaav, kaab, ntsaum, hab txhua yaam noog puavleej nrug puab moog rua huv lub nkoj huv tuabsi.15Txhua tsaav yaam tsaj kws muaj sa, puavleej nrug Nau-es moog nyob huv lub nkoj,16lawv le Vaajtswv tau saamfwm rua Nau-es lawm. Ces tug Tswv maam le kaw lub qhovrooj nkoj rua.


  17Naag yeej lug tsi tu le tau plaub caug nub, hab dlej fuam sab zuj zug ua rua lub nkoj nqaa hlo ntaab yeeg lawm.18Dlej txhaj nyaab sab heev tuaj, hab ntsawj lub nkoj ntaab yeeg sau nplaim dlej.19Dlej nyaab sab zuj zug moog vuv taagnrho tej hauv roob sab huv tuabsi,20hab dlej tseem nyaab dlhau tej hauv roob sab ntawd rua sau kaum tsib tshim lawm hab.21Txhua yaam kws muaj sa nyob huv nplajteb nuav tuag taag, tsi has naag noog, kaab, ntsaum, tsaj nyeg, tsaj qus, hab tej tuabneeg yeej tsi seem hlo le.22Txhua yaam kws txawj ua paa nyob huv nplajteb nuav tuag taag huv tuabsi.23Tug Tswv ua rua ib puas tsaav yaam kws muaj sa nyob huv nplajteb nuav, tuabneeg, tsaj hab noog tuag tu noob nrho. Tsuas tshuav Nau-es hab cov kws nrug nwg moog nyob huv lub nkoj txhaj seem muaj sa nyob xwb.24Dlej yeej tsi nqeg le tau ib puas tsib caug nub.


  


  Chivkeeb 8


  Dlej Nqeg


  1Vaajtswv yeej ncu ntsoov Nau-es hab txhua yaam tsaj kws nrug nwg nyob huv lub nkoj, nwg txhaj ua kuas cua ntsawj, hab dlej pib nqeg zuj zug moog.2Tej qhovdlej txhawv huv nplajteb txawm txhaws hab rooj ntug txawm kaw. Naag ca le tu,3hab dlej pib nqeg zuj zug tau ib puas tsib caug nub.4Ces nub kaum xyaa lub xyaa hli ntuj lub nkoj txhaj lug khuab rua sau lub hauv roob Alalaj.5Dlej pheej nqeg zuj zug lawm, hab nub xab ib lub kaum hli ntuj txhaj pum tej hauv roob tshwm tuaj.


  6Tom qaab plaub caug nub, Nau-es txhaj qheb qhov rais nkoj7tso ib tug uab laag yaa tawm moog, tug uab laag ntawd yaa yuj moog yuj lug txug thaus dlej nqhuab taag.8Tom qaab ntawd, Nau-es rov tso dlua ib tug nquab yaa tawm moog saib dlej nqeg taag lawm los tsi tau,9tug nquab nrhav tsi tau chaw tsaws le, rua qhov dlej tseem nyaab puv nkaus huv nplajteb nuav. Tug nquab txhaj yaa rov lug tsaws ntawm lub nkoj, hab Nau-es cev teg moog muab tug nquab lug rua huv lub nkoj.10Nwg tog tau xyaa nub ntxiv hab rov tso dlua ib tug nquab yaa tawm moog saib.11Thaus yuav tsaus ntuj tug nquab txhaj kwv tau ib rev nplooj txiv ntoo roj ntawm nwg tug kaug ncauj yaa rov qaab lug cuag Nau-es. Thaus Nau-es pum le ntawd, nwg txhaj paub has tas dlej nqeg ti aav lawm.12Ces nwg rov tog tau xyaa nub hab tso dlua ib tug nquab yaa moog saib dlua ib zag ntxiv, tabsis zag nuav tug nquab tsi yaa rov lug lawm.


  13Nau-es noobnyoog muaj rau pua ib xyoos, rua lub ib hlis ntuj nub xab ib, nub ntawd dlej nqhuab taagnrho huv tuabsi lawm. Nau-es yaws tej vuag kws vuv lub nkoj, tsaa qhovmuag saib ib ncig ntawd, hab pum aav tub pib qhuav lawm.14Ces nub neeg nkaum xyaa lub ob hlis ntuj lub nplajteb nuav qhuav taagnrho.


  15Vaajtswv has rua Nau-es has tas,16"Koj hab koj quaspuj, koj cov tub, hab koj cov nyaab ca le tawm huv lub nkoj nuav moog.17Mej coj taagnrho tej tsaj tsi has tsaj nyeg, tsaj qus, naab, qaav, hab noog huv tuabsi nrug koj moog, kuas tej tsaj ntawd fuamvaam moog puv nplajteb."18Yog le ntawd, Nau-es txhaj coj nwg quaspuj, nwg cov tub, hab cov nyaab tawm huv lub nkoj moog.19Taagnrho tej tsaj luj tsaj miv kws nyob sau npoo aav, tej noog kws yaa sau nruab ntug, nyag ua nyag ib paab tawm huv lub nkoj lug ua tsheej paab tsheej pawg lawv le nyag yaam tsaj rua saab nrau.


  Nau-es Fij Khoom rua Vaajtswv


  20Nau-es teeb tau ib lub thaaj rua tug Tswv, nwg muab tej tsaj huv hab tej noog ib yaam ib tug coj lug tua hab muab hlawv taagnrho fij rua Vaajtswv sau lub thaaj ntawd.21Tej paa khoom fij ntawd tsw qaab ntxag ua rua tug Tswv txaus sab heev, hab tug Tswv xaav has tas, "Kuv yuav tsi foom phem rua lub nplajteb ib zag ntxiv, vim tej kws tuabneeg ua ntawd le lawm, kuv paub tuabneeg yeej ibtxwm xaav phem thaus yau lug. Kuv yuav tsi ua rua txhua yaam kws muaj sa kuas raug puamtsuaj le kws kuv tau ua taag lug nuav lawm.22yog lub nplajteb nuav tseem muaj nyob, yuav muaj caij cog qoobloo hab muaj caij sau qoobloo, muaj caij ntuj kub ntuj no, muaj caij ntuj qhua hab caij ntuj naag, muaj nruab nub hab mo ntuj moog ibtxhis tsi kawg."


  


  Chivkeeb 9


  Vaajtswv Coglug rua Nau-es


  1Vaajtswv foom koob moov rua Nau-es hab nwg cov tub has tas, "Mej yuav muaj tub muaj ki coob, kuas mej txhaj muaj xeebntxwv fuamvaam moog nyob puv nplajteb.2Txhua yaam tsaj, tsi has tsaj nyeg, tsaj qus, naab, qaav, naag noog, hab tej ntseg puavleej ntshai mej. Kuv yuav muab tej tsaj ntawd tso rua mej kaav.3Txij nuav moog kuv pub txhua yaam tsaj, noog, hab ntseg rua mej noj, ib yaam le tej zaub kws kuv tub pub rua mej noj lawm.4Tabsis mej tsi xob noj tej nqaj kws txhaam ntshaav, rua qhov ntshaav yog yaam kws ua kuas muaj txujsa.5Yog leejtwg tua tuabneeg, kuv yuav rau txim tuag rua tug ntawd. Yog tej tsaj tum tuabneeg tuag, kuv yuav rau txim tuag rua tej tsaj ntawd ib yaam nkaus.6yog leejtwg tua tuabneeg, mas lwm tug yuav muab tug ntawd tua ib yaam nkaus, rug qhov Vaajtswv tsim tuabneeg muaj tug yaamntxwv zoo le Vaajtswv.


  7"Mej yuav muaj tubki coob, kuas mej tej xeebntxwv fuamvaam moog nyob puv lub nplajteb."


  8Vaajtswv has rua Nau-es hab nwg cov tub tas,9"Txij nuav moog kuv coglu tseg rua koj hab koj cov xeebntxwv,10hab txhua yaam kws muaj sa, txhua yaam noog, hab txhua yaam tsaj kws nrug mej tawm huv lub nkoj lug.11Kuv coglug tseg rua mej has tas: kuv yuav tsi tso dlej lug nyaab txhua yaam kws muaj sa kuas puamtsuaj le zag nuav, hab dlej yua tsi nyaab lub nplajteb kuas puamtsuaj le nuav ib zag ntxiv lawm.12Lub cim kws kuv coglug tseg moog ibtxhis rua mej hab txhua yaam kws muaj sa,13mas yog ku yuav ua kuas muaj ib tug dluab zaaj sawv rua sau cov fuab. Tug dluab zaaj ntawd yog lub cim kws kuv coglug tseg nrug tuabneeg nplajteb.14Thaus twg kuv ua kuas muaj fuab roog sau nruab ntug, ce tug dluab zaaj ntawd yuav tshwm tuaj rua sau cov fuab.15Kuv yuav ncu ntsoov tej lug kws kuv cog tseg rua mej hab txhua yaam tsaj, mas kuv yuav tsi tso dlej lug nyaab txhua yaam kws muaj sa kuas puamtsuaj ib zag ntxiv le lawm.16Thaus tug dluab zaaj sawv tshwm sau cov fuab kuv pum tug dluab zaaj ntawd, kuv yuav ncu txug tej lug kws kuv tau cog tseg moog ibtxhis rua mej hab txhua yaam kws muaj sa nyob huv nplajteb nuav.17Tug dluab zaaj nuav yog lub cim kws kuv coglug tseg rua txhua yaam kws muaj sa nyob huv nplajteb."


  Nau-es hab Nwg Cov Tub


  18Nau-es cov tub kws tawm huv lub nkoj lug yog: Xees, Haas hab Yafej. (Haa yog Kana-aas txiv.)19Nau-es peb leeg tub nuav yog txhua tsaav tuabneeg kws nyob huv nplajteb nuav cov yawmkoob.


  20Nau-es yog tuabneeg ua laj ua teb, nwg yog thawj tug kws xub cog txiv maab ntaag.21Thaus nwg haus kua txiv maab, ua rua nwg qaug heev, hab nwg ca le hle rig tsho pw labqaab huv tsevntaub.22Thaus Haas kws yog Kana-aas txiv, pum nwg txiv pw labqaab le ntawd, nwg txawm tawm moog has qha rua nwg ob tug tijlaug.23Ces Xees hab Yafej txhaj moog muab tau ib lub tsho ntev nthuav kag rua nrau obtug nrausqaum hab muab khuam rua sau obtug xubpwg. Obtug txhaj kwv thaub qaab moog rua huv lub tsevntaub coj moog npug obtug txiv, obtug tig ntsejmuag rua ibcaag vim obtug tsi xaav pum obtug txiv labqaab le ntawd.24Thaus Nau-es zoo cawv tsim lug nwg paub tej kws nwg tug tub ntxawg ua rua nwg,25Nau-es txhaj has tas, "Kana-aas raug foom tsi zoo lawm! Nwg yuav ua nwg ob tug tij laug qhev.26Ca le ua tug Tswv kws yog Xees tug Vaajtswv tsaug! Kana-aas yuav ua Xees qhev moog le.27Thov kuas Vaajtswv ua rua Yafejxcaaj ceg fuamvaam!Thov Vaajtswv ca Yafej tej xeebntxwv nrug Xees tsaav tuabneeg nyob ua ke. Kana-aas yuav ua Yafej qhev."


  28Tom qaab dlej nyaab nplajteb taag lawm, Nau-es tseem ua neej nyob tau peb puas tsib caug xyoo ntxiv,29hab nwg tuag rua thaus nwg noobnyoog muaj cuaj pua tsib caug xyoo.


  


  Chivkeeb 11


  Tug Pemthuam Npanpees


  1Thaus chlvkeeb tej tuabneeg kws nyob huv nplajteb nuav puavleej paub ib yaam lug hab has ib yaam lug xwb.2Thaus puab tsiv moog rua saab nubtuaj, puab txhaj moog txug rua ntawm lub taj nraag Npanpiloos hab puab txawm ua zej ua zog nyob rua ntawm lub taj nraag ntawd.3Puab ib leeg has rua ib leeg tas, “Ca le tuaj! Peb yuav khawb aav lug puab ua thwvcib hab coj moog hlawv kuas tawv.” Yog le ntawd, puab txhaj muab cov thwvcib ntawd hab roj aav nplaum lu ua ke kuas ruaj khov.4Puab has tas, “Nwgnuav peb ca le tsim ua ib lub nroog hab puab ib tug pemthuam kuas sab nto ntuj, peb txhaj muaj koob muaj npe nyob nto moo lug hab tsi tawg tsiv moog nyob ua saab ua sua thoob nplajteb.”


  5Ces tug Tswv txhaj lug saib lub nroog hab tug pemthuam kws cov tuabneeg ntawd puab.6Hab tug Tswv has tas, “Nwgnuav puab yog ib paab hab has ib yaam lug; qhov nuav yog tej kws puab nyavnyuas pib ua xwb. Tsi ntev ntshai puab yuav ua tau txhua yaam lawv le puab xaav ua!7Peb ca le moog ua kuas puab tej lug sis txawv hab nyag has nyag ib yaam lug, ib leeg tsi totaub ib leeg.”8Yog le ntawd, tug Tswv txhaj lug ua rua puab tawg moog nyob ri sua thoob plawg lub nplajteb, hab puab txhaj tso tseg tsi tsim lub nroog ntawd ntxiv lawm.9Yog le ntawd, txhaj muab lub nroog ntawd hu ua Npanpiloos,arua qhov tug Tswv ua rua txhua tsaav tuabneeg nyag has nyag ib yaam lug, hab nwg ua rua puab tawg ri sua ntawm qhov chaw ntawd moog nyob thoob plawg huv lub nplajteb nuav.


  Xees Cov Xeebntxwv


  (1 Xwmtxheej Vaajntxwv1.24-27)


  10Ntawm nuav moog yog Xees cov xeebntxwv. Tom qaab kws dlej nyaab nplajteb taag tau ob xyoos, Xees muaj noobnyoog ib puas xyoo, nwg muaj ib tug tub hu ua Apakhesas;11dlhau ntawd, nwg tseem ua neej nyob tau tsib puas xyoo hab muaj mivnyuas coob leej ntxiv.


  12Thaus Apakesas noobnyoog muaj peb caug tsib xyoos, nwg muaj ib tug tub hu ua Selas,13dlhau ntawd, nwg tseem ua neej nyob tau plaub puas peb xyoos hab muaj mivnyuas coob leej ntxiv.


  14Thaus Selas noobnyoog muaj peb caug xyoo, nwg muaj ib tug tub hu ua Enpes;15dlhau ntawd, nwg tseem ua neej nyob tau plaub puas peb xyoos hab muaj mivnyuas coob leej ntxiv.


  16Thaus Enpes noobnyoog muaj peb caug plaub xyoos, nwg muaj ib tug tub hu ua Pelej;17dlhau ntawd, nwg tseem ua neej nyob tau plaub puas peb caug xyoo hab muaj mivnyuas coob leej ntxiv.


  18Thaus Pelej noobnyoog muaj peb caug xyoo, nwg muaj ib tug tub hu ua Le-us;19dlhau ntawd, nwg tseem ua neej nyob tau ob puas cuaj xyoos hab muaj mivnyuas coob leej ntxiv.


  20Thaus Le-us noobnyoog muaj peb caug ob xyoos, nwg muaj ib tug tub hu ua Selus;21dlhau ntawd, nwg tseem ua neej nyob tau ob puas xyaa xyoo hab muaj mivnyuas coob leej ntxiv.


  22Thaus Selus noobnyoog muaj peb caug xyoo, nwg muaj ib tug tub hu ua Nahaus;23dlhau ntawd, nwg tseem ua neej nyob tau ob puas xyoo hab muaj mivnyuas coob leej ntxiv.


  24Thaus Nahaus noobnyoog muaj neeg nkaum cuaj xyoos, nwg muaj ib tug tub hu ua Telas;25dlhau ntawd, nwg tseem ua neej nyob tau ib puas kaum cuaj xyoos hab muaj mivnyuas coob leej ntxiv.


  26Tom qaab kws Telas noobnyoog muaj xyaa caum xyoo, nwg maam le muaj peb tug tub kws yog: Anplaas, Nahaus hab Halaas.


  Telas Cov Xeebntxwv


  27Ntawm nuav moog yog Telas cov xeebntxwv. Telas cov tub yog Anplaas, Nahaus, hab Halaas. Halaas yog Lauj txiv,28Halaas tuag ua ntej nwg txiv thaus tseem nyob huv lub nroog Ules huv tebchaws Npanpiloos kws yug nwg lawm.29Anplaas yuav Xalais ua quaspuj, hab Nahaus yuav Halaas kws yog Ixakhas txiv tug ntxhais Milekas lug ua quaspuj.30Xalais yeej ibtxwm xeeb tsi taug tub.


  31Telas coj nwg tug tub Anplaas, nwg tug xeebntxwv Lauj kws yog Halaas tug tub, hab nwg tug nyaab Xalais kws yog Anplaas tug quaspuj, tsiv tawm huv lub nroog Ules huv tebchaws Npanpiloos moog nyob rua tebchaws Kana-aas. Tabsis thaus puab tsiv lug txug ntawm Halaas, puab txawm lug nyob rua qhov ntawd.32Telas tuag rua huv lub nroog ntawd, thaus nwg noobnyoog muaj ob puas tsib xyoos.


  


  Chivkeeb 12


  Vaajtswv Hu Anplaas


  1Vaajtswv has rua Anplaas has tas, “Koj ca le tso koj lub tebchaws, koj cov kwvtij neejtsaa, hab koj txiv lub tsev tseg, hab sawv kev moog rua nraag lub tebchaws kws kuv yuav qha rua koj.2Kuv yuav pub koj muaj xeebntxwv coob, hab puab yuav ua ib tsaav tuabneeg tseemceeb. Kuv yuav foom koob moov rua koj, kuas koj lub koob lub npe nyob nto moo lug, hab koj yuav ua rua lwm leej lwm tug tau txais koob moov.3Kuv yuav foom koob moov rua tug kws ua zoo rua koj. Tabsis kuv niav foom tsi zoo rua tug kws ua phem rua koj. Hab kuv yuav foom koob moov ntawm koj moog rua txhua tsaav tuabneeg kws nyob thoob plawg nplajteb.” b


  4Thaus Anplaas noobnyoog muaj xyaa caum tsib xyoos, nwg txawm tsiv tawm huv lub nroog Halaas lawv le tug Tswv tau has rua nwg lawm, hab Lauj nrug nwg moog.5Anplaas coj Xalais kws yog nwg tug quaspuj, nwg tug kwv Halaas tug tub Lauj, hab taagnrho obtug tej cuabtaam, obtug tej tub qhe hab ntxhais qhev kws nyob huv lub nroog Halaas, hab puab txawm sawv kev moog rua nraag tebchaws Kana-aas lawm.


  Thaus puab tsiv moog txug rua huv tebchaws Kana-aas lawm,6Anplaas taug kev huv lub tebchaws ntawd lug txug rua ntawm tsob ntoo xeeb huv Maules kws yog qhov chaw tseemceeb huv lub nroog Sekhees. (Thaus lub sijhawm ntawd cov tuabneeg Kana-aas tseem nyob huv lub tebchaws ntawd.)7Tug Tswv tshwm rua Anplaas pum hab has rua nwg tas, “Lub tebchaws nuav yog lub kws kuv yuav muab pub rua koj cov xeebntxwv nyob.” Ces Anplaas txhaj teeb tau ib lub thaaj rua ntawm qhov chaw ntawd rua tug Tswv kws tau lug tshwm rua nwg pum. 8Dlhau ntawd, Anplaas txhaj txaav chaw moog rua yaav qaabteb ntawm lub laajroob kws nyob ntawm lub nroog Npethees saab nubtuaj hab nwg tsaa tsevntaub nyob rua ntawd. Lub nroog Npethees nyob saab nubpoob hab lub nroog A-is nyob saab nubtuaj. Thaus Anplaas nyob qhov ntawd, nwg teeb tau ib lub thaaj rua tug Tswv hab pehawm tug Tswv.9Ces nwg tsiv ib qho rua ib qho, nwg txhaj tsiv moog nyob rua tebchaws Kana-aas yaav qaabteb lawm.


  Anplaas Moog rua Nraag Tebchaws Iziv


  10Lub sijhawm ntawd muaj kev tshaib nqhes nyob huv tebchaws Kana-aas, Anplaas txhaj tsiv moog nyob rua nraag tebchaws Iziv tau ib ntus.11Thaus nwg taabtom moog yuav txug ntawm tug nrim teb moog rua huv tebchaws Iziv, nwg has rua nwg tug quaspuj tas, “Kuv paub koj yog ib tug quaspuj kws zoo nkauj heev.12Thaus cov Iziv pum koj, puab yuav has tas, koj yog kuv tug quaspuj. Ces puab yuav tua kuv povtseg hab tseg koj ca.13Koj ca le has rua puab tas, koj yog kuv tug muam xwb; yog vim muaj koj puab txhaj yuav tseg kuv txujsa hab ua zoo rua kuv.”14Thaus Anplaas moog dlhau plawg nrim teb rua huv tebchaws Iziv lawm, cov Iziv pum nwg tug quaspuj zoo nkauj heev.15Muaj qee leej numtswv pum Xalais zoo nkauj heev, puab txhaj moog pav qha rua Falaus, yog le ntawd, luas txhaj tuaj coj Xalais moog rua huv Falaus lub loog.16Vim muaj Xalais, Falaus txhaj ua zoo heev rua Anplaas hab muab yaaj, tshis, nyuj, neeg luav, qhev hab ntxhuav pub rua Anplaas.


  17Tabsis vim Falaus tau coj Xalais moog, tug Tswv txhaj tso tej kaab mob phem lug raug Falaus hab cov tuabneeg huv nwg lub loog nyaav heev.18Falaus txhaj tso tuabneeg moog cuag Anplaas hab nug nwg has tas, “Vim le caag koj ua le nuav rua kuv? Ua le caag koj tsi qha ncaaj rua kuv paub tas, Xabais yog koj tug quaspuj?19Vim le caag koj txhaj has tas, nwg yog koj tug muam, hab ca kuv coj nwg moog yuav ua kuv tug quaspuj? Koj tug quaspuj nyob ntawm nuav, ca le coj nwg hab tsiv tawm moog!”20Falaus saamfwm rua nwg cov tubkhai, puab txhaj ntab Anplaas tawm huv puab lub tebchaws, nrug nwg tug quaspuj hab coj txhua yaam kws yog nwg tug huv tuabsi moog.


  


  Chivkeeb 13


  Anplaas 1mb Lauj sis Ncaim


  1Anplaas txhaj coj nwg tug quaspuj hab txhua tsaav yaam kws yog nwg tug, hab Lauj nrug nwg tawm huv tebchaws Iziv moog txug rua peg Nenkes huv tebchaws Kana-aas saab qaabteb.2Anplaas yog ib tug tuabneeg muaj txag npluanuj, muaj yaaj, muaj tshis, muaj nyuj, muaj nyaj hab muaj kub ntau heev.3Ces Anplaas tawm ntawm qhov chaw ntawd hab nwg tsiv ib qho dbhau rua ib qho, rov lug rua huv Npethees. Nwg lug txug rua ntawm qhov chaw kws nyob nruab nraab ntawm Npethees hab A-is kws yaav thaus nwg tau lug tsuam chaw nyob ib ntus4hab nwg tau teeb ib lub thaaj. Nwg txhaj pehawm tug Tswv nyob qhov ntawd.


  5Lauj tug kws nrug Anplaas tsiv ua ke, kuj muaj yaaj, muaj tshis, muaj nyuj, muaj cuab muaj yig hab muaj tubqhe huv tuabsi. 6Yog le ntawd, txhaj tsi muaj tshaav zaub txaus rua obtug nyob ua ke, rua qhov obtug muaj tsaj txhu coob heev.7Ces Anpbaas cov tub yug tsaj hab Lauj cov tub yug tsaj txhaj sis caav sis tshe nyob tsi taug ua ke. (Lub sijhawm ntawd cov tuabneeg Kana-aas hab cov tuabneeg Pelixes tseem nyob huv lub tebchaws ntawd.)


  8Anpbaas txhaj has rua Lauj tas, “Wb yog kwvtij txivtub tsi tsimnyog ca koj cov tuabneeg hab kuv cov tuabneeg sis caav sis tshe le nuav.9Wb ca le sis faib nyag moog nyob nyag. Xaiv saib koj nyam thaaj chaw twg. Yog koj moog nyob saab txhumphem, kuv maam moog nyob saab xis, yog koj moog nyob saab xis, kuv maam moog nyob saab txhumphem.”


  10Lauj tig saib ib ncig ntawd hab pum taagnrho lub Haav Yauladees moog thoob plawg rua ntawm Xau-as, mas muaj dlej txhawv txhua qhov, ib yaam le tug Tswv lub Vaaj C lossis zoo ib yaam le lub tebchaws Iziv ntaag. (Lub sijhawm ntawd yog ua ntej tug Tswv hlawv lub nroog Xaudoos hab lub nroog Kaumaulas.)11Yog le ntawd, Lauj txhaj hom taagnrho lub Haav Yauladees hab nwg txhaj tsiv moog nyob rua saab nubtuaj lawm. Qhov kws obtug tau sis ncaim yog le ntawd.12Auplaas nyob rua saab tebchaws Kana-aas, hab Lauj moog nyob huv tej nroog kws nyob lawv haav hab moog tsaa tsev ntaub nyob ze lub nroog Xaudoos.13Cov tuabneeg Xaudoos ua phem ua qas hab ua txhum tawmtsaam tug Tswv luj kawg le.


  Anplaas Tsiv Moog Nyob huv Henploos


  14Tom qaab kws Lauj ncaim lawm, tug Tswv has rua Anplaas has tas, “Koj tuaj ntawm qhov chaw kws koj nyob ko, tsaa qhovmuag ua tuab zoo saib moog rua saab qaabteb hab qaumteb, nubtuaj hab nubpoob.15Kuv yuav muab taagnrho lub tebchaws kws koj qhovmuag pum pub rua koj hab koj cov xeebntxwv, hab lub tebchaws ntawd yuav yog koj tug moog ibtxhis le.16Kuv yuav pub kuas koj muaj xeebntxwv coob heev kws tsi muaj leejtwg yuav suav txheeb le, yog leejtwg suav txheeb tej moov aav huv nplajteb nuav, mas txhaj yuav suav txheeb koj cov xeebntxwv!17Nwgnuav, koj ca le sawv kev moog kuas thoob plawg lub tebchaws nuav, rua qhov kuv yuav muab taagnrho lub tebchaws nuav pub rua koj.”18Yog le ntawd, Anplaas txhaj le tsiv tawm ntawm thaaj chaw ntawd hab moog tsaa tsevntaub nyob ze tsob ntoo xeeb ntawm thaaj chaw Maales huv lub nroog Henploos, hab thaus nyob ntawd nwg teeb tau ib lub thaaj ua chaw fij khoom rua tug Tswv.


  


  Chivkeeb 14


  Anplaas Tso Lauj Dlim ntawm Yeebncuab Teg


  1Muaj plaub tug vaajntxwv kws yog: Alafees tug kws kaav lub nroog Npanpiloos, Ali-aus tug kws kaav lub nroog Elasas, Khedaule-aumes tug kws kaav lub nroog Elames, hab Tidas tug kws kaav lub nroog Nkauyees,2tau tawm moog ua rog rua tsib tug vaajntxwv kws yog Npelas tug kws kaav lub nroog Xaudoos, Npisas tug kws kaav lub nroog Kaumaulas, Sinaj tug kws kaav lub nroog Amaas, Semenpes tug kws kaav lub nroog Xenpauyees, hab tug vaajntxwv kws kaav lub nroog Npelas (lossis yog Xau-as).3Tsib tug vaajntxwv nuav txhaj koom sab ua ke tuaj ib tog hab txhij tubrog moog nyob rua huv lub Haav Xidees kws taamsim nuav yog lub paag dlej Havtxwv Tuag ntaag.4Puab poob moog ua Khedaule-aumes pejxeem tau kaum ob xyoos, tabsis xyoo kaum peb puab rov tig ntxeev sab sawv tawmtsaam nwg.5Ces xyoo kaum plaub Khedaule-aumes hab cov vaajntxwv kws tuaj nwg tog nrug puab cov tubrog tuaj tua yeej cov Lefayees kws nyob huv lub nroog Atelaus Kalenais, cov Xuximes kws nyob huv lub nroog Hames, cov Emis kws nyob huv lub taj nraag Kiliathayees,6hab cov Haulis kws nyob sau cov laajroob Edoos, puab txhaj muab cov tuabneeg nuav caum tua moog ti nkaus rua ntawm ntug nroog Epalas kws nyob tom taj zeb suabpuam.7Ces puab txawm tig rov qaab lug txug huv lub nroog Kades (lossis yog Emisapas). Puab ntaus tau taagnrho saab tebchaws Amalej hab puab tua yeej cov tuabneeg Amaules kws nyob rua huv lub nroog Haxaxoos Tamaj.


  8Ces cov vaajntxwv kws kaav lub nroog Xaudoos, Kaumaulas, Amaas, Xenpauyees hab Npelas (lossis Xau-as), txhaj tau txhij puab cov tubrog tuaj ntaus rog rua huv lub Haav Xidees hab tua9Khedaule-aumes kws yog vaajntxwv kaav lub nroog Elames, Tidas kws yog vaajntxwv kaav lub nroog Nkauyees, Alafees kws yog vaajntxwv kaav lub nroog Sinas, hab Ali-aus kws yog vaajntxwv kaav lub nroog Elasas; tsib tug vaajntxwv nuav ua rog rua plaub tug vaajntxwv.10Lub taj ntawd muaj qhov roj aav nplaum ntau heev, ces thaus tug vaajntxwv kws kaav lub nroog Xaudoos hab tug vaajntxwv kws kaav lub nroog Kaumaulas nrhav kev tsiv tawm huv tshaavrog, obtug txhaj poob cov qhov roj aav nplaum ntawd, tabsis dlua le peb tug vaajntxwv tsiv dlim nce moog rua peg roob lawm.11Ces plaub tug vaajntxwv ntawd txhaj muab txhua yaam kws muaj nyob huv lub nroog Xaudoos hab Kaumaulas, hab tej zaub mov huv tuabsi, coj tsiv moog lawm.12Lauj kws yog Anplaas tug kwv Halaas tug tub, nwg nyob huv lub nroog Xaudoos, puab txhaj nteg tau nwg hab fuab nwg tej cuabtaam coj moog lawm dlu lug.


  13Tabsis muaj ib tug txivneej tsiv dlim huv tshaavrog lug has txhua yaam rua Anplaas kws yog tuabneeg Henplais kws nyob ze rua ntawm Maales tug kws yog tuabneeg Amaules cov ntoo xeeb. Maales hab nwg ob tug tijlaug, Esekaus hab Aneles puavleej koom teg tuaj Anplaas tog.14Thaus Anplaas nov dlheev has tas yeebncuab nteg tau nwg tug kwv Halaas tug tub Lauj lawm, nwg txhaj hu taagnrho peb puas kaum yim leej tub rog huv nwg lub yeej tawm moog caum tua plaub tug vaajntxwv ntawd moog txug ndlua huv lub nroog Daas.15Thaus tsaus ntuj lawm nwg txhaj muab nwg cov tubrog faib ua tej paab moog tua cov yeebncuab, plaub tug vaajntxwv ntawd txhaj swb tawg tsiv taag. Anplaas puab tseem caum tua moog txug ndlua peg lub nroog Haunpas kws nyob ntawm Damaxes saab qaumteb,16Anplaas txeeb tau txhua yaam kws luas coj moog lawm rov qaab lug huv tuabsi. Hab nwg tseem coj tau nwg tug kwv Halaas tug tub Lauj hab Lauj tej cuabtaam, cov quaspuj hab tej tuabneeg kws raug luas nteg tau lawm rov lug taagnrho huv tuabsi.


  Mekhixedes Foom Koob Moov rua Anplaas


  17Thaus Anplaas moog tua yeej vaajntxwv Khedaule-aumes hab peb tug vaajntxwv kws tuaj Khedaule-aumes tog rov qaab lug, tug vaajntxwv kws kaav lub nroog Xaudoos txhaj tuaj tog Anplaas ntawm lub Haav Saves (lossis hu ua lub Haav Vaajntxwv).18Mekhixedes kws ua vaajntxwv kaav lub nroog Xalees hab ua ib tug povthawj rua Vaajtswv tug kws muaj fwjchimluj kawg nkaus, txhaj coj ncuav hab cawv txiv maab tuaj pub rua Anplaas,19hab foom koob moov rua nwg has tas, “Thov kuas Vaajtswv tug kws muaj fwjchim luj kawg nkaus, tug kws tsim lub ntuj hab lub nplajteb foom koob moov rua Anplaas!20Thov kuas Vaajtswv tug kws muaj fwjchim luj kawg nkaus kws tau paab koj ntaus yeej koj cov yeebncuab, tau txais koobmeej!” Hab Anplaas muab tej khoom kws nwg moog txeeb tau rov qaab lug ntawd ib feem kaum pub rua Mekhixedes.


  21Tug vaajntxwv kws kaav lub nroog Xaudoos has rua Anplaas tas, “Koj yuav txhua yaam khoom huv tuabsi, tabsis thov muab kuv cov pejxeemrov qaab rua kuv xwb.”22Anplaas teb has tas, “Kuv tau tsaa teg coglug taabmeeg tug Tswv, Vaajtswv tug kws muaj fwjchim luj kawg nkaus, tug kws tsim lub ntuj hab lub nplajteb has tas,2323kuv tsi yuav ib yaam dlaabtsi kws yog koj tug. Txawm yog ib txuj xuv lossis ib txuj nyuas hlua khau khab, kuv tub tsi yuav. Koj txhaj yuav khaav tsi tau has tas, ‘Kuv yog tug kws tsaa Anplaas nplua nuj ntaag.’24Kuv yuav tsi nqaa ib yaam dlaabtsi moog rua kuv yuav le. Kuv tsuas leeg yuav tej zaub mov kws kuv cov tubrog muab noj taag lawm xwb. Tabsis cov kws koom teg paab kuv, Aneles, Esekaus, hab Maales, ca puab yuav tej kws yog puab tug.”


  


  Chivkeeb 10


  Nau-es Cov Tub Tej Xeebntxwv


  (1 Xwmtxheej Vaajntxwv 1.5-23)


  1Tom qaab kws dlej nyaab nplajteb taag lawm, Nau-es peb tug tub: Xees, Haas hab Yafej maam muaj tubki; coj nraag qaab nuav yog puab cov xeebntxwv.


  2Yafej cov tub, Kumeles, Makus, Madais, Yavaas, Tunpas, Mesekis hab Tilas. Puab cov nuav yog yawmkoob ntawm cov tuabneeg kws tseem ris puab lub xeem.3Tsaav tuabneeg Akenas, Lifas hab Taunkamas yog Kumeles cov xeebntxwv.4Yavaas cov xeebntxwv yog Elisas, Xapees, Kilipulus hab Ludes,5puab yog yawmkoob ntawm cov tuabneeg kws moog nyob lawv tej koog povtxwv hab lawv tej ntug havtxwv. Cov nuav yog Yafej cov xeebntxwv, puab nyag moog nyob nyag ib lub tebchaws lawv le nyag xeem hab nyag paab kws has nyag yaam lug.


  6Haas cov tub yog Kuses, Jziv, Linpias, hab Kana-aas, puab cov nuav yog yawmkoob ntawm cov tuabneeg kws ris puab lub xeem.7Kuses cov xeebntxwv yog Senpas, Havilas, Satas, La-amas, hab Satekas. La-amas cov xeebntxwv yog cov tuabneeg Senpas hab cov Dedaas.8Kuses muaj ib tug tub hu ua Nimelus, nwg yog thawj tug tuabneeg kws muaj fwjchim kaav tebchaws nyob huv nplajteb nuav.9Vaajtswv paab nwg, nwg txhaj ua tau ib tug tuabneeg tua nqaj kws nto npe heev, vim le nuav tej tuabneeg txhaj pheej has tas, “Thov tug Tswv ua rua koj kuas koj yog ib tug tuabneeg tua nqaj kws nyob nto npe ib yaam le Nimelus!”10Lub nroog Npanpiloos, lub nroog Elekhas thiab lub nroog Akas, yog thawj co nroog uas nws xub kav, peb lub nroog no puavleej nyob hauv lub tebchaws Npanpiloos.11Nwg tau tawm huv lub tebchaws ntawd moog rua huv tebchaws Axilias hab moog tsim lub nroog Nineves, lub nroog Lehaunpaus Iles, lub nroog Khalas12hab lub nroog Lesees kws nyob huv ntu nruab nraab ntawm lub nroog Nineves hab lub tuamceeb nroog Kalas.


  13Iziv cov xeebntxwv, mas yog cov Lidias, cov Anas, cov Lehas, cov Nafetus,14cov Pathelus, cov Kaselus hab Keletes; cov tuabneeg Filitees yog cov tuabneeg kws has lug sau nuav tej xeebntxwv.y


  15Kana-aas tug tub hlub yog Xidoos, hab Hethas yog yawmkoob ntawm cov tuabneeg kws tseem ris obtug lub xeem.  16Kana-aas yog yawmkoob ntawm cov Yenpus, cov Amaules, cov Kilekasis, 17cov Hivis, cov Alikis, cov Xinis,  18cov Alevas, cov Xemalis hab cov Hamathis. Cov Kana-aas muab faib ua tej xeem tso tawm nyag moog nyob nyag,19ua rua cov Kana-aas tug nrimteb kws pib ntawm Xidoos saab qaabteb moog txug ndlua rua Kelas kws ze rua ntawd Nkaxas, hab saab nubtuaj moog txug rua ntawm Xaudoos, Kaumaulas, Amas hab Xenpauyees kws nyob ze rua Lasas.20Ntawm nuav yog Haas cov xeebntxwv kws muab faib ua tej xeem hab tso nyag moog nyob muaj nyag ib lub tebchaws, nyag paab kws has nyag yaam lug.


  21Xees kws yog Yafej tug tijlaug, nwg yog yawmkoob ntawm cov tuabneeg Henplais.22Xees cov tub kws yog Elames, Asus, Apakesas, Lus, hab Alaas, puab puavleej yog yawmkoob ntawm cov tuabneeg kws ris puab lub xeem.23Alaas cov xeebntxwv yog cov Uxes, cov Hus, cov Nkethes hab cov Mesej,24Apakesas yog Selas txiv hab Selas yog Enpes txiv,25Enpes muaj ob tug tub: muaj ib tug hu ua Pelej,zrua qhov tam kws nwg ua neej nyob ntawd cov tuabneeg huv nplajteb nuav tau sis faib lawm, hab dlua le ib tug hu ua Yauketaas,26Yauketaas cov xeebntxwv yog cov Alamudas, cov Selefas, cov Haxemayes, cov Yelas,27cov Hadaulaas, cov Uxales, cov Nikelas,28cov Aunpales, cov Anpimales, cov Senpas,29cov Aufilis, cov Hayilas hab cov Yaunpas. Taagnrho cov nuav puayleej yog Yauketaas cov xeebntxwv.30Lub tebchaws kws puab nyob mas txij ndlua ntawm Masas moog txug rua ntawm Sefalas kws nyob tim lub laaj roob saab nubtuaj.31Cov nuav yog Xees cov xeebntxwv puab nyag moog nyob nyag ib lub tebchaws lawv le nyag xeem hab nyag paab kws has nyag yaam lug.


  32Taagnrho cov tuabneeg kws has taag lug nuav puavleej yog Nau-es cov xeebntxwv, ib tam dlhau rua ib tam lawv le puab tej tsaav tuabneeg. Tom qaab kws dlej nyaab nplajteb txhaj muaj ntau tsaav tuabneeg tawm moog nyob puv lub nplajteb nuav, puab yog Nau-es cov tub tej xeebntxwv.


  


  Chivkeeb 15


  Vaajtswv Cog lug rua Anplaas


  1Tom qaab ntawd Anplaas ua ywgtoog hab nov tug Tswv has rua nwg tas, “Anplaas, koj tsi xob ntshai. Kuv yuav ua dlaim hlau thaiv koj hab kuv yuav muab tej nqe zug kws zoo heev rua koj.”


  2Tabsis Anplaas teb has tas, “Tug Tswv kws kaav ib puas tsaav yaam, kuv yeej ibtxwm tsi muaj tub, koj yuav muab nqe zug zoo rua kuv ua dlaabtsi? Tug kws yuav tuav kuv tej qubtxeeg qubteg, ces yog Eli-exes kws yog tuabneeg Damaxesdnkaus xwb.3Koj tub tsi pub mivnyuas rua kuv, ntshai yuav kawg kuv muab kuv tej qubtxeeg qubteg tso rua kuv ib tug tubqhe kws yug huv kuv tsev ua tug tuav.”4Ces dlhau ntawd lug, nwg rov qaab nov tug Tswv has rua nwg ib zag ntxiv tas: “Tug tubqhe Eli-exes yuav tsi tau ua tug tuav koj tej qubtxeeg qubteg, koj tug tub kws koj yug txhaj yog tug kws yuav tuav koj tej qubtxeeg qubteg.”5Vaajtswv coj Anplaas tawm moog rua nrau zoov hab has rua nwg tas, “Koj tsaa qhovmuag saib sau ntuj hab suav cov nubqub sau saib koj suav puas txheeb, koj yuav muaj xeebntxwv coob npaumle tej nubqub ntawd ntaag.”


  6Anplaas txhaj ca sab ntsoov rua tug Tswv tej lug. Vim nwg muaj kev ca sab, tug Tswv txhaj txaus sab heev rua nwg hab suav has tas nwg yog ib tug tuabneeg ncaaj nceeg.


  7Ces tug Tswv has rua nwg tas, “Kuv yog tug Tswv kws coj koj kev tawm huv lub nroog Ules kws nyob huv tebchaws Npanpiloos lug, hab kuv yuav muab lub tebchaws nuav pub rua koj ua koj tug moog le.”


  8Tabsis Anplaas nug has tas, “Tug Tswv kws kaav ib puas tsaav yaam, yuav ua le caag kuv txhaj paub has tas, lub tebchaws nuav yog kuv tug tag?”


  9Tug Tswv teb has tas, “Koj ca le coj ib tug nyuj, ib tug tshis hab ib tug laug yaaj, mas peb tug tsaj nuav ib tug twg yuavtsummuaj noobnyoog peb xyoos, ib tug nquab dlawb hab ib tug nquab nyeg tuaj fij rua kuv.”10Anplaas coj tej tsaj nuav tuaj tua fij rua Vaajtswv, hab muab tej tsaj ntawd phua ua ob saab, muab ib saab tso rua ib qho ua ob leej sis ncaag zog, tabsis nwg tsi phua ob tug noog.11Thaus dlaav npoj yaa lug tsaws rua sau cov nqaj ntawd, nwg txawm muab tej dlaav ntawd lawv yaa huv tuabsi lawm.


  12Thaus kws lub nub yuav poob qho, Anplaas txawm tsaug zug heev, hab muaj ib qho tsaus nti lug roog nkaus nwg ua rua nwg ntshai kawg le.13Tug Tswv has rua nwg tas, “Koj tej xeebntxwv yuav moog nrug cov tuabneeg txawv tebchaws nyob, puab yuav moog ua luas qhev nyob lub tebchaws ntawd hab yuav raug kev quabyuam tsimtxom moog txug plaub puas xyoo.14Tabsis kuv yuav rau txim rua tsaav tuabneeg kws quabyuam puab ua qhev ntawd, hab thaus puab tawm huv lub tebchaws ntawd lug, puab yuav nqaa nyaj txag txhua yaam ntau heev nrug puab lug.15Tabsis koj yuav ua neej nyob laug nkoog, kaaj sab lug moog txug nub tuag, hab koj tej xeebntxwv yuav coj koj lub cev moog log.16Tom qaab kws dlhau plaub tam tuabneeg lawm, koj cov xeebntxwv yuav tau rov qaab lug rua ntawm nuav, rua qhov kuv yuav tsi ntab cov tuabneeg Amaules tawm moog txug thaus puab ua kev phem kev qas kuas txaus kuv rau txim rua puab tsaiv.”


  17Thaus nub poob qho hab tsaus ntuj kag lawm, taamsim ntawd txawm muaj ib cub tawg nchu paa auv nab hab ib teg tsau cig laam lug tshwm lug phua plhawv kem nruab nraab ntawm cov nqaj tsaj ntawd moog lawm.18Nub ntawd tug Tswv txawm coglug tseg rua Anplaas has tas, “Kuv yuav muab taagnrho lub tebchaws nuav pub rua koj cov xeebntxwy, txij ndlua ntawm Iziv nrim teb lug moog txug ndlua rua ntawm tug Dlej Efalates,19dlua le ntawd, kuv tseem muab cov Kenis, cov Kenixis, cov Kamoos,20cov Hitis, cov Pelixes, cov Lefayees,21cov Amaules, cov Kana-aas, cov Kikasis hab cov Yenpus tej tebchaws pub rua koj cov xeebntxwv huv tuabsi.”


  


  Chivkeeb 16


  Hankas hab Yisamayees


  1Xalais kws yog Anplaas tug quaspuj yeej ibtxwm xeeb tsi taug tub le. Tabsis nwg muaj ib tug ntxhais qhev kws yog tuabneeg Iziv hu ua Hankas,2ces Xalais txawm has rua Anplaas tas, “Tug Tswv tseem tsi tau pub kuv muaj mivnyuas. Koj ca le moog nrug kuv tug ntxhais qhev pw, tej zag nwg yuav muaj taug mivnyuas rua kuv.” Anplaas pum zoo ua lawv le Xalais has ntawd.3Yog le ntawd, Xalais txhaj muab Hankas rua Anplaas ua namyau. (Qhov nuav yog tom qaab kws Anplaas tub lug nyob rua huv tebchaws Kana-aas tau kaum xyoo lawm.)4Anplaas moog nrug Hankas pw, ces Hankas txawm xeeb tub. Thaus Hankas paub tas nwg xeeb tub lawm, nwg txawm khaavtheeb heev hab saib tsi taug Xalais.


  5Ces Xalais has rua Anplaas has tas, “Tub yog vim koj ntaag Hankas txhaj le saib tsi taug kuv.eKuv yog tug kws muab nwg rua koj, tabsis txij thaus nwg paub has tas nwg xeeb tub lawm, nwg txawm ca le saib tsi taug kuv. Thov kuas tug Tswv txav txim rua wb, saib yog koj ua txhum lossis yog kuv ua txhum!”


  6Anplaas teb has tas, “Nwg yog koj tug ntxhais qhev kws koj tswjfwm, koj ca le ua rua nwg lawv le koj pum zoo.” Ces Xalais txhaj le tsimtxom Hankas heev, Hankas txhaj le tsiv lawm.


  7Tug Tswv tug timtswv lug ntsib Hankas rua ntawm ib tug dlej txhawv kws nyob huv taj suabpuam ntawm txujkev kws moog rua huv lub nroog Sules8hab nug has tas, “Hankas kws yog Xalais tug ntxhais qhev, koj tuaj dlaabtsi ntawm nuav hab koj yuav moog qhov twg?”


  Hankas teb has tas, “Tub yog kuv tsiv Xalais kws yog kuv tug tswv.”9Tug timtswv has tas, “Koj ca le rov qaab moog cuag Xalais, hab ua nwg tug ntxhais qhev xwb.”10Ces tug timtswv rov has ntxiv tas “Kuv yuav pub rua koj muaj xeebntxwv coob heev, kuas tsi muaj leejtwg yuav suav txheeb le.11Koj yuav yug tau ib tug tub, hab koj yuav tis nwg lub npe hu ua Yisamayees,frua qhov tug Tswv tub nov koj lub suab quaj vim koj txujkev txomnyem sab lawm.12Tabsis koj tug tub yuav ua lub neej le tug neeg luav qus, nwg yuav tawmtsaam txhua leej txhua tug, hab txhua leej txhua tug yuav tawmtsaam nwg. Nwg yuav ua tuabneeg twmzeej tsi nrug kwvtij nyob ua ke.”


  13Hankas xaav has tas, “Puas yog kuv pum Vaajtswv tag, hab kuv tseem muaj sa nyob qha txug zaaj nuav?”gYog le ntawd, nwg txhaj tis npe rua tug Tswv kws nrug nwg has lug ntawd tas, “Tug Tswv kws Pum.”14Vim le ntawd tuabneeg txhaj hu lub qhov tshij kws nyob nruab nraab ntawm Kades hab Npeledis has tas, “Tug kws Pum Kuv hab tug kws Muaj Sa Nyob lub Qhov Tshij.”


  15Hankas yug tau ib tug tub rua Anplaas, hab Anplaas tis tug tub ntawd lub npe hu ua Yisamayees.16Lub sijhawm ntawd Anplaas noobnyoog muaj yim caum rau xyoo.


  


  Chivkeeb 17


  Kevcai Txav Ua Cim Cog Tseg


  1Thaus Anplaas noobnyoog muaj cuaj caum cuaj xyoos, tug Tswv tau rov lug tshwm rua nwg pum hab has tas, “Kuv yog Vaajtswv tug kws muaj fwjchim luj kawg nkaus. Koj ca le noog kuv lug hab ua lub neej ncaaj nceeg moog kuas taag koj simneej.2Kuv yuav coglug tseg rua koj hab yuav pub kuas koj muaj xeebntxwv coob heev."3Anplaas txawm txhus caug ndlua nyo hau ua ntsejmuag ti nkaus aav, hab Vaajtswv has tas,4“Tej lug kws kuv cog tseg rua koj muaj le nuav: Koj yuav tau ua ntau tsaav tuabneeg tug yawmkoob.5Koj lub npe yuav tsi hu ua Anplaas ntxiv lawm, tabsis yuav hu ua Anplahaas,hrua qhov kuv tsaa koj ua ntau tsaav tuabneeg tug yawmkoob.6Kuv yuav pub kuas koj muaj xeebntxwv fuamvaam coob heev. Koj tej xeebntxwv yuav moog ua ntau tsaav tuabneeg, hab muaj qee leej yuav ua vaajntxwv.


  7“Kuv yuav ceev kuv tej lug cog tseg rua koj hab koj tej xeebntxwv moog lawm yaav tomntej ib tam dlhau rua ib tam kws yog cov lug cog tseg moog ibtxhis tsi kawg le. Kuv yuav yog koj tug Vaajtswv hab koj tej xeebntxwv tug Vaajtswv.8Kuv yuav muab lub tebchaws kws taamsim nuav koj tseem ua tuabneeg poob tebchaws nyob nuav pub rua koj hab koj tej xeebntxwv. Taagnrho lub tebchaws Kana-aas nuav yuav yog koj tej xeebntxwv le moog ibtxhis, hab kuv yuav yog puab tug Vaajtswv.”


  9Vaajtswv has rua Anplahaas has tas, “Koj yuavtsum ceev cov lug cog tseg nuav, rua koj hab koj tej xeebntxwv ib tam dlhau rua ib tam moog ibtxhis le.10Koj hab koj tej xeebntxwv yuavtsum ua kevcai txav tawv rua txhua tug txivneej.11-12Txij nub nua moog lawm yaav tom ntej koj yuavtsum muab txhua tug mivnyuas tub ua kevcai txav tawv thaus nwg noobnyoog muaj yim nub, tsi has tej tubqhe kws yug huv mej tsev hab tej tubqhe kws mej yuav ntawm lwm tsaav tuabneeg lug ua kevcai txav huv tuabsi. Txuj kevcai nuav yog lub cim tseemceeb ntawm lu lug cog tseg rua koj hab kuv.13Txhua tug yuavtsum tau ua kevcai txav tawv, hab txuj kevcai txav ntawm nqaj tawv nuav txhaj ua lub cim qha has tas, kuv cov lug cog tseg rua mej yeej nyob moog ibtxhis.14Txhua tug txivneej kws nwg tsi tau ua kevcai txav tawv yuav tau muab nwg rhu tawm huv kuv tsaav tuabneeg, rua qhov nwg tsi ceev lu lug cog tseg ntawd.”


  15Vaajtswv has rua Anplahaas tas, “Koj tsi xob hu koj tug quaspuj ua Xalais lawm, txij nub nua moog koj yuavtsum hu nwg lub npe ua Xalas lawm xwb.16Kuv yuav foom koob moov rua nwg hab kuv yuav pub nwg muaj ib tug tub rua koj. Kuv yuav foom koob moov rua nwg hab nwg yuav tau ua ntau tsaav tuabneeg leej nam, hab nwg tej xeebntxwv yuav muaj qee leej sawv ua vaajntxwv.17Anplahaas txawm txhus caug ndlua nyo hau ua ntsejmuag ti nkaus aav, tabsis tseem luag tuabywv huv sab thaus nwg xaav txug has tas, “Yuav ua le caag tug tuabneeg kws noobnyoog muaj ib puas xyoo lawm tseem muaj taug mivnyuas? Xalas tub muaj cuaj caum xyoo lawm, nwg tseem yuav xeeb taug tub hab los?”18Anplahaas has rua Vaajtswv has tas, “Thov koj ca le foom koob moov rua Yisamayees xwb.”


  19Ces Vaajtswv has tas, “Tsi yog le ntawd, Xalas kws yog koj tug quaspuj yuav yug ib tug tub rua koj hab koj yuavtsum tis nwg lub npe hu ua lxaj.iKuv yuav ceev kuv tej lug cog tseg nrug nwg hab nwg cov xeebntxwv moog ibtxhis. Yog lu lug cog tseg kws nyob moog ibtxhis tsi kawg le.20Kuv nov tej lug kws koj tau thov kuv has txug Yisamayees, yog le ntawd, kuv yuav foom koob moov rua nwg hab pub kuas nwg muaj tubki hab xeebntxwv coob heev. Nwg yuav ua kaum ob tug vaajntxwv leej txiv, hab kuv yuav pub kuas nwg tej xeebntxwv ua ib tsaav tuabneeg tseemceeb.21Tabsis kuv yuav ceev kuv tej lug cog tseg nrug koj tug tub Ixaj, yog tug kws lwm xyoo rov txug lub caij nuav Xalas yuav yug rua koj.”22Thaus Vaajtswv has taag rua Anplahaas lawm, nwg txawm ncaim Anplahaas moog lawm.


  23Anplahaas ua lawv le Vaajtswv has, tuab nub ntawd xwb nwg txawm ua kevcai txav tawv rua nwg tug tub Yisamayees hab lwm tug txivneej kws nyob huv nwg lub tsev, taagnrho tej tubqhe kws yug huv nwg tsev hab tej tubqhe kws muab nyaj yuav lug huv tuabsi.24Anplahaas ua kevcai txav tawv thaus nwg muaj noobnyoog cuaj caum cuaj xyoos,25hab nwg tug tub Yisamayees ua thaus muaj kaum peb xyoos.26Obtug puavleej ua kevcai txav rua tuab nub ntawd,27hab tuab txhij nrug Anplahaas cov tubqhe txhua tug huv tuabsi.


  


  Chivkeeb 18


  Anplahaas tug Tub Kws Vaajtswv Coglug Tseg


  1Tug Tswv lug tshwm rua Anplahaas pum ntawm cov ntoo xeeb huv thaaj chaw Maales. Nub ntawd tshaav ntuj kub heev nwg txhaj tawm tuaj nyob ntawm nwg lub qhovrooj tsev ntaub,2nwg tsaa qhovmuag saib pum peb tug txivneej sawv nreg nreeg tod, Thaus nwg pum dlheev puab, nwg txawm sawv tseeg moog cuag puab. Nwg txhus caug ndlua nyo ua ntsejmuag ti nkaus aav,3nwg has tas, “Kuv tug tswv. yog mej txaus sab rua kuv, thov tsi xob dlhau ntawm mej tug tubkhai nuav moog; kuv nyob ntawm nuav yuav tu mej.4Ca kuv moog nqaa mivntsiv dlej tuaj rua mej ntxuav kutaw tsaiv, thov mej su huv qaab tsob ntoo nuav kuas lug sav.5Kuv tseem yuav moog nqaa mivntsiv zaub mov tuaj rua mej noj, mej txhaj yuav muaj zug taug kev moog ntxiv. Mej tub tuaj txug ntawm kuv tsev nuav lawm, thov ca kuv tu mej tsaiv.”


  Puab teb has tas, “Koj ca le moog ua lawv le koj has.”


  6Anplahaas maaj ceev nrooj rov moog rua huv tsev ntaub hab has rua Xalas has tas, “Kawgkag, koj ca le moog muab ib naab moov nplej kws zoo tshaaj plawg, lug puab ua ncuav hab muab cub.”7Ces Anplahaas txawm dlha loo moog rua nraag paab tsaj hab nteg tau ib tug mivnyuas nyuj tseem mog hab rog rog, coj lug rua ib tug tubkhai, kuas nwg muab tua hab ua kawgkag kuas sav.8Nwg txhaj muab mivntsiv roj mig nyuj qhuav, mivntsiv kua mig nyuj, hab cov nqaj kws hau tau sav lawm, coj moog rau kag rua ntawm cov txivneej ntawd xubndlag. Anplahaas rau zaub rau mov rua puab noj huv qaab tsob ntoo ntawd.


  9Ces puab nug Anplahaas has tas, “Xalas kws yog koj tug quaspuj nyob qhov twg?”


  Anplahaas teb has tas, “Xalas nyob huv tsevntaub,”


  10Puab cov ntawd muaj ib tug has rua Anplahaas has tas, “Cuaj hlis tom ntej nuav j kuv yuav rov qaab tuaj dlua, hab Xalas kws yog koj tug quaspuj yuav yug tau ib tug miv tub.”


  Xalas sawv saab huv lub qhovrooj tsevntaub kws ncaaj ntawm Anplahaas nrausqaum, noog puab sis thaam.11Anplahaas hab Xalas tub laug heev lawm, hab Xalas tub tseg tsi coj khaub dluag le lawm.12Yog le ntawd, Xalas txhaj luag tuabywv hab xaav has tas, “Nwgnuav kuv laug heev hab tub dlhau noobnyoog muaj mivnyuas lawm, kuv tseem yuav muaj taug kev zoo sab hab los? Kuv tug quasyawg los kuj laug lawm hab.”


  13Ces tug Tswv nug Anplahaas has tas, “Vim le caag Xalas luag hab has tas, ‘Kuv laug npaum le nuav lawm, kuv tseem yuav muaj taug mivnyuas hab los?’14Tug Tswv yeej ua tau ib puas tsaav yaam huv tuabsi, lawv le kuv tau has lawm, cuaj hlis tom ntej nuav kuv yuav rov tuaj dlua, hab Xalas yeej yuav yug tau ib tug miy tub.”


  15Xalas ntshai heev, nwg txhaj tsi leeg has tas nwg tau luag, nwg has tas, “Kuv tsi tau luag as.” Tug Tswv teb has tas, “Tseeb tag, koj tub luag tuabywv huv sab lawm.”


  Anplahaas Thov Vaajtswv rua lub Nroog Xaudoos


  16Tom qaab ntawd peb tug txivneej txawm sawv kev moog rua ntawm ib qhov chaw kws ntxim puab yuav saib pum lub nroog Xaudoos, Anplahaas txawm xaa puab sawv kev hab nrug puab moog.17Hab tug Tswv xaav has tas, “Kuv yuav tsi zais tej kws kuv taabtom yuav ua ntawd rua Anplahaas.18Nwg cov xeebntxwv yuav tau ua ib tsaav tuabneeg tseemceeb hab muaj fwjchim heev, hab kuv yuav foom koob moov ntawm nwg moog rua txhua tsaav tuabneegkkws nyob thoob nplajteb.19Kuv tau xaiv nwg kuas nwg yuavtsum qha nwg cov tub hab cov xeebntxwv kuas noog kuv lug, ua zoo hab ua ncaaj ua nceeg. Yog puab ua le ntawd, mas kuv yuav ua txhua yaam rua nwg lawv le kuv tau coglug tseg ca lawm.”


  20Ces tug Tswv has rua Anplahaas has tas, “Muaj lug tsi zoo tuaj tawmtsaam lub nroog Xaudoos hab lub nroog Kaumaulas, ob lub nroog ntawd tej kev txhum luj kawg le.21Kuv txhaj lug saib, saib puas muaj tseeb lawv le tej lug kws kuv nov ntawd.”


  22Ces ob tug txivneej txawm sawv kev moog rua huv lub nroog Xaudoos lawm, tabsis tug Tswv tseem nrug Anplahaas nyob.23Anplahaas txaav zog moog ze rua ntawm tug Tswv hab nug has tas, “Koj yuav ua kuas cov tuabneeg tsi muaj txim nrug cov tuabneeg muaj txim raug kev puamtsuaj taag huv tuabsi los?24Yog muaj tsib caug leej kws yog tuabneeg ncaaj nceeg nyob huv lub nroog ntawd, koj puas yuav ua kuas lub nroog ntawd raug kev puamtsuaj? Koj txawm yuav tsi tseg lub nroog ntawd nyob kuas tsib caug leej kws ncaaj nceeg ntawd dlim los?25Tseeb tag, koj yeej tsi muab cov tuabneeg ncaaj nceeg tua nrug cov tuabneeg txhum ib zag le, Yog koj ua le ntawd, cov tuabneeg ncaaj nceeg yuav raug txim nrug cov tuabneeg txhum ua ke. Koj yeej yuav tsi ua le ntawd. Tug kws txav txim rua tej tuabneeg nplajteb tagnrho yeej yog tug kws txav txim ncaaj nceeg xwb.”


  26Tug Tswv teb has tas, “Yog kuv pum muaj txug tsib caug leej kws ncaaj nceeg nyob huv lub nroog Xaudoos, kuv yuav tseg tsi tua cov tuabneeg kws nyob huv lub nroog vim tsib caug leej kws ncaaj nceeg ntawd,”


  27Anplahaas rov has ntxiv tas, “Tug Tswv, thov koj zaam txim rua kuv qhov kws kuv muaj lub sab tawv rov has koj dlua ib zag ntxiv, tug Tswv, kuv yog tuabneeg xwb, tub tsi tsimnyog kuv has ib yaam dlaabtsi rua koj le.28Tabsis yog has tas muaj txug plaub caug tsib leeg kws ncaaj nceeg, yog tsi muaj txug tsib caug leej ne, koj yeej yuav ua kuas lub nroog ntawd puamtsuaj taag huv tuabsi, vim tu tsib leeg ntawd xwb los?”


  Tug Tswv teb has tas, “Yog kuv pum muaj plaub caug tsib leeg kws ncaaj nceeg nyob rua huv, kuv yuav tsi ua kuas lub nroog ntawd puamtsuaj.”


  29Anplahaas rov has dlua ntxiv has tas, “Yog muaj txug plaub caug leej nyob rua huv xwb ne?”


  Tug Tswv teb has tas, “Yog kuv pum muaj plaub caug leej nyob rua huv, kuv yuav tsi ua kuas lub nroog ntawd puamtsuaj.”


  30Anplahaas rov has dlua tas, “Tug Tswv, thov koj tsi xob chim, rua qhov kuv xaav rov has dlua. Yog has tas muaj txug peb caug leej nyob huv xwb ne, koj tsua yuav ua le caag rua?”


  Tug Tswv teb has tas, “Yog kuv pum muaj peb caug leej nyob rua huv, kuv yuav tsi ua kuas lub nroog puamtsuaj.”


  31Anplahaas has tas, “Thov koj zaam txim rua kuv, rua qhov kuv muaj lub sab tawv rov thov koj dlua ib zag ntxiv. Yog has tas muaj neeg nkaum leej nyob rua huv xwb ne?”


  Tug Tswv teb has tas, “Yog kuv pum muaj neeg nkaum leej nyob rua huv, kuv yuav tsi ua kuas lub nroog puamtsuaj.”


  32Anplahaas has tas, “Tug Tswv, thov koj tsi xob chim lauj, kuv thov has ib zag ntxiv xwb. Yog has tas muaj kaum leej nyob rua huv xwb ne, koj tsua yuav ua le caag rua?”


  Tug Tswv teb has tas, “Yog kuv pum muaj kaum leej nyob rua huv, kuv yuav tsi ua kuas lub nroog puamtsuaj.”33Tom qaab kws tug Tswv nrug Anplahaas thaam taag lawm, nwg txawm sawv kev moog, hab Anplahaas txawm rov qaab lug tsev lawm.


  


  Chivkeeb 19


  Lub Nroog Xaudoos Tej Kev Txhum


  1Thaus ob tug timtswv moog txug rua huv lub nroog Xaudoos tub yuav tsaus ntuj, Lauj tseem taabtom nyob ntawm roojvaag nroog. Thaus nwg pum dlheev obtug, nwg txawm sawv tseeg moog cuag obtug. Nwg moog txhus caug ndlua ntawm obtug xubndlag 2hab has tas, “Ob tug tswv, kuv tuaj ntawm nuav yog yuav tu meb. Thov meb moog su huv kuv tsev, Meb lug ntxuav kutaw hab pw ib mos huv kuv tsev. Pigkig kaaj ntug meb maam le sawv ntxuv moog.”


  Tabsis obtug teb has tas, “Wb tsi moog, mo nuav wb yuav pw ntawm tshaavpuam huv lub plawv nroog nuav xwb.”


  3Vim Lauj muaj sab caw obtug tag, obtug txhaj nrug Lauj moog su huv nwg tsev. Lauj kuas nwg cov tubkhai ci ncuav hab ua zaub ua mov qaab rua ob tug qhua ntawd noj. Thaus ua tau sav lawm obtug txhaj le noj mo.


  4Thaus ob tug qhua tseem tsi tau nce chaw pw, taagnrho tej txivneej kws nyob huv lub nroog Xaudoos, tsi has laug hab hluas, puavleej dlha nroo ntwg tuaj vij nkaus Lauj lub tsev.5Puab hu Lauj tawn tuaj hab nug has tas, “Ob tug txivneej kws mo nuav tuaj su huv koj tsev nyob qhov twg? Ca le coj obtug tawm tuaj rua peb, peb yuav ntxag obtug.”


  6Lauj tawn moog rua saab nrau hab muab qhovrooj kaw rua.7Lauj has rua puab tas, “Cov phoojywg, thov mej tsi xob ua phem le nuav lauj!8Mej noog kuv has, kuv muaj ob tug ntxhais tseem yog nkauj xwb tsi tau thaam dlua hluas nraug le. Thov ca kuv coj obtug tuaj rua mej, hab mej xaav ua le caag rua obtug los mej ca le ua lawv le mej sab nyam. Tabsis thov mej tsi xob ua le caag rua ob tug txivneej ntawd, obtug tuaj ua qhua txug huv kuv tsev, kuv yuavtsum tsomkwm obtug.”


  9Tabsis puab teb Lauj has tas, “Nyuas tuabneeg txawv tebchaws ko, ca le txaav kev rua peb! Koj yog leejtwg, koj muaj cai tuaj cheem peb ua dlaabtsi? Ca le txaav kev. Yog koj tsi txaav kev, peb yuav ua phem rua koj tshaaj peb ua rua obtug hab.” Puab ca le thawb ntag Lauj rov qaab hab naam zog moog tsoo kuas qhovrooj tawg.10Tabsis ob tug txivneej kws nyob huv tsev qheb hlo qhovrooj moog nqug kag Lauj rov qaab lug rua huv tsev hab muab qhovrooj kaw nkaus rua.11Ces taamsim ntawd obtug txawm ua rua cov txivneej kws nyob saab nrau dligmuag taag huv tuabsi, puab txhaj tsi pum kev nrhav lub qhovrooj.


  Lauj Tsiv Tawm huv Lub Nroog Xaudoos


  12Ob tug txivneej ntawd has rua Lauj has tas, “Yog koj tseem tshuav tej tub, tej ntxhais, tej vauv, lossis kwvtij neejtsaa kws nyob huv lub nroog nuav, kuas puab ca le tawn tsiv taamsim nuav moog,13rua qhov wb taabtom yuav ua kuas lub nroog nuav puamtsuaj moog. Tug Tswv tau nov has tas cov tuabneeg huv lub nroog nuav ua phem ua qas kawg nkaus le, nwg txhaj khaiv wb lug rhuav lub nroog Xaudoos nuav kuas puamtsuaj.”


  14Ces Lauj txawm moog has rua ob tug tub hluas kws qhab nwg ob tug ntxhais lawm has tas, “Meb ca le tsiv tawn huv lub nroog nuav noog, rua qhov tug Tswv taabtom yuav rhuav lub nroog nuav kuas puantsuaj.” Tabsis obtug xaav has tas, yog Lauj laam tso dlaag xwb.


  15Thaus kaaj ntug txoog ob tug tintswv tub lug txhib kuas Lauj maaj nrooj ntaag. Obtug has tas, “Kawgkag maj! Ca le coj koj quaspuj hab koj ob tug ntxhais tawn taamsim nuav, mej txhaj yuav tsi tuag thaus lub nroog nuav raug kev puamtsuaj.”16Lauj tseen pheej ua xyem xyaav. Txawn le ntawd los tug Tswv tseem taabncuab Lauj heev, yog le ntawd, ob tug txivneej txhaj tuav Lauj, Lauj quaspuj hab Lauj ob tug ntxhais teg hab coj puab tawn huv lub nroog moog.17Ces ib tug timtswv txawm has tas, “Tsiv tag kuas dlim! Tsi xob tig saib rov tom qaab hab tsi xob su huv lub haav nuav. Tsiv moog kuas nto plawg sau cov ncov roob mej txhaj yuav tsi tuag.”


  18Tabsis Lauj teb has tas, “Tug Tswv, thov tsi xob ca peb tsiv moog rua tid.19Koj hlub kuv kawg nkaus hab tub cawm kuv txujsa dlim lug txug txij nua lawm. Tabsis cov ncov roob ntawd nyob dleb heev, ntshai tsaam kev tuag caum cuag kuv, hab kuv tuag ua ntej kuv moog txug tid.20Koj puas pum lub nyuas nroog tid? Lub nroog ntawd txhaj nyob ze dlua xwb. Thov ca kuv moog lawm tid, koj yeej pum has tas yog lub nroog miv, hab yuav cawm tau kuv txujsa.”


  21Nwg teb has tas, “Tau los mas, kuv pum zoo ntaag. Kuv yuav tsi ua kuas lub nroog tid puamtsuaj.22Kawgkag! Ca le moog! Kuv tog tsi ua ib yaam dlaabtsi moog txug thaus kws koj tsiv moog txug tid tsaiv.”


  Rua qhov Lauj hu lub nroog tid ua lub nroog miv, txhaj muab lub nroog ntawd hu ua Xau-as.


  Xaudoos hab Kaumaulas Raug Puamtsuaj


  23Thaus Lauj tsiv moog txug ndlua tim lub nroog Xau-as taabtom nub tawm plawg tim npoo ntuj.24Taamsim ntawd tug Tswv tso suavtawg leejfaaj poob sau ntuj lug kub lub nroog Xaudoos hab lub nroog Kaumaulas,25txhaj ua rua ob lub nroog ntawd hab taagnrho lub taj nraag, nrug tej tuabneeg kws nyob rua huv hab txhua yaam nroj tsuag qoobloo kws tuaj huv thaajtsaam ntawd raug puamtsuaj taag.26Tabsis Lauj tug quaspuj tig saib tom qaab, nwg txawm ca le khov kag ua ib tug ncej ntsev.


  27Nub tom qaab, thaus sawv ntxuv Anplahaas maaj ceev nrooj moog rua tom qhov chaw kws nwg sawv tim ntsej tim muag ntawm tug Tswv.28Nwg tsaa qhovmuag saib lub nroog Xaudoo lub nroog Kaumaulas taagnrho rua lub taj nraag ntawd, nwg pum paa tawg nchu auv nab huv thaajtsaam ntawd tuaj, cuag nkaus le hlawv ib dlaim teb.29Txawm yog Vaajtswv rhuav ob lub nroog huv lub taj nraag kws Lauj nyob ntawd puamtsuaj taag lawm los nwg tseem ncu ntsoov Anplahaas rua nruab sab hab tso kev rua Lauj tsiv kuas dlim txujkev puamtsuaj.


  Cov Ruau-am hab Cov Amoos


  30Vim qhov kws Lauj ntshai nyob huv lub nroog Xau-as, nwg hab nwg ob tug ntxhais txhaj tsiv moog nyob huv lub qhov tsua peg cov ncov roob.31Tug ntxhais hlub has rua nwg tug namhluas tas, “Wb txiv tub laug heev lawm, hab nyob thoob plawg huv nplajtebmnuav tsi muaj txivneej tuaj yuav wb kuas wb muaj mivnyuas le lawm.32Ca le lug, wb muab cawv txiv maab rua txiv hau kuas qaug, ces wb moog nrug txiv pw kuas wb muaj mivnyuas.33Mo ntawd obtug txawm muab cawv txiv maab rua leej txiv haus, ces tug ntxhais hlub txhaj moog nrug nwg txiv pw. Leej txiv qaug cawv heev nwg txhaj tsi paub has tas nwg tug ntxhais lug nrug nwg pw.


  34Nub tom qaab tug ntxhais hlub has rua nwg tug namhluas tas, “Naag mo kuv tub moog nrug txiv pw lawm, ib chim tsaus ntuj wb rov muab cawv rua txiv hau dlua, ces koj tsua moog nrug nwg pw. Ua le ntawd wb nyag txhaj muaj nyag mivnyuas lug ntawm wb txiv.”35Yog le ntawd, obtug rov muab cawv txiv maab rua leej txiv haus dlua, ces tug ntxhais yau txhaj moog nrug leej txiv pw. Leej txiv kuj rov qaug cawv heev nwg txhaj tsi paub has tas nwg tug ntxhais lug nrug nwg pw.36Yog le ntawd, Lauj ob tug ntxhais txhaj xeeb tub lug ntawm obtug txiv.37Lauj tug ntxhais hlub txawm yug tau ib tug tub, nwg muab tis npe hu ua Mau-am.nMau-am yog yawmkoob rua tsaav tuabneeg Mau-am lug txug najnub nua.38Lauj tug ntxhais yau los yug tau ib tug tub hab, nwg muab tis npe hu ua Npeenamis.oNwg txhaj yog tsaav tuabneeg Amoos tug yawmkoob lug txug najnub nua.


  


  Chivkeeb 20


  Anplahaas hab AnpimeLej


  1Anplahaas tsiv tawm ntawm thaaj chaw Maales moog rua nraag yaav qaabteb Kana-aas hab moog nyob rua ntawm ntu nruab nraab lub nroog Kades hab Sus lawm. Thaus ntawd nwg lug nyob rua huv lub nroog Nkelas tau ib ntus,2hab nwg has tas, Xalas kws yog nwg tug quaspuj yog nwg tug muam xwb. Yog le ntawd, Vaajntxwv Anpimelej kws kaav lub nroog Nkelas txawm has kuas coj Xalas moog rua nwg.3Muaj ib mos Vaajtswv tau lug tshwm rua Vaajntxwv Anpimelej pum huv nruab npau suav hab has tas, “Koj yuav raug tua tuag, rua qhov koj tau coj tug quaspuj nuav lug, nwg tub muaj quasyawg lawm.”


  4Tabsis Anpimelej yeej tsi tau txaav moog ti Xalas le, nwg txhaj has tas, ‘Tug Tswv, kuv tub tsi tau ua txhum! Koj txawm yuav tua kuv hab kuv cov pejxeem povtseg ntaag los?5Anplahaas los yeej has tas Xalas yog nwg tug muam, hab Xalas los yeej has ib yaam nkaus le ntawd. Kuv tau ua tej nuav vim kuv tsi paub, hab kuv yeej tsi tau ua txhum le.”


  6Vaajtswv teb has tas, “Yog tag, kuv yeej paub koj ua tej nuav vim qhov kws koj tsi paub hab koj tsi tau ua txhum dlaabtsi, yog le ntawd, kuv txhaj tsi pub koj moog kov Xalas hab ua txhum tawmtsaam kuv.7Ca le xaa tug quaspuj ko rov qaab moog rua nwg tug quasyawg taamsim nuav. Nwg yog ib tug cevlug, nwg yuav thov Vaajtswv rua koj, koj txhaj yuav tsi tuag. Tabsis yog koj tsi xaa nwg rov qaab, kuv qha tseeb rua koj has tas, koj yeej yuav tuag moog, koj hab koj tsoom pejxeem yuav tuag taag huv tuabsi.”


  8Taagkig sawv ntxuv Anpimelej hu taagnrho nwg cov numtswv tuaj hab nwg qha tej kws tau tshwmsim ntawd rua puab noog, mas ua rua puab ntshai kawg le.9Ces Anpimelej txhaj hu Anplahaas tuaj hab nug has tas, “Vim le caag koj ua tej nuav rua peb? Kuv tau ua txhum dlaabtsi rua koj, koj txhaj coj tej kev puamtsuaj nuav lug rua kuv hab kuv lub tebchaws? Tej kws koj ua rua kuv nuav yeej tsi tsimnyog ua kag le.10Vim le caag koj txhaj ua le nuav?”


  11Anplahaas teb has tas, “Kuv xaav has tas tsi muaj ib tug tuabneeg kws fwm Vaajtswv nyob huv lub nroog nuav, nyob tsaam puab yuav tua kuv povtseg hab yuav kuv tug quaspuj.12Nwg yeej yog kuv tug muam tag le. Nwg hab kuv yeej koom ib leeg txiv, tabsis wb nyag muaj nyag nam, hab kuv yuav nwg ua kuv tug quaspuj.13Yog le ntawd, thaus Vaajtswv has kuas kuv tso kuv txiv tej vaajtse tseg tawm moog nyob rua lwm lub tebchaws, kuv txhaj has rua nwg tas, ‘Koj yuavtsum ua ncaaj nceeg rua kuv hab qha txhua leej txhua tug paub has tas kuv yeej yog koj tug nug.’"


  14Ces Anpimelej txhaj tso Xalas rov qaab lug rua Anplahaas, hab nwg tseem muab yaaj, muab tshis, muab nyuj, muab tubqhe hab ntxhais qhev pub rua Anplahaas.15Anpimelej has rua Anplahaas has tas, “Taagnrho tej cheebtsaam aav nuav puavleej yog kuv le, koj yuav nyob qhov twg los tau taag lawv le koj sab nyam.”16Nwg tsua has rua Xalas has tas, “Kuv muab ib txheeb dlaim nyaj rua koj tug nug, ua povthawj rua txhua tug kws nrug koj nyob ua ke pum has tas, koj tsi tau ua txhum. Kuas txhua tug paub has tas koj yeej tsi tau ua txhum tag.”


  17-18Vim tej nuav tau tshwmsim lug rua Xalas kws yog Anplahaas tug quaspuj, tug Tswv txhaj ua rua txhua tug quaspuj kws nyob huv Anpimelej lub loog xeeb tsi taug tub le. Yog le ntawd, Anplahaas txhaj thov Vaajtswv rua Anpimelej, Vaajtswv paab khu Anpimelej zoo hab tseem khu Anpimelej tug quaspuj hab nwg tej ntxhais qhev zoo huv tuabsi, puab txhaj rov muaj taug mivnyuas.


  


  Chivkeeb 21


  Yug Ixaj


  1Tug Tswv foom koob moov rua Xalas lawv le tej lug kws nwg tau cog tseg lawm,2Xalas txhaj xeeb tub hab yug tau ib tug tub rua Anplahaas thaus kws Anplahaas laug heev lawm. Tug tub nuav yug lawv le lub caij kws Vaajtswv teem tseg ca lawm.3Anplahaas txhaj tis tug tub ntawd lub npe hu ua lxaj,4ces thaus Ixaj noobnyoog muaj yim nub, Anplahaas txhaj muab nwg ua kevcai txav tawv, lawv le Vaajtswv tau saamfwm tseg lawm.5Anplahaas noobnyoog muaj ib puas xyoo rua thaus yug Ixaj.6Xalas txhaj has tas, “Vaajtswv tau muab txujkev zoo sab hab lub ntsejmuag luagpntxhi rua kuv. Txhua tug kws nov zaaj nuav puab puavleej zoo sab nrug kuv luag.”7Xalas has ntxiv tas, “Leejtwg tseem yuav has tau rua Anplahaas tas, Xalas tseem tu taug mivnyuas hab los? Txawm le ntawd los kuv tub yug tau ib tug tub rua Anplahaas thaus nwg noobnyoog laug heev lawm.”


  8Tug tub ntawd luj hlub zoo, hab nub kws nwg tseg tau mig lawm, Anplahaas txhaj ua ib rooj noj haus luj heev.


  Ntab Hankas hab Yisawayees Tsiv


  9Muaj ib nub Hankas kws yog tuabneeg Iziv tug tub Yisamayees kws nwg yug rua Anplahaas, taabtom ua si nrugqXalas tug tub Ixaj.r10Xalas pum le ntawd, nwg txhaj moog has rua Anplahaas has tas, “Ca le ntab tug ntxhais qhev nuav hab nwg tug tub tsiv moog. Tsi tsimnyog ca tug quaspuj nuav tug tub tau koj tej qubtxeeg qubteg ib yaam le, tsuas yog kuv tug tub Ixaj xwb txhaj tsimnyog tau.”11Zaaj nuav ua rua Anplahaas ntxhuv sab kawg le, rua qhov Yisamayees los yog nwg tug tub ib yaam nkaus hab.12Tabsis Vaajtswv has rua Anplahaas has tas, “Koj tsi xob ntxhuv sab txug tug tub hab tug ntxhais qhev Hankas nuav hlo le. Ca le ua lawv nraim le Xalas has rua koj, rua qhov koj yuav muaj xeebntxwv coob lug ntawm Ixaj lawv le kuv tau coglug tseg rua koj lawm. 13Kuv tseem yuav pub rua tug ntxhais qhev ntawd tug tub kuas muaj tub coob heev hab puab yuav ua tau ib tsaav tuabneeg. Nwg los yeej yog koj tug tub ib yaam nkaus.


  14Nub tom qaab thaus sawv ntxuv Anplahaas ntim zaub ntim mov hab ib naab tawv dlej muab rua Hankas kwv sau xubpwg. Anplahaas tsaws hlo tug tub rua Hankas ris rua nrau nrausqaum hab ntab obtug tsiv tawm moog. Hankas txhaj ua ib sab moog hab ncig moog ncig lug tom taj suabpuam Npesenpas.15Thaus dlej taag lawm, nwg txhaj muab tug mivnyuas tso pw rua huv ib koog ntoo,16hab nwg moog nyob nrug dleb kwvyees le ib ncua neev. Nwg txawm xaav has tas, “Kuv tsi xaav saib kuv tug tub tu sav le.” Thaus nwg moog nyob ntawd, nwg txawm tsaa suab hlo quaj.


  17Vaajtswv nov tug mivnyuas ntawd lub suab quaj, hab Vaajtswv tug timtswv txhaj has sau ntuj tuaj rua Hankas has tas, “Hankas, koj ntxhuv sab ua dlaabtsi? Tsi xob ntshai. Vaajtswy tub nov koj tug tub lub suab quaj lawm.18Ca le sawv tseeg moog, hab tsaws hlo nwg puag ua tuab zoo ntxag nwg. Kuv yuav pub kuas nwg muaj xeebntxwv fuamvaam coob moog ua tau ib tsaav tuabneeg.”19Ces tug Tswv txhaj qheb Hankas lub qhomuag, hab nwg pum ib lub qhov tshij. Nwg txhaj moog cug dlej ntim puv nkaus rua huv lub naab tawv hab muab mivntsiv rua tug tub haus.20Vaajtswv yeej nrug nraim tug tub ntawm moog txug thaus nwg luj hlub lawm, nwg nyob huv lub taj suabpuam Palaas, hab nwg yog ib tug kws txawj tua nqaj heev.21Nwg nam moog yuav tau cov tuabneeg Iziv ib tug ntxhais lug rua nwg ua quaspuj.


  Anplahaas hab Anpimelej sis Coglug


  22Thaus lub sijhawm ntawd Vaajntxwv Anpimelej nrug Fikaules, tug thawj kws saib nwg cov tubrog tuaj, hab has rua Anplahaas tas, “Vaajtswv yeej nrug nraim koj nyob hab paab koj ua txhua yaam huv tuabsi.23Yog le ntawd, kuv thov coglug tseg taabmeeg Vaajtswv has tas, koj yuav tsi dlaag kuv, kuv tej mivnyuas, lossis kuv tej xeebntxwv hlo le. Kuv tub yeej ua zoo rua koj lawm, yog le ntawd, koj yuavtsum tau coglug ua zoo rua kuv hab lub tebchaws kws koj nyob nuav.”


  24Anplahaas teb has tas, “Kuv txaus sab coglug le ntawd ntaag.”


  25Anplahaas ywg rua Anpimelej txug lub qhov tshij kws Anpimelej cov tubkhai tuaj txeeb tau lawm.26Anpimelej teb has tas, “Kuv tsi paub has tas yog leejtwg txeeb. Koj yeej tsi tau qha zaaj nuav rua kuv le, yog thawj zag kws kuv tau nov koj pav txug zaaj nuav xwb.”27Ces Anplahaas muab tug puav yaaj hab nyuj pub rua Anpimelej, ces obtug txhaj sis coglug.28Anplahaas muab xyaa tug mivnyuas yaaj cais tawm huv nwg paab tsaj,29hab Anpimelej nug has tas, “Vim le caag koj ua le ntawd?”


  30Anplahaas teb has tas, “Ca le txais yuav xyaa tug mivnyuas yaaj nuav moog. Qhov kws kuv ua le nuav, yog ua kuas koj nrug leeg paub has tas, kuv yog tug khawb lub qhov tshij nuav ntaag.”31Yog le ntawd, txhaj hu qhov chaw ntawd ua Npesenpas,trua qhov obtug tau sis coglug rua ntawm thaaj chaw ntawd.


  32Tom qab uas nkawd coglus nyob ntawm Npesenpas tas lawm, Anpimelej thiab Fikaules thiaj rov qab mus rau tebchaws Filitees lawm.33Ces Anplahaas txawm cog ib tsob ntoo tarualis rua ntawm thaaj chaw Npesenpas ntawd hab pehawm tug Tswv kws yog Vaajtswv tug muaj sa nyob moog ibtxhis.34Anplahaas nyob huv tebchaws Filitees tau ntev heev.


  


  Chivkeeb 22


  Vaajtswv Kuas Anplahaas Muab Ixaj Fij


  1Tau ib ntus tom qaab nuav Vaajtswv txawm sim Anplahaas sab. Vaajtswv hu Anplahaas has tas, “Anplahaas!” Anplahaas teb has tas, “Kuv nyob ntawm nuav.”


  2Vaajtswv has tas, “Koj ca le coj koj tuab leeg tub Ixaj kws koj hlub tshaaj plawg, moog rua peg tebchaws Ruauliyas. Koj ca le muab nwg tua hlawv fij pub rua kuv sau lub roob kws kuv yuav qha rua koj.”


  3Nub tom qaab thaus sawv ntxuv Anplahaas sawv lug txav tawg npaaj coj moog hlawv khoom fIj, muab tawg nog rua nwg tug neeg luav thauj, coj Ixaj hab coj nwg ob tug tubkhai nrug nwg moog. Puab txawm sawvkev moog rua peg qhov chaw kws Vaajtswv tau qha rua Anplahaas lawm.4Thaus puab moog tau peb nub ke lawm, Anplahaas tsaa qhovmuag saib pum thaaj chaw kws Vaajtswv qha rua nwg tseem nyob dleb.5Ces nwg txawm has rua ob tug tubkhai has tas, “Meb nrug tug neeg luav nyob ntawm nuav. Kuv tug tub hab kuv yuav moog pehawm Vaajtswv nyob rua peg, thaus wb pehawm taag, wb ruaam rov qaab lug.”


  6Anplahaas muab cov tawg kws yuav hlawv khoom fij rua Ixaj kwv, Anplahaas nqaa rag hab suavtawg, ces obtug txawm moog rua peg roob lawm,7Ixaj has tas, “Txiv!” Anplahaas teb has tas, “Tub, koj has dlaabtsi?”


  Ixaj nug has tas, “Txiv, kuv pum koj muaj suavtawg hab muaj tawg, tabsis tug mivnyuas yaaj kws yuav coj moog tua hlawv fij nyob qhov twg?”


  8Anplahaas teb has tas, “Vaajtswv yuav muab ib tug mivnyuas yaaj rua wb.” Ces obtug ob txivtub txawm ua ke taug kev moog lawm.


  9Thaus obtug moog txug ntawm qhov chaw kws Vaajtswv qha rua Anplahaas lawm, Anplahaas txhaj teeb tau ib lub thaaj hab muab tawg tso rua sau lub thaaj ntawd. Nwg txhaj muab nwg tug tub paav hab coj moog tso rua sau cov tawg, sau lub thaaj.10Ces Anplahaas txawm khaws nkaus rag lug yuav nkaug Ixaj.11Taamsim ntawd tug Tswv tug timtswv hu tawg ntho sau ntuj tuaj rua Anplahaas has tas, “Anplahaas, Anplahaas!”


  Anplahaas teb has tas, “Kuv nyob ntawm nuav,”


  12Tug timtswv has tas, “Tsi xob tua tug miv tub ko hab tsi xob ua le caag rua nwg hlo le, nwgnuav kuv paub has tas koj yeej noog lug hab fwm Vaajtswv heev, rua qhov koj tsi khauvxwm koj tuab leeg tub, koj zoo sab hlo coj tuaj pub rua kuv.”


  13Anplahaas tig hlo saib puagncig, nwg pum ib tug laug yaaj kub dlaig ntawm ib xyov ruaab. Anplahaas txhaj moog muab lug tua hlawv fij rua Vaajtswv hloov nwg tug tub chaw.14Anplahaas txhaj tis npe rua qhov chaw ntawm hu ua, “Tug Tswv npaaj tseg.” Hab txawm yog najnub nwgnuav los tuabneeg tseem pheej hu has tas, “Sau tug Tswv lub roob kws nwg npaaj tseg.”


  15Tug Tswv tug timtswv rov hu sau ntuj tuaj rua Anplahaas dlua zag ob has tas,16“Kuv coglug lug ntawm kuv lub npe, kuv yuav foom koob moov nplua ruag rua koj, tug Tswv yog tug has le nuav. Rua qhov koj tau ua lawv le kuv has hab koj tsi khauvxwm koj tuab leeg tub kws koj muab fij rua kuv.17Kuv txhaj coglug tseg rua koj has tas, kuv yuav pub koj muaj xeebntxwv coob npaum le tej nubqub sau nruab ntug, lossis npaum le tej xuabzeb nraag ntug havtxwv. Koj cov xeebntxwv yuav ntaus yeej puab cov yeebncuab.18Hab kuv yuav foom koob moov ntawm koj cov xeebntxwv moog rua txhua tsaav tuabneeg kws nyob huv qaab ntuj nuav, vim koj noog kuv lug.”19Anplahaas txhaj rov qaab lug rua nraag nwg ob tug tubkhai, hab puab rov lug rua nraag Npesenpas kws yog Anplahaas qhov chaw nyob lawm.


  Nahaus Cov Xeebntxwv


  20Tau tsi ntev lug tom qaab nuav muaj tuabneeg moog qha rua Anplahaas has tas, “Milekas yug tau yim leej mivnyuas rua koj tug kwv Nahaus.”21Uxes yog tug tub hlub, Npuxes yog tug kwv, Kemuyees kws yog Alaas txiv,22Khexes, Haxaus, Filedas, Yilafes, hab Npethu-ees.23Npethu-ees yog Lenpekas txiv. Milekas yug tau yim leej tub nuav rua Nahaus kws yog Anplahaas tug kwv,24Nahaus tug namyau Lehuruas, yug tau Tenpas, Nkahas, Tahases hab Rua-akas.


  


  Chivkeeb 23


  Xalas Tuag hab Anplahaas Yuav Aav Log


  1Xalas ua neej nyob tau ib puas neeg nkaum xyaa xyoo.2Nwg tuag rua ntawm Kiliyas Anpas (lossis yog Henploos), kws nyob huv tebchaws Kana-aas, Anplahaas quaj ntsuag vim Xalas tuag lawm.


  3Anplahaas tso Xalas lub cev rua ntawm qhov chaw kws nwg tuag ntawd. Anplahaas txhaj moog cuag cov tuabneeg Hitis hab has rua puab tas,4“Kuv yog tuabneeg txawv tebchaws lug nrug mej nyob huv nuav xwb, thov mej muag ib thaaj aav rua kuv log kuv tug quaspuj.”


  5Puab teb has tas,6“Koj noog peb has tsaiv. Koj yog ib tug thawj coj kws muaj koob meej nyob nto moo lug rua huv peb nuav, ca le coj koj tug quaspuj moog log rua huv lub qhov tsua zoo tshaaj plawg kws peb muaj. Peb txhua tug puavleej txaus sab muab ib lub qhov tsua rua koj, koj txhaj tau chaw log koj tug quaspuj.”


  7Ces Anplahaas txawm txhus caug ndlua ntawm puab xubndlag8hab has tas, “Yog mej txaus sab yuav ca kuv log kuv tug quaspuj rua ntawm nuav, thov mej paab has Xauhas tug tub Efaloos,9kuas nwg muag lub Qhov Tsua Ruakepelas kws nyob ze rua ntawm nwg thaaj teb rua kuv. Thov kuas nwg ca le muab muag tug nqe puv ntoob rua kuv taabmeeg rua mej suavdlawg ntawm nuav, kuv txhaj tau qhov chaw log tuag ntawd lug ua kuv tug.”


  10Efaloos kuj nrug cov Hitis nyob ua ke ntawm qhov chaw saablaaj kws nyob ntawm roojvaag nroog hab, nwg txhaj teb taabmeeg rua cov tuabneeg kws tuaj nyob ntawd nrug nov has tas,11“Koj noog kuv has, kuv yuav muab taagnrho kuv thaaj teb hab lub qhov tsua kws nyob rua huv pub huv tuabsi rua koj. Tim ntsej tim muag ntawm kuv tsaav tuabneeg, kuv yuav muab pub rua koj, koj txhaj tau chaw log koj tug quaspuj.”


  12Anplahaas txawm nyo hau ntshis hawm cov Hitis13hab has rua Efaloos tas, “Thov koj noog kuv has hab kuas txhua tug nrug nov, kuv yuav taagnrho koj thaaj teb. Thov koj txais cov nyaj kws kuv them nuav moog, hab kuv yuav coj kuv tug quaspuj tuaj log rua huv.”


  14Efaloos teb has tas,15“Thaaj aav nuav, tug nqe yog plaub puas dlaim nyaj, ntawm koj hab kuv tsi muaj dlaabtsi lawm. Ca le coj koj tug quaspuj moog log rua huv.”16Anplahaas zoo sab hlo hab muab nyaj lug luj kuas txwm lawv le Efaloos tau has rua suavdlawg nrug nov lawm, yog plaub puas dlaim nyaj kws ntaus nqe ib yaam le tug nqe kws tej tub laag tub luam siv tom tej kab ntaag.


  17Tub yog vim le ntawd, Efaloos thaaj teb huv Ruakepelas kws nyob rua ntawm Ruaales saab nubtuaj kws yog xaam taagnrho thaaj teb, lub qhov tsua hab taagnrho tej ntoo kws nyob rua huv thaaj teb thoob plawg rua tej kws nyob lawv ntug teb, txhaj yog Anplahaas tug lawm. 18Yog le ntawd, txhaj muab thaaj aav ntawd ua Anplahaas tug tim ntsej tim muag cov tuabneeg Hitis kws tuaj koom saablaaj ntawd.


  19Ces Anplahaas txhaj coj Xalas kws yog nwg tug quaspuj moog log rua huv lub qhov tsua ntawd, lub qhov tsua ntawd nyob huv tebchaws Kana-aas.20Yog le ntawd, cov tuabneeg Hitis txhaj muab thaaj teb hab lub qhov tsua kws nyob rua huv muag rua Anplahaas ua chaw log tuag.


  


  Chivkeeb 24


  Yuav Quaspuj rua Ixaj


  1Nwgnuav Anplahaas laug heev lawm, hab tug Tswv tau foom koob moov rua txhua yaam kws Anplahaas ua taag lug lawm.2Anplahaas has rua nwg tug tubkhai kws laug dlua lwm tug, nwg yog tug saib taagnrho Anplahaas lub cuabtaam has tas, “Koj ca le muab koj txhais teg tso rua huv kuv ceg puabtaiswhab coglug rua kuv.3Kuv xaav kuas koj coglug rua kuv ntawm tug Tswv kws yog Vaajtswv tug kaav lub ntuj hab lub nplajteb has tas, koj yuav tsi xaiv cov tuabneeg huv tebchaws Kana-aas nuav tej ntxhais lug rua kuv tug tub yuav ua quaspuj.4Koj yuavtsum moog rua tim kuv lub qub teb qub chaw hab yuav kuv cov kwvtij ib tug ntxhais lug rua kuv tug tub Ixaj ua quaspuj.”


  5Tabsis tug tubkhai nug has tas, “Yog has tas tug ntxhais tsi kaam nrug kuv lug rua tebchaws nuav, kuv yuav ua le caag? Yuav ca kuv coj koj tug tub moog nyob rua tim koj lub qub teb qub chaw los?”


  6Anplahaas teb has tas, “Koj ncu ntsoov tsi xob coj kay tug tub moog nyob rua tid le.7Tug Tswv kws yog Vaajtswv tug kws nyob sau ntuj, tub coj kuv tawm huv kuv txiv lub tsev hab huv kuv cov kwvtij lub tebchaws lug, hab nwg yuav muab lub tebchaws nuav pub rua kuv cov xeebntxwv lawv le nwg tau coglug tseg rua kuv lawm. Nwg yuav tso nwg tug timtswv ua koj ntej moog, kuas koj moog nrhav tau quaspuj rua kuv tug tub.8Yog tug ntxhais ntawd tsi kaam nrug koj lug, koj txhaj dlim ntawm kuv tej lug cog tseg nuav. Tabsis txwv tu nrho tsi pub koj coj ku tug tub moog tid le.”9Yog le ntawd, tug tubkhai txhaj muab nwg txhais teg tso rua huv Anplahaas kws yog nwg tug tswv ceg puabtais, hab coglug ua 1awv le Anplahaas tau has rua nwg lawm.


  10Tug tubkhai kws yog tug saib taagnrho Anplahaas lub cuabtaam, txhaj caab nwg tug tswv kaum tug ntxhuav thauj tej khoom muaj nqes, hab moog rua huv lub nroog kws Nahaus nyob peg tebchaws Mexuputamias saab qaumteb.11Thaus nwg moog txug peg lawm, nwg kuas cov ntxhuav txhus caug rua ntawm lub qhov tshij kws nyob rua ntawm saab ntug nroog. Thaus ntawd taabtom yuav tsaus ntuj, yog lub caij kws cov quaspuj tawm tuaj nqaa dlej.12Nwg thov Vaajtswv has tas, “Tug Tswv kws yog kuv tug tsw Anplahaas tug Vaajtswv, thov koj paab kuv kuas kuv teg num ta nub nua, hab ua lawv le tej lug kws koj tau cog tseg rua kuv tug tswv lawm.13Kuv taabtom nyob ntawm lub qhov tshij kws yog qhov chaw cov hluas nkauj huv lub nroog nuav tuaj nqaa dlej.14Thaus kuv has rua cov hluas nkauj ntawd ib tug tas, ‘Thov txu koj lub hub dlej hab pub mivntsiv dlej rua kuv haus.’ Yog nwg teb has tas, ‘Haus ruas, kuv tseem yuav ntaus dlej rua koj cov ntxhuav txhua tug haus hab,’ ces thov kuas tug ntawd yog tug kws koj xaiv rua koj tug tubkhai Ixaj ntaag. Yog qhov nuav tshwmsim, kuv txhaj yuav paub has tas, koj ua lawv le koj tau coglug tseg rua kuv tug tswv lawm tag.”


  15Thaus kws tug tubkhai thov Vaajtswv tsi tau xaus, Lenpekas txawm kwv ib lub hub dlej sau xubpwg tuaj txug ndlua ntawd. Lenpekas yog Npethu-ees tug ntxhais, Npethu-ees yog Anplahaas tug kwv Nahaus hab Melikas obtug tug tub.16Lenpekas yog ib tug ntxhais kws zoo nkauj heev, hab nwg tseem yog nkauj xwb. Lenpekas txhaj nqeg moog rua nraag lub qhov tshij, ntaus dlej puy nkaus rua huv nwg lub hub, hab rov qaab lug.17Tug tubkhai txhaj dlha loo moog cuag Lenpekas hab has tas, “Kuv thov haus koj cov dlej mivntsiv.”


  18Lenpekas teb has tas, “Kuv tug tswv, koj ca le haus,” Lenpekas txhaj txu plhuav lub hub sau nwg xubpwg lug tuav rua tug tubkhai ntawd haus.19Thaus nwg haus taag lawm, Lenpekas has tas, “Kuv yuav ntaus dlej lug rua koj cov ntxhuav haus kuas txaus.”20Nwg muab lub hub laub kag rua huv dlaab dlej rua cov tsaj ntawd haus taagnrho hab rov loo moog ntaus dlej lug ntxiv rua, nwg ua le ntawd rua tug tubkhai cov ntxhuav tau dlej haus txhua tug le.21Anplahaas tug tubkhai sawv ibcaag saib, saib puas yog tug Tswv pub kuas nwg teg num tav los tsi yog.


  22Thaus kws Lenpekas ntaus dlej rua cov ntxhuav haus txaus lawm, tug tubkhai ntawd txhaj muab tau ib lub kauj ntswg kub nyaav ob txag hab ntaus nqe ntau heev, lug khawm rua Lenpekas qhovntswg hab muab ob lub paugteg kub nyaav kaum txaj rua Lenpekas coj ntawm ncej npaab.23Tug tubkhai txawm nug has tas, “Thov qha rua kuv saib koj txiv yog leejtwg. Huv nwg lub tsev puas muaj chaw txaus rua kuv cov tuabneeg hab kuv moog su mo nuav?”


  24Lenpekas teb has tas, “Kuv txiv yog Npethuyees kws yog Nahaus hab Milekas obtug tug tub ntaag.25Tom peb tsev muaj quaynyaab hab nyom qhuav ntau, hab nyob tod muaj chaw rua koj su huv tuabsi.”


  26Ces tug tubkhai ntawd txawm txhus caug ndlua hab pehawm tug Tswv.27Nwg has tas, “Ua tug Tswv kws yog kuv tug tswv Anplahaas tug Vaajtswv tsaug, Vaajtswv yog tug ncaaj nceeg hab ua lawv le nwg tau coglug tseg rua kuv tug tswv lawm tag. Tug Tswv yeej coj kuv kev ncaaj nraim tuaj rua ntawm kuv tug tswv cov kwvtij.”


  28Tug ntxhais ntawd txhaj rov qaab moog tsev hab pav zaaj nuav qha rua nwg nam hab nwg tsev tuabneeg noog.29Lenpekas muaj ib tug nug hu ua Lanpaas. Ces Lanpaas txawm tawm plawg rua nrau zoov hab diha ncaaj nraim moog rua tom lub qhov tshij kws Anplahaas tug tubkhai nyob.30Thaus Lanpaas pum lub kauj ntswg hab ob lub paugteg kws nwg tug muam coj hab nov tej lug kws Lenpekas pav qha rua leej nam has tas, yog tug txivneej ntawd has rua nwg, Lanpaas txhaj le moog cuag Anplahaas tug tubkhai kws sawv nrug nwg cov ntxhuav nyob ze ntawm lub qhov tshij,31hab has tas, “Koj ca le nrug kuv moog tom tsev. Koj yog tug kws tau txais tug Tswv txuj koob moov lawm. Vim le caag koj tseem yuav sawv ntawm nuav ua dlaabtsi? Kuv tub tu tau txaaj chaw rua koj su tom kuv tsev, hab nyob tod yeej muaj chaw rua koj cov ntxhuav huv tuabsi.”


  32Yog le ntawd, tug tubkhai ntawd txhaj moog rua tom Lanpaas tsev, hab Lanpaas txhaj tsaws tej nraa ntxhuav ca, muab quavnyaab hab nyom qhuav rua cov ntxhuav noj. Ces nwg nqaa dlej lug rua Anplahaas tug tubkhai hab nwg cov tuabneeg ntxuav kutaw.33Thaus rau tau mo lawm, tug tubkhai ntawd has tas, “Kuv yuav tsi noj pluag mo nuav moog txug thaus kuv has taag tej lug kws kuv yuav has rua koj tsaiv.”


  Lanpaas teb has tas, “Koj muaj lug dlaabtsi los ca le has.”


  34Nwg teb has tas, “Kuv yog Anplahaas tug tubkhai,35Tug Tswv foom koob moov ntau kawg nkaus rua kuv tug tswv hab nwg yog ib tug tuabneeg npluanuj heev, Tug Tswv pub rua kuv tug tswv muaj yaaj, muaj tshis, muaj nyuj, muaj nyaj, muaj kub, muaj tubqhe hab ntxhais qhev, muaj ntxhuav hab muaj neeg luav coob kawg le.36Xalas kws yog kuv tug tswv tug quaspuj tub laug heev lawm los nwg tseem yug tau ib tug tub rua kuv tug tswv hab, ruas kuv tug tswv muab taagnrho nwg lub cuabtaam rua tug tub ntawd.37Kuv tug tswv kuas kuv coglug has tas kuv yuavtsum noog nwg tej lug saamfwm. Nwg has tas, ‘Tsi xob moog yuav cov tuabneeg kws nyob huv tebchaws Kana-aas nuav tej ntxhais lug rua kuv tug tub ua quaspuj hlo le.38Koj ca le moog lawm tim kuv txiv tsev tuabneeg, moog cuag kuv cov kwvtij, hab xaiv ib tug quaspuj lug rua kuv tug tub Ixaj yuav.’39Hab kuv nug kuv tug tswv has tas, ‘Yog tug ntxhais tsi kaam nrug kuv lug nua, kuv yuav ua le caag?’40Nwg teb has tas, ‘Tug Tswv kws kuv yeej ibtxwm noog nwg lug, yuav tso ib tug timtswv nrug koj moog hab yuav ua kuas koj teg num tav. Koj yuav moog yuav tau kuv txiv tsev tuabneeg ib tug ntxhais lug rua kuv tug tub ua quaspuj.41Tsuas yog muaj tuab qho ua rua koj dlim ntawm kuv lu lug cog tseg xwb, yog koj moog has kuv cov kwvtij tsi kaam, ces koj txhaj yuav dlim ntawm kuv cov lug cog tseg nuav.’


  42“Nub nua thaus kuv tuaj txug rua ntawm lub qhov tshij, kuv thov Vaajtswv has tas, ‘Tug Tswv kws yog kuv tug tswv Anplahaas tug Vaajtswv, thov koj paab kuas teg num kws kuv tuaj ua nuav tav.43Kuv nyob ntawm lub qhov tshij nuav. Thaus ib tug hluas nkauj tawm tuaj kwv dlej, kuv yuav thov kuas nwg muab dlej huv nwg lub hub pub rua kuv haus.44Yog nwg txaus sab muab rua kuv haus hab nwg tseem moog ntaus dlej lug pub rua kuv cov ntxhuav haus huv tuabsi, ces thov kuas nwg yog tug kws koj xaiv rua kuv tug tswv tug tub yuav ua quaspuj ntaag.’45Thaus kuv tseem thov Vaajtswv tuabywv huv kuv lub sab tsi tau taag, kuv txawm pum Lenpekas kwv ib lub hub sau nwg xubpwg hab nqeg moog ntaus dlej huv lub qhov tshij. Kuv txhaj has rua nwg has tas, ‘Thov pub mivntsiv dlej rua kuv haus.’46Nwg txhaj txu kag nwg hub dlej sau xubpwg lug hab has tas, ‘Haus ruas, kuv tseem yuav ntaus dlej rua koj cov ntxhuav haus huv tuabsi hab,’ Yog le ntawd, kuv txhaj tau haus, hab nwg ntaus dlej pub rua kuv cov ntxhuav haus huv tuabsi.47Kuv nug nwg has tas, ‘Koj txiv yog leejtwg?’ Hab nwg teb has tas, ‘Kuv txiv yog Npethuyees kws yog Nahaus hab Milekas obtug tug tub.’ Kuv txhaj muab lub kauj ntswg kub khawm nwg qhov ntswg hab muab ob lub paugteg rua nwg coj ntawm nwg ncejnpaab.48Kuv txhaj txhus caug ndlua pehawm hab ua tug Tswv kws yog kuv tug tswv Anplahaas tug Vaajtswv tsaug, nwg yog tug kws coj kuv kev ncaaj nraim tuaj rua ntawm kuv tug tswv cov kwvtij, yog qhov chaw kws kuv tuaj nrhav tau tug txhais rua kuv tug tswv tug tub.49Nwgnuav yog mej zoo sab hab ua ncaaj rua kuv tug tswv, ces thov qha rua kuv paub, yog tsi tau los thov qha rua kuv paub, kuas kuv txhaj paub txav txim sab has tas yuav ua le caag.”


  50Lanpaas hab Npethuyees teb has tas, “Qhov nuav yeej yog Vaajtswv pum zoo lawm, peb tsi pum qaab yuav has tau le caag rua koj.51Lenpekas nyob ntawd, koj ca le coj nwg moog. Ca nwg ua koj tug tswv tug tub tug quaspuj lawv le tug Tswv tau has tseg ca lawm.”52Thaus Anplahaas tug tubkhai nov tej lug nuav lawm, nwg txhus caug ndlua pehawm tug Tswv.53Ces nwg txawm muab tej rig tsho, tej nyaj hab tej saw kub lug rua Lenpekas. Hab nwg tseem muab tau tej khoom pub kws muaj nqes heev rua Lenpekas tug nug hab muab rua nwg nam.


  54Ces Anplahaas tug tubkhai hab cov tuabneeg kws nrug nwg tuaj, txawm noj haus hab pw ib mos qhov ntawd. Taagkig kaaj ntug, tug tubkhai has tas, “Thov tso kuv rov qaab moog cuag kuv tug tswv.”55Tabsis Lenpekas tug nug hab nwg nam teb has tas, “Thov ca tug ntxhais nrug peb nyob xyaa yim nub lossis kaum nub ntxiv tsaiv, nwg ruaam nrug mej moog.”


  56Tabsis tug tubkhai teb has tas, “Mej tsi xob cheem kuv nyob. Tug Tswv tub ua rua kuv teg num kws kuv taug kev tuaj nuav tav taag lawm. thov tso kuv rov moog cuag kuv tug tswv.”


  57Obtug teb has tas, “Ca peb hu tug ntxhais lug nug saib nwg has le caag.”58Yog le ntawd, obtug txawm hu Lenpekas lug nug has tas, “Koj puas zoo sab nrug tug txivneej nuav moog?”


  Lenpekas teb has tas, “Kuv yuav moog.”


  59Yog le ntawd, obtug txhaj le tso Lenpekas hab tug ntxhais qhev laug kws ibtxwm tu Lenpekas nrug Anplahaas tug tubkhai hab nwg cov tuabneeg moog.60Ces puab txawm foom koob moov rua Lenpekas le nuav:


  “Tug muam, thov kuas koj muaj tub muaj ki ntau txheeb ntau vaam leej; Thov kuas koj cov xeebntxwv txeeb tau puab cov yeebncuab tej nroog!”


  61Ces Lenpekas hab nwg cov ntxhais qhev txhaj caij ntxhuav nrug Anplahaas tug tubkhai, sawv kev moog tsev lawm.


  62Ixaj taabtom tuaj txug ntawm lub taj suabpuamxntawm “Lub Qho Tshij Kws Yog Tug Muaj Sa Nyob Hab Tug Pum Kuv” hab nwg tuaj nyob rua huv tebchaws Kana-aas saab qaabteb.63Thaus yuav tsaus ntuj Ixaj txawm tawm moog ncig ua si tom teb hab nwg pum ib paab ntxhuav tau kev lug.64Thaus Lenpekas pum dlheev Ixaj, nwg txawm nqeg sau nwg tug ntxhuav nrausqaum lug,65hab nug Anplahaas tug tubkhai has tas, “Tug txivneej kws taabtom taug kev tuaj rua ntawm peb nuav yog leejtwg?”


  Tug tubkhai teb has tas, “Nwg yog kuv tug tswv ntaag.” Yog le ntawd, Lenpekas txawm muab phuam lug npug nwg lub ntsej muag.


  66Tug tubkhai txhaj qha txhua yaam kws nwg moog ua tav taag lug rua Ixaj noog.67Ces Ixaj txhaj coj Lenpekas moog rua huv lub tsev ntaub kws thaus Xalas kws yog nwg nam nyob, hab Lenpekas tau lug ua Ixaj tug quaspuj. Ixaj hlub Lenpekas heev, txawm yog nwg nam tuag lawm los nwg rov muaj kev kaaj sab tuaj.


  


  Chivkeeb 25


  Anplahaas hab Ketulas Cov Xeebntxwv


  (1 Xwmtxheej Vaajntxwv 1.32-33)


  1Anplahaas yuav dlua ib tug quaspuj tshab, nwg lub npe hu ua Ketulas.2Ketulas yug tau Xeelas, Yausaas, Medas, Midias, Isanpas hab Suas rua Anplahaas.3Yausaas yog Senpas hab Dedaas obtug txiv, hab Dedaas cov xeebntxwv yog cov Asulees, cov Letusees hab cov Le-umees.4Midias cov tub yog Efas, Efelas, Hanauj, Anpidas hab Eladas. Taagnrho cov nuav puavleej yog Ketulas cov xeebntxwv.


  5Anplahaas tso txhua yaam kws yog nwg tej qubtxeeg qubteg rua Ixaj,6tabsis thaus Anplahaas tseem ua neej nyob, nwg tub muab nwg lub cuabtaam ib txha faib rua nwg ob tug namyau tej tub lawm hab. Ces nwg txhaj muab cov tub nuav cais moog nyob rua saab nubtuaj, kuas nyob nrug dleb ntawm nwg tug tub Ixaj.


  Amplahaas Tuag hab Muab Nwg Log


  7Anplahaas ua neej nyob tau ib puas xyaa caum tsib xyoos.8Anplahaas txawm tuag thaus nwg muaj noobnyoog laug lawm, nwg yog ib tug tuabneeg laug hab muaj noobnyoog nyob ntev heev; nwg ruaam tuag moog nrug nwg tej kwvtij hab nwg tej yawmkoob kws tub xub tuag lawm nyob.9Nwg ob tug tub, Ixaj hab Yisaruayees coj Anplahaas lub cev moog log rua huv lub Qhov tsua Ruakepelas kws nyob ze rua ntawm Ruaales saab nubtuaj, huv Xauhas tug tub Efaloos kws yog tuabneeg Hitis thaaj teb.10Yaav nraag ntej Anplahaas tub yuav thaaj teb nuav lug ntawm cov tuabneeg Hitis lawm, puab txhaj kwv Anplahaas moog log nrug Xalas kws yog nwg tug quaspuj ua ke rua huv.11Tom qaab kws Anplahaas tuag lawm, Vaajtswv tau foom koob moov rua nwg tug tub Ixaj. Thaus ntawd Ixaj nyob ze ntawm “Lub Qhov Tshij Kws Yog Tug Muaj Sa Nyob Hab Tug Pum Kuv.”


  Yisaruayees Cov Xeebntxwv


  (1Xvn 1.28-31)


  12Ntawm nuav yog has txug Anplahaas tug tub Yisaruayees caajceg kws yog Xalas tug ntxhais qhev Hankas kws yog tuabneeg Iziv yug rua Anplahaas.13Yisaruayees muaj kaum ob tug tub, hab teev puab tej npe ib tug zuj zug kws yog pib tug tub hlub moog txug tug tub ntxawg muaj lawv le nuav: Nenpayaus, Kedas, Anpees, Mixames,14Miseruas, Duruas, Ruaxas,15Hadas, Teruas, Yetus, Nafises hab Kederuas.16Puab yog yawmkoob ntawm kaum ob xeem tuabneeg, hab puab muab puab tej zog hab tej chaw nyob tis npe lawv le puab tej npe.17Yisaruayees muaj noobnyoog ib puas peb caug xyaa xyoo rua thaus nwg tuag moog nrug nwg tej kwytij, tej yawmkoob kws tub xub tuag ua ntej lawm nyob.18Yisaruayees cov xeebntxwv nyob rua huv cheebtsaam nruab nraab ntawm Havilas hab Sules kws ze tebchaws Iziv saab nubtuaj ntawm txujkev moog rua peg tebchaws Axilias. Puab nyob puab rua ib qho tsi xyaw puab cov kwytij kws yog Anplahaas cov xeebntxwv.


  Yug Exaus hab Yakhauj


  19Ntawm nuav yog has txug Anplahaas tug tub Ixaj lub neej.20Ixaj noobnyoog muaj plaub caug xyoo rua thaus nwg yuav Lanpaas tug muam Lenpekas kws yog Npethuyees tug ntxhais lug ua quaspuj. Npethuyees yog tuabneeg Alamees kws nyob peg tebchaws Mexuputamias.21Vim Lenpekas yeej ibtxwm xeeb tsi taug tub le, Ixaj txhaj thov tug Tswv pub miynyuas rua Lenpekas. Tug Tswv txhaj teb Ixaj tej lug Thov, hab Lenpekas txawm xeeb tub lawm.22Lenpekas suab ob tug miynyuas ntxaib, Thaus tseem tsi tau yug, obtug ib leeg tub tuam ib leeg huv leej nam plaab lawm. Lenpekas txhaj has tas, “Vim le caag muaj tej yaam xwmtxheej zoo le nuav rua kuv?” Yog le ntawd, nwg txhaj nug tug Tswv saib yog vim le caag.


  23Tug Tswv has rua Lenpekas tas, “Muaj ob tsaav tuabneeg nyob huv koj plaab; Koj yuav yug tau ob tsaav tuabneeg kws yuav sis tawmtsaam. Ib tug yuav muaj zug tshaaj ib tug, tug tij yuav ua tug kwv qhev.”


  24Thaus txug caij yug lawm, Lenpekas txhaj yug tau ob tug tub ntxaib.25Thawj tug tub nqaj tawv lab, hab tuaj plaub nplwg loo zoo le lub tsho ntev kws muab tej plaub tsaj ua. Yog le ntawd, txhaj tis nwg lub npe hu ua Exaus.y26Thaus kws yug tau tug kwv, tug kwv tuav rawv Exaus lub laujtaws. Yog le ntawd, txhaj tis nwg lub npe hu ua Yakhauj.zIxaj noobnyoog muaj rau caum xyoo rua thaus kws Lenpekas yug tau ob tug tub ntxaib ntawd.


  Exaus Muab Nwg Lub Meejmom Tijlaug rua Yakhauj


  27Thaus oh tug tub ntawd luj hlub tav hluas lawm, Exaus yog ib tug kws txawj tua nqaj, nwg yog ib tug tuabneeg nyam plhob haav zoov heev, tabsis Yakhauj yog ib tug tuabneeg ncauj lug tsawg hab nwg nyam nyob huv tsev xwb.28Ixaj nyam Exaus dlua, rua qhov Ixaj nyam noj tej nqaj tsaj qus kws Exaus moog plhob tua tau lug, tabsis Lenpekas nyam Yakhauj dlua.


  29Muaj ib nub thaus Yakhauj taabtom hau mivntsiv taum rua huv qhovcub, Exaus moog plhob tua nqaj lug txug. Nwg tshaib plaab heev30hab nwg has rua Yakhauj tas, “Kuv tshaib plaab heev lawm, thov muab koj laujkaub taum lab mivntsiv pub rua kuv noj.” (Tub yog vim le ntawd txhaj muab nwg tis npe hu ua Edoos.)


  31Yakhauj teb has tas, “Yog koj muab koj lub meejmom kws yog tijlaug rua kuv, kuv txhaj yuav pub rua koj noj.”


  32Exaus teb has tas, “Ua le los ruas! Kuv tub yuav tuag tshaib ntawm nuav, lub nyuas meejmom ua tij yuav muaj qaabhau dlaabtsi rua kuv?”


  33Yakhauj teb has tas, “Koj yuavtsum xub coglug ua ntej rua kuv has tas, koj yuavtsum muab lub meejmom ua tij ntawd rua kuv tsaiv.”


  Exaus txhaj coglug tseg hab muab nwg lub meejmom ua tijlaug rua Yakhauj.34Ces Yakhauj txawm muab mivntsiv ncuav hab mivntsiv taum rua Exaus. Thaus nwg noj taag, ces nwg txawm sawv moog lawm. Qhov ntawd tub yog Exaus ua saib tsi taug nwg lub meej mom tijlaug.


  


  Chivkeeb 26


  Ixaj Nyob huv Tebchaws Kelas


  1Rov muaj dlua kev tshaib nqhes nyob huv lub tebchaws ntawd, ib yaam le tam kws thaus Anplahaas tseem ua neej nyob. Ixaj txhaj le moog cuag Anpimelej kws yog cov Filitees tug Vaajntxwv huv lub nroog Kelas.2Tug Tswv lug tshwm rua Ixaj pum hab has rua nwg tas, “Koj tsi xob tsiv moog rua nraag tebchaws Iziv; nyob tuabywv huv lub tebchaws nuav ntawm thaaj chaw kws kuv qha rua koj nyob.3Nyob tuabywv ntawm nuav xwb, kuv yuav nrug nraim koj nyob hab foom koob moov rua koj. Kuv yuav muab taagnrho lub tebchaws nuav pub rua koj hab koj cov xeebntxwv. Kuv yuav ncu ntsoov tej lug kws kuv cog tseg rua koj txiv Anplahaas lawm.4Kuv yuav pub kuas koj muaj xeebntxwv coob npaum le tej nub qub sau nruab ntug, hab kuv yuav muab taagnrho lub tebchaws nuav pub rua puab. Hab kuv yuav foom koob moov ntawm koj cov xeebntxwv moog rua txhua tsaav tuabneeg kws nyob thoob nplajteb.5Kuv yuav foom koob moov rua koj, rua qhov Anplahaas noog kuv lug, hab coj lawv le kuv tej kevcai hab tej lug saamfwm txhua lu.”


  6Yog le ntawd, Ixaj txhaj nyob tuabywv huv lub nroog Kelas.7Thaus cov txivneej kws nyob huv lub nroog ntawd nug txug Ixaj tug quaspuj, nwg teb puab has tas, Lenpekas yog nwg tug muam xwb. Nwg tsi kaam qha has tas, Lenpekas yog nwg tug quaspuj, rua qhov Lenpekas zoo nkauj heev, Ixaj ntshai nyob tsaam cov txivneej kws nyob huv lub nroog ntawd tua nwg povtseg hab yuav Lenpekas.8Thaus Ixaj hab Lenpekas tseem nyob huv lub nroog ntawd Vaajntxwv Anpimelej nyob huv tsev xauj ntawm qhovrais pum Ixaj hab Lenpekas obtug taabtom sis tawb.9Anpimelej txhaj tso tuabneeg moog has rua Ixaj has tas, “Lenpekas tub yog koj tug quaspuj ntaag los sav! Vim le caag koj tseem has tas, nwg yog koj tug muam xwb?”


  Ixaj teb vaajntxwv has tas, “Yog kuv qha rua suavdlawg has tas nwg yog kuv tug quaspuj, nyob tsaam muaj tuabneeg sab phem muab kuv tua povtseg hab yuav Lenpekas.”


  10Anpimelej rov has tas, “Yog le caag koj txhaj ua le nuav rua peb? Yog kuv cov pejxeem ib tug txivneej ca le moog nrug koj tug quaspuj pw, ces koj yog tug kws coj txujkev txhum ntawd lug rua peb.”11Anpimelej txhaj ceebtoom rua nwg cov pejxeem has tas: “Yog leejtwg laam moog zig tug txivneej nuav tug quaspuj, ruas yuav muab tug ntawd tua povtseg.”


  12Ixaj cog qoobloo rua huv lub tebchaws ntawd, hab xyoo ntawd nwg sau tau qoob ntau tshaaj cov noob kws nwg cog lawm ib puas npaug, rua qhov tug Tswv foom koob moov rua nwg.13Ixaj vaammeej zuj zug hab ua ib tug tuabneeg npluanuj heev.14Rua qhov Ixaj muaj tej tsaj txhu kws yog yaaj hab nyuj coob, hab nwg tseem muaj tubkhai coob kawg le, txhaj ua rua cov tuabneeg Filitees khib heev.15Puab txhaj muab tej qhov tshij kws nwg txiv Anplahaas cov tubkhai khawb thaus nwg tseem ua neej nyob txhub taag huv tuabsi lawm.


  16Ces Anpimelej txhaj has rua Ixaj tas, “Koj ca le tsiv tawm huv peb lub tebchaws nuav moog, rua qhov koj muaj fwjchim tshaaj peb lawm,”17Yog le ntawd, Ixaj txhaj tsiv tawm huv lub nroog ntawd hab moog tsaa tsevntaub nyob rua huv lub Haav Kelas, nwg nyob qhov ntawd tau ib ntus.18Nwg txhaj le rov qaab khawb cov qhov tshij kws thaus u nwg txiv Anplahaas khawb ca lawm dlua ib zag ntxiv, rua qhov tom qaab kws Anplahaas tuag lawm, cov Filitees tau tuaj muab tej qhov tshij ntawd txhub taag lawm. Ixaj tis npe rua cov qhov tshij nuav lawv le tej qub npe kws thaus nwg txiv tis rua lawm.


  19Ixaj cov tubkhai moog khawb ib lub qhov tshij huv lub haav ntawd hab txawm muaj dlej txhawv tawm lug.20Ces cov tuabneeg yug yaaj huv lub nroog Kelas tuaj nrug Ixaj cov tuabneeg yug yaaj sis txeeb hab has tas, “Cov qhov tshij nuav yog peb tug.” Yog le ntawd, Ixaj txhaj muab lub qhovdlej ntawd tis npe hu ua, “Sis Txeeb.”


  21Ixaj cov tubkhai rov khawb dlua ib lub qhov tshij, hab puab tseem rov txeeb lub qhov tshij ntawd dlua, yog le ntawd, nwg txhaj tis npe rua lub qhov tshij ntawd hu ua, "Sis Ntxub.”22Nwg txhaj tsiv tawm ntawm thaaj chaw ntawd moog khawb dlua ib lub qhov tshij. Nyob qhov ntawd puab tsi muaj key sis caav sis tshe txug lub qhov tshij nuay ntxiv lawm, yog le ntawd, nwg txhaj tis npe rua lub qhov tshij ntawd hu ua “Muaj Aav Dlaav.” Nwg has tas, “Nwgnuav tug Tswv pub peb muaj aav dlaav nyob huv lub tebchaws nuav, hab peb yuav muaj kev vaammeej nyob ntawm nuav moog le.”


  23Ixaj txhaj tawm ntawm qhov chaw ntawd hab moog rua tom Npesenpas.24Mo ntawd tug Tswv txhaj lug tshwm rua nwg pum hab has rua nwg tas, “Kuv yog koj txiv Anplahaas tug Vaajtswv ntaag. Koj tsi xob ntshai, kuv nrug nraim koj nyob. Kuv yuav foom koob moov rua koj hab pub rua koj muaj xeebntxwv coob lawv le kuv tau coglug rua kuv tug tubkhai Anplahaas lawm.”25Ixaj txhaj teeb tau ib lub thaaj rua ntawd hab pehawm tug Tswv. Ces nwg txawm tsaa nwg lub tsevntaub nyob rua qhov ntawd, hab nwg cov tubkhai rov khawb dlua ib lub qhov tshij.


  Ixaj hab Anpimelej sis Coglug


  26Anpimelej coj Ahuxas kws yog nwg tug tuavxaam hab Fikaules kws yog nwg tug thawj tubrog nrug nwg tuaj cuag Ixaj.27Ixaj txhaj nug has tas, “Vim le caag nwgnuav mej txhaj tuaj cuag kuv? Yaav nraag ntej mej tub tsi nrug kuv ua phoojywg hab mej tub ntab kuv tawm huv mej lub tebchaws lawm?”


  28Puab teb has tas, “Nwgnuav peb paub has tas muaj tug Tswv nrug nraim koj nyob, hab peb xaav has tas tsimnyog peb yuavtsum tau lug sis has kuas hum hab coglug rua koj. Peb xaav kuas koj coglug rua peb29has tas, koj yuav tsi ua phem rua peb, ib yaam le peb tsi tau ua phem rua koj. Peb yeej ua zoo rua koj hab tso koj moog kaaj sab lug. Peb paub has tas nwgnuav tug Tswv foom koob moov rua koj lawm.”30Ixaj txhaj npaaj tau ib rooj mov rua puab, puab txhaj noj hab haus txaus nkaus.31Taagkig sawv ntxuv puab peb leeg ntawd nyag lug leeg nyag lug hab nas homthawj rua nyag dlaim ntawv. Ces Ixaj txhaj xaa puab sawv kev moog tsev kaaj sab lug lawm.


  32Nub ntawd Ixaj cov tubkhai txhaj lug pav qha rua nwg has txug lub qhov tshij kws puab tau moog khawb ntawd. Puab has tas, “Peb moog nrhav tau ib lub qhov tshij lawm.”33Ixaj txhaj tis npe rua lub qhov tshij ntawd hu ua “Cog Lug.” Vim le ntawd txhaj ua rua lub nroog Npesenpasbtau lub npe nuav.


  Exaus Ob Tug Quaspuj Kws Yog Tuabneeg Txawv Tebchaws


  34Thaus kws Exaus noobnyoog muaj plaub caug xyoo, nwg yuav tau cov tuabneeg Hitis ob tug ntxhais lug ua quaspuj, Yudis yog Npeelis tug ntxhais, hab Npasemas yog Eloos tug ntxhais.35Ob tug nyaab nuav ua rua Ixaj hab Lenpekas ua neej lwj sab kawg le.


  


  Chivkeeb 27


  Ixaj Foom Koob Moov rua Yakhauj


  1Nwgnuav Ixaj laug heev hab qhovmuag tsi pum kev lawm. Nwg tso tuabneeg moog hu nwg tug tub hlub Exaus lug hab nwg has tas, “Miv tub!”


  Exaus teb has tas, “Txiv, kuv nyob ntawm nuav.”


  2Ixaj has tas, “Koj pum has tas kuv tub laug heev hab kuv yuav tuag nub twg los tsi paub le.3Nqaa koj raab neevnti hab cov xub, moog yos tom haav zoov hab tua nqaj nruab nraag lug rua kuv noj.4Ua ib pluag zaub mov qaab kws kuv nyam, hab nqaa lug rua kuv noj. Tom qaab kws kuv noj taag lawm, kuv yuav foom koob moov rua koj zag kawg ua ntej kuv tuag.”


  5Thaus Ixaj taabtom has rua Exaus ntawd, Lenpekas txawm nov. Yog le ntawd, thaus Exaus tawm moog yos tua nqaj lawm,6Lenpekas txawm has rua Yakhauj tas, “Kuv nov koj txiv has rua Exaus tas,7’Koj ca le moog yos tua nqaj hab ua ib pluag mov qaab lug rua kuv noj. Tom qaab kws noj npluag mov ntawd taag lawm, kuv yuav foom koob moov rua koj taabmeeg tug Tswv ua ntej kuv tuag.’8Lenpekas has tas, ‘Taamsim nuav ntaag lauj, miv tub, koj ca le noog kuv has hab ua lawv le kuv qha.’9Koj moog nraag paab tsaj hab nteg oh tug mivnyuas tshis kws rog lug rua kuv, kuv yuav muab ob tug tshis ntawd tua ua ib pluag nqaj qaab qaab kws koj txiv nyam heev rua koj txiv noj.10Koj nqaa moog rua koj txiv noj, hab nwg yuav foom nwg tej koob moov rua koj ua ntej nwg tuag.”


  11Tabsis Yakhauj has rua nwg nam has tas, “Koj yeej paub has tas Exaus yog tuabneeg tuaj plaub, tabsis kuv tej tawv nqaj dlu lug xwb.12Nyob tsaam kuv txiv cev teg plhw kuv, ces nwg paub has tas yog kuv dlaag nwg, kuv ua le nuav kuas kuv tau koob moov, tabsis ntshai kuv yuav tau nwg lulug foom tsi zoo xwb.”


  13Nwg nam teb has tas, “Kuv tub, txhua yaam kws koj txiv foom tsi zoo ca poob rua kuv ris huv tuabsi, ca le ua lawv le kuv tub has rua koj lawm, moog nteg ob tug mivnyuas tshis lug rua kuv.”14Yog le ntawd, Yakhauj txhaj moog nteg tau ob tug mivnyuas tshis caab lug rua nwg nam, ces leej nam txhaj muab tua ua ib pluag nqaj qaab heev kws nwg txiv nyam noj.15Ces Lenpekas txawm moog muab Exaus kws yog nwg tug tub hlub. cev rig tsho zoo tshaaj plawg kws nwg khaws ca, lug rua Yakhauj naav.16Lenpekas txhaj muab ob dlaim tawv tshis lug qhwv Yakhauj ob txhais ncejnpaab hab qhwv Yakhauj lub cejdlaab qhov tsi tuaj plaub.17Ces Lenpekas txawm muab cov nqaj kws qaab ntawd, hab cov mov kws nwg ua tau lawm, rua nwg tug tub Yakhauj.


  18Ces Yakhauj txawm nqaa moog rua nwg txiv hab has tas, “Txiv!”


  Ixaj teb has tas, “Koj has dlaabtsi, koj yog kuv ob tug tub tug twg?”


  19Yakhauj teb has tas, “Kuv yog Exaus, koj tug tub hlub ntaag, kuv tub ua nqaj tav taag lawv le koj tau has rua kuv lawm. Koj ca le sawv lug hab noj tej nqaj kws kuv nqaa lug rua koj, hab foom koj tej koob moov rua kuv.”


  20Ixaj nug has tas, “Miv tub, koj moog yos qhov twg, koj yuav tua tau nqaj lug sai ua luaj le?”


  Yakhauj teb has tas, “Tug Tswv kws yog koj tug Vaajtswv paab kuv, kuv txhaj moog nrhav tau sai.”


  21Ixaj has rua Yakhauj has tas, “Koj ca le txaav lug rua ntawm kuv nuav, kuv yuav ccv teg plhw kojsaib koj puas yog Exaus tag los tsi yog?”22Yakhauj txhaj txaav zog moog rua ntawm nwg txiv, Jxaj txhaj cevteg tuaj plhw Yakhauj hab has tas, “Koj lub suab has lug zoo le Yakhauj lub, tabsis kojob txhais npaab zoo le Exaus ob txhais.”23Nwg tsi paub Yakhauj lawm rua qhov Yakhauj ob txhais npaab tuaj plaub nplwg loo zoo le Exaus ob txhais hab. Nwg tub yuav foom koob moov rua Yakhauj,24tabsis nwg tseem rov nug dlua ntxiv has tas, “Koj yog Exaus tag los?” Yakhauj teb has tas, “Kuv yog Exaus tag.”


  25Ixaj has tas, “Tsaws cov nqaj lug rua kuv noj. Thaus kuv noj taag lawm, kuv maam le foom kuv tej koob moov rua koj.” Yakhauj txhaj tsaws hlo tsum mov lug rua nwg txiv noj hab tseem laub cawv lug rua nwg txiv haus huv tuabsi.26Ces Ixaj has rua Yakhauj has tas, “Mivtub, koj ca le txaav lug ze hab nwj kuv.”27Thaus Yakhauj txaav zog lug nwj Ixaj, Ixaj na Yakhauj lub tsho tsw Exaus tug ntxhab, nwg txhaj foom koob moov rua Yakhauj. Nwg has tas: “Kuv tug tub nuav tug ntxhab tsw ib yaam le thaaj teb kws tug Tswv tub foom koob moov rua lawm tug ntxhab ntaag.28Thov Vaajtswv tso lwg sau ntuj lug rua koj tej teb kuas zoo qoobloo heev! Thov nwg pub rua koj tej nplej, tej txiv maab kuas ntsu heev!29Thov kuas txhua tsaav tuabneeg tau lug ua koj tubkhai, hab thov kuas tej pejxeem txhus caug ndlua pe koj. Thov kuas koj tau ua tug kaav taagnrho koj tsoom kwvtij, thov kuas koj nam cov xeebntxwv txhus caug pe koj. Thov kuas cov kws tsawm foom koj raug foom tsi zoo, hab thov kuas cov kws foom koob moov rua koj tau txais koob moov zoo.


  Exaus Thov Ixaj Foom Koob Moov rua Nwg


  30Ixaj foom koob moov taagnrho xwb, Yakhauj tawm plawg lawm, ces Yakhauj tug tijlaug Exaus kws moog yos tua nqaj, txawm lug txug ndlua.31Nwg muab cov nqaj ntawd ua tau nqaj qaab heev hab nqaa moog rua nwg txiv. Nwg has tas, “Txiv, koj ca le sawv lug hab noj tej nqaj kws kuv moog tua tau hab ua nqaa lug rua koj, koj yuav foom koj tej koob moov rua kuv.”


  32Ixaj nug has tas, “Koj yog leejtwg?” Exaus teb has tas, “Kuv yog koj tug tub hlub, Exaus ntaag.”


  33Ixaj poob sab nthaav hab ua ib ce tshee nyo, ces nwg txhaj nug has tas, “Tug puastaab tua tau nqaj lug rua kuv noj taag lawm, tsua yog leejtwg? Kuv noj taagrirho ces koj txawm lug txug ndlua ntaag. Kuv tub foom kuv tej koob moov kws yog zag kawg rua nwg, hab nwg yeej tau txuj koob moov ntawd moog ibtxhis le lawm.”


  34Thaus Exaus nov dlheev le ntawd, nwg mob sab heev tsaa hlo suab quaj hab has tas, “Txiv, koj ca le foom koob moov rua kuv ib yaam nkaus hab los mas!”


  35Ixaj teb has tas, “Koj tug kwv tub lug dlaag kuv, mas nwg tub tau koj tej koob moov lawm.”


  36Exaus has tas, “Zag nuav yog zag ob kws nwg txhaav kuv tug. Nwg lub npe yeej phim hu ua Yakhauj lawm tag. Nwg tub txeeb kuv lub meejmom kws yog tijlaug lawm, nwgnuav nwg tseem txhaav kuv tej koob moov lawm hab. Koj txawm tsi tshuav koob moov seem rua kuv le los?”


  37Ixaj teb has tas, “Kuv tub tsaa nwg lug ua num ua tswv kaav ko), hab kuv tub foom kuas nwg cov kwvtij tau lug ua nwg tubkhai huv tuabsi lawm. Kuv tau foom koob moov kuas nwg muaj qoobloo hab txiv maab nplua mag. Miv tub nwgnuav kuv tsi tshuav ib yaam dlaabtsi yuav foom rua koj ntxiv le lawm!”


  38Exaus rov taij nwg txiv has tas, “Txiv, koj tej lug koob lug moov tsuas muaj npaum ntawd xwb los? Thov foom koob moov rua kuv hab los mas!” Nwg rov quaj dlua.


  39Ces Ixaj has rua Exaus has tas, “Koj yuav nyob lub tebchaws kws tsi zoo qoob, hab tsi muaj dlej naag yug koj tej qoobloo.4040 Koj yuav nrhav noj nrhav haus ntawm koj raab ntaaj, tabsis koj yuav ua koj tug kwv qhev. Yog thaus twg koj ntxeev sab koj txhaj le dlim ntawm nwg kev tswjfwm.”


  41Exaus txawm ntxub Yakhauj heev, rua qhov nwg txiv foom koob moov rua Yakhauj lawm. Nwg xaav has tas, “Kuv txiv nub tuag tub lug ze lawm, thaus dlua nwg lawm, kuv yuav muab Yakhauj tua povtseg.”


  42Tabsis thaus Lenpekas nov has tas Exaus tuav tswvyim le ntawd, nwg txhaj moog has rua Yakhauj tas, “Koj tug tijlaug Exaus tuav tswvyim yuav tua koj povtseg pauj qhov kws koj ua rua nwg.43Miv tub, taamsim nuav koj ca le ua le kuv has. Koj ca le sawbsim tsiv moog nrug kuv tug nug Lanpaas nyob tim lub nroog Halaas,44hab nrug nwg nyob ib ntus, kuas koj tug tijlaug tej kev chim xaam45hab nwg tsi ncu qaab txug tej kws koj ua rua nwg lawm tsaiv. Ces kuv maam nrhav tuabneeg tuaj tog koj rov qaab lug. Vim le caag kuv yuav ua tuab nub pluj kuv ob tug tub le?”


  Ixaj Tso Yakhauj Moog nrug Lanpaas Nyob


  46Lenpekas has rua Ixaj tas, “Kuv dlhuav Exaus ob tug quaspuj kws yog cov tuabneeg Hitis ntawd hwv lawm. Yog Yakhauj tseem moog yuav cov tuabneeg Hitis nuav ib tug ntxhais lug ua quaspuj hab, ntshai kuv yeem tuag moog zoo dlua.”


  


  Chivkeeb 28


  1Ixaj txhaj hu Yakhauj lug nwg, foom koob moov rua nwg, hab has rua nwg tas, “Miv tub, koj tsi xob laam yuav cov tuabneeg Kana-aas nuav tej ntxhais.2Ca le moog lawm tim koj yawm Npethuyees tsev kws nyob tim tebchaws Mexnputamias, hab moog yuav cov ntxhais tid ib tug lug ua koj quaspuj, yuav koj txivdlaab Lanpaas cov ntxhais ib tug ntaag.3Thov Vaajtswv tug muaj fwj chim luj kawg nkaus foom koob moov rua kojhab pub kojmuaj tubki coob, kuas koj tau ua ntau tsaav tuabneeg tug yawmkoob.4Thov kuas nwg foom koob moov rua koj hab koj tej xeebntxwv ib yaam le nwg foom koob moov rua Anplahaas, hab thov kuas koj tau thaaj aav kws Vaaj tswv muab pub rua Anplahaas kws koj tau lug nyob nuav lawm ua koj tug.”5Ixaj txhaj tso Yakhauj moog rua tim tebchaws Mexnputamias, moog nrug Lanpaas kws yog Npethuyees kws yog tuabneeg Alamees tug tub kws yog Yakhauj hab Exaus obtug nam Lenpekas tug mug hlub nyob.


  Exaus Yuav Dlua Ib tug Namyau


  6Exaus paub has tas, Ixaj foom koob moov rua Yakhauj hab saamfwm tsi pub kuas nwg yuav cov tuabneeg Kana-aas tej ntxhais lug ua quaspuj, hab tso nwg moog nrhav yuav quaspuj rua tim tebchaws Mexnputamias lawm.7Exaus paub has tas Yakhauj yeej noog nam noog txiv lug hab nwg tau moog rua tim tebchaws Mexnputamias lawm tag.8Ces Exaus txhaj paub has tas, nwg txiv Ixaj tsi nyam cov quaspuj kws yog tuabneeg Kana-aas.9Yog le ntawd, nwg txhaj moog yuav Anplahaas tug tub Yisamayees tug ntxhais Mahalas kws yog Nenpayaus tug muam lug ua quaspuj.


  Yakhauj Ua Npau Suav


  10Yakhauj sawv kev ntawm lub nroog Npesenpas moog rua tim lub nroog Halaas.11Nwg moog txug ntawm ib thaaj chaw nub poob qho lawm, nwg txhaj pw ib mos ntawm ib tog kev. Nwg muab ib lub pobzeb lug rau ncoo pw tsaug zug.12Nwg ua npau suav pum ib tug ntaiv tuam huv aav nuav moog nto plawg sau ntuj, muaj cov timtswv nce moog hab nqeg lug ntawm tug ntaiv ntawd.13Ua cav txawm pum tug Tswv sawv nreg nreeg ntawm nwg ib saab. Tug Tswv has tas, “Kuv yog Anplahaas hab Ixaj tug Vaajtswv, kuv yuav muab thaaj aav kws koj taabtom pw ntawm ko pub rua koj hab koj cov xeebntxwv ua mej tug.14Koj cov xeebntxwv yuav coob npaum nkaus le cov moov aav huv nplajteb nuav. Puab yuav nthuav puab lub tebchaws kuas dlaav moog rua txhua faab, hab kuv yuav foom koob moov ntawm koj hab koj cov xeebntxwv moog rua txhua tsaav tuabneeg kws nyob thoob nplajteb.15Ncu ntsoov has tas kuv yuav nrug nraim koj hab tsomkwm koj txhua qhov chaw kws koj moog, hab kuv yuav coj koj rov lug nyob rua ntawm thaaj aay nuav dlua. Kuv yuav nrug nraim koj moog txug thaus kuv ua txhua yaam tav taag lawv le kuv tau coglug rua koj lawm.”


  16Yakhauj tsim dlheev lug hab nwg has tas, “Tug Tswv yeej nyob ntawm nuav tag lauj! Nwg yeej nyob ntawm thaaj chaw nuav, tabsis yog kuv tsi paub xwb!”17Nwg ntshai heev hab nwg has tas, “Qhov chaw nuav ua rua kuv ntshai heev! Lub chaw nuav yeej yog Vaajtswv lub tsev hab yog rooj ntug ceebtsheej ntaag lauj."


  18Taagkig kaaj ntug Yakhauj txhaj muab lub pobzeb kws nwg muab lug rau ncoo ntawd teeb ua qhov chaw tseemceeb ncu tseg. Ces nwg muab roj txiv ntoo laub rua sau lub pobzeb hab muab fij rua Vaajtswv.19Nwg txhaj tis npe rua thaaj chaw ntawd hu ua Npethees. (Lub nroog ntawd thaus u hu ua Lexes.)20Yakhauj txawm coglug rua tug Tswv has tas, “Yog koj nrug nraim kuv nyob hab tsomkwm kuv taug kev moog, pub mov rua kuv noj hab rig tsho rua kuv naav,21moog txug thaus kuv rov qaab lug txug rua huv kuv txiv tsev kaaj sab lug, mas koj txhaj yog kuv tug Vaajtswv tag.22Lub pobzeb kws kuv teeb ua chaw ncu txug nuav yuav yog qhov chaw pehawm koj ntaag, hab kuv yuav muab txhua yaam kws koj muab rua kuv lawm ib feem kaum rua koj.”


  


  Chivkeeb 29


  Yakhauj Moog Txug huv Lanpaas Tsev


  1Yakhauj txawm rau sab ntso taug kev moog txug rua huv cov tuabneeg kws nyob saab nubtuaj lub tebchaws.2Taamsim ntawd, nwg saib dlheev pum ib lub qhov tshij nyob huv dlaim teb, hab muaj peb paab yaaj pw pawg lug ncig lub qhov tshij ntawd. Cov yaaj ntawd yeej haus dlej huv lub qhov tshij nuav, luas muab ib dlaim txag zeb luj heev npug lub qhov tshij ntawd.3Lawv le ibtxwm luas tog thaus cov yaaj lug txhij rua ntawm lub qhov tshij lawm, mas cov tuabneeg yug yaaj maam le muab dlaim txag zeb ntawd tshem tawm hab cug dlej rua cov yaaj haus. Ces puab maam le muab dlaim txag zeb rov lug npug lub qhov tshij dlua,


  4Yakhauj nug cov tuabneeg yug yaaj has tas, “Kuv cov phoojywg, mej tuaj qhovtwg tuaj?”


  Puab teb has tas, “Peb tuaj tom lub nroog Halaas tuaj.”


  5Yakhauj rov nug dlua has tas, “Mej puas paub Lanpaas kws yog Nahaus tug tub?” Puab teb has tas, “Peb paub nwg hab.”


  6Yakhauj rov nug has tas, “Nwg puas noj qaab nyob zoo?”


  Puab teb has tas, “Nwg noj qaab nyob zoo hab, koj saib tid maj, nwg tug ntxhais Laxees taabtom taav nwg paab yaaj tuaj txug tid.”


  7Yakhauj has tas, “Taainsim nuav tseem ntxuv heev tsi tau txug lub caij kws taav tej tsaj moog tsev, ua caag mej tsi cug dlej rua mej cov tsaj haus hab coj rov moog noj zaub dlua?”


  8Puab teb has tas, “Peb tsi ua le ntawd, tog txug thaus cov tsaj lug txhij rua ntawm nuav tsaiv, peb maam muab dlaim txag zeb tsheni tawm hab cug dlej rua cov tsaj haus.”


  9Thaus Yakhauj taabtom nrug puab thaam, Laxees txawm taav nwg txiv paab yaaj lug txug ndlua ntawd hab.10Thaus Yakhauj pum Laxees coj Yakhauj txivdlaab Lanpaas paab yaaj lug txug ndlua ntawd Lawm, Yakhauj txawm moog rua ntawm lub qhov tshij, muab dlaim txag zeb tshem tawm, hab ntaus dlej rua cov yaaj haus.11Nwg nwj kag Laxees hab quaj zoo sab heev.12Nwg has rua Laxees has tas, “Kuv yog Lenpekas tug tub, kuv nam hab kojtxiv yog muagnug ntaag.”


  Laxees txhaj dlha moog qha rua nwg txiv,13hab thaus Lanpaas nov has tas nwg tug muam tug tub Yakhauj tuaj, nwg txawm diha loo moog tog Yakhauj, hab coj Yakhauj lug tsev, Yakhauj qha txhua yaam rua Lanpaas noog,14Lanpaas has rua Yakhauj has tas, “Tseeb lawm lauj, koj yeej yog kuv nqaj tawv hab roj ntshaav tag.” Yakhauj nrug Lanpaas nyob tau ib hlis nkaus.


  Yakhauj Yuav Laxees hab Le-as Ua Quaspuj


  15Lanpaas has rua Yakhauj has tas, “Koj hab kuv wb txawm yog txheeb ze los tsi tsimnyog koj yuav ua num pub dlawb rua kuv xwb. Koj xaav yuav nqe zug pistsawg?”16Lanpaas muaj ob tug ntxhais, tug hlub hu ua Le-as, hab tug yau hu ua Laxees.17Le-as tsi tshua zoo nkauj, tabsis Laxees zoo nkauj hab txaus nyam heev.


  18Yakhauj nyam Laxees dlua, yog le ntawd, nwg txhaj has rua Lanpaas has tas, “Yog koj kaam kuv yuav Laxees ua quaspuj, kuv yuav ua num rua koj xyaa xyoo.”


  19Lanpaas teb has tas, “Kuv zoo sab muab Laxees rua koj, zoo dlua le kuv muab rua lwm tug, koj ca le nrug kuv nyob ntawm nuav.”20Yakhauj txhaj ua num xyaa xyoo kuas tau Laxees ua quaspuj. Txawm yog sijhawm ntev npaum le ntawd los zoo le ob peb nyuas nub rua Yakhauj xwb, rua qhov nwg nyam Laxees heev.


  21Ces Yakhauj has rua Lanpaas has tas, “Kuv tub ua num puv xyaa xyoo lawm, ca le muab Laxees rua kuv yuav.”22Yog le ntawd, Lanpaas txhaj ua ib rooj mov hab caw txhua tug tuaj nrug nwg noj tshoob.23Yog tag mas yuavtsum muab Laxees rua Yakhauj, tabsis mo ntawd Lanpaas muab Le-as moog rua Yakhauj, ces Yakhauj txhaj nrug Le-as pw.24(Lanpaas muab nwg tug ntxhais qhev Xilepas rua nwg tug ntxhais Le-as ua Le-as tug ntxhais qhev.)25Thaus kaaj ntug Yakhauj maam le paub has tas tug kws nrug nwg pw ntawd yog Le-as. Nwg txhaj moog has rua Lanpaas has tas, “Vim le caag koj txhaj ua le nuav rua kuv? Kuv ua num rua koj yog xaav yuav Laxees xwb. Vim le caag koj dlaag kuv?”


  26Lanpaas teb has tas, “Peb cov tuabneeg nyob tebchaws nuav, tsi muaj cai xub muab tug ntxhais yau qua ua ntej tug ntxhais hlub.27Tog xyaa nub kuas ua tshoob dlhau tsaiv, kuv maam le muab Laxees rua koj, yog koj kaam rov qaab ua num rua kuv xyaa xyoo ntxiv.”


  28Yakhauj kuj pum zoo ua le ntawd, ces thaus xyaa nub kws ua tshoob ntawd dlhau lawm, Lanpaas txhaj muab Laxees txis rua Yakhauj yuav ua quaspuj.29(Lanpaas muab nwg tug ntxhais qhev kws hu ua Npilehas rua Laxees ua nwg tug ntxhais qhev.)30Yakhauj nrug Laxees pw hab nwg hlub Laxees heev dlua le nwg hlub Le-as. Yakhauj rov ua num rua Lanpaas xyaa xyoo ntxiv.


  Yakhauj Cov Mivnyuas


  31Thaus Vaajtswv pum has tas, Yakhauj hlub Le-as tsi npaum le hlub Laxees, nwg txhaj ca Le-as muaj mivnyuas xwb, tabsis tsi pub kuas Laxees muaj taug mivnyuas.32Le-as txawm xeeb tub hab yug tau ib tug tub tag. Nwg txhaj has tas, “Tug Tswv pum kuv tej kev lwj sab, nyaj zag nuav kuv tug quasyawg yuav hlub kuv”; yog le ntawd, nwg txhaj tis tug tub ntawd npe hu ua Lunpees.33Le-as rov xeeb tub hab yug tau ib tug tub. Nwg has tas, “Tug Tswv pub kuv rov muaj tug tub nuav hab, rua qhov nwg nov has tas, kuv tug quasyawg tsi hlub kuv”; yog le ntawd, nwg txhaj tis tug tub ntawd npe hu ua Xime-oos.34Le-as rov xeeb tub hab yug tau ib tug tub ntxiv. Nwg has tas, “Zag nuav kuv tug quasyawg yuav muab sab npuab kuv, rua qhov kuv tub yug tau peb tug tub rua nwg lawm”; yog le nwg txhaj tis tug tub ntawd npe hu ua Levis.35Le-as rov xeeb tub hab yug tau ib tug tub ntxiv. Nwg has tas, “Zag nuav kuv yuav ua tug Tswv tsaug”; yog le ntawd, nwg txhaj tis npe rua tug tub ntawd hu ua Yudas. Ces nwg txawm tseg tsi muaj mivnyuas lawm.


  


  Chivkeeb 30


  1Tabsis Laxees tsi muaj ib tug mivnyuas rua Yakhauj le, hab nwg ntxub nwg tug taislaug heev, nwg txhaj has rua Yakhauj has tas, “Koj yuav muab mivnyuas rua kuv lossis koj yuav ca kuas kuv tuag.”


  2Yakhauj chim heev rua Laxees, nwg txhaj teb Laxees has tas, “Kuv yog Vaajtswv los? Vaajtswv yog tug kws tsi pub koj muaj taug mivnyuas los sav.”


  3Laxees has tas, “Kuv tug ntxhais qhev Npilehas nyob ntawm nuav, koj ca le moog nrug nwg pw kuas nwg muaj mivnyuas rua kuv. Ua le nuav kuv txhaj yuav tau ua tug tub ntawd leej nam.”4Yog le ntawd, Laxees txhaj muab Npilehas rua nwg tug quasyawg yuav, hab Yakhauj txhaj moog nrug nwg pw.5Npilehas txawm xeeb tub hab yug tau ib tug tub rua Yakhauj.6Laxees has tas, “Vaajtswv txav txim lawv le nwg txujkev ncaaj nceeg. Nwg nov kuv tej lug thov hab pub rua kuv muaj ib tug tub lawm”; Yog le ntawd, nwg txhaj tis tug tub ntawd npe hu ua Daas.7Npilehas rov xeeb tub hab yug tau ib tug tub rua Yakhauj.8Laxees has tas, “Kuv tau tawmtsaam kuv tug taislaug nyaav heev, nwgnuav kuv txhaj yeej nwg lawm”; yog le ntawd, nwg txhaj tis tug tub ntawd npe hu ua Nathalis.


  9Thaus Le-as paub has tas nwg tsi muaj mivnyuas lawm, nwg txawm muab nwg tug ntxhais qhev Xilepas rua Yakhauj ua namyau.10Ces Xilepas txawm yug tau ib tug tub rua Yakhauj.11Le-as has tas, “Kuv moov zoo kawg”; yog le ntawd, nwg txhaj tis tug tub ntawd npe hu ua Khas.12Xilepas rov yug tau ib tug tub rua Yakhauj,13hab Le-as has tas, “Kuv zoo sab kawg nkaus le lauj! Nwgnuav tej quaspuj yuav hu kuv has tas, “tug zoo sab”; yog le ntawd, nwg txhaj tis tug tub ntawd npe hu ua Aseles.


  14Thaus txug caij hlais nplej Lunpees moog yos ua si tom teb hab nwg pum ib cov zaub ntug hauvpaug, nwg txawm rhu tau ib cov nqaa lug rua nwg nam Le-as. Laxees has rua Le-as has tas, “Thov muab koj tug tub cov zaub ntug hauvpaug ob peb lub pub rua kuv.”


  15Le-as teb has tas, “Koj tub coj kuv tug quasyawg moog lawm ne, tseem tsi tau txaus koj sab hab los? Nwgnuav koj tseem tuaj thov kuv tug tub cov zaub ntug hauvpaug hab.” Laxees teb has tas, “Yog koj muab koj tug tub cov zaub ntug hauvpaug ob peb lub rua kuv, ib chim tsaus ntuj kuv ca Yakhauj nrug koj pw.”16Thaus yuav tsaus ntuj Yakhauj rov tom teb lug, Le-as txawm moog tog Yakhauj hab has tas, “Mo nuav koj yuavtsum moog nrug kuv pw, rua qhov kuv tub muab kuv tug tub cov zaub ntug hauvpaug ndlav koj lawm.” Yog le ntawd, mo ntawd Yakhauj txhaj moog nrug Le-as pw.


  17Vaajtswv teb Le-as tej lug thov, nwg txhaj rov xeeb tub hab yug tau ib tug tub rua Yakhauj yog tug tsib.18Le-as has tas, “Vaajtswv muab nqe zug rua kuv, rua qhov kuv muab kuv tug ntxhais qhev rua kuv tug quasyawg yuav”; yog le ntawd, nwg txhaj tis tug tub ntawd npe hu ua Ixakhas.19Le-as rov xeeb tub hab yug tau ib tug tub rua Yakhauj yog tug rau.20Le-as has tas, “Vaajtswv muab tau ib qhov khoom pub rua kuv zoo kawg nkaus le. Mas zag nuav kuv tug quasyawg yuav hlub kuv, rua qhov kuv tub yug tau rau tug tub rua nwg lawm”; yog le ntawd, nwg txhaj tis tug tub ntawd npe hu ua Xenpuloos.21Ces tom qaab ntawd nwg yug tau ib tug ntxhais, hab nwg tis npe rua tug ntxhais ntawd hu ua Dinas.


  22Vaajtswv tseem ncu ntsoov txug Laxees; nwg txhaj teb Laxees tej lug thov hab pub kuas nwg muaj taug mivnyuas.23Laxees txhaj xeeb tub hab yug tau ib tug tub. Nwg has tas “Vaajtswv pub kuv muaj tug tub nuav lug tshem kuv txujkev txaajmuag tawm.24Thov kuas tug Tswv pub rua kuv rov muaj dlua it tug tub ntxiv hab”; yog le ntawd, Laxees txhaj tis tug tub ntawd npe hu ua Yauxej.


  Yakhauj Thov Ncaim Lanpaas


  25Tom qaab kws Laxees yug tau Yauxej lawm, Yakhauj txawm has rua Lanpaas has tas, “Thov koj tso kuv rov qaab, kuv yuav rov qaab moog nyob nraag kuv txiv lub tsev hab lub tebchaws.26Thov muab kuv ob tug quaspuj hab kuv cov mivnyuas kws kuv ua zug tau rua kuv, kuv yuav sawv kev moog. Koj yeej paub has tas kuv ua txhua yaam rua koj tav log lawm.”


  27Lanpaas teb rua Yakhauj has tas, “Thov ca rua kuv has le nuav: Lawv le kuv saib yaig mas, vim muaj koj, tug Tswv txhaj foom koob moov rua kuv.28Xaam taagnrho tej nqe zug kws koj ua saib raug pestsawg kuv yuav them rua koj.”


  29Yakhauj teb has tas, “Kuv tau ua num zoo npaum le caag rua koj hab koj tej tsaj kws kuv tu fuamvaam npaum le caag los koj yeej paub zoo lawm.30Ua ntej thaus kuv tsi tau lug koj muaj tsaj tsawg heev, nwgnuav koj tej tsaj kuj fuamvaam coob kawg le lawm, hab tug Tswv tub foom koob moov rua koj txhua yaam kws kuv ua hab txhua qhov kws kuv moog. Ua le yuav thaus twg kuv maam le yug taug kuv lub cuab lub yig?”


  31Lanpaas txhaj nug has tas, “Yog le ntawd, kuv yuav muab dlaabtsi lug ua nqe zug rua koj?” Yakhauj teb has tas, “Kuv tsi yuav ib yaam dlaabtsi le. Yog koj kaam mas kuv yuav nyob tu koj cov tsaj moog ntxiv, xwsle:32Nub nua ca kuv moog ncig saib thoob plawg koj cov tsaj hab muab txhua tug mivnyuas yaaj dlub hab tej mivnyuas tshis kws txaij lossis txaij tej teev xaiv ca rua ib qho. Cov tsaj nuav lauj, yog cov kws ua nqe zug rua kuv.33Thaus koj tuaj saib koj txhaj paub has tas, kuv yeej ua ncaaj nceeg tag. Thaus kws koj tuaj tshuaj saib kuv tej nqe zug, yog kuv tseem muaj tej tug mivnyuas tshis tsi txaij lossis tsi txaij tej teev lossis muaj ib tug mivnyuas yaaj tsi dlub le, ces koj txhaj paub has tas yog kuv nyag lug xwb.”


  34Lanpaas teb has tas, “Kuv pum zoo yuav le kws koj has ntaag.”35Tabsis nub ntawd Lanpaas muab cov laug tshis kws txaij lossis txaij tej teev hab cov maum tshis kws txaij lossis txaij ua tej teev lossis dlawb tej teev cais, hab nwg muab taagnrho cov yaaj dlub cais tawm rua ib qho. Nwg tso nwg cov tub ua cov saib tej tsaj ntawd,36hab muab cais moog nyob nrug dleb peb nub ke ntawm Lanpaas cov tsaj kws tseg ca rua Yakhauj tu.


  37Yakhauj muab tej ceg cev, ceg txiv dluaj, hab ceg seb laws tawv txaij ua tej kaab kuas pum tug txhaa ceg ntoo dlawb paug.38Nwg txhaj muab cov ceg ntoo ntawd coj moog tso rua ntawm lub dlaab dlej kws cov tsaj lug haus dlej. Nwg coj cov ceg ntoo moog tso rua ntawd, rua qhov cov tsaj sis phuv thaus puab lug haus dlej ua ke.39Yog le ntawd, thaus cov tshis lug sis phuv rua ntawm cov ceg ntoo ntawd, cov tshis txawm yug tau cov mivnyuas txaij ua tej kaab hab txaij ua tej teev.


  40Yakhauj txawm muab cov mivnyuas yaaj hab mivnyuas tshis kws txaij cais tawm ntawm cov maum laug hab muab cov maum laug tso tig taubhau rua tom Lanpaas cov tsaj kws txaij hab dlub. Qhov kws nwg ua le nuav, tub yog nwg faib kuas nwg muaj nwg ib paab tsaj ua nwg tug hab muab cais tawm ntawm Lanpaas cov moog rua ib qho.


  41Thaus cov tsaj kws zoo hab khov kho sis phuv, Yakhauj muab cov ceg ntoo ntawd coj moog tso rua ntawm lub dlaab dlej, qhov chaw kws cov tsaj lug haus dlej, kuas cov tsaj lug sis phuv nyob ntawm cov ceg ntoo ntawd.42Tabsis nwg tsi muab cov ceg ntoo ntawd tso rua ntawm dlaab dlej thaus cov tsaj kws tsi khov lug haus dlej. Txij ntawd lug Lanpaas txhaj tau cov tsaj kws tsi khov lawm xwb, tabsis cov tsaj kws khov puavleej yog Yakhauj cov.43Tub yog vim ua le nuav Yakhauj txhaj npluanuj. Nwg muaj tsaj txhu, tubqhe, ntxhuav hab neeg luav coob heev.


  


  Chivkeeb 31


  Yakhauj Tsiv Tawm ntawm Laxipaas


  1Yakhauj nov Lanpaas cov tub has tas, “Yakhauj tau muab txhua yaam kws yog peb txiv le tug coj moog taag huv tuabsi lawm. Nwg muaj txag npluanuj tub yog tau lug ntawm peb txiv nkaus xwb.”2Hab nwg paub has tas, Lanpaas tsi nrug nwg sis raug zoo le ibtxwm muaj yaav taag lug lawm.3Ces tug Tswv txhaj has rua Yakhauj has tas, “Kojca le rov qaab moog rua tim kojtxiv hab koj cov kwvtij lub tebchaws. Kuv yuav nrug nraim koj.”


  4Yog le ntawd, Yakhauj txhaj tso tuabneeg moog has rua Laxees hab Le-as, kuas obtug tuaj ntsib nwg rua tom teb kws yog qhov chaw cov tsaj nyob.5Nwg txhaj has rua obtug tas, “Kuv paub lawm has tas, meb txiv tsi nrug kuv sis raug zoo le ibtxwm kws nwg ua rua kuv lug lawm, tabsis kuv txiv tug Vaajtswv yeej ibtxwm nrug nraim kuv.6Meb yeej paub zoo lawm has tas, kuv rau sab ntso ua num rua meb txiv kawg kuv tug dlaag tug zug le.7Txawm yog kuv tub ua npaum le ntawd los nwg tseem nyag hab hloov txu kuv tej nqe zug kaum zag lawm. Tabsis Vaajtswv tsi pub nwg ua phem rua kuv.8Thaus kws Lanpaas has tas, ‘Muab cov tshis kws txaij tej teev ua nqe zug rua koj,’ ces cov tsaj txawm yug tau mivnyuas txaij taagnrho. Thaus nwg has tas, ‘Muab cov tshis kws txaij tej kaab ua nqe zug rua koj,’ ces cov tsaj txawm yug tau mivnyuas txaij ua tej kaab taagnrho.9Vaajtswv tau muab cov tsaj ntawd tshem tawm ntawm meb txiv hab coj lug rua kuv.


  10“Thaus txug caij kws cov tsaj sis phuv kuv txawm ua ib zaaj npau suav, kuv pum cov laug tshis kws taabtom phuv maum ntawd yog cov txaij ua tej teev hab txaij ua tej kaab.11Vaajtswv ib tug timtswv lug has rua kuv huv zaaj npau suav ntawd has tas, ‘Yakhauj!’ Kuv teb has tas, ‘Kuv nyob ntawm nuav.’12Nwg has ntxiv tas, ‘Koj saib maj cov laug tshis kws taabtom phuv maum ntawd puavleej yog cov txaij ua tej teev hab txaij ua tej kaab xwb, Kuv taabtom ua kuas muaj tej nuav tshwmsim lug, rua qhov kuv pum tej kws Lanpaas ua tsi zoo rua koj.13Kuv yog tug Vaajtswv kws lug tshwm rua koj pum nraag Npethees, ntawm thaaj chaw kws koj muab lub pobzeb lug teeb ua chaw ncu txug kws koj muab roj txiv ntoo laub rua sau ua khoom fij hab yog thaaj chaw kws koj coglug rua kuv ntaag. Nwgnuav koj ca le npaaj kuas txhij hab rov qaab moog rua nraag lub tebchaws kws yug koj.’”


  14Laxees hab Le-as teb Yakhauj has tas, “Wb yeej tsi tshuav ib yaam qubtxeeg qubteg kws wb txiv tseg rua wb nyob huv wb txiv tsev le.15Nwg saib wb ib yaam le yog tuabneeg txawv tebchaws xwb. Nwg muab wb muag, hab nwgnuav nwg muab tej nyaj kws yog wb tej nqe ntawd siv taag huv tuabsi lawm.16Txhua yaam kws Vaajtswv muab ntawm wb txiv lug lawm, puavleej yog peb hab peb tej mivnyuas tug lawm. Koj ca le ua lawv le tug Tswv tau has rua koj lawm.”


  17-18Yog le ntawd, Yakhauj txhaj sawbsim txhij hab rov qaab moog cuag nwg txiv rua nraag tebchaws Kana-aas. Nwg muab nwg cov mivnyuas hab nwg ob tug quaspuj tsaws caij sau cov ntxhuav nrausqaum, hab lawv taagnrho nwg cov tsaj moog ua nwg ntej, hab coj txhua yaam kws nwg khwv tau huv tebchaws Mexnputamias lug.19Lanpaas taabtom moog txav plaub yaaj lawm, ces thaus kws nwg tsi nyob huv tsev lawm, Laxees txawm moog nyag tau nwg txiv cov mlom zuv tsev coj moog lawm.20Yakhauj nyag kev tsiv ntsag tu tsi qha rua Lanpaas paub has tas nwg tsiv moog lawm.21Yakhauj coj txhua yaam kws yog nwg tug hab maaj ceev nrooj moog hlaa tug Dlej Efalates hab taug kev moog rua tim lub laaj roob Nkile-as lawm.


  Lanpaas Caum Yakhauj


  22Tau peb nub tom qaab muaj tuabneeg moog qha rua Lanpaas paub has tas, Yakhauj tub tsiv lawm.23Nwg txhaj txhij nwg cov tuabneeg nrug nwg moog caum Yakhauj qaab tau xyaa nub, puab txhaj caum cuag Yakhauj rua ntawm lub roob Nkile-as.24Mo ntawd Vaajtswv lug has rua Lanpaas huv nruab npau suav has tas, “Koj ceevfaaj tsi xob moog thaab Yakhauj hlo le.”25Yakhauj txhaj tsaa tsevntaub su sau laaj roob, Lanpaas hab nwg cov tuabneeg kuj tsaa tsevntaub su rua sau lub roob Nkile-as ntawd hab.


  26Lanpaas has rua Yakhauj has tas, “Vim le caag koj nyag kev tsiv tawm ntawm kuv hab coj kuv ob tug ntxhais tsiv ib yaam le tej quaspuj kws luas nteg tau huv tshaavrog lug?27Vim le caag koj ua sab dlub nyag kev tsiv ntsag tu tsi qha rua kuv paub? Yog koj qha kuv paub, kuv yuav xaa koj sawv kev lug ntawm kev zoo sab nrug tej suab hu nkauj lomzem hab nkauj nogncaas.28Koj txawm tsi pub kuv nwj kuv cov xeebntxwv hab kuv ob tug ntxhais ua kev sis ncaim le. Qhov kws koj ua taag lug ntawd mas yog ruag kawg nkaus le!29Kuv muaj cuabkaav yuav ua rua koj raug kev puamtsuaj tau, tabsis naagmo koj txiv tug Vaajtswv lug txwv tsi pub kuv ua le caag rua koj hlo le.30Kuv paub qhov kws koj tsiv, rua qhov koj maaj rov qaab moog txug tsev heev, tabsis vim le caag koj nyag kuv cov mlom lug lawm hab?”


  31Yakhauj teb has tas, “Rua qhov kuv ntshai nyob tsaam koj coj koj ob tug ntxhais tsiv tawm ntawm kuv moog, mas kuv txhaj tsi qha rua koj.32Tabsis yog koj nrhav tau peb cov ntawm nuav leejtwg tau coj koj cov mlom lug lawm, ca le muab tug ntawd tua povtseg. Peb cov tuabneeg puavleej nyob ntawm nuav nrug ua timkhawv, tshawb txhua yaam kws yog koj tug nqaa huv tuabsi rov qaab moog.” Yakhauj tsi paub has tas, Laxees yog tug nyag Lanpaas cov mlom ntawd lug.


  33Lanpaas txhaj moog tshawb huv Yakhauj tej tsev ntaub taag, ces nwg maam moog tshawb huv Le-as lub tsev ntaub, hab huv ob tug ntxhais qhev ob lub tsev ntaub, tabsis nwg nrhav tsi tau nwg cov mlom ntawd le. Ces nwg maam moog tshawb huv Laxees lub tsev ntaub.34Laxees yeej tau muab cov mlom kws zuv tsev ntawd hab nwg muab qhwv ntsaws rua huv lub nraa ntxhuav hab nwg nyob quastsawg sau. Lanpaas moog tshawb thoob plawg huv cov tsevntaub, tabsis nwg nrhav tsi pum cov mlom ntawd le.35Laxees has rua nwg txiv tas, “Txiv, thov koj tsi xob chim rua kuv, qhov kws kuv tsi muaj cuabkaav lug sawv ntawm koj xubndlag, tub yog kuv taabtom coj khaub dluag.” Lanpaas nrhav kawg, tabsis tsi pum nwg cov mlom ntawd le.


  36Yakhauj chim heev tswj tsi tau nwg lub sab le lawm. Nwg txhaj nug npau tawg vog has tas, “Kuv tau ua txhum koj dlaabtsi? Kuv tau ua txhum txujcai twg txhaj ua rua koj muaj cai tuaj caum kuv txug qhov nuav?37Nwgnuav koj tub tshawb taag kuv tej khoom huv tuabsi lawm, koj puas pum muaj ib yaam khoom twg kws yog koj le? Ca le muab rhu tawm lug tso taabmeeg rua koj cov tuabneeg hab kuv cov tuabneeg pum, hab ca puab txav txim rua wb ob tug nuav saib leejtwg txhaj ua yog.38Kuv nrug koj nyob tau neeg nkaum xyoo, ua rua koj tej yaaj tej tshis fuamvaam tsi tu ncua, hab kuv yeej tsi tau tua koj tej yaaj ib tug noj le.39Thaus kws ib tug yaaj twg raug tsaj qus tum lawm, kuv yeej them tug ntawd huv tuabsi rua koj. Kuv tsi tau coj lug qha rua koj rua qhov tsi yog tim kuv. Koj tseem yuam kuas kuv them tej tsaj kws tub saab nyag nruab nub hab mo ntuj lawm huv tuabsi rua koj.40Ntau zag kuv tiv tshaav ntuj kub thaus nruab nub hab tiv no thaus tsaus ntuj. Kuv tsi tau zoo pw tsaug zug hlo le.41Yeej zoo le nuav lug tau neeg nkaum xyoo kws kuv nrug koj nyob. Kuv ua num kaum plaub xyoo lug pauv koj ob tug ntxhais, hab rau xyoo lug tu koj cov tsaj nkaus xwb. Ua npaum le ntawd los koj tseem hloov hab txu kuv tej nqe zug kaum zag lawm.42Yog kuv txiv tug Vaajtswv, Anplahaas hab Ixaj tug Vaajtswv, tsi nrug nraim kuv nyob, ntshai koj tub muab kuv xaa rov qaab teg dlawb teg nplag lawm. Tabsis Vaajtswv pum kuv tej kev nyuaj sab hab tej num kws kuv tau ua taag lug lawm, naagmo nwg txhaj tau lug txav txim.”


  Yakhauj hab Lanpaas sis Has Hum


  43Lanpaas teb Yakhauj has tas, “Ob tug ntxhais nuav yog kuv ob tug, obtug cov mivnyuas los yeej yog kuv tug, hab tej tsaj nuav los puavleej yog kuv le. Txhua yaam kws koj qhovmuag pum ntawm nuav puavleej yog kuv tug. Tabsis nub nua kuv yuav ua caag taav tau kuv ob tug ntxhais hab obtug cov mivnyuas kev,44kuv txhaj npaaj sab yuav nrug koj sis has kuas hum xwb. Ca wb khaws pobzeb lug teeb ua ib qhov chaw ncu txug wb cov lug cog tseg nuav.”


  45Yog le ntawd, Yakhauj txhaj khaws tau ib cov pobzeb lug teeb ca ua lub cim ncu txug.46Yakhauj txhaj has kuas nwg cov tuabneeg moog khaws pobzeb lug teeb ua ib pawg ca. Ces puab txawm rau mov noj ua ke nyob ntawd pawg pobzeb ntawd ib saab.47Yog le ntawd, Lanpaas txhaj tis npe rua pawg pobzeb ntawd hu ua Yenkas Xahaduthas, tabsis Yakhauj tis npe rua pawg pobzeb ntawd hu ua Nkale-es.48Lanpaas has rua Yakhauj has tas, “Pawg pobzeb nuav yuav ua lub cim ncu txug wb tej lug cog tseg.” Tub yog vim le nuav txhaj tis npe rua thaaj chaw ntawd hu ua Nkale-es.49Lanpaas has ntxiv tas, “Thov kuas tug Tswv tsomkwm wb thaus wb sis ncaim ib leeg moog nyob rua ib qho lawm.” Yog le ntawd, txhaj muab thaaj chaw ntawd tis npe hu ua Mixepas.50Lanpaas tseem has ntxiv tas, “Yog koj tsimtxom kuv ob tug ntxhais lossis moog yuav namyau, txawm yog kuv tsi paub txug tej kws koj ua ntawd los xij, kuas koj ncu ntsoov has tas Vaajtswv yeej saib ntsoov wb ob leeg huv tuabsi.51Ntawm nuav yog cov pobzeb kws kuv sau lug teeb nruab nraab ntawm koj hab kuv, hab ntawm nuav yog tug ncej zeb kws ua lub cim coglug tseg ca.52Pawg pobzeb hab tug ncej zeb nuav, yog ua lub cim kws ncu ntsoov ca. Kuv yuav tsi hlaa pawg pobzeb nuav tuaj tua koj, hab koj yuav tsi hlaa pawg pobzeb nuav lossis tug nce zeb kws yog lub cim ncu txug nuav tuaj tua kuv le.53Ca Anplahaas tug Vaajtswv hab Nahaus tug Vaajtswv ua tug txav txim rua wb ob leeg huv tuabsi.” Ces Yakhauj txhaj tuav Vaajtswv tug kws nwg txiv Ixaj pehawm lub npe coglug tseg.54Yakhauj txhaj muab ib tug tsaj lug tua fij rua sau lub roob ntawd, hab nwg caw taagnrho nwg cov tuabneeg lug noj. Tom qaab kws puab noj mov taag lawm, puab tseem rov pw ib mos sau lub roob ntawd ntxiv hab.55Nub tom qaab thaus sawv ntxuv Lanpaas txhaj moog nwj nwg cov xeebntxwv hab nwg ob tug ntxhais hab foom koob moov rua puab taag, ces nwg txawm ncaim puab rov qaab moog tsev lawm.


  


  Chivkeeb 32


  Yakhauj Npaaj Moog Ntsib Exaus


  1Thaus Yakhauj taabtom taug kev lug, cov timtswv sau ntuj lug ntsib nwg.2Thaus Yakhauj pum cov timtswv ntawd nwg has tas, “Ntawm nuav yog Vaajtswv lub yeej,” yog le ntawd, Yakhauj txhaj tis npe rua thaaj chaw ntawd hu ua Mahana-ees.


  3Yakhauj tso tuabneeg ua nwg ntej moog has rua nwg tug tijlaug Exaus kws nyob huv tebchaws Edoos.4Nwg kuas cov xaa xuv moog has le nuav rua Exaus: “Kuv yog Yakhauj, yog kojtug tubkhai kws noog lug, thov has rua kuv tug tswv Exaus paub has tas, kuv moog nrug Lanpaas nyob tau ntev loo hab taamsim nuav kuv taabtom rov qaab lug lawm.5Kuv muaj nyuj, neeg luav, yaaj, tshis, hab qhev coob heev. Kuv muaj lug le nuav lug thov koj kws yog tug tswv, kuv ca sab ntsoov has tas koj yuav txaus sab rua kuv.”


  6Thaus cov tuabneeg kws xaa xuv rov qaab lug cuag Yakhauj, puab has tas, “Peb tub moog cuag koj tug tijlaug Exaus taag lawm, nwg taabtom npaaj sawv kev tuaj tog koj lawm ntaag. Nwg coj tau plaub puas leej tuabneeg nrug nwg tuaj.”7Yakhauj ntshai heev hab nyuaj sab kawg le. Nwg txhaj muab nwg cov tuabneeg faib kag ua ob paab, nwg tseem muab nwg cov yaaj, tshis, nyuj hab ntxhuav faib ua ob paab hab.8Nwg xaav has tas, “Yog Exaus tuaj tua paab ua ntej los kuas paab ua qaab tsiv tau dlim.”


  9Yakhauj txhaj thov Vaajtswv has tas, “Kuv yawmkoob Anplahaas tug Vaajtswv hab kuv txiv hab tug Vaajtswv, thov koj noog kuv tej lug thov lauj! Tug Tswv, koj has kuas kuv rov qaab moog lawm nraag kuv lub tebchaws hab kuv cov kwvtij, hab koj yuav pub kev tau zoo rua kuv.10Tub tsi tsimnyog koj hlub hab ua ncaaj nceeg rua kuv kws yog koj tug tubkhai hlo le. Thaus kuv hlaa tug dlej Yauladees tuaj, kuv tsi muaj dlaabtsi le, tsuas muaj tuab tug paas nreg xwb, tabsis nwgnuav muaj ob paab tuabneeg hab ob paab tsaj coob kawg nrug kuv rov qaab lug.11Kuv thov koj paab kuas kuv dlim ntawm kuv tug tijlaug Exaus lauj. Kuv ntshai heev, kuv ntshai nyob tsaam nwg tuaj tua peb hab ua rua peb raug kev puamtsuaj, tsi has tej quaspuj hab mivnyuas huv tuabsi.12Thov koj ncu ntsoov tej lug kws koj cog tseg has tas, koj yuav pub kev tau zoo rua kuv hab pub kuas kuv muaj xeebntxwv coob suav tsi txheeb, ib yaam le tej xuabzeb nraag ntug havtxwv.”


  13Nwg txhaj pw ib mos ntawm thaaj chaw ntawd, hab nwg txhaj xaiv tej tsaj kws nwg muaj ibtxha coj moog pub rua nwg tug tijlaug Exaus le nuav:14Ob puas tug maum tshis hab neeg nkaum tug laug tshis, ob puas tug maum yaaj hab neeg nkaum tug laug yaaj,15peb caug tug maum ntxhuav nrug cov mivnyuas kws tseem mog, plaub caug tug maum nyuj hab kaum tug txiv nyuj, neeg nkaum tug maum neeg luav hab kaum tug txiv neeg luav.16Nwg muab cov tsaj ntawd faib ua tej paab hab nwg kuas nwg cov tubkhai ib leeg moog saib ib paab. Nwg has rua puab tas, “Mej ca le moog ua kuv ntej, ib paab moog kuas nrug ib paab dleb tsawv.”17Nwg has rua thawj tug tubkhai has tas, “Thaus twg yog kuv tug tijlaug Exaus tuaj ntsib koj hab nwg nug has tas, ‘Koj tug tswv yog leejtwg? Koj yuav moog qhov twg? Leejtwg yog tug tswv cov tsaj kws ua koj ntej nuav?’18Koj yuavtsum teb has tas, ‘Cov tsaj nuav yog koj tug tubkhai Yakhauj le. Nwg kuas coj cov tsaj nuav lug pub rua Exaus kws yog nwg tug tswv. Yakhauj tseem taabtom lug ua peb qaab.’”19Yakhauj has rua tug tubkhai ob hab tug tubkhai peb hab txhua tug kws nwg tsaa lug saib nwg cov tsaj ntawd ib yaam nkaus has tas: “Thaus mej ntsib Exaus mej yuavtsum has tej lug nuav rua nwg.20Mej yuavtsum has tas, ‘Yakhauj kws yog koj tug tubkhai tseem ua peb qaab,’ “ Yakhauj xaay has tas, “Kuv tub muab kuv tej tsaj xaa ua ntej moog pub rua nwg lawm, ces thaus kuv moog ntsib nwg, nyaj nwg yuav zaam txim rua kuv.”21Yakhauj xaa tej khoom pub ntawd moog ua ntej, tabsis nwg tseem rov pw ib mos ntawm lubyeej ntawd.


  Yakhauj nrug Tb tug Txivneej sis Qhau ntawm Peniyees


  22Mo ntawd Yakhauj sawv coj nwg ob tug quaspuj, nwg ob tug namyau, hab nwg kaum ib leeg mivnyuas moog hlaa tug Dlej Yanpaus.23Thaus nwg xaa quaspuj mivnyuas hlaa dlhau dllej taag, nwg maam muab tej khoom kws yog nwg tug xaa rua saab dlej tim u huv tuabsi hab,24tabsis Yakhauj tuab leeg tseem nyob tom qaab.


  Ces txawm muaj ib tug txivneej lug nrug Yakhauj sis qhau moog txug thaus kaaj ntug txoog.25Thaus tug txivneej ntawd pum has tas, nwg yuav qhau tsi yeej Yakhauj, nwg txhaj ntaus Yakhauj lub ntsaag ua rua Yakhauj lub pob qej txhaa pluam plhuav.26Tug txivneej ntawm has tas, “Nub tub yuav tawm, koj ca le tso kuv moog.”


  Yakhauj teb has tas, “Kuv yuav tsi tso koj moog txug thaus koj foom koob moov rua kuv tsaiv.”


  27Tug txivneej ntawm nug Yakhauj has tas, “Koj npe hu le caag?” Nwg teb has tas, “Kuv npe hu ua Yakhauj.”


  28Tug txivneej ntawd has tas, “Koj lub upe yuav tsi hu ua Yakhauj ntxiv lawm. Rua qhov koj muaj peevxwm nrug Vaajtswv hab nrug tuabneeg sis qhau, hab ua rua koj yeej lawm. Yog le ntawd, yuav muab koj lub npe tis hu ua Yixalayees."


  29Yakhauj has tas, “Thov koj qha koj lub npe rua kuv.” Tabsis nwg teb Yakhauj has tas, “Vim le caag koj xaav paub kuv lub npe?” Ces nwg txawm foom koob moov rua Yakhauj.


  30Yakhauj has tas, “Kuv tub pum Vaajtswv tim ntsej tim muag lawm, tabsis kuv tseem muaj sa nyob” Yog le ntawd, Yakhauj txhaj tis npe rua thaaj chaw ntawd hu ua Peniyees.31Thaus nub tawm tuaj Yakhauj txhaj sawv kev huv Peniyees moog lawm, hab nwg moog kev ceg tawv pluav, rua qhov mob nwg lub ntsaag heev.32Txawm yog najnub nwgnuav los Yixalayees cov xeebntxwv yeej tsi noj thooj nqaj ntawm lub ntsaag ntawd hlo le, rua qhov Vaajtswv ntaus Yakhauj lub ntsaag lawm.


  


  Chivkeeb 33


  Yalthauj Ntsib Exaus


  1Thaus Yakhauj pum Exaus hab plaub puas leej kws nrug Exaus ua ke tuaj, nwg txawm muab nwg cov mivnyuas faib rua Le-as, Laxees hab rua ob tug namyau.2Nwg tso ob tug namyau hab obtug cov mivnyuas moog ua ntej, tso Le-as hab nwg cov mivnyuas tuaj nruab nraab, ces maam tso Laxees hab Yauxej tuaj tom qaab kawg.3Yakhauj moog ua puab ntej hab nwg txhus caug ndlua huv aav pe xyaa pes moog ti nkaus ntawm nwg tug tijlaug.4Tabsis Exaus dlha ceev nrooj moog cuag Yakhauj, puag nkaus hab nwj nwg. Obtug ob kwvtij sis qawg quaj.5Thaus Exaus tsaa muag xaam nwg pum dlheev cov quaspuj hab cov mivnyuas ntawd, nwg txawm nug has tas, “Cov tuabneeg kws nrug koj lug nuav yog leejtwg?”


  Yakhauj teb has tas, “Tijlaug, cov mivnyuas nuav yog Vaajtswv tug kws ibtxwm ua zoo kawg nkaus, pub rua kuv.”6Ces ob tug namyau nrug obtug cov mivnyuas txaav zog lug hab txhus caug ndlua pe,7Le-as hab nwg cov mivnyuas maam lug, hab thaus kawg Yauxej hab Laxees maam le txaav lug hab txhus caug ndlua pe.


  8Exaus rov nug has tas. “Ua le paab kws kuv xub tuaj ntsib ne? Paab ntawd yog leejtwg paab hab?”


  Yakhauj teb has tas, “Paab ntawd yog kuv muab rua koj, thov koj hlub kuv.”9Tabsis Exaus has tas, “Kuv tug kwv, kuv tub muaj txaus kuv lawm, ca le ceev tej ntawd rua koj xwb.”


  10Yakhauj has tas, “Tijlaug, yog koj txaus sab rua kuv thov koj ca le yuav tsi xob yig, ca le txais tej kws kuv muab pub rua koj lawm. Kuv tau rov lug pum koj mas zoo kuv sab npaum nkaus le kuv pum Vaajtswv ntaag, rua qhov nwgnuav koj ua zoo kawg nkaus rua kuv.11Thov koj ca le yuav tej kws kuv muab pub rua koj ntawd, Vaajtswv hlub kuv hab nwg pub txhua tsaav yaam kws kuv xaav yuav rua kuv.” Yakhauj has tej lug mog lug muas thov moog txug thaus Exaus leeg yuav lawm.


  12Exaus has tas, “Peb ca le npaaj hab sawv kev moog. Kuv yuav ua tug coj mej kev moog.”


  13Yakhauj teb has tas, “Tijlaug, koj yeej paub has tas kuv cov mivnyuas tseem yau moog tsi taug ceev, hab kuv txhawj kuv tej yaaj hab tej tsaj txhu kws muaj mivnyuas mog. Yog peb yuav moog ceev nrooj, ntshai moog ib nub xwb kuv tej tsaj yuav tuag taag.14Thov ca koj ua kuv ntej moog, hab kuv yuav maam maam lawv koj qaab lug, kuv tej tsaj txhu hab kuv cov mivnyuas moog taug le caag kuv yuav moog le ntawd, txug thaus kuv lug cuag tau koj huv tebchaws Edoos.”


  15Exaus has tas, ‘Yog le ntawd, kuv maam le ca kuv cov tuabneeg ob peb leeg nrug koj.”


  Tabsis Yakhauj teb has tas, “Tijlaug, tsi taag koj yuav tso tuabneeg paab kuv, tsuav yog koj txaus sab rua kuv xwb ces tau lawm.”16Yog le ntawd, nub ntawd Exaus txhaj sawv kev ua ntej rov lug rua tebchaws Edoos lawm.17Tabsis thaus Yakhauj moog txug ntawm Xukaus, nwg txawm ua tsev rua nwg nyob hab ua nkuaj kaw nwg cov tsaj rua ntawd. Tub yog vim le nuav txhaj muab thaaj chaw ntawd tis npe hu ua Xukaus.


  18Yakhauj rov qaab tim tebchaws Mexuputamias lug txug rua huv lub nroog Sekhees kws nyob huv tebchaws Kana-aas tsi ntsib kev nyuaj sab dlaabtsi, hab nwg moog ua zog nyob ze rua ntawm ntug nroog Sekhees.19Nwg muab tau ib puas dlaim nyaj yuav tau ib thaaj aav ntawm Sekhees txiv Hamaules cov xeebntxwv.20Yakhauj txhaj teeb tau ib lub thaaj rua ntawd hab tis npe hu ua Ees lawv le cov Yixalavees tug Vaajtswv lub npe.


  


  Chivkeeb 34


  Dinas Raug Yuam


  1Muaj ib nub Yakhauj hab Le-as obtug tug ntxhais Dinas txawm tawm moog saib cov tuabneeg Kana-aas tej quaspuj.2Hamaules kws yog tuabneeg Hivis kws yog tug thawj saib cheebtsaam ntawd, thaus Hamaules tug tub Sskhees pum Dinas, nwg txawm tuaj coj Dinas moog hab muab Dinas yuam.3Rua qhov Sekhees pum Dinas zoo nkauj heev, nwg txhaj ua zaaj ua ntxeev ntxag kuas tau Dinas yuav.4Sekhees txhaj has rua nwg txiv has tas, “Txiv, kuv xaav kuas koj moog yuav tug ntxhais ntawd lug ua kuv tug quaspuj.”


  5Yakhauj paub has tas nwg tug ntxhais raug kev txaajmuag, tabsis vim nwg cov tub moog yug tsaj rua nraag teb lawm, nwg txhaj tsi has ib yaam dlaabtsi txug thaus nwg cov tub lug tsev txhij.6Hamaules kws yog Sekhees txiv txhaj tuaj thov Yakhauj,7tawm thawj thaus Yakhauj cov tub rov nraag teb lug txug tsev. Thaus puab nov dlheev txug zaaj nuav, ua rua puab mob sab hab chim heev rua qhov Sekhees tau ua saib tsi taug cov tuabneeg Yixalavees kw yog nwg muab Yakhauj tug ntxhais yuam le ntawd.8Hamaules has rua Yakhauj has tas, “Kuv tug tub Sekhees nyam koj tug ntxhais heev le lawm, thov ca nwg yuav koj tug ntxhais ua nwg tug quaspuj.9Thov ca peb lug sis coglug, kuas mej hab peb tsaav tuabneeg txhaj muaj kev txis tshoob txis kug rua peb tej mivnyuas.10Ces mej txhaj tau nrug peb nyob huv peb lub tebchaws nuav. Mej yuav nyob thaaj chaw twg los nyob ntawm mej nyam, tso kev laag luam, hab muaj ndlag tug kuas ywjpheej rua mej.”


  11Ces Sekhees has rua Dinas txiv hab nwg cov nug has tas, “Thov mej ua zoo rua kuv, hab kuv yuav muab txhua yaam kws mej xaav tau rua mej.12Thov qha yaam kws mej xaav yuav rua kuv, hab ca le has nqe tshoob kuas ntau npaum le mej xaav sau, mej xaav kuas them npaum twg los kuv yuav them npaum ntawd rua mej, tsuav yog mej kaam muab mej tug muam rua kuv yuav ua quaspuj xwb.”


  13Vim qhov kws Sekhees tau ua rua puab tug muam Dinas raug kev txaajmuag, Yakhauj cov tub txhaj teb dlaag ntsuav rua Sekhees hab Hamaules obtug.14Puab has rua Sekhees has tas, “Peb tsi pum zoo ca peb tug muam moog yuav ib tug txivneej twg kws tsi tau ua kevcai txav tawv le, yog ua le ntawd mas rhuav peb ntsejmuag heev.15Tsuas muaj tuab qho kws mej ua lawv le peb ua xwb, mej txhua tug txivneej yuavtsum tau ua kevcai txav tawv ib yaam le peb ua huv tuabsi,16ces peb txhaj paub nrug mej ua tshoob ua kug. Peb txhaj yuav nrug mej nyob tau ua ke hab peb txhaj yuav nrug mej ua tau ib tsaav tuabneeg.17Tabsis yog mej tsi leeg ua lawv le peb has hab ua kevcai txav, peb yuav coj peb tug muam lug hab tsiv tawm huv tebchaws nuav moog.”


  18Hamaules hab nwg tug tub Sekhees pum zoo yuav lawv le puab has ntawd,19ces tug tub hluas txawm maaj nrooj ua lawv le puab tau has ntawd, rua qhov nwg nyam Yakhauj tug ntxhais heev. Sekhees kuj yog ib tug kws muaj meej mom huv nwg tsev tuabneeg.


  20Hamaules hab nwg tug tub Sekhees txhaj moog rua tim qhov chaw saablaaj kws nyob tim roojvaag nroog hab has rua cov pejxeem huv lub nroog has tas:21“Cov tuabneeg nuav nrug peb sis raug zoo heev, ca puab nrug peb nyob huv lub tebchaws nuav hab ca puab moog lug ywj sab. Lub tebchaws los kuj dlaav txaus puab nyob hab. Ca peb tej tub moog yuav puab tej ntxhais hab puab tej tub tuaj yuav peb tej ntxhais.22Puab yeej zoo sab nrug peb nyob hab nrug peb koom ua ib tsaav tuabneeg, tabsis muaj ib txuj cai kws peb yuavtsum tau ua, yog peb txhua tug txivneej yuavtsum tau ua kevcai txav tawv le puab.23Mej puas xaav tau puab tej tsaj txhu hab tej khoom kws yog puab le lug ua peb tug? Yog mej xaav tau, ca le leeg yuav puab txuj cai hab ca puab nrug peb nyob.”24Taagnrho cov pejxeem suavdlawg puavleej pum zoo yuav hab ua lawv le Hamaules hab Sekhees has ntawd, txhua tug txivneej txhaj ua kevcai txav tawv taagnrho.


  25Tau peb nub tom qaab kws cov txivneej ua kevcai txav tawv ntawd tej nqaj tseem mob, Yakhauj ob tug tub: Xime-oos hab Levis kws yog Dinas ob tug nug, txawm nqaa obtug ob raab ntaaj nyag kev tuabywv moog rua huv nroog, hab muab cov txivneej huv tua tuag taag,26nrug rua Hamaules hab nwg tug tub Sekhees huv tuabsi. Ces obtug txhaj coj Dinas huv Sekhees tsev tawm lug lawm.27Tom qaab kws Xime-oos hab Levis obtug muab cov tuabneeg ntawd tua tuag taag lawm, Yakhauj cov tub tseem moog fuab lub nroog ua pauj qhov kws puab tug muam raug txaajmuag ntawd.28Puab caab taagnrho tej tsaj txhu, nyuj, neeg luav hab muab txhua yaam khoom kws nyob huv nroog hab huv tej teb nqaa huv tuabsi moog lawm.29Puab coj txhua yaam kws muaj nqes, nteg tej quaspuj hab mivnyuas, hab nqaa txhua yaam kws nyob huv puab tej vaajtse huv tuabsi lawm hab.


  30Yakhauj has rua Xime-oos hab Levis has tas, “Meb ua rua kuv tau kev ntxhuv sab lawm, taamsim nuav cov tuabneeg Kana-aas hab cov tuabneeg Pelixes, hab cov tuabneeg kws nyob huv tebchaws nuav yuav ntxub kuv heev. Kuv tsi muaj tuabneeg coob, yog puab sis sau tuaj tawmtsaam hab tua kuv, mas peb tsev tuabneeg yuav raug kev puamtsuaj taag le.”


  31Tabsis obtug teb has tas, “Yuav ca Sekhees coj wb tug muam moog ntxag zoo le tug namndlav los?”


  


  Chivkeeb 35


  Vaajtswv Foom Koob Moov rua Yakhauj


  1Vaajtswv has rua Yakhauj has tas, “Koj ca le moog nyob peg Npethees. Hab koj ca le teeb ib lub thaaj rua kuv, kuv yog Vaajtswv tug kws tshwm rua koj pum thaus koj tsiv koj tug tijlaug Exaus moog ntaag.”


  2Yog le ntawd, Yakhauj txhaj has rua nwg tsev tuabneeg hab taagnrho cov tuabneeg kws nrug nwg nyob ntawd has tas, “Mej ca le muab cov tuabneeg txawv tebchaws tej vaajtswv kws mej muaj coj moog povtseg, ua kevcai ntxuav mej kuas huv hab naav tej rig tsho kws utxhua huv si lawm.3Peb yuav sawv kev ntawm nuav moog rua peg lub nroog Npethees, qhov chaw kws kuv yuav teeb ib lub thaaj rua Vaajtswv tug kws tau paab kuv thaus kuv raug kev txomnyem nyuaj sab, hab yog tug kws nrug nraim kuv txhua qhov kws kuv moog.”4Yog le ntawd, puab txhaj muab taagnrho cov tuabneeg txawv tebchaws tej vaajtswv kws puab muaj hab puab tej qhwsntsej kws puab coj ntawm qhovntsej huv tuabsi rua Yakhauj. Yakhauj txhaj coj moog faus rua ntawm qaab tsob ntoo qheb kws nyob ze lub nroog Sekhees.


  5Thaus Yakhauj hab nwg cov tub taabtom sawv kev moog, Vaaj tswv txawm ua ib yaam txaus ntshai heev lug rua cov tuabneeg huv tej nroog kws nyob puag ncig puab. Cov tuabneeg huv tej nroog ntawd txhaj tsi kaam moog caum Yakhauj puab qaab.6Yakhauj hab nwg cov tuabneeg lug txug huv lub zog Luxes kws nwgnuav yog lub nroog Npethees, huv tebchaws Kana-aas.7Nyob qhov ntawd, Yakhauj teeb tau ib lub thaaj hab nwg tis npe rua thaaj chaw ntawd hu ua Ees Npethees, rua qhov Vaajtswv tau lug tshwm rua Yakhauj pum thaus Yakhauj tsiv nwg tug tijlaug moog txug ntawm qhov chaw ntawd.8Lenpekas tug ntxhais qhev Denpaulas tuag hab puab muab log rua huv qaab ib tsob ntoo qheb kws nyob ntawm lub nroog Npethees saab nraag. Yog le ntawd, txhaj muab tsob ntoo qheb ntawd tis npe hu ua, “Tsob Ntoo Qheb Quaj Ntsuag.”


  9Thaus Yakhauj rov huv tebchaws Mexuputamias lug, Vaajtswv rov lug tshwm rua Yakhauj pum dlua ib zag ntxiv, hab foom koob moov rua nwg.10Vaajtswv has rua nwg has tas, “Koj lub npe hu ua Yakhauj, tabsis txij nuav moog koj lub npe yuav hu ua Yixalavees.” Yog le ntawd, Vaajtswv txhaj tis Yakhauj lub npe hu ua Yixalavees.11Hab Vaajtswv rov has rua Yakhauj has tas, “Kuv yog Vaajtswv tug kws muaj fwjchim luj kawg nkaus. Koj ca le muaj tubki kuas fuamvaam coob. Koj cov xeebntxwv yuav dlhau moog ua ntau tsaav tuabneeg, hab koj yuav yog ntau leej vaajntxwv tug yawmkoob.12Kuv yuav muab lub tebchaws kws kuv muab rua Anplahaas hab Ixaj lawm pub rua koj, hab kuv tseem yuav muab rua koj cov xeebntxwv kws nyob ntau tam tom qaab koj.”13Ces Vaajtswv txawm ncaim nwg moog lawm.14Yakhauj txhus tau ib tug ncej zeb ua cim ncu txug rua ntawm qhov chaw kws Vaajtswv lug nrug nwg thaam, nwg muab cawv txiv maab hab roj txiv ntoo laub rua sau tug ncej zeb ntawd fij rua Vaajtswv.15Nwg txhaj tis npe rua thaaj chaw ntawd hu ua Npethees.


  Laxees Tuag


  16Yakhauj hab nwg tsev tuabneeg txawm tawm huv Npethees moog lawm, hab thaus tseem tshuav dleb maam le moog txug rua huv Efalates, Laxees txawm mob plaab txug caij dlaws cev, hab zag nuav nwg yug mivnyuas nyuaj heev.17Thaus Laxees mob plaab yuav yug tug mivnyuas ntawd, tug quaspuj kws paab tu mivnyuas txhaj has rua Laxees has tas, “Laxees, koj tsi xob ntshai, koj yuav tau ib tug tub ntxiv xwb.”18Tabsis thaus Laxees yuav tuag, hab nwg fuas paa yuav tu sa nwg tis tug miv tub ntawd npe hu ua Npee-aunis, tabsis nwg txiv tis nwg lub npe hu ua Npeenyamees.


  19Thaus Laxees tuag, puab txhaj muab nwg moog log rua ntawm ib saab ntug kev kws moog rua huv lub zog Efalates kws nwgnuav hu ua lub nroog Npelehees.20Hab Yakhauj txhus ib tug ncej zeb rua sau Laxees lub ntxaa ua cim ncu txug Laxees lub ntxaa lug txug najnub nua.21Yakhauj sawv kev moog ntxiv hab lug tsuam yeej nyob rua ntawm tug pemthuam Edeles ib saab.


  Yakhauj Cov Tub


  (1 Xwmtxheej Vaajntxwv 2.1,2)


  22Thaus Yakhauj tawm huv lub tebchaws ntawd moog lawm, Lunpees txawm moog nrug Npilehas kws yog nwg txiv tug namyau pw. Thaus Yakhauj nov txug zaaj nuav mas nwg chim heev.


  Yakhauj muaj kaum ob leeg tub.23Le-as cov tub yog Lunpees (Yakhauj tug tub hlub), Xime-oos, Levis, Yudas, Ixakhas hab Xenpuloos.24Laxees cov tub yog Yauxej hab Npeenyamees.25Laxees tug ntxhais qhev Npilehas ob tug tub yog: Daas hab Nathalis.26Le-as tug ntxhais qhev Xilepas cov tub yog, Khas hab Aseles. Cov tub nuav puavleej yug peg tebchaws Mexuputamias.


  Ixaj Tuag


  27Yakhauj moog saib nwg txiv Ixaj huv lub nroog Maales kws nyob ze lub nroog Henploos, yog qhov chaw kws Anplahaas hab Ixaj obtug nyob.28Ixaj ua neej nyob tau ib puas yim caum xyoo,29hab tuag thaus nwg muaj noobnyoog laug heev lawm, nwg ob tug tub Exaus hab Yakhauj txhaj coj nwg lub cev moog log.


  


  Chivkeeb 36


  Exaus Cov Xeebntxwv


  (1 Xwmtxheej Vaajntxwv 1.34-37)


  1Ntawm nuav moog yog Exaus cov xeebntxwv kws muaj dlua ib lub npe hu ua Edoos.2Exaus moog yuav cov tuabneeg Kana-aas tej ntxhais lug ua quaspuj: Eloos kws yog tuabneeg Hitis tug ntxhais kws hu ua Adahes, hab Xinpe-oos kws yog tuabneeg Hivis tug tub Anas tug ntxhais kws hu ua Auhaulinpamas,3hab Yisamavees tug ntxhais Npasemas kws yog Nenpavaus tug muam.4Adahes yug tau Elifas, Npasemas yug tau Le-uyees5hab Auhaulinpamas yug tau Ye-uses, Yalaas hab Kaulas. Taagnrho cov nuav puavleej yog Exaus cov tub kws yug huv lub tebchaws Kana-aas.


  6Ces Exaus coj nwg cov quaspuj, cov tub, cov ntxhais hab taagnrho nwg tsev tuabneeg, nrug nwg tej tsaj txhu hab txhua yaam kws nwg khwv tau huv tebchaws Kana-aas, tsiv moog nyob rua ib lub tebchaws kws nyob dleb ntawm nwg tug kwv Yakhauj.7Nwg tsiv moog vim lub tebchaws kws nwg hab Yakhauj ibtxwm nyob nqaim rua obtug heev, hab obtug muaj tsaj txhu coob txhaj ua rua obtug nyob tsi tau ua ke.8Yog le ntawd, Exaus (kws yog tuabneeg Edoos) txhaj moog nyob rua peg lub laaj roob kws nyob peg tebchaws Xe-iles lawm.


  9Ntawm nuav yog Exaus cov xeebntxwv kws yog cov tuabneeg Edoos cov yawmkoob kws nyob peg lub laaj roob peg tebchaws Xe-iles.10Ntawm nuav yog Exaus cov tub tej npe: nwg tug quaspuj kws hu ua Adahes yug tau Elifaxes, hab nwg tug quaspuj kws hu ua Npasemas yug tau Le-uyees.11Elifas cov tub yog: Temaas, Aumas, Xefus. Nkatas, hab Kenaxes.12Exaus tug tub Elifas tseem muaj ib tug namyau hu ua Teenas. Teenas yug tau ib tug tub hu ua Amalej. Cov nuav puavleej yog Exaus tug quaspuj kws hu ua Adahes cov xeebntxwv.13Le-uyees cov tub yog: Nahas, Zelas, Samas hab Mixexas. Cov nuav puavleej yog Exaus tug quaspuj kws hu ua Npasemas cov xeebntxwv.


  14Exaus tug quaspuj kws hu ua Auhaulinpamas kws yog Xinpe-oos tug tub Anas tug ntxhais, yug tau peb tug tub rua Exaus: Ye-uses, Yalaas hab Kaulas.


  15Ntawm nuav yog cov thawj coj kws yog Exaus cov xeebntxwv. Exaus tug tub hlub Elifas yog yawmkoob ntawm cov thawj coj nraag qaab nuav: Temaas, Aumas, Xefaus, Kenaxes,16Kaulas, Nkatas hab Amalej. Cov thawj coj nuav puavleej yog caajceg lug ntawm Elifas kws nyob huv tebchaws Edoos, hab yog Exaus tug quaspuj kws hu ua Adahes cov xeebntxwv.


  17Exaus tug tub Le-uyees yog yawmkoob ntawm cov thawj coj nraag qaab nuav: Nahas, Zelas, Sama.s hab Mixexas. Cov thawj coj nuav puavleej yog caajceg lug ntawm Le-uyees kws nyob huv tebchaws Edoos, hab yog Exaus tug quaspuj kws hu ua Npasemas cov xeebntxwv.


  18Cov thawj coj nraag qaab nuav, puavleej yog caajceg lug ntawm Exaus tug quaspuj kws hu ua Auhaulinpamas kws yog Anas tug ntxhais: Ye-uses, Yalaas, hab Kaulas.19Taagnrho cov thawj coj nuav puavleej yog Exaus (kws yog tuabneeg Edoos) cov xeebntxwv.


  Xe-lies Cov Xeebntxwv


  (1 Xwmtxheej Vaajntxwv 1.38-42)


  20Ntawm nuav yog Xe-iles kws yog tuabneeg Haulis cov tub, puab yog cov tuabneeg kws nyob huv lub tebchaws Edoos hab puab yeej ibtxwm nyob huv cheebtsaam ntawm. Xe-iles cov tub yog: Lautas, Saunpas, Xinpe-oos, Anas,21Disoos, Exeles hab Disaas. Xe-iles cov tub kws nyob huv tebchaws Edoos puavleej yog cov tuabneeg Haulis cov thawjcoj.


  22Lautas cov tub yog: Haulis hab Hemaas. Teenas yog Lautas tug muam.


  23Sunpas cov tub: Alevas, Manahas, Enpales, Sefaus, hab Aunas.


  24Xinpe-oos muaj ob tug tub: Avihas hab Anas. (Ntawm nuav yog Anas tug kws moog pum lub qhov dlej kub kws nyob tom roob mojsaab qhua, thaus nwg coj nwg txiv cov neeg luav moog noj zaub.)25Anas cov mivnyuas yog: Disoos hab Auhaulinpamas kws yog Anas tug ntxhais.26Disoos cov tub yog: Heedaas, Esenpaas, Ithalaas hab Khelaas.


  27Exeles cov tub yog: Npihaas, Xavaas, hab Akaas.


  28Disaas cov tub yog: Uxes hab Alaas.


  29Cov ntawm nuav yog cov Haulis tej thawj coj: Lautas, Saunpas, Xinpe-oos, Anas,30Disoos, Exeles hab Disaas. Puab cov nuav puavleej yog cov Haulis cov thawjcoj, lawv le puab muab faib ua tej paab tej pawg, nyob huv lub tebchaws Xe-iles.


  Cov Vaajntxwv Kws Kaav Tebchaws Edoos


  (1 Xwmtxheej Vaajntxwv 1.43-54)


  31Cov nuav yog cov vaajntxwv kws kaav lub tebchaws Edoos ua ntej cov Yixalavees muaj vaaj ntxwv.


  32Npe-ules tug tub Npelas ua vaajntxwv kaav tebchaws Edoos, nwg lub nroog hu ua Dihanpas.33Thaus Npeias tuag lawm, Zelas tug tub Yaunpas kws nyob huv Npauxelas ua vaajntxwv hloov nwg chaw.34Thaus Yaunpas tuag lawm, Husaas kws nyob huv tebchaws Temaas ua vaajntxwv hloov nwg chaw.35Thaus Husaas tuag lawm, Npedas tug tub Hadas, (Npedas yog tug moog tua yeej cov tuabneeg Midias huv lub tebchaws Mau-am,) lug ua vaajntxwv hloov nwg chaw. Nwg lub nroog hu ua Avithas.36Thaus Hadas tuag lawm, Xamelas kws nyob huv Malekas ua vaajntxwv hloov nwg chaw.37Thaus Xamelas tuag lawm, Sa-ules kws nyob huv Lehaunpaus, peg lub hauv dlej Efalates ua vaajntxwv hloov nwg chaw.38Thaus Sa-ules tuag lawm, Anpaus tug tub Npa-aas Hanas, ua vaajntxwv hloov nwg chaw.39Thaus Anpaus tug tub Npa-aas Hanaas tuag lawm, Hadas ua vaajntxwv hloov nwg chaw. Nwg lub nroog hu ua Pa-us (nwg tug quaspuj hu ua Mehetanpees, yog Matales tug ntxhais hab yog Mexahas tug ntxhais xeebntxwv)


  40Cov nuav yog cov thawj coj kws yog Exaus cov xeebntxwv, lawv le puab caajceg tsev tuabneeg, puab tej chaw nyob, hab puab tej npe: Teenas, Alevas, Yethes,41Auhaulinpamas, Elames, Pinoos,42Kenas, Temaas, Minpaxales,43Makediyees hab Ilames. Cov nuav puavleej yog cov tuabneeg Edoos cov thawj coj.


  


  Chivkeeb 37


  Yauxej Hab Nwg Cov TijLaug


  1Yakhauj tseem nyob huv tebchaws Kana-aas kws nwg txiv ibtxwm nyob thaus u lug lawm.2Zaaj nuav yog has txug Yakhauj tsev tuabneeg lub neej.


  Yauxej yog ib tug tub hluas kws noobnyoog muaj kaum xyaa xyoo, nwg moog yug yaaj hab tshis nrug nwg cov tijlaug kws yog Npilehas hab Xilepas kws yog nwg txiv ob tug namyau cov tub. Yauxej pheej coj tej yaam tsi zoo kws nwg cov tijlaug ua lug pav qha rua nwg txiv moog.


  3Taagnrho Yakhauj cov tub, mas Yakhauj hlub Yauxej tshaaj cov huv tuabsi, rua qhov nwg muaj Yauxej thaus kws nwg laug heev lawm. Nwg xaws tau ib lub tsho ntev rua Yauxej naav.4Thaus Yauxej cov tijlaug pum has tas, puab txiv hlub Yauxej tshaaj le hlub puab lawm, puab txhaj ntxub puab tug kwv kawg nkaus le, hab ua rua puab tsi xaav has ib lu lug zoo rua Yauxej.


  5Muaj ib zag Yauxej txawm ua npau suav, hab thaus nwg qha zaaj npau suav ntawd rua nwg cov tijlaug noog taag, ua rua puab yimfuab ntxub nwg heev.6Yauxej has tas, “Kuv yuav pav kuv zaaj npau suav rua mej noog.7Peb suavdlawg puavleej paav peb cov teg nplej huv teb, thaus paav tau lawm, kuv teg nplej txawm sawv nreg nreeg. Ces mej cov teg nplej sawv lug vij kuv teg hab ca le nyo zum zawg lug pe kuv teg nplej.”


  8Nwg cov tijlaug nug has tas, “Koj xaav has tas koj yuav tau ua vaajntxwv kaav peb nua los?” Yog le ntawd, puab txhaj yimfuab ntxub nwg heev, vim zaaj npau suav hab tej lug kws nwg pav rua puab noog ntawd.


  9Ces Yauxej rov ua ib zaaj npau suav dlua hab nwg qha rua nwg cov tijlaug noog has tas, “Kuv ua dlua ib zaaj npau suav, kuv pum lub nub, lub hli hab kaum ib lub nub qub pe kuv zum zawg.”


  10Nwg pav zaaj npau suav nuav rua nwg txiv noog huv tuabsi hab, nwg txiv txawm ywg nwg has tas, “Ua caag koj yuav txawj ua npau suav ua luaj le? Koj xaav has tas koj nam wb hab koj cov tijlaug peb suavdlawg yuav tau lug txhus caug pe koj nua los?”11Yauxej cov tijlaug yimfuab khib heev, tabsis nwg txiv xaav ntsoov zaaj npau suav ntawd rua nruab sab.


  Muag Yauxej Moog rua Tebchaws Iziv


  12Muaj ib nub Yauxej cov tijlaug moog yug puab txiv paab tsaj rua peg Sekhees,13Yakhauj has rua Yauxej has tas, “Kuv yuav khaiv koj moog peg Sekhees qhov chaw kws koj cov tijlaug yug tsaj.”


  Yauxej teb has tas, “Kuv maam le moog!”


  14Nwg txiv has rua nwg has tas, “Koj ca le moog saib, yog koj cov tijlaug noj qaab nyob zoo hab tej tsaj los nyob txhij txhua, ces koj rov qaab lug qha rua kuv paub.” Yog le ntawd, nwg txiv txhaj tso nwg sawv kev huv lub Haav Henploos moog lawm.


  Yauxej moog txug peg Sekhees,15hab nwg ncig moog ncig lug ntawm roob mojsaab, muaj ib tug txivneej pum nwg hab nug nwg has tas, “Koj nrhav dlaabtsi?”


  16Yauxej teb has tas, “Kuv tuaj nrhav kuv cov tijlaug kws puab tuaj yug puab cov tsaj, koj puas paub puab nyob qhov twg? Thov koj qha rua kuv.”


  17Tug txivneej ntawd teb has tas, “Puab tsi nyob ntawm nuav lawm. Kuv nov puab has tas, puab yuav moog rua tom lub nroog Dauthaas.” Ces Yauxej txhaj lawv cov tijlaug qaab moog hab pum puab nyob ntawm Dauthaas


  18Thaus Yauxej cov tijlaug pum Yauxej tuaj txug tim u, cov tijlaug txawm tuavhuv tua Yauxej povtseg.19Puab ib leeg has rua ib leeg tas, “Tug kws txawj ua npau suav ntawd tuaj lawm.20Zag nuav, peb muab nwg tua povtseg hab muab nwg coj moog pov rua huv cov qhov tshij qhuav nuav ib lub. Peb maam dlaag has tas yog tsuv tum nwg lawm. Saib nwg tej npau suav yuav muaj dlaabtsi tshwm tuaj.”


  21Thaus Lunpees nov puab has le ntawd, nwg nrhav tswvyim paab cawm Yauxej, nwg txhaj has tas, “Ca peb tsi xob muab Yauxej tua povtseg.22Peb ca le muab nwg pov rua huv lub qhov tshij kws nyob ntawm roob mojsaab qhua nuav xwb, tsi xob ua kuas nwg nqaj ndluag ntshaav nrug.” Lunpees has le nuav, rua qhov nwg xaav paab kuas Yauxej dlim ntawm puab hab tso nwg rov moog cuag nwg txiv.23Thaus Yauxej tuaj txug ntawm cov tijlaug lawm, puab txawm sau nthwv lug nteg nwg hab muab nwg lub tsho ntev hle hlo.24Ces puab txawm coj nwg moog pov rua huv lub qhov tshij kws tsi muaj dlej.


  25Thaus puab tseem taabtom noj mov, puab txawm pum ib paab tuabneeg Yisamavees taug kev peg lub nroog Nkile-as tuaj moog rua nraag tebchaws Iziv. Puab caab ntxhuav thauj tej tshuaj tsw qaab hab txumlom moog muag.26Yudas has rua nwg cov kwvtij has tas, “Yog peb muab peb tug kwv tua povtseg hab npog txujkev tua tuabneeg nuav Ca, peb yuav tau dlaabtsi?27Peb muab nwg muag rua cov tuabneeg Yisamavees ntawd ntshai yuav zoo dlua. Peb tsi xob ua rua nwg nqaj ndluag ntshaav nrug, rua qhov nwg yeej yog peb tug kwv hab nrug peb koom roj koom ntshaav,” Nwg cov kwvtij kuj pum zoo le nwg has,28thaus cov tub laag tub luam kws yog tuabneeg Midias tuaj txug, cov tijlaug txhaj le nqug Yauxej tawm huv lub qhov tshij lug hab muab nwg muag rua cov Yisamavees ua neeg nkaum dlaim nyaj, luas txhaj coj Yauxej moog rua tebchaws Iziv lawm.


  29Thaus Lunpees rov qaab moog xauj huv lub qhov tshij tsi pum Yauxej nyob huv lawm, nwg ntxhuv sab heev hab dlua rhe nwg lub tsho povtseg.30Nwg rov qaab lug cuag nwg cov kwv hab has rua puab tas, “Tsi pum Yauxej nyob huv lub qhov tshij lawm, sov kuv yuav ua le caag lauj?”


  31Ces puab txawm muab ib tug tshis tua hab muab Yauxej lub tsho ntev moog raus rua huv cov ntshaav tshis.32Puab nqaa lub tsho ntev ntawd moog qha rua puab txiv hab has tas, “Peb khaws tau lub tsho nuav. Koj sim saib puas yog koj tug tub lub tsho los tsi yog?”


  33Yakhauj ncu tau lub tsho ntawd zoo hab has tas, “Yog tag, lub tsho nuav yog Yauxej lub! Tej tsaj nyaum yeej muab kuv tug tub tum lawm tag. Kuv tug tub Yauxej tau raug dlua ua tej dlaim lawm lauj!”34Yakhauj dlua rhe nwg lub tsho povtseg hab muab ntaub tsaaj lug npua, ua kev tu sab quaj ntsuag. Nwg quaj ncu txug nwg tug tub tau ntev loo.35Taagnrho nwg tej tub tej ntxhais puavleej lug nplig nwg sab, tabsis nwg yeej tsi noog leejtwg has hab nwg has tas, “Kuv yuav quaj ntsuag kuv tug tub le nuav moog txug thaus kuv txujsa tu moog nrug nwg nyob.” Yog le ntawd, nwg pheej quaj nwg tug tub Yauxej le.


  36Thaus cov tub laag tub luam kws yog tuabneeg Midias moog txug nraag tebchaws Iziv lawm, puab txawm muab Yauxej muag rua Pautifas kws yog Falaus ib tug thawj tubrog saib cov tubrog kws zuv Falaus lub loog.


  


  Chivkeeb 38


  Yudas hab Tamaj


  1Thaus lub sijhawm ntawd Yudas tso nwg cov kwvtij tseg hab tsiv moog nrug ib tug txivneej hu ua Hilaas kws yog cov tuabneeg huv lub nroog Adaulaas nyob.2Nyob qhov ntawd Yudas ntsib cov Kana-aas ib tug ntxhais, tug ntxhais ntawd txiv hu ua Suav. Yudas txhaj yuav tug ntxhais ntawd ua quaspuj,3hab nwg yug tau ib tug tub rua Yudas, Yudas txhaj tis tug tub ntawd npe hu ua Eles.4Tug quaspuj ntawd rov xeeb tub dlua, nwg yug tau ib tug tub, hab nwg tis tug tub ntawd npe hu ua Aunaas.5Nwg rov yug tau ib tug tub ntxiv hab nwg tis tug tub ntawd npe hu ua Selas. Thaus yug tug tub ntawd Yudas tseem nyob huv lub nroog Akhexis.


  6Yudas tug tub hlub kws yog Eles yuav tau ib tug quaspuj npe hu ua Tamaj.7Eles ua kev phem kev qas tsi hum tug Tswv sab, tug Tswv txhaj muab nwg tua povtseg lawm.8Ces Yudas txhaj has rua Eles tug kwv Aunaas has tas, “Koj ca le moog yuav koj tug namtij, sawv koj tug tijlaug chaw kuas koj tug tijlaug txhaj muaj caajceg.”9Tabsis Aunaas paub has tas, cov mivnyuas ntawd yuav tsi yog nwg le; ces thaus nwg moog nrug nwg tug namtij pw, nwg ca cov kua txuas rua huv aav, kuas muaj tsi taug mivnyuas rua nwg tug tijlaug.10Qhov kws nwg ua le ntawd tsi hum tug Tswv sab, vim le ntawd tug Tswv txhaj le muab nwg tua povtseg lawm hab.11Ces Yudas txhaj le has rua Tamaj kws yog nwg tug nyaab has tas, “Koj ca le rov qaab moog nrug koj nam koj txiv nyob, ua pujntsuag tog moog txug thaus kuv tug tub yau hlub tav txiv tsaiv.” Nwg has le ntawd rua qhov nwg ntshai nyob tsaam Selas raug tua ib yaam le Selas ob tug tijlaug hab. Ces Tamaj txhaj rov qaab moog nrug nwg nam hab nwg txiv nyob lawm.


  12Tau ntev loo lug tom qaab nuav Yudas tug quaspuj kws yog Suav tug ntxhais txawm tuag lawm. Thaus dlhau caij nyuaj sab quaj ntsuag lawm, Yudas hab nwg ib tug phoojywg kws nyob huv lub nroog Adaulaas txhaj moog saib nwg cov tuabneeg txav plaub yaaj kws nyob huv lub nroog Teenas.13Muaj tuabneeg moog has qha rua Tamaj has tas, nwg tug quasyawg leej txiv taabtom sawv kev tuaj moog txav plaub yaaj rua huv lub nroog Teenas.14Ces Tamaj txhaj hloov nwg cev rig tsho pujntsuag kws nwg najnub naav ntawd ca, muab ntaub lug npug nwg lub ntsejmuag, hab moog nyob ntawm ntug kev kws nyob ntawm ncauj ke moog rua huv lub zog Enayees, yog lub zog kws nyob ntawm txujkev moog rua huv lub nroog Teenas. Nwg yeej paub has tas, Yudas tug tub ntxawg Selas tub hlub tav hluas lawm, tabsis Yudas tseem pheej tsi muab Tamaj hab Selas txis ua namtxiv le.


  15Thaus Yudas pum Tamaj, nwg xaav has tas Tamaj yog ib tug namndlav, rua qhov Tamaj muab ntaub npug nwg lub ntsejmuag huv tuabsi lawm.16Yudas txhaj ncaaj nraim moog rua ntawm Tamaj hab has tas, “Koj ca le moog, kuv yuav nrug koj pw, koj yuav nqe pistsawg?” (Yudas tsi paub has tas, Tamaj yog nwg tug nyaab le lawm.)


  Tamaj txhaj teb has tas, “Koj txaus sab yuav muab dlaabtsi rua kuv?”17Yudas teb has tas, “Kuv yuav xaa ib tug mivnyuas tshis tuaj rua koj.”


  Tamaj has tas, “Ua le ntawd los tau, tabsis koj muab ib yaam dlaabtsi rua kuv khaws tseg ua puavpheej moog txug thaus koj coj tug mivnyuas tshis tuaj rua kuv tsaiv.”


  18Yudas nug has tas, “Koj xaav kuas kuv muab dlaabtsi rua koj khaws ua puavpheej tseg?” Tamaj teb has tas, “Muab koj lub homthawj kws muaj txuj hlua hab koj tug paas nreg rua kuv.” Yudas txhaj muab tej ntawd rua Tamaj. Ces obtug txawm moog pw, ces Tamaj txawm ca le xeeb tub.19Tamaj rov qaab moog tsev, tshem nwg dlaim ntaub npug ntsejmuag, hab rov qaab muab nwg cev rig tsho pujntsuag lug naav dlua.


  20Yudas tso nwg tug phoojywg Hilaas xaa tug mivnyuas tshis moog txhwv tej khoom coglug kws nwg muab rua tug quaspuj ntawd khaws tseg lawm rov qaab lug, tabsis Hilaas nrhav tsi tau nwg le lawm.21Hilaas nug Cov txivneej kws nyob huv lub nroog Enayees has tas, “Tug namndlav kws pheej moog nyob ntawm ntug kev moog rua qhov twg lawm?”


  Cov txivneej ntawd teb has tas, “Nyob huv lub zog nuav yeej ibtxwm tsi muaj namndlav.”


  22Hilaas rov qaab moog cuag Yudas hab has tas, “Kuv nrhav tsi tau tug quaspuj ntawd le lawm. Cov txivneej kws nyob huv lub zog ntawd has rua kuv tas, yeej tsi muaj ib tug namndlav nyob huv lub zog nuav hlo le.”


  23Yudas has tas, “Ca nwg yuav kuv Cov khoom ntawd moog le. Peb tsi xaav pub kuas muaj tuabneeg luag peb plig. Kuv tub muab tug mivnyuas tshis nuav rua koj coj moog them nwg ntaag, tabsis koj moog nrhav tsi tau nwg lawm xwb.”24Tau peb hlis tom qaab muaj tuabneeg moog qha rua Yudas has tas, “Tamaj kws yog koj tug nyaab tau moog ua namndlav, hab nwgnuav nwg xeeb tub lawm.”


  Yudas has tas, “Ca Le coj Tamaj tawm moog lawm nrau ntug nroog hab muab suavtawg hlawv kuas tuag.”


  25Thaus puab taabtom coj Tamaj tawm moog, Tamaj tso tuabneeg nqaa Cov khoom ntawd hab moog has rua nwg txiv yawm has tas, “Kuv muaj mivnyuas lug ntawm tug txivneej kws yog tug tswv Cov khoom nuav. Mej nrug saib lub homthawj kws muaj hlua hab tug paas nreg nuav tuab zoo saib yog leejtwg le.”


  26Yudas ncu tau Cov khoom ntawd hab has tas, “Tamaj ua yog cai lawm. Kuv tsi ua lawv le kuv tau coglug tseg rua nwg, tsimnyog kuv yuavtsum muab nwg txis rua kuv tug tub Selas.” Ces Yudas tsi moog nrug Tamaj pw ib zag ntxiv le lawm.


  27Thaus yuav txug caij Tamaj tu tub, nwg paub has tas nwg muaj mivnyuas ntxaib nyob huv nwg plaab.28Thaus nwg taabtom mob plaab yuav yug ob tug mivnyuas, muaj ib tug mivnyuas txhais teg txawm tawm tuaj ua ntej, tug quaspuj kws paab dlaws cev ntawd tuav nkaus txhais teg ntawd, hab muab tau ib txuj xuv paaj lab lug khi txhais teg ntawd hab has tas, “Tug nuav yog tug xub yug.”29Tabsis nwg nkaum nwg txhais teg rov qaab lawm, nwg tug kwv txawm yug lug ua ntej. Ces tug quaspuj kws tuaj paab dlaws cev ntawd has tas, “Yog ua le caag koj yuav txeeb tau kev lug ua ntej!” Yog le ntawd, txhaj muab nwg tis npe hu ua Peles.30Ces nwg tug tij laug maam yug lug txhais teg khi rawv ib txuj xuv paaj lab hab muab nwg tis npe hu ua Zelas.


  


  Chivkeeb 39


  Yauxej hab Pantifas tug Quaspuj


  1Cov tuabneeg Yisamavees coj Yauxej moog txug nraag tebchaws Iziv, hab puab muab nwg muag rua Pantifas kws yog Falaus tug thawj tubrog saib cov tubrog faajxwm kws zuv Falaus lub loog.2Tug Tswv nrug nraim Yauxej hab pub nwg teg num vaammeej heev. Nwg nyob huv nwg tug tswv Pantifas kws yog tuabneeg Iziv lub tsev.3Pantifas pum has tas tug Tswv nrug nraim Yauxej nyob hab ua rua txhua teg num kws Yauxej ua puavleej tav.4Pantifas txaus sab heev rua Yauxej hab tsaa Yauxej ua nwg tug tubkhai, hab tso plhua nwg lub cuabtaam rua Yauxej ua tug saib.5Txij thaus ntawd lug, tug Tswv txhaj foom koob moov rua tug tuabneeg Iziv ntawd tsev tuabneeg, hab txhua yaam kws nwg muaj nyob huv nwg lub vaaj lub tsev hab huv nwg tej teb, vim Yauxej nrug nwg nyob.6Pantifas muab txhua yaam kws nwg muaj cov rua Yauxej saib hab nwg tso sab plhuav tsi txhawj txug ib yaam dlaabtsi le, tsuas yog tshwj Cov zaub mov kws nwg noj nkaus xwb.


  Yauxej yog ib tug hluas kws cev yag hab zoo nraug heev,7ces tau tsi ntev Yauxej tug tswv tug quaspuj txawm nyam Yauxej, hab nwg taij Yauxej has tas, “Koj moog nrug kuv pw.”8Yauxej tsi kaam moog hab nwg has rua Pantifas tug quaspuj has tas, “Koj saib, txij thaus kuv lug nyob ntawm nuav, kuv tug tswv tso sab plhuav rua kuv tsi muaj kev nyuaj sab txhawj txug ib yaam dlaabtsi nyob huv nwg lub tsev hlo le. Nwg muab txhua yaam kws nwg muaj tso plhuav rua kuv ua tug saib.9Huv lub tsev nuav kuv txhaj yog tug kws muaj peevxwm ib yaam le nwg muaj xwb. Kuv tug tswv yeej tsi txwv kuv ib yaam dlaabtsi le, tsuas tshwj koj kws yog nwg tug quaspuj, nwg txhaj txwv tsi pub kuv kov, kuv yuav ua le caag muaj pluaj sab nrug koj pw hab ua txhum rua Vaajtswv?”10Txawm yog nwg najnub taij kuas Yauxej moog nrug nwg pw los Yauxej yeej tsi kaam moog le.


  11Tabsis muaj ib nub Yauxej moog ua num huv tsev lawv le nwg pheej txeev ua, nub ntawd tej tubkhai tsi muaj ib tug nyob huv tsev le lawm.12Pantifas tug quaspuj txawm lug tuav nkaus Yauxej lub tsho hab has tas, “Koj ca le moog nrug kuv pw xwb.” Tabsis Yauxej hle hlo Yauxej lub tsho rua nwg, hab Yauxej tawm plawg tsiv rua nrau zoov lawm.13Thaus Pantifas tug quaspuj pum has tas, Yauxej hle Yauxej lub tsho rua nwg hab tsiv tawm rua nrau zoov lawm,14nwg txawm hu Cov tubkhai kws zuv nwg lub tsev lug hab ntxeev lug has tas, “Mej sim saib! Tug tuabneeg Henplais kws kuv tug quasyawg coj lug rua huv tsev nuav, nwg ua saib tsi taug peb kag le. Nwg ca le lug huv kuv txaaj hab mos kuv, tabsis kuv qw tawg ntho,15ces nwg ca le tsiv rua nrau zoov, hab tseg nwg lub tsho rua ntawm kuv ib saab.”


  16Pantifas tug quaspuj txhaj khaws Yauxej lub tsho ca moog txug thaus Yauxej tug tswv rov qaab lug txug tsev.17Ces nwg txawm pav zaaj nuav rua nwg tug quasyawg noog has tas: “Tug tubkhai Henplais kws koj coj lug nrug wb nyob, nwg lug mos kuv huv txaaj.18Tabsis thaus kuv qw tawg ntho, nwg tso plhuav kuv tseg tsiv rua nrau zoov hab tseg nwg lub tsho rua ntawm kuv ib saab.”


  19Thaus Yauxej tug tswv nov dlheev tej lug kws nwg tug quaspuj pav has tas, “Koj tug tubkhai tau ua le nuav rua kuv lawm ntaag.” Txhaj ua rua nwg chim heev.20Yauxej tug tswv txhaj coj Yauxej moog kaw rua huv qhov chaw kws kaw Falaus Cov tuabneeg raug txim, ces Yauxej txawm moog nyob rua huv lub tsev lojcuj ntawd lawm.21Tabsis tug Tswv yeej nrug nraim Yauxej hab foom koob moov rua Yauxej, ces tug kws saib lub tsev lojcuj txhaj txaus sab heev rua Yauxej.22Nwg tsaa Yauxej ua tug saib taagnrho Cov tuabneeg raug txim hab ua tug saib txhua yaam kws nyob huv lub tsev lojcuj.23Tug kws saib lub tsev lojcuj tso sab plhuav, tsi moog saib tej num kws nwg tso rua Yauxej ua le, rua qhov tug Tswv nrug nraim Yauxej hab pub tswvyim rua Yauxej ua tau txhua yaam num tav huv tuabsi.


  


  Chivkeeb 40


  Yauxej Txhais Ob Zaaj Npau Suav


  1Tau ib ntus lug tom qaab nuav tug kws laub cawv hab tug thawj kws saib cov tuabneeg ua mov rua tug vaajntxwv kws kaav tebchaws Iziv noj hab haus, obtug tau ua txhum rua vaajntxwv.2Falaus txhaj chim rua ob tug tubkhai ntawd heev,3nwg txawm has kuas coj obtug moog kaw rua huv tug thawj kws saib cov faajxwm lub tsev, yog tuab lub tsev lojcuj kws kaw Yauxej hab ntaag.4Tug thawj kws saib Cov tuabneeg raug txim tso Yauxej lug ua tug saib obtug, hab puab nyob tau ib ntus ntev loo huv tsev lojcuj.


  5Muaj ib mos tug laub cawv hab tug thawj kws saib cov ua mov rua vaajntxwv noj kws raug kaw rua huv tsev lojcuj, nyag txawm ua nyag ib zaaj npau suav, hab obtug ob zaaj npau suav ntawd nyag muaj nyag ntsab lug.6Thaus sawv ntxuv Yauxej lug rua huv chaav kws obtug nyob, nwg pum obtug mluag kawg le.


  7Yauxej nug obtug has tas, “Vim le caag nub nua meb mluag kawg le?”8Obtug teb has tas, “Wb nyag ua nyag ib zaaj npau suav, tabsis tsi muaj leejtwg yuav txhais tau wb ob zaaj npau suav le.”


  Yauxej teb has tas, “Tsuas yog Vaajtswv tuab leeg xwb txhaj le txhais tau npau suav. Qha meb ob zaaj npau suav rua kuv noog saib!”


  9Ces tug laub cawv txhaj pav nwg zaaj npau suav rua Yauxej has tas, “Kuv ua npau suav pum ib tsob txiv maab nyob ntawm kuv xubndlag10ncau ua peb ceg. Thaus hlaav nplooj lawm, taamsim ntawd txawm tawg paaj txi txiv ua tej tauv, tej txiv txawm sav taagnrho.11Kuv tuav rawv Falaus lub khob, ces kuv cev teg moog dle cov txiv maab ntawd hab tsu kua rua huv lub khob muab cev rua Falaus haus.”


  12Yauxej has tas, “Koj zaaj npau suav lub ntsab mas yog le nuav: peb tug ceg txiv maab ntawd yog peb nub.13Peb nub sau nuav Falaus yuav tuaj tso koj tawm moog, zaam txim rua koj hab nwg yuav muab koj teg num qub rov rua koj ua. Koj yuav tau rov muab nwg lub khob cev rua nwg ib yaam le yaav thaus koj tau ua lug lawm.14Tabsis thaus koj tau zoo lawm thov koj ncu ntsoov txug kuv, hab koj ua sab dlawb paug pav txug kuv zaaj rua Falaus noog, kuas nwg txhaj tso kuv tawm huv tsev lojcuj nuav moog.15Qhov tseeb yog puab nyag kuv peg tebchaws Henplais lug, hab txawm yog kuv lug nyob rua huv tebchaws Iziv nuav los kuv yeej tsi tau ua ib qhov txhum kws txaus puab coj kuv tuaj kaw rua huv tsev lojcuj nuav le.”


  16Thaus tug thawj kws saib Cov ua mov pum has tas, tug laub cawv zaaj npau suav yog zaaj zoo lawm, nwg txhaj has rua Yauxej hastas, “Kuv ua ib zaaj npau suav hab, kuv kwv peb choo ncuav sis tshooj sau kuv taubhau.17Nyob sau tshooj choo peb, muaj txhua yaam ncuav zoo kws coj moog rua Falaus noj, tabsis noog lug muab cov ncuav ntawd noj lawm.”


  18Yauxej teb has tas, “Koj zaaj npau suav lub ntsab yog le nuav: peb choo ncuav yog peb nub.19Peb nub sau nuav Falaus yuav tuaj coj koj moog, hab yuav muab koj txav cejdlaab! Ces nwg yuav muab koj lub cev moog dlai rua sau tug ncej, hab noog yuav lug noj koj cev nqaj.”


  20Tau peb nub tom qaab kws txug Falaus nub yug nwg txawm ua tau ib rooj mov rua taagnrho nwg cov numtswv noj ua kev zoo sab, nwg txhaj tso tug kws laub cawv hab tug thawj saib ua mov lug sawv taabmeeg ntawm nwg cov numtswv.21Falaus muab tug kws laub cawv rov moog ua nwg lub luag num laub cawv le qub,22tabsis nwg muab tug thawj saib cov ua mov txav cejdlaab. Tej nuav tshwmsim lawv le Yauxej tau has lawm tag.23Tabsis tug laub cawv ncu tsi txug tej lug kws Yauxej has, ces nwg txawm ca le tsi ncu qaab txug Yauxej le lawm.


  


  Chivkeeb 41


  Yauxej Txhais Falaus Zaaj Npau Suav


  1Tau ob xyoos txwm nkaus tom qaab ntawd, Falaus ua ib zaaj npau suav has tas, nwg sawv ntawm ntug dlej Niles,2thaus ntawd nwg pum xyaa tug maum nyuj rog rog tawm huv dlej tuaj noj tej zaub kws nyob ntawm ntug dlej.3Ces muaj dlua xyaa tug maum nyuj ntxaug ntxaug tshuav pobtxhaa xwb, tawm huv tug dlej Niles tuaj nrug xyaa tug maum nyuj rog rog ntawd sawv ua ke ntawm ntug dlej,4ces xyaa tug naum nyuj ntxaug ntxaug ca le muab xyaa tug maum nyuj rog rog noj nqog taag huv tuabsi lawm. Ces Falaus txawm tsim dlheev lug.5Nwg rov qaab tsaug zug hab ua dlua ib zaaj npau suav tas nuaj ib tsob nplej txhawv tau xyaa naab, mas puv hab sav zoo kawg le.6Ces muaj dlua xyaa naab nplej txhawv tuaj yog npluag xwb, rua qhov raug cov cua tom taj suabpuam tuaj ntsawj,7 xyaa naab nplej npluag ntawd ca le muab xyaa naab nplej puv puv noj nqog huv tuabsi lawm. Falaus txawm tsim dlheev lug, ua cav yog nwg ua npau suav xwb.8Taagkig kaaj ntug Falaus ntxhuv sab heev, nwg txhaj khaiv tuabneeg moog hu cov tuabneeg kws txawj saib yaig hab tej tuabneeg txawj ntse kws nyob huv tebchaws Iziv tuaj huv tuabsi. Nwg txawm pav nwg ob zaaj npau suav ntawd rua puab noog, tabsis tsi muaj leejtwg txhais tau nwg ob zaaj npau suav ntawd le.


  9Ces tug laub cawv maam le has rua Falaus has tas, “Tsim nyog nub nua kuv yuavtsum tau lug leeg kuv lub txim kws kuv tau ua txhum rua koj taag lug lawm.10Falaus, koj tau chim rua tug thawj kws saib ua mov hab kuv, koj txhaj muab wb coj moog kaw rua huv tug thawj kws saib cov faajxwm lub tsev lojcuj.11Muaj ib mos wb nyag txawm ua nyag ib zaaj npau suav, hab wb ob zaaj npau suav ntawd nyag muaj nyag ntsab lug.12Tug tub hluas Henplais kws raug kaw nrug wb nyob ua ke rua huv, nwg yog tug thawj kws saib cov faajxwm tug tubqhe. Wb pav wb ob zaaj npau suav rua nwg noog, hab nwg txhais tau wb ob zaaj npau suav ntawd rua wb.13Mas txhua yaam txawm muaj lawv le nwg has tag: koj muab kuv tso rov lug ua kuv tej num qub, tabsis koj muab tug saib cov ua mov txav cejdlaab lawm.


  14Falaus txhaj khaiv tuabneeg moog tso Yauxej lug, hab taamsim ntawd luas txawm moog coj nwg tawm huv tsev lojcuj lug. Tom qaab kws nwg chais fwjtxwv hab hloov nwg cev rig tsho taag lawm, nwg txawm lug sawv ntawm Falaus xubndlag.15Falaus has rua Yauxej has tas, “Kuv ua ib zaaj npau suav tabsis tsi muaj leejtwg txhais tau zaaj npau suav ntawd le. Mas kuv nov has tas, thaus koj nov luas tej ua npau suav, koj yeej muaj peevxwm txhais tau tej npau suav ntawd.”


  16Yauxej teb has tas, “Falaus, kuv tsi muaj peevxwm txhais tau koj zaaj npau suav, tabsis Vaajtswv yuav pub rua kuv txhais koj zaaj npau suav rua koj.”


  17Falaus has tas, “Kuv ua npau suav mas kuv sawv ntawm ntug Dlej Niles.18Thaus ntawd muaj xyaa tug maum nyuj rog rog hab zoo nkauj heev tawm huv tug Dlej Niles tuaj noj zaub ntawm ntug dlej.19Ces muaj dlua xyaa tug maum nyuj ntxaug ntxaug tshuav pobtxhaa xwb. Kuv yej tsi tau pum dlua tej nyuj phem hab ntxaug le ntawd nyob huv tebchaws Iziv nuav hlo le.20Cov maum nyuj ntxaug ntxaug ntawd ca le muab cov maum nyuj rog zoo nkauj noj nqog taag,21tabsis tsi muaj leejtwg yuav paub, rua qhov cov maum nyuj ntawd tseem ntxaug hab phem ib yaam le qub. Ces kuv txawm tsim dlheev lug lawm.22Kuv rov ua dlua ib zaaj npau suav pum ib tsob nplej txhawv tau xyaa naab nplej puv puv hab sav zoo heev.23Ces muaj dlua ib tsob nplej txhawv tau xyaa naab nplej npluag hab qhuav taw nreeg kws yog raug cov cua tom taj suabpuam tuaj ntsawj,24cov naab nplej npluag ca le nqog cov naab nplej puv puv hab sav zoo ntawd huv tuabsi lawm. Kuv tub pav zaaj npau suav nuav rua cov tuabneeg kws txawj saib yaig noog taag, tabsis tsi muaj leejtwg yuav txhais tau lub ntsab rua kuv le.”


  25Yauxej has rua Falaus has tas, “Ob zaaj npau suav nuav lub ntsab lug yog tuab yaam xwb, yog Vaajtswv qha rua koj paub txug tej xwmtxheej kws yuav muaj lug yaav tom ntej nuav.26Xyaa tug maum nyuj rog rog yog xyaa xyoo, hab xyaa naab nplej kws puv zoo nkauj los yog xyaa xyoo ib yaam nkaus hab, ob zaaj npau suav nuav puavleej yog tuab lub ntsablug xwb.27Xyaa tug maum nyuj ntxaug ntxaug kws tawm tuaj tom qaab hab xyaa naab nplej npluag kws raug cov cua tom taj suabpuam ntsawj ntawd, yog xyaa xyoo kws yuav muaj kev tshaib nqhes heev.28Falaus, koj ob zaaj npau suav yeej muaj tseeb ib yaam le kws kuv qha rua koj nuav ntaag, Vaajtswv qha rua koj paub txug tej kws nwg yuav ua ntawd.29Xyaa xyoo sau nuav yuav muaj qoobloo ntau nplua mag thoob plawg tebchaws Iziv.30Tom qaab ntawd yuav muaj kev tshaib nqhes heev xyaa lub xyoos, hab suavdlawg yuav tsi ncu txug xyaa lub xyoo kws muaj qoobloo lawm, rua qhov txujkev tshaib nqhes yuav ua rua lub tebchaws nuav raug kev puamtsuaj.31Thaus ntawd suavdlawg yuav ncu tsi txug lub sijhawm kws lub tebchaws nuav muaj qoobloo nplua mag rua qhov muaj kev tshaib nqhes luj kawg nkaus le.32Tej kws koj tau ua npau suav pum ob zag ntawd txhais has tas Vaajtswv tub teem ib lub sijhawm tseg ca kuas muaj tej ntawd tshwmsim lug, Vaajtswv yuav ua kuas tej ntawd muaj lug sai sai tom ntej nuav ntaag.


  33“Nwgnuav koj ca le nrhav ib tug tuabneeg txawj ntse hab muaj tswvyim zoo, hab tsaa nwg ua tug saib lub tebchaws nuav.34Hab koj yuavtsum tau tsaa dlua ib paab numtswv moog ua cov sau suavdlawg tej qoobloo ib feem tsib ntawm xyaa lub xyoo kws muaj qoobloo ntau heev nuav lug ca.35Koj has kuas puab ca le sau tej qoobloo huv xyaa lub xyoo kws muaj qoobloo ntawd tseg ca, hab tso cai rua puab moog sau tej nplej lug ntim rua huv tej txhaab ca rua txhua lub nroog, hab tso tuabneeg zuv huv tuabsi.36Sau tej qoobloo nuav lug Ca, txhaj le tau yug lub tebchaws, thaus muaj kev tshaib nqhes lug raug cov tuabneeg Iziv xyaa lub xyoo ntawd. Yuavtsum ua le nuav tsoom pejxeem txhaj tsi tuag tshaib.”


  Tsaa Yauxej Kaav Tebchaws Iziv


  37Falaus hab nwg tsoom numtswv puavleej pum zoo ua lawv le zaaj kws Yauxej has nuav,38 hab Falaus has rua puab tas, “Peb yuav nrhav tsi tau ib tug tuabneeg nyob qhov twg kws muaj Vaajtswv tug ntsujplig nrug nwg nyob le Yauxej lawm.”39Falaus has rua Yauxej tas, “Vaajtswv tub qha tej nuav rua koj paub lawm, yeej tsi muaj leejtwg yuav totaub hab muaj tswvyim npaum le koj.40Kuv yuav tsaa koj ua tug saib taagnrho kuv lub tebchaws, hab kuv cov pejxeem yuav noog koj tej lug saamfwm. Tsuas yog ca kuv ua tug luj dlua koj xwb.41Nwgnuav kuv tsaa koj ua tug tswj lub tebchaws Iziv.”42Falaus hle nwg ntiv nplhaib kws yog lub homthawj ntawm nwg tug ntiv teg lug hab muab looj rua Yauxej tug ntiv teg. Falaus muab cev rig tsho ntaub maag kws zoo heev rua Yauxej naav, hab muab txuj saw kub lug rua Yauxej coj ntawm cejdlaab.43Falaus muab nwg lub tsheb neeg kws yog lub ob rua Yauxej caij, hab Falaus cov tub faajxwm moog ua Yauxej ntej qw has tas, “Zaam kev! Zaam kev!” Falaus tsaa Yauxej ua tug kaav taagnrho lub tebchaws Iziv lawm.44Falaus has rua Yauxej tas, “Kuv yog Falaus, tabsis yog koj tsi tau tso cai mas cov tuabneeg kws nyob huv tebchaws Iziv nuav tsi muaj cai ua tau ib yaam dlaabtsi le.”45Falaus tis dlua ib lub npe tshab rua Yauxej hu ua Xefamas Pamevas hab nwg muab Pantifelas kws yog tug Povthawj kws nyob huv lub nroog Heli-aupulis, tug ntxhais Axenas rua Yauxej yuav ua quaspuj. Hab Yauxej tawm moog ncig thoob plawg tebchaws Iziv.


  46Thaus Yauxej pib ua num rua Falaus kws yog cov Iziv tug vaajntxwv, Yauxej noobnyoog muaj peb caug xyoo. Yauxej tawm huv Falaus lub loog moog ncig saib num thoob plawg tebchaws Iziv.47Xyaa lub xyoo kws qoobloo zoo hab ntsu heev ntawd, cov tuabneeg huv tebchaws Iziv ua tau qoobboo ntau kawg nkaus le,48hab Yauxej sau taagnrho tej qoobloo kws cov tuabneeg ua tau ntawm xyaa lub xyoo nyob huv tebchaws Iziv, lug khaws ca huv tuabsi rua huv tej nroog. Nwg sau tej qoob kws luas ua huv tej teb nyob ib ncig lub nroog twg muab sau lug ntim ca rua huv lub nroog ntawd.49Yauxej sau tau tej qoob lug khaws ca ntau cuag le tej xuabzeb nraag ntug havtxwv, sau tau ntau heev nwg txhaj tsi suav has tas muaj pistsawg taw hab pistsawg taas.


  50Ua ntej xyoo kws muaj kev tshaib nqhes lug txug, Yauxej tug quaspuj kws hu ua Axenas kws yog tug povthawj Pantifelas tug ntxhais yug tau ob tug tub rua Yauxej lawm.51Yauxej has tas, “Vaajtswv ua rua kuv tsi ncu txug kuv tej kev txomnyem hab ua rua kuv tsi ncu kuv tsev tuabneeg le lawm”; yog le ntawd nwg txhaj muab nwg tug tub hlub tis npe hu ua Mamaxes.52Hab nwg tseem has tas, “Vaajtswv pub kuv muaj tubki huv lub tebchaws kws kuv muaj kev ntxhuv sab”; yog le ntawd nwg txhaj muab nwg tug tub yau tis npe hu ua Efaiavees.


  53Xyaa lub xyoo kws suavdlawg muaj kev zoo sab rua tej qoobloo kws ntsu heev nyob huv tebchaws Iziv ntawd xaus lawm,54ces xyaa lub xyoo kws muaj kev tshaib nqhes txawm pib muaj tuaj, lawv le Yauxej has tseg lawm tag. Txhua lub tebchaws puavleej muaj kev tshaib nqhes, tabsis tshuav tebchaws Iziv txhaj tseem muaj mov noj xwb.55Thaus cov tuabneeg Iziv pib muaj kev tshaib plaab, puab tuaj quaj thov mov ntawm Falaus. Falaus kuas puab ca le moog cuag Yauxej hab ua lawv le Yauxej kuas puab ua.56Thaus muaj kev tshaib nqhes moog thoob lub tebchaws lawm, Yauxej txhaj qheb txhua lub txhaab nplej muag rua cov tuabneeg Iziv.57Tej tuabneeg nyob txhua qhov chaw thoob plawg tebchaws puavleej tuaj yuav nplej ntawm Yauxej huv tebchaws Iziv, rua qhov muaj kev tshaib nqhes thoob plawg txhua qhov chaw.


  


  Chivkeeb 42


  Yauxej cov Tijlaug Moog Yuav Nplej nraag Tebchaws Iziv


  1Thaus Yakhauj nov has tas nyob nraag tebchaws Iziv muaj nplej ntau, nwg txhaj has rua nwg cov tub has tas, “Vim le caag mej nyob hlwb hluav tsi ua ib yaam dlaabtsi le?2Kuv nov has tas, nyob nraag tebchaws Iziv muaj mov ntau, mej ca le moog yuav mov lug rua peb noj, cawm kuas peb tsi xob tuag tshaib.”3Yog le ntawd, Yauxej cov tijlaug kaum leej txhaj moog yuav mov nraag tebchaws Iziv,4tabsis Yakhauj tsi tso Yauxej tug kwv Npeenyamees nrug cov tijlaug moog, rua qhov Yakhauj ntshai nyob tsaam muaj tej xwm txheej phem lug raug Npeenyamees hab.


  5Yakhauj cov tub nrug luas lwm paab tuabneeg moog yuav mov rua nraag tebchaws Iziv hab, rua qhov muaj kev tshaib nqhes nyob huv tebchaws Kama-aas.6Yauxej kws yog tug tswj lub tebchaws Iziv, nwg ua tug muag mov rua txhua tsaav tuabneeg kws nyob thoob plawg tebchaws. Yog le ntawd, Yauxej cov tijlaug txhaj tuaj hab txhus caug ndlua pe ntawm nwg xubndlag nyo hau ua ntsejmuag ti nkaus huv aav.7Thaus Yauxej pum dlheev nwg cov tijlaug, nwg tseem ncu tau puab, tabsis nwg txhobtxwm ua tug tsi paub puab le Nwg nug puab chawv ntag has tas, “Mej tuaj qhovtwg tuaj?”


  Puab teb has tas, “Peb tuaj peg tebchaws Kama-aas tuaj yua mov noj.”


  8Yauxej tseem ncu tau nwg cov tijlaug, tabsis puab ncu tsi tau nwg lawm.9Yauxej ncu txug ob zaaj npau suav kws nwg ua, has txug puab ntawd hab nwg has rua puab tas, “Mej yog cov tuabneeg kws tua soj saib peb lub tebchaws saib qhov twg yog qhov tsi muaj zug xwb los sav!”


  10Puab teb has tas, “Tug tswv, tsi yog peb tuaj ua le koj has ko, peb yog koj cov tubqhe, peb tuaj nuav yog peb tuaj thov yuav mov ntawm koj coj moog noj xwb.11Tug tswv, peb cov nuav puavleej yog kwvtij. Peb suavdlawg yog tuabneeg ncaaj nceeg, peb tsi yog tuabneeg tuaj soj saib tebchaws.”


  12Yauxej has rua puab tas, “Yeej tsi yog le mej has, yog mej tuaj soj saib peb lub tebchaws saib qhov twg yog qhov tsi muaj zug xwb ntaag.”13Puab has tas, “Tug tswv, peb muaj kaum ob leeg kwvtij, peb puavleej yog tuab leeg txiv yug nyob huv tebchaws Kama-aas. Peb ib tug kwv yau tuag lawm, hab peb tshuav tug kwv ntxawg nrug peb txiv nyob peg tsev.”


  14Yauxej teb has tas, “Yeej yog le kuv has tag lauj, mej tuaj soj saib peb lub tebchaws xwb xwb le.15Kuv yuav sim mej, kuv thov coglug rua ntawm Falaus lub npe has tas, yog mej tsi coj mej tug kwv ntxawg tuaj ntawm nuav, mas kuv yuav tsi tso mej moog tsev le.16Mej cov ib tug yuavtsum moog coj mej tug kwv tuaj. Dlua le cov mas yuavtsum coj moog kaw, moog txug thaus mej cov lug nuav muaj tseeb lawv le mej has ntawd tsaiv. Falaus kaav rawv peb, yog tsi muaj tseeb le mej has, ces yog mej tuaj soj saib peb lub tebchaws xwb ntaag.”17Yauxej txhaj coj puab moog kaw rua huv tsev lojcuj tau peb nub.


  18Nub peb Yauxej txhaj has rua puab tas, “Kuv yog ib tug tuabneeg kws fwm Vaajtswv, yog mej ua tau yaam nuav, mas mej txhaj le yuav dlim txim.19Yog has tas mej yeej yog tuabneeg ncaaj nceeg tag, ca mej cov nuav ib tug nyob huv lub tsev lojcuj nuav, dlua le cov, mej ca le thauj tej nplej kws mej yuav tau lawm moog cawm mej tej quaspuj mivnyuas kws yuav tuag tshaib tsaiv.20Ces mej maam le coj mej tug kwv ntxawg tuaj rua kuv. Ua le nuav txhaj le yog muaj tseeb lawv le tej lug kws mej tau has lawm, hab kuv txhaj yuav tsi tua mej povtseg.” Puab pum zoo ua lawv le Yauxej has.21Hab puab sis thaam zum zawg has tas, “Tseeb lawm lauj, nwgnuav peb raug tej kev txomnyem nuav los tub yog vim peb tau ua txhum rua peb tug kwv lawm. Peb tub pum nwg raug kev txomnyem luj heev thaus nwg thov kuas peb paab, tabsis peb tsi paab nwg le. Tub yog vim le nuav ntaag nwgnuav peb txhaj raug kev txomnyem.”


  22Lumpees has tas, “Kuv tub yeej has rua mej tas, tsi xob ua phem rua nwg, tabsis mej tsi noog kuv has. Mej paub lawm los tsi paub, nwgnuav lub txim nphau lug raug peb lawm lauj.”23Yauxej totaub tej lug kws puab has huv tuabsi, tabsis puab tsi paub has tas Yauxej paub puab tej lug, rua qhov thaus Yauxej nrug puab thaam, nwg kuas tuabneeg txhais lug xwb.24Yauxej tawm ntawm puab moog nkaum rua ib qho hab quaj. Thaus nwg tauv tau kua muag lawm, nwg rov lug muab Xime-oos khi kag taabmeeg puab.


  Yauxej cov Tijlaug Rov Moog Tsev


  25Yauxej has kuas cov tubqhe muab nplej ntim rua huv nwg cov tijlaug tej naab kuas puv nkaus, muab puab tej nyaj ntsaws rov rua huv puab tej naab, hab ntim su huv tuabsi rua puab tau noj taug kev moog tsev. Cov tubqhe ua tej nuav tav log lawv le Yauxej has.26Ces cov tijlaug tsaws tej nplej kws puab yuav ntawd rua sau puab cov neeg luav nrausqaum, hab puab txawm sawv kev lug tsev lawm.27Thaus puab lug su ib mos ntawm ib tog kev, muaj ib tug txawm qheb nwg lub ncauj naab muab nplej lug rua nwg tug neeg luav noj, ua cav nwg cov nyaj tseem nyob ntawm nwg lub ncauj naab.28Nwg txhaj has rua nwg cov kwvtij has tas, “Ua caag kuv cov nyaj tseem nyob huv kuv lub naab nuav!” Puab poob sab hab ntshai kawg le, puab txhaj sis nug zum zawg has tas, “Vaajtswv ua dlaabtsi le nuav rua peb?”


  29Thaus puab rov lug txug ntawm puab txiv Yakhauj kws nyob huv tebchaws Kama-aas lawm, puab pav txhua yaam xwmtxheej kws puab moog ntsib rua puab txiv noog has tas,30“Tug nom kws tswj lub tebchaws Iziv has lug nyaum kawg rua peb hab lam has tas peb yog cov tuabneeg kws xaav moog soj saib nwg lub tebchaws xwb.31Peb teb has tas, ‘Peb yog tuabneeg ncaaj nceeg, peb tsi yog cov tuabneeg moog soj saib tebchaws.32Peb cov kwvtij muaj kaum ob leeg, hab peb puavleej yog tuab leeg txiv yug xwb. Muaj ib tug tuag lawm, nwgnuav tshuav ib tug kwv ntxawg nrug peb txiv nyob peg tebchaws Kama-aas.’33Tug nom ntawd teb has tas, ‘Yog mej xaav kuas kuv ntseeg has tas mej yog tuabneeg ncaaj nceeg, mas mej yuavtsum ua le nuav: mej cov nuav ib tug yuavtsum tau nrug kuv nyob, dlua le cov ca thauj nplej rov moog rua mej quaspuj mivnyuas cov kws yuav tuag tshaib tau noj.34Coj mej tug kwv ntxawg tuaj rua kuv. Kuv txhaj ntseeg has tas mej yog tuabneeg ncaaj nceeg, tsi yog tuabneeg tuaj soj saib tebchaws, kuv txhaj yuav tso mej tug tijlaug rov rua mej, mas mej txhaj tau nyob huv lub tebchaws nuav ua laag ua luam.’”


  35Thaus puab muab puab cov naab nplej laub, puab pum puab cov nyaj, nyag cov nyob huv nyag lub naab nplej, mas thaus kws puab hab puab txiv Yakhauj pum cov nyaj ntawd, ua rua puab ntshai kawg le.36Puab txiv has rua puab tas, “Mej xaav ua kuas kuv cov tub tsi tshuav ib tug nrug kuv nyob le los? Yauxej los tuag lawm, Xime-oos los raug nteg moog kaw lawm, nwgnuav mej tseem yuav coj Npeenyamees moog hab. Kuv yog tug kws raug kev nyuaj sab tshaaj plawg huv tuabsi!”


  37Lumpees has rua nwg txiv has tas, “Yog kuv tseem tsi coj Npeenyamees rov lug rua koj, ces koj ca le muab kuv ob tug tub tua huv tuabsi povtseg. Tso nwg rua kuv ua tug saib, kuv yeej yuav coj nwg rov qaab lug xwb.”


  38Tabsis Yakhauj has tas, “Kuv tsi kaam tso kuv tug tub ntxawg nrug mej moog, rua qhov nwg tug tijlaug tuag lawm, tshuav nwg tuableeg xwb. Nyob tsaam tsua muaj xwm rua nwg tom tej tog kev. Kuv laug heev lawm, yog kuv tseem pheej raug tej kev quaj ntsuag kws mej ua rua kuv ntawd, ntshai kuv yuav ca le txhawm chim tuag le!”


  


  Chivkeeb 43


  Yauxej Cov Tijlaug Coj Npeenyamees Moog nraag Tebehaws Iziv


  1Huv tebchaws Kama-aas muaj kev tshaib plaab zuj zug ntxiv,2thaus kws Yakhauj tsev tuabneeg noj tej mov kws puab yuav nraag tebchaws Iziv lug taag lawm, Yakhauj has rua nwg cov tub has tas, “Mej ca le rov qaab moog yuav mivntsiv mov lug rua peb tau noj.”


  3Yudas has rua Yakhauj has tas, “Tug nom kws tswj tebchaws Iziv yeej has tu lug nrho rua peb tas, yog peb tseem tsi coj peb tug kwv moog rua nwg, mas kuas peb tsi xob moog tshwm ntsejmuag rua nwg pum ib zag le lawm.4Yog koj tso peb tug kwv ntxawg nrug peb moog, mas peb txhaj yuav kaam moog yuav nplej lug rua koj.5Tabsis yog koj tsi kaam tso nwg moog, peb yuav tsi kaam moog, rua qhov tug nom nraag yeej has rua peb tas, ‘Yog mej tsi coj mej tug kwv ntxawg nrug mej tuaj, mej tsi xob tuaj tshwm ntsejmuag rua kuv pum ib zag ntxiv le lawm.’”


  6Yakhauj has tas, “Vim le caag mej yuav ua rua kuv tau kev nyuaj sab ua luaj, ua le caag tseem yuav qha rua tug nom ntawd paub has tas, mej tshuav ib tug kwv hab nua?”


  7Puab teb has tas. ‘Tug nom nraag yeej nug txug peb hab peb tsev tuabneeg huv tuabsi has tas. ‘Mej txiv puas tseem ua neej nyob? Mej puas muaj kwv hab? Peb txhaj teb nwg tej lug kws nwg nug peb ntawd. Peb tub tsi paub has tas, nwg yuav kuas peb coj peb tug kwv ntxawg moog rua nwg le.”


  8Yudas has rua nwg txiv has tas, “Tso tug hluas nrug kuv moog, peb yuav rawm sawv kev moog taamsim nuav, peb suavdlawg txhaj yuav tsi tuag tshaib.9Kuv yuav zoo sab muab kuv txujsa pauv nwg, thov koj tso nwg rua kuv ua tug tsomkwm. Yog kuv coj tsi tau nwg rov lug rua koj, ces ca kuv ua tug ris lub txim nuav moog ibtxhis le.10Yog peb tsi xob pheej taabkaum le nuav, ntshai taamsim nuav peb tub rov moog ob ntsug lug lawm.”


  11Puab txiv has rua puab tas, “Yog le ntawd, ca peb ua le nuav, muab tej khoom zoo tshaaj plawg kws peb muaj nyob huv tebchaws nuav ntim rua huv mej cov naab coj moog pub rua tug nom nraag xwsle: tshuaj tsw qaab, zib ntaab, txumlom, txiv laum fuabxeeb hab tej txiv ntoo.12Mej ca le nqaa nyaj ob npaug moog, mej nqaa cov nyaj kws zag taag nyob huv mej tej naab rov moog rua luas. Tej zag yog luas tsi ncu qaab lawm xwb.13Coj mej tug kwv ntxawg nrug mej moog hab rov moog cuag tug nom nraag.14Thov Vaajtswv tug kws muaj fwjchim luj kawg nkaus ua kuas tug nom nraag muaj sab mog muas hab taabncuab mej, nwg txhaj yuav tso Npeenyamees hab mej tug tijlaug rov lug. Txawm yog kuv ob tug tub tso kuv tseg lawm los xijpeem.”


  15Yog le ntawd, puab txhaj coj tej khoom pub hab ob npaug nyaj hab coj puab tug kwv Npeenyamees nrug puab rov moog cuag Yauxej rua nraag tebchaws Iziv lawm.16Thaus Yauxej pum Npeenyamees nrug puab tuaj txug lawm, nwg txawm has rua tug tubkhai kws saib nwg lub tsev has tas, “Coj Cov tuabneeg nuav moog rua huv kuv tsev. Ca le moog nteg ib tug tsaj lug tua ua zaub ua mov, hab puab yuav nrug kuv noj sus ua ke.”17Tug tubkhai ntawd moog ua lawv le Yauxej has hab coj Cov tijlaug ntawd moog su huv Yauxej tsev.


  18Thaus kws coj puab moog txug rua huv Yauxej tsev, puab ntshai kawg hab puab xaav has tas, “Ntshai yog tim Cov nyaj kws thawj zag muab tso rov rua huv peb Cov naab ntaag lauj. Nwg txhaj xaav ntaus peb, txeeb yuav peb tej neeg luav, hab coj peb moog ua nwg qhev.”19Puab txhaj moog cuag tug tubkhai kws saib Yauxej tsev ntawm lub qhovrooj kws yuav moog rua huv tsev hab has rua nwg tas,20“Tug tswv, yog koj txaus sab, peb tub tau tuaj yuav mov ntawm nuav ib zag lawm.21Thaus peb rov moog txug ib tog kev, peb qheb peb Cov naab nplej, ua caag Cov nyaj kws peb coj tuaj yuav nplej puavleej nyob taag hab peb tej ncauj naab tseem khi le qub. Peb txhaj nqaa Cov nyaj nuav huv tuabsi rov tuaj rua koj.22Peb tsi paub sov yog leejtwg muab peb Cov nyaj rov moog ntsaws rua huv peb Cov naab. Zag nuav los peb kuj npaaj tau mivntsiv nyaj coj tuaj thov yuav mov dlua hab.”


  23Tug tubkhai txhaj has tas, “Mej tsi xob nyuaj sab, hab tsi xob ntshai. Mej tug Vaajtswv kws yog mej txiv tug Vaajtswv, muab tej nyaj ntawd ntsaws rov rua huv mej tej naab xwb. Kuv tub tau txais mej cov nyaj lawm.” Ces nwg txawm moog coj Xime-oos lug rua puab.


  24Ces tug tubkhai txhaj coj cov tijlaug lug rua huv Yauxej tsev, nwg moog nqaa dlej lug rua puab ntxuav kutaw, hab muab zaub rua puab cov neeg luav noj.25Puab npaaj puab tej khoom pub tog ca txug thaus taav su Yauxej lug txug, puab yuav muab pub rua nwg, rua qhov luas tub qha rua puab lawm has tas, puab yuav tau nrug Yauxej noj sus ua ke.26Thaus Yauxej lug txug, puab txhaj moog nqaa puab tej khoom lug rua huv tsev muab pub rua Yauxej hab txhus caug ndlua ntawm Yauxej xubndlag pe ua ntsejmuag ti nkaus huv aav.27Yauxej nug puab txug kev noj qaab nyob zoo hab has tas, “Mej tub yeej qha kuv has tas mej txiv laug heev, yog le ntawd, nwgnuav nwg nyob le caag lawm? Nwg puas tseem ua neej nyob hab puas noj qaab nyob zoo?”


  28Puab teb has tas, “Peb txiv kws yog koj tug tubkhai, nwg noj qaab nyob zoo hab tseem ua neej nyob.” Ces puab rov txhus caug pe Yauxej dlua ib zag ntxiv.


  29Thaus Yauxej pum dlheev nwg tug kwv ntxawg Npeenyamees kws yog nrug nwg koom ib leej nam yug, nwg txhaj nug has tas, “Tug nuav yog mej tug kwv ntxawg kws mej qha rua kuv lawm ntaag los? Yauxej has tas, miv tub, thov Vaaj tswv foom koob moov rua koj.”30Ces Yauxej txawm tawm plawg moog lawm, rua qhov nwg pum nwg tug kwv ntxawg, nwg lub sab quaj dlhev puv nkaus kev zoo sab, nwg tauv tsi taug nwg lub kua muag, nwg yuavlaug quaj taabmeeg puab, nwg txhaj tawm moog quaj tuabywv ib leeg huv nwg chaav tsev.31Tom qaab kws nwg ntxuav muag taag, nwg maam tawm lug, hab ua tag tauv nwg lub kua muag, nwg txhaj kuas cov tubkhai rau mov rua puab noj.32Puab rau ib rooj mov rua Yauxej noj hab rau dlua ib rooj rua Yauxej cov tijlaug noj. Puab rau dlua ib rooj rua lwm qhov rua cov tuabneeg Iziv kws tuaj nrug puab noj mov ntawd noj, rua qhov cov tuabneeg Iziv tsi kaam nrug cov tuabneeg Henplais noj mov ua ke, vim yuav ua rua cov tuabneeg Iziv poob ntsejmuag.33Yauxej cov tijlaug moog nyob ncig lub rooj tig xubndlag tuaj rua ntawm Yauxej, lawv le puab tej noobnyoog pib tug hlub moog txug tug ntxawg. Thaus puab pum has tas ua cav puab tau lug nyob txhij txhua lawm tag, puab ib leeg tig saib ib leeg ua rua puab xaav tsi thoob le.34Cov tubkhai dlaus zaub dlaus mov ntawm Yauxej lub rooj lug rua puab noj, hab puab txhaab rua Npeenyamees noj tsib npaug ntau dlua lwm tug huv tuabsi. Puab txhaj nrug Yauxej noj hab haus moog txug thaus puab noj tsau haus qaug.


  


  Chivkeeb 44


  


  Lub Khob Nyaj Pluj Lawm


  1Yauxej has rua nwg tug tubkhai kws saib nwg lub tsev has tas, “Koj muab nplej ntim rua huv cov tuabneeg nuav tej naab kuas ntau txaus nkaus puab thauj moog, hab muab puab tej nyaj ntsaws nyag le rov rua huv nyag lub ncauj naab.2Koj muab kuv lub khob nyaj ntsaws rua huv tug kwv ntxawg lub ncauj naab, ntsaws ua ke nrug nwg cov nyaj kws coj tuaj yuav nplej.” Tug tubkhai moog ua lawv nraim le Yauxej has kuas nwg ua.3Taagkig kaaj ntug, nwg txawm tso cov tijlaug caab puab tej neeg luav sawv kev rov qaab moog tsev lawm.4Puab nyavnyuas sawv kev lug tsi dleb ntawm ntug nroog, Yauxej has rua tug tubkhai kws saib nwg lub tsev has tas, “Koj ca le maaj nrooj moog caum cov tuabneeg ntawd. Thaus koj caum cuag puab lawm, koj nug puab has tas, ‘Vim le caag mej ua qhov phem pauj qhov zoo?5Vim le caag mej nyag kuv tug tswv lub khob nyaj? Lub khob ntawd yog lub kws nwg naj nub haus dlej, hab yog lub kws siv saib moov. Mej tau ua txhum luj heev lawm lauj!’”


  6Thaus tug tubkhai moog caum cuag puab, nwg txawm has tej lug nuav rua puab.7Puab teb nwg has tas, “Tug tswv, koj has le ko, yog has txug dlaabtsi? Peb yeej tsi tau ua le nuav ib zag le.8Koj tub paub lawm has tas, tej nyaj kws peb tshawb tau huv peb tej naab nplej peg tebchaws Kama-aas, peb tub nqaa rov tuaj rua mej huv tuabsi lawm. Yuav ua caag peb txhaj nyag tau nyaj lossis kub huv koj tug tswv lub tsev?9Tug tswv, yog koj tseem tshawb tau lub khob ntawd ntawm peb cov nuav ib tug twg, yuavtsum muab tug ntawd tua povtseg, dlua le peb cov yuav zoo sab hlo moog ua koj qhev.”


  10Nwg teb has tas, “Kuv pum zoo ua le mej has ko ntaag, tabsis tug kws tau muab lub khob lawm txhaj yuav moog ua qhev xwb; mej cov kws tsi tau muab, mej ca le moog tsev kaaj sab lug.”11Yog le ntawd, puab txhaj maaj nrooj tsaws puab tej naab rua huv aav, hab puab nyag dlaws nyag lub ncauj naab.12Yauxej tug tubkhai ua tuab zoo tshawb, pib tshawb ntawm tug tijlaug hlub lub naab lug txug rua ntawm tug kwv ntxawg lub naab txhaj tshawb tau lub khob nyob huv Npeenyamees lub naab.13Cov tijlaug txhaj dlua rhe puab tej tsho povtseg tu sab heev, puab tsaws nraa rua puab tej neeg luav thauj hab rov lug rua huv nroog.


  14Thaus Yudas hab nwg cov kwvtij rov lug txug huv Yauxej tsev, Yauxej tseem nyob huv. Puab txhus caug ndlua rua huv aav pe Yauxej,15Yauxej has rua puab tas, “Ua caag nej laam ua le ko? Mej tsi paub has tas tug tuabneeg kws zoo le kuv nuav, muaj peevxwm paub tej xwmntxheej kws yuav muaj lug yaav tom hauv ntej nua los?”


  16Yudas teb has tas, “Tug tswv, peb yuav teb le caag rua koj? Peb yuav ua le caag tawv dlhau koj? Peb yuav ua le caag has tau tas peb tsi muaj txim? Vaajtswv tsi npog peb lub txim le lawm. Tsi yog tug kws luas tshawb tau koj lub khob huv nwg lub naab txhaj ua koj qhev xwb, tabsis taagnrho peb suavdlawg yuav ua koj qhev.”


  17Yauxej teb has tas, “Tsi yog le ntawd! Kuv tsi ua le mej has ko! Tsuas yog tug kws muab kuv lub khob lawm txhaj yuav tau ua kuv tug qhev xwb. Dlua le mej cov yuav tau rov noog tsev kaaj sab lug hab moog has qha rua mej txiv.”


  Yudas Thov Kuas Tso Npeenyamees


  18Yudas txawm moog cuag Yauxej hab thov has tas, “Tug tswv, thov koj pub kuv nrug koj thaam ob peb lus. Thov koj tsi xob chim rua kuv, koj yeej zoo ib yaam le Falaus lawm ntaag.19Tug tswv, koj nug peb has tas, ‘Mej txiv puas tseem nyob lossis mej puas tshuav kwv lawm hab?’20Peb teb koj has tas, ‘Peb txiv tseem nyob, nwg tub laug heev lawm hab peb tshuav ib tug kwv ntxawg kws yug rua thaus peb txiv tub laug heev lawm. Tug tub nuav tug tijlaug tuag lawm, hab nwg nam tshuav tuab tug tub ntawd txhaj tseem ua neej nyob xwb, mas nwg txiv hlub nwg kawg le.’21Tug tswv, koj has kuas peb coj nwg tuaj ntawm nuav, rua qhov koj xaav pum nwg,22hab peb tub teb rua koj has tas, tug tub ntawd txiv tso tsi taug nwg tseg le, yog nwg tso leej txiv tseg, ces nwg txiv yeej yuav tuag xwb.23Ces koj has tas, ‘Yog mej tsi coj mej tug kwv ntxawg nrug mej tuaj, ces nej yuav tsi pum kuv ntsejmuag ib zag ntxiv le lawm.’


  24“Thaus peb rov qaab moog txug peb txiv, peb muab koj tej lug ntawd pav huv tuabsi rua nwg noog.25Ces nwg kuas peb rov tuaj hab yuav mivntsiv mov moog noj.26Peb teb nwg has tas, ‘Peb tsi kaam moog lawm, yog peb tsi coj peb tug kwv ntxawg nrug peb moog, peb yuav tsi muaj cuabkaav moog tshwm ntsejmuag rua tug nom nraag pum peb ntxiv lawm. Yog peb tug kwv ntxawg nrug peb moog mas peb txhaj kaam rov moog.’27Peb txiv has rua peb tas, ‘Mej tub paub lawm has tas Laxees kws yog kuv tug quaspuj yug tau ob tug tub nua rua kuv xwb.28Ob tug tub nuav muaj ib tug tub ncain kuv lawm. Kuv xaav has tas tsuv tub tum nwg hab muab dlua ndluag ua tej dlaim taag, rua qhov txij thaus ntawd lug kuv yeej tsi pum nwg le lawm.29Yog nwgnuav mej tseem coj tug nuav ncaim kuv moog hab tseem muaj xwm lug raug nwg, mas ntshai tej kev quaj ntsuag kws nej tau ua rua kuv ntawd, yuav txuv kuv tug laug txujsalelauj.’”


  30Yudas has ntxiv tas, “Tug tswv, yog kuv tsi coj tug tub nuav nrug kuv rov qaab, thaus kuv moog txug tsev, kuv txiv tsi pum tug tub nuav nrug kuv rov qaab, ces nwg yeej yuav npu paa tuag. Nwg muab nwg txujsa cog nkaus rua nwg tug tub nuav xwb,31hab nwg tub laug heev lawm, ces nyob tsaam tej kev quaj ntsuag kws peb ua rua nwg nuav yuav txuv nwg txujsa.32Tsi taag le nuav xwb, kuv tseem tau coglug muab kuv txujsa pauv tug tub nuav rua kuv txiv hab. Kuv coglug rua nwg lawm, yog has tas kuv tseem tsi coj tug tub nuav rov moog rua nwg, ces kuv yog tug ris lub txim nuav noog taag kuv simneej.33Tug tswv, thov koj tso tug tub nuav nrug cov tijlaug rov moog tsev, ca kuv nrug koj nyob ua koj qhev hloov tug tub nuav chaw.34Yog tsi tau tug tub nuav nrug kuv rov moog tsev, kuv yuav ua le caag muaj cuabkaav rov moog cuag tau kuv txiv? Kuv tsi xaav pum txujkev puamtsuaj nuav lug raug kuv txiv le.”


  


  Chivkeeb 45


  


  Yauxej Qha Nwg rua Cov Tijlaug Paub


  1Yauxej tauv tsi taug nwg lub kua muag taabmeeg nwg cov tubkhai le lawm, nwg txhaj has rua puab tas, “Mej ca le tawm moog.” Tsi muaj cov Iziv nrug puab nyob ntawd le lawm, Yauxej txhaj qha rua nwg cov tijlaug hab nwg tug kwv has tas nwg yog leejtwg tag.2Yauxej tsaa suab hlo quaj, ua rua cov tuabneeg Iziv puavleej nov, hab muaj tuabneeg moog pav zaaj nuav qha rua huv Falaus lub loog.3Yauxej has rua nwg cov tijlaug has tas, “Kuv yog Yauxej ntaag. Kuv txiv puas tseem muaj sa nyob?” Thaus nwg cov tijlaug nov nwg has tej lug nuav, ua rua puab ntshai kawg hab teb tsi taug ib lus le.4Yauxej has rua puab tas, “Mej ca le txaav lug ze kuv.” Puab txhaj txaav zog lug rua ntawm Yauxej. Ces Yauxej has rua puab tas, “Kuv yog mej tug kwv Yauxej kws mej muab muag moog rua nraag tebchaws Iziv ntaag.5Nwgnuav mej tsi xob txhawj lossis tu sab qhov kws mej muab kuv muag lug rua ntawm nuav, yeej yog Vaajtswv khaiv kuv ua mej ntej lug, txhaj cawm tau tuabneeg txujsa.6Tej kev tshaib nqhes nuav, xyoo nuav nyavnyuas yog xyoo ob xwb, tseem tshuav tsib xyoos tom ntej nuav ntxiv, mas yuav tsi muaj leejtwg cog hab sau tau qoobloo hlo le.7Vaajtswv khaiv kuv ua mej ntej lug kuas cawm tau mej dlim kev puamtsuaj, kuas mej hab mej cov xeebntxwv txhaj muaj sa nyob.8Tsi yog mej muag kuv lug rua ntawm nuav, tabsis yog Vaajtswv khaiv kuv lug; hab nwg tsaa kuv ua Falaus ib tug nom kws luj. Kuv tau ua tug saib taagnrho Falaus tej vaaj tse; hab kaav taagnrho lub tebchaws Iziv nuav.


  9“Taamsim nuav mej ca le maaj nrooj rov qaab moog cuag kuv txiv hab qha rua nwg has tas, ‘Yauxej kws yog koj tug tub has le nuav: Vaajtswv tsaa kuv ua tug kaav taagnrho lub tebchaws Iziv lawm, kuas koj ca le lug nrug kuv nyob tsi xob ua sab nyaav.10Coj taagnrho mej cov mivnyuas, cov xeebntxwv hab mej tej yaaj, tej tshis, tej nyuj hab txhua yaam kws mej muaj lug nyob rua huv cheebtsaam Nkausees, txhaj yog qhov chaw kws nyob ze kuv.11Yog koj lug nyob huv Nkausees, mas kuv txhaj yuav paab tau koj. Kev tshaib nqhes tseem tshuav tsib xyoos ntxiv tom ntej nuav, mas kuv tsi xaav kuas koj tsev tuabneeg, hab koj tej tsaj txhu tuagtshaib le.’”


  12Yauxej has ntxiv tas, “Nwgnuav mej txhua tug, hab kwv Npeenyamees puavleej pum has tas kuv yog Yauxej tag.13Mej ca le qha rua kuv txiv paub has tas, kuv muaj fwjchim luj npaum le caag nyob huv tebchaws Iziv nuav, hab qha txhua yaam kws mej tau pum lawm rua nwg noog. Mej ca le maaj nrooj coj nwg lug nyob ntawm nuav.”


  14Yauxej cev loo teg moog puag nkaus nwg tug kwv Npeenyamees quaj; Npeenyamees los tsaa hlo suab quaj puag nkaus Yauxej ib yaam nkaus hab.15Yauxej tse quaj los nwg tub moog puag cov tijlaug hab nwj puab ib tug rua ib tug. Tom qaab ntawd nwg cov tijlaug maam pib nrug nwg thaam.


  16Thaus muaj tuabneeg moog qha zaaj nuay rua huv Falaus lub loog has tas, Yauxej cov tijlaug tuaj saib Yauxej, Falaus hab nwg cov numtswv nrug Yauxej zoo sab kawg le.17Falaus has rua Yauxej has tas, “Has rua koj cov tijlaug kuas tsaws nraa rua puab tej tsaj thauj hab rov qaab moog lawm peg tebchaws Kana-aas.18Kuas puab moog coj puab txiv hab tej quaspuj mivnyuas lug cuag kuv. Kuv yuav muab thaaj aav zoo kawg nkaus huv tebchaws Iziv nuav rua puab, puab txhaj yuav muaj noj muaj haus nplua mag.19Has kuas puab coj tsheb neeg huv tebchaws Iziv nuav moog tog koj txiv hab puab tej quaspuj mivnyuas lug nyob huv tebchaws Iziv nuav.20Kuas puab tsi xob khauvxwm puab tej khoom kws yog cuabyeej toomtxeem kws yuav muab tso tseg, tej kws zoo tshaaj plawg huv tebchaws Iziv nuav kuv yuav muab rua puab.”


  21Yakhauj cov tub ua lawv le tej lug kws has rua puab lawm. Yauxej muab tau ntau lub tsheb neeg rua puab, lawv le Falaus has rua Yauxej, hab muab zaub mov ntau heev rua puab coj moog tau noj taug kev.22Yauxej muab tau ib leeg ib cev rig tsho hloov rua nwg cov tijlaug, tabsis nwg muab tau peb puas dlaim nyaj hab tsib ce rig tsho rua Npeenyamees.23Nwg muab tau kaum tug neeg luav thauj tej khoom kws zoo tshaaj plawg huv tebchaws Iziv moog rua nwg txiv, hab muab dlua kaum tug thauj nplej, ncuav hab lwm yaam zaub mov rua puab tau noj taug kev.24Nwg txhaj xaa nwg cov tijlaug rov qaab. Hab thaus puab sawv kev moog, nwg has rua puab tas, “Mej tsi xob sis caav sis tshe tom tej tog kev mag.”


  25Puab tawm huv tebchaws Iziv rov qaab moog tsev, moog cuag puab txiv Yakhauj nyob rua peg tebchaws Kana-aas.26Puab has rua Yakhauj has tas, “Yauxej tseem muaj sa nyob! Nwg yog tug kws kaav tebchaws Iziv ntaag!” Yakhauj xaav tsi thoob hab nwg tsi ntseeg tej lug kws puab has ntawd.


  27Tabsis thaus puab pav tej lug kws Yauxej has rua puab txhua lu rua Yakhauj noog taag, hab thaus nwg pum cov tsheb kws Yauxej xaa tuaj tog nwg moog nyob nraag tebchaws Iziv, nwg txhaj rov zoo sab.28Nwg has tas, “Zoo kuv sab heev lawm lauj! Kuv tug tub Yauxej tseem muaj sa nyob tag! Kuv yuavtsum moog pum nwg ua ntej kuv tuag.”

  Yakhauj Tsev Tuabneeg Tsiv Moog Nraag Tebchaws Iziv


  1Yakhauj sau taagnrho txhua yaam kws nwg muaj coj huv tuabsi moog, hab thaus nwg moog txug nraag lub zog Npesenpas, nwg muab tsaj lug tua fij pub rua nwg txiv Ixaj tug Vaajtswv.2Mo ntawd nwg ua ywgtoog pum Vaajtswv lug has rua nwg hab hu nwg has tas, “Yakhauj, Yakhauj!”


  Yakhauj teb has tas, “Vaajtswv, kuv nyob ntawv nuav.”


  3Vaajtswv has tas, “Kuv yog Vaajtswv, kuv yog koj txiv tug Vaajtswv ntaag. Koj tsi xob ntshai qhov kws koj moog nyob nraag tebchaws Iziv, kuv yuav pub kuas koj cov xeebntxwv fuamvaam coob ua tau ib tsaav tuabneeg tseemceeb rua nraag.4Kuv yuav nrug koj moog nraag tebchaws Iziv, hab kuv yuav coj koj cov xeebntxwv rov lug nyob rua huv lub tebchaws nuav. Yauxej yuav nrug koj nyob thaus koj tuag.”


  5Yakhauj txawm sawv kev tawm huv lub zog Npesenpas moog. Yakhau cov tub muab Yakhauj, puab cov mivnyuas kws tseem yau, hab puab tej quaspuj tsaws caij cov tsheb neeg kws Falaus tso tuaj tog puab.6Puab caab puab tej tsaj txhu hab coj puab tej cuabyeej toomtxeem kws puab muaj huv tebchaws Kana-aas moog nraag tebchaws Iziv huv tuabsi. Yakhauj coj taagnrho nwg cov xeebntxwv nrug nwg moog, xwsle:7Nwg cov tub, cov ntxhais, hab cov ntxhais xeebntxwv.


  8Taagnrho Yakhauj tsev tuabneeg txhua tug kws nrug nwg tsiv moog nyob nraag tebchaws Iziv, Lunpees yog nwg tug tub hlub, hab9Lunpees cov tub yog: Hanauj, Palus, Hexeloos hab Kalimis.10Xime-oos cov tub yog: Yemuyees, Yamees, Auhas, Yakhees, Xauhas, hab Saules kws yog tug quaspuj tua Kana-aas tug tub.11Levis cov tub yog: Nkesoos, Kauhas, hab Malalis.12Yudas cov tub yog: Selas, Pelej hab Zelas. (Yudas muaj dlua ob tug tub yog Eles hab Aunaas, obtug tuag rua huv tebchaws Kana-aas lawm.) Peles ob tug tub yog: Hexeloos hab Hamaules.13Ixakha cov tub yog: Taulas, Puahas, Yasus hab Simeloos.14Xenpuloos cov tub yog: Xelas, Eloos hab Yahelees.15Ntawm nuav yog cov tub kws Le-as yug rua Yakhauj thaus nyob peg tebchaws Mexuputamias, xaam nwg tug ntxhais Dinas nrug puab. Taagnrho nwg cov tub hab cov ntxhais kws Le-as yug muaj peb caug peb leeg.


  16Khas cov tub yog: Xefoos, Hankis, Sunis, Exenpoos, Elis, Alaudis hab Alelis.17Aseles cov tub yog: Eenas, Isevas, Levis, Npelivas hab puab tug muam kws hu ua Selas. Npelivas ob tug tub yog Henpeles hab Makhivees.18Kaum rau leej nuav puavleej yog Yakhauj cov xeebntxwv kws yog Le-as tug ntxhais qhev Xilepas kws Lanpaas muab rua nwg tug ntxhais Le-as yug.


  19Laxees kws yog Yakhauj tug quaspuj yug tau ob tug tub rua Yakhauj yog: Yauxej hab Npeenyamees.20Nyob huv tebchaws Iziv Yauxej muaj ob tug tub, Manaxes hab Efalayees, obtug yog Pautifelas kws yog tug povthawj kws nyob huv lub nroog Aunis tug ntxhais Axenas yug.21Npeenyamees cov tub yog: Npelas, Npekeles, Asenpees, Nkelas, Na-amas, Ehis, Lauses, Mupees, Hupees hab Alaudis.22Kaum plaub leeg nuav puavleej yog Yakhauj cov xeebntxwv kws yug lug ntawm Laxees.


  23Daas tug tub yog: Husees.24Nathalis cov tub yog: Yahexees, Nkunis, Yexes hab Silees.25Xyaa leej nuav puavleej yog Yakhauj cov xeebntxwv kws yog Laxees tug ntxhais qhev Nilehas kws Lanpaas muab rua nwg tug ntxhais Laxees yug.


  26Taagnrho Yakhauj cov tub hab cov xeebntxwv kws nrug nwg tsiv moog nyob nraag tebchaws Iziv muaj rau caum rau leej, tsi suav Yakhauj cov nyaab.27Xaam Yauxej ob tug tub kws yug nraag tebchaws Iziv rua hab, Yakhauj tsev tuabneeg muaj xyaa caum leej kws tsiv moog nyob nraag tebchaws Iziv.


  Yakbauj Tsev Tuabneeg Moog Nyob Tebchaws Iziv


  28Yakhauj khaiv Yudas ua ntej moog nug Yauxej kuas qha kev moog rua ntawm Nkausees. Thaus puab tub lug txug rua ntawm cheebtsaam Nkausees lawm,29Yauxej txhaj caij tsheb neeg moog ntsib nwg txiv rua ntawm Nkausees. Thaus obtug sis ntsib, Yauxej puag nkaus nwg txiv hab quaj ntev loo.30Yakhauj has rua Yauxej has tas, “Txawm yog kuv tuag los kuv yeej zoo sab, rua qhov kuv tub pum koj hab kuv paub has tas koj tseem muaj sa nyob.”


  31Yauxej has rua nwg cov tijlaug hab nwg txiv tsev tuabneeg has tas, “Kuv yuav moog qha rua Falaus paub has tas, kuv cov kwvtij hab kuv txiv tsev tuabneeg kws nyob peg tebchaws Kana-aas tub lug txug kuv lawm.32Kuv yuav qha rua Falaus has tas, mej yog cov tuabneeg yug yaaj hab tu tsaj txhu, mas mej caab mej tej tsaj luj, tsaj miv hab coj taagnrho mej tej cuabyeej toomtxeem kws mej muaj nrug mej lug.33Thaus Falaus hu mej moog nug saib mej ua num dlaabtsi,34mej teb nwg has tas, ‘Peb hab peb cov yawmkoob yeej yog tuabneeg yug tsaj thaus u lug txug najnub nua.’ Mej yuavtsum teb le nuav, nwg txhaj yuav ca mej nyob ntawm cheebtsaam Nkausees nuav.” Yauxej has le nuav rua qhov cov tuabneeg Iziv yeej ibtxwm tsi nyam cov tuabneeg yug yaaj.


  


  Chivkeeb 47


  1Yauxej moog has rua Falaus has tas, “Kuv txiv hab kuv cov tijlaug, caab puab tej tsaj txhu luj miv hab coj txhua yaam kws yog puab tug, nrug puab tsiv peg tebchaws Kana-aas lug txug lawm, taamsim nuav puab nyob huv cheebtsaam Nkausees.”2Yauxej coj nwg tsib tug tijlaug moog qha rua Falaus.


  3Falaus nug puab has tas. “Mej ibtxwm ua num dlaabtsi?”


  Puab teb Falaus has tas, “Peb yog tuabneeg yug yaaj ib yaam le peb tej yawmkoob ibtxwm yug lug lawm xwb.4Peb tau tsiv lug nyob huv lub tebchaws nuav, rua qhov nyob peg tebchaws Kana-aas muaj kev tshaib nqhes heev, tsi muaj zaub rua tej tsaj txhu noj le lawm. Mas thov koj tso cai rua peb nyob rua huv cheebtsaam Nkausees.”5Falaus has rua Yauxej has tas, “Nwgnuav koj txiv hab koj cov tijlaug tub lug txug koj lawm,6lub tebchaws Iziv nuav yeej yog puab lub hab. Ca le tso puab nyob rua huv cheebtsaam Nkausees, yog thaaj chaw kws aav zoo tshaaj plawg huv lub tebchaws nuav. Hab yog puab tseem tshuav cov tuabneeg kws muaj peevxwm yug taug tsaj, koj kuas puab ua cov yug kuv tej tsaj txhu hab.”


  7Ces Yauxej txhaj coj nwg txiv Yakhauj moog qha rua Falaus. Yakhauj foom koob moov rua Falaus,8hab Falaus nug Yakhauj has tas, “Koj noobnyoog muaj pistsawg xyoo lawm?”


  9Yakhauj teb Falaus has tas, “Kuv ua lub neej ncig moog ncig lug tau ib puas peb caug xyoo. Kuv lub neej tuab lu hab ntxhuv sab kawg le, kuv noobnyoog tsi ntev le kuv tej yawmkoob thaus u lawm.”10Yakhauj txawm rov foom koob moov rua Falaus hab tawm lug lawm.


  11Ces Yauxej tu aav rua nwg txiv hab nwg cov tijlaug nyob huv tebchaws Iziv, muab thaaj aav zoo tshaaj plawg kws nyob ze lub nroog Lamexes rua puab nyob ua puab tug, lawv le Falaus tau has rua Yauxej lawm.12Yauxej muab zaub mov pub rua nwg txiv, nwg cov tijlaug, hab taagnrho puab tej quaspuj mivnyuas noj.


  Kev Tshaib Nqhes


  13Kev tshaib nqhes luj kawg le ua rua txhua qhov chaw tsi muaj mov noj le lawm, ua rua cov tuabneeg Iziv hab cov tuabneeg Kana-aas qaug zug zig vim txujkev tshaib nqhes ntawd.14Yauxej muab tej nyaj kws cov tuabneeg Iziv hab cov tuabneeg Kana-aas coj tuaj yuav nplej ntawd nqaa taagnrho moog ca rua huv Falaus lub loog huv tuabsi.15Thaus cov tuabneeg Iziv hab cov tuabneeg Kana-aas siv puab tej nyaj taag lawm, cov tuabneeg Iziv tuaj cuag Yauxej hab has tas, “Thov muab mov rua peb noj, tsi xob ca peb tuag tshaib. Thov nrhav kev cawm peb, rua qhov peb tej nyaj taag lawm.”


  16Yauxej teb has tas, “Yog mej tej nyaj taag lawm, mej ca le coi mej tej tsaj tuaj, kuv yuav muab nplej pauv.”17Yog le ntawd, puab txhaj coj puab tej tsaj tuaj rua Yauxej, Yauxej txhaj muab nplej pauv puab tej neeg, tej yaaj, tej tshis, tej nyuj hab neeg luav. Xyoo ntawd cov pejxeem muab taagnrho tej tsaj txhu tuaj pauv Yauxej tej nplej huv tuabsi.


  18Xyoo tom qaab puab rov tuaj cuag nwg dlua hab has tas, “Tug tswv, peb has tseeb rua koj, peb tsi zais ib yaam dlaabtsi ca hlo le, peb tej nyaj txag los taag hab peb tej tsaj txhu los peb coj tuaj rua koj taag. Peb tsi tshuav ib yaam dlaabtsi yuav coj tuaj rua koj lawm, tsuas yog tshuav peb lub cev hab peb tej teb lawm xwb.19Thov koj tsi xob ca peb tuag, nrhav kev cawm peb! Tsi xob ca peb tej teb caj quavpoj. Peb muab peb tej teb lug pauv koj tej mov, peb txhaj tau mov noj. Peb zoo sab yuav moog ua Falaus qhev, hab yuav muab peb tej teb rua nwg. Thov pub mov rua peb noj peb txhaj tsi tuag tshaib, hab muab noob qoob rua peb cog, kuas peb tej teb txhaj tsi dlo dlus Ca.”


  20Yauxej yuav taagnrho tej teb huv tebchaws Iziv rua Falaus. Txhua tug tuabneeg Iziv puavleej muab teb muag huv tuabsi, rua qhov muaj kev tshaib nqhes heev, hab Falaus tau taagnrho suavdlawg tej teb moog ua nwg tug.21Yauxej muab cov pejxeem kws nyob huv tebchaws Iziv ua Falaus qhej huv tuabsi.22Tsuas yog tshuav cov povthawj tej teb, Yauxej txhaj tsi tau yuav. Puab tsi tau muag puab tej teb, rua qhov puab tau noj tau haus tej kws Falaus muab pub rua puab.23Yauxej has rua cov pejxeem has tas, “Nwgnuav kuv tub yuav mej hab mej tej teb ua Falaus tug taag lawm. Ntawm nuav yog tej noob qoob kws muab rua mej, mej ca le nqaa moog tseb rua huv mej tej teb.24Thaus txug caij sau qoob mej yuavtsum muab ib feem tsib coj tuaj rua Falaus. Dlua le cov mej muab khaws tseg ca ua noob hab tseg rua mej hab mej cov quaspuj mivnyuas tau noj.”


  25Puab teb has tas, “Tug tswv, koj tau ua zoo kawg nkaus rua peb, koj cawm peb txujsa, peb yuav zoo sab hlo moog ua Falaus qhev.”26Yog le ntawd, Yauxej txhaj sau ib txujcai rua lub tebchaws Iziv kuas yuavtsum muab tej qoobloo kws sau tau, ib feem tsib tuaj rua Falaus. Txujcai nuav cov tuabneeg Iziv tseem coj lug txug najnub nua. Tsuas yog cov povthawj tej teb, txhaj tsi yog vaajntxwv tug xwb.


  Yauxej Coglug rua Yakhauj


  27Cov tuabneeg Yixalayees kws nyob huv tebchaws Iziv ntawm cheebtsaam Nkausees, puab npluanuj hab muaj tubki fuamvaam coob kawg le.28Yakhauj nyob huv tebchaws Iziv tau kaum xyaa xyoo, nwg muaj noobnyoog ib puas hab plaub caug xyaa xyoo.29Thaus ze lub caij kws nwg yuav tuag, nwg txawm hu nwg tug tub Yauxej tuaj cuag nwg hab has tas, “Muab koj ob txhais teg tso rua huv kuv ceg puabtais hab coglug tseg has tas, koj yuav tsi muab kuv log rua huv tebchaws Iziv nuav le.30Thaus kuv tuag, koj yuavtsum coj kuv lub cev tawm huv tebchaws Iziv nuav moog log nrug kuv cov yawmkoob ua ke.” Yauxej teb has tas, “Txiv, kuv yuav ua lawv le koj has ntaag.”


  31Yakhauj has tas, “Koj ca le coglug rua kuv has tas, koj yuav ua le kuv has.” Yauxej txawm coglug rua nwg, ces Yakhauj ca le ua Vaajtswv tsaug sau nwg txaaj.


  


  Chivkeeb 48


  Yakhauj Foom Koob Moov rua Efalayees hab Manaxes


  1Tom qaab ntawd muaj tuabneeg moog qha rua Yauxej has tas, nwg txiv mob nyaav heev. Yauxej txhaj coj nwg ob tug tub kws yog Manaxes hab Efalayees moog saib nwg txiv Yakhauj.2Thaus muaj tuabneeg moog qha rua Yakhauj paub has tas, nwg tug tub Yauxej tuaj saib nwg, nwg txhaj ua tag sawv sau txaaj lug nyob quastsawg.3Yakhauj has rua Yauxej has tas, “Vaaj tswv tug kws muaj fwjchim luj kawg nkaus tau tshwm lug rua kuv pum peg lub nroog Luxes kws nyob huv tebchaws Kana-aas hab foom koob moov rua kuv.4Vaajtswv has rua kuv tas, ‘Kuv yuav pub rua koj muaj tubki coob, koj cov xeebntxwv yuav fuamvaam moog ua ntau tsaav tuabneeg, kuv yuav muab lub tebchaws nuav pub rua koj cov xeebntxwv nyob ua puab tug moog ibtxhis le.’”


  5Yakhauj rov has rua Yauxej has tas, “Koj ob tug tub kws yog Efalayees hab Manaxes kws yug ua ntej kuv lug nyob huv tebchaws Iziv nuav, obtug puavleej yog kuv tubki ib yaam le Lunpees hab Xime-oos obtug ntaag.6Yog koj tseem muaj tub ntxiv, puab yuav tsi yog kuv cov tub lawm. Tej qubtxeeg qubteg kws puab yuav tau txais yog lug ntawm Efalayees hab Manaxes obtug lawm xwb.7Thaus kuv rov peg tebchaws Mexuputamias lug, koj nam Laxees tau tuag rua huv tebchaws Kana-aas, tsi dleb ntawm Efalates, mas ua rua kuv tau kev quaj ntsuag, kuv txhaj muab nwg log rua ntawm ntug kev kws moog rua huv lub zog Efalates.” (Nwgnuav yog lub nroog Npelehees.)


  8Thaus Yakhauj pum Yauxej ob tug tub, nwg nug has tas, “Ob tug tub nuav yog leejtwg?”


  9Yauxej teb has tas, “Ob tug tub nuav yog kuv ob tug tub kws Vaajtswv muab pub rua kuv huv lub tebchaws Iziv nuav ntaag.” Yakhauj txawm has tas, “Coj obtug lug rua kuv saib, kuv yuav foom koob moov rua obtug.”10Rua qhov Yakhauj noobnyoog laug heev lawm, nwg ob lub qhovmuag plooj hab pum kev tsi tseeb pistsawg. Yauxej txhaj coj Yauxej ob tug tub lug rua Yakhauj saib, Yakhauj txhaj puag nkaus hab nwj obtug.11Yakhauj has rua Yauxej tas, “Kuv tsi xaav has tas, kuv yuav rov pum koj lub ntsej muag ib zag ntxiv le, tabsis nwgnuav Vaajtswy tub pub kuv pum koj cov mivnyuas lawm hab.”12Ces Yauxej txhaj tsaws obtug ntawm Yakhauj xubndlag lug, Yauxej txhus caug ndlua nyo hau ua ntsejmuag ti nkaus huv aav pe Yakhauj.


  13Yauxej tuav nwg ob tug tub teg moog cuag nwg txiv. Yauxej saab teg xis tuav Efalayees teg moog rua Yakhauj saab teg txhumphem, hab nwg saab teg txhumphem tuav Manaxes teg rua Yakhauj saab teg xis.14Tabsis Yakhauj muab nwg ob txhais teg sis qhab, nwg cev nwg saab teg xis moog tuav Efalayees kws yog tug kwv lub taubhau, hab nwg cev nwg saab teg txhumphem moog tuav Manaxes kws yog tug tijlaug lub taubhau.15Ces Yakhauj txawm foom koob moov rua Yauxej le nuav: “Thov Vaajtswv tug kws kuv yawmkoob Anplahaas hab kuv txiv Ixaj pehawm, foom koob moov rua ob tug miv tub nuav! Thov Vaajtswv tug kws coj kuv txuj hauv kev lug txug najnub nua, foom koob moov rua obtug!16Thov tug timtswv ceebtsheej kws nwg tau cawm kuv dlim ntawm tej kev ntxhuv sab, foom koob moov rua obtug! Thov kuas kuv lub npe, kuv yawm Anplahaas lub ape hab kuv txiv Ixaj lub npe nyob nrug ob tug tub nuav moog! Thov kuas obtug muaj tubki hab xeebntxwv fuamvaam ua ib tsaav tuabneeg coob.”


  17Yauxej ntxhuv sab heev thaus nwg pum nwg txiv muab nwg txiv saab teg xis tso rua sau Efalayees taubhau, yog le ntawd, nwg txhaj tshem nwg txiv txhais teg sau Efalayees taubhau moog tso rua sau Manaxes taubhau.18Yauxej has rua Yakhauj has tas, “Txiv, ua le ko tsi yog lawm. Tug nuav yog tug tub hlub, tso koj txhais teg xis rua sau nwg taubhau.”


  19Yakhauj tsi kaam, nwg has tas, “Tub, kuv paub lawm, kuv paub zoo. Manaxes cov xeebntxwv yuav fuamvaam coob hab ua ib tsaav tuabneeg tseemceeb. Tabsis nwg tug kwv yuav tau ua tuabneeg tseemceeb dlua tug tijlaug, hab nwg tej xeebntxwv tseem yuav fuamvaam coob hab ua ntau tsaav tuabneeg.”


  20Yog le ntawd, nub ntawd Yakhauj txhaj foom koob moov rua obtug has tas, “Yog cov Yixalayees foom koob moov rua ib tug twg, puab yuavtsum tuav meb ob lub npe. Puab yuav has tas, ‘Thov Vaajtswv foom koob moov rua koj lawv le nwg tau foom rua Efalayees hab Manaxes obtug.’” Qhov kws Yakhauj ua le nuav tub yog nwg muab Efalayees tso ua Manaxes ntej.


  21Ces Yakhauj has rua Yauxej has tas, “Koj tub pum lawm has tas, kuv tub yuav tuag, tabsis Vaajtswv yuav nrug nraim koj nyob hab yuav coj koj rov qaab moog nyob peg koj tej yawmkoob lub tebchaws.22Kuv yuav muab lub nroog Sekhees, cheebtsaam kws zoo ua noj ua haus kws kuv nqaa ntaaj nqaa neev moog txeeb tau ntawm cov tuabneeg Amaules teg lug, pub rua koj ua koj tug, kuv tsi pub rua koj cov tijlaug.”

  Yakhauj Ntuag Nwg Cov Tub thaus Kawg


  1Yakhauj hu taagnrho nwg cov tub lug cuag nwg hab has rua puab tas, “Mej suavdlawg lug nyob ua ib pawg rua ntawm nuav, kuv yuav pav tej xwmtxheej kws yuav tshwm lug rua mej lub neej yaav tom ntej nuav rua mej noog:2“Yakhauj cov tub, mej sau zog lug ua ib pawg hab noog kuv has. Ca le noog mej txiv Yixalayees tej lug ntuag.3“Kuv tug tub hlub Lunpees, koj yog kuv lub zug hab yog kuv thawj cov roj ntshaa thaus kuv tseem hluas, yog tug kws muaj sab tawv hab muaj zug tshaaj plawg kuv cov tub huv tuabsi.4Koj nyob tsi tswm ib yaam nkaus le dlej ndlaas, hab koj tsi yog tug kws tseemceeb npaum cov, rua qhov koj tau nce txaaj moog nrug kuv tug nam yau pw, hab koj ua tsi huv rua koj txiv lub txaaj lawm.5“Xime-oos hab Levis yog ob tug kwvtij. Obtug siv ntaaj siv rag moog txob tau plaub tau ntug.6Kuv yuav tsi koom nrug obtug saablaaj, lossis tsi koom nrug obtug ua paab ua pawg, rua qhov obtug tua tuabneeg thaus obtug chim sab, hab obtug pheej muab tej nyuj txu leeg rawg ua si.7Obtug tej kev ua nruj ua tsiv yuav raug lug foom tsi zoo, rua qhov obtug tsi muaj kev hlub, hab obtug txujkev nruj tsiv txhaj raug foom tsi zoo. Kuv yuav ua kuas obtug tawg tsiv moog nyob thoob plawg lub tebchaws Yixalayees. Obtug yuav tawg tsiv moog nrug cov Yixalayees nyob sis xyaw ntsuav.8“Yudas, koj cov tijlaug yuav qhuas koj, Koj yuav tuav rawv koj cov yeebncuab cejdlaab. Koj cov kwvtij yuav qhau cev hlo pe koj ntawm koj xubndlag.9Yudas zoo nkaus le tug mivnyuas tsuv ntxhuav. Nwg tum tsaj noj hab rov qaab lug rua ntawm nwg lub qhov tsua. Qhau cev hlo pw xyaab leeg. Tsi muaj leeg twg muaj cuabkaav moog tsaa nwg.10Yudas yuav tuav rawv vaajntxwv tug cwj, hab nwg cov xeebntxwv yog cov tswj teb kaav chaw moog txug thaus tug muaj fwjchim lug kaav txhua tsaav tuabneeg yuav nqaa khoom tuaj pub rua nwg, puab fwm nwg hab noog nwg lug.11Nwg muab nwg tug mivnyuas neeg luav khi kag rua ntawm tsob txiv maab, Yog tsob txiv maab kws zoo hab txi txiv ncw tshaaj plawg le, Nwg muab tej kua txiv maab kws lab cuag ntshaav lug ntxhua nwg tej khaub dluag.12Nwg ob lub qhovmuag nce ntshaav lab ploog tub yog vim haus cawv txiv maab, nwg tej nay dlawb paug tub yog nwg haus kua mig.13“Xenpuloos yuav nyob ntawm ntug havtxwv. Nwg saab ntug dlej yuav ua qhov chaw nreg nkoj, nwg nrim dlej nrim aav yuav dlaav moog ti nkaus lub nroog Xidoos.14“Ixakhas yog tug neeg luav kws muaj zug heev, nwg qhau cev cug nraa.15Tabsis nwg pum lub chaw su zoo nkauj kawg nkaus hab lub tebchaws kws nyob kaaj sab lug. Yog le ntawd, nwg txhaj cug nrausqaum tog thauj nraa hab zoo sab hlo ua num nyaav ib yaam le tug qhev.16“Daas yuav tau ua tug thawj kaav nwg cov pejxeem. Puab yuav zoo ib yaam le lwm xeem Yixalayees hab.17Daas yog tug naab kws nyob rawv ntawm ntug kev, tug naab muaj taug kws zuv rawv ntawm ntug kev, tog rawv tum neeg laujtaws, kuas tug tuabneeg kws caij poob dlhau plawg rua tom qaab.18“Tug Tswv, kuv naj nub tog koj txujkev cawm dlim.19“Khas yuav raug tej tubsaab muab hlua nplawm, Tabsis nwg yuav tig tau rov qaab lug caum tubsaab.20“Aseles tej teb yuav zoo qoobloo heev. Nwg yuav npaaj tej zaub mov kws zoo rua vaaj ntxwv.21“Nathalis yog tug maum muaslwj kws dlha ywj sab ywj ntsws. Nwg yug tau tej tug mivnyuas muaslwj, zoo nkauj ntxim hlub heev.22“Yauxej yog tsob ntoo kws cog rua ntawm ntug dlej, Txi txiv ncw ceg nthuav dlauv nab dlhau tej ntsaa laajkaab rua saab nrau.23Nwg cov yeebncuab siv zug ntsog ntaus hab nqaa puab tej neevnti hab xub vug caum nwg qaab.24Tabsis nwg raab neevnti tseem nyob ruaj khov kho. Hab nwg ob txhais npaab muaj zug heev lug ntawm Yakhauj tug Vaajtswv lub fwjchim kws luj kawg nkaus, lug ntawm tug Tswv Yug Yaaj, hab tug tsomkwm cov Yixalayees.25Tub yog koj txiv tug Vaajtswv ua tug paab koj ntaag, Vaajtswv tug kws muaj fwjchim luj kawg nkaus, nwg foom koob moov rua koj, tso koob moov nrug naag lug sau ntuj lug, hab muaj dlej puv huv nruab tivtxwv tuaj rua sau npoo aav nuav, tau koob moov lug ntawm nam plaab hab nam mig.26Koj txiv tej koob moov muaj nqes tshaaj tej hauv roob kws ibtxwm nyob thaus u lug lawm tej koob moov, zoo dlua tej kev kaaj sab lug kws lug ntawm tej hauv roob kws nyob moog ibtxhis. Thov kuas tej koob moov nuav nyob rawv sau Yauxej taubhau. Nyob rawv sau tug kws raug cais ntawm nwg cov tijlaug moog lawm lub hauvplaj.27“Npeenyamees zoo ib yaam le tug maa kws nyaum heev. Nwg naj taagkig hab naj mo tum tau tsaj lug noj.”


  28Cov tuabneeg kws has taag lug sau nuav, yog kaum ob xeem Yixalayees, hab yog tej lug kws puab txiv has rua puab thaus nwg foom koob moov tseg rua puab, nwg foom koob moov kuas tsimnyog rua nwg txhua tug tub.


  Yakhauj Tuag hab Coj Nwg Moog Log


  29Yakhauj has rua nwg cov tub has tas, “Nwgnuav kuv yuav tso mej tseg moog rug kuv cov tuabneeg kws tuag ua ntej lawm nyob. Thaus kuv tuag lawm, mej yuavtsum kwv kuv moog log nrug kuv cov yawmkoob huv lub qhov tsua kws nyob huv Efaloos kws yog tug tuabneeg Hitis thaaj teb30 kws nyob huv Makhepelas ze rua ntawm Maales saab nubtuaj huv tebchaws Kana-aas. Anplahaas yuav lub qhov tsua hab thaaj teb nuav ntawm Efaloos lug ua chaw log tuag.31Qhov chaw nuav yog qhov kws puab log Anplahaas hab Xalas kws yog nwg tug quaspuj; Qhov chaw nuav yog qhov chaw kws puab log Ixaj hab Lenpekas kws yog nwg tug quaspuj hab yog qhov chaw kws kuv log Le-as rua huv lawm.32Thaaj teb hab lub qhov tsua nuav yog yuav ntawm cov tuabneeg Hitis lug. Mej coj kuv moog log rua huv.”33Thaus Yakhauj qha txhua yaam rua nwg cov tub taag lawm, nwg rov qhau cev pw hab tu sav nrho lawm.


  


  Chivkeeb 50


  1Yauxej puag nkaus nwg txiv quaj hab nwj kag nwg txiv lub ntsejmuag.2Ces Yauxej txhaj has rua cov kws tshuaj lug tu hab muab tshuaj pleev nwg txiv lub cev.3Puab txhaj muab tshuaj pleev hab tu ntshis nwg txiv lub cev tau plaub caug nub kuas tsi xob lwj. Cov tuabneeg Iziv tuaj nrug paam hab quaj nyav Yakhauj tau xyaa caum nub.


  4Thaus dlhau xyaa caum nub ntawd lawm, Yauxej has rua Falaus cov numtswv has tas, “Thov mej paab coj kuv cov lug nuav moog has rua Falaus has tas,5‘Thaus kws kuv txiv yuav tuag, nwg kuas kuv coglug rua nwg has tas, kuv yuavtsum coj nwg moog log rua huv lub qhov ntxaa kws nwg tub npaaj tseg rua nwg nyob peg tebchaws Kana-aas lawm. Mas thov Falaus ca kuv coj kuv txiv moog log taag kuv maam rov qaab lug.’”


  6Falaus teb has tas, “Koj ca le coj koj txiv moog log lawv le koj tau coglug tseg rua nwg lawm.”


  7Ces Yauxej txhaj coj nw txiv moog log. Taagnrho Falaus cov numtswv, cov kev txwj quas laug kws tu plaub ntug hab cov thawj coj huv tebchaw Iziv puavleej nrug Yauxej moog.8Yauxej tsev tuabneeg, nwg cov tijlaug tsev tuabneeg hab nwg txiv tsev tuabneeg puavleej nrug nwg coj nwg txiv lub cev moog log, tsuas tseg puab tej mivnyuas, tej yaaj, tej tshis hab tej nyuj nyob huv cheebtsaam Nkausees xwb.9Cov tuabneeg kws caij tsheb neeg hab cov tubrog caij neeg nrug Yauxej puab moog coob kawg le.


  10Thaus puab moog txug ntawm lub tshaav ntaus nplej Athas kws nyob saab nubtuaj ntawm tug Dlej Yauladees, puab suavdlawg quaj nyav hab paam Yauxej txiv lawv le kevcai tau xyaa nub.11Thaus cov tuabneeg Kana-aas pum cov tuabneeg nuav tuaj quaj nyav ntawm lub tshaav ntaus nplej Athas puab has tas, “Cov tuabneeg Iziv lub nteeg tuag nuav yog lub nam nteeg kws luj kawg le!” Tub yog vim le nuav txhaj tis npe rua thaaj chaw ntawd hu ua Anpees Mixalayees.


  12Yakhauj cov tub tau ua lawv le kws Yakhauj tau has tseg rua lawm.13Puab txhaj kwv puab txiv moog peg tebchaws Kana-aas, hab muab log rua huv lub qhov tsua kws nyob huv Makhepelas thaaj teb kws nyob ntawm Maales saab nubtuaj kws Anplahaa yuav ntawm Efaloos kws yog tug tuabneeg Hitis lug ca ua chaw log tuag.14Tom qaab kws Yauxej muab nwg txiv log taag lawm, nwg nrug nwg cov tijlaug hab cov tuabneeg kws nrug nwg moog ntawd, rov qaab lug rua nraag tebchaws Iziv lawm.


  Yauxej Ntuag Nwg Cov Tijlaug


  15Tom qaab kws puab txiv tuag lawm, Yauxej cov tijlaug has tas, “Peb yuav ua le caag, yog Yauxej tseem ntxub peb hab ua phem pauj tej kev phem kws peb ua rua nwg lawm?”16Yog le ntawd, puab txhaj tso tuabneeg moog has rua Yauxej le nuav tas, “Ua ntej kws peb txiv tuag,17 nwg has kuas peb tuaj has rua koj tas, ‘Thov koj zaam koj cov tijlaug tej kev txhum kws puab tau ua rua koj Iawm.’ Mas nwgnuav thov koj zaam txim rua peb cov kws yog koj txiv tug Vaajtswv cov tubkhai hab tej kws peb tau ua taag lug lawm.” Yauxej quaj heev thaus nwg nov dlheev tej lug nuav.


  18Ces Yauxej cov tijlaug txawm ua ke tuaj cuag Yauxej hab qhau cev hlo ntawm nwg xubndlag pe nwg. Puab has tas, “Peb suavdlawg yog koj cov tubqhe.”


  19Yauxej has rua puab tas, “Mej tsi xob ntshai, kuv tsi muaj cuabkaav tsaav kuv lub fwjchim kuas luj dlua Vaajtswv?20Mej tau tuavhuv ua phem rua kuv lawm tag, tabsis Vaajtswv tau muab qhov phem ntawd hloov ua qhov zoo, ua le ntawd txhaj cawm tau coob leej txujsa, ib yaam le mej pum nub nua ntaag.21Mej cov ua tij tsi xob ntshai. Kuv yuav ua tug saib mej hab mej tej mivnyuas.” Yog le ntawd, Yauxej txhaj ntuag puab ntawm lub sab dlawb paug hab ua rua puab kaaj sab ua neej.


  Yauxej Tuag


  22Yauxej ua neej nrug nwg txiv tsev tuabneeg nyob huv tebchaws Iziv, Yauxej muaj noobnyoog ib puas kaum xyoo nwg maam le tuag.23Nwg ua neej nyob txug thaus nwg pum Efalayees cov mivnyuas hab cov xeebntxwv huv tuabsi. Hab nwg tseem nyob moog txug thaus kws nwg pum Manaxes tug tub Makhis cov mivnyuas lawm hab.24Nwg has rua nwg cov kwvtij has tas, “Tshuav tsi ntev kuv tub yuav tuag, tabsis Vaajtswv yuav ua tug tsomkwm mej hab coj mej tawm huv lub tebchaws nuav moog rua peg lub tebchaws kws nwg tau coglug tseg has tas, nwg yuav muab pub rua Anplahaas, Ixaj hab Yakhauj puab.”25Ces Yauxej has kuas cov Yixalayees coglug rua nwg has tas, “Mej coglug tseg rua kuv, yog thaus twg Vaajtswv coj mej moog peg tebchaws Kana-aas, mej yuavtsum nqaa kuv cov pobtxhaa nrug mej moog hab.”26Yauxej tuag huv tebchaws Iziv thaus nwg muaj noobnyoog ib puas kaum xyoo. Puab muab tshuaj pleev nwg lub cev hab muab tso rua huv hleb tseg.

  Tsiv Dim 1


  Cov Yixalayees Raug Kev Txomnyem


  1Yakhauj cov tub kws nyag coj nyag quaspuj tub se nrug Yakhauj moog nyob nraag tebchaws Iziv npe hu le nuav:2Lunpees, Xime-oos, Levis, Yudas,3Ixakhas, Xenpuloos, Npeenyamees,4Daas, Nathalis, Khas hab Aseles.5Yakhauj tsev tuabneeg kws nwg coj moog muaj xyaa caum leej. Nwg tug tub Yauxej tub xub moog nyob nraag tebchaws Iziv lawm.6Tom qaab ntawd Yauxej txawm tuag lawm, ces taagnrho nwg cov tijlawg, hab cov tuabneeg kws nyob tam ntawd puavleej tuag taag huv tuajsi.7Tabsis puab cov tubki kws yog cov Yixalayees muaj mivnyuas fuamvaam coob nyob pub nkaus tebchaws Iziv.


  8Tug vaajntxwv tshab kws lug kaav tebchaws Iziv, nwg tsi paub Yauxej.9Nwg has rua nwg cov pejxeem has tas, "Cov Yixalayees fuamvaam coob hab muaj zug heev, nyob tsaam puab ua phem rua peb.10Ces thaus muaj tsuv muaj rog tuaj tua peb, puab yuav sau ntawv tuaj yeebncuab tog tua peb, hab puab yuav tsiv tawm huv peb lub tebchaws moog. Peb yuavtsum nrhav kev txuv cov tuabneeg nuav tsi pub kuas puab fuamvaam ntxiv lawm."11Yog le ntawd, cov Iziv txhaj khaiv tuabneeg moog yuam cov Yixalayees ua num nyaav kawg nkaus kuas puab poob sab. Cov Yixalayees ua lub nroog Phithoos hab lub nroog Lamexes rau Falaus tej cuabyeej.12Txawm yog cov Iziv yuav quab yuam cov Yixalayees npaum le caag los puab yimfuab fuamvaam coob npam le ntawd hab rhawv zej zog dlaav zuj zug, ua rua cov Iziv ntshai puab heev.13Cov Iziv yuam cov Yixalayees ua qhev txomnyem ntsuav,14hab yuam puab ua cov Iziv tej vaaj tse, tej laj teb hab ua txhua yaam num nyaav, puab tsi hlub cov Yixalayees hlo le.


  15Muaj ib nub cov Iziv tug vaajntxwv has rua ob tug quaspuj kws yog Sifalas hab Puahas kws pheej moog paab cov Henplais tej quaspuj dlaws cev.16Nwg has rua obtug tas, "Taus meb moog paab cov Henplais tej quaspuj dlaws cev, tug mivnyuas twg yog tug tub, meb ca le muab tua povtseg, tabsis tug tug twg yog ntxhais, meb maam le ca nyob."17Tabsis obtug quaspuj ntawd paub ntshai Vaajtswv, obtug txhaj tsi ua lawv le vaajntxwv Iziv has, obtug tsi tua tej mivnyuas tub povtseg.18Yog le ntawd, vaajntxwv txhaj tso tuabneeg moog hu obtug tuaj cuag nwg, hab nwg nug obtug has tas, "Vim le caag meb ua le nuav? Vim le caag meb tseem tseg cov mivnyuas tub nyob hab?"


  19Obtug teb has tas, "Cov quaspuj Henplais tsi zoo le peb cov quaspuj Iziv, puab tau mivnyuas sai heev, hab puab tub tau mivnyuas ua ntej wb moog txug lawm."20Vim obtug paub ntshai Vaajtswv, Vaajtswv txhaj ua zoo rua obtug hab pub obtug muaj tubki coob.21Cov Yixalayees pheej fuamvaam coob zuj zug hab muaj zug heev.22Thaus kawg Falaus saamfwm rua nwg cov pejxeem suavdlawg has tas, "Ca le muab cov Henplais tej mivnyuas tub kws nyavnyuas yug tau lug txhua tug pov rua huv tug Dlej Niles, tabsi tseg cov mivnyuas ntxhais ca."


  


  Tsiv Dim 2


  Yug Mauxes


  1Thaus ntawd muaj ib tug txhivneej kws yog xeem Levis, moog yuav nwg xeem ib tug ntxhais lug ua quaspuj,2hab tug quaspuj ntawd yug tau ib tug tub rua nwg. Thaus tug quaspuj ntawd pum has tas, tug tub nuav ntxim hlub heevm nwg txawm muab zais tau peb lub hlis.3Tabsis thaus kws nwg yuav zais tsi tau tug tub ntawd ntxiv lawm, nwg txhaj muab ib lub tawb kavtheej lug hab muab roj ntoos leem tsi pub kuas dlej txheem tau rua saab huv. Nwg muab tug tub ntawd tso pw rua huv lub tawb hab qhaa moog tso rua huv cov lojkov nraag ntug dlej.4Tug tub ntawd tug muam txhaj moog sawv ib caag dleb tsawv saib tuaj, saib puas muaj xwm dlaabtsi rua tug tub ntawd.


  5Falaus tug ntxhais moog dlaa dlej nraag haav dlej, thaus kws nwg cov ntxhais qhev ncig ua si ntawm ntug dlej. Taamsim ntawd nwg txawm pum ib lub tawb nyob huv cov lojkov, nwg txhaj kuas ib tug nkauj nqe moog nqaa lug rua nwg saib.6Thaus tug ntxhais qhev nqaa lug txug, Falaus tug ntxhais muab qheb hlo saib, ua cav muaj ib tug mivnyuas tub pw huv. Tug tub ntawd quaj heev, ua rua Falaus tug ntxhais hlub nwg kawg le; nwg tas tas, "Tug tub nuav yog cov Henplais mivnyuas."


  7Tug tub ntawd tug muam txhaj lug has rua Falaus tug ntxhais has tas, "Koj puas xaav khaiv kuv moog nrhav ib tug quaspuj kws yog cov Henplais tu tug tub nuav rua koj?"


  8Falaus tug ntxhais teb has tas, "Thov koj ca le moog nrhav." Yog le ntawd, tug ntxhais txhaj moog coj tug tub ntawd leej nam tuaj.9Falaus tug ntxhais has rua tug quaspuj ntawd tas, "Koj coj tug mivnyuas nuav moog tu rua kuv, kuv yuav muab nqe zug rua koj." Yog le ntawd, nwg txhaj coj tug mivtub ntawd lug tu.10Thaus tug mivnyuas ntawd luj hlub lawm, leej nam txhaj coj moog cov rua Falaus tug ntxhais kws yuav tug mivnyuas ntawd ua nwg tug tub. Vaajntxwv tug ntxhais has tas, "Kuv muab tug tub nuav huv dlej lug, yog le ntawd, kuv yuav tis tug tub nuav lub npe hu ua Mauxes."


  Mauxes Tsiv Moog Tim Tebchaws Midias


  11Thaus Mauxes hlub tav txiv lawm, Mauxes txhaj moog ncig saib nwg tsaav tuabneeg, hab nwg pum puab raug luas quabyuam ua num nyaav kawg le. Hab nwg tseem pum cov Iziv ib tug txivneej muab ib tug Henplais kws yog Mauxes tsaav tuabneeg ntaus.12Thaus Mauxes pum le ntawd, Mauxes xaam ncig leeg thaaj tsaam ntawd tsi muaj leejtwg nyob ze, nwg txawm muab tug tuabneeg Iziv ntawd tua kag. Nwg muab hai moog faus rua huv cov xuabzeb.13Nwb tom qaab Mauxes rov tawm moog hab pum ob tug tuabneeg Henplais taabtom sis ntaus. Mauxes has rua tug kws ua txhum has tas, "Ua caag koj laam ntaus tug kws yog koj tsaav tuabneeg Henplais?"


  14Tug txivneej ntawd teb has tas, "Leejtwg tsaa koj ua nom tuaj txav txim rua wb le nuav? Koj yuav muab kuv tua povtseg ib yaam le koj tua tug tuabneeg Iziv hab los?" Ces Mauxes ntshai heev hab nwg xaav has tas, "Muaj tuabneeg paub zaaj kws kuv ua taag lug lawm lauj."15Thaus Falaus nov dlheev zaaj nuav, nwg txhaj nrhav Mauxes tua povtseg, tabsis Mauxes tub xub tsiv moog rua tim tebchaws Midias lawm. Muaj ib nub, thaus Mauxes taabtom nyob ntawm ib lub qhov tshij,16Yethoos kws yog tug povthawj huv tebchaws Midias, xyaa leej ntxhais tuaj ntaus dlej lawb rua huv dlaab rua puab txiv cov yaaj hab cov tshis haus.17Tabsis cov ntxhais lawv tsiv. Ces Mauxes txhaj moog paab puab hab ntaws dlej rua puab cov tsaj haus,18Thaus cov ntxhais rov lug txug tsev, puab txiv nug puab has tas, "Ua caag nub nua mej lug tsev ntxuv dlua txhuanub?"


  19Cov ntxhais teb has tas, "Muaj ib tug tuabneeg Iziv paab peb, tsi pub cov yug yaaj ua phem rua peb, hab nwg tseem ntaws dlej rua peb hab ntaws dlej rua peb tej tsaj haus huv tuabsi, peb txhaj tau lug tsev ntxuv."


  20Yethoos nug nwg cov ntxhais has tas, "Tug txivneej ntawd nyob qhovtwg? Ua le caag mej tsi coj nwg lug tsev? Mej ca le moog hu nwg lug nrug peb noj mov."


  21Yog le ntawd Mauxes txhaj ua ib sab nyob huv tebchaws Midias, hab Yethoos muab nwg tug ntxhais Xipaulas rua Mauxes yuav.22Xipaulas yug tau ib tug tub rua Mauxes. Mauxes has tas, "Rua qhov kuv yog tuajneeg txawv tebchaws nyob huv lub tebchaw nuav, yog le ntawd, kuv tis kuv tug tub nuav lub npe hu ua Nkesoos."


  23Tau ntau xyoo tom qaab kws cov Iziv tug vaajntxwv tuag lawm, tabsis cov Yixalayees tseem pheej quaj ntsuag rua txujkev ua qhev hab quaj thov Vaajtswv paab. Puab tej suab quaj moog txug Vaajtswv,24Vaajtswv nov puab tej suab quaj hab ncu txug tej lug kws nwg tau cog tseg rua Anplahaas, Ixaj hab Yakhauj lawm.25Vaajtswv pum cov Yixakayees txujkev kws ua luas qhev hab nwg hlub puab kawg nkaus le.


  


  Tsiv Dim 3


  Vaajtswv Hu Mauxes


  1Muaj ib nub Mauxes taabtom moog yug nwg yawmtxiv Yethoos kws yog tug povthawj nyob huv tebchaws Midias cov yaaj hab cov tshis, nwg coj paab tsaj ntawd hlaa taj suabpuam moog txug tim lub Roob Xinais kws yog lub roob dlawbhuv.2Nyob rua qhov ntawd, tug Tswv ib tug timtswv tau lug txa ua nplais suavtawg cig laam lug rua Mauxes pum nyob huv ib tsob ntoo. Mauxes pum nplaim tawg cig lab ploog huv tsob ntoo tuaj, tabsis tsob ntoo tsi kub nyab le.3Mauxes xaav has tas, "Ua caag qhov nuav yuav txawv ua luaj, vim le caag tsob ntoo tsi kuv nyab le, kuv yuav txaav moog kuas ze hab xauj saib."


  4Thaus tug Tswv pum Mauxes txaav lug ze, nwg hu Mauxes! Mauxes!" Mauxes teb has tas, "Kuv nyob ntawm nuav."


  5Vaajtswv has tas, "Tsi xob txaav lug ze ntawm nuav. Ca le nle koj nkawm khau, rua qhov koj sawv ntawm thaaj chaw kws dlawbhuv.6Kuv yog koj cov yawmkoob tug Vaajtswv, yog Anplahaas, Ixaj hab Yakhauj tug Vaajtswv." Yog le ntawd, Mauxes tsi muaj cuabkaav yuav saib taug Vaajtswv, nwg txhaj muab teg pus nwg ntsejmuag.


  7Tom qaab ntawd tug Tswv has tas, "Kuv pum kuv tsaav tuabneeg kws nyob nraag tebchaws Iziv raug kev tsimtxom heev, kuv no vpuab tej suab quaj qw thov kuv paab kuas puab dlim ntawm txujkev kus puab raug yuam ua luas qhev. Kuv paub puab raug kev txomnyem kawg nkaus le lawm,8yog le ntawd, kuv txhaj lug paab kuas puab dlim ntawm cov tuabneeg Iziv hab yuav coj puab tawm huv tebchaws Iziv moog nyob lub tebchaws vaammeej kws aav rog hab zoo qoob kws najnub nua cov Kana-aas, cov Hitis, cov Amoos, Cov Pelixes, cov Hivis hab cov Yenpus nyob.9Kuv tub nov kuv tsaav tuabneeg lub suab quaj thov kuv paab puab lawm, hab kuv pum cov tuabneeg Iziv tsimtxom puab kawg nkaus le.10Nwgnuav kuv yuav khaiv koj moog cuag cov Iziv tug vaajntxwv hab koj moog tso kuv tsaav tuabneeg kuas puab tawm tau huv nwg lub tebchaws lug."


  11Tabsis Mauxes has rua Vaajtswv tas, "Kuv tsi yog ib tug numtswv. Kuv yuav ua le caag muaj cuabkaav moog cuag tau vaajntxwv, hab coj cov Yixalayees tawm huv tebchaws Iziv lug?"


  12Vaajtswv teb has tas, "Kuv yuav nrug nraim koj, hab thaus koj coj cov Yixalayees tawm huv tebchaws Iziv lug, mej yuav tuaj pehawm kuv sau lub roob nuav. Koj txhaj yuav paub has tas kuv yog tub khaiv koj moog."


  13Mauxes teb Vaajtswv has tas, "Thaus kuv moog txug ntawm cov Yixalayees hab qha rua puab has tas, 'Mej cov yawmkoob tug Vaajtswv khaiv kuv tuaj cuag mej,' hab puab yuav nug kuv has tas, 'Tug Vaajtswv ntawd lub npe hu le caag?' Yog le ntawd, kuv yuav teb puab le caag?"


  14Vaajtswv has tas, "KUV YOG TUG KWS KUV YOG. Koj yuavtsum qha rua puab has tas: 'Tug kws nwg lub npe hu ua KUV YOG TUG KWS KUV YOG, tau tso kuv tuaj paab mej.'15Qha rua cov Yixalayees paub has tas, kuv yog tug Tswv, puab cov yawmkoob tug Vaajtswv, kws yog Anplahaas, Ixaj hab Yakahuj tug Vaajtswv, khaiv koj moog paab puab. Lub npe nuav yog kuv lub npe moog ibtxhis, txij nuav moog lawm yaav tom ntej txhua tam tuabneeg yuavtsum hu kuv lub npe nuav.16Koj ca le moog hab hu cov Yixalayees cov kev txwjlaug tuaj ua ke hab qha rua puab has tas, kov yog tug Tswv, puab cov yawmkoob tug Vaajtswv kws yog Anplahaas, Ixaj, hab Yakhauj tug Vaajtswv tau lug tshwm rua koj pum. Qha rua puab has tas, kuv tub lug saib puab hab kuv pum cov Iziv tsimtxom puab lawm.17Kuv npaaj sab has tas, kuv yuav coj puab tawm huv tebchaws Iziv, qhov chaw kus puab raug luas tsimtxom moog nyob huv lub tebchaws vaammeej kws yog cov Kana-aas, cov Hitis, cov Amoos, cov Pelixes, cov Hivis hab cov Yenpus lub tebchaws vaammeej kws aav rog hab zoo qoob.


  18"Kuv tsaav tuabneeg yuav noog tej lug kws koj has. Ces koj yuavtsum nrug cov Yixalayees tej kev txwjlaug moog cuag cov Iziv tug vaajntxwv hab has rua nwg tas, 'Tug Tswv kws yog cov Henplais tug Vaajtswv lug ua rua peb pum. Nwgnuav thov koj tso peb moog peb nub ke rua tom taj suabpuam, peb yuav moog tua tsaj fij rua tug Tswv kws yog peb tug Vaajtswv.'19Kuv paub has tas, cov Iziv tug vaajntxwv yeej yuav tsi tso mej moog, yog nwg tsi raug tug kws muaj fwjchim luj kawg nkaus yuam kuas tso.20Tabsis kuv yuav siv kuv lub fwjchim kws txaus ntshai kawg rau txim rua cov Iziv. Ces tom qaab ntawd nwg maam le yuav tso mej tawm moog."


  21"Kuv yuav tshoov cov Iziv sab kuas puab fwm koj, mas thaus kuv tsaav tuabneeg tawm moog, puab yuav tsi tawm moog teg dlawb teg nplag.22Txhua tug quaspuj Yixalayees yuav moog thov tej quaspuj Iziv kws nrug mej nyob koom zej koom zog, hab nrug nwg nyob ua ib tse, tej tsoog tsho, saw nyaj saw kub. Cov Yixalayees yuav muab tej ntawd rua puab tej tub tej ntxhais coj hab naav, hab mej yuav sau cov Iziv tej qhov txhua chaw huv tuabsi moog."


  


  Tsiv Dim 4


  Vaajtswv Pub Fwjchim rua Mauxes Ua Txujci


  1Mauxes teb tug Tswv has tas, "Tabsis yog cov Yixalayees tsi ntseeg kuv hab tsi noog tej lug kws kuv has, kuv yuav ua le caag? yog puab has tas, 'Tug Tswv tub tsi tau lug tshwm rua koj pum le ne?'"


  2Tug Tswv txhaj nug Mauxes has tas, "Koj tuav dlaabtsi ntawm koj txhais teg?"


  Mauxes teb has tas, "Kuv tuav ib tug paas nreg."


  3Tug Tswv has ntxiv rua Mauxes has tas, "Koj ca le muab pov rua huv aav." Thaus Mauxes muab tug paas nreg pov rhees rua huv aav, tug paas ntawd txawm txa kag ua ib tug naab, Mauxes ntshai hab nwg ca le tig hlo tsiv.4Ces tug Tswv has rua Mauxes has tas, "Koj ca le cev teg tuav nkaus tug naab tug kutwv nqaa hlo."Mauxes txhaj cev loo teg tuav nkaus tug naab, ces tug naab rov qaab yog tug paas nreg le qub lawm.5Tug Tswv has rua Mauxes has tas, "Koj ua le nuav qha rua cov Yixalayees has tas, tug Tswv kws yog puab cov yawmkoob tug Vaajtswv kws yog Anplahaas, Ixaj hab Yakhauj tug Vaajtswv tau lug tshwm rua koj pum tag."


  6Tug Tswv has ntxiv rua Mauxes has tas, "Koj ca le muab koj txhais teg ntsaws rua huv koj plaab tshos." Mauxes ua lawv le ntawd, hab thaus nwg thau nwg txhais teg tawm lug, ua cav nwg txhais teg ca le mob ruas ua cos dlawb paug ib yaam le te.7Tug Tswv has tas, "Koj ca le muab koj txhais teg ntsaws rov qaab rua huv koj plaab tshos dlua." Mauxes txawm ua lawm le ntawd, thaus nwg thau nwg txhais teg tawm lug, ua cav nwg txhais teg zoo dlu lug ib yaam le qub lawm.8Tug Tswv has tas, "Yog puab tsi ntseeg koj lossis tsi ntseeg thawj yaam txujci kws koj ua, ces puab yeej yuavtsum ntseeg zaaj nuav xwb."9Thaus puab pum koj ua ob yaam ntseeg koj hab tsi kaam noog koj tej lug, koj ca le moog has dlej huv tug dlej Niles lug laub rua sau nruab nqhuab. Cov dlej ntawd yuav txa ua ntshaav.


  10Tabsis Mauxes has rua Vaajtswv has tas, "Tug Tswv, thov koj tsi xob khaiv kuv moog. Kuv yeej ibtxwm has lug txhaav, txawm yog thaus koj nrug kuv thaam los kuv yeej has tsi tau lug nrawm le. Kuv yeej ibtxwm has tsi tau lug zoo hab nplaig yeej txhaav."


  11Tug Tswv has rua Mauxes has tas, "Leejtwg yog tug tsim tuabneeg kuas muaj qhovncauj? Leejtwg yog tug kws ua rua tuabneeg laag ntswg lossis ruag? Leejtwg ua rua tuabneeg tsi pum kev lossis dlig muag? Kuv yog tug Tswv kws ua tej nuav.12Koj ca le moog! Kuv yuav paab koj has hab yuav qha kuas koj txawj has."


  13Tabsis Mauxes teb has tas, "Thov koj khaiv lwm tug moog."


  14Thaus Mauxes has le nuav, tug Tswv npautawg heev rua Mauxes hab has tas, "Koj tug tijlawg Aloos kws yog xeem Levis ne?"Kuv paub nwg yeej has tau lug zoo. Taamsim nuav nwg taabtom tuaj cuag koj, hab thaus nwg pum koj nwg yuav zoo sab heev.15Koj ca le nrug nwg thaam hab qha rua nwg ua tug has. Kuv yuav paab meb has lug, hab kuv yuav qha kuas meb paub tej kws tsimnyog meb ua.16Aloos yuav yog tug kws sawv koj cev has koj cov lug rua cov pejxeem. Ces koj yuav zoo ib yaam le Vaajtswv, koj ua tug qha rua nwg has lug lawm xwb.17Nqaa tug paas nreg nuav nrug koj moog, koj txhaj yuav tau tug paas nuav siv ua txujci rua puab."


  Mauxes rov Qaab Moog rua Techaws Iziv


  18Ces Mauxes txawm rov qaab moog cuag nwg yawmtxiv Yethoos, hab has rua Yethoos has tas, "Thov ca kuv rov qaab moog saib kuv cov kwvtij kws nyob nraag tebchaws Iziv, saib puab puas tseem muaj sa nyob." Yethoos pum zoo hab has tas "Moog zoo koj."


  19Thaus Mauxes tseem nyob huv tebchaws Midias, tug Tswv has rua Mauxes has tas, "Koj ca le rov qaab moog nraag tebchaws Iziv, rua qhov cov tuabneeg kws nrhav koj tua povtseg tub tuag taag lawm."20Mauxws txhaj tsaws nwg tug quaspuj hab ob tug tub caij neeg luav hab puab rov moog rua tebchaws Iziv lawm. Mauxes nqaa rawv nwg tug paas nreg kws Vaajtswv kuas nwg nqaa nrug nwg moog.


  21Tug Tswv has rua Mauxes ib zag ntxiv has tas, "Thaus koj moog txug nraag tebchaws Iziv, koj yuavtsum ua txhua yaam txujci tseemceeb kws kuv tub muab fwjchim rua koj lawm, koj ua tim ntsej tim muag rua Falaus saib. Tabsis kuv yuav ua kuas Falaus muaj lub sab tawv, hab nwg yuav tsi kaam tso cov tuabneeg ntawd tawm moog."22Ces koj yuavtsum qha rua nwg has tas, kuv kws yog tug Tswv has le nuavm 'Cov Yixalayees yog kuv tug tub hlub ntaag.23Kuv has rua koj has tas, ca le tso kev rua kuv tug tub tawm moog, kuas nwg txhaj tau pehawm kuv, tabsis koj pheej tsi kaam tso le. Taamsim nuav kuv yuav tua koj cov tub hlub kuas tuag taag.'"


  24Thaus tug Tswv ntsib Mauxes tsuam chaw pw ntawm ib tog kev ws moog rua nraag tebchaws Iziv, nwg tub xaav muab Mauxes tua povtseg rua nraag.25Ces Xipaulas kws yog Mauxes tug quaspuj, txhaj muab tau ib lub pobzeb ntse ntse lug hlais nwg tug tub dlaim tawv noov, hab muab moog so Mauxes kutaw, hab has tas, "Qhov tseeb tag koj yog kuv tug quasyawg kws tso ntshaav rua kuv."26Ces tug Tswv txhaj tseg Mauxes txujsa. Qhov kws nwg has tas, "Koj yog tug quasyawg kws tso ntshaav," tub yog has txug qhov kws ua kev cai txav tawv ntaag.


  27Tom qaab ntawd, tug Tswv has rua Aloos has tas, "Koj ca le moog ntsib Mauxes tom taj suabpuam." Yog le ntawd, Aloos txhaj moog ntsib Mauxes rua sau lub roob dlawbhuv, hab thaus kws Aloos pum Mauxes, nwg puag nkaus Mauxes nwj.28Ces Mauxes qha Aloos txhua yaam kws tug Tswv tau has rua Mauxes kuas nwg rov lug rua tebchaws Iziv, hab nwg tseem qha tej txujci kws tug Tswv kuas nwg ua ntawd huv tuabsi rua Aloos.29Mauxes hab Aloos obtug txhaj ua ke lug rua nraag tebchaw Iziv, hab hu taagnrho cov Yixalayees tej thawjcoj tuaj txoos ua ke.30Aloos has txhua yaam kws tug Tswv has rua Mauxes rua cov Yixalayees noog, hab Mauxes txawm ua txhua yaam txujci tseemceeb kus tug Tswv qha rua Mauxes lawm, rua cov Yixalayees saib.31Puab kuj ntseeg, hab thaus puab nov has tas, tug Tswv tau lug saib puab ha pum puab tej kev txomnyem kws raug luas tsimtxom ntawd lawm, puab txhaj qhau cev hlo pehawm tug Tswv.


  


  Tsiv Dim 5


  Mauxes hab Aloos Moog Cuag Cov Iziv tug Vaagntxwv


  1Tom qaab ntawd, Mauxes hab Aloos txhaj moog cuag cov Iziv tug vaajntxwv hab has tas, "Tug Tswv kws yog cov Yixalayees tug Vaajtswv has tas, 'Koj ca le tso kuv tsaav tuabneeg moog, puab yuav moog ua ib rooj mov noj tom taj suabpuam ua kuv tsaug.'"


  2Tabsis Falaus nug has tas, "Tug Tswv yog leejtwg? Ua caag txhaj yuav kuas kuv noog nwg lug hab tso cov Yixalayees tawm moog? Kuv tsi paub tug Tswv; kuv tsi kaam tso cov Yixalayees moog qhov twg le."


  3Mauxes hab Aloos obtug teb has tas, "Cov Henplais tug Vaajtswv lug ua rua peb pum. Yog le ntawd, thov koj pub peb moog peb nub ke rua tom taj suabpuam, moog tua tsaj fij rua tug Tswv kws yog peb tug Vaajtswv. Yog peb tsi ua le ntawd, nwg yuav tua peb lug ntawm tso tej kaab mob phem lossis lug ntawm tej nav ntaaj nav rag kuas peb tuag taag."


  4Falaus has rua Mauxes hab Aloos obtugtas, "Yog le caag meb pheej xaav ua kuas cov tuabneeg nuav tso puab teg num tseg ua dlaabtsi? Ca le tso cov qhev nuav rov moog ua num taansim nuav!5Meb saib maj, mej cov tuabneeg kws nyob huv lub tebhaws nuav fuamvaam coob tshaaj cov Iziv lawm, nwgnuav meb txawm yuav kuas puab tso num tseg nua los?"


  6Tuab nub ntawd Falaus has rua cov Iziv kws ua thawj saib cov whev, hab has rua cov Yixalayees kws ua thawjcoj le nuav:7"Txij nub nua moog mej tsi xob muab quavnyaab rua cov tuab neeg nuav xyaw aav puab thwvcib le qub lawm. Mej ca puab maam moog nrhav puab xwb.8Tabsis yuavtsum yuam kuas puab, puab tau thavcib ntau ib yaam le thaus kws mej tseem muab quavnyaab rua puab, tsi pub kuas tsawg tshaaj ntawd. Vim puab tubnkeeg, puab txhaj tuaj thov kuas kuv tso puab coj khoom moog fij rua puab tug Vaajtswv.9Mej muab num rua puab ua kuas nyaav dlua qhov qub, kuas puab khwv heev tsitau su le, puab txhaj tsi khoom noog luas tej lug dlaag ntxag."


  10Cov Iziv kws saib cov qhev hab cov Yixalayees kws ua thawjcoj txhaj moog has rua cov Yixalayees has tas, " Falaus yuav tsi muab quavnyaab rua mej lawm.11Nwg has tas, mej yuavtsum moog nrhav mej quavnyaab, hab moog nrhav qhovtwg los tau, tabsis yuavtsum puab kuas tau thwvcib ntau npaum le qub."12Yog le ntawd, cov Yixalayees txhaj moog nrhav quavnyaab thoob plawg huv tebchaws Iziv.13Cov thawj kws saib cov qhev ntawd, yuam kuas txhua nub puab yuavtsum puab thawcib tau ntaw ib yaam le thaus kws tseem muab quavnyaab rua puab.14Cov Iziv kws ua thawj saib cov qhev, ntaws cov Yixalayees kws puab muab tsaa ua cov thawj saib num. Puab nug has tas, "Vim le caag mej cov tuabneeg puab tsi tau thwvcib ntau npaum le yaav taag lug lawm?"


  15Cov Yixalayees kws saib num txhaj moog cuag Falaus hab ywg has tas, "Falaus, vim le caag koj ua le nuav rua peb?16Koj tub tsi muab quavnyaab rua peb le yaav taag lug, tabsis koj tseem kuas puab yuam peb puab thwvcib taag zug le! Hab nwgnuav puab ntaws peb ua lwj ua lam, mas tsimnyog koj nrug paub zaaj nuav."


  17Falaus teb has tas, "Mej tubnkeeg hab tsi xaav ua num xwb, hab tub yog vim le nuav mej txhaj tuaj thov kuv kuas kuv pub mej coj khoom moog fij rua tug Tswv.18Mej ca le rov qaab moog ua num taamsim nuav, kuv yuav tsi muab quavnyaab rua mej lawm, tabsis mej yavtsum puab thwvcib kuas tau ntau ib yaam le mej ibtxwm puab lug lawm."19Cov Yixalayees kws saib num, pum has tas puab yeej yuav raug teebmeem xwb, rua qhov Falaus has kuas txhua nub puab yuavtsum puab thwvcib kuas tau ntau ib yaam le puab ib txwm puab lug lawm.


  20Thaus puab rov qaab lug, puab ntsib Mauxes hab Aloos obtug taabtom tog puab.21Puab has rua Mauxes hab Aloos obtug tas, "Thov Vaajtswv taug tej num kws meb ua lug lawm hab rau txim rua meb, rua qhov meb ua rua Falaus hab nwg cov numtswv ntxub peb heev. Meb ua le ntawd ib yaam le yog meb muab ntaaj cov rua puab tua peb povtseg ntaag."


  Mauxes Ywg tug Tswv


  22Mauxes moog thov tug Tswv dlua ib zag ntxiv has tas, "Tug Tswv, ua caag koj tsi hlub koj tsaav tuab neeg? Vim le caag koj khaiv kuv tuaj?"23Txij nub kws koj khaiv kuv ua tug sawv koj cev moog has rua Falaus, nwg tseem hajyam tsimtxom puab heev xwb. Hab koj tub tsi ua ib yaam dlaabtsi paab puab le!


  


  Tsiv Dim 6


  1Ces tug Tswv has rua Mauxes has tas, "Nwgnuav koj yuav pum tej kws kuv yuav ua rua Falaus. Kuv yuav yuam kuas nwg tso kuv tsaav tuabneeg tawm moog. Qhov tseeb, yog kuv yuam kuas nwg ntab kuv tsaav tuabneeg tawm huv nwg lub tebchaws moog."


  Vaajtswv Hu Mauxes


  2Vaajtswv nrug Mauxes thaam hab has rua Mauxes has tas, "Kuv yog tug tswv.3Kuv yog tug Vaajtswv kws muaj fwjchim luj kawg nkaus, tug kws tau tshwm lug rua Anplahaas, Ixaj hab Yakhauj puab pum, tabsis kuv tsi tau qha kuv lub npe dlawbhuv kws yog tug Tswv rua puab paub.4Hab kuv tseem tau coglug rua puab, yuav muab lub tebchaws Kana-aas pub rua puab, yog lub tebchaws kws thaus u puab lug nyob ua tuabneeg txawv tebchaws tau ib ntus.5Nwgnuav kuv nov cov Yixalayees kws raug cov Iziv muab yuam ua qhev lub suab quaj qw lawm, hab kuv ncu txug tej lug kws kuv cog tseg lawm.6Koj moog qha rua cov Yixalayees has tas, tej lug nuav yog kuv has rua puab ntaag, 'Kuv yog tug Tswv, kuv yuav paab mej hab tso kuas mej dlim ntawm txujkev kws ua cov Iziv qhev. Kuv yuav tsaa kuv txhais npaab kws muaj xug luj zug nchaav, coj kev rau txim nyaav heev lug rua puab, hab kuv yuav cawm kuas mej dlim.7Kuv yuav xaiv mej ua kuv haivneeg, thiab kuv yuav yog nej tus Vajtswv. Thaus kuv tso nej dim kev ua qhev hauv tebchaws Iziv los, nej thiaj yuav paub hais tias kuv, yog tus TSWV uas yog nej tus Vajtswv.8Kuv yuav coj mej moog nyob huv lub tebchaws kws kuv coglug rua Anplahaas, Ixaj hab Yakhauj lawm; hab kuv yuav muab pub rua mej nyob ua mej tug. Kuv yog tug Tswv.'"9Mauxes coj cov lug nuav moog has rua cov Yixalayees, tabsis puab tsi ntseeg nwg le, rua qhov puab dlhuav sab rua txujkev ua luas tauj luas qhev hwv lawm.


  10Ces tug Tswv has rua Mauxes has tas,11"Koj moog has rua Falaus kws yog cov Iziv tug vaajntxwv kuas nwg ca le tso cov Yixalayees tawm huv nwg lub tebchaws moog."


  12Tabsis Mauxes teb has tas, "Cov Yixalayees tub tsi noog kuv lug lawm, Falaus yuav ua le caag noog kuv lug? Kuv yog ib tug tuabneeg kws ibtxwm has lug txhaav heev."


  13Tug Tswv has rua Mauxes hab Aloos ob tug le nuav: "Meb ca le qha rua cov Yixalayees hab Falaus kws yog cov Iziv tug vaajntxwv has tas, 'Kuv yog tug tsaa meb ua ob tug coj cov Yixalayees tawm huv tebchaws Iziv nuav moog.'"


  Teev Mauxes hab Aloos Obtug Caajceg tej Npe


  14Yakhauj tug tub hlub Lunpees, muaj plaub tug tub: Hanauj, Palus, Hexeloos hab Kalamis, puab puavleej yog cov yawmkoob kws ris puab caajceg npe.15Xime-oos muaj rau tug tub: Yemuyees, Yamees, Auhas, Yakhees, Xauhas, hab Saules, puab yog tug quaspuj Kana-aas cov tub; puab puavleej yog cov yawmkoob kws kws ris puab caajceg npe.16Levis muaj peb tug tub: Nkesoos, Kauhas hab Melalis; puab puavleej yog cov yawmkoob kws kws ris puab caajceg npe. Levis ua neej nyob tau ib puas peb caug xyaa xyoo.17Nkesoos muaj ob tug tub: Linpanis, hab SIme-is; obtug muaj xeebntxwv coob heev.  18Kauhas muaj plaub tug tub: Amalas, Ixahas, Henploos, hab Uxiyees. Kauhas ua neej nyob tau ib puas peb caug peb xyoos.19Melalis muaj ob leeg tub: Mahalis hab Musis. Cov nuav puavleej yog suav xeem Levis nrug puab tej xeebntxwv huv tuabsi.


  20Amalas yuav nwg txiv tug muam Yaukhenpes lug ua quaspuj, Yaukhenpes txhaj yug tau Aloos hab Mauxes obtug. Amalas ua neej nyob tau ib puas peb caug xyaa xyoo.21Ixakhas muaj peb tug tub: Kaulahas, Nefenkas hab Xikhalis.22Uxiyees, muaj peb tug tub: Misayees, Exafas hab Sithalis.


  23Aloos yuav Elinpas kws yug Aminadas tug ntxhais hab yog Nahasoos tug muam ua quaspuj; Elinpas yug tau Nadas, Anpihus, Ele-axas hab Ithamas rua Aloos.24Kaulas muaj peb tug tub: Axis, Ekanas, hab Anpe-asafas; puab puavleej yog Kaulas caajceg kws faib ua tej cuab lawm cov yawmkoob.25Aloos tug tub Ele-axas, yuav Putiyees ib tug ntxhais ua quaspuj; hab nwg yug tau Finehas rua Ele-axas. Cov nuav yog cov thawjcoj ntawm nwg caajceg hab yug tej cuab kwvtij ntawm xeem Levis.


  26Aloos hab Mauxes yog ob tug kws Vaajtswv has tas, "Coj cov Yixalayees tawm huv tebchaws Iziv moog."27Obtug yog ob tug kws moog cuag Falaus kws yog cov Iziv tug vaajntxwv kuas tso cov Yixalayees tawm moog nyob ywjpheej.


  Vaajtswv Qha Mauxes hab Aloos


  28Thaus tug Tswv lug has rua Mauxes huv tebchaws Iziv,29nwg has le nuav: "Kuv yog tug Tswv. Ca le qha txhua yaam kws kuv qha koj lawm rua cov Iziv tug vaajntxwv."


  30Tabsis Mauxes teb has tas, "Koj yeej paub kuv yog ib tug tuabneeg kws has lug txhaav heev; yuav ua le caag Falaus txhaj noog kuv has"


  


  Tsiv Dim 7


  1Tug Tswv has tas, "Kuv yuav ua kuas koj zoo le Vaajtswv rua Falaus, hab koj tug tijlaug Aloos yuav ua tug cev koj tej lug rua nwg.2Koj yuavtsum pav txhua yaam kws kuv qha koj rua Aloos, hab nwg yuav has rua Falaus kuas tso cov Yixalayees tawm huv nwg lub tebchaws moog.3Tabsis kuv yuav ua kuas Falaus muaj lub sab tawv heev, txawm yog nwg yauv pum kuv ua tej txujci txaus ntshai heev nyob huv tebchaws Iziv nuav npaum twg los nwg yuav tsi noog koj tej lug.4Ces kuv yuav tsaa kuv txhais teg rau txim nyaav rua cov Iziv hab yuav coj kuv tsaav tuabneeg Yixalayees tawm huv tebchaws Iziv moog.5Thaus kuv tsaa kuv txais teg lug tawmtsaam cov Iziv hab coj kuv tsaav tuabneeg tawm huv puab lub tebchaw moog, puab txhaj yuav paub has tas, kuv yog tug Tswv tag."6Mauxes hab Aloos obtug ua lawv le kws tug Tswv has.7Thaus obtug moog cuag Falaus, Mauxes noobnyoog muaj yim caum xyoo, Aloos noobnyoog muaj yim caum peb xyoos.


  Aloos tug Paas Nreg


  8Tug Tswv has rua Mauxes hab Aloos obtug tas,9"Yog Falaus has kuas meb ua txujci rua nwg saib, koj ca le has kuas Aloos muab nwg tug paas nreg pov rhees rua ntawm Falaus xubndlag, ces tug paas ntawd yuav txa ua ib tug naab.10Mauxes hab Aloos moog cuag Falaus hab ua lawv le tej kws tug Tswv has. Aloos muab nwg tug paas nreg pov nhees rua ntawm Falaus hab nwg cov numtswv xubndlag, tug paas ntawd txawm txa ua ib tug naab.11Falaus hu nwg cov tuabneeg txawj ntse hab cov tuabneeg txawj yeegsiv tuaj hab puab ua tau tej txujci ib yaam le Mauxes obtug ua.12Puab muab puab tej paas pov rua huv aav, tej paas ntawd txawm txa ua naab taag le hab, tabsis Aloos tug paas nreg muab puab tej paas nreg nqog taag huv tuabsi lawm.13Txawm yog le ntawd los Falaus tseem muaj lub sab tawv, tsi ntseeg Mauxes hab Aloos obtug tej lug lawv le tug Tswv tau has tseg lawm.


  Dlej Txa Ua Ntshaav


  14Ces tug Tswv has rua Mauxes tas, "Falaus lub sab tawv heev, nwg tsi kaam tso cov Yixalayees tawm moog.15Yog le ntawd, thaus sawv ntxuv koj ca le moog cuag Falaus thaus nwg moog nraag tug dlej Niles. Koj nqaa tug paas nreg kws txa tau ua naab, hab moog tog nwg nraag ntug dlej.16Koj has rua Falaus has tas, "Tug Tswv kws yog cov Henplais tug Vaajtswv khaiv kuv tuaj has kuas koj ca le tso nwg tsaav tuabneeg tawm moog, puab txhaj tau moog pehawm nwg tom taj suabpuam." Tabsis koj tseem tsi noog Vaajtswv lug le hab.17Falaus, nwgnuav tug Tswv has tas, koj yuav paub nwg yog tug Tswv lug ntawm tej txujci kws nwg yuav ua nuav. Koj saib, kuv yuav muab tug paas nreg nuav nplawm tug dlej Niles nuav, mas tug dlej nuav yuav txa ua ntshaav taagnrho.18Ntseg yuav tuag taag, hab dlej yuav tsw lwj ntxag, ua rua cov Iziv yuav haus tsi taug tej dlej ntawd.


  19Tug Tswv has rua Mauxes has tas, "Koj kuas Aloos muab nwg tug paas nreg tsaa rua txhua tug dlej, tej kwj dleg, hab tej paag dlej huv tebchaws Iziv. Tej dlej ntawd yuav txa ua ntshaav, hab yuav muaj ntshaav thoob plawg lub tebchaws, txawm yog huv tej thoob ntoo hab tej hub pobzeb los yuav muaj ntshaav taag huv tuabsi."


  20Ces Mauxes hab Aloos txawm ua lawv le tug Tswv has. Aloos muab nwg tug paas nreg nplawm tug dlej Niles taabmeeg Falaus hab nwg cov numtswv, ces tej dlej txawm txa ua ntshaav taag huv tuabsi lawm.21Tej ntseg hv dlej tuag taag tsw lwj ntxag ua rua cov Iziv haus tsi taug. Hab ua rua muaj ntshaav thoob plawg tebchaws Iziv.22Cov Izic kws txawj yeegsiv, puab ua tau ib yaam le ntawd hab, Falaus txhaj tseem muaj lub sab tawv le qub. Nwg tsi noog Mauxes hab Aloos tej lug lawv le tug Tswv tau has tseg lawm.23Falaus rov qaab moog tsev, nwg tsi quavntsej zaajnuav le.24Cov Iziv moog khawb qhov dlej lawv tug ntug dlej Niles, rua qhov puab haus tsi taug tug dlej Niles.


  25Xyaa nub kws tug Tswv muab dlej hloov ua ntshaav dlhau lawm.


  


  Tsiv Dim 8


  Qaav


  1Tug Tswv has rua Mauxes has tas, "Ca le moog cuag Falaus hab has rua nwg tas, 'Koj ca le tso kuv tsaav tuabneeg moog, puab yuav moog pehawm kuv.2Yog koj tseem tsi tso puab moog hab, kuv yuav rau txim rua koj lub tebchaws kws yog tso qaav lug nyob puv nkaus koj lub tebchaws.3Qaav yuav nyob pub nkaus huv tug dlej Niles, tej qaav ntawd yuav tawm huv tug dlej Niles lug nyob hub koj tsev, huv koj chaav pw, sau koj lub txaaj, huv koj cov numtswv hab koj cov pejxeem tsev, huv koj lub qhovcub hab koj tej lawjkaub ua noj ua haus.4Tej qaav ntawd yuav dlha lug nce koj, koj cov pejxeem ha koj cov numtsev huv tuabsi.'"


  5Tug Tswv has rua Mauxes has tas, "Koj kuas Aloos muab nwg tug paas nreg tsaa rua tej dlej, tej kwj dleg, hab tej paag dlej, ua kuas qaav tawm tuaj nyob thoob plawg tebchaws Iziv."6Yog le ntawd, Aloos txhaj muab nwg tug paas tsaa rua tej dlej, ces qaav txawm tawm tuaj puv nkaus tebchaws Iziv.7Tabsis cov Iziv kaws txawj yeegsiv, kuj ua yeegsiv kuas qaav tawm tuaj puv nkaus lub tebchaws Iziv hab.


  8Falaus hu Mauxes hab Aloos obtug moog cuag nwg, nwg has rua obtug tas, "Meb ca le thov kuas tug Tswv tshem tej qaav nuav taum moog, kuv yuav tso mej cov tuabneeg coj tsaj moog fij rua tug Tswv."


  9Mauxes has rua Falaus has tas, "Kuv zoo sab thov Vaajtswv paab koj, Saib koj muab lub sijhawm twg rua kuv thov Vaajtswv rua koj, koj cov numtswv hab koj cov pejxeem kuas tej qaav ntawd tsiv tawm ntawm mej moog, tsuas pub muaj nyob huv tug dlej Niles xwb."


  10Falaus teb has tas, "Pigkig koj maam le thov Vaajtswv rua kuv."


  Mauxes teb has tas, "Kuv yuav ua lawv le koj thov, mas koj txhaj yuav paub has tas, tsi muaj lwm tug vaajtswv zoo npaum le tug Tswv kws yog peb tug Vaajtswv nuav lawm.11Tej qaav ntawd yuav tsiv tawm ntawm koj, koj cov numtswv hab koj cov pejxeem moog, tsuas pub muaj nyob huv tug dlej Niles xwb."12Mauxes hab Aloos tawm huv Falaus tsev moog, hab Mauxes thov tug Tswv kuas tshem tej qaav kws tso lug tsimtxom Falaus ntawd moog kuas taag.13Tug Tswv ua lawv le Mauxes thov, tej qaav kws nyob huv tej tsev, ntawm tej tshaavpuam hab tom tej teb puavleej tuag taag huv huv tuabsi lawm.14Cov Iziv khaws tej qaav tuag ntawd lug tso ua tej pawg tsw lwj ntxag thoob lub tebchaws.15Thaus Falaus pum tej qaav ntawd tuag taag lawm, nwg rov muaj lub sab tawv ib yaam le qub, lawv le tug Tswv tau has lawm, Falaus yeej tsi noog Mauxes hab Aloos obtug tej lug le.


  Yoov Qab


  16Tug Tswv has rua Mauxes has tas, "Koj ca le has kuas Aloos muab nwg tug paas nreg nplawm aav, tej moov aav kus nyob thoob plawg huv lub tebchaws Iziv nuav yuav txa ua yoov qab taag."17Yog le ntawd, Aloos muab nwg tug paas nreg nplawm aav, tej moov aav thoob plawg lub tebchaws Iziv txawm txa ua yoov qab ntsauv tuabneeg hab tej tsaj.18Cov Iziv kws txawj yeegsiv, puab ua taag zug kuas muaj yoov qab, tabsis puab ua tsi tau le. Yoov qab yaa lug puv nkaus txhua qhov chaw,19hab cov tuabneeg kws txawj khawvkoob has rua Falaus has tas, "Vaajtswv yog tug kws ua tej xwm nuav tag!" Tabsis Falaus tseem muaj lub sab tawv heev, nwg tsi noog Mauxes hab Aloos obtug lug lawv le tug Tswv tau has tseg lawm.


  Yoov


  20Tug Tswv has rua Mauxes has tas, "Pigkig sawv ntxuv koj ca le moog cuag Falaus, thaus kws nwg taabtom moog nraag haav dlej, hab koj qha tug Tswv tej lug rua nwg has tas, 'Koj ca le tso kuv tsaav tuabneeg moog, pab txhaj tau moog pehawm kuv.21Kuv ceebtoom rua koj has tas, yog koj tsi kaam, kuv yuav rau txim rua koj kws yog tso yoov lug tsaws koj, koj cov numtswv, hab koj cov pejxeem. Cov Iziv tej tsev los yuav muaj yoov puv nkaus, hab yuav yaa lug tsaws puv nkaus sau npoo aav.22Tabsis kuv yuav tseg cheebtsaam Nkausees, thaaj chaw kws kuv tsaav tuabneeg nyob, yuav tsi pub kuas muaj yoov hlo le. Kuv yuav ua le nuav koj txhaj paub has tas, kuv yog tug Tswv kws ua tej nuav nyob huv lub tebchaws nuav.


  23Kuv yuav ua ib yaam lug cais kuv tsaav tuabneeg hab koj tsaav tuabneeg. Pigkig yuav muaj yaam txujci nuav tshwmsim lug.'"24Tug Tswv tso yoov yaa poog ntwg lug tsaws puv nkaus rua huv Falaus lub loog hab huv nwg cov numtswv tej tsev. Cov yoov nuav ua rua cov pejxeem thoob plawg lub tebchaws Iziv tau kev ntxhuv sab heev.


  25Falaus txhaj khaiv tuabneeg moog hu Mauxes hab Aloos obtug tuaj cuag nwg, hab nwg has rua obtug tas, "Mej ca le moog muab khoom nlawv fij rua mej tug Vaajtswv nyob huv lub tebchaws nuav."


  26Mauxes teb has tas, "Ua le ntawd tsi yog cai, rua qhov tej tsaj kws peb tua fij rua tug Tswv kws yog peb tug Vaajtswv, yog ib yaam kws qas heev rua cov Iziv. Yog peb muab tej tsaj kws cov Iziv tsi nyam lug tua ua khoom fij nyob qhov twg, thaus puab pum peb puab yav muab pobzeb ntaus kuas peb tuag.27Yog le ntawd, peb yuavtsum moog peb nub ke rua tom taj suabpuam, peb maam tua tsaj fij rua tug Tswv kws yog peb tug Vaajtswv, lawv le nwg tau has rua peb lawm."


  28Falaus has tas, "Yog mej moog tsidleb, kuv yuav tso mej moog tua tsaj hlawv fij rua tug Tswv kws yog mej tug Vaajtswv tom taj suabpuam. Mej thov Vaajtswv paab kuv hab."


  29Mauxes teb has tas, "Thaus kuv rov moog, kuv yuav thov tug Tswv kuas pigkig nwg tshem cov yoov nuav tawm ntawm koj, koj cov numtswv hab koj cov pejxeem moog kuas taag. Tabsis koj tsi xob dlaag peb ntxiv lawm, hab pheej txwv tsi pub cov Yixalayees moog tua tsaj fij rua tug Tswv."


  30Mauxes tawm ntawm Falaus lub tsev lug hab thov tug Tswv,31hab tug Tswv ua lawv le Mauxes tej lug thov. Tej yoov yaa tawm ntawm Falaus, ntawm nwg cov numtswv hab ntawm nwg cov pejxeem moog taag tsi tshuav ib tug seem nyob qhovtwg le lawm.32Tabsis zag nuav los Falaus tseem muaj lub sab tawv ib yaam le qub, nwg yeej tsi kaam tso cov Yixalayees moog le.


  


  Tsiv Dim 9


  Tsaj Txhu Tuag


  1Tug Tswv has rua Mauxes has tas, "Koj ca le moog cuag Falaus hab has rua nwg has tas, tug Tswv kws yog cov Henplais tug Vaajtswv has tas, 'Koj ca le tsokuv tsaav tuabneeg moog, puab txhaj tau moog pehawm kuv.2Yog koj tseem tsi pub puab moog,3kuv yuav tau txim rua koj kws yog tso mob aws lug rua mej tej tsaj kws yog mej tej neeg, tej neeg luav, tej ntxhuav, tej nyuj, tej yaaj hab tej tshis.4Kuv yuav ua kuas cov Iziv tej tsaj txhu tuag taag, tabsis kuv yuav tsi pub cov Yixalayees tej tsaj ib tug tuag le.5Kuv yog tug Tswv, kuv tub teem sijhawm ca lawm, pigkig kuv yuav ua tej txujci nuav.'"


  6Nub tom qaab, tug Tswv txawm ua lawv le nwg tau has ntawd, ces cov Iziv tej tsaj tuag taag huv tuabsi, tabsis cov Yixalayees tej tsaj tsi tuag ib tug le.7Falaus tso tuabneeg moog tshuaj saib tej xwm ntawd, puab pum has tas, cov Yixalayees tej tsaj tsi tuag ib tug le. Tabsis Falaus tseem muab lub sab tawv tsi tso cov Yixalayees moog le.


  Mob Rwj


  8Tug Tswv has rua Mauxes hab Aloos obtug tas, "Meb ca le tsuab ob peb taus tshauv huv qhovcub muab rua Mauxes w rua sau nruab ntug taabmeeg Falaus.9Cov mmov tshauv ntawd yuav yaa ri nab moog thoob plawg lub tebchaws Iziv, hab tej moov tshauv ntawd yaa moog txug thaaj tsaam twg, cov tuabneeg hab tej tsaj kws nyob thaaj tsaam ntawd yuav mob rwj ua paug thoob plawg ibce."10Yog le ntawd, obtug txhaj moog tsuab ib leeg ib taus tshauv,ob tug lug sawv ze ntawd Falaus xubndlag, Mauxes muab cov tshauv ntawd w rua sau nruab ntug, cov tshauv ntawd txawm ua rua tuabneeg hab tej tsaj mob rwj thoob plawg ibce.11Cov tuabneeg kws txawj ua yeegsiv, puab tsi muaj peevxwm lug cuag Mauxes, rua qhov puab mob rwj thoob plawg ibce ib yaam le cov Iziv hab.12Tabsis tug Tswv ua rua Falaus muaj lub sab tawv, lawv le kws tug Tswv tau has tseg lawm, Falaus txhaj tsi noog Mauxes hab Aloos obtug tej lug.


  Lawg


  13Tug Tswv has rua Mauxes has tas, "Pigkig koj ca le sawv ntxuv moog cuag Falaus hab has rua nwg tas, tug Tswv kws yog cov Henplais tug Vaajtswv has tas, 'Ca le tso kuv tsaav tuabneeg moog, puab yuav moog pehawm kuv.14Zag nuav tsi yog kuv yuav rau txim rua koj cov numtswv hab koj cov pejxeem xwb, tabsis kuv yuav rau txim rua koj ntaag, koj txhaj yuav paub has tas, nyob huv nplajteb nuav yeej tsi muaj ib tug kws yuav muaj fwjchim luj npaum le kuv.15Yog kuv tsaa teg lug tawmtsaam koj hab tso kaab mob lug rua koj cov pejxeem, ces mej yeej yuav tuag taag huv tuabsi.16Tabsis kuv tsi pub koj tuag, rua qhov kuv xaav kuas koj pum kuv lub fwjchim, kuv lub koobmeej txhaj yuav nrov nchaa moo lug moog thoob plawg lub nplajteb.17Nwgnuav koj tseem muaj lub sab tawv hab tsi kaam tso kuv tsaav tuabneeg moog.18Pigkig lub sijhawm nuav kuv yuav tso lawg lug hlub heev, txij thaus muaj lub tebchaws Iziv nuav lug, yeej tsi tau muaj dlua ib zag lawg lug hlub npaum le zag nuav.19Koj yuavtsum kuas suavdlawg muab tej tsaj txhu lawv lug rua huv nkuaj hab muab txhua yaam kws koj muaj coj lug tso rua huv tsev, rua qhov lawg yuav lug ntaus cov tuabneeg hab tej tsaj kws nyob ntawm tej tshaav puam kuas tuag taag huv tuabsi."20Falaus cov numtswv qee leej ntshai heev vim tej lug kws tug Tswv has ntawd, puab txhaj coj puab cov qhev lug tsev hab caab puab tej tsaj lug rua huv nkuaj.21Tabsis cov tuabneeg kws tsi quav ntsej Vaajtswv tej lug, puab tso puab cov qhev hab tej tsaj nwg nyob nwg rua huv tej teb.


  22Ces tug Tswv has rua Mauxes has tas, "Koj ca le tsaa koj txhais teg rua sau ntuj, lawg yuav poob lug thoob plawg lub tebchaws Iziv, lawg yuav ntaws tuabneeg, ntaus tej tsaj txhu hab tej qoobloo kws nyob huv tej teb kuas puamtsuaj taag."23Mauxes txawm muab nwg tug paas nreg taw rua sau ntuj, tug Tswv ua xub nroo hab tsaglig xub laim lug ti nkaus rua huv aav. Tug Tswv tso24lawg lug hlub heev nchuav nthwv ib tog tuaj hab xub laim lab pis vog, cua dlaaj cua dlub ntsawj nrov nroo ntwg ib tog tuaj. Txij thaus muaj lub tebchaws Iziv lug, cov Iziv yeej tsi tau pum muaj dlua ib zag le nuav.25Tej tuabneeg, tej tsaj txhu hab txhua yaam kws nyob tom tej taj nraag thoob plawg lub tebchaws Iziv, raug lawg ntaws puamtsuaj taag. Lawg tseem ntaus tej qoobloo kws cog rua huv tej teb hab txhua tsob ntoo ntsoog taag huv tuabsi.26Tsuas tshuav cheebtsaam Nkausees kws cov Yixalayees nyob txhaj tsi muaj lawg poob lug raug xwb.


  27Falaus khaiv tuabneeg moog hu Mauxes hab Aloos obtug tuaj cuag nwg, nwg has rua obtug tas, "Zag nuav kuv ua txhum lawm; tug Tswv yeej ua yog lawm, kuv hab kuv cov pejxeem puavleej ua txhum.28Thov tug Tswv lauj! Peb tiv tsi taug tej suab xub nroo hab tej lawg nuav lawm! Kuv thov coglug tso mej moog, tsi pub mej nyob huv nuav ntxiv lawm."


  29Mauxes teb Falaus has tas, "Thaus kuv tawm huv lub nroog nuav moog, kuv yuav tsaa teg thov tug Tswv.Xub yuav tsi nroo, hab lawg yuav tsi lug ntxiv lawm, koj txhaj yuav paub has tas lub nplajteb nuav yog tug Tswv tug.30Tabsis kuv tub paub lawm has tas, koj hab koj cov numtswv yuav tsi ntshai tug Tswv kws yog Vaajtswv."


  31Tej maaj hab nplej raug puamtsuaj taag, rua qhov lub caij ntawd nplej taabtom sav, hab maaj taabtom tawg paaj.32Tabsis tej mog tsi raug puamtsuaj, rua qhov tseem tuaj tsi tau nto npoo aav.


  33Mauxes tawm huv Falaus lub loog moog, nwg moog rua nrau ntug nroog, nwg tsaa teg thov tug Tswv. Xub txawm ntsag, lawg hab naag txawm tu.34Thaus Falaus pum has tas, xub tsi nroo, lawg hab naag tsi lug lawm, nwg rov ua txhum dlua. Nwg hab nwg cov numtswv rov muaj lub sab tawv le qub,35hab ua lawv le kws Vaajtswv tau has rua Mauxes lawm, mas Falaus yeej tsi kaam tso cov Yixalayees moog le.


  


  Tsiv Dim 10


  Kooj


  1Ves tug Tswv has rua Mauxes has tas, "Koj ca le moog cuag Falaus. Kuv ua rua Falaus hab nwg cov numtswv kuas muaj lub sab tawv, kuv txhaj tau ua kuv tej txujci tseemceeb rua puab pum2hab mej txhaj yuav tau pav rua mej tej xeebntxwv noog has tas, thaus kuv ua kuv tej txujci ntawd, cov Iziv poob ntsejmuag luj kawg nkaus. Mej txhaj yauv paub has tas, kuv yog tug Tswv."


  3Mauxes hab Aloos moog cuag Falaus hab has rua nwg tas, "Tug Tswv kws yog cov Henplais tug Vaajtswv has tas, 'Koj yuav tawv moog txug thaus twg koj maam le fwm kuv? Ca le tso kuv tsaav tuabneeg moog, puab yuav moog pehawm kuv.4Yog koj tseem tawv tsi kaam tso kuv tsaav tuabneeg moog, mas pigkig kuv yuav tso kooj lug puv nkaus koj lub tebchaws.5Cov kooj ntawd yuav coob heev plooj nkaus sau npoo aav. Cov kooj ntawd yuav noj txhua yaam kws lawg ntaws tuag tsi taag hab noj tej ntoo kuas taag huv tuabsi.6Cov kooj ntawd yuav yaa lug puv nkaus huv koj lub loog hab huv koj cov numtswv hab koj cov pejxeem tej tsev. Cov kooj ntawd yuav ua phem tshaaj plawg tej kws koj cov yawmkoob ibtxwm pum lug lawm.'" Ces Mauxes txawm tawm lug lawm.


  7Falaus cov numtswv has rua Falaus has tas, "Koj tseem yuava ca tug tuabneeg nuav ua rua peb raug kev txomnyem moog txug thaus twg? Ca le tso cov Yixalayees nuav moog, puab txhaj tau moog pe tug Tswv kws yog puab tug Vaajtswv. Koj tsi pum lub tebchaws Iziv tub puamtsuaj taag lawm los?"


  8Falaus khaiv tuabneeg moog hu Mauxes hab Aloos obtug tuaj cuag nwg, nwg has rua obtug tas, "Ca le moog pehawm tug Tswv kws yog mej tug Vaajtswv kws yog mej tug Vaajtswv. Tabsis cov twg yuav moog?


  9Mauxes teb has tas, "Peb suavdlawg yuav moog taagnrho, moog kuas taag peb tej mivnyuas hab tej laug huv tuabsi. Peb yuav coj peb cov tub cov ntxhais, tej yaaj tej tshis hab tej nyuj moog huv tuabsi, rua qhov peb yuav moog ua ib rooj mov noj qhuas tug Tswv."10Falaus teb has tas, "Kuv coglug rua tug Tswv has tas kuv yuav tsi pub mej coj mej tej quaspuj mivnyuas moog! Kuv paub has tas, mej taabtom tuavhuv yuav ua phem.11Tsi tau, tsi pub moog! Yog has tas mej xaav moog tag, tsuas pub cov txivneej moog xwb." Ces Falaus txawm ntab Mauxes hab Aloos obtug tawm huv nwg lub loog moog lawm.


  12Tug Tswv has rua Mauxes has tas, "Koj ca le tsaa teg rua lub tebchaws Iziv, kuas kooj lug rua huv tebchaws Iziv nuav. Kooj yuav lug noj txhua tsaav txhua yaam qoobloo hab noj tej kws lawg ntaus puamtsuaj tsi taag."13Mauxes txawm muab nwg tug paas nreg tsaa rua lub tebchaws Iziv, tug Tswv tso cua ntsawj saab nubtuaj tuaj, nub ntawd ib nub hab ib mos. Taagkig sawv ntxuv cua txawm ntsawj kooj yaa ua npoj ntwg lug.14Cov kooj ntawd yaa ua tsheej ntshuas lug tsaws puv nkaus lub tebchaws Iziv. Zag nuav kooj txomfaav coob tshaaj plawg dlua le kws txeev pum lug lossis yuav tsi pum ib zag ntxiv le lawm.15Tej kooj ntawd noj tej txiv ntoo hab txhua yaam kws lawg ntaus puamtsuaj tsi taag dlu lug thoob plawg lub tebchaws Iziv tsi seem ib yaam dlaabtsi le.


  16Falaus khaiv tuabneeg ceev heev moog hu Mauxes hab Aloos obtug tuaj hab has rua obtug tas, "Kuv tau ua txhum rua tug Tswv kus yog mej tug Vaajtswv hab ua txhum rua mej lawm.17Nwgnuav thov zaam txim rua kuv ib zag ntxiv hab thov tug Tswv kws yog mej tug Vaajtswv tshem lub txim kws yuav coj kuv moog rua txujkev tuag tawm ntawm kuv moog."18Mauxes txawm tawm huv Falaus lub loog moog thov tug Tswv.19Hab tug Tswv muab cov cua kws ntsawj saab nubtuaj tuaj hloov kuas ntsawj saab nubpoob tuaj, ntsawj tej kooj ntawd kuas moog poob taag rua huv Havtswv Lab. Tsi pub kuas seem ib tug kooj nyob qhov twg le.20Tabsis tug Tswv ua rua Falaus muaj lub sab tawv tsi kaam tso cov Yixalayees moog le hab.


  Kev Tsaus Ntuj


  21Vaajtswv has rua Mauxes has tas, "Koj ca le tsaa koj txhais teg rua sau ntuj, yuav tsaus ntuj nti thoob plawg lub tebchaws Iziv."22Mauxes tsaa teg rua sau ntuj, txawm tsaus ntuj nti thoob plawg lub tebchaws Iziv tau peb nub.23Cov Iziv ib tug saib tsi pum ib tug le, hab lub sijhawm ntawd ua rua cov Iziv tawm tsi tau huv puab tej tsev moog rua qhovtwg, tabsis thaaj tsaam kws cov Yixalayees nyob pum kev kaaj nrig.


  24Falaus khaiv tuabneeg moog hu Mauxes tuaj cuag nwg hab has tas, "Mej ca le moog pehawm tug Tswv; txawm yog mej yuav coj mej cov quaspuj mivnyuas nrug mej moog los tau. Tabsis mej tej yaaj, tej tshis, hab tej nyuj ca nyob ntawm nuav."


  25Mauxes teb has tas, "Yog le ntawd, koj yuavtsum muab tsaj rua peb coj moog tua hlawv fij rua tug Tswv kws yog peb tug Vaajtswv.26Yeej tsi tau le, peb yuavtsum caab peb tej tsaj nrug peb moog kuas taag xwb; tsi pub seem ib tug rua qhov twg le. Peb yuavtsum xaiv tej tsaj zoo tua hlawv fij rua tug Tswv kws yog peb tug Vaajtswv. Nwgnuav peb tseem tsi tau paub yauv muab tug tsaj twg, thaus peb moog txug tod lawm peb maam xaiv, peb txhaj paub muab tug zoo lug tua fij rua nwg."


  27Tug Tswv ua rua Falaus muaj lub sab tawv, nwg txhaj tsi kaam tso cov Yixalayees moog.mus.28Falaus has rua Mauxes has tas, "Koj ca le tsiv tawm moog, tsi xob tuaj tshwm ntsej muag rua kuv pum ib zag ntxiv lawm. Nub twg yog kuv pum koj, mas koj tuag xwb!"


  29Mauxes teb has tas, "Ca ua le koj has los mas!"


  


  Tsiv Dim 11


  Qha Txug Cov Iziv Tej Tub Hlub Yuav Tuag


  1Ces Vaajtswv has rua Mauxes has tas, "Kuv yuav rau txim rua Falaus hab cov Iziv ib zag ntxiv hab. Tom qaab ntawd Falaus yuav tso mej moog. Nwg yuav ntab mej tawm huv nuav moog kuas taag.2Koj ca le moog has rua cov Yixalayees txhua tug has tas, kuas puab moog thov cov tuabneeg zej zog, tej saw nyaj saw kuv."3Tug Tswv ua rua Falaus cov numtswv hab taagnrho cov Iziv suav has tas, Mauxes yog ib tug tuabneeg tseemceeb heev.


  4Mauxes txawm has rua Falaus has tas, "Vaajtswv has le nuav tas, 'Thaus ib taag mo kuv yuav lug saib cov Iziv.5Cov Iziv tej tub hlub yuav tuag taagnrho, suav txij le Falaus tug tub hlub moog txug rua tug puj qhev kws zum zeb tug tub hlub. Tej tsaj txhu thawj tug mivnyuas los yuav tuag taag huv tuabsi hab.6yuav muaj suab quaj suab nyav ntshu nrooj thoob plawg huv lub tebchaw Iziv kws ibtxwm yeej tsi tau muaj dlua lossis yuav tsi muaj ib zag ntxiv le lawm.7Tabsis cov Yixalayees nyob ntsag tu, tub tsi nov ib lub suab dlev tum tej tuabneeg losis puab tej tsaj txhu le. Ces koj txhaj yuav paub has tasm kuv yog tug Tswv kws tau muab ib yaam lug cais cov Iziv hab cov Yixalayees.'"8Mauxes xaus lug has tas, "Taagnrho koj cov numtswv yuavtsum tuaj qhau cev hlo pe kuv hab puab yuav tsaa teg thov kuas kuv coj taagnrho kuv tsaav tuabneeg moog. Tom qaab ntawd kuv maam le tawm moog." Ces Mauxes npautawg heev ua ntsejmuag dlub txig tawm huv Falaus lub loog moog lawm.


  9Tug Tswv has rua Mauxe has tas, "Falaus yuav tsi kaam noog koj lug, kuas kuv txhaj tau ua kuv tej txujci rua huv tebchaws Iziv nuav ntxiv."10Mauzes hab Aloos ua tej txujci tseemceeb nuav taabmeeg Falaus, tabsis tug Tswv ua rua Falaus muaj lub sab tawv, nwg txhaj tsi tso cov Yixalayees tawm huv tebchaws Iziv moog le.


  


  Tsiv Dim 12


  Qha Ua Kevcai Hlaa Dlhau


  1Tug Tswv has rua Mauxes hab Aloos thaus obtug tseem nyob huv lub tebchaws Iziv has tas,2"Lub hlis nuav yog lub ib hli ntuj ntawm lub xyoo rua mej.3Meb ca le has rua cov Yixalayees kuas paub has tas, lub hlis nuav nub xab kaug, kuas ib tug txivtsev twg yuavtsum xaiv ib tug mivnyuas yaaj lossis ib tug mivnyuas tshis npaaj rua nwg tsev tuabneeg.4Yog yim tuabneeg twg tsawg noj tsi taag tug tsaj ntawd, kuas nwg hab yim kws nyob ze nwg koom tua ib tug tsaj, puab yuavtsum ntsuag saib yuav noj taag tug tsaj luaj le caag, hab puab yuavtsum suav puab cov tuabneeg kws noj tug tsaj ntawd huv tuabsi.5Mej muab tug mivnyuas yaaj lossis tug mivnyuas tshis ntawd tua noj, tabsis yuavtsum yog tug kws tsi muaj ib qho phem le; hab yog tug txiv kws muaj noobnyoog ib xyoos xwb.6Ces lub hlis nuav nub kaum plaub thaus tsaus ntuj, taagnrho cov Yixalayees yuavtsum tua cov tsaj ntawd noj.7Kuas puab txhua yim kws tua tsaj noj, muab tej ntshaav tsaj coj lug pleev rua sau hau qhovrooj hab ob tug ncej qhovrooj.8Mo ntawd yuavtsum muab cov nqaj ci noj ntxuag cov ncuav kws tsi xyaw keeb hab noj ntxuag tej zaub ab kuas taag.9Mej yuavtsum tsi xob noj nqaj nyoog lossis muab hau noj, tabsis mej yuavtsum muab ci kheej, tsi xob kaus plaab nyuv hab sab ntsws hlo le.10Mej yuavtsum noj kuas taag tsi xob pub seem ib qho moog txug rua taagkig kaaj ntug le; yog mej noj tsi taag, mej ca le muab hlawv huv tuabsi povtseg.11Mej yuavtsum noj kawg kag kuas taag, rua qhov mej yuav tu nraa sawv kev moog, rau khau hab tuav rawv mej tug paas nreg rua ntawm mej txhais teg. Pluag mo nuav yog mej noj ua Kevcai Hlaa Dlhau fwm kuv kws yog tug Tswv.


  12"Mo ntawd kuv yuav moog thoob plawg huv tebchaws Iziv, tua cov Iziv txhua tug tub hlub hab tej tsaj thawj tug mivnyuas kws yog tug txiv kuas tuag taag huv tuabsi, hab rau txim kuas txhua nrho rua cov Iziv tej vaajtswv.13Tej ntshaav kws mej pleev ntawm qhovrooj yauv ua lub cim, cim mej tej tsev. Thaus kuv pum cov ntshaav ntawd kuv yuav hlaa mej moog hab rau txim rua cov Iziv, kuas mej txhaj tsi raug kev puamtsuaj.14Mej ncu ntsoov muab nub nua ua nub tseemceeb rua mej. Mej yuav ua kevcai ncu txug tej kws tug Tswv tau ua rua mej pum taag lug lawm. Mej ua kevcai le nuav moog ibtxhis le."15Tug Tswv has tas, "Mej yuavtsum noj tej ncuav kws tsi xyaw keeb kuas puv xyaa nub.Thawj nub, mej yuavtsum muab tej keeb kws nyob huv tsev povtseg huv tuabsi, yog xyaa nub ntawd leejtwg tseem noj ncuav xyaw keeb, mej tsi xob suav has tas tug ntawd yog kuv tsaav tuabneeg lawm.16Thawj nub hab nub xyaa mej yuavtsum kuas suavdlawg tuaj sis sau ua ke suav ua nub dlawbhuv. Tsi pub mej ua ib yaam num dlaabtsi rua ob nub ntawd, tsuas pub mej ua pluag noj pluag haus xwb.17Mej yuavtsum muab nub kws mej ua kevcai noj ncuav tsi xyaw keeb nuav teem ua nub kws tseemceeb, rua qhov nub nuav yog nub kws kuv coj mej txhua xeem tawm huv tebchaws Iziv moog. Txhua xyoo rov txug nub nua, mej hab mej cov xeebntxwv yuavtsum ncu ntsoov ua txuj kevcai nuav.18Lub ib hlis ntuj, suav txij le mo kaum plaub moog txug mo neeg nkaum ib, mej yuavtsum noj ncuav tsi xyaw keeb.19Xyaa nub ntawd tsi pub muaj ib qho keeb nyob huv mej tej tsev hlo le. Txawm yog tsaav tuabneeg Yixalayees lossis lwm tsaav tuabneeg los xij, yog leejtwg tseem noj ncuav xyaw keeb, mej tsi xob suav has tas, tug ntawd yog kuv tsaav tuabneeg lawm.20Txawm yog mej nyob qhov tug los xij. Mej tsi xob moj tej ncuav kws xyaw keeb le, mej yuavtsum noj tej ncuav kws tsi xyaw keeb xwb."


  Ua Kevcai Nlaa Dlhaa Thawj Zag


  21Mauxes hu cov Yixalayees cov thawjcoj tuaj ua ke hab has rua puab tas, "Mej txhua tug nyag ca le moog xaiv nyag ib tug mivnyuas yaaj lossis mivnyuas tshis lug rua mej tej tsev tuabneeg tua noj ua Kevcai Hlaa Dlhau.22Mej muab ib re nplooj hixauv moog raus rua huv lub phab kws rau cov ntshaav tsaj, hab coj cov ntshaav ntawd moog pleev rua ob tug ncej qhovrooj hab sau hau qhovrooj. Mo ntawd tsi pub mej ib tug twg tawm rua nrau zoov moog txug taagkig kaaj ntug.23Thaus tug Tswv lug tua cov Iziv, nwg yuav pum tej ntshaav kws mej pleev rua sau hau qhovrooj hab ob tug ncej qhovrooj, nwg yuav tsi pub tug timtswv kws yog Txujkev Tuag nkaag lug rua huv mej tej tsev tua mej povtseg.24Mej hab mej cov tubki yuavtsum fwm txuj kevcai nuav moog ibtxhis tsi kawg le.25Thaus mej moog txug huv lub tebchaws kws tug Tswv coglug muab pub rua mej, mej yuavtsum ncu ntsoov ua txuj kevcai nuav.26Thaus mej cov mivnyuas nug mej has tas, 'Tej kevcai nuav lub ntsab yog le caag?'27Mej yuavtsum pav qha rua puab has tas, 'Yog txuj Kevcai Hlaa Dlhau kws peb ua tug Tswv tsaug, rua qhov tug Tswv hlaa dlhau peb cov Yixalayees tej vaajtse moog tua cov Iziv, nwg tua cov Iziv tabsis nwg tseg peb ca.'"


  Ib tsoom pejxeem Yixalayees txawm txhus caug ndlua rua huv aav hab pehawm Vaajtswv.28Ces puab txawm rov qaab lug tsev hab ua le tug Tswv tau saamfwm rua Mauxes hab Aloos obtug lawm.


  Cov Iziv Tej Tub Hlub Tuag


  29Thaus ib taag mo tug Tswv lug tua cov Iziv cov tub hlub tuag taagnrho, suav txij le Falaus tug tub hlub, tug kws yuav lug nyob sau lub zwmtxwv lug txug rua cov tuabneeg raug txim kws nyob huv qhov tsaus ntuj cov tub hlub; hab taagnrho tej tsaj txhu thawj tug mivnyuas kws yog tug txiv puavleej raug tau tuag taag huv tuabsi.30Mo ntawd Falaus, nwg cov numtswv hab taagnrho cov Iziv sawv lug quaj nyav ntshu nrooj, rua qhov puab tej tub hlub tuga taag huv tuabsi lawm.31Mo ntawd Falaus khaiv tuabneeg moog hu Mauxes hab Aloos tuaj cuag nwg, nwg has tua obtug tas, "Meb hab cov Yixalayees ca le tsiv tawm huv peb lub tebchaws nuav moog pe tug Tswv lawv le mej thov kuv.32Mej ca le caab mej tej yaaj, tej tshis hab tej nyuj moog kuas taag. Meb thov Vaajtswv foom koob moov rua kuv hab."


  33Cov Iziv txhib ceev nrooj kuas cov Yixalayees ca le tsiv tawm huv puab lub tebchaws hab has tas, "Yog mej tsi tawm mas peb yuav tuag taag le lauj!"34Cov Yixalayees txhaj le muab tej moov nplej tsi xyaw keeb kws puab tub muab ntse tau lawm qhwv rua huv tej khaub dluag hab kwv sau xubpwg moog.35Puab ua txhua yaam lawv le Mauxes tub has rua puab lawm, puab thov cov Iziv tej nyaj, tej kub hab tej tsoog tsho nqaa moog huv tuabsi.36Tug Tswv ua rua cov Iziv fwm cov Yixalayees heev, puab txhaj muab puab tej nyaj tej kub rua cov Yixalayees lawv le cov Yixalayees thov. Yog le ntawd, cov Yixalayees txhaj sau cov Iziv tej nyaj txag coj nrug puab moog.


  Cov Yixalayees Tawm Huv Tebchaws Iziv


  37Cov Yixalayees tawm huv lub nroog Lamexes moog rua nraag lub nroog Xukaus. Cov txivneej muaj kwvyees le rau pua txheeb leej, tsi xaam cov quaspuj hab cov mivnyuas.38Muag lwm tsaav tuabneeg coob heev nrug puab moog hab, puab caab yaaj , caab tshis hab caab nyuj coob ua npoj ntwg nrug puab moog.39Puab muab tej moov nplej tsi xyaw keeb kws puab tub mub ntse tau huv tebchaws Iziv lawm coj lug cub ua ncuav noj, rua qhov cov Iziv ntab puab tsiv tawm sai heev, puab npaaj tsi yeej tej ncuav kws xyaw keeb hab tej khoom noj le.


  40Cov Yixalayees nyob huv lub tebchaws Iziv tau plaub puas peb caus xyoo.41Thaus txug nub kws txwm nkaus plaub puas peb caug xyoo, txhua xeem kws yog tug Tswv tsaav tuabneeg txawm tawm huv tebchaws Iziv moog.42Thaus ib taag mo tug Tswv coj cov Yixalayees tawm huv tebchaws Iziv moog. Cov Yixalayees txhaj muab mo ntawd lug zuv mo, hab ua kevcai ncu txug tug Tswv ib tam dlhau rua ib tam.


  Kevcai Hlaa Dlhau


  43Tug Tswv has rua Mauxes hab Aloos obtug tas, "Ntawm nuav yog ua Kevcai Hlaa Dlhau: Tsi pub cov tuabneeg txwv tebchaws noj rooj mov ua Kevcai Hlaa Dlhau nuav,44tabsis txhua tug tubqhe kws mej yuav lug, yog mej tub muab ua kevcai txav tawv lawm, tug ntawd noj tau.45Tabsis tug tuaj ua qhua lossis tug tuaj nrhav zug kws lug su huv mej tsev, mej tsi xob pub nrug mej noj.46Pluag mo nuav nyag yuavtsum noj huv nyag tsev xwb, tsi xob nqaa tej nqaj tawm moog noj nrau zoov. Hab mej tsi xob muab tug tsaj ntawd tej pobtxhaa luv le.47Cov Yixalayees txhua tug yuavtsum tuaj koom ua txuj kevcai nuav,48tabsis tsi pub cov txivneej kws tsi tau ua kevcai txav tawv noj rooj mov nuav le. Yog cov tuabneeg txawv tebchaws kws nrug mej nyob tug twg xaav nrug mej koom ua Kevcai Hlaa Dlhau ua tug Tswv tsaug, mej yuavtsum xub muab nwg tsev tuabneeg txhua tug txivneej ua kevcai txav tawv tsaiv, mej maam le pub nwg nrug mej noj. Nwg yuavtsum ua kevcai txav tawv ib yaam le tug kws yug huv tsev tuabneeg Yixalayees.49Cov Yixalayees hab cov tuabneeg txawv tebchaws kws lug nrug mej nyob, suavdlawg yuavtsum coj txuj kevcai nuav."50Cov Yixalayees txhua tug puavleej ualawv le tej lug kws tug Tswv has rua Mauxes hab Aloos obtug.51Nub ntawd yog nub kws tug Tswv coj cov Yixalayees txhua xeem tawm huv tebchaws Iziv moog.


  


  Tsiv Dim 13


  Fij Cov Tub Hlub rua Vaajtswv


  1Tug Tswv has rua Mauxes has tas,2"Mej yuavtsum muab mej cov Yixalayees yej tub hlub fij rua kuv moog ibtxhis, hab mej yuavtsum muab tej tsaj thawj tug mivnyuas kws yog tug txiv fij rua kuv ua kuv tug."


  Ua Kevcai Noj Ncuav Xyaw Keeb


  3Mauxes has rua cov Yixalayees tas, "Mej yuavtsum nru ntsoov nub ntawd, rua qhov nub ntawd tug Tswv kws muaj fujchim luj kawg nkaus tau coj mej tawm huv tebchaws Iziv qhov chaw kws mej ua luas qhev lug. Nub ntawd mej tsi xob noj tej ncuav kws xyaw keeb hlo le.4Nub ntawd yog lub ib hlis ntuj kws yog lub h li Anpis kws mej tsiv tawm huv tebchaws Iziv lug.5Tug Tswv tau coglug tseg rua mej cov yawmkoob has tas nwg yuav muab cov Kana-aas, cov Hitis, cov Amoos, cov Hivis hab cov Yenpus lub tebchaws rua mej nyob. Thaus Vaajtswv coj mej moog txug rua huv lub tebchaws vaammeej kws aav rog hab zoo qoob, txhua xyoo thaus lub ib hlus ntuj mej yuavtsum ua kevcai moj ncuav tsi xyaw keeb le nuav.6Xyaa nub ntawd mej yuavtsum noj cov ncuav tsi xyaw keeb nkaus xwb, mas nub xyaa mej yuavtsum ua rooj mov noj ua tug Tswv tsaug.7Mej yuavtsum noj ncuav tsi xyaw keeb kuas txwm nkaus xyaa nub; tsi pub kuas muaj keeb lossis ncuav xyaw keeb nyob nuv mej lub tebchaws le.8Nub kws pib ua kevcai ntawd, koj yuavtsum qha txhua yaam rua koj cov mivnyuas has tas, Kuv ua le nuav, rua qhov tug Tswv tau ua rua kuv thaus kuv tsiv tawm huv tebchaws Iziv lug. 9Txuj kevcai nuav yuav ua rua mej ncu ntsoov kawm hab ncu tug Tswv tej lug, ib yaam le tej kws mej coj rawv sau mej hauvplaj, ua rua mej ncu ntsoov tug Tswv tej lug, rua qhov tug Tswv, tug kws muaj fwjchim tau coj mej tawm nraag tebchaws Iziv lug.10Mej yuavtsum ua txuj kevcai nuav rua txhua xyoo thaus txug lub caij nuav, tsi xob tso tseg le.


  Tug Tub Hlub hab Thawj tug Tsaj Kws Yog tug Txiv


  11"Tug Tswv yuav coj mej moog nyob huv cov Kana-aas lub tebchaws kws nwg tub coglug rua mej hab mej cov yawmkoob lawm. Thaus nwg muab lub tebchaws ntawd pub rua mej,12 mej yuavtsum muab mej tej tub hlub fij rua tug Tswv. Mej tej tsaj thawj tug mivnyuas txiv puavleej yog tug Tswv tug,13tabsis txhua tug mivnyuas txiv neeg luav mej yuavtsum coj ib tug mivnyuas yaaj moog hloov chaw txhwv ntawm tug Tswv rov qaab. Yog mej tsi xaav txhwv tug mivnyuas neeg luav rov qaab, mej ca le muab luv cejdlaab kuas tuag. Mej yuavtsum txhwv mej cov tub hlub txhua tug rov qaab huv tuabsi hab.14Lwm nub, thaus koj tug tub nug koj has tas, 'Ua le nuav lub ntsab yog le caag?' Koj qha rua nwg has tas, 'Tug Tswv tau siv nwg lub fwjchim kws luj kawg nkaus coj peb tawm nraag tebchaws Iziv qhov chaw kws peb ua luas qhev lug.15Thaus Falaus muaj lub sab tawv tsi kaam tso peb tawm, tug Tswv txhaj le tua cov Iziv cov tub hlub huv lub tebchaws ntawd hab tej tsaj thawj tug mivnyuas kws yog tug txiv tuag taag huv tuabsi. Vim le nuav, peb txhaj le muab peb tej tsaj thawj tug mivnyuas kws yog tug txiv tua fij rua tug Tswv, hab txhwv peb tej tub hlub rov qaab.'16Txuj kevcai muav, yog ua ib qhov rua mej ncu ntsoov rua nruab sab ib yaam le tej kws peb coj ntawm peb txhais teg lossis sau peb hauvplaj, ua rua peb ncu ntsoov nub kws tug Tswv kws muaj fwjchim luj kawg nkaus tau coj peb tawm nraag tebchaws Iziv lug."


  Tauv Fuab hab tug Nplaim Suavtawg


  17Thaus Falaus tso cov Yixalayees moog lawm, Vaajtswv tsi coj puab taug txujkev kws lawv ntug havtxwv ncaaj nraim moog rua peg tebchaws Filitees, txawm yog txujkev ntawd ze los nwg tsi coj puab moog txuj ntawd. Vaajtswv xaav has tas, "Kuv tsi xaav kuas cov Yixalayees hloov sab tsiv rov qaab moog rua nraag tebchaws Iziv thaus muaj kev sis ntaus sis tua ntawm kev." 18Yog le ntawd, Vaajtswv txhaj coj puab taug kev lawv taj suabpuam moog rua tom Havtxwv Lab. Thaus cov Yixalayees taug kev tawm huv tebchaws Iziv lug, puab yeej npaaj cuabyeej ua rog nrug nraim tog sis tua xwb.


  19Mauxes coj Yauxej cov pobtxhaa nrug nwg lug, lawv le Yauxej kuas cov Yixalayees coglug rua Yauxej has tas, "Thaus Vaajtswv lug paab mej dlim lawm, mej yuavtsum coj kuv tej pobtxhaa tawm huv tebchaws Iziv nuav nrug mej moog."


  20Cov Yixalayees tsiv tawm huv Xukaus moog tsuam chaw su rua ntawm Ethas kws nyob ntawm ntug taj suabpuam.21Nruab nub tug Tswv ua ib tauv fuab moog ua puab ntej coj puab kev, hab thaus mo ntuj nwg ua ib tug nplaim tawg cig laam lug moog ua puab ntej kuas puab pum kev, puab taug kev moog nruab nub mo ntuj los tau h uv tuabsi.22Nruab nub tauv fuab coj puab kev moog taag nub, hab mo ntuj tug nplaim tawg cig laam lug coj puab kev moog taag mo.


  


  Tsiv Dim 14


  Hlaa Havtxwb Lab


  1Ces tug Tswv has rua Mauxes has tas,2"Koj ca le kuas cov Yixalayees rov qaab moog tsuam chaw su rua ntawm Pis Hahilaus nyob huv ntu nruab nraab ntawm Midaules hab Havtxwv Lab kws yog ze Npa-aas Xefoos.3Falaus xaav has tas, cov Yixalayees yuav moog moog lug lug tom taj suabpuam hab nrhav tsi tau kev hlaa taj suabpuam tawm moog.4Kuv yuav ua kuas Falaus muaj lub sab tawv, hab nwg yuav caum mej qaab tuaj, qhov kws kuv yeej Falaus hab nwg tej tubrog, yuav ua rua kuv tau koobmeej. Cov Iziv yuav paub has tas, kuv yog tug Tswv." Cov Yixalayees ua lawv le tug Tswv tej lug kws has rua puab lawm.


  5Thaus muaj tuabneeg moog qha rua Falaus has tas, cov Yixalayees tsiv taag lawm, nwg hab nwg cov numtswv hloov dlua sab hab has tas, "Ua caag peb laam ua le nuav? Peb txawm tso cov Yixalayees tsiv taag, hab peb tsi tau puab lug ua qhev le lawm!"6Falaus txhaj txhij tubrog hab tej tsheb neeg caij ntaus rog nrug nwg moog caum cov Yixalayees qaab.7Nwg kuas cov thawj tubrog caij rau pua lub tsheb neeg caij ntaus rog kws zoo kawg nkaus, hab lwm yaam tsheb caij ntaus rog nrug nwg moog hab.8Tug Tswv ua rua Falaus muaj lub sab tawv, hab nwg txawm moog caum cov Yixalayee kws muaj Vaajtswv ua tug tsomkwm puab.9Cov Iziv cov tubrog caij neeg, hab cov tubrog tsaav tsheb neeg tuaj caum cov Yixalayees qaab. Puab tuaj caum cuag cov Yixalayees ntawm ntug Havtxwv Lab, qhov chaw kws puab tsuam chaw su hab ze rua ntawm Pis Hahilaus hab Npa-aas Xefoos.


  10Thaus cov Yixalayees pum Falaus hab nwg cov tubrog caum tuaj yuav cuag, mas puab ntshai kawg le, puab txhaj quaj zum zawg thov tug Tswv paab puab.11Puab ywg Mauxes has tas, "Nyob tom tebchaws Iziv tsi muaj toj ntxaas lawm los? Koj txhaj coj peb lug tuag rua huv taj suabpuam nuav puas yog? Ua caag koj tseem coj peb tawm huv tebchaws Iziv lug ua dlaabtsi hab? 12Peb tub has rua koj thaus tseem nyob tom tebchaws Iziv lawm has tas, 'Ca peb nyob tuabywv; peb zoo sab ua cov Iziv qhev nua ne!' Peb ua cov Iziv qhev zoo dlua peb tuag taag rua huv taj suabpuam nuav."


  13Mauxes ua tuab zoo has rua puab has tas, "Mej tsi xob ntshai! Mej ca le nyob tuabywv saib nub nua tug Tswv yuav paab mej le caag; mej yuav tsi pum cov Iziv nuav ib zaag ntxiv le lawm. 14Tug Tswv yuav paab mej tawmtsaam, mej ca le ua tuab ywv."


  15Tug Tswv has rua Mauxes has tas, "Vim le caag mej yuav quaj thov kuv paab? Kuas cov tuabneeg ca le txaav moog lawm tom ntej.16Muab koj tug paas nreg tsaa rua sau nplaim dlej havtxwv. Dlej yuav faib rua ob saab, cov Yixalayees txaj yuav tau taug kev aav qhuav qhawv moog lawm saab tim u.17Kuv yuav ua rua cov Iziv muaj lub sab tawv, kuas puab caum mej qaab, hab kuv yuav tau koobmeej lug ntawm qhov kws kuv yeej Falaus, nwg cov tubrog, nwg tej tsheb neeg hab nwg cov tubrog tsaav tsheb neeg.18Thaus kuv kovyeej puab lawm, cov Iziv txhaj yuav paub has tas, kuv yog tug Tswv."


  19Tug Tswv tug timtswv kws moog ua cov tubrog Yixalayees ntej, txaav tuaj tom qaab lawm. Tauv fuab txawm tshem lug thaiv20nruab nraab ntawm cov tubrog Iziv hab cov Yixalayees. Tauv fuab ua rua cov tubrog Iziv saab tsaus ntuj nti, tabsis ua rua cov Yixalayees saab pum kev kaaj nrig, hab ua rua ob tog txaav tsi tau lug sis ze ib mos.


  21Mauxes tsaa teg rua sau tug dlej havtxwv, tug Tswv tso cua tuaj saab nubtuaj tuaj ntsawj havtxwv ib mos kaaj ntug ua rua dlej havtxwv faib hlo rua ob saab ua kev qhuav qhawv,22hab cov Yixalayees taug kev aav qhuav qhawv huv plawv havtxwv moog rua saab tim u, muaj dlej nphau nphwv thaiv ob saab.23Cov tubrog Iziv, tej neeg, tej tsheb neeg hab cov tuabneeg tsaav tsheb neeg, caum cov Yixalayees qaab tuaj ra huv havtxwv.24Thaus kaaj ntug txoog tug Tswv nyob huv cov nplaim tawg hab huv tauv fuab saib cov tubrog Iziv hab ua rua cov tubrog Iziv ntsha ua ib ce tsheb neeg ndlog tsi taug, puab sis thaam zum zawg has tas, "Peb ca le tsiv rov qaab tsi xob caum cov Yixalayees, rua qhov tug Tswv paab pab tawm tsaam peb lawm."25Hab nwg ua rua puab tej lug tsheb neeg ndlog tsi taug, puab sis thaam zum zawg has tas, "Peb ca le tsiv rov qaab tsi xob caum cov Yixalayees, rua qhov tug Tswv paab puab tawm tsaa peb lawm."


  26Ces tug Tswv has rua Mauxes has tas, "Koj ca le tsaa koj txhais teg rua sau dlej havtxwv, kuas dlej nphau lug npug cov Iziv, puab tej tsheb hab cov tuabneeg tsaav tsheb huv tuabsi."27Mauxes txawm tsaa teg rua sau dlej havtxwv, thaus kaaj ntug ua cav dlej rov ntum nkaus le qub. Cov Iziv tsiv taag zug kuas dlim, tabsis tug Tswv muaj puab pov rua huv havtswv.28Dlej nphau lug npug tej tsheb neeg, cov tuabneeg tsaav tsheb neeg, hab cov tubrog Iziv kws taabtom tuaj caum cov Yixalayees txug huv plawv havtxwv tuag taag tsi seem ib tug le. 29Tabsis cov Yixalayees taug kev qhuav qhawv huv havtxwv moog rua saab tim u, muaj dlej nphau nphwv ntawm ob saab ntug kev.


  30Nub ntawd tug Tswv paab cov Yixalayees dlim ntawm cov Iziv txhais teg, cov Yixalayees pum cov Iziv tuag ua saab ua sua lawv ntug havtxwv.31Thaus cov Yixalayees pum tug Tswv lub fwjchim kws nwg yeej cov Iziv, cov Yixalayees ntshais kawg, puab muab sab npuab tug Tswv hab ca sab rua Mauxes tug kws yog tug Tswv tug tubkhai.


  


  Tsiv Dim 15


  Mauxes Zaaj Nkauj


  1Thaus ntawd Mauxes hab cov Yixalayees hu nkauj ua tug Tswv tsaug has tas:


  "Kuv yuav hu nkauj ua tug Tswv tsaug, rua qhov nwg tau kovyeej cov yeebncuab; nwg tau muab cov neeg hab cov tuabneeg caij neeg pov rua huv havtxwv.2Tug Tswv yog kuv tug zug hab yog tug tiv thaiv kuv; nwg yog tug kws cawm kuv dlim. Nwg yog kuv tug Vaajtswv, kuv yuav hu nkauj ua nwg tsaug, nwg yog kuv cov yawmkoob tug Vaajtswv, kuv yuav hu nkauj qhuas nwg lub fwjchim kws luj kawg nkaus.3Tug Tswv yog tug thawj tubrog; nwg lub npe hu ua tug Tswv.4"Nwg muab cov tubrog Iziv hab puab tej tsheb neeg pov rua huv plawv Havtxwv Lab.5Havtxwv tub nphau lug npug nkaus puab; puab tog rua huv qaab thu ib yaam le pobzeb.6"Tug Tswv, koj saab teg xis muaj fwjchim heev; koj nyem tej yeebncuab tawg txua lawm.7Koj lub fwjchim kws luj kawg nkaus ua rua koj cov yeebncuab tawg ua saab ua sua; koj txujkev chimhlawv puab kub nyab taag ib yaam le tej quavnyaab.8Koj tshuab paa rua sau havtxwv ua rua dlej faib ua aav qhuav qhawv; dlej sawv tau le tug ntsaa yeej; huv qaab thu tavtxwv aav qhuav qhawv le sau nruab nqhuab.9Cov yeejncuab has tas, 'Kuv yuav caum puab qaab hab nteg kuas tau puab; kuv yuav muab puab tej nyaj txag lug sis faib hab fuab txhua yaam kws kuv xaav tau; kuv yuav rhu kuv raab ntaaj hab txeeb taag nrho tej kws puab muaj.'10Tabsis tug Tswv, koj tshuab ib paas xwb, ua rua cov Iziv tog taagnrho rua huv qaab thu dlej ib yaam le tej quav txhuas.11"Tug Tswv, puas muaj lwm tug tswv kws yuav zoo npaum le koj? Leejtwg txhaj ua tau tej txujci tseemceeb le koj?12Koj tsaa hlo koj saab teg xis, ces aav txawm nqog kag peb cov yeebncuab.13Koj ncu ntsoov tej lug kws koj cog tseg, koj coj cov tuabneeg kws koj txhwv lawm, txhua leej tsiv tawm lug; koj lub fwjchim tsomkwm puab moog nyob lub tebchaws kws zoo kawg nkaus.14Txhua tsaav tuabneeg kws nov tej nuav, puab ntshai hab poob sab ua ib ce tshee nyo; cov tuabneeg Filitees ntshai kev puamtsuaj ua ib ce tshee nyo.15Cov tuabneeg Edoos tej numtswv los puavleej ntshai; Mau-am cov thawj tubrog ntshai ua ibce tshee quas nyo; cov tuabneeg Kana-aas tsi muaj kev ca sab.16Tej kev poob sab tau ua rua puab ntsha kawg. Tug Tswv, puab pum koj lub fwjchim, puab ib ce txhaav taag ib yaam le phaab zeb ca moog txug thaus koj tsaav tuabneeg moog dlhau lawm, yog tsaav tuabneeg kws koj tau coj tawm huv txujkev ua luas qhev lug.17Koj coj puab lug hab tso puab nyob rua sau koj lub roob, qhov chaw ntawd yeej yog koj qhov chaw, tug Tswv, koj xaiv qhov chaw ntawd ua koj lub tsev, lub Tuamtsev kws koj tau ua.18Tug Tswv, koj yuav ua Vaajntxwv moog ibtxhis tsi kawg le."


  Milias Zaaj Nkauj


  19Cov Yixalayees taug kev qhuav qhawv huv havtxwv moog rua saab tim u, tabsis thaus cov tubrog Iziv tej tsheb hab cov tuabneeg tsaav tsheb neeg moog huv havtxwv, tug Tswv ua kuas dlej nphau lug npug puab tuag taag huv tuabsi.


  20Milias kws yog tug cev Vaajtswv lug, nwg yog Aloos tug muam, nwg nqaa ib lub nruag npuaj moog ua ntej, cov quaspuj ib leeg nqaa ib lub nruag npuaj seev cev lawv nwg qaab.21Milias hu nkauj rua puab noog has tas:


  "Hu nkauj ua Vaajtswv tsaug, rua qhov nwg tau kovyeej yeebncuab; nwg tau muab cov neeg hab cov tuabneeg caij neeg pov taag rua huv qaab thu havtxwv."


  Dlej Ab


  22Mauxes txwam coj cov Yixalayees sawv kev tawm ntawm ntug Havtxwv Lab moog rua tom taj suabpuam Sules. Puab moog tau peb nub ke rua tom taj suabpuam, tabsis nrhav tsi muaj dlej haus le.23Puab moog txug ntawm ib qhov chaw npe hu ua Malas, tabsis lub qhov dlej kws nyob ntawd ab heevm puab haus tsi taug le. Vim le ntawd, txhaj tis npe rua qhov chaw ntawd hu ua Malas.24Cov Yixalayees ywg Mauxes hab nug has tas, "Peb yuav haus dlaabtsi?"25Mauxes thov tug Tswv hab tug Tswv qha ib yaav ntoo ntawd pov rua huv lub qhov dlej, dlej txawm xoo haus tsi ab lawm.


  Tug Tswv tau muab kevcai rua puab hab nwg sim puab sab ntawm qhov chaw ntawd.26Tug Tswv has rua puab tas, "Yog mej noog kuv lug hab ua lawv le kuv lub sab nyam, hab muab sab npuab kuv tej kevcai txhua nqai huv tuabsi, kuv yuav tsi rau txim rua mej kuas muaj mob muaj nkeeg le kws kuv tso rua cov Iziv. Kuv yog tug Tswv, tug kws khu mej tej mob tej nkeeg."


  27Tom qaab ntawd puab lug txug rua ntawm Elimes, nyob rua qhov ntawd muaj kaum ob lub qhovdlej cag, hab muaj xyaa caum tsob toovlaaj; puab tsuam chaw su ze rua ntawm cov qhovdlej ntawd.


  


  Tsiv Dim 16


  Manas hab Ncuab


  1Cov Yixalayees sawv kev ntawm Elimes lug, yog nub kaum tsib, lub ob hlis ntuj tom qaab kus puab tawm nraag tebchaws Iziv lug. Puab txhaj lug txug rua huv lub taj suabpuam Xees kws nyob ntawm Elimes hab lub roob Xinais ntu nruab nraab.2Puab ywg Mauxes hab Aloos obtug tom taj suabpuam kawg le3hab has rua obtug tas, "Peb txaus sab ca tug Tswv muab peb tua kuas tuag taag rua nraag tebchaws Iziv. Peb nyob nraag, peb yeej tau zaub, tau nqaj, hab tau mov noj lawv le peb sab xaav. Tabsis meb coj peb lug nyob rua ntawm taj suabpuam nuav, kuas peb tuag tshaib taag huv tuabsi xwb."


  4Ces tug Tswv has rua Mauxes has tas, "Nwgnuav kuv yuav tso mov poob sau ntuj lug rua mej noj ib yaam le naag lug. Cov tuabneeg najnub yuav tau moog khaws, hab khaws ib zag kuas txaus noj ib nub xwb. Kuv ua le nuav, yog kuv sim saib puab puas ua lawv le kuv tej lug.5Nub rau, puab yuavtsum khaws kuas tshaaj qhov kws puab najnub khaws ib npaug ntxiv npaaj tseg ca."


  6Mauxes hab Aloos obtug txhaj has rua cov Yixalayees has tas, "Nub nua thaus tsaus ntuj, mej yuav paub has tas tug Tswv yog tug kws coj mej tsiv tawm nraag tebchaws Iziv lug.7Thaus sawv ntxuv mej yuav pum tug Tswv tug tshwjchim kws ci ntsaa ab, nwg tub nov tej lug kws mej ywg nwg lawm, qhov tseeb, yeej yog mej ywg tug Tswv, rua qhov wb tsuas yog ob tug kws cev nwg tej lug xwb."8Mauxes has ntxiv tas, "Tug Tswv yog tug kws yuav muaj nqaj lug rua mej noj mo nuav, hab thaus sawv ntxuv los mej yuav tau mov noj tsi taag le, rua qhov nwg nov tej lug kws mej ywg nwg lawm. Thaus mej ywg wb, tub yog mej ywg tug Tswv ntaag."


  9Mauxes has rua Aloos has tas, "Koj has kuas suavdlawg ca le tuaj sawv taabmeeg tug Tswv, rua qhov nwg tub nov puab tej lug ywg lawm."10Thaus Aloos tseem taabtom has rua suavdlawg, puab txawm tig moog saib tom taj suabpuam, hab taamsim ntawd puab txawm pum tug Tswv tug tshwjchim ci ntsaa ab tshwm sau cov fuab tuaj.11Tug Tswv has rua Mauxes has tas,12"Kuv nov cov Yixalayees tej lug ywg lawm. Ca le qha rua puab has tas, thaus tsaus ntuj zuag puab yuav tau nqaj noj, hab thaus sawv ntxuv puab yuav tau ncuav noj txaus nkaus le puab lub sab nyam. Ces puab yuav paub has tas kuv yog tug Tswv kws yog puab tug Vaajtswv."


  13Thaus tsaus ntuj zuag txawm muaj ncuab coob heev yaa ua npoj ntwg lug tsaws puv nkaus rua huv puab lub yeej, hab thaus sawv ntxuv muaj lwg ntsu thoob plawg puab lub yeej.14Thaus lwg yaaj taag lawm, muaj tej dlaim zoo le te khov dlawb paug rua sau tej suabpuam.15Thaus cov Yixalayees pum tej ntawd, puab tsi paub sov yog dlaabtsi hab puab sis nug zum zawg has tas, "Cov nuav yog dlaabtsi?"


  Mauxes teb has tas, "Cov ntawd yog tej mov kws tug Tswv tso lug rua mej noj ntaag.16Tug Tswv kuas mej nyag moog khaws kuas txaus nyag tsev tuabneeg noj. Khaws ib leeg ob taig kuas txhau nwg tsev tuabneeg xwb.


  17Cov Yixalayees ua lawv le Mauxes has, muaj ibtxha khaws tau ntau ibtxha khaws tau tsawg.18Thaus puab muab lug luj, cov kws khaws tau ntau kuj tsi muaj tshaaj, cov kws khaws tau tsawg koj muaj txaus. Suavdlawg nyag khaws txaus nyag noj xwb.19Mauxes has rua puab tas, "Tsi xob khaws lug npaaj ca rua pigkig."20Tabsis muaj qee leej tsi noog Mauxes lug, puab txawm qee ib nraab ca npaaj rua pigkig. Taagkig kaaj ntug tej mov ntawd ua kaas has lwj lawm, Mauxes chim rua puab heev.21Cov Yixalayees naj taagkig sawv ntxuv moog khaws, puab nyag khaws txaus nyag noj; thaus tshaav ntug tuaj kub lawm, tej mov kws puab khaws tsi taag yaaj huv tuabsi lawm.


  22Thaus txug nub rau, puab ib leeg khaws plaub taig kuas txaus txhua tug huv tsev tuabneeg. Cov Yixalayees tej thawjcoj tuaj pav zaaj nuav qha rua Mauxes noog,23Mauxes teb puab has tas, "Tej lug nuav yog tug Tswv saamfwm ca: pigkig yog nub su kws yog tug Tswv nub. Yog le ntawd, tej kws zoo ci, ca le muab ci hab tej kws zoo hau, ca le muab hau. Tej kws seem ca le muab khaws tseg ca rua pigkig."24Cov Yixalayees ua lawv le Mauxes has, puab khaws tej mov ntawd ca txug taagkig los cov mov ntawd tsi lwj lossis tsi ua kaas le.25Mauxes has rua puab tas, "Nub nua mej yuavtsum noj tej mov ntawd, rua qhov nub nua yo nub Xanpataus kws yog tug Tswv nub, hab mej yuav tsi pum muaj mov nyob tom tshaav puam lawm.26Mej tsuas tau khaws rau nub xwb, tabsis nub xyaa, yog nub Xanppataus, yuav tsi muaj mov rua mej khaws lawm."


  27Nub xyaa muaj qee leej tseem moog nrhav khaws mov, tabsis tsi pum muaj ib lub mov nyob qhov twg le.28Tug Tswv has rua Mauxes has tas, "Mej tseem yuav tawv tsi ua lawv le kuv tej lug hab kuv tej kevcai moog txug thaus twg?29Mej yuavtsum ncu ntsoov has tas tug Tswv pub mej muaj nub Xanpataus, yog le ntawd, nub rau kuv txhaj pub mov kuas txaus mej noj ob nub. Nub xyaa txhua tug nyag yuavtsum nyob tuabywv huv nyag tsev, nwg yuavtsum tsi xob tawm moog nrau zoo hlo le."30Yog le ntawd, nub xyaa cov tuabneeg suavdlawg txhaj su, tsi ua ib yaam num dlaabtsi le.


  31Cov Yixaleyees hu cov mov ntawd ua manas. Cov mov ntawd ua tej lub dlawb dlawb luaj le noob zaub txhwb qab, qaab ib yaam le mov xyaw zib ntaab.32Mauxes has tas, "Tug Tswv saamfwm rua peb, kuas peb khaws ib co manas tseg ca rua peb tej xeebntxwv tau saib, puab txhaj le pum tej mov kws tug Tswv pub rua peb noj tom taj suabpuam thaus nwg coj peb tawm nraag tebchaws Iziv lug."33Mauxes has rua Aloos has tas, "Muab ib lub hub lug yawm ob taig manas ntim rua huv, hab nqaa moog txawb rua huv tug Tswv lub tsevntaub, khaws tseg rua peb tej xeebntxwv tau saib."34Lawv le tug Tswv tau saamfwm rua Mauxes lawm, Aloos txhaj muab lub hub kws ntim cov manas ntawd coj moog txawb rua ntawm lub Phijxaab kws ntim Vaajtswv tej lug cog tseg.35Cov Yixalayees noj cov manas ntawd tau plaub caug xyoo, puab txhaj lug txug rua huv tebchaws Kana-aas qhov chaw kws puab lug ua vaaj ua tsev nyob.36(Lub thoob kws ibtxwm yeem nplej ntim tau neeg nkaum taig.)


  


  Tsiv Dim 17


  Dlej Tawm Huv Pobzeb Lug


  1Cov Yixalayees sawv kev ntawm taj suabpuam Xees lug, puab tshais chaw ib qho rua ib qho ua ntu zug lawv le tug Tswv has. Puab lug tsuam chaw rua ntawm Lefidees, tabsis thaaj tsaam ntawd tsi muaj dlej haus hlo le.2Puab txhaj tuaj ywg Mauxes has tas, "Ca le nrhav dlej rua peb haus!" Mauxes teb puab has tas, "Vim le caag mej yuav ywg le ko? Ua caag mej yuav sim tug Tswv sab?"


  3Tabsis cov tuabneeg nqhes dlej heev, mas puab txhaj pheej ywg Mauxes tsi tseg le. Puab ywg has tas, "Vim le caag koj txhaj coj peb tawm nraag tebchaws Iziv lug? Koj puas puab has tas, peb cov mivnyuas, peb tej tsaj txhu hab peb tub yuav tuag dlej?"


  4Mauxes thov tug Tswv has tas, "Kuv yuav ua le caag rua cov tuabneeg nuav txhaj le zoo? Puab tub yuav muab pobzeb ntaus kuas kuv tuag."


  5Tug Tswv has rua Mauxes has tas, "Coj cov Yixalayees tej thawjcoj qee leej nrug koj, hab mej ca le moog ua suavdlawg ntej. Npaa koj tug paas nreg kws koj nplawm tug dlej Niles nrug koj moog.6Kuv yuav sawv sau lub pobzeb kws nyob sau roob Xinais. Ca le ntaus lub pobzeb ntawd, dlej yuav tawm huv lug rua cov tuabneeg haus." Mauxes ua le ntawd rua cov Yixalayees tej thawjcoj saib ntsoov.


  7Txhaj tis npe rua qhov chaw ntawd hu ua Maxas hab Melinpas, rua qhov cov Yixalayees tau ywg hab sim tug Tswv sab thaus puab nug has tas, "Tug Tswv nrug peb nyob los tsi nrug?"


  Ua Rog Rua Cov Amalej


  8Cov tubrog Amalej tuaj tua cov Yixalayees ntawm Lefidees.9Mauxes has rua Yausuas has tas, "Pigkig koj ca le xaiv peb cov txivneej ibtxha moog tua cov Amalej. Kuv yuav moog sawv sau ncov roob hab tsaa tug paas nreg kws Vaajtswv kuas kuv nqaa."10Yausuas ua lawv le Mauxes tau saamfwm rua nwg hab tawm moog tua cov Amalej. Mauxes, Aloos, hab Hules puab nce moog sau roob.11Thaus Mauxes tsaa nwg txhais teg, cov Yixalayees tua yeej, tabsis thaus nwg tso teg, cov Amalej tua yeej zuj zug.12Thaus Mauxes tsaug npaab lawm, Aloos hab Hules obtug txhaj moog nqaa pobzeb lug rua Mauxes nyob, obtug ib leeg sawv ib saab moog txug thaus nub poob qho.13Puab ua le ntawd, Yausuas txhaj tua yeej cov Amalej.


  14Ces tug Tswv has rua Mauxes has tas, "Koj ca le sau zaaj nuav tseg ca, suavdlawg txhaj le yuav ncu ntsoov moog ibtxhis. Qha rua Yausuas paub has tas, kuv yuav ua kuas cov Amalej puamtsuaj taag hluv tuabsi moog."15Mauxes ua tau ib lub thaaj hab tis npe rua lub thaaj ntawd hu ua, "Tug Tswv yug kuv tug Chij."16Mauxes has tas, "Tsaa tug Tswv tug chij kuas sab! Tug Tswv yuav tawm tsaam cov Amalej ib tam dlhau ib tam moog ibtxhis!"


  


  Tsiv Dim 18


  Yethoos Tuaj Saib Mauxes


  1Mauxes yawmtxiv Yethoos kws yog tug povthawj huv tebchaws Midias, nov txug tej kws Vaajtswv ua paab Mauxes hab paab cov Yixalayees thaus nwg coj puab tawm nraag tebchaws Iziv lug.2Yethoos coj Mauxes tug quaspuj Xipaulas kws thaus Mauxes xaa rov qaab moog nrug nwg nyob.3Hab xaa Nkesoos, Eli-exes kws yog Xipaulas ob tug tub tuaj rua Mauxes. (Mauxes has tas, "Kuv yog tuabneeg txawv tebchaws, moog nyob rua huv lub tebchaws kws kuv ibtxwm tsi tau paub dlua"; yog le ntawd, nwg txhaj tis nwg tug tub hlub nep hu ua Nkesoos.)4Mauxes tseem has ntxiv tas, "Kuv txiv tug Vaajtswv paab kuv hab cawm kuv dlim ntawm cov Iziv tug vaajntxwv raab ntaaj kws yuav tua kuv povtseg," nwg txhaj tis tug tub yau npe hu ua Eli-exes.5Mauxes yawmtxiv Yethoos, coj Mauxes tug quaspuj hab Mauxes ob tug tub tuaj rua Mauxes huv taj suabpuam, ntawm thaaj chaw kws Mauxes lug tsuam yeej nyob ze rua ntawm Vaajtswv lub roob dlawbhuv.6Yethoos khaiv tuabneeg moog has rua Mauxes has tas, "Kuv kws yog koj yawmtxiv Yethoos, kuv tuaj saib koj hab kuv coj koj quaspuj hab nwg ob tug tub tuaj txug lawm."7Mauxes txhaj tawm moog ntsib nwg yawmtxiv hawm hab nwj nwg. Ces puab txawm sis nug txug kev noj qaab nyob zoo, hab puab moog rua huv Mauxes lub tsevntaub lawm.8Mauxes pav txhua yaam kws tug Tswv tau cawm cov Yixalayees ua ntu zug ntawm Falaus hab cov Iziv rua nwg yawmtxiv Yethoos noog. Mauxes tseem pav tej kev nyuaj sab kws cov Yixalayees raug thaus puab taug kev lug hab tej kws tug Tswv cawm puab dlim rua Yethoos noog huv tuabsi.9Thaus Yethoos nov txhua yaam nuav, nwg zoo sab kawg le10hab neg has tas, "Ua tug Tswv tsaaug kws nwg tau cawm mej dlim ntawm Falaus hab cov Iziv lug! Ua tug Tswv tsaug kws nwg tau cawm nwg tsaav taubneeg dlim ntawm txuj kev ua luas qhev lug lawm!11Nwgnuav kuv paub ha tas tug Tswv yog tug kws muaj fwjchim luj tshaaj plawg tej vaajtswv huv tuabsi, rua qhov nwg tau ua tej nuav rua cov Iziv, thaus kws puab tsimtxom cov Yixalayees nyaav heev."12Yethoos coj tsaj tuaj tua hlawv kheej hab coj khoom tuaj fij rua Vaajtswv, ces Aloos hab cov Yixalayees tej thawjcoj txhaj tuaj nrug nwg noj rooj mov tseemceeb kws ua Vaajtswv tsaug ntawd.


  Tsaa Cov Tu Plaub Ntug


  (2 Kevcai 1.9-18)


  13Nub tom qaab Mauxes txawm moog nyob tu cov pejxeem tej plaub, hab nwg tu plaub thaus sawv ntxuv moog txug thaus tsaus ntuj.14Thaus Yethoos pum txhua yaam kws Mauxes ua ntawd, nwg txawm nug has tas, "Koj ua dlaabtsi le nuav rua cov pejxeem? Vim le caag koj tuab leeg yuav tu plaub rua cov pejxeem, hab nrug cov pebxeem sawv ntawm nuav thaus sauv ntxuv moog txug thaus tsaus ntuj le?"


  15Mauxes teb has tas, "Kuv yuavtsum ua le nuav, rua qhov cov pejxeem tuaj cuag kuv, mas yog puab xaav paub qhov kws ua hum Vaajtswv sab nyam.16Thaus muaj ob tug tuabneeg sis caav sis tshe, obtug tuaj cuag kuv, kuv ua tug taug obtug tej lug, hab txav txim rua obtug saib leejtwg yog tug muaj cai, hab kuc muab Vaajtswv tej lug saamfwm hab kevcai lug qha rua obtug."


  17Yethoos teb has tas, "Koj ua le nuav tsi yog lawm.18Koj hab cov pejxeem kws tuaj cuag koj yuav qaug zug heev. Tej num nuav nyaav heev rua koj, koj ib leeg xwb yuav tsi muaj peevxwm ua tau.19Koj noog kuv has, kuv yuav paab tswvyim qee yaam rua koj, hab thov Vaajtswv nrug nraim koj. Koj yuavtsum ua tug sawv cev cov tuabneeg rua ntawm Vaajtswv hab coj puab tej plaub ntug moog cuag nwg xwb.20Koj yuavtsum qha Vaajtswv txuj kevcai rua puab, hab qha rua puab ua paub lub neej kuas lawv le kevcai.21Tabsis koj yuavtsum xaiv ib cov txivneej kws muaj peevxwm huv cov Yixalayees hab tsaa puab ua cov thawj kaav cov pejxeem: tsaa cov kws kaav ib txheeb leej, ib puas leej, tsib caug leej hab kaum lee. Puab cov nuav yuavtsum yog cov kws fwm Vaajtswv, yog cov kws suavdlawg ca sab tau rua hab yog cov kws tsi yuav luas tej nyaj xab.22Ca puab ua cov tu plaub ntug rua cov pejxeem moog le. Tej plaub ntug luj maam kuas puab coj tuaj cuag koj, tabsis tej plaub ntug miv, ca rua puab tu. Ua le nuav koj lub nraa txhaj yuav sib, rua qhov puab yuav paab koj ris koj lub nraa.23Yog koj ua lawv le Vaajtswv has, koj lub zug yuav tsi ntaug, hab cov pejxeem yuav rov moog tsev zoo sab hlo."


  24Mauxes noog nwg yawmtxiv tej lug qha25hab xaiv cov tuabneeg kws muaj peevxwm huv cov Yixalayees. Nwg muab puab tsaa ua cov thawj kaav ib txheeb leej, ib puas leej, tsib caug leej, hab kaum leej.26Puab ua cov tu tej plaub ntug miv rua cov pejxeem moog le, tabsis tej plaub ntug luj puab coj tuaj rua Mauxes tu.


  27Ces Mauxes txawm xaa nwg yawmtxiv Yethoos sawv kev, hab Yethoos moog tsev lawm.


  


  Tsiv Dim 19


  Cov Yixalayees Nyob Ntawm Taw Roob Xinais


  1-2Cov Yixalayes tawm huv Lefidees lug txug rua ntawm taj suabpuam Xinais, yog nub xab ib lub peb hli ntuj tom qaab kws puab tsiv nraag tebchaws Iziv lug. Puab tsaa tsevntaub nyob rua ntawm taw Roob Xinais,3hab Mauxes nce moog cuag Vaajtswv sau roob.


  Tug Tswv hu sau roob tuaj rua Mauxes hab qha kuas nwg moog has rua cov Yixalayees kws yog Yakhauj cov xeebntxwv has tas,4"Mej tub pum kuv kws yog tug Tswv, ua rua cov Iziv hab kuv tau puag rawv mej lug ib yaam le tug dlaav puag rawv nwg cov mivnyuas huv nwg ob saab qaab tis.5Nwgnuav, yog mej noog kuv kug hab ua lawv le kuv tej lug cog tseg, mej txhaj yuav yog kuv tsaav tuabneeg. Taagnrho lub nplajteb nuav yeej yog kuv le, tabsis mej yog cov kws raug xaiv lug ua kuv tsaav tuabneeg,6mej yog cov kws yuav tau ua povthawj ua kuv teg num hab yog ib tsaav tuabneeg dlawbhuv. Ntawm nuav yog tej lug kws koj coj moog has rua cov Yixalayees."


  7Yog le ntawd, Mauxes txhaj nqeg lug hab hu taagnrho cov pejxeem hab cov thawjcoj tuaj ua ke, nwg pav tej lug kws tug Tswv has rua nwg rua puab noog.8Ces puab txawm thoojtxhua yaam le tug Tswv has," Mauxes txhaj pav tej lug kws puab leeg ntawd rua tug Tswv.


  9Tug Tswv has rua Mauxes tas, "Kuv yuav lug cuag koj huv tauv fuab kws dlub tsaus nti, kuas cov pejxeem txhaj le nov kuv lub suab nrug koj thaam hab txij nuav moog yaav tom ntej puab txhaj yuav ntseeg koj tej lug."


  Mauxes pav cov pejxeem tej lug rua tug Tswv noog,10hab tug Tswv has rua Mauxes has tas, "Ca le moog cuag cov pejxeem hab has rua puab tasm puab muab nub nua hab pigkig lug tu puab lub sab kuas zoo moog pehawm Vaajtswv, puab yuavtsum ntxhua puab tej khaub dluag huv tuabsi,11hab quasneeg puab tu cev kuas txhij. Nub ntawd kuv yuav lug sau Roob Xinais rua suavdlawg pum kuv.12Koj yuavtsum kem nrim ncig lub taw roob, kuas cov pejxeem tsi xob hlaa tug nrim ntawd, hab has rua puab kuas tsi xob nce moog sau roob lossis moog ze lub taw roob. Yog leejtwg cev taw moog tsuj lub taw roob, tug ntawd yuav raug tua povtseg;13yuavtsum muab pobzeb ntaus lossis muab neev nti tua nwg kuas tuag, tsi pub ib tug twg moog chwv nwg le. Txawm yog tuabneeg lossis tsaj os yuavtsum raug muab tua kuas taug. Thaus nov suab raaj nrov lawm, maam pub cov pejxeem nce moog sau roob."


  14Ces Mauxes nqeg sau roob lug hab has rua cov pejxeem kuas puab npaaj moog pehawm Vaajtswv. Yog le ntawd, puab txhaj le ntxhua puab tej rig tsho,15hab Mauxes has rua puab tas, "Mej suavdlawg tu cev hab npaaj kuas txhij rua quasneeg, hab tsi pub leejtwg nrug quaspuj pw le."


  16Nub peb thaus sawv ntxuv txawm muaj xub nroo hab tsaglig xub lab pis vog, fuab pus tsaus nti npug nkaus sau roob, hab nov ib lub suab raaj nrov heev. Ua rua cov tuabneeg kws nyob huv puab lub yeej ntshai ibce tshee nyo.17Mauxes coj puab tawm huv yeej moog ntsib Vaajtswv, puab moog sawv rua ntawm taw roob.18Paa nchu auv nab tsaus nti puv nkaus sau Roob Xinais, rua qhov tug Tswv ua suavtawg lug sau roob. Tej paa nchu auv nab ib yaam le ib cub suavtawg, hab lub roob cu ua zug koog.19Lub suab raaj txawm nrov heev zuj zug tua. Mauxes has rua Vaajtswv, hab Vaajtswv teb Mauxes huv lub suab xub tuaj.20Tug Tswv lug rua sau Roob Xinais hab nwg hu Mauxes moog cuag nwg rua sau roob. Mauxes txhaj nce moog rua sau roob21hab tug Tswv has rua Mauxes has tas, "Koj rov qaab moog rua nraag cov pejxeem hab ceebtoom rua suavdlawg kuas tsi xob hlaa tug nrim tuaj cuag kuv, yog puab tsi noog, coob leej yuav raug tua taug.22Txawm yog cov povthawj los puab yuavtsum ua kevcai ntxuav puab kuas huv tsaiv, puab maam tuaj cuag kuv, yog puab tsi ua le ntawd, kuv yuav rau txim rua puab."


  23Mauxes has rua tug Tswv has tas, "Cov pejxeem tuaj tsi tau, rau qhov koj tub saamfwm rua peb suavdlawg kuas kem nrim ncig lub roob, ca ua qhov chaw tseemceeb lawm."


  24Tug Tswv has rua Mauxes has tas, "Koj ca le nqeg moog coj Aloos nrug koj tuaj, tabsis tsi xob pub cov povthawj hab cov pejxeem hlaa dlhau tug nrim tuaj cuag kuv, yog puab tsi noog kuv lug, kuv yuav rau txim rua puab."25Ces Mauxes nqeg rov qaab lug rua nraag cov pejxeem hab qha rua puab paub tej kws tug Tswv tau has rua nwg lawm.


  


  Tsiv Dim 20


  


  Kaum Nqai Kevcai


  (2 Kevcai 5.1-21)


  1Cov lug nuav yog Vaajtswv lug, hab Vaajtswv yog tug has:2"Kuv yog tug Tswv kws yog mej tug Vaajtswv, tug kws coj mej tawm nraag tebchaws Iziv kws mej ua luas qhev lug."


  3"Tsi xob pe lwm tug vaajtswv, tabsis pe kuv tuab leeg xwb.


  4"Tsi xob puab tej mlom kuas zoo le tej kws nyob sau nruab ntug lossis huv nplajteb nuav lossis huv tivtxwv rua mej pe.5Tsi xob pe ib tug mlom twg le, rua qhov kuv yog tug Tswv kws yog mej tug Vaajtswv, kuv khib mej heev, kuv yog tug Tswv kws rau txim rua cov tuabneeg kws ntxub kuv hab rua puab cov xeebntxwv moog txug peb hab plaub tam tuabneeg.6Tabsis kuv hlub cov kws muab sab npuab kuv hab coj lawv le kuv tej kevcai ib tam dlhau ib tam moog ntau txheeb tam tuabneeg.


  7"Tsi xob muab kuv lub npe moog has ua dlog ua dlig, rua qhov kuv kws yog tug Tswv kws yog mej tug Vaajtswv, kuv yuav rau txim rua cov tuabneeg kws muab kuv lub npe moog has ua dlog ua dlig.


  8"Ncu ntsoov nub Xanpataus ua nub tseemceeb.9Mej ua mej tej num rau nub,10Tabsis nub xyaa yog nub su hab pehawm tug Tswv. Nub ntawd tsi pub leejtwg ua num le, tsi has mej tej tub tej ntxhais, mej tej tubqhe, mej tej tsaj txhu lossis lwm tsaav tuabneeg kws nrug mej nyob huv mej lub tebchaw.11Kuv kws yog tug Tswv, rau nub ntawd kuv tsim lub nplajteb, lub ntuj, dlej havtxwv, txhua yaam kws nyob sau nruab ntug, nyob huv nplajteb nuav hab huv havtxwv, tabsis nub xyaa yog nub kws kuv su. Yog le ntawd, kuv kws yog tug Tswv txhaj foom koob moov rua nub Xanpataus hab muab nub ntawd ua nub tseemceeb.


  12"Yuavtsum fwm mej nam mej txiv, mej txhaj yuav muaj sa ua neej nyob ntev rua huv lub tebchaws kws kuv muab pub rua mej nyob.


  13"Tsi xob tua tuabneeg.


  14"Tsi xob ntxag luas quaspuj luas quasyawg.


  15"Tsi xob ua tubsaab.


  16"Tsi xob ua timkhawv tsi tseeb ntxo kwvtij zej zog.


  17"Tsi xob ntshaw luas vaaj luas tsev, tsi xob ntshaw luas quaspuj, luas tej tubghe, luas tej nyuj, luas tej neeg luav lossis tej kws yog luas tug."


  Cov Tuabneeg Ntshai Heev


  (2 Kevcai 5.22-33)


  18Thaus suavdlawg nov xub nroo hab nov suab raaj nrov, puab pum tsaglig xub laim hab paa nchu auv nab sau roob, puab ntshai ua ib ce tuag taag hab sawv dleb dleb saib xwb.19Puab has rua Mauxes has tas, "Yog koj qha peb, peb yuav noog koj lug; tabsis peb ntshai heev yog tug Tswv has rua peb, mas ntshai peb yuav tuag taag."


  20Mauxes teb has tas, "Tsi xob ntshai; Vaajtswv lug sim mej sab hab ua kuas mej fwm nwg, kuas mej tsi xob moog ua txhum xwb."21Tabsis cov pejxeem tseem sawv nrug dleb heev, tsuas yog Mauxes tuab leeg xwb txhaj le moog ze tauv fuab dlub tsaus nti kws Vaajtswv nyob.


  Tej Kevcai Kws Has Txug Lub Thaaj


  22Vaajtswv kuas Mauxes has rua cov Yixalayees has tas, "Mej tub pum kuv kws yog tug Tswv has sau ntuj tuaj rua mej lawm.23Yog le ntawd, mej tsi xob nchuav mlom nyaj mlom kub lug rua mej pe.24Muab aav lug puab ua ib lub thaaj ua qhov chaw kws coj mej tej yaaj, tej nyuj tuaj tua hlawv kheej theej txhoj hab ua kev sis raug zoo nrug kuv. Txhua qhov chaw kus kuv kuas mej pehawm kuv, kuv yuav nrug mej nyob hab foom koob moov rua mej.25Yog mej muab pobzeb teeb ua kuv lub thaaj, tsi xob muab tej pobzeb kws txaug tau lawm lug ua, rua qhov tsi tsimnyog muab tej pobzeb kws txaug tau lawm lug ua kuv lub thaaj.26Mej tsi xob ua kuv lub thaaj kuas muaj qeb ntai nce rua sau; yog mej ua le ntawd, thaus mej nce moog rua sau, luas yuav pum mej chaw txaaj muag.


  


  Tsiv Dim 21


  Saib Cov Qhev


  (2 Kevcai 15.12-18)


  1"Muab cov kevcai nraag nuav rua cov pejxeem Yixalayees:2Yog mej yuav cov Henplais lug ua qhev, nwg yuavtsum ua mej qhev kuas txwm nkaus rau xyoos. Xyoo xyaa, nwg maam le nyob ywj sab hab tsi raug them nqe txhwv dlaabtsi.3Yog nwg tsi tau yuav quaspuj ua ntej kws nwg lug ua mej qhev, thaus nwg rov qaab moog nwg yuavtsum tsi xob coj tug quaspuj nrug nwg moog, tabsis yog nwg muaj quaspuj ua ntej nwg lug ua mej qhev, thaus nwg rov qaab moog wg yuavtsum coj nwg tug quaspuj nrug nwg moog.4Yog has tas, tug tswv yuav quaspuj rua nwg hab nwg tug quaspuj yug tau tub lossis ntxhais rua nwg, mas tug quaspuj hab cov mivnyuas yog tug tswv le tuabneeg, ce tug qhev nwg tsuas tawm moog tuab leeg xwb.5Tabsis yog tug qhev has tas, nwg hlub nwg tug tswv, nwg tug quaspuj, nwg cov mivnyuas hab tsi xaav tawm moog nyob ywj sab,6ces ca nwg tug tswv coj nwg moog rua ntawm qhov chaw pehawm Vaajtswv. Kuas nwg sawv ntawm qhovrooj lossis ntawm tug ncej qhov rooj hab muab nwg lub nplooj ntseg tho qhov. Ces nwg yuavtsum ua nwg tug tswv qhev moog taag nwg lub neej le.


  7"Yog leejtwg muag nwg tug ntxhais moog ua luas qhev, mas tug ntxhais ntawd yuav tsi tau tawm moog ywj sab le tug txivneej.8Yog muab tug ntxhais ntawd muag rua lwm tug kws xaav yuav nwg moog ua quaspuj, tabsis yog tug txivneej ntawd tsi nyam, nwg yuavtsum muab tug quaspuj ntawd muag rov rua nwg txiv, tug txivneej ntawd tsi muaj cai muab nwg muag rua cov tuabneeg txawv tevchaws, rua qhov nwg tau ua tsi ncaaj rua tug quaspuj ntawd lawm.9Yog tug tswv twg yuav ib tug ntxhais lug ua qhev hab muab txis rua nwg tug tub, nwg yuavtsum saib taug tug ntxhais ntawd ib yaam le yog nwg yug.10Yog tug txivneej ntawd yuav nam yau, nwg yuavtsum pub tug nam hlub kuas muaj noj muaj naav hab pub rua nwg muaj cai ib yaam le yaav taag lug.11Yog nwg tsi ua le tej kws tau has lug sau nuav rua nwg tug nam hlub, nwg yuavtsum xaa tug nam hlub ntawd rov qaab hab tsi pub kuas them nyaj rua tug quasyawg le.


  Kevcai rua Tug Kws Ua Limham


  12"Leejtwg ntaus hab tua ib tug tuabneeg twg tuag, ca le muab tug ntawd tua kuas tuag hab. 13Tabsis yog tua yuam kev raug, tsi yog nwg txhobtxwm tua tug tuabneeg ntawd, nwg yuavtsum tsiv moog nyob huv qhov chaw kws kuv xaiv rua mej lawm, nwg txhaj yuav dlim.14Tabsis yog tug txivneej ntawd chim hab txhobtxwm tua lwm tug, txawm yog nwg tsiv moog cawm sav rua ntawm kuv lub thaaj los ca le muab nwg tua kuas tuag.


  15"Yog leejtwg ntaus nwg nam lossis nwg txiv, yuavtsum muab tug ntawd tua povtseg.


  16"Yog leejtwg moog nyag ib tug tuabneeg coj moog muag rua luas lwm tug lossis ca nyob ua nwg qhev los ca le muab tug kws nyag ntawd tua povtseg.


  17"Yog leejtwg foom phem rua nwg nam lossis nwg txiv, ca le muab tug ntawd tuab povtseg.


  18"Yog muaj ob tug txivneej sis tshe, hab muab ib tug muab pobzeb ntaus ib tug lossis nkaug nrig rua, tabsis nwg tsi tuag, tsuas yog raug mob hab pw xwb, tug ntawd yuav tsi raug txim.19tabsis tom qaab kws tug raug mob sawv taug nreg paas tawm moog rua nrau zoov, tug kws ntaus tug ntawd yuavtsum them nqe rua nwg lub sijhawm kws nwg raug mob hab tu nwg moog txug thaus nwg zoo.


  20"Yog tug txivneej twg muab paas ntoo ntaus nwg tug tub qhe lossis ntxhais qhev tuag taamsim ntawd, tug txivneej ntawd yuav raug txim.21Tabsis yog tug qhev ntawd tseem nyob tau ib nub lossis ob nub, maam le tuag, mas tug tswv yuav tsi raug txim; rua qhov tug qhev ntawd yog nwg yuav lug.


  22"Yog muaj tej txivneej sis ntaus raug ib tug quaspuj kws suab mivnyuas huv plaab, ua rua nwg tug mivnyuas pob, tabsis nwg tsi mob ntxiv, mas yuavtsum muab tug kws ntaus raug tug quaspuj ntawd nplua lawv le nwg tug quasyawg xaav tau hab lawv le cov tu plaub pum zoo.23Tabsis yog tug quaspuj ntawd raug mob ib qho twg, mas yuavtsum rau txim sav pauj sav,24qhovmuag pauj qhovmuag, nav pauj nav, teg pauj teg, kutaw pauj kutaw,25qhov kuv nyab pauj qhov kub nyab, qhov txhaab pauj qhov txhaab, hab qhov nqaj pauj qhov nqaj xwb.


  26"Yog tug txivneej twg ntaus nwg tug tub qhe lossis nwg tug ntxhais qhev qhovmuag dlig, nwg yuavtsum tso tug ntxhais qhev ntawd moog ywj sab, vim nwg muab ntaus dligmuag lawm.27Yog mug ntaus nwg tug tub qhe lossis tug ntxhais qhev luv nav, nwg yuavtsum muab tso moog vim nwg muab ntaws luv nav lawm.


  Feem Xyuam Ntawm tug Tswv Tsaj


  28"Yog nyuj nrau ib tug tuabneeg twg tuag, yuavtsum nuab pobzeb ntaus tug nyuj ntawd kuas taug, hab tsi xob noj tug nyuj ntawd tej nqaj, tabsis tsi xob rau txim rua tug tsev nyuj. 29Yog tug nyuj ntawd tub yeej txeev nrau tuabneeg lug lawm hab tub muaj tuabneeg moog has rua tug tsev nyuj paub lawm, tabsis nwg tsi ceev tug nyuj ntawd rua huv nkuaj, txhaj moog nrau tuabneeg tuag, yuavtsum muab pobzeb ntaws tug nyuj hab tug tswv nyuj kuas tuag huv tuabsi.30Tsi taag le ntawd xwb, yog tug tswv txaus sab muab nyaj txhwv nwg txujsa, mas nwg yuavtsum them lawv le luas kuas nwg them.31Yog tug nyuj ntawd nrau tug tub lossis tug ntxhais tug tuag los yeej ua lawv nraim le tuab txuj kevcai nuav hab.32Yug tug nyuj ntawd nrau tug tub qhe lossis tug ntxhais qhev twg tuag, tug tswv nyuj yuavtsum them peb caug dlaim nyaj nqe taubhau rua tug qhev ntawd tug tswv, hab yuavtsum muab pobzeb ntaus tug nyuj ntawd kuas tuag.


  33"Yog leejtwg qheb qhov lossis khawb qhov ca tsi muab npug, ib tug nyuj lossis ib tug neeg luav poob rua huv lub qhov ntawd,34nwg yuavtsum them tug nqe tsaj ntawd. Nwg them nyaj rua tug tswv tsaj hab nwg yuav tug tsaj ntawd.35Yog leejtwg tug nyuj moog nrau lwm tug, tug nyuj tuag, mas muab tug nyuj ntawd muag hab muab cov nyaj lug faib rua obtug ob leeg, hab muab tug nyuj tuag lug faib ib leeg ib saab.36Tabsis yog tug tug tswv nyuj tub paub has tas, nwg tug nyuj txeev nrau lwm tug lug lawm, tabsis nwg tsi ceev rua huv nkuaj, nwg yuav tau muab ib tug nyuj pauj tug nyuj kws tuag ntawd, hab nwg yuav tug nyuj kws tuag ntawd.


  


  Tsiv Dim 22


  Kevcai Them Rov Qaab


  1"Yog leejtwg nyag luas ib tug nyuj lossis ib tug yaaj hab muab tug tsaj ntawd tua lossis muab muag lawm, nwg yuavtsum them tsib tug nyuj pauj ib tug nyuj, hab plaub tug yaaj pauj ib tug yaaj.


  2"Yog muaj tubsab tuaj tsoo tsev mo ntuj hab raug tua tuag, tug kws tua tug tubsaab ntawd tsi txhum;3Tabsis yog nwg tua nruab nub, mas nwg txhum.


  "Tug tubsaab yuavtsum raug them tej kws nwg moog nyag lug. Yog nwg tsi muaj nyaj them, nwg yuavtsum muab nwg muag moog ua luas qhev hab muab cov nyaj lug them tej nqe kws nwg nyag ntawd.


  4"Yog tug tub saab ntawd nyag tsaj, tsi has nyuj, neeg luav, lossis yaaj kws moog nrhav tau tseem cajsa hab nwg caab rawv ntawm nwg teg, mas nwg yauvtsum them ob tug pauj ib tug.


  5"Yog leejtwg tso nwg tej tsaj moog noj zaub huv teb lossis vaaj txiv maab, hab cov tsaj ntawd moog noj luas lwm tug tej qoob huv luas thaaj teb, nwg yuavtsum muab tej qoob kws zoo tshaaj plawg huv nwg thaaj teb lossis huv nwg lub vaaj txiv maab moog them.


  6"Yog leejtwg hlawv nwg thaaj teb hab kis moog kuv luas tej pawg nplej huv luas tej teb, hab kub luas tej nplej kws tsi tau sav lossis tub hlais taag hab muab sau ua pawg lawm, tug kws ua suavtawg kub ntawd yuavtsum them tej kws nwg ua suavtawg kub ntawd.


  7"Yog leejtwg zoo sab khaws lwm tug tej nyaj lossis tej khoom muaj nqes ca rua huv nwg tsev hab muaj tubsaab tuaj nyag tej ntawd huv nwg tsev lawm, yog nwg nteg tau, mas tug tubsaab ntawd yuavtsum them ob npaug.8Tabsis yog nteg tsi tau tug tubsaab ntawd, mas yuav tau coj tug kws ca cov nyaj ntawd moog rua tom qhov chaw kws pehawm Vaajtswv, hab kuas nwg twv has tas, nwg yeej tsi tau nyag cov nyaj ntawd.


  9"Txhua rooj plaub kws yog sis txeeb tej cuabtxhaj cuabtaam, xws le nyuj, neeg luav, yaaj, rig tsho lossis lwm yaam kws pluj lawm, yuavtsum coj ob tug txivneej kws sis txeeb tej ntawd moog sawv tim ntsej tim muag rua ntawm Vaajtswv. Yog Vaajtswv txav txim rua tug twg, tug ntawd yuavtsum them ob npaug rua tug kws yeej cai.


  10"Yog leejtwg pum zoo coj lwm tug tej neeg luav, nyuj, yaaj lossis lwm yaam tsaj lug tu, yog tug tsaj ntawd tuag lossis raug mob lossis muaj lwm tug muab lawv tsiv lawm, hab tsi muaj tuabneeg ua timkhawv pum,11ces nwg yuavtsum moog rua ntawm qhov chaw pehawm Vaajtswv hab tsaa teg twv has tas, nwg tsi tau nyag. Yog tsi muaj tuabneeg nyag tug tsaj ntawd, mas tug tswv tsaj yuavtsum zoo sab ca tug tsaj ntawd pluj moog, hab tug kws saib tug tsaj ntawd txhaj tsi tau them,12tabsis yog muaj tuabneeg nyag tug tsaj ntawd lawm, nwg yuavtsum them rua tug tswv tsaj.13Yog muaj tsaj qus tum tug tsaj ntawd lawm, tug kws saib tug tsaj ntawd tsuas nqaa cov nqaj kws seem moog qha rua tug tswv paub xwb, yog tsaj tum tuag ces nwg tsi tau them.


  14"Yog leejtwg moog qev lwm tug ib tug tsaj lug ua raug mob lossis ua tuag thaus tug tswv tsi nyob ntawd pum, tug qev yuavtsum them tug tsaj ntawd.15Tabsis yog tuag thaus tug tswv pum ntsoov, tug qev yuav tsi tau them. Yog nwg ndlav, ces cov nqe ntawd yeej npug tug tsaj nqe lawm.


  Kevcai Ncaaj Nceeg hab Kev Ntseeg


  16"Yog leejtwg moog ntxag ib tug nkauj xwb kws tsi tau muaj tuabneeg qhab hab moog nrug nwg pw lawm, tug ntawd yuavtsum them tug ntxhais ntawd nqe tshoob hab yuav nwg ua quaspuj.17Tabsis yog leej txiv tsi kaam muab nwg tug ntxhais rua tug ntawd yuav ua quaspuj los nwg yuavtsum them nyaj kuas txaus nkaus tug ntxhais ntawd cov nqe tshoob.


  18"Cov quaspuj kws txawj ua khawv koob hab saib yaig, yuavtsum muab tua povtseg.19


  "Tug txivneej twg ntxag tsaj, mas yuavtsum muab tug ntawd tua povtseg.


  20"Yog leejtwg fij khoom rua lwm tug vaajtswv kws tsi yog tug Tswv, yuavtsum muab tug ntawd tua povtseg.


  21"Mej tsi xob tsimtxom lossis quabyuam cov tuabneeg txawv tebchaws kws nrug mej nyob, rua qhov thaus mej nyob nraag tebchaws Iziv, mej tub yog tuabneeg txawv tebchaws hab.22Mej tsi xob tsimtxom ib tug pujntsuag lossis ib tug mivnyuas ntsuag twg.23Yog mej tsimtxom puab, thaus puab quaj thov kuv, kuv kws yog tug Tswv nov puab tej suab quaj,24kuv yuav npautawg rua mej hab kuv yuav tua mej huv tshaav rog. Mej cov quaspuj yuav ua pujntsuag hab mej cov mivnyuas yuav ua mivnyuas ntsuag.


  25"Yog mej qev nyaj rua kuv cov tuabneeg kws yog cov pluag, tsi xob tsub paaj rua nwg them.26Yog leejtwg muab nwg lub tsho ntev tuaj yuam nqe rua koj hab nwg coglug yuav txhwv rov qaab, thaus tsaus ntuj koj yuavtsum xaa rua nwg,27rua qhov nwg muaj tuab lub tsho ntawd naav kuas suv xwb. Nwg yuav ua le caag pw tsaug zug? Thaus nwg quaj thov kuv, kuv yuav teb nwg tej lug thov, rua qhov kuv yog tug kws muaj lub sab taabncuab.


  28"Mej tsi xob has lug phem rua Vaajtswv, hab tsi xob foom phem rua tej numtswv kws tswjfwm mej.


  29"Muab mej tej qoobloo, mej tej txiv maab, hab mej tej roj txiv ntoo, coj tuab fij rua kuv thaus kws tej ntawd sav lawm.


  "Muab mej cov tub hlub pub rua kuv.30Muab mej tej nyuj hab tej yaaj thawj tug mivnyuas kws yog tug txiv coj tuaj fij rua kuv. Thawj tug mivnyuas kws yog tug txiv, mas ca nrug tug nam nyob xyaa nub xwb, nub yim yuavtsum coj tuaj fij rua kuv.


  31"Mej yog kuv tsaav tuabneeg. mej tej tsaj kws raug tsaj qus tum taug rua huv tshaav zaub, mej tsi xob muab tej nqaj lug ua noj, ca le muab pov rua dlev noj xwb.


  


  Tsiv Dim 23


  Kevcai Ncaaj Nceeg rua Txhua Tug


  1"Tsi xov coj tej zaaj tsi tseeb moog has rua nrau toj nrau peg, hab tsi xob ua timkhawv tsi tseeb paab tug tuabneeg txhum.2Tsi xob nrug paab tuabneeg coob moog ua txhum lossis nrug feem coob ua timkhawv tsi ncaaj huv tsev tu plaub,3hab tsi xob xaiv cov tuabneeg pluag ntsejmuag huv tsev tu plaub.4"Yog koj moog pum koj tug yeebncuab, tug nyuj lossis tug neeg luav kws pluj lawm, koj ca le caab rov qaab lug rua nwg.5Yog koj pum nwg tug neeg luava thauj nraa qaug, koj yuavtsum moog paab tsaa tug neeg luav ntawd sawv; tsi xob dlhau moog.6"Tsi xob txav txim tsi ncaaj rua tug tuabneeg pluag thaus nwg tuaj rua huv tsev tu plaub.7Tsi xob laam nrhav lug tsi tseeb lam rua lwm tug, hab tsi xob tua cov tuabneeg kws tsi muaj txim dlaabtsi povtseg. Kuv yuav rau txim rua txhua tug kws ua phem le ntawd.8Tsi xob yuav tuas tej nyaj xab, rua qhov tej nyaj ntawd ua rua cov numtswv qhovmuag faam, txav txim tsi ncaaj hab ua rua cov tuabneeg ncaaj nceeg swb cai.


  9"Tsi xob tsimtxom cov tuabneeg poob tebchaws; mej yeej paub has tas, ua tuabneeg txawv tebchaws zoo le caag, rua qhov thaus u mej yeej tau moog ua tuabneeg poob tebchaws nyob nraag tebchaw Iziv lawm hab.


  Xyoo Xyaa hab Nub Xyaa


  10"Mej muab rau xyoo lug tseb nplej hab sau mej tej qoobloo huv mej tej teb.11Tabsis xyoo xyaa ca tej teb su, hab tsi xob sau ib yaam dlaabtsi kws tuaj huv mej tej teb ntawd le. Cov tuabneeg pluag yuav noj tej khoom kws tuaj huv tej teb ntawd, hab tej tsaj qus yuav tau noj tej kws seem. Mej tej yaaj txiv maab hab mej tej txiv ntoo roj los ua ib yaam le ntawd.


  12"Mej ua mej tej num rau nub, tabsis nub xyaa mej su tsi xob ua num, ca mej tej tub qhe hab cov tuabneeg txawv tebchaws kws ua num rua mej hab mej tej tsaj tau su.


  13"Ncu ntsoov txhua yaam kws kuv has rua mej lawm. Tsi xob thov lwm tug Vaajtswv; hab tsi xob has txug puab tej npe hlo le.


  Ib Xyoos Ua Peb Zag Kevcai


  (Tsiv Dlim 34.18-26, 2 Keveai 16.1-17)


  14"Yuavtsum ua kevcai ua kuv tsaug ib xyoos twg peb zag.15Lub hli Anpis, yog lub hli kws mej tawm nraag tebchaws Iziv lug, mej ua kevcai noj Ncuav Tsi Xyaw Keeb lawv le kuv tub tau saamfwm tseg rua mej lawm. Xyaa nub kws mej ua kevcai ntawd mej tsi xob noj tej ncuav xyaw keeb hlo le. Mej tsi xob tuaj pehawm kuv teg dlawb teg nplag.


  16"Ua Kevcai Sau Qoobloo rua thaus lub caij kws mej pib sau mej tej qoob.


  "Ua Kevcai Nyob Tsev Pheebsuab rua lub caij nplooj ntoos zeeg hab thaus mej dle mej tej txiv maab txiv ntoo huv mej tej vaaj.17Mej yuavtsum ua kevcai ib xyoos peb zag hab taagnrho mej cov txivneej ca le tuaj pehawm kuv kws yog tug Tswv mej tug Vaajtswv.


  18"Tsi xob muab ncuav xyaw keeb fij rua kuv thaus mej muab tsaj tua hlawv fij rua kuv. Cov roj tsaj kws tua theej txhoj fij rua kuv thaus mej ua cov kevcai nuav, tsi pub seem moog txug taagkig sawv ntxuv le.


  19"Txhua xyoo mej yuavtsum coj tej qoob kws mej xub sau tau lug tuaj fij rua huv tug Tswv kws yog mej tug Vaajtswv lub tsev.


  "Tsi xob muab mivnyuas yaaj lossis mivnyuas tshis cov nqaj lug hau nrug leej nam cov kua mig.


  Lug Cog Tseg hab Lug Cob Qha


  20"Kuv yuav khaiv ib tug timtswv moog ua mej ntej, tsomkwm mej thaus mej taabtom taug kev hab nwg yuav coj mej moog kuas txug qhov chaw kws kuv tub tau npaaj tseg rua mej lawm.21Mej yuavtusm noog nwg lug hab fwm nwg. Tsi xob ntxeev sab tawmtsaam nwg, rua qhov kuv yog tug tso nwg lug, hab nwg yuav tsi zaam txim rua mej.22Tabsis yog mej fwm nwg hab ua lawv le kuv tej lug saamfwm, kuv yuav tawmtsaam mej tej yeebncuab.23Kuv tug timtswv yuav moog ua mej ntej hab coj mej moog kuas txug huv lub tebchaws kws cov Amaules, cov Hitis, cov Pelixes, cov Kana-aas, cov Hivis hab cov Yenpus nyob, hab kuv yuav ua kuas puab puamtsuaj taag.24Mej tsi xob pe puab tej mlom, hab tsi xob moog xyum coj puab tej kevcai. Muab puab tej mlom rhuav povtseg hab muab muab tej ncej zeb tseemceeb tsoo povtseg.25Yog mej pehawm kuv kws yog tug Tswv, mej tug Vaajtswv, kuv yuav foom koob moov kuas mej muab mov noj hab dlej haus nplua mag hab yuav tshem mej tej kaab mob kev nkeeg moog huv tuabsi.26Nyob huv mej lub tebchaws, mej cov quaspuj yuav tsi pob mivnyuas lossis txhua tug quaspuj yuav muaj tub muaj ki, kuv yuav pub kuas mej muaj sa nyob ntev.


  27"Kuv yuav ua rua cov tuabneeg kws thaiv mej kev kuas puab ntshai kuv; kuv yuav coj kev ntxhuv sab lug rua cov tuabneeg kws mej yuav moog tua ntawd hab kuv yuav ua kuas mej cov yeebncuab tsiv tawm ntawm mej moog.28Kuv yuav ua kuas mej cov yeebncuab ntshai yoog taag; kuv yuav lawv cov Hivis, cov Kana-aas hab cov Hitis tsiv ua ntej mej moog txug.29Kuv yuav tsi lawv puab tsiv kuas taag huv ib lub xyoos. Yog kuv ua le ntawd, lub tebchaws yuav caj nroj tsuag hab yuav muaj tsaj qus coob heev.30Kuv yuav lawv puab tawm ib zag mivntsiv moog txug thaus mej fuamvaam coob zuj zug, maam le muab hlo lub tebchaws rua mej.31Kuv yuav tu nrim rua mej lub tebchaws pib kag ntawm ceg Havtxwv Lab moog txug ndlua ntawm Havtxwv Meditelanees, hab pib kag ntawm taj suabpuam moog txug ndlua ntawm tug Dlej Efalates. Kuv yuav muab fwjchim rua mej lawv cov tuabneeg kws nyob huv lub tebchaws ntawd kuas tsiv ua ntej kws mej moog nyob.32Mej tsi xob koom teg nrug puab lossis teev puab tej mlom hlo le.33Mej tsi xob ca cov tuabneeg ntawd nrug mej nyob huv mej lub tebchaws; yog mej ca puab nrug mej nyob, puab yuav coj mej moog ua txhum tawmtsaam kuv. Yog mej pe puab tej mlom, tej mlom ntawd yuav yog ib rooj ntxab kws tais mej cejdlaab."


  


  Tsiv Dim 24


  Lub Homthawj Nas rua Vaajtswv Cov Lug Cog Tseg


  1Tug Tswv has rua Mauxes has tas, "Koj ca le tuaj cuag kuv sau roob nuav, coj Aloos, Nadas, Anpihus hab cov Yixalayees cov thawjcoj xyaa caum leej nrug koj tugj; hab mej tuaj dleb dled pehawm kuv xawb.2Tsuas pub koj txaav tauj ze kuv xwb, tsi pub lwm tug txaav tuaj ze kuv. Tsi xob pub cov pejxeem nce tuaj rua sau roob nuav hlo le."


  3Mauxes txhaj coj tug Tswv tej lug hab tej kevcai lug pav qha rua cov pejxeem, hab taagnrho cov pejxeem thooj txhij teb has tas, "Peb yuav ua txhua yaam lawv le tug Tswv has."4Mauxes sau tug Tswv tej lug huv tuabsi ca. Nub tom qaab thaus sawv ntxuv, Mauxes moog teeb ib lub thaaj rua tim taw roob, kab muab kaum ob lub pobzeb lawv le cov Yixalayees kawm ob xeem lug teeb tseg ca ua chaw ncu txug.5Mauxes khaiv cov tub hluas Yixalayees kuas moog hlawv tej khoom fij, hab tua nyuj hlawv fij rua tug Tswv ua kev sis raug zoo.6Mauxes muab cov ntshaav nyuj ib nraab tso rua huv cov phab hab muab ib nraab ndluav rua lub thaaj.7Nwg muaj phoo ntawv kws sau cov lug cog tseg kws tug Tswv saamfwm kuas sau, lug nyeem rua cov pejxeem noog. Cov pejxeem leeg lug rua nwg has tas, "Peb yuav noog hab ua txhua yaam lawv le tug Tswv has."


  8Ces Mauxes muab cov ntshaav kws nyob huv cov phab nchus rua cov pejxeem. Mauxes has tas, "Ntawm nuav yog cov ntshaav kws tug Tswv muab ua lub cim coglug tseg rua mej lawv le cov lug saamfwm nuav."


  9Mauxes, Aloos, Nadas, Anpihus, hab cov Yixalayees xyaa caum leej thawjcoj txhaj nce moog sau roob10hab puab pum cov Yixalayees tug Vaagtswv. Qhov chaw kws nwg tsuj pua cov hlaws ntsuab le ntuj ntsuab.11Vaajtswv tsi tau ua le caag rua cov Yixalayees cov thawjcoj kuas raug kev puamtsuaj; puab puavleej pum Vaajtswv, hab cov thawjcoj ntawd noj haus ua ke.


  Mauxes Nce Moog sau Roob Xinais


  12Tug Tswv has rua Mauxes has tas, "Koj ca le nce tuaj cuag kuv sau roob, koj tuaj nyob sau nuav tog, kuv yuav muab ob dlaim txag zeb kws kuv sau kuv tej lug hab kuv tej kevcai txhua nqai rua koj, kuv sau tej nuav tseg ca qha suavdlawg."13Mauxes hab Yausuas tug kws yog Mauxes tug tubkhai txawm sawv kev moog, hab Mauxes txawm nce moog sau Vaajtswv lub roob lawm. 14Mauxes has rua cov thawjcoj tas, "Mej nyob ntawm lub yeej nuav tog txug thaus wb rov qaab lug. Aloos hab Hules obtug nrug mej nyob ntawm nuav; hab yog mej leejtwg muaj plaub ntug dlaabtsi ca le moog cuag obtug."


  15Mauxes nce moog sau roob hab muaj fuab pus tsaus nti sau.16Tug Tswv tug tshwjchim nyob sau Roob Xinais, hab fuab pus tsaus nti tau rau nub; hab nub xyaa tug Tswv hu huv tauv fuab tauj rua Mauxes.17Tug Tswv tug tshwjchim ci ntsaa ab tshwm lug rua cov Yixalayees pum zoo ib yaam le nplaim tawg cig laam lug sau roob tuaj.18Mauxes txawm nce moog sau roob hab nkaag moog rua huv tauv fuab. Nwg moog nyob sau roob tau plaub caug nub plaub caug mo.


  


  Tsiv Dim 25


  Coj Khoom Moog Fij rua huv Lub Tuamtsev


  (Tsiv Dlim 35.4-9)


  1Tug Tswv has rua Mauxes has tas,2"Koj has rua cov Yixalayees kuas coj khoom tuaj fij rua kuv. Koj ca le txais txhua yaam kws cov tuabneeg txaus sab coj tuaj fij.3Cov khoom kws coj tuaj fij nuav mas yog: kub, nyaj, tooj;4xuv xav, xuv tseemxem, xuv lab hab tej rig tsho kws muab plaub tshis lug ntus ua;5hab teb tawv yaaj kws muab zaas tshuaj paajyeeb tej tawv nyuj kws zoo heev, ntoo kubtwg;6hab roj saam teeb, tej roj pleev txhawb meejthawj hab tej moov tshuaj kws tsw qaab;7tej qai zeb hab tej hlaws kws muaj nqes tshaaj plawg kws coj moog dlai rua ntawm tug Povthawj Hlub lub tsho efaus hab nwg dlaim ntaub npug hauvsab.8Puab yuavtsum ua ib lub Tsevntaub rua kuv, kuv txhaj nrug puab nyob.9Ua lub Tsevntaub nuav hab npaaj ua tej khoom siv rua huv lub Tsevntaub ntawd lawv le kuv yuav qha koj ua ntaag.


  Lub Phijxaab Kws Ntim Tej Lug Cog Tseg


  (Tsiv Dlim 37.1-9)


  10"Muab cov ntoo kubtwg lug ua ib lub Phijxaab, qhov ntev ob tshim hab ib dlus, qhov dlaav ib tshim hab ib dlus, hab qhov sab ib tshim hab ib dlus.11Muab cov tseem kub vuam lub phijxaab ntawd saab nrau hab saab huv nruab nrog, hab muab kub lug ua tug ntug thoob plawg. 12Muab kub ua plaub lub khawb ntsa rua ntawm plaub tug ceg, ntsa ib saab ob lub khawb.13Muab ntoo kubtwg ua ob tug laag kws kwv hab muab kub vuam ob tug laag ntoo ntawd huv tuabsi, 14hab muab ob tug laag ntawd ntxig rua huv cov khawb ntawm lub phijxaab ib saab ib saab ib tug laag.15Thaus ntxig rua huv cov khawb lawm tsi xob rhu le.16Ca le muab ob dlaim txag zeb kws kuv sau kuv cov lug saamfwm kws kuv yuav muab rua koj tso rua huv lub Phijxaab ntawd.


  17"Muab cov tseem kub ua dlaim khwb, qhov ntev ob tshim hab ib dlus, qhov dlaav ib tshim hab id dlus.18Muab kub ntaus ua ob tug qhelumpees muaj tis,19txawb ib tug rua ib tog hau phijxaab. Muab ob tug qhelunpees cog keevxeeb rua lb hau phijxaab ib tug rua ib tog.20Tso ob tug qhelunpees ntawd tig xubndlag tuaj ua ke, kuas cov koojtis nthuav lug roog lub phijxaab.21Muab ob dlaim txag zeb ca rua huv lub Phijxaab hab muab lub hau khwb lub phijxaab.22Kuv yuav ntsib koj qhov ntawd, hab kuv nyob sau lub hau Phijxaab kis nruab nraab ntawm ob saab qaab koojtis qhelunpees. Kuv yuav muab kuv tej kevcai rua koj coj moog qha cov Yixalayees.


  Lub Rooj Txawb Ncuav Fij rua Vaajtswv


  (Tsiv Dlim 37.10-16)


  23"Muab ntoo kubtwg lug ua ib lub rooj ntev ob tshim, dlaav ib tshim, sab ib tshim hab ib dlus.24Muab kub vuam lub rooj ntawd, hab muab kub nchuav ua ib tug ntug ncig thoob plawg lub npoo rooj.25Lub npoo rooj ntawd ua tuab le ib xib, hab muab kub ua ib tug ntswg thoob plawg lub npoo rooj.26Muab kub ntaus ua plaub lub khawb ntsa rua plaub lub kaum rooj ntawm plaub tug ceg.27Cov khawb kus ntxig laag kwv lub rooj ntawd, muab ntsa kuas ze rua ntawm tug npoo.28Muab ntoo kubtwg lug txua ua ob tug laag hab muab kub vuam rua ob tug laag ntawd.29Ua phaaj, khob, hub hab taig lug tau laub cawv txiv maab ua khoom fij. Tej twj taig nuav yuavtsum muab cov tseem kub ua xwb.30Lub rooj ntawd yuavtsum txawb rua ntawm hauv ntej lub Phijxaab kws ntim Vaajtswv tej lug cog tseg, hab cov ncuav dlawbhuv kws fij rua kuv yuavtsum ca nyob sau lub rooj.


  Tug Ncej Txawb Teeb


  (Tsiv Dlim 37.17-24)


  31"Muab cov tseem kub ntaus ua ib lub teeb. Lub taw hab tug ncej txawb teeb los muab tej tseem kub ntaws ua paaj, cos paaj, hab nplai paaj, kuas keevxeeb rua ntawm tug ncej txawb teeb.32Hab ua kuas ncau ua rau ceg, ib saab peb ceg.33Rau ceg ntawd ib ceg ua peb lub paaj zoo le paaj txiv dluaj, nrug cov cos paaj hab nplooj.34Tug ncej txawb teeb mas zaig ua plaub lub paaj zoo le paaj txiv dluaj, nrug cov cos paaj hab cov nplooj.35Ntawm rau tug ceg teeb ntawd, ua ib lub paaj rua huv qaab ntwm cov ceg ncau.36Cov cos paaj, cov ceg hab tug ncej txawb teeb yog muab tuab thooj kub ntaus ua xwb.37Ua xyaa lub teeb rua ntawm tug ncej txawb teeb, hab taws kuas cig pum kev laam lug rua tom hauv ntej.38Muab cov tseem kub ntaus ua raab txab kws txav cov teebxeeb hab ua lub phaaj rau txab.39Muab xyaa caum tsib choj kub lug ntaus ua tej ceg teeb, hab tej twj taig kws siv rua lub teeb.40Yuavtsum ua txhua yaam nuav lawv le kuv tau qha rua koj sau roob lawm.


  


  Tsiv Dim 26


  Tus Tswv Lub Tsevntaub


  1"Muab kaum dlaim ntaub maag xav kws zoo heev, ntaub tsaamxem, hab xuv lab lug ua lub tsevntaub. Xaws ib cov qhelunpees rua ntawm cov ntaub ntawd.2Txav cov ntaub ntawd kuas sis luag zog, ib dlaim ntev neeg nkaum yim tshim, dlaav plaub tshim.3Muab tsib dlaim xaws ua ib dlaig, muab kaum dlaim xaws ua ob dlaig.4Xub muab dlaim ntaub xav xaws rua txhua dlaim ntawb cov ntug saab nrau.5Ua tsib caug lub ntsej rua thawj dlaim ntaub hab tsib caug lub ntsej rua dlaim ob, yuavtsum ntsuag kuas sis ncaag zog.6Muab kub ntaus ua tsib caug lub khawb khawm ob dlaim ntaub ua ib dlaig.


  7"Muab kaum ib dlaim ntaub plaub tshis xaws ua ib dlaig vuv lub Tsevntaub ntawd.8Txav cov ntaub ntawd kuas sis luag zog, ib dlaim ntev peb caug tshim hab dlaav plaub tshis.9Muab tsib dlaim ntaub plaub tshis xaws ua ib dlaig, hab muab rau dlaim xaws ua ib dlaig. Dlaim rau yog dlaim kws dlauv ua lug hauvmum Tsevntaub.10Ua tsib caug lub ntsej tis rua tog taw tom nuav, hab ua tsib caug lub ntsej tis rua tog taw tom u.11Muab tooj ntaus ua tsib caug lub khawb khawm ob dlaim ntaub ntawd ua ib dlaid vuv lub tsev.12Dlaim ntaub kws vuv lub tsev, tseg ib nraab nqug moog thaiv saab peg qaum Tsevntaub.13Tseg tw dlauv rua ob saab, ib saab twg tseg ntev le ib tshim, dlauv lug npug lub Tsevntaub.


  14"Vuv ob txheej tuaj sau, ib txheej yog muab cov tawv laug yaaj kws zaas lab, hab ib txheej yog muab cov tawv kws zoo heev.


  15"Txav ntoo kubtwg lug ua cov taab kws sawv ntsug txheem lub Tsevntaub.16Txhua tug taab ntev kaum tshim hab dlaav ib tshim hab ib dlus,17muab ob saab npoo qhais ua qwb dla sis dlhos, kuas cov taab ntawd sis dlhos ua ke. Taagnrho cov taab ntawd puavleej muab qhais ua qwb dla huv tuabsi.18Muab neeg nkaum tug taab txhus rua saab nraag,19muab plaub caug pluaj nyaj ua taw tag rua neeg nkaum tug taab, ob plauj tag ib tug taab, kuas ob tug taab ntawd txhaj sis dlhos ruaj.20Muab neeg nkaum tug taab txheem lub Tsevntaub saab peg,21hab muab plaub caug pluaj nyaj ua taw tag, ob pluaj tag ib tug taab.22Lub Tsevntaub saab tom qaab kws yog saab nubpoob, txheem rau tug taab,23hab muab ob tug taab txheem lub kaum tsev tom kawg.24Cov taw taab puavleej txawb rua sau cov taw nyaj ntawd. Ob tug taab huv taw los yuavtsum txawb sis dlhos ib yaam nkaus.25Yog le ntawd, muaj yim tug taab hab kaum rau pluaj nyaj, ob pluaj tag ib tug taab.


  26"Txua kaum tsib tug laag ntoo kubtwg, muab tsib tug ua taab rua saab plaab ntsaa Tsevntaub saab peg,27muab tsib tug ua taab rua saab phaab ntsaa saab nraag, hab muab tsib tug ua taab rua saab hauvmum tom qaab kawg kws yog saab nub poob.28Tug laag nruab nraab, yog tug kws yuam cov phaab ntsaa ntu nruab nraab, tom nuav moog ti nkaus rua tom u.29Muab cov tseem kuv vuam cov taab hab muab cov khawb kub khawm cov taab rua ntawm cov nqaaj, cov nqaaj ntawd puavleej muab kub vuam huv tuabsi.30Tsaa lub Tsevntaub lawv le kuv tau qha rua koj sau Roob Xinais.


  31"Muab ib dlaim ntaub maag zoo heev kws txaij xav, txaij paajyeeb lab hab cov plaub yaaj kws zaas lab lug ua dlaim ntaub thaiv. Xaws cov dluab qhelunpees rua ntawm dlaim ntaub ntawd. 32Muab cov nqailauj kub dlai rua hab coj moog khuab rua ntawm plaub tug ncej ntoo kubtwg kws vuam kub, hab muab txawb rua sau plaub pluaj nyaj kws tag taw.33Muab dlaim ntaub ntawd dlai rua ntawm cov khawb huv lub tsev, hab muab lub Phijxaab kws ntim ob dlaim txag zeb kws kuv sau tej lug cog tseg txawb rua ntawm dlaim ntaub saab tod. Dlaim ntaub ntawd quas Chaav Dlawbhuv hab Chaav kws Dlawbhuv kawg nkaus.34Muab lub hau moog khwb lub Phijxaab kws ntim tej lug cog tseg.35Muab lub rooj moog txawb rua saab nrau dlaim ntaub saab peg, hab muab tug ncej txawb teeb txawb rua saab nraag.


  36"Muab ib dlaim ntaub maag zoo heev kws txaij xav, txaij paajyeeb hab xuv lab kws xaws ua paaj ntaub txaij nraug zeeg lug ua dlaim ntaub npug lub qhovrooj Tsevntaub.37Koj yuavtsum ua tsib tug ncej ntoo kubtwg hab muab tej tseem kub vuam rua hab ua ib co nqai lauj kub dlai dlaim ntaub nuav rua sau; hab ua tsib tug taw tooj tag cov ncej ntawd.


  


  Tsiv Dim 27


  Lub Thaaj


  (Tsiv Dlim 38.1-7)


  1"Muab ntoo kubtwg lug ua lub thaaj. Ua qhov ntev hab qhov dlaav tsib tshim hab qhov sab peb tshim.2Ua plaub tug kub rua sau plaub ceg kaum thaaj. Plaub tug kub ntawd, txua koom hlo nrug lub thaaj hab muab tooj vuam rua huv tuabsi.3Ua ib co laujkaub ntim tshauv, ib co dluav, ib co taig, ib co dlav rawg hab ib cov yag rau ncaig tawg. Tej cuabyeej nuav puavleej yog muab tooj ua.4Muab tooj hab ua dlaim ntxaij; hab muab tooj ntaus ua plaub lub khawb ntsa rua plaub ceg kaum ua teg nqaa.5Muab dlaim ntxaij tooj ntawd pua rua huv lub thaaj kuas txug ndlua ib nraab.6Muab ntoo kubtwg ua ob tug laag kws kwv lub thaaj, hab muab tooj vuam rua,7hab muab ntxig rua ntawm plaub lub knawb kws ntsa rua ntawm lub thaaj ob saab. 8Muab txag ntoo ua lub thaaj hab tseg huv plawv khoob, lawv nraim le tug qauv kws kuv tau qha rua koj sau roob lawm.


  Xov Vaaj Ncig tug Tswv Lub Tsevntaub


  (Tsiv Dlim 38.9-20)


  9"Koj yuavtsum xov vaaj ncig lub Tsevntaub. Muab dlaim ntaub maag kws ntev ib puas tshim xov saab nraag,10muab neeg nkaum tug kaav tooj ua ncej, muab neeg nkaum tug kaav tooj tag taw, tabsi cov khawb hab cov hlua yog muab nyaj ua.11Xov zoo ib yaam le ntawd rua saab ntsaa vaaj peg hab.12Muab dlaim ntaub kws ntev tsib caug tshim xov saab nubpoob, txhus kaum tug ncej hab kaum tug tag taw.13Saab nub tuaj, yog lub roojvaag kws nkaag moog rua huv, saab ntawd xov tsib caug tshim dlaav ib yaam nkaus.14Ib saab roojvaag twg ntev kaum tsib tshim, txhus peb tug ncej hab peb tug tag taw.15Saab roojvaag tod los ntev kawm tsib tshim, txhus peb tug ncej hab peb tug tag taw.16Dlaim ntaub maag kws npug lub roojvaag ntev neeg nkaum tshim hab txaij xav, tsaamxem hab lab, hab muab xaws ua paaj ntaub txaij nraug zeeg rua. Txhus plaub tug ncej hab tug tag taw dlai dlaim ntaub ntawd.17Taagnrho cov ncej kws xov ncig lub tsev, puavleej muab xuv nyaj paav, tej khawb khawm los yog khawb nyaj, hab cov tag taw puavleej yog tooj.18Lub vaaj, qhov ntev muaj ib puas tshim, qhov dlaav muaj tsib caug tshim, hab qhov sab muaj tsib tshim. Muab cov ntaub maag kws zoo heev xaws ua ntsaa vaaj hab muab tooj ua cov tag taw.  19Taagnrho txhua yaam cuabyeej siv huv lub Tsevntaub, tej tswg kws txhus nqug lub Tsevntaub hab tug ntsaa vaaj puavleej yog muab tooj ua.


  Tu Lub Teeb


  (Levis Kevcai 24.1-4)


  20"Ca le saamfwm rua cov Yixalayees kuas puab nqaa cov roj txiv ntoo kws zoo tshaaj plawg tuaj rua koj saam rua lub teeb,txhaj tau taws txhua mo.21Aloos hab nwg cov tub ua cov kws tu hab taws lub teeb huv lub Tsevntaub kws yog kuv qhov chaw sis ntsib kws ncaaj lub Phijxaab ntawm dlaim ntaub saab nrau nuav kuas cig taabmeeg kuv ib mos kaaj ntug. Cov Yixalayees hab puab cov xeebntxwv yuavtsum ceev cov lug saamfwm nuav moog ibtxhis le.


  


  Tsiv Dim 28


  Tej Tsoog Tsho rua Cov Povthawj


  (Tsiv Dlim 38.1-7)


  1"Ca le hu koj tug tijlaug Aloos hab nwg cov tub: Nadas, Anpihus, Ele-axas hab Ithamas tuaj. Muab puab cais tawm huv cov Yixalayees, hab muab puab tsaa ua cov povthawj ua kuv teg num.2Xaws cov tsho povthawj rua koj tug tijlaug Aloos naav, tsaav nwg lub meejmom kuas suavdlawg fwm.3Koj hu taagnrho cov tuabneeg kws kuv pub puab muaj peevxwm ua txhua yaam tuaj, hab qha kuas puab xaws cov tsho ntev rua Aloos naav, muab nwg tsaa ua povthawj ua kuv teg num.4Qha kuas puab ua dlaim ntaub npug hauvsab, lub tsho efaus, lub tsho ntev, lub tsho txaij, txuj phuam kws ntoo hab txuj hlaab sa. Puab ua cov tsho povthawj nuav rua koj tug tijlaug Aloos hab nwg cov tub naav, kuas puab ua cov pov thawj ua kuv teg num.5Cov tuabneeg ntawd muab ntaub xav, ntaub tsaamxem, xuv lab, xuv kub hab cov ntaub maag kws zoo heev xaws ua cov tsoog tsho ntawd.


  6"Puab muab ntaub xav, ntaub tsaamxem, xuv lab, xuv kub, hab muab cov ntaub maag kws zoo heev xaws ua lub tsho efaus hab xaws paaj ntaub txaij nraug zeeg rua.7Ob txuj hlaab kws khuam xubpwg, muab sis rig rua nrau nrausqaum moog khawm rua nraag ob saab nthaa.8Txuj hlaab sa yog muab cov ntaub kws xaws lub tsho efaus ua, hab muab xaws rua ntawm lub tsho efaus.9Muab ob lub qai zeb ci txaug Yakhauj kaum ob tug tub cov npe rua,10txaug kuas lawv le puab tej noobnyoog ib tug zuj zug, txaug rau leej npe rua ib lub qai zeb.11Yuavtsum yog tug kws txawj ntaus nplhaib, txhaj txaug tau Yakhauj cov tub tej npe rua ntawm ob lub dlaim phaj cog ob lub qai zeb ntawd.12Muab ob lub qai zeb ntawd dlai rua ntawm lub tsho efaus ob txuj hlaab sau xubpwg, ua lub cim ncu txug kaum ob xeem Yixalayees. Ua le ntawd Aloos txhaj tau coj rawv puab tej npe rua sau nwg ob saab xubpwg, kuas kuv kws yog tug Tswv, ncu ntsoov kuv tsaav tuabneeg.13Muab tej tseem kub nchuav ua ob lub hum txaij nraug zeeg,14hab ua ob txuj saw kub ntswj zoo le txuj hlua, hab muab tis rua ntawm ob dlaim phaj ntawd.


  Dlaim Ntaub Npug Hauvsab


  15"Ua dlaim ntaub npug hauvsab rua tug Povthawj Hlub tau siv npug hauvsab le Vaajtswv lub sab nyam. Muab cov ntaub kws xaws lub tsho efaus ua dlaim ntaub npug hauvsab hab xaws paaj ntaub txaij nraug zeeg rua hab.16Dlaim ntaub npug hauvsab ntawd ua xwmfaab xwmmeem hab muab tais ua ob tsem, ntev ib dlus hab dlaav ib dlus.17Cog plaub leej qai zeb kws muaj nqes rua ntawm dlaim ntaub npug hauvsab; thawj leej cog ib lub lab dlaaj lig, ib lub dlaaj ntshab si, hab ib lub lab tshab tshab;18leej ob, cog ib lub ntsuab ci hob, ib lub xav hab ib lub dlawb ci hob;19leej pebm cog ib lub lab ntshab si, ib lub txho tawg, hab ib lub lab ua paajyeeb ntshaa;20hab leej plaub, cog ib lub txho xav, ib lub dlawb txho hab ib lub dlawb ci ntshab si. Cov qai zeb nuav puavleej muab cog rua ntawm ob dlaim phaj kub.21Kaum ob lub qai zeb ntawd puavleej txaug Yakhauj kaum ob leeg tub npe rua, cov qai zeb ntawd zoo ib yaam le tej homthawj kws txaug kaum ob xeem ntawd npe rua.22Muab cov tseem kub nchuav ua ob txuj saw, hab muab ntswj zoo le txuj hlua, tis rua ntawm dlaim ntaub npug hauvsab.23Ua ob lub khawb kub tis rua dlaim ntaub npug hauvsab ob lub ntsej saab sau,24hab muab ob txuj saw kub tis rua dlaim ntaub npug hauvsab ob lub khawb kub.25Muab ob tog qaab tis rua ob dlaim phaj, ua le nuav kuas ob txuj saw lu rua lub tsho efaus ob dlaim tag xubpwg ntawm xubndlag.26Ua dlua ob lub khawb kub tis rua ntawm dlaim ntaub npug hauvsab ob lub kaum huv qaab ntawm tug npoo kws npuab nkaus lub tsho efaus.27Ua dlua ob lub khawb kub tis ntxiv rua lub tsho khuam ob txuj hlaab khuam xubpwg ob tog tw kawg tom xubndlag kws ze kaab xaws hab txuas nkaus txuj hlaab kws muab ntaub plaub yaaj xaws.28Muab ob txuj hlaab ntaub xav khi dlaim ntaub npug hauvsab ob lub khawb rua ntawm lub tsho efaus ob lub khawb, kuas txuas nkaus rua ntawm txuj hlaab lab, hab kuas dlaim ntaub npug hauvsab nyob ncaaj rua ntawm lub tsho efaus.


  29"Thaus Aloos moog rua huv Chaav Dlawbhuvm nwg yuavtsum naav rawv dlaim ntaub npug hauvsab kws txaug taagnrho cov Yixalayees kaum ob xeem npe rua lawm, kuas kuv kws yog tug Tswv, ncu qaab ntsoov kuv tsaav tuabneeg.30Muab lub Ulees hab lub Thumees ntsaws rua huv dlaim ntaub npug hauvsab, kuas thaus Aloos tuaj rua huv Chaav Dlawbhuv kws yog kuv qhov chaw nyobm nwg txhaj nqaa rawv ob yaam ntawd. Txhua zag nwg yuavtsum npua dlaim ntaub npug hauvsab tuaj, nwg txhaj yuav paub qha rua cov Yixalayees ua tej yaam kws hum kuv sab.


  Cov Povthawj Hlub Lwm Yaam Tsho Ntev


  (Tsiv Dlim 39.22-31)


  31"Muab cov xuv xav xaws ua lub tsho ntev naav npug tuaj sau lub tsho efaus.32Lub tsho ntawd, xaws looj sau taubhau tuaj, hab foob lub cejdlaab tsho kuas thoob plawg txhaj tsi ndluag.33-34Muab xuv xav, xuv tsaamxem hab xuv lab khi ua tej lub txiv ntsab pobkws, dlai ib lub txiv ntsab pobkws quas ib lub tswb kub, thoob plawg lub tw tsho ntev.35Hab muab lub tsho ntev ntawd rua Aloos naav thaus nwg moog ua teg num povthawj, txhaj yuaav nov tej tswb ntawd nrov thaus nwg moog rua huv Chaav Dlawbhuv tim ntsej tim muag tug Tswv hab thaus nwg tawm rov qaabm nwg txhaj tsi raug tua tuag.


  36"Hab koj muab cov tseem kub ntaus ua ib dlaim phaj, hab txaug ib cov lug rua ntawm dlaim phaj kub has tas, 'Dlawbhuv rua tug Tswv.'37Muab ib txuj hlaab ntaub xav khi dlaim phaj kub ntawd rua sau txuj phuam kws ntoo sau taubhau.38Aloos coj rawv dlaim phaj kub ntawd rua sau nwg hauvplaj, ces txawm yog cov pejxeem fij tej yaam khoom yuam kev mivntsiv los kuv kws yog tug Tswv txhaj yuaav txais cov Yixalayees tej khoom kws puab coj tuaj fij rua kuv ntawd.


  39"Muab cov xuv maaj kws zoo heev ntus ua ib lub tsho rua Aloos naav hab ntus ua ib txuj phuam rua Aloos ntoo, hab xaws paaj ntaub rua txuj hlaab kuas txaij nraug zeeg.


  40"Koj ca le ua ib cov tsho, ib cov hlaab hab ib cov mom rua Aloos cov tub, koj yuavtsum ua kuas zoo tsimnyog rua puab naav kuas suavdlawg fwm puab.41Muab cov tsho nuav rua koj tug tijlaug Aloos hab nwg cov tub naav. Ca le muab roj txiv ntoo pleev puab hab tsaa puab ua cov povthawj ua kuv teg num.42Koj muab ntaub maag xaws ib cov rig tuab lu rua puab naav tuaj huv qaab kuas txij ndlua ntawm dluav rua nraag ncej qaab, txhaj tsi pum puab chaw txaajmuag. 43Aloos hab nwg cov tub yuavtsum naav cov tig nuav thaus puab moog rua huv lub Tesvntaub kws yog kuv qhov chaw sis ntsib lossis thaus puab moog sawv ntawm lub thaaj ua teg num povthawj huv Chaav Dlawbhuv, puab txhaj tsi raug tua vim pum puab tej chaw txaajmuag. Qhov nuav yog txuj kevcai kws Aloos hab nwg cov xeebntxwv yuav tau coj moog ibtxhis le.


  


  Tsiv Dim 29


  Qha Kuas Tsaa Aloos hab Nwg Cov Tub Ua Povthawj


  (Levis Kevcai 8.1-36)


  1"Ntawm nuav yog tej kws koj yuavtsum ua rua Aloos hab nwg cov tub, muab puab tsaa ua povthawj ua kuv tej num. Muab ib tug ntsuag nyuj hab ob tug laug yaaj kws tsi muaj ib qhov phem le.2Muab cov tseem moov nplej kws tsi xyaw keeb zauj ua ib cov ncuav, muab ib cov ncuav, muab ib cov puab ua tej lub nyag nyag muaj roj txiv ntoo pleev rua sau.3Koj ca le muab cov ncuav ntawd ntim rua huv tawb coj tuaj fij rua kuv thaus kws koj muab tug ntsuag nyuj hab ob tug laug yaaj tua fij.


  4"Koj ca le coj Aloos hab nwg cov tub moog rua tom lub qhovrooj kws yuav moog rua huv lub Tsevntaub kws yog kuv qhov chaw sis ntsib, hab muab dlej lug ua kevcai ntxuav puab.5Koj muab cov tsoog tsho rua Aloos naav kws yog lub tsho ntev, lub tsho efaus, lub tsho kws naav npug lub tsho efaus, dlaim ntaub npug hauv sab hab txuj hlaab rua nwg sa.6Khu txuj phuam rua Aloos ntoo sau taubhau, hab muab dlaim phaj kub dlawbhuv kws txaug cov lug has tas, 'Dlawbhuv rua tug Tswv,' khi rua sau txuj phuam.  7Ces koj muab cov roj kws txhawb meejthawj laub rua Aloos taubhau hab muab nwg tsaa ua povthawj.


  8"Koj coj Aloos cov tub tuaj hab muab cov tsho nuav rua puab naav;9muab hlaab rua puab sa hab muab mom rua puab ntoo. Ua le ntawd yog koj tsaa Aloos hab nwg cov tug ntaag. Ces puab hab puab cov xeebntxwv yuav ua povthawj ua kkuv teg num moog ibtxhis le.


  10"Caab tug txiv nyuj moog rua ntawm hauv ntej lub qhovrooj Tsevntaub kws yog kuv qhov chaw sis ntsib, has rua Aloos hab nwg cov tub kuas tsaa teg rua sau tug txiv nyuj taubhau.11Muab tug txiv nyuj ntawd tua taabmeeg tug Tswv rua ntawm lub qhovrooj Tsevntaub sis ntsib.12Muab koj tug ntivteg tub tug txiv nyuj ntawd cov ntshaav moog pleev rua lub thaaj cov kub. Ces dlua le cov ntshaav kws seem muab laub ywg lub taw thaaj kuas taag.13Koj muab cov paavywj, nplooj sab kws zoo tshaaj plawg hab ob lub raum nrug cov npluag roj kws qhwv ob lub raum, coj moog hlawv rua sau lub thaaj fij rua kuv.14Tabsis tug nyuj cov nqaj, dlaim tawv hab cov plaab nyuv mas muab coj moog hlawv rua saab nrau ntug yeej. Qhov nuav yog muab fij tshem cov povthawj lub txim povtseg.


  15"Muab ib tug yaaj lug hab has rua Aloos hab nwg cov tub, kuas puab tsaa teg rua sau tug yaaj ntawd taubhau,16hab koj ca le muab tug yaaj ntawd tua, muab cov ntshaav coj moog ywg rua lub thaaj.17Ces muab tug yaaj ntawd txav ua tej dlaim; ntxuav tej plaab nyuv hab cov cegqaab kuas huv, coj moog tso tshooj rua sau lub taubhau hab sau cov nqaj.18Muab taagnrho tug yaaj ntawd coj moog hlawv rua sau lub thaaj fij rua tug Tswv, kuas tej paa tsw qaab ntxag rua tug Tswv.


  19"Koj muab dlua ib tug yaaj lug hab has kuas Aloos hab nwg cov tub tsaa teg rua sau tug yaaj ntawd taubhau.20Koj muab tug yaaj ntawd tua, hab muab mivntsiv ntshaav coj moog pleev rua Aloos hab nwg cov tub cov tsho ntev lub ntsej saab xis hab pleev rua puab cov ntiv taw xoo saab xis. Muab cov ntshaav kws seem coj moog ywg rua lub thaaj plawb saab ntawd huv tuabsi.21Koj muab mivntsiv ntshaav sau lub thaaj hab mivntsiv roj txhawb meejthawj nchus rua Aloos hab nwg lub tsho, nwg cov tub hab puab cov tsho. Ces nwg hab nwg cov tub hab puab tej tsoog tsho txhaj dlawbhuv txaus kuv sab.


  22"Muab tej roj yaaj hlais tseg, tej roj taubqaab, tej paavywj, nplooj sab, ob lub raum nrug cov npluag roj kws qhwv ob lub raum hab ceg qaab saab xis.23Rhu cov ncuav kws tub muab fij rua kuv lawm huv lub tawb lug, muab ib yaam ib lub le nuav: muab ib lub ncuav xyaw roj txiv ntoo, muab ib lub ncuav tsi xyaw roj, muaj ib lub ncuav nyag nyag,24hab koj muab taagnrho cov khoom fij nuav rua Aloos hab nwg cov tub, kuas puab muab yom fij rua kuv.25Ces koj rov txais cov zaub mov ntawm puab teg lug, hab muab coj moog hlawv rua sau lub thaaj, tso tshooj ntxiv rua sau cov zaub mov kws tub muab hlawv fij rua kuv lawm. Tej paa ntawd yuav tsw qaab ntxag txaus kuv sab heev.


  26"Koj muab lub hauv nrob yaaj coj lug yom fij tshwjxeeb rua kuv. Thooj nqaj hauv nrob nuav yog koj tug.


  27"Tug yaaj kws muab tua yom fij rua kuv, thaus ua kevcai tsaa tug povthawj, yuavtsum muab lub hawv nrob hab cegqaab tshwj rua ib caag, tseg rua Aloos hab nwg cov tub.28Thaus kuv tsaav tuabneeg fij puab tej khoom sis raug zoo, mas muab lub hauvnrob hab ceg qaab ua cov povthawj tug, kuv txhaj tsi hloov sab. Qhov nuav yog cov pejxeem muab rua kuv kws yog tug Tswv.


  29"Thaus Aloos tuag, muaj nwg cov rig tsho kws yog tug povthawj rua nwg cov tub naav, rua qhov puab yuav naav thaus kws tsaa puab ua povthawj.30Aloos tug tub kws ua povthawj hloov nwg chaw yuavtsum naav cev rig tsho ntawd xyaa nub, thaus kws nwg tuaj rua huv lub Tsevntaub kws yog kuv qhov chaw sis ntsib hab ua kuv teg num huv Chaav Dlawbhuv.


  31"Coj tug yaaj kws tua ua kevcai tsaa Aloos hab nwg cov tub ntawd, moog hau rua huv chaav dlawbhuv.32Puab yuav noj cov nqaj yaaj hab cov ncuav kws tseg rua huv lub tawb nyob ntawm kuv lub Tsevntaub sis ntsib lub qhovrooj.33Puab yuavtsum noj tej zaub mov kws ua kevcai ntxuav zaam txim thaus tsaa puab ntawd.34Tej nqaj lossis tej mov kws seem txug taagkig sawv ntxuv tsi xob noj lawm, ca le muab hlawv povtseg; rua qhov yog tej khoom kws dlawbhuv.


  35"Koj ua kevcai tsaa rua Aloos hab nwg cov tub kuas txwm nkaus xyaa nub, ib yaam le kuv tau saamfwm rua koj lawm.36Txhua nub twg koj yuavtsum muab ib tug txiv nyuj lug tua theej txhoj, ua kev zaam puab lub txim. Hab qhov nuav yog koj ua kevcai ntxuav lub thaaj. Koj ca le muab roj txiv ntoo laub rua lub thaaj ua kuas lub thaaj dlawbhuv.37Ua le nuav kuas txwm nkaus xyaa nub. Lub thaaj txhaj yuav dlawbhuv, hab txhua tug tuabneeg lossis txhua yam kws moog chwv lub thaaj, lub thaaj yauv ua rua txhua tug tuabneeg lossis tej khoom ntawd dlawbhuv.


  Naj Nub Fij Khoom


  (Teev Npe 28.1-8)


  38"Yuav tsum muab ob tug mivnyuas yaaj kws muaj ib xyoo moog tua hlawv rua sau lub thaaj, ib nub dlhau ib nub tsi tu le.39Muab ob tug mivnyuas yaaj ntawd ib tug tua hlawv theej txhoj rua thaus sawv ntxuv hab muab ib tug rua hlawv rua thaus yuav tsaus ntuj.40Luj ob choj moov nplej zuaj xyaw ib laamfwj tseem roj txiv ntoo, hab ib laamfuj cawv txiv maab fij nrug thawj tug mivnyuas yaaj.41Tug mivnyuas yaaj kws hlawv theej txhoj thaus yuav tsaus ntuj, muab moov nplej, roj txiv ntoo, hab cawv txiv maab coj moog fij nrug ib yaam le tug kws fij thaus sawv ntxuv. Cov nuav yog tej zaub mov kws fij rua kuv kws yog tug Tswv. hab tej paa ntawd yuav tsw qaab ntxag txaus kuv sab.42Yuavtsum ua kevcai hlawv khoom fij le nuav taabmeeg kuv rua ntawm lub Tsevntaub kws yog kuv qhov chaw sis ntsib lub qhovrooj moog ibtxhis. Kuv yuav nrug koj thaam hab ntsib kuv tsaav tuabneeg ntawm qhov chaw ntawd.43Kuv yuav ntsib cov Yixalayees ntawm qhov chaw ntawd, hab kuv tug tshwjchim kus ci ntsaa ab huv kuv qhov chaw sis ntsib yauv ua rua thaaj chaw ntawd dlawbhuv.44Kuv yuav ua kuas lub Tsevntaub kws yog qhov chaw sis ntsib hab lub thaaj dlawbhuv, hab kuv yuav tsaa Aloos hab nwg cov tub ua cov povthawj ua kuv teg num.45Kuv yuav nrug cov Yixalayees nyob, hab kuv yuav ua puab tug Vaajtswv.46Pua yuav paub has tas, kuv yog tug Tswv, puab tug Vaajtswv kws coj puab tawm nraag tebchaws Iziv lug, kuv txhaj nrug puab nyob. Kuv yog tug Tswv kws yog Puab tug Vaajtswv ntaag.


  


  Tsiv Dim 30


  Lub Thaaj Hlawv Moov Tshuaj Tsw Qaab


  (Tsiv Dlim 37.25-28)


  1"Muab ntoo kubtwg ua ib lub thaaj hlawv tej moov tshuaj tse qaab.2Lub thaaj ntawd txua ua plaub faabm ntev ib tsim hab dlaav ib tshim, hab sab ob tshim. Txua plaub tug kub koom hlo rua plaub ceg kawm thaaj.3Koj muab tej tseem kub vuam rua plaub saab, hab plaub tug kub huv tuabsi, hab muab ib pluaj kub ntsa puab tug ntug thoob plawg.4Ua plaub lub khawb kub rua lub thaaj, hab muab ntsa rua ob saab huv qaab tug ntug, ib saab twg ob lub ua chaw ntxig laag kwv lub thaaj.5Muab ntoo kwbtwg txua ua laag kwv lub thaaj hab muab kub vuam ob tug laag ntawd huv tuabsi.6Muab lub thaaj ntawd txawb rua ntawm dlaim ntaub kws thaiv lub Phijxaab saab nrau nuav. Qhov chaw ntawd, txhaj yog qhov chaw kws kuv yuav ntsib koj.7Txhua taagkig kws Aloos tuaj tu cov teeb, nwg yuavtsum hlawv moov tshuaj kuas tsw qaab ntxag rua sau lub thaaj ntawd.8Thaus yuav tsaus ntuj kws Aloos tuaj taws cov teeb, nwg yuavtsum lhawv tej moov tshuaj tsw qaab ntawd ib yaam nkaus. Tej moov tshuaj tsw qaab nuav yuavtsum hlawv fij rua tug Tswv moog ibtxhis le.9Tsi xob nuab tej yaam moov tshuaj tsw qaab kws tsi dlawbhuv lossis tsaj lossis qoobloo hlawv rua sau lub thaaj ntawd, hab tsi pub lawb cawv txiv maab fij rua sau lub thaaj ntawd.10Aloos yuavtsum muab tej ntshaav tsaj kws tua theej txhoj, pleev lub thaaj plaub tug kub ua kevcai ntxuav ib xyoo moog ibtxhis le. Lub thaaj nuav yog lub kws dlawbhuv kawg n kaus rua kuv kws yog tug Tswv."


  Sau Se rua Lub Tsevntaub


  11Tug Tswv has rua Mauxes tas,12"Thaus koj txheeb cov Yixalayees npe, txhua tug txivneej yuabtsum them nyaj rua kuv txhwv nwg txujsa rov qaab, ua le nuav thaus koj taabtom txheeb npe, puab txhaj tsi raug kev puamtsuaj.13Txhua tug kws sau npe yuavtsum them nyaj kuas puv ntoob le kws tau kom tseg, muab luj kuas nyaav ntaus nqe lawv le numtswv kevcai. Txhua tug yuavtsum them cov nyaj nuav ua khoom fij rua kuv.14Txhua tug tuabneeg kws nuab noobnyoog neeg nkaum xyoo rov sau kws tub sau npe taag lawm, yuavtsum coj nyaj tuaj fij rua tug Tswv.15Thaus puab them cov nyaj nuav txhwv puab txujsa, kuas tug npluanuj tsi xob them ntau tshaaj, hab tug pluag tsi xob them tsawg tshaaj.16Txais cov nyaj kws cov pejxeem Yixalayees coj tuaj khaws tseg tau siv rua huv lub Tsevntaub kws yog kuv qhov chaw sis ntsib. Cov nyaj nuav yog coj tuaj txhwv puab txujsa, kuv yuav ncu ntsoov tsomkwm puab."


  Lub Phab Tooj


  17Tug Tswv has rua Mauxes has tas,18"Koj nuab tooj ua ib lub phab hab lub taw phab. Coj moog txawb rua ntawm lub Tsevntaub kws yog qhov chaw sis ntsib hab lub thaaj kis nruab nraab, hab nqaa dlej lug lawb kuas puv nkaus lub phab ntawd.19Aloos hab nwg cov tub txhaj tau cov dlej ntawd ntxuav teg ntxuav taw20ua ntej kws puab moog huv lub Tsevntaub kws yog qhov chaw sis ntsib lossis thaus puab moog sawv fij zaub mov rua ntawm lub thaaj. Puab txhaj rsi raug tua tuag.21Puab yuavtsum ncu ntsoov ntxuav teg hab ntxuav taw, puab txhaj yuav tsi tuag. Qhov nuav ua ib txuj kevcai rua puab hab puab tej xeebntxwv coj moog ibtxhis le."


  Roj Txhawb Meejthawj


  22Tug Tswv has rua Mauxes has tas,23"Muab tej khoom tsw qaab nuav: kaum ob choj moov tshuaj tsw qaab, rau choj nroj tsw qaab, rau choj quavntsuas tauj tsw qaab,24hab kawm ob choj ntoo kubtwg (muab luj kuas nyaav ntaus nqe lawv le numtswv kevcai). Laub ib taub roj txiv ntoo ntxiv rua,25hab muab nyoj ua cov roj txhawb meejthawj, sis tov kuas zoo ib yaam le cov tshuaj tsw qaab.26Muab cov roj ntawd pleev lub Tsevntawub kws yog kuv qhov chaw sis ntsib hab lub Phijxaab kws ntim Vaajtswv tej lug cog tseg,27lub rooj hab tej cuabyaaj kws siv rua lub rooj, lub teeb hab tej cuabyeej kws siv rua lub teeb, lub thaaj hlawv moov tshuaj tsw qaab,28lub thaaj kws hlawv tej khoom fij hab tej cuabyeej kws siv rua lub thaaj ntawd, hab lub phab tooj kws ntxuav tej ntxuav taw hab lub taw phab.29Qhov kws koj ua le nuav yog muab tej ntawd fij kuas dlawbhuv, ces txhua tug tuabneeg lossis txhua yaam kws chwv tej ntawd txhaj le ndlawbhuv, vim chwv raug yaam kws dlawbhuv.30Koj muab Aloos hab nwg cov tub txhawb meejthawj, hab muab puab tsaa ua cov povthawj ua kuv teg num.31Koj has rua cov pejxeem Yixalayees tas, 'Mej yauvtsum siv cov roj txhawb meejthawj kws dlawbhuv nuav ua kuv teg num moog ibtxhis.32Cov roj nuav, koj tsi xob muab laub rua tej tug tuabneeg kws tsi raug tsaa hab koj tsi xob muab cov roj nuav ua qauv moog ua dlua ib co kuas zoo le cov nuav ntxiv lawm. Cov roj nuav dlawbhuv, mas koj yuavtsum saib taug cov roj dlawbhuv nuav.33Yog leejtwg txhobtxwm ua dlua ib cov roj kuas zoo le cov nuav lossis muab cov nuav moog lawb rua tug tuabneeg kws tsi yog povthawj, tug ntawd yuav raug rhu tawm huv kuv tsaav tuabneeg Yixalayees moog.'"


  Tej Moov Tshuaj Tsw Qaab


  34Tug Tswv has rua Mauxes has tas, "Koj ca le muab xatates, aunikes, nkanpanoos hab cov tseem roj ntoo tsw qaab kws tsw qaab ntxag nuav (txhua yaam muab luj kuas nyaav sis npaug zog),35coj moog zum ua ke ua ib cov moov tshuaj tsw qaab hab muab ntsev tov ntxiv rua kuas sis tov zoo txhaj dlawbhuv.36Muab zum kuas ua moov mog heev, hab nqaa moog ca rua huv lub Tsevntaub kws yog kuv qhov chaw sis ntsib, hab muab nphoo rua ntawm hauv ntej lub Phijxaab kws ntim Vaajtswv tej lug cogtseg. Cov moov tshuaj tsw qaab nuav ua kuas mej dlawbhuv rua tug Tswv.37Tsi xob muab tug qauv nuav moog ua moov tshuaj tsw qaab rua mej siv ntxiv lawm. Tej moov tshuaj tsw qaab nuav ua kuas mej dlawbhuv rua tug Tswv.38Yog leejtwg tseem ua dlua ib cov moov tshuaj tsw qaab zoo le cov nuav lug rua nwg siv, ca le muab tug ntawd rhu tawm huv kuv tsaav tuabneeg moog."


  


  Tsiv Dim 31


  Mpexalees hab Auhauli-as


  (Tsiv Dlim 35.30-36.1)


  1Tug Tswv has rua Mauxes tas,2"Kuv xaiv Hules tug xeebntxwv kws yog Ulis tug tub Npexalees kws yog xeem Yudas,3hab kuv pub rua nwg puv npo Vaaj ntsujplig. Kuv pub rua nwg muaj kev totaub, kev txawj paub hab muaj peevxwm ua tau num txhua yaam,4 kuas muaj tswvyim txawj muab qauv txua tau txhua yaam, nchuav kub, nchuav nyaj hab nchuav tooj;5txawj txav tej saw lug sis dlhos; txaug ntoo hab txawj ua tau txhua yaam khoom huv tuabsi.  6Hab kuv tseem xaiv Ahixamas tug tub Auhauli-as kws yog xeem Daas lug nrug Npexalees ua num ua ke. Kuv pub tswvyim zoo rua lwm tug, kuas puab muaj peevxwm ua tau txhua yaam kws kuv has kuas puab ua, xws le:7Lub Tsevntaub kws yog kuv qhov chaw sis ntsib, lub Phijxaab kws ntim Vaajtswv tej lug cog tseg hab lub hau phijxaab, taagnrho tej cuabyeej kws siv huv lub Tsevntaub,8lub rooj hab tej cuabyeej kws siv rua lub rooj, tug ncej teeb kws tseem kub hab tej cuabyeej kws siv rua lub teeb, lub thaaj hlawv moov tshuaj tsw qaab,9lub thaaj kws hlawv khoom fij hab tej cuabyeej kws siv rua lub thaaj, lub phab ntxuav teg ntxuav taw hab lub taw phab,10cov tsho ntev kws Aloos hab nwg cov tub naav thaus puab ua cov pov thawj teg num,11cov roj txhawb meejthawj, hab cov moov tshuaj tsw qaab rua Chaav Dlawbhuv Kawg Nkaus. Puab yuavtsum ua txhua yaam nuav, kuas tav lawv le kws kuv tau has rua koj lawm."


  Nub Xanpataus Tog Nub Su


  12Tug Tswv has rua Mauxes13kuas qha rua cov Yixalayees has tas, "Mej yuavtsum muab kuv nub Xanpataus ua nub su, rua qhov nub ntawd yog lub cim rua mej hab kuv moog ibtxhis, hab qha kuas mej paub has tas kuv yog mej tug Tswv, tug kws xaiv mej lug ua kuv tsaavtuabneeg.14Mej yuavtsum fwm nub Xanpataus, rua qhov nub ntawd yog nub tseemceeb heev rua mej. Tabsis yog leejtwg tsi fwm nub ntawd, nwg moog ua num nub ntawd, ca le muab tug ntawd tua povtseg.15Mej muaj rau nub ua mej tej num, tabsis nub xyaa yog nub su kws dlawbhuv rua tug Tswv; yog leejtwg tseem moog ua num nub Xanpetaus, ca le muab tug ntawd tua povtseg.16cov Yixalayees yuavtsum muab nub Xanpataus saib kuas muaj nqes moog ibtxhis, ncu ntsoov nub ntawd yog lub cim rua cov lug cog tseg.17Nub Xanpataus yog lub cim rua kuv hab cov Yixalayees moog ibtxhis le, rau nub ntawd kuv tsim lub ntuj hab lub nplajteb, tabsis nub xyaa kuv su, hab tsi tsim ib yaam dlaabtsi ntxiv lawm."


  18Thaus Vaajtswv has txhua yaam rua Mauxes sau Roob Xinais lawm, Vaajtswv txhaj muab ob dlaim txag zeb kws Vaajtswv muab nwg tug ntivteg sau nwg cov lug saamfwm cob rua Mauxes.


  


  Tsiv Dim 32


  Muab Kub Nchuav Ua ib Tug Mlom Nyuj


  (2 Kevcai 9.6-29)


  1Thaus cov tuabneeg pum has tas Mauxes pheej tsi nqeg sau roob lug, puab txawm sis sau tuaj cuag Aloos hab has rua nwg tas, "Peb tsi paub sov muaj xwm dlaabtsi rua Mauxes tug kws coj peb nraag tebchaws Iziv lug lawm; yog le ntawd, koj ca le nchuav ib tug vaajtswv lug ua tug coj peb."


  2Aloos teb puab has tas, "Ca le moog hle mej tej quaspuj mivnyuas tej qhws ntsej kub nqaa tuaj rua kuv."3Yog le ntawd, puab txhaj hle taagnrho puab tej qhws ntsej kub nqaa tuaj rua Aloos.4Aloos muab cov qhws ntsej kub ntawd moog hlawv huv lub yeejvub kuas yaaj, hab muab nchuav ua ib tug mlom nyuj.


  Puab has tas, "Ib tsoom Yixalayees, tug nuav yog tug vaajtswv kws coj peb nraag tebchaws Iziv lug!"


  5Tom qaab ntawd, ALoos ua ib lub thaaj rua ntawm tug mlom nyuj ntawd hauv ntej hab tshaaj tawm rua suavdlawg has tas, "Pigkig peb yuav ua ib pluag moj haus ua tug Tswv tsaug."6Taagkig thaus kaaj ntug txoog puab txhaj coj tsaj tuaj tua hlawv fij theej txhoj hab muab dlua ib cov tua fij ua kev sis raug zoo. Cov pejxeem txhaj nyob quastsawg noj tsau haus qaug, sawv dlhaseev cev hab sis ntxag.


  7Tug Tswv has rua Mauxes has tas, "Koj ca le maaj nrooj nqeg rov qaab moog taamsim nuav, rua qhov cov pejxeem kws koj coj nraag tebchaws Iziv lug, puab ua txhum hab tso kuv tseg lawm. 8Puab tso txujkev kws kuv kuas puab taug tseg lawm; puab muab kub nchuav ua ib tug mlom txiv nyuj, puab pe tug mlom nyuj ntawd, muab khoom fij rua tug mlom nyuj hab puab has tas, ib tsoom Yixalayees, tug nuav yog tug vaajtswv kws coj peb nraag tebchaws Iziv lug ntaag!9Tug Tswv has rua Mauxes has tas, kuv paub cov tuabneeg nuav zoo lawm, puab yeej tawv ncauj heev.10Nwgnuav, tsi xob cheem kuv. Kuv chim rua puab heev, kuv yuav ua kuas puab raug kev puamtsuaj. Ces kuv yuav tsaa koj hab koj cov xeebntxwv ua tsaav tuabneeg tseemceeb."


  11Tabsis Mauxes thov tug Tswv kws yog nwg tug Vaajtswv has tas, "Tug Tswv, koj tub tau siv koj tug zug hab lub fwjchim coj puab tawm nraag tebchaws Iziv lug, vim le caag koj yuav chim rua koj tsaav tuabneeg ua lauj?12Cov Iziv yuav has tas, koj coj koj tsaav tuabneeg tawm huv tebchaws Iziv lug, yog koj coj puab lug tua povtseg hab ua kuas puab puamtsuaj taag rua tom roob mojsaab qhua xwb! Thov koj ua sab ntev hab txu koj txujkev chim, tsi xob tso kev puamtsuaj lug rua koj tsaav tuabneeg.13Thov koj ncu ntsoov Anplahaas, Ixaj hab Yakhauj kws yog koj cov tubkhai. Ncu ntsoov tej lug kws koj tau cog tseg lawm has tas, koj yuav pub rua puab muaj xeebntxwv coob ib yaam le cov nubqub sau ntuj hab koj yuav muab lub tebchaws kws koj coglug tseg rua puab cov xeebntxwv, hab ua puab tug moog ibtxhis le."14Yog le ntawd, tug Tswv txhaj hloov sab hab tsi tso kev puamtsuaj lug rua nwg tsaav tuabneeg le kws nwg tau has lawm.


  15Mauxes txawm nqeg sau roob lug, nwg nqaa ob dlaim txag zeb kws sau cov lug saamfwm rua ob saab nrug nwg lug.16Vaajtswv yog tug txua ob dlaim txag zeb hab sau tej lug saamfwm, hab nwg txaug npe ntawv rua sau ob dlaim txag zeb ntawd.


  17Thaus Yausuas nov cov tuabneeg qw ua tsuj ua tsaug, nwg has rua Mauxes has tas, "Kuv nov suab sis ntawus sis tua qw ua tsuj ua tsaug nraag lub yeej tuaj."


  18Mauxes teb has tas, "Tsi yog lub suab qw zoo le thaus ntaus yeej rog lossis lub suab quaj thaus swb rog; lub suab ntawd yog suab hu nkauj."


  19Thaus Mauxes lug ze lub yeej, nwg pum tug mlom nyuj hab pum cov tuabneeg dlha seev cev lomzem xauv npo, nwg chim heev. Nwg txhaj muab ob dlaim txag zeb ntawm nwg teg ntsawm tawg ntsoov ntxawg rua ntawm taw roob.20Nwg coj tug mlom nyuj kws puab nchuav ntawd moog nlawv, muab zum ua moov mog nyoos, hab muab tov dlej rua cov Yixalayees haus.21Mauxes nug Aloos has tas, "Cov tuabneeg nuav ua le caag rua koj, koj txhaj coj puab ua kev txhum luj npaum le nuav?"


  22Aloos teb has tas, "Koj tsi xob chim rua kuv, koj yeej paub cov tuabneeg nuav, puab lub sab yeej nyam ua txujkev phem.23Puab tuaj thov kuv has tas, 'Peb tsi paub sov muaj xwm dlaabtsi rua Mauxes tug kws coj peb tawm nraag tebchaws Iziv lug lawm; yog le ntawd, koj ca le nchuav ib tug mlom lug coj peb.'24Kuv txhaj has kuas puab nqaa puab tej saw kub hab tej qhws ntsej kub kws puab muaj tuaj rua kuv. Kuv txhaj coj moog hlawv rua huv qhovcub, ces txawm ua tau tug mlom nyuj nuav."


  25Mauxes pum has tas, Aloos tsi tswj cov tuabneeg hab tso puab ua tej kev txaajmuag taabmeeg rua tej yeebncuab saib tsi taug puab.26Yog le ntawd, Mauxes txhaj le moog sawv ntawm roojvaag qw has tas, "Leejtwg tuaj tug Tswv tog ca le lug cuag kuv!" Taagnrho xeem Levis txawm sau nthwv lug vij Mauxes,27Mauxes has rua puab tas, "Tug Tswv kws yog tsaav tuabneeg Yixalayees tug Vaajtswv saamfwm kuas mej nyag nqaa nyag raab ntaaj hab pib ntawm lub roojvaag nuav moog kuas thoob plawg lub yeej nuav muab mej tej kwvtij, tej phoojywg, hab mej tej tuabneeg zej zog tua pobtseg kuas taab."28Cov Levis noog Mauxes lug, nub ntawd puab txhaj muab cov txivneej tua tuag kwvyees le peb txheeb leej.29Mauxes has rua cov Levis has tas, "Nub nua mej rov tsaa mej ua povthawj ua tug Tswv teg num, rua qhov mej muab mej tej tub hab tej kwvtij tua povtseg, yog le ntawd, nub nua tug Tswv txhaj foom koob moov rua mej."


  30Nub tom qaab Mauxes has rua cov pejxeem has tas, "Mej ua kev txhum luj heev. Tabsis nwgnuav kuv yuav rov moog cuag tug Tswv sau roob dlua; tej zag kuv yuav moog thov tau tug Tswv zaam txim rua mej."31Mauxes rov moog cuag tug Tswv hab thov has tas, "Cov tuabneeg nuav ua kev txhum luj kawg le. Puab muab kub nchuav ua ib tug vaajtswv hab puab pe tug vaajtswv ntawd.32Thov koj zaam puab tej kev txhum; tabsis yog koj zaam tsi tau, thov koj rhu kuv lub npe tawm huv phoo ntawv kws koj tub sau koj tsaav tuabneeg tej npe lawm."


  33Tug Tswv teb has tas, "Cov twg ua txhum rua kuv, cov ntawd txhaj yog cov kws yuav rauag rhu npe tawm huv kuv phoo ntawv moog xwb.34Taamsim nuav koj ca le rov qaab moog, coj cov pejxeem moog nyob qhov chaw kws kuv tub qha rua koj lawm. Ncu ntsoov, kuv tug timtswv yuav moog ua mej ntej coj mej kev, tabsis thaus txug lub sijhawm kuv txav txim, kuv yuav txav txim rua puab tej kev txhum."


  35Tug Tswv tso kaab mob kis lug rua cov pejxeem, rua qhov puab yuam Aloos muab kub nchuav ua ib tug mlom nyuj rua puab pe.


  


  Tsiv Dim 33


  Tug Tswv Ntab Cov Yixalayees Tawm Ntawm Roob Xinais


  1Tug Tswv has rua Mauxes has tas, "Koj hab cov tuabneeg kws koj coj nraag tebchaws Iziv lug ca le tawm ntawm qhov chaw nuav, hab moog nyob lub tebchaws kws kuv coglug tseg rua Anplahaas, Ixaj hab Yakhauj has tas, kuv yuav mua rua puab cov xeebntxwv nyob.2Kuv yuav tso ib tug timtswv lug coj mej kev, kuv yuav ntab cov tuabneeg Kana-aas, cov Amaules, cov Hitis, cov Pelixes, cov Hivis hab cov Yenpus kuas tsiv tawm moog.3Mej yuav moog nyob huv lub tebchaws kws aav rog hab zoo qoob. Tabsis kuv yuav tsi nrug mej moog, rua qhov mej yog cov tuabneeg tawv ncauj heev, nyob tsaam kuv ua rua mej puamtsuaj taag tom ib tog kev."


  4Thaus cov pejxeem nov zaaj xuv tsi zoo nuav, puab txawm pib quaj hab tsi coj saw nyaj saw kub le lawm.5Vim tug Tswv tau saamfwm rua Mauxes kuas has rua puab tas, "Mej yog cov tuabneeg tawv ncauj. Yog kuv nrug mej moog, nyob tsaam kuv ua rua mej puamtsuaj taag. Nwgnuav ca le hle mej tej nyaj tej kub ca, kuv txhaj paub has tas yuav ua le caag rua mej."6Yog le ntawd, tom qaab kws puab tawm ntawm Roob Xinais moog lawm, cov Yixalayees txhaj tsi coj nyaj tsi coj kub lawm.


  Lub Tsevntaub sis Ntsib


  7Txhua qhov kws cov Yixalayees tsuam chaw su, Mauxes coj lub Tsevntaub moog tsaa rua tom ntug yeej. Lub stev ntawd hu ua tug Tswv lub Tsevntaub sis ntsib, hab yog leejtwg xaav moog cuag tug Tswv nwg yuavtsum moog rua huv lub tsevntaub.8Yog thaus twg Mauxes tawm moog rua tom lub tsev ntawd, cov pejxeem tawm tuaj sawv ntawm puab tej qhovrooj tsevntaub hab saib Mauxes moog kuas nkaag plawg rua huv lub tsev ntawd.9Thaus Mauxes moog rua huv lub tsevntaub lawm, tauv fuab txawm txaav lug npug nkaus lub qhovrooj Tsevntaub, hab tug Tswv nrug Mauxes thaam huv tauv fuab tuaj.10Thaus cov pejxeem pum tauv fuab txaav lug rua ntawm lub qhovrooj Tsevntaub, puab suavdlawg tawm huv puab tej tsev tuaj sawv ntawm nyag lub qhovrooj pehawm tug Tswv.11Tug Tswv nrug Mauxes thaam tim ntsej tim muag ib yaam le ob tug phoojywg sis thaam. Ces thaus sis thaam taag, Mauxes maam rov qaab lug tsev. Tabsis Noos tug tub Yausuas kws yog tug tub hluas paab Mauxes, nwg yeej nyob rawv huv lub Tsevntaub ntawd le.


  Tug Tswv Coglug Yuav nrug Nwg Tsaav Tuabneeg


  12Mauxes has rua tug Tswv has tas, "Koj yeej kuas kuv coj cov tuabneeg nuav moog nyob huv lub tebchaws ntawd, tabsis koj tub tsi qha rua kuv paub tug kws koj yuav tso nrug kuv moog. Koj has tas koj paub kuv zoo hab txaus sab rua kuv.13Yog koj txaus sab rua kuv, thov qha tej kev kws koj npaaj sab yuav ua ntawd rua kuv paub, kuv txhaj yuav ua tau tej kws hum koj sab. Ncu ntsoov has tas koj tub xaiv tsaav tuabneeg nuav ua koj tug lawm."


  14Tug Tswv tej has tas, "Kuv yuav nrug koj moog hab pub kuas koj muaj yeej."


  15Mauxes teb tug Tswv has tas, "Yog koj tsi nrug peb moog, thov tsi xov tso peb tawm qhov chaw nuav moog.16Yog koj tsi nrug peb moog, leej twg yuav paub has tas, koj txaus sab rua kuv hab rua koj tsaav tuabneeg? Koj nrug peb moog txhaj yuav cais tau peb tawm ntawm luas lwm tsaav tuabneeg kws nyob huv lub nplajteb nuav."


  17Tug Tswv has rua Mauxes has tas, "Kuv yuav ua lawv le koj thov, rua qhov kuv paub koj zoo hab kuc yeej txaus sab rua koj."


  18Ces Mauxes txawm thov has tas, "Thov koj qha koj tug tshwjchim kws ci ntsaa ab rua kuv pum."


  19Tug Tswv teb has tas, "Kuv yuav tso kuv tej kev zoo moog ua koj ntej, hab kuv yuav qha kuv lub npe kws yog tug Tswv taabmeeg koj; kuv yuav hlub tug kws kuv hlub hab taabncuab tug kws kuv taabncuab.20Kuv tsi pub koj pum kuv lub ntsejmuag, rua qhov yeej tsi muaj ib tug tuabneeg twg kws pum kuv es tseem muaj sa nyob,21tabsis muaj ib qhov chaw nyob ntawm kuv ib saab nuav, koj ca le nce moog sawv sau lub pobzeb ntawd.22Thaus kuv tug tshwjchim kws ci ntsaa ab hlaa lug, kuv yuav muab koj tso rua huv kis pobzeb, hab muab kuv txhais teg thaiv koj moog txug thaus kws kuv hlaa dlhau koj moog lawm.23Ces kuv yuav tshem kuv txhais teg tawm, hab koj yuav pum kuv lub nrausqaum tabsis tsi pum kuv lub ntsejmuag."


  


  Tsiv Dim 34


  Txua Dlua Ob Dlaim Txag Zeb


  (2 Kevcai 10.1-5)


  1Tug Tswv has rua Mauxes has tas, "Koj txav dlua ob dlaim txag zeb kuas zoo ib yaam le thawj ob dlaim, hab kuv yuav sau tej lug kws nyob huv thawj ob dlaim kws koj muab tsoo tawg lawm rua juv ob dlaim tshab ntawd.2Koj yuavtsum ua kuas tav rua pigkig, hab pigkig sawv ntxuv koj ca le tuaj rua sau Roob Xinais nuav, tuaj cuag kuv rua sau ncov roob.3Tsi xob pub leejtwg nrug koj tuaj; tsi pub kuas leejtwg tuaj rua kuv pum sau roob nuav le; hab tsi xob pub yaaj, tshis hab nyuj tuaj noj zaub ze ntawm lub taw roob nuav."4Yog le ntawd, Mauxes txhaj txav ob dlaim, hab taagkig sawv ntxuv nwg txhaj nqaa ob dlaim txag zeb ntawd nce moog rua sau Roob Xinais lawv le tug Tswv has rua nwg lawm.


  5Tug Tswv lug nyob huv tauv fuab, nrug Mauxes sawv ua ke, hab qha nwg lub nep dlawbhuv kws yog hu ua tug Tswv rua Mauxes.6Tug Tswv hlaa Mauxes cubndlag moog hab hu has tas, "Kuv yog tug Tswv, Vaajtswv tug kws muaj lub sab puv nkaus kev hlub hab taabncuab, yog tug kws tsi chim sai hab yog tug kws muaj kev hlub hab ncaajnceeg.7Kuv txujkev hlub yuav nyob nrug ntau txheeb tam tuabneeg, hab zaam txim rua tej tuabneeg ua phem hab muaj txim; tabsis kuv yuav rau txim rua puab tej xeebntxwv moog txug peb hab plaub tam tuabneeg, rua qhov puab nam puab txiv tau ua txhum lug lawm."


  8Mauxes txhus caug ndlua hab nyo ntshis rua huv aav pehawm.9Mauxes has tas, "Tug Tswv, yog koj txaus sab rua kuv tag, kuv thov koj nrug peb moog. Cov tuabneeg nuav yeej tawv ncauj heev, tabsis thao koj zaam tej kev phem kws peb ua hab lub txim kws peb muaj, hab thov koj leeg yuav peb ua koj tsaav tuabneeg."


  Vaajtswv rov Coglug rua Mauxes


  (Tsiv Dlim 23.14-19; 2 Kevcai 7.1-5; 16.1-17)


  10Tug Tswv has rua Mauxes has tas, "Kuv coglug rua cov Yixalayees. Kuv yuav ua txujci tseemceeb rua suadlawg pum, yog tej txujci kws kuv yeej tsi tau ua rua ib tsaav tuabneeg twg pum nyob huv nplajteb nuav le. Txhua tug yuav pum kuv kws yog tug Tswv ua tau txujci tseemceeb, rua qhov kuv yuav ua tej kws txaus ntshai rua mej pum.11Mej yuavtsum ua lawv le txuj kevcai kws kuv muab rua mej nub nua lawm. Kuv txaj yuav ntab cov Amaules, cov Kana-aas, cov Hitis, cov Pelixes, cov Hivis hab cov Yenpus kuas tsiv tawm ua ntej mej moog txug.12Mej tsi xob coglug nrug cov tuabneeg kws ibtxwm nyob huv lub tebchaws kws mej yuav moog nyob ntawd, rua qhov tej ntawd yuav ua rooj hlua caws tog mej kev.13Mej ca le muab puab tej thaaj rhuav povtseg, muab puab tej ncej zeb tsoo kuas tawg taag, hab muab puab tej ncej mlom quaspuj Aselas ntuv povtseg huv tuabsi.


  14"Mej tsi xob pe ib tug vaajtsev twg, rua qhov kuv kws yog tug Tswv khib mej heev.15Tsi xob cog kev phoojyeg nrug cov tuabneeg huv lub tebchaws ntawd, rua qhov thaus puab moog pe puab tej vaajtswv hab tua tsaj fij rua tej mlom ntawd, puab yuav caw mej moog koom nrug puab, hab puab yuav ntxag kuas mej nrug puab noj tej nqaj kws muab fij rua puab tej vaatswv.16Thaus mej moog yuav puab cov ntxhais lug rua mej cov tub ua quaspuj, cov ntxhais ntawd puavleej ua namndlav rua puab tej vaajtswv, ces puab yuav coj mej cov tub moog ua ib yaam le puab ua ntawd hab.


  17"Mej tsi xob nchuav mlom tooj rua mej pe.


  18"Ncu ntsoov ua kevcai moj ncuav tsi xyaw keeb. Ib yaam le kuv tau saamfwm rua mej, lub hli Anpis mej ca le noj cov ncuav tsi xyaw keeb xyaa nub, rua qhov lub hli ntawd yog lub kws mej tawm nraag tebchaws Iziv lug.


  19"Mej tej tug hlub hab tej tsaj thawj tug mivnyuas kws yog tug txiv puavleej yog kuv tug huv tuabsi,20tabsis muab tug mivnyuas yaaj moog fij txhwv tug mivnyuas neeg luav. Yog mej tsi txhwv tug mivnyuas neeg luav rov qaab, mej ca le muab tug mivnyuas neeg luav ntawd luv cejdlaab kuas tuag. Hab txhwv mej cov tub hlub huv tuabsi rov qaab.


  21"Mej muaj rau nub ua num, nub xyaa mej yuavtsum su, txawm yog mej yuav maaj cog qoobloo lossis sau qoobloo npaum twg los xij, mej tsi xob moog ua num.


  22"Ncu ntsoov ua kevcai rua thaus mej pib hlais mej tej nplej caug, hab ua kevcai nyob Tsev Pheebsuab rua thaus lub caij nplooj ntoos zeeg kws mej sau mej tej txiv maab.


  23"Mej txhua tug txivneej yuavtsum tuaj pehawm kuv kws yog tug Tswv kws yog cov Yixalayees tug Vaajtswv ib xyoos twg peb zag.24Tom qaab kws kuv ntab lwm tsaav tuabneeg tsiv tawm ua ntej mej moog nyob, hab nthuav mej nrim dlej nrim aav dlaav lawm, tsi muaj leejtwg yuav tuaj txeeb mej lub tebchaws thaus kws mej ua peb zag kevcai ntawd le.


  25"Mej tsi xob muab ncuav xyaw keeb nqaa tuaj fij thaus mej tua tsaj fij rua kuv. Mej tsi xob tseg tej nqaj kws mej tua ua Kevcai Hlaa Dlhau moog txug taagkig kaaj ntug.


  26"Txhua xyoo mej yuavtsum muab mej tej qoobloo kws mej xub sau tau lug, nqaa tuaj tso rua huv tug Tswv lub tsev.


  "Mej tsi xob muab tej mivnyuas yaaj lossis mivnyuas tshis tej nqaj hau xyaw leej nam cov kua mig.


  27Tug Tswv has rua Mauxes has tas, "Ca le sau tej lug nuav tseg, rua qhov tej lug kws kuv cog tseg rua koj hab cov Yixalayees puavleej has lawv le tej lug nuav."28Mauxes nrug tug Tswv nyob sau roob tau plaub caug nub plaub caug mo, nwg tsi noj mov hab tsi haus dlej le. Hab Vaajtswv sau tej lug cog tseg kws yog Kaum Nqai Kevcai rua sau ob dlaim txag zeb.


  Mauxes Nqeg sau Roob Xinais Lug


  29Thaus Mauxes nqeg sau Roob Xinais lug, nwg nqaa ob dlaim txag zeb kws sau Kaum Nqai Kevcai ntawm nwg ob txhais teg, nwg lub ntsejmuag ci ntsaa ab, rua qhov nwg nrug tug Tswv thaam; tabsis nwg tsi paub has tas nwg lub ntsejmuag ci le ntawd.30Thaus Aloos hab cov Yixalayees pum Mauxes lub ntsejmuag ci ntsaa ab, puab ntshai heev hab tsi kaam txaav moog ze nwg le.31Tabsis Mauxes hu kuas puab tuaj cuag nwg, ces Aloos hab cov Yixalayees tej thawjcoj txhaj moog cuag nwg, hab nwg nrug puab thaam.32Tom qaab ntawd, cov pejxeem Yixalayees sis sau lug sawv ncig Mauxes, hab Mauxes qha taagnrho tej kevcai kws tug Tswv muab rua nwg sau lub Roob Xinais rua puab noog.33Thaus Mauxes qha rua puab taag lawm, nwg txhaj muab ib dlaim ntaub npug nwg lub ntsejmuag.34Txhua zag kws Mauxes moog nrug tug Tswv thaam huv lub Tsevntaub, nwg muab dlaim ntaub kws npug nwg lub ntsejmuag yaws. Thaus nwg tawm lug, nwg pav tej kws tug Tswv saamfwm rua nwg rua cov Yixalayees noog 35hab puab pum Mauxes lub ntsejmuag ci ntsaa ab. Mauxes rov muab ntaub npug nwg lub ntsejmuag moog txug thaus nwg rov moog cuag tug Tswv.


  


  Tsiv Dim 35


  Kevcai Nub Xanpataus


  1Mauxes hu taagnrho ib tsoom pejxeem Yixalayees tuaj sis sau ua ke hab nwg has rua puab tas, "Ntawm nuav yog tug Tswv tej lug kws saamfwm kuas mej yuavtsum ua le nuav:2Mej muaj rau nub ua mej ej num, tabsis nub xyaa yog nub tseemceeb rua mej, nub Xanpataus yog nub kws mej su hab pehawm tug Tswv.Yog leejtwg tseem ua num nub ntawd, yuav raug tua tuag.3Txawm yog huv mej tej tsev los nub Xanpataus tsi xob rauv tawg hlo le."


  Fij Khoom Ua Lub Tsevntaub


  (Tsiv Dlim 25.1-9)


  4Mauxes has rua cov Yixalayees tas, "Ntawm nuav yog tug Tswv tej lug saamfwm:5Muab txhua yaam kws mej muaj coj tuaj fij rua tug Tswv. Txhua tug kws xaav nqaa khoom tuaj fij rua tug Tswv mas yog nqaa kub, nyaj hab tooj;6tej tseem ntaub maag, ntaub xav, ntaub tsaamxem hab xuv lab; tej ntaub kws muab plaub tshis ntus;7tawv laug yaaj kws muab zaas lab; tej tseem tawv nyuj; ntoo kubtwg;8roj saam teeb; ntoo tsw qaab tso rua cov roj txhawb meejthawj hab tej moov tshuaj kws tsw qaab;9tej qai zeb hab lwm yaam hlaws kws muab xaws rua ntawm cov Povthawj Hlub lub tsho efaus hab dlaim ntaub npug hauvsab.


  Tej Khoom Siv huv tug Tswv Lub Tsevntaub


  (Tsiv Dlim 39.32-43)


  10"Taagnrho mej cov kws muaj tswvyim ua txhua yaam yuavtsum tuaj hab ua tej kws tug Tswv saamfwm tseg nuav:11Lub Tsevntaub, cov vuv lub tsev, cov xov lub tsev, cov khawb, cov laag, cov taab, cov puab, hab cov tag taw;12lub Phijxaab kws ntim Vaajtswv tej lug cog tseg, ob tug laag, lub hau Phijxaab hab dlaim ntaub thaiv lub Phijxaab;13lub rooj, cov ceg rooj hab taagnrho tej khoom siv rua lub rooj; cov ncuav kws fij rua tug Tswv;14Lub teeb kws taws kuas cig pum kev hab tej khoom siv; cov teebxeeb hab cov roj;15lub thaaj hlawv moov tshuaj tsw qaab hab cov ceg; cov roj txhawb meejthawj, cov moov tshuaj tsw qaab; dlaim ntaub thaiv lub qhovrooj kws moog rua huv lub Tsevntaub;16lub thaaj hlawv khoom fij hab dlaim ntxaij tooj kws pua lub thaaj; cov ceg thaaj hab tej khoom siv rua lub thaaj; lb phab tooj ntxuav teg ntxuav taw hab lub taw phab.17dlaim ntaub xov vaaj, cov ncej vaaj hab cov tag taw, dlaim ntaub roojvaag;18lub Tsevntaub tej ntsa hab tej hlua paav lub Tsevntaub hab lub vaaj;19hab tej tsoog tsho rua cov povthawj naav thaus puab moog ua num huv Chaav Dlawbhuv, tej tsoog tsho rua Aloos kws yog tug Povthawj Hlub hab nwg cov tub naav."


  Cov Tuabneeg Coj Khoom Tuaj Fij


  20Ces cov Yixalayees txawm sawv kev moog,21hab puab txhua tug txaus sab hlo coj puab tej khoom tuaj fij ua tug Tswv lub Tsevntaub sis ntsib. Puab puavleej nqaa txhua yaam khoom moog tso rua huvlub tsev ntawd, kuas tau siv hab ua tej tsoog tsho rua cov povthawj. 22Taagnrho tej quaspuj txivneej kws xaav muab khoom fij ntawd, txhaj nqaa paaj ntaub, qhws ntsej, n plhaib, saw, paug cejdlaab hab txhua yaam kws yog saw kub tuaj fij rua tug Tswv.23Txhua tug kws muaj coj tej tseem ntaub maag, ntaub xav, ntaub tsaamxem, xuv lab lossis tej tseem tawv nyuj tuaj.24Cov kws txaus sab muab nyaj lossis tooj tuaj fij, kuas puab ca le nqaa tuaj fij rua tug Tswv, hab txhua tug kws muaj mtoo kubtwg kws zoo siv coj tuaj huv tuabsi.25Txhua tug quaspuj kws txawj ntus ntaub kuas puab nqaa tej tseem xuv maaj, xuv xav, xuv tsaamxem hab xub lab lossis tej ntaub kws puab tub ntus tau lawm huv tuabsi tuaj.26Hab kuas puab muab tej plaub tshis xuab ua xuv.27Kuas cov thawj coj nqaa qai zeb hab lwm yaam hlaws kws muaj nqes tuaj dlai rua lub tsho efaus hab dlaim ntaub npug hauvsab,28hab nqaa tej ntoo tsw qaab hab tej roj kws saam rua cov teeb, cov roj txhawb meejthawj, hab tej moov tshuaj kws tsw qaab tuaj.29Cov Yixalayees tej quaspuj hab txivneej kws txaus sab hlo puavleej nqaa puab tej khoom tuaj fij pub rua tug Tswv ua tej num kws tug Tswv tau saamfwm rua Mauxes kuas puab ua ntawd.


  Npexaless hab Auhauli-as


  (Tsiv Dlim 31.1-11)


  30Mauxes has rua cov Yixalayees has tas, "Tug Tswv xaiv Npexalees kws yog Ulis tug tub hab yog Haules tug xeebntxwv huv xeem Yudas tugj.31Vaajtswv pub rua nwg puv npo Vaajtswv tug ntsujplig, muaj kev txawj, muaj peevxwm hab totaub ua tau txhua yaam,32muaj tswvyim paub muab qauv hab txawj nchuav kub nchuav, nyaj nchuav hab tooj;33txav tej qai zeb dlai ua tej tshaam, txawj txua ntoo; hab txawj ua tau txhua yaam.34Hab Vaajtswv pub rua Auhauli-as kws yog Ahixamas tug tub kws yog xeem Daas, hab Npexalees kuas muaj peevxwm qha tau lwm tug.35Vaajtswv pub tswvyim rua obtug txawj ua txhua yaam kws yog txawj muab qauv, ntus tej tseem ntaub maag; ntaub xav, ntaub tsaamxem, hab ntaub plaub yaaj lab hab lwm yaam ntaub. Obtug muaj peevxwm ua tau txhua yaam hab txawj muab txhua yaam qauv.


  


  Tsiv Dim 36


  1"Npexalees, Auhauli-as hab txhua tug kws tug Tswv pub tswvyim kuas txawj hab totaub ua txhua yaam kws xaav tau lug ua lub Tsevntaub, puab ua txhua yaam lawv le tug Tswv saamfwm tseg."


  Cov Tuabneeg Coj Khoom Tuaj Fij ntau heev


  2Mauxes hu Npexalees, Auhauli-as hab taagnrho cov txivneej txawj ua num kws tug Tswv pub kuas muaj peevxwm hab cov kws txaus sab paab tuaj, hab Mauxes kuas puab ca le pib ua lub Tsevntaub.3Mauxes muab tej khoom kws cov Yixalayees coj tuaj ua lub Tsevntaub rua puab hab cov Yixalayees tseem naj taagkig nqaa khoom fij tuaj rua Mauxes.4Ces cov txivneej kws txawj ua num txhaj moog cuag5Mauxes hab has rua nwg has tas, "Cov tuabneeg nqaa khoom tuaj ntau tshaaj tej kws peb xaav tau coj lug ua teg num kws tug Tswv saamfwm tseg kuas ua lawm."


  6Ces Mauxes txhaj has rua cov pejxeem thoob plawg huv lub yeej, kuas tsi xob nqaa khoom tuaj ua lub Tsevntaub ntxiv lawm; yog le ntawd, cov pejxeem txhaj tseg tsi nqaa tuaj lawm.7Cov khoom kws puab xwb nqaa tuaj, yeej txaus ua lub tsev tav lawm.


  Ua Lub Tsevntaub


  (Tsiv Dlim 26.1-37)


  8Cov txivneej kws ua tug Tswv lub Tsevntaub puavleej yog cov kws paub hab txawj. Puab muab kaum dlaim ntaub maag kws txaij xav, tsaamxem, hab lab xaws ua dluab qhelunpees rua.9Cov ntaub ntawd puavleej luj sis luag, ntev neeg nkaum yim tshim hab dlaav plaub tshim.10Puab muab tsib dlaim ntaub xaws ua ib dlaig hab muab dlua tsib dlaim lug xaws ua ke ib yaam nkas le ntawd.11Puab muab ntaub xav xaws ua ib cov ntsej tis lawv tug ntug thoob plawg dlaim ntaub ob saab ntug nrau.12Ces puab muab tsib caug lub ntsej tis rua thawj dlaim, hab muab tsib caug lub tis rua dlaim ob kuas sis ncaag zog.13Hab puab ntaus tsib caug lub khawb kub lug khawm ob dlaim ntaub ua ke.


  14Ces puab muab plaub tshis ntug ua kaum ib dlaim ntaub lug vuv lub Tsevntaub.15Hab puab ntus cov ntaub ntawd sis luag zog, ntev peb caug tshim hab dlaav plaub tshim.16Puab muab tsib dlaim lug xaws ua ke ua ib dlaig hab muab rau dlaim lug xaws ua ke ua ib dlaig.17Puab muab tsib caug lub ntsej tis rua thawj dlaim ntaub tug ntug ib saab hab muab dlua tsib caug lub ntsej tis rua dlaim ob tug ntug saab tod ib yaam nkaus.18Puab muab tooj ntaus ua tsib caug lub khawb khawm ob dlaim ntaub ua ib dlaig vuv lub tsev.19Puab tseem vuv ob txheej ntxiv tuaj saab sau, ib txheej yog cov tawv yaaj kws zaas lab hab ib txheej yog cov tawv kws zoo.


  20Puab phua ntoo kubtwg lug ua cov taab sawv ntsug rua lub Tsevntaub.21Txhua tug taab sab kaum tshim hab dlaab ib tshim hab ib dlus,22muab ob tug taab qhais ua qwb dla, kuas ob tug taab ntawd sis dlhos ua ke.23Puab ua neeg nkaum tug taab rua saab nraag24hab muab plaub caug pluaj nyaj ua taw tag cov taab, ob dlaim tag taw, tag ib tug taab kuas ob tug taab ruaj.25Saab peg qaum Tsevntaub los puab ua neeg nkaum tug taab,26hab muab plaub caug pluaj nyaj ua cov tag taw, ob dlaim ua taw tag ib tug taab.27Lub Tsevntaub tog saab nubpoob, puab ua rau tug taab28hab ua ob tug rua ntawm ob lub kaum.29Ob tug taab kws nyob ntawm kaum tsev, muab sis dlhos huv taw nto plawg rua sau. Ob tug taab ntawm ob lub kaum tsev puavleej ua zoo ib yaam nkaus.30Yog le ntawd, txhaj muab yim tug taab hab kaum rau pluaj nyaj lug ua taw, ob pluaj nyaj tag ib tug taab.


  31Puab muab ntoo kubtwg ua kaum tsib tug laag, tsib tug yuam ib saab phaab ntsaa Tsevntaub, 32muab tsib tug yuam saab phaab ntsaa nraag, hab muab tsib tug yuam saab kws nyob saab nubpoob. 33Tug laag ntoo kws yuam lub Tsevntaub saab phaab ntsaa ntu nruab nraab, yuam tog tom nuav moog ti nkaus tog tom u.34Puab muab kub lug vuam cov phaab ntsaa ntawd thoob plawg hab puab muab khawb kub khawm cov taab kws vuam kub huv tuabsi rua ntawm cov phaab ntsaa.


  35Dlaim ntaub thaiv, mas puab muab cov tseem ntaub maag kws txaij xav, tseemxem hab lab, xaws ua dluab qhelunpees rua ntawm dlaim ntaub ntawd huv tuabsi.36Puab muab ntoo kubtwg ua plaub tug ncej kws dlai dlaim ntaub, muab kub vuam huv tuabsi, hab muab tej khawb kub lug khawm rua. Ces puab nuab nyaj ntaus ua plaub dlaim taw tag plaub tug taw ncej ntawd.37Puab muab cov tseem ntaub maag kws txaij xav, tsaamxem hab lab, xaws ua paaj ntaub txaij nraug zeeg rua, lug ua dlaim npug lub qhovrooj Tsevntaub.38Puab ua tsib tug ncej dlai dlaim ntaub ntawd, muab khawb khawm rua, hab muab kub vuam cov hau ncej hab tej hlua paav ncej, hab muab tooj ua tsib dlaim taw tag tsib tug ncej ntawd.

  Txhua Lub Phijxaab


  (Tsiv Dlim 25.10-22)


  1Npexalees muab ntoo kubtwg lug txua ua lub Phijxaab kus ntim Vaajtswv tej lug cog tseg, ntev ob tshim hab ib dlus, dlaav ib tshim hab ib dlus, sab ib tshim hab ib dlus. 2Nwg muab cov tseem kub vuam saab huv, saab nrau hab ua ib tug ntug thi thoob plawg lub phijxaab.3Nwg ua plaub lub khawb kub rua lub phijxaab, hab muab ntsa rua ntawm plaub ceg kaum taw phijxaab ib saab ob lub.4Nwg muab ntoo kubtwg ua ob tug laag kwv lub Phijxaab, hab vuam kub huv tuabsi rua,5hab muab ob tug laag ntawd ntxig rua cov khawb, ib saab Phijxaab ib tug.6Nwg muab cov tseem kub lug ua lub hau phijxaab, ntev ob tshim hab ib dlus, dlaav ib tshim hab ib dlus.7Nwg muab kub ntaws ua ob tug qhelunpees,8ib tug txawb rua ib tog hau phijxaab. Nwg muab ob tug qhelunpees ntawd haam kag rua lub hau phijxaab. 9Ob tug qhelunpees ntawd puavleej tig ntsejmuag tuaj ua ke, hab ob tug qhelunpees ntawd puavleej nthuav tis npug lub phijxaab.


  Txua Lub Rooj Rau Ncuav


  (Tsiv Dlim 25.23-30)


  10Nepxalees muab ntoo kubtwg txua ua ib lub rooj ntev ob tshim, dlaav ib tshim, sab ib tshim hab ib dlus.11Nwg muab cov tseem kub vuam lub rooj, hab muab kub ua ib tug ntug thi thoob plawg lub rooj ntawd.12Nwg ua ib tug npoo sab le ib xib ncig lub ntug hab muab kub ua tug ntug thoob plawg lub npoo.13Nwg ua plaub lub khawb kub ntsa rua plaub lub kaum rooj ntawm plaub tug ceg.14Cov khawb kws ntxig ob tug laag kwv lub rooj, muab ntsa ze rua ntawm tug ntug.15Nwg muab ntoo kubtwg ua ob tug laag kws kwv lub rooj hab muab kub vuam rua ob tug laag ntawd huv tuabsi.16Nwg tseem muab tej tseem kub nchuav ua ib cov twj taig tau siv rua lub rooj: phaaj, khob, hab taig tau siv rau cawv txiv maab ua khoom fij.


  Ua tug Ncej Txawb Teeb


  (Tsiv Dlim 25.31-40)


  17Npexalees muab cov tseem kub ua tug ncej txawb teeb. Nwg muab kub ntaus ua tug taw hab tug ncej txawb teeb; ntaus ua cov paaj, cos paaj, hab nplai paaj keevxeeb nrug tug ncej txawb teeb. 18Hab ua kuas ncau ua rau ceg, ib saab peb ceg.19Rau ceg ntawd, ib ceg ua peb lub paaj zoo le paaj txiv dluaj, nrug cov cos paaj hab tej nplai paaj.20Tug ncej txawb teeb mas muab zaig ua plaub lub paaj zoo le paaj txiv dluaj, nrug cov cos paaj hab tej nplai paaj.21Ntawm rau teg ceg teeb ntawd, ua ib lub paaj rua huv qaab ntawm cov ceg ncau.22Cov cos paaj, cov ceg hab tug ncej txawb teeb yog muab tuab thooj kub ntaus ua xwb.23Ua xyaa lub teeb rua ntawm tug ncej txawb teeb, hab nwg muab tej tseem kub ntaus ua phaaj hab txab txav teebxeeb.24Nwg muab xyaa caum tsib choj kub ntaus ua tug ncej txawb teeb hab tej twj siv rua lub teeb.


  Txua Lub Thaaj Hlawv Moov Tshuaj Tsw Qaab


  (Tsiv Dlim 30.1-5)


  25Npexalees muab ntoo kubtwg txua ua lub thaaj hlawv moov tshuaj tsw qaab. Lub thaaj ntawd txua ua plaub faab, ntev ib tshim hab dlaav ib tshim, hab sab ob tshim. Txua plaub tug kub koom hlo rua plaub ceg kaum thaaj.26Nwg muab tej tseem kub vuam rua plaub saab hab plaub tug kub huv tuabsi, hab muab ib pluaj kub ntsa puab tug ntug thoob plawg.27Ua khawb kub rua lub thaaj hab muab ntsa rua ob saab huv qaab tug ntug, ib saab twg ob lub thaaj.28Nwg muab ntoo kubtwg txua ua ob tug laag kwv lub thaaj hab muab kub vuam ob tug laag ntawd huv tuabsi.


  Cov Roj Txhawb Meejthawj hab Cov Moov Tshuaj Tsw Qaab


  (Tsiv Dlim 30.22-38)


  29Npexalees tseem ua cov roj txhawb meejthawj dlawbhuv hab muab cov nroj tsw qaab lug tov ib yaam le tov tej tshuaj tsw qaab.


  


  Tsiv Dim 38


  Txua Lub Thaaj Hlawv Khoom Fij


  (Tsiv Dlim 27.1-8)


  1Npexalees muab ntoo kubtwg txua ua lub thaaj, qhov ntev tsib tshim, qhov dlaav tsib tshim hab sab peb tshim.2Nwg ua plaub tug kub rua sau plaub ceg kaum thaaj, plaub tug kub ntawd txua koom hlo nrug lub thaaj, hab muab tooj vuam huv tuabsi.3Nwg tseem ua tej twj siv rua lub thaaj: laujkaub, dluav, taig, nqailauj hab yag rau ncaig tawg. Tej cuabyeej nuav puavleej yog muab tooj ua xwb.4Nwg muab tooj hab ib dlaim ntxaij pua rua huv lub thaaj txug ndlua ib nraab.5Nwg muab tooj ntaus ua plaub lub khawb ntsa rua ntawm plaub ceg kaum thaaj ua teg nqaa.6Nwg muab ntoo kubtwg txua ua ob tug laag kws kwv lub thaaj, hab muab tooj vuam rua,7hab muab ob tug laag ntawd ntxig rua ntawm plaub lub khawb kws ntsa rua ntawm lub thaaj ob saab. Muab txag ntoo ua lub thaaj hab tseg huv plawv khoob.


  Ua Lub Phab Tooj


  (Tsiv Dlim 30.18)


  8Npexalees ua lub phab ntxuav teg hab lub taw phab yog muab cov quaspuj kws ua num ntawm tug Tswv lub Tsevntaub sis ntsib lub qhovrooj tej tsom av tooj lug nchuav ua.


  Xov Vaaj Ncig Lub Tsevntaub


  (Tsiv Dlim 27.9-19)


  9Npexalees xov vaaj ncig tug Tswv lub Tsevntaub. Nwg muab dlaim ntaub maag kws ntev ib puas tshim xov saab nraag,10muab neeg nkaum tug kaav tooj ua ncej, muab neeg nkaum dlaim tooj tag taw, tabsis cov khawb hab cov hlua yog muab nyaj ua.11Xov zoo ib yaam le ntawd rua saab ntsaa yaaj peg hab.12Muab dlaim ntaub kws ntev tsib caug tshim xov saab nubpoob, txhus kaum tug ncej hab kaum dlaim tag taw, cov khawb hab cov hlua yog muab nyaj ua.13Saab nubtuaj, yog lub roojvaaj kws nkaag noog rua huv, saab ntawd xov tsib caug tshim dlaav ib yaam nkaus.14Ib saab roojvaag twg ntev kaum tsib tshim, txhus peb tug ncej hab peb dlaim tag taw. 15Saab roojvaag tom los ntev kaum tsib tshim, txhus peb tug ncej hab peb dlaim tag taw,16taagnrho cov ntaub kws xov ncig lub Tsevntaub yog muab tej ntaub maag zoo zoo xov xwb.17Cov tag taw ncej yog muab tooj ua, cov khawb, cov hlua paav hab cov hau khwb ncej yog muab nyaj ua. Taagnrho cov ncej laajkaab kws xov ncig lub tsev, yog muab xuv nyaj paav xwb.18Muab cov ntaub maag zoo kws txaij xav, tsaamxem hab lab, xaws ua paaj ntaub txaij nraug zeeg thaiv lub roojvaag. Dlaim ntaub ntawd ntev neeg nkaum tshim hab sab tsib tshim, ib yaam le cov ntaub kws xov lub vaaj.19plaub tug ncej hab plaub tug tag taw, cov khawb kws khawm tej ncej, cov hau khwb ncej hab cov hlua paav puavleej yog muab nyaj ua. 20taagnrho cov ntsa kws ntsa lub Tsevntaub hab cov ncej laajkaab kws xov ncig lub Tsevntaub puavleej yog muab tooj ua.


  Tej Khoom Siv huv Lub Tsevntaub


  21Ntawm nuav moog yog teev tej khoom siv huv lub Tsevntaub. Mauxes kuas cov Levis ua txhua yaam num, hab puab nyob qaab tswjfwm ntawm Aloos tug tub Ithamas kws yog tug povthawj.22Ulis tug tub Npexalees kws yog Hules tug xeebntxwv hab yog xeem Yudas, ua txhua yaam kws tug Tswv tau saamfwm kuas ua ntawd tav taag huv tuabsi lawm.23Tug kws paab Npexalees yog Auhaule-as kws yog Ahixamas tug tub hab nwg yog xeem Daas, Auhaule-as yog tug kws txawj txaug ntoo, muab qauv hab ntus tej ntaub maag txaij xav, tsaamxem hab lab.


  24Taagnrho tej kub kws coj tuaj fij rua tug Tswv ua lub Tsevntaub ntawd nyaav ob txheeb cuaj caum tsib choj, yog luj lawv le numtswv kom tseg.25Cov nyaj kws tau lug ntawm cov pejxeem kws tuaj sau npe nyaav xyaa txheeb tsib puas tsib caug choj, yog luj lawv le numtswv kom tseg.26Taagnrho txhua tug tuabneeg kws tuaj sau npe ntawd puavleej tau them nqe sis npaug zog, hab txhua tug them tug nqe kuas lawv le numtswv kevcai. Cov txivneej lws noob nyoog muaj neeg nkaum xyoo rov sau, tuaj sau npe yog muaj rau pua peb txheeb tsib puas tsib caug leej.27Cov nyaj mtawd, puab muab xyaa txheeb tsib puas choj lug ua ib puas dlaim tag taw lub Tsevntaub hab ua taw rua cov ntaub xov, ib tug taw twg nyaav xyaa caum tsib choj.28Muab tsib caug choj nyaj rua Npexalees ua hlua, ua khawb khawm cov ncej, hab ua hau khwb cov ncej.29Cov tooj kws coj tuaj fij rua tug Tswv nyaav tsib txheeb peb puas kaum choj.30Npexalees muab cov tooj nuav ua cov tag taw qhovrooj rua tug Tswv lub Tsevntaub sis ntsib, ua lub thaaj, ua dlaim ntxaij hab ua taagnrho tej khoom kws siv rua lub thaaj,31cov tag ncej laajkaab kws xov ncig lub Tsevntaub hab cov tag taw ncej roojvaag, hab tej ntsaa laajkaab puavleej yog muab cov tooj ntawd ua.


  


  Tsiv Dim 39


  Xaws Tsoog Tsho rua Cov Povthawj Naav


  (Tsiv Dlim 28.1-14)


  1Puab muab tej ntaub txaij xav, tsaamxem hab lab lug xaws ua tsoog tsho rua cov povthawj naav thaus puab moog ua Vaajtswv teg num huv Chaav Dlawbhuv. Hab puab tseem xaws ib cev tsoog tsho povthawj rua Aloos, lawv le tug Tswv tau saamfwm rua Mauxes lawm.2Puab muab tej tseem ntaub maag kws txaij xav, tsaamxem hab lab, hab xuv kub xaw rua lub tsho efaus.3Puab muab kub ntaus ua tej pluaj nyag nyag hab muab txav ua xuv coj lug ntus nrug cov tseem xuv maaj xav, xuv tsaamxem hab xuv lab.4Puab xaws ob txuj hlaab khuam rua sau xubpwg lu rua lub tsho efaus, hab muab ib txug khuam ib saab xubpwg, ua le ntawd txhaj muaj chaw khawm.5Muab cov xuv hab cov ntaub kws xaws lub tsho efaus lug ntus ua txuj hlaab sa kws muab xaws lu rua ntawm lub tsho efaus lawv le tug Tswv tau saamfwm rua Mauxes lawm.6Puab muab ob lub qai zeb kws txaug Yakhauj kaum ob leeg tub cov npe rua; cog rua huv cov phaj kub.7Puab muab ob lub qai zeb ntawd ntsaws rua huv lub tsho efaus ob dlaim tag xubpwg, yog ob lub qai zeb ua kev ncu txug kaum ob xeem Yixalayees, lawv le tug Tswv tau saamfwm rua Mauxes lawm.


  Xaws Dlaim Ntaub Npug Hauvsab


  (Tsiv Dlim 28.15-30)


  8Puab muab tuab yaam xuv kws xaws ua lub tsho efaus, lug xaws ua dlaim ntaub npug hauvsab, hab xaws paaj ntaub rua kuas zoo ib yaam nkaus.9Dlaim ntaub ntawd ua plaub faab hab muab tais ua ob tsem, ntev ib dlus hab dlaav ib dlus.10Puab cog plaub leej qai zeb rua dlaim ntaub npug hauvsab: leej ib, cog ib lug lab dlaaj lig, ib lub dlaaj ntshab si hab ib lub lab tshab tshab;11leej ob, cog ib lub ntsuab ci hob, ib lub xav hab ib lub dlawb ci hob;12leej peb, coj ib lub lab ntshab si, ib lub txho tawg hab ib lub lab ua tsaamxem ntshaa;13leej plaub, cog ib lub txho xav, ib lub dlawb txho hab ib dlawb ntshab si. Taagnrho cov qai zeb nuav puavleej muab cog rua huv cov phaj kub.14Kaum ob lub qai zeb ntawd puav leej txaug Yakhauj kaum ob leeg tub cov npe rua, sawv cev kaum ob xeem Yixalayees.15Puab muab cov tseem kub lug ntaus ua ib txuj saw ntswj zoo le txuj hlua tis rua dlaim ntaub npug hauvsab.16Puab muab kuv ntaus ua ob dlaim phaj hab ob lub khawb kub, muab ob lub khawb kub tis rua ntawm dlaim ntaub npug hauvsab ob ceg kaum sau.17Puab muab ob txuj saw kub tis rua ntawm ob lub khawb kub,18hab muab ob tog tw tis rua ob dlaim phaj, ua le nuav kuas ob txuj saw lu lub tsho efaus ob dlaim tag xubpwg kws dlauv rua ntawm xubndlag.19Puab ua ob lub khawb kub tis rua dlaim ntawb npug hauvsab ob lub kws puab lub tsho efaus.20Puab ua dlua ob lub khawb kub tis rua lub tsho efaus ob dlaim tag nubpwg saab huv qaab ntawm xubnlag, ze rua ntawm kaab lejleeg nyob rua sau txuj hlaab kes sa lub tsho efau.21Puab muab ntawb xav khi dlaim ntaub npug hauvsab ob lub khawb rua ntawm lub tsho efaus ob lub khawb kws txuas rua ntawm txuj hlaab, kuas dlaim ntaub npug hauvsab txhaj tsi txaav ntawm lub tsho efaus, lawv le tug Tswv tau saamfwm rua Mauxes lawm.


  Xaws Dlua Ib Cov Tsho rua Cov Povthawj


  (Tsiv Dlim 28.31-43)


  22Lub tsho ntev kws naav tshooj sau lub tsho efaus, yog muab ntaub xav xaws.23Lub cejdlaab tshos, xaws looj sau taubhau tuaj, muab cov ntaub kws ntus sis qhab lug xaws ua lub cejdlaab tshos kuas tsi ndluag.24Puab muab ntaub txaij xav, tsaamxem hab lab xaws ua ib cov txiv ntsab pobkws dlai rua ntawm lub tw tsho ntev.25Hab puab muab cov tseem kub lug ntaus ua ib cov tswb dlai rua ntawm lub tw tsho nruab nraab ntawm cov txiv ntsab pobkws,26muab cov tswb hab cov txiv ntsab pobkws dlai thoob plawg lub tw tsho, dlai ib lub txiv ntsab pobkws quas ib lub tswb, lawv le tug Tswv tau saamfwm rua Mauxes lawm.27Puab muab tej ntaub maag kws ntus tau zoo heev, xaws ib cov tsho luj rua Aloos hab nws cov tub naav,28hab muab ntaub maag xaws phuam, mom, rig tuab lu,29hab muab cov ntaub maag kws txaij xav, tsaamxem hab lab xaws ua hlaab sa, hab xaws paaj ntaub rua kuas txaij nraug zeeg lawv le tug Tswv tau saamfwm rua Mauxes lawm.30Puab muab cov tseem kub ntaus ua ib dlaim phaj, hab txaug nep ntawv rua sau dlaim phaj ntawd has tas, "Dlawbhuv rua tug Tswv."31Puab muab ib txuj hlua ntaub xav khi dlaim phaj kub rua txuj phuam kws ntoo sau taubhau hab muab tig rua ntawm hauvplaj.


  Tej Num Tav Taag Lawm


  32Txhua yaam num kws ua tug Tswv lub Tsevntaub sis ntsib tub tav taag lawm. Cov Yixalayees ua txhua yaam lawv le tug Tswv tau saamfwm rua Mauxes lawm.33Puab coj lub Tsevntaub, cov khawb, cov taab, cov laag, cov ncej hab tej tag taw ncej lug rua Mauxes;34cov tawv yaaj kws zaas lab hab cov tawv nyug yog cov vuv; cov ntaub thaiv;35lub Phijxaab kws ntim ob dlaim txag zeb, ob tug laag, lub hau phijxaab;36lub rooj hab taagnrho tej khoom siv ntawm lub rooj, hab cov ncuav kws fij rua Vaajtswv;37tug ncej txawb teeb kws yog cov tseem kub, cov teeb, taagnrho tej khoom siv ntawm lub teeb hab cov roj saam teeb;38lub thaaj kub, cov roj txhawb meejthawj; cov moov tshuaj tsw qaa; dlaim ntaub thaiv lub qhovrooj moog rua huv lub Tsevntaub;39lub thaaj tooj nrug dlaim npug lub thaaj; cov ncej thaaj hab tej khoom siv ntawm lub thaaj; lub phab tooj ntxuav teg hab lub taw phab;40cov ntaub xov vaaj ncig lub tsevntaub hab cov ncej laajkaab hab tej tag taw ncej laajkaab; dlaim ntaub thaiv lub roojvaag hab cov hlua khi dlaim ntaub, cov ntsa hab taagnrho tej khoom kws siv rua tug Tswv lub Tsevntaub sis ntsib;41hab tej tsoog tsho kws xaws rua cov povthawj naav moog ua num huv Chaav Dlawbhuv, cov tsoog tsho povthawj rua Aloos hab nwg cov tub naav ua teg num povthawj.42Ces cov Yixalayees ua txhua yaam kws tug Tswv tau saamfwm rua Mauxes tav taag huv tuabsi lawm.43Mauxes tshuaj hab pum has tas txhua yaam kws cov Yixalayees ua tav taag le tug Tswv tau saamfwm tseg lawm tag. Yog le ntawd, Mauxes txhaj foom koob moov rua puab.


  


  Tsiv Dim 40


  Mauxes Tsaa Lub Tsevntaub


  1Tug Tswv has rua Mauxes tas,2"Koj ca le tsaa tug Tswv lub Tsevntaub sis ntsib rua lub ib hlis ntuj nub xab ib.3Hab muab lub Phijxaab kws ntim Yaajtswv tej lug cog tseg coj moog tso rua huv lub Tsevntaub hab muab dlaim ntaub dlai thaiv lub phijxaab.4Nqaa lub rooj lug teeb rua huv, muab tej cuabyaaj tso rua sau lub rooj. Hab nqaa tug ncej teeb lug txawb hab muab cov teebxeeb rua huv lub teeb.5Muab lub thaaj kub kws hlawv moov tshuaj tsw qaab teeb rua ntawm lub Phijxaab hauv ntej hab dlai dlaim ntaub thaiv lub qhovrooj Tsevntaub.6Teeb ib lub thaaj rua ntawm lub Tsevntaub hauv ntej tau hlawv khoom fij.7Hab muab lub phab ntxuav teg ntxuav taw teeb rua kis nruab nraab ntawm tug Tswv lub Tsevntaub hab lub thaaj, hab nqaa dlej lug laub rua kuas puv.8Xov vaaj ncig thoob plawg hab muab dlaim ntaub lug dlai thaiv lub roojvaag.


  9"Ces muab cov roj txhawb meejthawj nchus rua lub Tsevntaub hab taagnrho tej cuabyeej siv, kuas lub tsevntaub hab tej cuabyeej txhaj yuav dlawbhuv.10Dlua le ntawd, tseem muab nchus rua lub thaaj hab lub thaaj tej cuabyeej, kuas lub thaaj tej cuabeej txhaj yuav dlawbhuv.11Hab muab nchus rua lub phab ntxuav teg ntxuav taw hab lub taw phab huv tuabsi.


  12"Coj Aloos hab nwg cov tub tuaj rua ntawm tug Tswv lub Tsevntaub sis ntsib lub qhovrooj, hab muab dlej lug ntxuav puab.13Muab lub tsho luj rua Aloos naav hab muab nwg txhawb meejthawj, mej ua le nuav txhaj yog mej muab nwg tsaa ua povthawj ua kuv teg num.14Coj Aloos cov tub tuaj hab muab cov tsho luj rua puab naav.15Muab roj pleev puab ib yaam le pleev rua puab txiv, puab txhaj tau ua cov povthawj ua kuv teg num. Muab puab txhawb meejthawj le nuav, puab txhaj yauv tau ua cov povthawj moog ibtxhis."


  16Mauxes ua txhua yaam lawv le tug Tswv has rua nwg.17Yog le ntawd, lub ib hlis ntuj nub xab ib kws yog xyoo ob, suav txij le thaus puab tsiv tawm nraag tebchaw Iziv lug, yog nub kws Mauxes tsaa lub Tsevntaub.18Mauxes cog cov tag taw ncej, tsaa cov taab, muab cov laag lug yuam rua hab txhus cov ncej.19Nthuav ntaub vuv lub Tsevntaub hab nthuav dlaim tawv kws vuv tuaj sau vuv lub tsev, lawv le tug Tswv tau saamfwm lawm.20Ces Mauxes txhaj muab ob dlaim txag zeb tso rua huv lub Phijxaab. Nwg muab ob tug laag ntxig rua ntawm lub Phijxaab cov khawb hab muab lub hau khwb lub phijxaab.21Nwg muab lub Phijxaab moog tso rua huv lub Tsevntaub, hab dlai dlaim ntaub thaiv. Qhov kws nwg ua le nuav tub yog muab dlaim ntaub thaiv lub Phijxaab lawm le tug Tswv tau saamfwm tseg lawm.


  22Mauxes teeb rooj rua huv lub Tsevntaub ntawm dlaim ntaub thaiv saab peg,23hab muab cov ncuav kws fij rua tug Tswv tso rua sau lub rooj, lawv le tug Tswv tau saamfwm tseg rua nwg lawm.24Mwg muab tug ncej teeb moog txawb rua huv tug Tswv lub Tsevntaub sis ntsib saab nraag kws yog nyob sis ncaag zog lub rooj,25hab nwg taws cov teeb ntawd rua huv chaav kws nrug tug Tswv lub Tsevntaub sis ntsib ntawm dlaim ntaub kws kem lub tsev hauv ntej,26Nwg muab lub thaaj kub coj moog teeb rua huv tug Tswv lub Tsevntaub sis ntsib ntawm dlaim ntaub kws kem lub tsev hauv ntej,27hab hlawv tej moov tshuaj kws tsw qaab, lawv le tug Tswv tau saamfwm tseg rua nwg.28Ces nwg txhaj dlai dlaim ntaub thaiv lub qhovrooj Tsevntaub,29hab nwg muab lub thaaj hlawv khoom fij coj moog teeb rua ntawm hauv ntej dlaim ntaub thaiv lub qhovrooj Tsevntaub sis ntsib. Nwg coj tej khoom fij hab tej qoobloo kws yog khoom fij coj moog hlawv huv tuabsi rua sau lub thaaj, lawv le tug Tswv tau saamfwm tseg rua nwg. 30Nwg muab lub phab ntxuav teg ntxuav taw coj moog teeb rua ntawm tug Tswv lub Tsevntaub sis ntsib hab lub thaaj kis nruab nraab hab nqaa dlej lug laub rua huvpuv nkaus.31Mauxes, Aloos hab Aloos cov tub ntxuav puab tej teg hab tej taw ntawm lub phab ntawd,32puab ntxuav teg ntxuav taw ua ntej kws puab moog huv tug Tswv lub Tsevntaub sis ntsib lossis moog ntawm lub thaaj, lawv le tug Tswv tau saamfwm tseg rua nwg lawm.33Mauxes xov vaaj ncig lub Tsevntaub hab lub thaaj, hab nwg dlai ib dlaim ntaub thaiv lub roojvaag. Yog le ntawd, nwg txhaj ua txhua yaam tav huv tuabsi lawm.


  Pus Fuab Tsaus Nti Laum Nkaus Lub Tsevntaub


  34Ces pus fuab tsaus nti laum nkaus tug Tswv lub Tsevntaub hab tug Tswv tug tshwjchim ci ntsaa ab huv tsev.35Vim le ntawd, Mauxes txhaj moog tsi tau rua huv tug Tswv lub Tsevntaub.36Thaus tauv fuab tshem tawm ntawm lub Tsevntaub lawm, cov Yixalayees txhaj tshais chaw tau moog rua lwm qhov.37Tabsis yog tauv fuab ntawd tsi tshem, ces puab yaaj tsi tshais chaw moog txug thaus kws tauv fuab tshem.38Lub sijhawm kws cov Yixalayees pheej tsiv moog tsiv lug, nruab nub puab yeej pum tauv fuab kws yog tug Tswv qhov chaw nyob pus tsaus nti sau lub Tsevntaub hab mo ntuj muaj nplaim tawg cig laam lug.

  Levis Kevcai 1


  Tug Tsaj Kws Hlawv Fij Taagnrho


  1Tug TSWV hu Mauxes ntawm tug Tswv lub Tsevntaub sis ntsib has tas,2 koj has rua cov Yixalayees hab qha rua puab has tas:


  Thaus leejtwg coj tsaj tuaj tua hlawv fij, nwg yuavtsum coj ib tug nyuj lossis ib tug yaaj lossis ib tug tshis tuaj fij hab.3Yog nwg coj ib tug nyuj tuaj tua hlawv fij, nwg yuavtsum coj tug nyuj kws tsi muaj ib qho phem hlo le. Nwg yuavtsum caab tuaj rua ntawm tug Tswv lub Tsevntaub sis ntsib, tug TSWV txhaj txaus sab txais yuav.4Nwg yuavtsum tsaa teg rua sau tug nyuj lub taubhau, tug nyuj ntawd txhaj yuav ua tau khoom theej txhoj tshem nwg lub txim.5Ces nwg muab tug nyuj ntawd tua taabmeeg tug Tswv, hab Aloos cov tub kws yog cov povthawj yuav muab cov ntshaav coj moog fij rua tug Tswv hab muab coj moog laub ywg thoob plawg lub thaaj kws nyob ntawm tug Tswv lub Tsevntaub sis ntsib lub qhovrooj.6Ces nwg muab tug tsaj ntawd laws tawv hab muab txav ua tej thooj,7hab cov povthawj muab tawg coj moog teeb rua sau lub thaaj hab tis suavtawg rua.8Ces Aloos cov tub kws yog cov povthawj maam le muab cov nqaj kws txav ua tej thooj, lub taubhau, hab cov roj moog tso rua sau cov tawg kws teeb sau lub thaaj.9Tug tuabneeg ntawd yuavtsum muab dlej ntxuav tej plaab nyuv, sab ntsws hab ob cegqaab, ces tug povthawj maam le muab hlawv huv tuabsi rua sau lub thaaj ua khoom fij theej txhoj. Tej paa khoom fij nuav yuav tsw qaab ntxag ua rua tug Tswv txaus sab.


  10Yog leejtwg muab nwg ib tug yaaj lossis ib tug tshis tuaj ua khoom fij, mas nwg yuavtsum muab tug txiv kws tsi muaj ib qhov phem hlo le xwb.11Nwg yuavtsum muab tug tsaj ntawd tua rua ntawm lub thaaj fij saab peg, hab cov povthawj muab cov ntshaav coj moog laub ywg thoob plawg lub thaaj huv tuabsi.12Hab nwg muab tug tsaj ntawd txav ua tej thooj, ces tug povthawj maam le muab lub taubhau hab cov roj moog tso rua sau cov tawg kws teeb rua sau lub thaaj.13Tabsis tug ntawd yuavtsum muab dlej ntxuav tej plaab nyuv hab ob cegqaab, hab tug povthawj muab coj moog fij rua tug Tswv hab muab hlawv fij taagnrho rua sau lub thaaj. Tej khoom kws fij nuav tej paa yuav tsw qaab ntxag ua rua tug Tswv txaus sab.


  14Yog leejtwg muab noog tuaj tua hlawv ua khoom fij, tug noog ntawd yuavtsum yog ib tug nquab taug lossis nquab nyeg.15Tug povthawj yuav coj tug noog ntawd moog rua ntawm lub thaaj, muab lub cejdlaab ntswj kuas tu, hab muab lub taubhau hlawv rua sau lub thaaj. Yuavtsum ca cov ntshaav ndlwg lug ywg lub thaaj.16Nwg yuav tau muab lub txa dlawj povtseg rua ntawm lub thaaj saab nubtuaj kws yog qhov chaw nchuav cov tshauv.17Nwg tuav ob saab tis dlua kuas tug noog lub cev ndluag, tabsis tsi xob dlua ob saab tis kuas tu, hab muab tug noog ntawd hlawv kuas taagnrho rua sau lub thaaj. Tej paa yuav tsw qaab ntxag ua rua tug Tswv txaus sab.


  


  Levis Kevcai 2


  Kevcai Fij Qoobloo


  1Thaus ib tug twg coj qoobloo tuaj fij rua tug Tswv, nwg yuavtsum xub muab cov nplej ntawd zum ua moov. Nwg yuavtsum muab roj txiv ntoo hab moov tshuaj tsw qaab nphoo rua sau cov moov nplej ntawd huv tuabsi,2hab coj tuaj cob rua Aloos cov tub kws yog cov povthawj. Ces tug Povthawj Hlub maam le yawm ib phoov teg moov nplej, muab cov roj hab cov moov tshuaj tsw qaab coj moog hlawv rua sau lub thaaj ib yaam le ua kevcai ncu txug fij rua tug Tswv. Tej paa khoom fij nuav yuav tsw qaab ntxag ua rua tug Tswv txaus sab.3Tej qoobloo kws seem fij tsi taag ntawd puavleej yog cov povthawj tug, txij thaus puab coj tej qoobloo ntawd tuaj fij rua tug Tswv lawm, tej ntawd yeej dlawbhuv lawm.


  4Yog muab tej ncuav kws cub huv qhovtxus tuaj ua khoom fij, mas cov ncuav ntawd yuavtsum tsi xob muab keeb xyaw. Yuavtsum yog muab moov nplej zuaj xyaw roj txiv ntoo puab ua tej lub ncuav tuab tuab lossis muab roj txiv ntoo zuaj xyaw puab ua tej lub ncuav nyag nyag xwb.


  5Yog muab cov ncuav nthee huv yag tuaj ua khoom fij, muab tej moov nplejntawd zuaj xyaw roj txiv ntoo xwb, tsixob muab keeb xyaw.6Ca le muab puab ua tej lub hab muab cov roj laub rua sau, thaus mej coj moog ua khoom fij.


  7Yog mej muab tej ncuav kws cub huv laujkaub coj moog fij, cov ncuav ntawd yuavtsum yog muab moov nplej hab roj txiv ntoo ua xwb.8Coj lub ncuav ntawd moog fij rua tug TSWV hab muab cob rua tug povthawj, nwg maam le coj moog tso rua sau lub thaaj.9Tug povthawj yuav muab ndlais ib nraab coj moog fij ua kev ncu txug rua tug TSWV, hab nwg yuav coj moog hlawv rua sau lub thaaj. Tej paa khoom kws fij nuav yuav tsw qaab ntxag ua rua tug Tswv txaus sab.10Tej khoom fij kws seem puavleej yog cov povthawj tug, txij thaus kws coj tej ncuav ntawd moog fij rua tug Tswv lawm, tej ntawd yeej dlawbhuv lawm.


  11Mej tsi xob muab tej moov nplej kws xyaw keeb tuaj fij rua tug TSWV; mej tsi xob muab tej moov nplej kws xyaw keeb lossis xyaw zib ntaab hlawv fij rua tug Tswv.12Txhua xyoo thaus mej sau qoobloo, mej yuavtsum coj mej thawj phaum qoob tuaj fij rua tug TSWV, tabsis tsi xob muab hlawv rua sau lub thaaj kuas tej paa tsw qaab ntxag.13Muab ntsev nphoo rua sau txhua yaam qoobloo kws mej coj tuaj fij ntawd, rua qhov cov ntsev ntawd yog sawv cev cov lug cog tseg ntawm Vaajtswv hab mej ntaag. Mej yuavtsum nphoo ntsev taagnrho rua sau mej tej khoom fij huv tuabsi.14Thaus mej sau qoobloo hab coj thawj phaum qoob tuaj fij rua tug Tswv, muab tej nplej ntawd kib kuas nkig hab muab tuav kuas ua moov coj tuaj fij.15Muab roj txiv ntoo laub rua hab muab moov tshuaj tsw qaab nphoo rua sau cov moov nplej ntawd.16Tug povthawj yuav muab cov moov nplej, cov roj hab cov moov tshuaj tsw qaab coj moog hlawv ua khoom fij ua kev ncu txug rua tug Tswv.


  


  Levis Kevcai 3


  Fij Khoom Ua Kev sis Raug Zoo


  1Yog leejtwg muab nwg tug txiv nyuj lossis maum nyuj tua fij ua kev sis raug zoo, mas tug nyuj ntawd yuavtsum yog tug kws tsi muaj ib qhov phem hlo le.2Tug txivneej ntawd yuavtsum tsaa nwg txais teg rua sau tug nyuj lub taubhau hab muab tug nyuj ntawd tua rua ntawm tug Tswv lub Tsevntaub sis ntsib lub qhovrooj. Ces Aloos cov tub kws yog cov povthawj muab cov ntshaav coj moog laub ywg thoob plawg lub thaaj3hab muab tug tsaj ntawd tej nqaj le nraag nuav coj moog ua khoom fij sis raug zoo rua tug TSWV: taagnrho cov npluag roj kws npug lub plaab, cov nyuv,4ob lub raum hab tej roj kws npug ob lub raum, hab nplais sab kws zoo tshaaj plawg.5Cov povthawj yuavtsum muab taagnrho tej ntawd hlawv rua sau lub thaaj kws yog hlawv nrug tej khoom fij. Tej paa khoom fij nuav tsw qaab ntxag ua rua tug Tswv txaus sab.


  6Yog muab yaaj lossis tshis lug tua ua khoom fij ua kev sis raug zoo, muab tug txiv lossis tug maum los tau, tabsis yuavtsum muab tug kws tsi muaj ib qhov phem hlo le.7Yog leejtwg muab ib tug yaaj fij,8nwg yuavtsum tsaa nwg txhais teg rua sau tug yaaj ntawd taubhau hab muab tug yaaj ntawd tua rua ntawm hauv ntej tug TSWV lub Tsevntaub sis ntsib. Ces cov povthawj maam le muab cov ntshaav coj moog laub ywg thoob plawg rua lub thaaj,9hab muab tug tsaj ntawd tej nqaj le nraag nuav coj moog ua khoom fij rua tug Tswv: cov roj, tug kutwv nrug cov roj kws txav ti nkaus ntawm tug pobtxhaa ntsaag, tej npluag roj kws npug lub plaab, cov nyuv,10ob lub raum hab tej roj kws npug ob lub raum hab nplais sab kws zoo tshaaj plawg.11Dlua le cov ntawd lawm, tug povthawj maam le muab coj moog hlawv taagnrho rua sau lub thaaj ua khoom fij rua tug Tswv.


  12Yog leejtwg muab ib tug tshis fij,13nwg yuavtsum tsaa teg rua sau tug tshis ntawd lub taubhau hab muab tug tshis ntawd tua rua ntawm hauv ntej tug Tswv lub Tsevntaub sis ntsib. Ces cov povthawj maam le muab cov ntshaav coj moog laub ywg thoob plawg lub thaaj,14hab muab tug tsaj ntawd tej nqaj le nraag nuav coj moog fij rua tug Tswv: cov npluag roj kws npug lub plaab hab cov nyuv,15ob lub raum hab tej roj kws npug ob lub raum hab nplais sab kws zoo tshaaj plawg.16Dlua le cov ntawd lawm, tug povthawj maam le muab coj moog hlawv taagnrho rua sau lub thaaj, ua khoom fij tsw qaab ntxag rua tug Tswv. Taagnrho cov roj puavleej yog tug Tswv tug.17Tsi pub cov Yixalayees ib tug twg noj tej roj lossis tej ntshaav le; qhov nuav yog ib txuj kevcai rua cov Yixalayees kws nyob txhua qhov coj moog ibtxhis le.


  


  Levis Kevcai 4


  Fij Khoom Ua Kevcai Dlaws Tej Kev Txhum Kws Tsi Yog Txhobtxwm Ua


  1Tug Tswv saamfwm rua Mauxes has tas,2"Koj qha rua cov Yixalayees paub has tas, yog leejtwg txhobtxwm ua txhum hab tsi muab sab npuab tug Tswv tej lug saamfwm, yuav tau ua lawv le tej kevcai nraag qaab nuav."


  3Yog tug Povthawj Hlub twg tau ua txhum hab nwg tej kev txhum ntawm lug raug rua cov pejxeem, nwg yuavtsum tau coj ib tug ntsuag nyuj kws tsi muaj ib qhov phem le tuaj tua fij rua tug TSWV dlaws nwg lub txim.4Nwg yuavtsum caab tug nyuj ntawd moog rua ntawm tug TSWV lub Tsevntaub sis ntsib lub qhovrooj, tsaa nwg txhais teg rua sau tug nyuj taubhau hab muab tua taabmeeg tug Tswv rua ntawd.5Ces tug Povthawj Hlub yuavtsum nqaa tug ntsuag nyuj ntawd cov ntshaav ib qho moog rua huv tug Tswv lub Tsevntaub sis ntsib.6Mas tug povthawj yuavtsum muab nwg tug ntivteg tub cov ntshaav ntawd coj moog nchus rua dlaim ntaub kws quas Chaav Dlawbhuv xyaa zag.7Hab tug povthawj muab ib cov ntshaav pleev lub thaaj hlawv moov tshuaj tsw qaab cov kub sau plaub ceg kaum thaaj kws nyob huv tug Tswv lub Tsevntaub sis ntsib. Dlua le ntawd nwg muab cov ntshaav kws seem coj moog laub rua lub taw thaaj kws hlawv tej khoom theej txhoj ntawm tug Tswv lub Tsevntaub sis ntsib lub qhovrooj.8Nwg yuavtsum muab tug nyuj ntawd tej roj luas tawm kuas taag huv tuabsi nrug cov npluag roj kws npug lub plaab hab cov nyuv,9ob lub raum hab cov roj kws npug ob lub raum, hab nplais sab kws zoo tshaaj plawg.10Ces tug povthawj maam le muab cov roj coj moog hlawv rua sau lub thaaj kws hlawv tej khoom fij, ib yaam le nwg muab tej tsaj kws tua fij ua kev sis raug zoo tej roj coj moog hlawv hab ntaag.11Tabsis nwg yuavtsum muab dlaim tawv, cov nqaj, lub taubhau, plaub ceg hab tej nyuv mog cov nyuv luj huv tuabsi,12nqaa tawm moog rua saab nrau ntug yeej ntawm qhov chaw dlawbhuv kws pheej coj cov tshauv moog nchuav rua. Nwg muab tej nqaj nyuj tso rua sau pawg tawg hab muab hlawv.


  13Yog cov Yixalayees tau yuam kev ua txhum kws yog txhum rua tug Tswv tej lug saamrwm ib nqais twg kws tsi yog txhobtxwm ua,14thaus suavdlawg paub has tas, muaj txuj kev txhum ntawd lawm, cov pejxeem yuavtsum coj ib tug ntsuag nyuj moog tua fij dlaws kev txhum rua ntawm tug Tswv lub Tsevntaub sis ntsib;15cov thawjcoj ntawm cov pejxeem lug tsaa puab tej teg rua sau tug nyuj ntawd taubhau hab muab tug nyuj tua rua ntawd.16Tug Povthawj Hlub maam le nqaa ib cov ntshaav moog rua huv tug Tswv lub Tsevntaub sis ntsib,17muab nwg tug ntivteg tub cov ntshaav ntawd, hab muab nchus rua dlaim ntaub kws quas Chaav Dlawbhuv xyaa zag.18Hab nwg muab ib cov ntshaav coj moog pleev lub thaaj kws hlawv moov tshuaj tsw qaab cov kub sau plaub ceg kaum thaaj kws nyob huv tug Tswv lub Tsevntaub sis ntsib hab muab cov ntshaav kws seem laub rua lub taw thaaj kws hlawv tej khoom fij ntawm tug TSWV lub Tsevntaub sis ntsib lub qhovrooj.19Ces nwg muab taagnrho tej roj coj moog hlawv rua sau lub thaaj.20Nwg fij tug nyuj nuav ib yaam nkaus le nwg fij tug kws ntxuav tej kev txhum ntaag, hab qhov kws nwg ua le nuav tub yog nwg fij khoom ntxuav cov pejxeem lub txim, txhaj yuav zaam tau puab lub txim.21Ces nwg maam coj tug nyuj moog hlawv rua saab ntug yeej nrau, ib yaam le nwg hlawv tug nyuj kws fij dlaws nwg lub txim. Qhov nuav yog fij khoom ua kevcai tshem cov pejxeem tej kev txhum moog povtseg.


  22Yog ib tug numtswv tau yuam kev ua txhum kws yog txhum rua tug Tswv tej lug saamfwm ib nqais twg kws tsi yog txhobtxwm ua,23thaus kws luas qha nwg txujkev txhum rua nwg paub lawm, nwg yuavtsum coj ib tug laug tshis kws tsi muaj ib qhov phem le moog tua fij theej txhoj.24Nwg yuavtsum tsaa nwg txhais teg rua sau tug tshis ntawd taubhau hab muab tug tshis ntawd tua rua ntawm lub thaaj saab peg, ntawm qhov chaw kws tua tsaj hlawv ua khoom fij. Qhov nuav yog fij khoom ua kevcai tshem nwg tej kev txhum povtseg.25Tug povthawj yuavtsum muab nwg tug ntivteg tub cov ntshaav tsaj coj moog pleev rua lub thaaj kws hlawv khoom fij cov kub sau plaub ceg kaum thaaj, hab muab cov ntshaav kws seem laub ywg lub taw thaaj.26Ces nwg muab taagnrho tej roj coj moog hlawv rua sau lub thaaj, ib yaam le nwg hlawv tej roj kws yog tej tsaj kws tua fij ua kev sis raug zoo. Tug povthawj fij khoom theej txhoj tshem tug nom ntawd lub txim, txhaj yuav zaam tau nwg lub txim.


  27Yog cov pejxeem ib tug twg tau ua txhum kws yog ua txhum rua tug Tswv tej lug saamrwm ib nqais twg kws tsi yog txhobtxwm ua,28ces thaus kws luas qha nwg txuj kev txhum rua nwg paub lawm, nwg yuavtsum coj ib tug maum tshis kws tsi muaj ib qhov phem le moog tua fij theej txhoj.29Nwg yuavtsum tsaa nwg txhais teg rua sau tug maum tshis ntawd taubhau, hab muab tug maum tshis ntawd tua rua ntawm lub thaaj saab peg, ntawm qhov chaw kws tua tsaj hlawv ua khoom fij.30Ces tug povthawj maam le muab nwg tug ntivteg tub cov ntshaav tshis coj moog pleev rua lub thaaj cov kub sau plaub ceg kaum thaaj, hab muab cov ntshaav kws seem laub ywg lub taw thaaj.31Ces nwg muab taagnrho tej roj luas tawm ib yaam le luas tej tsaj kws tua fij ua kev sis raug zoo tej roj, hab tug povthawj maam le muab coj moog hlawv rua sau lub thaaj kuas tsw qaab ntxag ua rua tug Tswv txaus sab heev. Qhov nuav yog tug povthawj fij khoom theej txhoj dlaws tug tuabneeg ntawd lub txim, txhaj yuav zaam tau nwg lub txim.


  32Yog ib tug twg coj ib tug yaaj tuaj tua dlaws nwg lub txim, mas tug yaaj ntawd yuavtsum yog tug maum, hab tsi muaj ib qhov phem le.33Nwg yuavtsum tsaa nwg txhais teg rua sau tug maum yaaj ntawd taubhau, hab muab tug maum yaaj ntawd tua rua ntawm lub thaaj saab peg, ntawm qhov chaw kws tua tsaj hlawv ua khoom fij.34Tug povthawj maam le muab nwg tug ntivteg tub cov ntshaav tsaj coj moog pleev rua lub thaaj cov kub sau plaub ceg kaum thaaj, hab muab cov ntshaav kws seem laub ywg lub taw thaaj.35Ces nwg muab cov roj luas tawm kuas taag, hab nwg muab coj moog hlawv rua sau lub thaaj fij rua tug Tswv. Qhov nuav yog tug povthawj fij khoom theej txhoj dlaws tug tuabneeg ntawd lub txim, txhaj yuav zaam tau nwg lub txim.


  


  Levis Kevcai 5


  Yuavtsum Fij Khoom Dlaws Kev Txhum


  1Yuavtsum fij khoom dlaws tej kev txhum le nraag nuav: Yog numtswv hu ib tug twg moog ua timkhawv rua huv tsev tu plaub, yog nwg npog tsi qha tej kws nwg pum lossis nov, nwg yuav tau ris nwg lub txim ntawd.


  2Yog ib tug twg moog tuav tej kws tsi huv kws yog tej tsaj tuag, ces txij thaus ntawd lug nwg yog tuabneeg tsi huv, hab muaj txim ib yaam le nwg tau ua txhum.


  3Yog ib tug twg moog tuav tej tuabneeg kws tsi huv ib qhov twg, txawm yog nwg tsi paub los thaus nwg paub lawm, nwg muaj txim.


  4Yog ib tug twg laam coglug, tsi has zoo lossis phem, thaus nwg paub lawm, nwg muaj txim.


  5Thaus ib tug twg tau ua txhum lawm, nwg yuavtsum leeg nwg lub txim ntawd,6hab nwg yuavtsum raug teem txim vim nwg lub txim ntawd, nwg yuavtsum coj ib tug maum yaaj lossis maum tshis moog tua fij rua tug Tswv. Ces tug povthawj maam le muab coj moog ua khoom fij dlaws tug tuabneeg ntawd lub txim.


  7Yog tug tuabneeg ntawd tsi muaj yaaj lossis tshis txawm peem, nwg yuavtsum nqaa ob tug nquab taug lossis ob tug nquab nyeg moog fij rua tug Tswv dlaws nwg lub txim, muab ib tug fij dlaws txim, hab muab ib tug hlawv ua khoom fij.8Nwg yuav tau nqaa ob tug nquab ntawd moog rua tug povthawj, tug povthawj yuavtsum muab tug nquab kws dlaws txim fij ua ntej. Nwg muab tug nquab ntawd nyem cejdlaab kuas tuag, tabsis tsi xob ua kuas lub taubhau tu9hab muab cov ntshaav nchus rua lub thaaj ib saab. Muab cov ntshaav kws seem coj moog tso rua ntawm lub taw thaaj. Qhov nuav yog fij khoom dlaws txim povtseg.10Ces nwg maam le muab tug nquab kws ua khoom fij lug hlawv fij, lawv le txuj kevcai. Qhov nuav yog tug povthawj fij khoom theej txhoj dlaws tug tuabneeg ntawd lub txim, txhaj yuav zaam tau nwg lub txim.


  11Yog tug tuabneeg ntawd tsi muaj ob tug nquab taug lossis ob tug nquab nyeg le, nwg yuavtsum tau nqaa ob taig moov nplej moog fij dlaws nwg lub txim. Tabsis nwg tsi xob laub roj txiv ntoo lossis moov tshuaj tsw qaab xyaw cov moov nplej ntawd le, rua qhov yog coj moog fij dlaws txim.12Nwg nqaa cov moov nplej ntawd moog rua tug povthawj, tug povthawj maam le muab teg yawm ib phoovteg fij ua kev ncu txug rua tug Tswv, hab coj moog tso rua sau lub thaaj ua khoom fij hlawv rua tug TSWV. Cov moov nplej nuav yog ua khoom fij dlaws txim povtseg.13Qhov kws tug povthawj ua le nuav tub yog nwg muab tej khoom theej txhoj lug fij dlaws tug tuabneeg ntawd lub txim, txhaj yuav zaam tau nwg lub txim. Cov moov nplej kws seem ca ua tug povthawj tug, ib yaam le yog muab tej qoobloo coj tuaj fij rua tug Tswv ntaag.


  Kevcai Fij Khoom Dlaws Kev Txhum


  14Tug Tswv has rua Manxes has tas,15yog leejtwg ua txhum rua tug Tswv tej khoom dlawbhuv, tabsis tsi yog nwg txhobtxwm ua, nwg yuavtsum coj ib tug laug yaaj lossis laug tshis kws tsi muaj ib qhov phem le moog fij rua tug Tswv dlaws nwg lub txim. Tug tsaj ntawd yuavtsum ntaus nqe kuas lawv le numtswv kevcai.16Nwg yuavtsum them neeg nkaum feem pua ntxiv rua tej kws nwg tau ua txhum taag lug lawm rov rua tug TSWV. Nwg yuav tau muab cob rua tug povthawj, hab tug povthawj muab tug laug yaaj lossis tug laug tshis ntawd fij dlaws tug tuabneeg ntawd tej kev txhum, txhaj yuav zaam tau nwg lub txim.


  17Yog ib tug twg ua txhum rua tug TSWV tej lug saamfwm ib nqai twg, nwg muaj txim hab yuav tau ris lub txim ntawd.18Nwg yuavtsum coj ib tug laug yaaj lossis laug tshis kws tsi muaj ib qhov phem le moog rua tug povthawj fij dlaws nwg lub txim. Tug tsaj ntawd yuavtsum ntaus nqe kuas lawv le numtswv kevcai txhaj tau. Mas tug povthawj muab tug tsaj ntawd fij dlaws tug tuabneeg ntawd tej kev txhum, txhaj yuav zaam tau nwg lub txim.19Qhov nuav yog fij khoom dlaws nwg lub txim kws nwg tau ua txhum rua tug Tswv.


  


  Levis Kevcai 6


  1Tug Tswv has rua Manxes has tas:2Yog ib tug twg ua txhum hab ua tsi ncaaj rua tug Tswv kws yog tsi kaam thim tej khoom kws ib tug kwvtij Yixalayees coj tuaj rua nwg khaws tseg lossis yuam nqe lossis nyag luas tug3lossis nwg pum luas ib yaam khoom kws pluj lawm los nwg dlaag has tas nwg tsi pum, ces yog nwg ua txhum.4-5Yog thaus ib tug twg ua txhum le has nuav, nwg yuavtsum muab tej kws nwg tau lug ntawm qhov kws ua tsi ncaaj ntawd xaa rov qaab. Nub kws paub has tas, nwg tau nyag lawm tag, nwg yuavtsum thim cov khoom ntawd kuas puv ntoob rov qaab rua tug tswv hab ntxiv neeg nkaum feem pua rua.6Nwg yuavtsum coj ib tug laug yaaj lossis laug tshis kws tsi muaj ib qhov phem le moog rua tug povthawj muab fij rua tug Tswv dlaws nwg tej kev txhum. Tug tsaj ntawd yuavtsum ntaus nqe kuas lawv le numtswv kevcai.7Tug povthawj yuavtsum muab tug tsaj ntawd fij dlaws tug tuabneeg ntawd txuj kev txhum, txhaj yuav zaam tau nwg lub txim.


  Qha Hlawv Khoom Fij


  8Tug Tswv has rua Mauxes9kuas muab tej kevcai hlawv khoom fij le nraag nuav qha rua Aloos hab nwg cov tub. Yaam khoom kws muab hlawv fij ntawd ca nyob rua sau lub thaaj ib mos kaaj ntug plawg, hab lub cub tawg los yuavtsum ca cig ntsaa thuav tsi pub tuag le.10Ces tug povthawj naav nwg lub tsho ntaub maag ntev hab lub rig ntaub maag tuab lu, moog muab cov tshauv sau lub thaaj yawm hab muab tso rua ntawm lub thaaj ib saab.11Ces nwg maam le hloov nwg cev rig tsho hab coj cov tshauv moog nchuav rua ntawm qhov chaw dlawbhuv kws nyob saab nrau ntug yeej.12Cov tawg sau lub thaaj yuavtsum rauv kuas cig tsi xob pub tuag le. Txhua taagkig sawv ntxuv tug povthawj yuavtsum tuaj muab tawg rauv ntxiv rua, hab muab tej khoom fij hab tej roj coj moog hlawv rua sau fij ua kev sis raug zoo.13Lub cub tawg sau lub thaaj mas yuavtsum ca cig tsi xob pub tuag le.


  Kevcai Fij tej Qoobloo


  14Ntawm nuav moog yog tej kevcai kws coj tej qoobloo moog fij. Aloos cov tub kws yog cov povthawj yuavtsum muab tej qoobloo moog fij taabmeeg rua tug Tswv ntawm lub thaaj fij hauv ntej. 15Tug povthawj muab ib phoovteg moov nplej hab roj, hab muab moov tshuaj tsw qaab nphoo rua sau cov moov nplej hab coj moog hlawv rua sau lub thaaj kuas tsw qaab ntxag rua tug Tswv txaus sab heev.16Aloos hab nwg cov tub yuavtsum noj cov ncuav kws tsi xyaw keeb kws seem huv chaav dlawbhuv huv tug Tswv lub Tsevntaub sis ntsib.17Tsi xob muab keeb xyaw cov ncuav ntawd, rua qhov yog puab feem tug, ntawm cov khoom dlawbhuv kws hlawv fij rua kuv, ib yaam le cov khoom fij dlaws txim hab dlaws kev txhum.18Txhua tug txivneej kws yog Aloos cov xeebntxwv txhaj muaj cai noj tau tej zaub mov kws coj tuaj fij rua tug Tswv ntawd, ib tamdlhau rua ib tammoog le. Yog leejtwg moog chwv tej khoom fij ntawd, yuav ua rua tug ntawd dlawbhuv.


  19Tug Tswv has rua Mauxes has tas,20"Aloos hab nwg cov tub yuavtsum nqaa khoom moog fij rua tug Tswv, nub kws ua kevcai tsaax nwg ua povthawj: Nwg yuavtsum nqaa ob choj moov nplej moog ua khoom fij rua tug TSWV (kuas sis npaug zog le tej moov nplej kws puab naj nub coj moog fij rua tug Tswv), muab ib nraab fij rua thaus sawv ntxuv hab muab ib nraab fij rua thaus tsaus ntuj.21Muab zuaj xyaw roj hab coj moog kib huv yag, thaus tawg paaj lawm maam coj moog ua khoom fij, kuas tej paa tsw qaab ntxag ua rua tug Tswv txaus sab.22Aloos cov xeebntxwv txhua tug kws ua tug Povthawj Hlub yuavtsum muab khoom fij rua tug Tswv le nuav ib tamdlhau rua ib tammoog ibtxhis. Tej khoom ntawd muab hlawv taagnrho fij rua tug TSWV.23Tej qoobloo kws tug povthawj muab fij ntawd, yuavtsum muab hlawv kuas taag; tsi xob noj hlo le."


  Kevcai Fij Khoom Dlaws Txim


  24Tug Tswv has rua Mauxes25kuas muab tej kevcai fij khoom dlaws txim le nraag nuav qha rua Aloos hab nwg cov tub. Tug tsaj kws fij dlaws txim yuavtsum muab tua rua ntawm lub thaaj saab peg, ntawm qhov chaw kws tua tsaj hlawv ua khoom fij taabmeeg tug Tswv; rua qhov yog yaam khoom fij kws dlawbhuv.26Tug povthawj yuavtsum noj tug tsaj kws tua fij nuav huv Chaav Dlawbhuv, huv tug Tswv lub Tsevntaub sis ntsib.27Yog ib tug twg lossis ib yaam dlaabtsi kws moog chwv tug tsaj ntawd cov nqaj, yuav ua rua nwg dlawbhuv. Yog tug tsaj ntawd cov ntshaav txaws lu tej rig tsho, yuavtsum muab tej rig tsho ntawd ntxhua rua huv chaav dlawbhuv xwb.28Lub laujkaub aav kws muab hau cov nqaj ntawd, yuavtsum muab tsoo povtseg, hab yog muab laujkaub tooj hau los yuavtsum muab txhuam hab ntxuav kuas huv.29Txhua tug txivneej kws yog cov povthawj tsev tuabneeg yuavtsum noj cov nqaj kws muab ua khoom fij nuav. Cov nqaj ntawd dlawbhuv heev.30Tabsis tug tsaj theej txhoj kws muab cov ntshaav nqaa moog rua huv tug Tswv lub Tsevntaub sis ntsib fij ua kevcai dlaws txim, tsi xob noj yuavtsum muab hlawv xwb.


  


  Levis Kevcai 7


  Kevcai Fij Khoom Dlaws Kev Txhum


  1Ntawm nuav yog tej kevcai fij khoom dlaws kev txhum kws yog cov khoom dlawbhuv heev.2Muab tug tsaj kws fij dlaws txim ntawd tua rua ntawm lub thaaj saab peg kws yog qhov chaw tua tej tsaj hlawv ua khoom fij, hab muab cov ntshaav coj moog laub ywg thoob plawg lub thaaj.3Muab cov roj luas kuas taag coj moog fij rua sau lub thaaj, cov roj ntawm tug kutwv, cov npluag roj kws npug lub plaab hab cov nyuv,4ob lub raum hab cov roj kws npug ob lub raum, hab nplais sab kws zoo tshaaj plawg.5Ces tug povthawj muab cov roj coj moog hlawv rua sau lub thaaj ua khoom fij rua tug Tswv. Qhov nuav yog tug tsaj kws tua fij dlaws kev txhum.6Txhua tug txivneej kws yog cov povthawj tsev tuabneeg noj tau tug tsaj ntawd cov nqaj, tabsis yuavtsum coj moog noj huv ib chaav dlawbhuv, rua qhov tug tsaj ntawd yog yaam khoom dlawbhuv heev.


  7Muaj ib txuj kevcai fij khoom dlaws kev txhum hab zaam txim, tug povthawj twg yog tug fij tej khoom theej txhoj, mas cov nqaj ntawd yog nwg tug.8Tug tsaj kws coj tuaj rua tug povthawj tua hlawv ua khoom fij ntawd, dlaim tawv yuavtsum yog tug povthawj kws hlawv tug tsaj ua khoom fij ntawd tug.9Tej qoobloo kws muab puab ua ncuav cub huv qhovtxus lossis cub huv laujkaub lossis kib huv yag kws coj moog ua khoom fij, tug povthawj twg fij tej ncuav ntawd rua Vaajtswv, cov ncuav ntawd puavleej yog nwg tug.10Tabsis taagnrho cov moov nplej kws tsi tau muab cub coj moog ua khoom fij, txawm yog muab zuaj xyaw roj lossis tseem ua moov qhuav los yeej yog Aloos cov tub kws ua cov povthawj tug, hab muab faib kuas sis npaug zog rua puab.


  Kevcai Fij Khoom Ua Kev sis Raug Zoo


  11"Ntawm nuav yog tej kevcai kws tuabneeg nqaa khoom tuaj fij rua tug Tswv ua kev sis raug zoo. 12Yog ib tug twg muab cov khoom fij nuav moog fij ua Vaajtswv tsaug, nwg yuavtsum muab tej ncuav tsi xyaw keeb le nraag nuav moog fij nrug tug tsaj ntawd: cov ncuav tuab kws zuaj xyaw roj txiv ntoo, cov ncuav nyag kws muab roj txiv ntoo pleev rua sau hab cov ncuav moov nplej mog kws muab zuaj xyaw roj txiv ntoo.13Dlua le ntawd, nwg yuavtsum muab tej ncuav kws zuaj xyaw keeb lawm lug ntxiv rua hab.14Nwg yuavtsum muab cov ncuav ntawd ib yaam ib lub coj moog fij rua tug Tswv; cov ncuav ntawd yog tug povthawj kws coj cov ntshaav tsaj moog nchus rua lub thaaj tug.15Tug tsaj cov nqaj yuavtsum tau noj kuas taag rua nub kws fij tug tsaj ntawd ntaag, tsi pub kuas tshuav ib qho nqaj seem moog txug taagkig kaaj ntug.


  16Tabsis yog ib tug twg coj khoom tuaj fij ua kev sis raug zoo lawv le nwg tau coglug tseg lossis lawv le nwg txaus sab coj tuaj fij; ca le muab tug tsaj kws nwg coj tuaj tua fij ntawd cov nqaj hau noj nub ntawd, tabsis yog noj tsi taag, taagkig yuavtsum muab tej nqaj kws seem lug noj dlua.17Tej nqaj kws seem, nub peb ca le muab coj moog hlawv povtseg.18Yog leejtwg tseem noj tug tsaj ntawd tej nqaj txug nub peb, Vaajtswv yuav tsi txais yuav tug tuabneeg ntawd tej khoom fij. Tej khoom fij ntawd yuav tsi suav ua tug tuabneeg ntawd tug, tabsis yuav muab suav ua cov khoom fij kws tsi huv, hab yog leejtwg noj, nwg yuav tau ris lub txim ntawd.19Yog tej nqaj ntawd chwv raug tej yaam kws tsi huv, yuavtsum tsi xob noj, ca le muab hlawv povtseg.


  Txhua tug kws yog tuabneeg huv lawm txhaj noj tau cov nqaj ntawd xwb,20tabsis tug kws tsi huv, nwg noj tug tsaj kws fij ua kev sis raug zoo nrug tug Tswv ntawd, ca le muab tug ntawd rhu tawm ntawm Vaajtswv tsaav tuabneeg moog.21Yog leejtwg noj tej nqaj ua khoom fij tomqaab kws nwg moog tuav tej yaam tsi huv, tsi has tuabneeg lossis tsaj, yuavtsum muab nwg rhu tawm ntawm Vaajtswv tsaav tuabneeg moog."


  22Tug Tswv has rua Mauxes23kuas qha rua cov Yixalayees has tas, tsi pub ib tug twg noj tej roj nyuj, roj yaaj lossis roj tshis hlo le.24Tsi xob noj tej roj tsaj kws mob tuag lossis tsuv tumtuag le, tabsis ca siv ua lwm yaam los tau.25Yog leejtwg noj tug tsaj kws tua fij rua tug Tswv lawm tej roj, tug ntawd yuav raug rhu tawm tsi tau ua Vaajtswv tsaav tuabneeg lawm.26Txawm yog cov Yixalayees nyob qhov twg los xij, txwv tu nrho tsi pub muab ntshaav noog lossis ntshaav tsaj lug ua zaub noj.27Yog leejtwg txhobtxwm rhuav txujcai nuav, nwg yuav tsi tau ua Vaajtswv tsaav tuabneeg ntxiv le lawm.


  28Tug Tswv has rua Mauxes29kuas qha rua cov Yixalayees has tas, yog leejtwg muab khoom moog fij ua kev sis raug zoo rua tug Tswv, nwg yuavtsum nqaa ib feem ntawm tug tsaj moog fij rua tug TSWV.30Nwg yuavtsum yog tug kws nqaa cov khoom ntawd moog, nwg yuavtsum nqaa tug tsaj ntawd cov roj nrug lub hauv nrob moog fij rua tug Tswv.31Tug povthawj yuavtsum muab cov roj ntawd hlawv rua sau lub thaaj, tabsis muab lub hauv nrob rua Aloos hab Aloos cov tub.32Hab tug tsaj ntawd cegqaab saab xis yog muab33rua tug povthawj kws yog Aloos tug tub kws muab cov ntshaav hab tej roj fij ua kev sis raug zoo ntawd.34Tug TSWV kuas cov Yixalayees muab cov tsaj ntawd lub hauv nrob hab cegqaab saab xis rua tug povthawj Aloos hab nwg cov tub. Cov Yixalayees yuavtsum muab le nuav rua cov povthawj moog ibtxhis le.35Qhov nuav yog muab ib feem ntawm cov khoom kws fij rua tug TSWV, rua Aloos hab nwg cov tub, txij nub kws tsaa puab ua povthawj moog.36Txij nub ntawd lug tug Tswv txhaj saamfwm kuas cov Yixalayees yuavtsum muab ib feem ntawm cov khoom nuav rua cov povthawj. Txuj kevcai nuav cov Yixalayees yuavtsum coj moog ibtxhis le.


  37Cov nuav yog tej kevcai hlawv khoom fij, fij tej qoobloo, fij khoom dlaws txim, fij khoom zaam kev txhum, fij khoom ua kevcai tsaa povthawj hab fij khoom ua kev sis raug zoo, 38yog cov lug kws tug Tswv saamfwm rua Mauxes sau Roob Xinais nub kws nwg kuas cov Yixalayees nqaa khoom tuaj fij rua tug Tswv nyob nraag taj suabpuam Xinais.


  


  Levis Kevcai 8


  Tsaa Aloos hab Nwg Cov Tub Ua Povthawj


  (Tsiv Dlim 29.1-37)


  1Tug Tswv has rua Mauxes has tas,2"Koj ca le coj Aloos hab nwg cov tub moog rua tomtug Tswv lub Tsevntaub sis ntsib lub qhovrooj, hab nqaa cov rig tsho kws cov povthawj naav, cov roj txhawb meejthawj, ib tug ntsuag nyuj fij dlaws txim, ob tug laug yaaj, hab ib tawb ncuav tsi xyaw keeb.3Ces hu taagnrho cov Yixalayees tuaj sis sau rua tod."


  4Mauxes txawm ua lawv le tug Tswv tau has rua nwg, hab thaus cov Yixalayees tuaj sis sau txhij lawm,5nwg has rua puab tas, "Tug Tswv has kuas kuv ca le ua num kuas tav taamsim nuav."


  6Ces Mauxes txhaj coj Aloos hab Aloos cov tub moog hab muab dlej ua kevcai ntxuav puab.7Nwg muab lub tsho hab lub tsho ntev rua Aloos naav hab muab txuj hlaab rua Aloos sa. Nwg muab lub tsho efausa rua Aloos naav looj tuaj sau hab muab txuj hlaab ntaub maag zoo zoo lug rua nwg paav dluav.8Mauxes muab dlaim ntaub npug hauvsab lug npug Aloos hauvsab, hab nwg muab lub Ulees hab lub Thumees ntsaws rua huv lub tsho efaus.9Mauxes muab txuj phuam rua Aloos ntoo, hab nwg muab dlaim phaj kub dlawbhuv dlai rua ntawm txuj phuam ntawm Aloos hauvplaj lawv le tug Tswv tau has rua Mauxes lawm.


  10Ces Mauxes txawm muab cov roj txhawb meejthawj nchus rua tug TSWV lub Tsevntaub sis ntsib, hab txhua yaam kws nyob huv lub Tsevntaub. Qhov kws ua le nuav tub yog nwg muab lub Tsevntaub hab txhua yaam fij rua tug Tswv.11Nwg tseem muab cov roj ntawd moog nchus xyaa zag rua lub thaaj hab tej cuabyeej sau lub thaaj, hab nchus rua lub phab tooj hab lub taw phab hab muab tej ntawd fij rua tug Tswv.12Mauxes muab cov roj txhawb meejthawj laub rua sau Aloos taubhau tsaa nwg ua povthawj.13Tom qaab ntawd, Mauxes maam le coj Aloos cov tub lug rua tomhauv ntej, nwg muab tsho rua puab naav, muab hlaab rua puab sa hab muab phuam rua puab ntoo lawv le tug Tswv tau has rua Mauxes lawm.


  14Ces Mauxes txawm muab ib tug ntsuag nyuj tua nj dlaws txim, nwg kuas Aloos hab Aloos cov tub tsaa teg rua sau tug nyuj ntawd taubhau.15Mauxes muab tug nyuj ntawd tua hab nwg muab ntivteg tub cov ntshaav nyuj coj moog pleev rua lub thaaj cov kub sau plaub ceg kaum thaaj kws yog ua kevcai ntxuav lub thaaj. Nwg muab cov ntshaav kws seem moog laub ywg thoob plawg lub taw thaaj. Qhov kws nwg ua le nuav tub yog nwg fij lub thaaj hab ua kevcai ntxuav lub thaaj.16Mauxes muab cov npluag roj kws npug lub plaab hab cov nyuv, nplais sab kws zoo tshaaj plawg hab ob lub raum nrug cov roj kws npug ob lub raum coj moog hlawv rua sau lub thaaj.17Tabsis nwg coj tug nyuj lub cev, dlaim tawv, cov nqaj hab cov nyuv moog hlawv rua saab nrau ntug yeej, lawv le tug Tswv tau has rua Mauxes lawm.


  18Dlua le ntawd, Mauxes tseem muab ib tug laug yaaj tua hlawv ua khoom fij, ces Aloos hab Aloos cov tub tsaa teg rua sau tug yaaj ntawd taubhau.19Ces Mauxes muab tug yaaj ntawd tua hab muab cov ntshaav nchus thoob plawg lub thaaj.20Hab thaus puab muab tug laug yaaj ntawd txav ua tej thooj lawm, Mauxes muab lub taubhau, cov nqaj hab cov roj coj moog hlawv.21Hab thaus puab muab dlej ntxuav tej plaab nyuv, sab ntsws hab plaub ceg lawm, puab maam le muab rua Mauxes coj moog hlawv. Cov nuav yog muab hlawv ua khoom fij rua tug Tswv, hab cov khoom nuav yuav tsw qaab ntxag ua rua Tug Tswv txaus sab, lawv le tug Tswv tau has rua Mauxes lawm.


  22Ces Mauxes rov muab dlua ib tug laug yaaj tua ua kevcai tsaa cov povthawj, Aloos hab Aloos cov tub tsaa teg rua sau tug yaaj ntawd taubhau.23Mauxes muab tug yaaj ntawd tua hab muab cov ntshaav coj moog pleev Aloos lub taub ntseg saab xis, tug taubteg saab xis hab tug taub taws saab xis.24Ces Mauxes maam le moog coj Aloos cov tub lug hab muab ntshaav pleev puab cov taub ntseg saab xis, cov taubteg saab xis hab cov taubtaws saab xis. Mauxes muab cov ntshaav kws seem coj moog nchus thoob plawg lub thaaj huv tuabsi.25Mauxes muab cov roj ntawm tug kutwv, cov npluag roj kws npug lub plaab hab cov nyuv, nplais sab kws zoo tshaaj plawg, ob lub raum nrug cov roj kws npug ob lub raum hab cegqaab saab xis.26Ces Mauxes muab ib lub ncuav tsi xyaw keeb kws tub muab fij rua tug Tswv lawm huv lub tawb kws rau cov ncuav tsi xyaw keeb, ib lub ncuav zuaj xyaw roj, hab ib lub ncuav nyag nyag, coj moog tso rua sau cov roj hab cegqaab saab xis.27Mauxes muab tej khoom ntawd rua Aloos hab Aloos cov tub, ces puab muab yom fij rua tug Tswv.28Ces Mauxes muab cov khoom ntawd rov lug hab coj moog hlawv rua sau lub thaaj, yog cov khoom fij ua kevcai tsaa povthawj. Cov nuav yog tej khoom hlawv fij, hab tsw qaab ntxag ua rua tug Tswv txaus sab.29Ces Mauxes muab lub hauv nrob coj moog yom fij rua tug Tswv. Tug yaaj kws muab tua ua kevcai tsaa povthawj ntawd, yog muab rua Mauxes. Mauxes ua txhua yaam lawv le tug Tswv tau has rua nwg lawm.


  30Mauxes muab cov roj txhawb meejthawj hab cov ntshaav yaaj sau lub thaaj lug nchus rua Aloos, Aloos cov tub hab rua puab tej rig tsho. Qhov kws Mauxes ua le ntawd tub yog nwg muab puab hab puab tej rig tsho fij rua tug Tswv.31Mauxes has rua Aloos hab Aloos cov tub has tas, "Coj cov nqaj nuav moog hau rua ntawm tug Tswv lub Tsevntaub sis ntsib lub qhovrooj, hab noj ntxuag cov ncuav tsi xyaw keeb kws nyob huv lub tawb kws muab fij ua kevcai tsaa povthawj lawv le tug Tswv tau has rua kuv lawm has tas, Aloos hab nwg cov tub yuav noj tej ntawd.32Muab tej nqaj lossis tej ncuav kws seem hlawv povtseg huv tuabsi.33Mej tsi xob tawm ntawm tug TSWV lub Tsevntaub sis ntsib lub qhovrooj moog rua saab nrau kuas txwm xyaa nub moog txug nub kws mej ua kevcai tsaa povthawj tav taag tsaiv, rua qhov kevcai tsaa povthawj yuavtsum yog xyaa nub txhaj tav.34Tej kws peb ua nub nua tub yog tug Tswv has kuas ua dlaws mej tej kev txhum povtseg.  35Mej Yuavtsum nyob tuabywv ntawm tug Tswv lub Tsevntaub sis ntsib lub qhovrooj xyaa nub xyaa mo hab ua lawv le tug Tswv tau has tseg lawm. Yog mej tsi ua le ntawd, mej yuav tuag. Ntawm nuav yog tej lug kws tug Tswv tau saamfwm rua kuv lawm."36Yog le ntawd, Aloos hab Aloos cov tub txhaj ua txhua yaam lawv le tej lug kws tug TSWV tau has rua Mauxes lawm.


  


  Levis Kevcai 9


  Aloos Fij Khoom rua Vaajtswv


  1Thaus txug nub yim, Mauxes txawm hu Aloos, Aloos cov tub hab cov Yixalayees tej thawjcoj tuaj cuag nwg;2Mauxes has rua Aloos has tas, "Ca le coj ib tug ntsuag nyuj hab ib tug laug yaaj kws tsi muaj ib qhov phem le tuaj hab muab tua fij rua tug Tswv, tug ntsuag nyuj yog muab fij dlaws txim hab tug laug yaaj yog muab hlawv fij.3Hab koj has rua cov Yixalayees has tas, 'Mej yuavtsum coj ib tug laug tshis moog fij dlaws txim, ib tug ntsuag nyuj hab ib tug laug yaaj noobnyoog ib xyoos kws tsi muaj ib qhov phem le moog tua hlawv fij,4muab tug ntsuag nyuj hab tug laug yaaj tua fij ua kev sis raug zoo. Mej muab cov tsaj nuav fij rua tug Tswv nrug tej ncuav kws zuaj xyaw roj lawm. Mej yuavtsum ua le nuav, rua qhov nub nua tug Tswv yuav lug tshwm rua mej pum.'"


  5Puab coj txhua yaam tuaj tso rua ntawm tug Tswv lub Tsevntaub sis ntsib lawv le Mauxes tau has rua puab, hab taagnrho cov pejxeem tuaj sis sau pehawm tug Tswv rua ntawm qhov chaw ntawd.6Mauxes has tas, "Tug TSWV saamfwm kuas mej ca le ua txhua yaam nuav, yog mej ua le ntawd, nwg lub fwjchim kws ci ntsaa ab txhaj tshwm lug rua mej pum."7Ces Mauxes has rua Aloos has tas, "Ca le moog rua tomlub thaaj muab khoom fij dlaws txim hab hlawv khoom fij dlaws koj hab cov pejxeem lub txim. Muab tej khoom nuav moog fij dlaws cov pejxeem lub txim lawv le tug Tswv tau has rua kuv lawm."


  8txhaj moog rua tomlub thaaj hab muab tug ntsuag nyuj tua fij dlaws nwg lub txim.9Nwg cov tub nqaa cov ntshaav lug rua nwg, nwg muab nwg tug ntivteg tub cov ntshaav nyuj hab coj moog pleev rua lub thaaj plaub tug kub sau plaub ceg kaum thaaj, hab cov kws seem muab laub ywg thoob plawg lub taw thaaj.10Ces nwg muab cov roj, ob lub raum hab nplais sab kws zoo tshaaj plawg coj moog hlawv rua sau lub thaaj lawv le tug Tswv tau has rua Mauxes lawm. 11Tabsis nwg coj cov nqaj hab dlaim tawv moog hlawv rua saab nrau ntug yeej.


  12Nwg tua tsaj hlawv fij dlaws nwg lub txim. Nwg cov tub nqaa cov ntshaav tsaj lug rua nwg, hab nwg muab laub ywg thoob plawg lub thaaj.13Puab nqaa tug tsaj ntawd lub taubhau hab cov nqaj lug rua nwg, nwg muab coj moog hlawv rua sau lub thaaj.14Ces nwg muab lub plaab hab cov nyuv, sab ntsws, hab ob cegqaab ntxuav hab coj moog hlawv rua sau lub thaaj, nrug cov khoom fij kws muab hlawv ntawd.


  15Tom qaab ntawd, nwg maam le muab cov pejxeem tej khoom lug fij. Nwg muab ib tug tshis fij dlaws cov pejxeem lub txim, nwg muab tua hab muab tug tshis ntawd fij, nwg ua ib yaam le nwg tub fij dlaws nwg lub txim ua ntej lawm.16Nwg tseem muab tsaj tua hlawv ua khoom fij hab muab tug tsaj ntawd fij lawv le kevcai.17Nwg muab tej qoobloo coj moog fij hab yawm ib phoovteg moov nplej coj moog hlawv rua sau lub thaaj. (Cov nuav yog fij ntxiv rua cov khoom kws naj nub coj moog hlawv fij.)18Nwg muab tug txiv nyuj hab tug laug yaaj fij ua kev sis raug zoo rua cov pejxeem. Nwg cov tub nqaa cov ntshaav tsaj lug rua nwg, hab nwg muab coj moog nchus thoob plawg lub thaaj.19Aloos muab cov roj nyuj hab cov roj yaaj moog20tso rua sau ob lub hauv nrob hab muab nqaa coj moog tso taagnrho rua sau lub thaaj. Nwg muab cov roj hlawv rua sau lub thaaj21hab muab ob lub hauv nrob hab cegqaab saab xis coj moog yom fij rua tug TSWV, ua cov povthawj tug lawv le Mauxes tau has tseg lawm.


  22Thaus Aloos fij khoom dlaws txim, hlawv khoom fij hab fij khoom ua kev sis raug zoo taag lawm, nwg txawm tsaa nwg ob txhais teg rua sau cov pejxeem, nwg foom koob moov rua puab hab nqeg sau lug.23Mauxes hab Aloos obtug moog rua tomtug Tswv lub Tsevntaub sis ntsib, hab thaus obtug tawm lug, obtug foom koob moov rua cov pejxeem hab tug Tswv tug tshwjchim txawm ci ntsaa ab lug rua cov pejxeem suavdlawg pum.24Taamsim ntawd, tug Tswv txawm tso suavtawg lug kub cov khoom fij hab tej roj sau lub thaaj huv tuabsi lawm. Thaus cov pejxeem pum tug tshwjchim ntawd, puab qw hab txhus caug ndlua pehawm ua ntsejmuag ti nkaus rua huv aav.


  


  Levis Kevcai 10


  Nadas hab Anpihus Lub Txim


  1Aloos ob tug tub, Nadas hab Anpihus obtug ib leeg nqaa ib laujkaub ncaig tawg kws muaj thee cig ntsaa thuav, muab moov tshuaj tsw qaab tso rua hab coj moog fij rua tug Tswv, tabsis cov ncaig tawg ntawd tsi dlawbhuv, rua qhov tug Tswv tsi tau kuas obtug coj cov khoom ntawd moog fij.2Taamsim ntawd tug Tswv txawm tso suavtawg lug kub kag obtug tuag taabmeeg tug Tswv.3Ces Mauxes has rua Aloos has tas, "Ntawm nuav yog tej lug kws tug Tswv tau has tseg ca lawm has tas, 'Cov kws ua kuv teg num yuavtsum saib taug kuv kws yog tug dlawbhuv; hab kuv yuav qha kuv tug tshwjchim rua kuv tsaav tuabneeg.' " Tabsis Aloos nyob tuabywv, tsi has ib lu lug le.


  4Mauxes hu Aloos tug txiv ntxawm Uxiyees ob tug tub, Mixayees hab Exafas kuas tuaj cuag nwg hab nwg has rua obtug has tas, "Meb ca le lug ntawm nuav hab coj meb ob tug kwvtij ob lub cev tawm huv lub Tsevntaub tseemceeb nuav moog tso rua saab nrau ntug yeej."5Yog le ntawd, obtug txhaj lug muab khaub dluag qhwv ob lub cev tuag hab coj moog tso rua saab nrau ntug yeej lawv le Mauxes tau has rua obtug.


  6Ces Mauxes has rua Aloos hab Aloos ob tug tub Ele-axas hab Ithamas has tas, "Tsi xob ca mej cov plaubhau ntxhuv nyo lossis dlua mej tej rig tsho kuas luas paub has tas mej muaj kev quaj ntsuag. Yog mej ua le ntawd, mej yuav tuag hab tug TSWV yuav chim rua ib tsoom pejxeem suavdlawg. Tabsis tso rua ib tsoom Yixalayees lug ua cov quaj nyav hab paam ob tug tuag kws tug TSWV tso suavtawg lug kub tuag ntawd.7Tsi xob tawm dlhau ntawm tug Tswv lub Tsevntaub sis ntsib lub qhovrooj moog rua saab nrau, yog mej tawm, mej yuav raug tua tuag, rua qhov tub muab tug Tswv cov roj txhawb meejthawj pleev mej lawm." Puab txawm ua lawv le Mauxes has ntawd.


  Kevcai Tswjfwm Cov Povthawj


  8Tug Tswv has rua Aloos has tas,9"Tom qaab kws koj hab koj cov tub haus cawv txiv maab lossis haus cawv ntsim lawm, mej tsi xob moog huv kuv lub Tsevntaub sis ntsib; yog mej moog rua huv, mej yuav tuag. Nuav yog txuj kevcai rua koj hab koj cov xeebntxwv yuavtsum coj moog ibtxhis le.10Koj yuavtsum paub saib qhov twg yog Vaajtswv tug hab qhov twg yog mej tug, paub qhov twg huv hab qhov twg tsi huv.11Koj yuavtsum muab tej kevcai kws kuv kuas Mauxes muab rua koj nuav qha rua ib tsoom Yixalayees suavdlawg."


  12Mauxes has rua Aloos hab Aloos ob tug tub kws yog Ele-axas hab Ithamas kws tseem ua neej nyob has tas, "Muab cov moov nplej seem kws fij rua tug Tswv ntawd zuaj ua ib cov ncuav tsi xyaw keeb hab coj moog noj tomlub thaaj ib saab rua qhov yog cov khoom fij kws dlawbhuv heev.13Tej khoom kws fij rua tug Tswv, feem twg yog koj hab koj cov tub tug, mej ca le coj moog noj huv qhov chaw dlawbhuv. Rua qhov tug TSWV tau saamfwm rua kuv le ntawd lawm.14Tabsis lub hauv nrob hab cegqaab kws muab yom fij rua tug Tswv, koj coj moog hau noj huv qhov chaw dlawbhuv, koj hab koj cov tub cov ntxhais nrug koj noj, rua qhov cov khoom fij ua kev sis raug zoo kws cov Yixalayees coj tuaj fij ntawd, yog koj hab koj cov tub tug.15Puab yuavtsum nqaa cegqaab hab lub hauv nrob tuaj thaus lub sijhawm kws puab nqaa cov roj tuaj hlawv fij rua tug TSWV. Cegqaab hab lub hauv nrob yog koj hab koj cov mivnyuas tug moog ibtxhis lawv le tug Tswv tau has tseg lawm."


  16Mauxes nug txug tug tshis kws muab tua fij dlaws txim, puab qha has tas, puab tub muab tug tshis ntawd hlawv taag lawm. Qhov nuav ua rua Mauxes chim heev rua Ele-axas hab Ithamas obtug, hab nwg nug has tas,17"Vim le caag mej tsi coj cov khoom fij dlaws txim nuav moog noj huv qhov chaw dlawbhuv? Rua qhov yog yaam khoom fij dlawbhuv, hab tug Tswv tub muab rua mej coj moog fij dlaws cov pejxeem lub txim povtseg taabmeeg tug Tswv lawm.18Txawm yog cov ntshaav los tub tsi pub nqaa moog rua huv Chaav Dlawbhuv huv lub Tsevntaub. Mej yuavtsum noj tej khoom nuav rua huv qhov chaw dlawbhuv lawv le kuv tub has rua mej lawm."


  19Aloos teb has tas, "Nub nua cov pejxeem coj puab tej khoom fij dlaws txim moog fij rua tug Tswv, hab puab coj puab tej khoom tuaj hlawv fij huv tuabsi, tabsis tseem muaj tej kev ntshai nuav tshwm lug rua kuv hab. Yog kuv ca le noj cov nqaj kws fij dlaws txim ntawd nub nua, puas yuav hum tug TSWV sab?"20Thaus Mauxes nov cov lug nuav, nwg kuj pum zoo lawv le Aloos has hab.


  


  Levis Kevcai 11


  Cov Tsaj Kws Noj Tau


  (2 Kevcai 14.3-21)


  1Tug Tswv has rua Mauxes hab Aloos obtug has tas:2Meb yuavtsum qha rua cov Yixalayees has tas, mej noj tau txhua yaam tsaj nruab nraag3kws rau ncau ua ob saab hab yog cov tsaj zum zaub xwb.4Txawm yog le caag los xij, cov tsaj kws zum zaub kws rau tsi ncau, muaj tej yaam mej tsi xob noj: mej tsi xob noj ntxhuav, ntxhuav yog tsaj zum zaub, tabsis rau tsi ncau hab tsi huv rua mej.5Tsi xob noj loobtswb, loobtswb rau ncau tabsis tsi zum zaub, hab tsi huv rua mej.6Hab tsi xob noj luav, luav yog tsaj zum zaub tabsis rau tsi ncau ua ob saab hab tsi huv rua mej.7Tsi xob noj npua, npua tej rau ncau ua ob saab, tabsis npua tsi zum zaub hab tsi huv rua mej.8Tsi xob noj cov tsaj nuav lossis kov cov tsaj nuav tug kws tuag lawm, cov tsaj ntawd tsi huv rua mej.


  9Mej noj tau txhua yaam ntseg nyob huv dlej kws muaj xab hab muaj khum,10tabsis txhua yaam tsaj nyob huv dlej lossis huv havtxwv kws tsi muaj xab hab tsi muaj nplai, mej yuavtsum tsi xob noj.11Mej yuavtsum paub has tas, tej tsaj nuav yog homtsaj tsi huv. Mej yuavtsum tsi xob noj lossis kov cov tsaj nuav,txawm yog nwg tuag lawm los xij.12Mej yuavtsum tsi xob noj txhua yaam tsaj nruab dleg kws tsi muab xab hab tsi muaj nplai hlo le.


  13-19Mej tsi xob noj tej noog kws has nraag qaab nuav, rua qhov tej noog nuav yog tej noog tsi huv rua mej: dlaav dlub, plaas, dlaav qhuav, laj, loobnyuas, dlaav npoj, uab laag, noog ntxhuav, noog tsoo qwj, noog kaw, us dlej, noog noj ntseg, noog dlej,x noog cov hauv hab puav.


  20Tej kaab muaj tis kws siv plaub txhais teg taw nkaag yog tej kaab kws tsi huv,21tsuas noj tau tej kaab muaj tis kws muaj plaub txhais teg taw hab dlha tau caws qa xwb.22Tej kaab kws mej noj tau mas yog: kooj, kooj txig, zagroj lossis kooj tshuab.23Tabsis tej kaab muaj tis kws miv dlua tej nuav hab muaj plaub txhais teg taw nkaag, puavleej yog tej kaab kws tsi huv.24-28Yog leejtwg moog kov tej tsaj tuag le nraag nuav, nwg yuav tsi huv moog txug thaus tsaus ntuj: taagnrho tej tsaj kws muaj rau, tsi has cov kws rau tsi ncau ua ob saab hab zum zaub lossis tej tsaj kws muaj plaub tug rau hab muab lub tsawj teg moog kev los xij. Yog leejtwg moog kov tej tsaj nuav lub cev tuag, nwg yuavtsum hle nwg cev rig tsho moog ntxhua, tabsis nwg tseem tsi tau huv moog txug thaus tsaus ntuj hab.


  29Tej tsaj kws nkaag sau npoo aav, yog tej tsaj kws tsi huv rua mej; tshwblag, tsuag, naab qaa tsav luj,30naab qaa dlej, naab qaa nqhuab, tsav, naab qaa xuabzeb hab naab qaa ntoo.31Leejtwg kov cov tsaj nuav lossis cov tsaj nuav lub cev tuag, yuav ua rua nwg tsi huv moog txug thaus tsaus ntuj.32Hab yog cov tsaj nuav lub cev tuag poob rua sau ib yaam khoom twg, yaam khoom ntawd yuav tsi huv lawm hab. Tej khoom ntawd yog: ntoo, khaub dluag, tawv tsaj lossis naab tsaaj hab tej kws yog khoom siv huv tuabsi. Yuavtsum muab yaam khoom ntawd coj moog tsau dlej, yaam khoom ntawd yuav tsi huv moog txug thaus tsaus ntuj, tomqaab ntawd txhaj rov huv. 33Yog tej tsaj ntawd poob rua huv tej laujkaub, txhua yaam kws nyob huv lub laujkaub ntawd tsi huv lawm. Mej ca le muab lub laujkaub ntawd tsoo povtseg.34Yog tej zaub mov kws yug ibtxwm noj, ntub cov dlej tsi huv kws laub huv lub laujkaub ntawd lug, ces tej zaub mov ntawd tsi huv lawm, hab txhua yaam kua kws nyob huv lub laujkaub los tsi huv ib yaam nkaus hab.


  35Txhua yaam kws tej tsaj tuag poob rua sau yaam ntawd tsi huv lawm, txawm yog qhovtxus lossis qhovcub, yuavtsum muab tsoo povtseg,36Tabsis lub qhovdlej txhawv lossis lub rhawv dlej tseem huv, tabsis txhua yaam kws moog chwv cov tsaj ntawd ib tug lub cev tuag, yaam ntawd txhaj tsi huv lawm xwb.37Yog cov tsaj ntawd ib tug poob rua sau tej noob qoob kws yuav coj moog cog, cov noob qoob ntawd tseem huv.38Tabsis yog tub muab cov noob qoob ntawd tsau dlej lawm, cov tsaj ntawd ib tug maam poob rua sau, ces cov noob qoob ntawd tsi huv lawm.


  39Yog tej tsaj kws mej noj tau ib tug twg tuag, yog leejtwg moog kov tug tsaj tuag ntawd lub cev, ces tug ntawd tsi huv moog txug thaus tsaus ntuj.40Hab yog leejtwg hlais tug tsaj tuag ntawd lug ua noj, nwg yuavtsum hle nwg cev rig tsho moog ntxhua, hab nwg yuav tsi huv moog txug thaus tsaus ntuj; yog leejtwg moog kwv tej tsaj tuag los nwg yuavtsum hle nwg cev rig tsho moog ntxhua, hab nwg tsi huv moog txug thaus tsaus ntuj.


  41Mej yuavtsum tsi xob noj tej tsaj miv kws nkaag sau npoo aav,42tsi has tej kws ndlaug lossis siv plaub txhais teg taw moog kev lossis muaj ntau txhais teg taw.43Tsi xob ua rua mej lub cev tsi huv kws yog noj tej tsaj kws has lug sau nuav.44Kuv yog tug Tswv kws yog mej tug Vaajtswv, mej yuavtsum ua tuabneeg dlawbhuv, rua qhov kuv yog tug kws dlawbhuv. Mej tsi xob ua rua mej tsi huv vim tej tsaj miv miv kws nkaag sau npoo aav.45Kuv yog tug Tswv kws coj mej tawm nraag tebchaws Iziv lug, kuv txhaj yog mej tug Vaajtswv. Mej yuavtsum ua tuabneeg dlawbhuv, rua qhov kuv yog tug kws dlawbhuv.46Ntawm nuav yog txuj kevcai kws has txug tej tsaj nruab nraag, tej noog, tej tsaj nruab dleg hab txhua yaam tsaj kws nkaag sau npoo aav.47Mej yuavtsum ceevfaaj, saib cov tsaj twg yog cov huv, hab cov tsaj twg yog cov tsi huv, cov tsaj twg yog cov tsimnyog noj, hab cov twg yog cov tsi tsimnyog noj.


  


  Levis Kevcai 12


  Kevcai Ntxuav Cov Quaspuj Tom Qaab Yug Mivnyuas Taag


  1Tug Tswv has rua Mauxes,2kuas ca le qha rua cov Yixalayees has tas, tug quaspuj kws yug tau ib tug tub, ces nwg lub cev tsi huv xyaa nub, ib yaam le nwg coj khaub dluag ua rua nwg lub cev tsi huv.3Hab nub yim, ca le muab tug miv tub ntawd ua kevcai txav tawv.4Ces tug quaspuj ntawd yuavtsum caiv peb caug peb nub ntxiv maam le ua kevcai ntxuav qhov kws nwg nchuav cev ntawd; tabsis nwg yuavtsum tsi xob kov tej yaam kws dlawbhuv lossis tsi xob moog rua huv lub Tsevntaub kws dlawbhuv moog txug thaus kws nwg ua kevcai ntxuav taag tsaiv.


  5Tabsis yog tug quaspuj ntawd yug tau ib tug ntxhais, ces nwg lub cev yuav tsi huv kaum plaub nub ib yaam le nwg coj khaub dluag ua rua nwg lub cev tsi huv; ces nwg yuavtsum caiv rau caum rau nub, maam le ua kevcai ntxuav qhov kws nwg nchuav cev ntawd.6Thaus tug quaspuj ntawd yug tau tub lossis ntxhais, hab thaus nwg ua kevcai ntxuav taag lawm, nwg yuavtsum coj ib tug thaav yaaj noobnyoog ib xyoos moog rua tug povthawj ntawm tug Tswv lub Tsevntaub sis ntsib lub qhovrooj, muab tua hlawv ua khoom fij hab coj ib tug nquab taug lossis ib tug nquab nyeg moog fij dlaws txim.7Tug povthawj yuav muab tug quaspuj ntawd tej khoom fij rua tug Tswv, hab ua kevcai ntxuav tug quaspuj ntawd tej kev tsi huv povtseg, nwg lub cev txhaj rov huv. Qhov nuav yog ib txuj kevcai rua tug quaspuj coj tomqaab kws yug mivnyuas taag, tsi has tub lossis ntxhais.8Yog tug quaspuj ntawd txomnyem coj tsi tau ib tug thaav yaaj moog, nwg coj ob tug nquab taug lossis ob tug nquab nyeg moog xwb los tau, muab ib tug tua hlawv ua khoom fij hab muab ib tug fij dlaws txim, hab kuas tug povthawj ua kevcai ntxuav nwg tej kev tsi huv povtseg, nwg lub cev txhaj rov huv.


  


  Levis Kevcai 13


  Kevcai rua Cov Tuabneeg Mob Ruas


  1Tug Tswv has rua Mauxes hab Aloos obtug has tas,2yog leejtwg muaj kaab mob rua nwg tej nqaj lossis mob npuag lossis mob nti tawv txho tshauv tawg kws yuav mob ruas, yuavtsum coj nwg moog cuag tug povthawj Aloos lossis Aloos tug tub kws yog tug povthawj.3Tug povthawj maam tshuaj nwg tug mob, yog cov plaub kws nyob ntawm qhov mob ntawd dlawb hab mob tshwm huv cov nqaj tuaj, ces yog mob ruas ntaag, ces tug povthawj qha rua nwg has tas, nwg yog tuabneeg tsi huv lawm.4Tabsis yog qhov mob ntawd dlawb hab tsi mob dlhau dlaim tawv rua huv cov nqaj, cov plaub kws tuaj ntawd los tsi dlawb, tug povthawj muab tug tuabneeg ntawd cais nyob tuab leeg xyaa nub.5Nub xyaa tug povthawj rov tshuaj saib nwg tug mob ntawd dlua ib zag ntxiv, yog nwg pum qhov mob ntawd zoo le qub hab tsi fuamle, ces tug povthawj rov muab tug mob cais dlua xyaa nub ntxiv.6Nub xyaa tug povthawj rov tshuaj dlua ib zag ntxiv, hab yog qhov mob ntawd tsi qhuav hab tsi fuam le, tug povthawj qha rua nwg has tas, nwg yog tuabneeg huv, tsuas yog mob xwb. Nwg yuavtsum hle nwg cev rig tsho moog ntxhua nwg txhaj huv.7Tabsis yog qhov mob ntawd rov fuam tomqaab kws tug povthawj tshuaj taag hab has tas nwg yog tuabneeg huv, nwg yuavtsum tau rov moog cuag tug povthawj dlua.8Tug povthawj rov tshuaj nwg dlua, yog qhov mob ntawd fuam dlhau dlaim tawv lawm, tug povthawj qha rua nwg has tas, nwg mob ruas; nwg yog tuabneeg tsi huv lawm.


  9Yog leejtwg mob ruas, mas yuavtsum tau coj nwg moog cuag tug povthawj,10tug povthawj yuav tshuaj nwg qhov mob. Yog has tas qhov mob ntawd ca le dlawb hab ua rua cov plaub ntawm qhov mob ntawd dlawb taag hab ua kua yig,11ces yeej yog mob ruas ntev lug lawm. Tug povthawj qha rua nwg has tas, nwg yog tuabneeg tsi huv lawm, ces tsi taag yuav muab nwg cais hab tshuaj nwg tug mob ntxiv, vim yeej paub tseeb lawm has tas, nwg yog tuabneeg tsi huv. 12Yog cov ruas ntawd fuam thoob ibce huv kutaw nto plawg sau taubhau,13tug povthawj rov tshuaj tug mob ntawd dlua ib zag ntxiv. Yog tug povthawj pum has tas, cov mob zoo thoob plawg ib ce lawm, tug povthawj qha rua nwg has tas, nwg yog tuabneeg huv. Yog dlaim tawv dlawb mog nyoos thoob plawg ibce, ces nwg yog tuabneeg huv.14Tabsis yog thaus nwg cov nqaj tawg pleb ua rua tej mob tshwm tuaj lawm, ces nwg yog tug tuabneeg tsi huv.15Tug povthawj rov tshuaj nwg dlua ntxiv, yog tug povthawj pum qhov mob ntawd tawg pleb lawm tag, tug povthawj qha rua nwg has tas, nwg yog tuabneeg tsi huv. Qhov tawg pleb ntawd qha has tas yog mob ruas lawm, hab nwg yog tuabneeg tsi huv.16Tabsis yog thaus twg qhov mob ntawd zoo hab tej tawv nqaj dlawb mog nyoos tuaj lawm, tug tuabneeg ntawd yuavtsum rov moog cuag tug povthawj, 17tug povthawj yuav rov tshuaj dlua ntxiv. Yog qhov mob zoo dlawb mog nyoos lawm, nwg txhaj yog tuabneeg huv hab tug povthawj qha rua nwg has tas nwg yog tuabneeg huv lawm.


  18Yog leejtwg mob npuag kws tub zoo lawm,19hab yog tomqaab ntawd tsi ntev, lub qhov txhaab ntawd dlawb lag hab o tuaj lossis lab dlaaj dlawb rov tuaj, tug tuabneeg mob ntawd yuavtsum moog cuag tug povthawj.20Tug povthawj yuavtsum tshuaj nwg, hab yog qhov mob ntawd mob tub dlhau dlaim tawv rua huv cov nqaj hab cov plaub kws tuaj ntawm qhov mob ntawd dlawb taag lawm, ces tug povthawj qha rua nwg has tas, nwg yog tuabneeg tsi huv. Qhov mob ruas ntawd yog chiv ntawm qhov mob npuag tuaj ntaag.21Tabsis yog tug povthawj tshuaj tsi pum cov plaub kws tuaj ntawm qhov mob ntawd dlawb hab qhov mob tsi qawj tub dlhau dlaim tawv rua huv, tabsis pum qhov mob ntawd txawv lawm, ces tug povthawj muab tug mob ntawd cais nyob tuab leeg xyaa nub.22Yog qhov mob ntawd fuam tuaj lawm, tug povthawj qha rua nwg has tas, nwg yog tuabneeg tsi huv; yog nwg mob ruas tag.23Tabsis yog tsi txawv hab tsi fuam le, ces yog kavtxhaab mob npuag xwb, ces tug povthawj qha rua nwg has tas nwg yog tuabneeg huv.


  24Yog muaj ib tug twg kub nyab, yog qhov kub nyab ntawd dlawb lossis lab dlawb lag,25tug povthawj yuav tau tshuaj qhov mob ntawd. Yog cov plaub ntawm qhov kub nyab dlawb hab qawj tub dlhau dlaim tawv rua huv cov nqaj lawm, yog cov kaab mob ruas pib fuam ntawm qhov kub nyab ntawd tuaj ntaag, ces tug povthawj qha rua nwg has tas, nwg yog tuabneeg tsi huv.26Tabsis yog tug povthawj tshuaj qhov mob, cov plaub ntawm qhov mob ntawd tsi dlawb hab tsi qawj dlhau dlaim tawv rua huv cov nqaj, tabsis pum qhov mob ntawd txawv lawm, ces tug povthawj muab tug mob ntawd cais nyob tuab leeg xyaa nub.27Nub xyaa tug povthawj maam rov tshuaj dlua ib zag ntxiv, hab yog qhov mob fuam tuaj, ces qhov mob ntawd yog mob ruas; tug povthawj qha rua nwg has tas, nwg yog tuabneeg tsi huv.28Tabsis yog qhov mob tsi txawv hab tsi fuam le, ces qhov mob ntawd tsi yog mob ruas. Tug povthawj qha rua nwg has tas, nwg yog tuabneeg huv, tsuas yog lub qhov txhaab kub nyab fuam tuaj xwb.


  29Thaus kws ib tug txivneej lossis ib tug quaspuj mob o rua sau taubhau lossis rua ntawm puabtsaig,30tug povthawj yuavtsum tau tshuaj qhov mob ntawd. Yog pum qhov mob ntawd qawj dlhau dlaim tawv rua huv cov nqaj lawm, hab cov plaub ntawm qhov mob dlaaj hab soob soob lawm, ces qhov mob ntawd yog mob ruas rua sau taubhau lossis ntawm puabtsaig ntaag. Tug povthawj qha rua nwg has tas, nwg yog tuabneeg tsi huv lawm.31Yog thaus tug povthawj tshuaj tug mob ntawd, qhov mob tsi qawj dlhau dlaim tawv rua huv cov nqaj, tabsis yog cov plaub tuaj tsi zoo xwb, ces tug povthawj yuavtsum muab tug mob ntawd cais nyob tuab leeg xyaa nub.32Nub xyaa tug povthawj rov tshuaj qhov mob dlua ib zag ntxiv, yog qhov mob tsi fuam, hab tej plaub ntawm qhov mob tsi dlaaj hab tsi qawj dlhau dlaim tawv rua huv cov nqaj,33tug tuabneeg ntawd yuavtsum tau muab tej plaub kws nyob ibncig ntawm qhov mob chais povtseg. Ces tug povthawj rov muab nwg cais nyob tuab leeg xyaa nub ntxiv hab.34Nub xyaa tug povthawj rov tshuaj qhov mob dlua ib zag ntxiv. Yog has tas tsi fuam hab tsi qawj dlhau dlaim tawv rua huv cov nqaj, tug povthawj qha rua nwg has tas, nwg yog tuabneeg huv. Tug tuabneeg ntawd yuavtsum hle nwg cev rig tsho moog ntxhua, nwg txhaj rov huv.35Tabsis yog qhov mob ntawd rov fuam tomqaab kws tug povthawj has tas, nwg yog tuabneeg huv,36tug povthawj yuav tau rov tshuaj tug mob ntawd dlua ib zag ntxiv. Yog qhov mob fuam tuaj, tsi taag yuav saib nwg tej plaub dlaaj kws tuaj ntawm qhov mob le, yeej paub tseeb has tas tug tuabneeg ntawd tsi huv lawm. 37Tabsis yog tug povthawj pum has tas, qhov mob los tsi fuam hab cov plaub ntawm qhov mob los tuaj zoo, qhov mob los zoo lawm. Ces tug povthawj qha rua nwg has tas, nwg yog tuabneeg huv.


  38Thaus ib tug txivneej lossis ib tug quaspuj mob nti tawv ua plhaws rua ntawm tej tawv nqaj,39tug povthawj yuavtsum tau tshuaj tug tuabneeg ntawd. Yog qhov mob ntawd tuag ntxhai dlawb muag lag, ces yog dlaim tawv laam tawg ua hlwv tawm tuaj xwb, tug tuabneeg ntawd yeej huv.


  40-41Yog muaj ib tug txivneej tej plaubhau hle taag, nwg lub taubhau dlo dlus dlawb paug, los nwg tseem yog tuabneeg huv. Hab tug txivneej ntawd tej plaubhau sau xubqwb lossis ntawm hauvplaj hle taag lawm, nwg hauvplaj dlo dlus dlawb paug, tabsis nwg tseem yog tuabneeg huv.42Tabsis yog mob ua npuag lab dlawb tshwm rua sau tug tuabneeg ntawd qhov dlo hau, ces qhov mob ntawd yog mob ruas ntaag.43Tug povthawj yuavtsum tshuaj tug mob ntawd, yog mob ua lab dlawb txho tawg rua sau taubhau lossis ntawm hauvplaj,44ces tug povthawj qha rua nwg has tas, nwg yog tuabneeg tsi huv, rua qhov nwg mob ruas rua sau taubhau.


  45Tug tuabneeg kws mob ruas rua nwg lub cev lawm, nwg yuavtsum naav tej rig tsho ndluag ndluag xwb, tsi xob ntsis nwg tej plaubhau, muab ntaub lug npug nwg lub ntsejmuag ib nraab rua huv, hab qw has tas, "Tuabneeg tsi huv! Tuabneeg tsi huv!"46Tug kws mob ruas, yog mob ntev npaum le caag, nwg yuavtsum nyob nwg tuab leeg ntev npaum le ntawd, hab nwg yuavtsum tawm moog nyob rua saab nrau ntug yeej, tsi xob nyob xyaw luas lwm tug.


  Kevcai Has Txug Tej Khaub Dluag Tuaj Pwm


  47Thaus tej rig tsho tuaj pwm, tsi has tej rig tsho plaub yaaj lossis tej rig tsho ntaub maag, 48lossis txhua dlaim ntaub maag lossis tej rig tsho ntaub plaub yaaj lossis tej tawv tsaj lossis txhua yaam kws muab tawv tsaj ua,49yog cov pwm ntawd ua rua tej rig tsho, tsi has tej ntaub plaub yaaj lossis tej tawv tsaj, lossis txhua yaam kws muab tawv tsaj ua tuaj pwm ntsuab dlaaj lig lossis lab dlaaj lig, ces yog cov pwm ntawd fuam, mas yuavtsum coj moog rua tug povthawj saib.50Tug povthawj yuavtsum tshuaj qhov tuaj pwm ntawd hab muab dlaim khaub dluag ntawd coj moog tso rua ib qho xyaa nub.51Nub xyaa tug povthawj muab rov lug tshuaj dlua ib zag ntxiv, yog tej qhov tuaj pwm fuam tuaj, ces dlaim khaub dluag ntawd tsi huv lawm.52Tug povthawj ca le muab dlaim khaub dluag ntawd moog hlawv, rua qhov cov pwm fuam tuaj lawm, yuavtsum muab hlawv povtseg.


  53Tabsis yog thaus nwg tshuaj dlaim khaub dluag ntawd, tug povthawj tsi pum qhov tuaj pwm kws lu dlaim khaub dluag fuam tuaj le,54nwg yuavtsum kuas luas muab dlaim khaub dluag ntawd coj moog ntxhua hab muab tso rua ib qho xyaa nub ntxiv.55Ces nwg rov muab dlaim khaub dluag ntawd lug tshuaj dlua, yog tsi pum txawv le hab txawm yog tej pwm tsi fuam los dlaim khaub dluag ntawd yeej tsi huv lawm; mej yuavtsum muab dlaim khaub dluag ntawd hlawv povtseg, tsi has dlaim khaub dluag ntawd tuaj pwm rua ntawm xubndlag lossis nrau nrausqaum le.56Tabsis yog thaus tug povthawj rov tshuaj dlaim khaub dluag ntawd ntxiv, qhov tuaj pwm ca le yaaj taag lawm, tsi has ntaub lossis tawv tsaj, nwg yuavtsum muab qhov ntawd dlua povtseg.57Hab yog cov pwm rov tshwm dlua tshab tuaj hab fuam ntxiv, tug tswv khaub dluag ca le muab dlaim khaub dluag coj moog hlawv povtseg.58Yog nwg muab dlaim khaub dluag ntawd ntxhua hab qhov pwm ntawd ca le pluj lawm, mas nwg yuavtsum rov muab ntxhua dlua, dlaim khaub dluag ntawd txhaj yuav huv.


  59Tej kws has lug nuav, yog txuj kevcai kws has txug tej pwm kws tuaj rua ntawm tej khaub dluag, tsi has tej ntaub plaub yaaj lossis ntaub maag lossis tej rig tsho ntaub maag lossis tej rig tsho ntaub plaub yaaj lossis txhua yaam kws muab tawv tsaj ua, saib huv lossis tsi huv.


  


  Levis Kevcai 14


  Kevcai Ntxuav Tom Qaab Tej Ruas Zoo


  1Tug TSWV has rua Mauxes has tas,2ntawm nuav yog txuj kevcai rua tug tuabneeg mob ruas, nub kws nwg ua kevcai ntxuav, yuavtsum coj nwg moog cuag tug povthawj,3hab tug povthawj coj nwg moog rua nrau ntug yeej, tug povthawj tshuaj nwg. Yog nwg tej kaab mob zoo lawm,4ces tug povthawj has kuas nwg nqaa ob tug noog kws tseem caj hab yog tej noog huv, nrug ib dlaim ntoo cab, ib txuj xuv paaj lab hab ib rev nplooj hixauv tuaj rua tug povthawj.5Ces tug povthawj has kuas muab ib tug noog tua rua sau lub taig aav kws ntim cov dlej ntshab kws cug huv qhovdlej lug.6Nwg muab dlua ib tug noog, nrug dlaim ntoo cab, txuj xuv paaj, hab rev nplooj ntoos hixauv coj moog raus rua huv tug noog kws muab tua lawm cov ntshaav huv lub taig.7Tug povthawj yuavtsum muab cov ntshaav noog coj moog nchus rua tug tuabneeg kws nwg ua kevcai ntxuav nwg tej mob ruas xyaa zag. Ces tug povthawj qha rua nwg has tas nwg yog tug tuabneeg huv lawm. Tom qaab ntawd tug povthawj maam le muab tug noog kws tseem caj tso yaa moog rua tomtaj nraag.8Ces tug tuabneeg ntawd yuavtsum muab nwg tej khaub dluag coj moog ntxhua, chais nwg cov plaub povtseg hab dlaa dlej; ces nwg txhaj le yuav huv. Nwg txhaj moog tau rua huv yeej, tabsis nwg yuavtsum nyob ntawm nwg lub tsevntaub saab nrau xyaa nub.9Nub xyaa nwg yuavtsum rov chais nwg cov plaubhau, cov fwjtxwv, cov plaub muag hab taagnrho tej plaub kws tuaj thoob plawg nwg lub cev; nwg yuavtsum ntxhua nwg tej rig tsho hab dlaa dlej, ces nwg txhaj le yuav huv.


  10Nub yim nwg yuavtsum coj ob tug thaav yaaj hab ib tug nwm yaaj noobnyoog ib xyoos kws tsi muaj ib qhov phem le hab tsib choj moov nplej kws ntse xyaw roj txiv ntoo hab ib nraab khob roj txiv ntoo tuaj.11Tug povthawj yuav coj tug tuabneeg ntawd hab cov khoom fij moog rua ntawm tug Tswv lub Tsevntaub sis ntsib lub qhovrooj.12Ces tug povthawj muab ib tug thaav yaaj nrug ib khob roj txiv ntoo coj moog ua khoom fij dlaws txim. Nwg muab cov khoom ntawd coj moog yom fij rua tug TSWV, cov khoom ntawd muab rua tug povthawj.13Tug povthawj yuavtsum muab tug thaav yaaj ntawd tua rua ntawm qhov chaw dlawbhuv kws ibtxwm tua tej tsaj fij dlaws txim hab hlawv fij. Tug povthawj yuavtsum ua le nuav, rua qhov cov khoom fij dlaws kev txhum zoo ib yaam le cov khoom fij dlaws txim kws puavleej yog tug povthawj tug hab yog yaam kws dlawbhuv heev.14Ces tug povthawj yuavtsum muab mivntsiv ntshaav yaaj pleev tug tuabneeg kws tuaj ua kevcai ntxuav ntawd lub taubntseg saab xis, pleev rua tug taubteg saab xis hab tug taubtaws saab xis.15Tug povthawj muab cov roj txiv ntoo laub mivntsiv rua huv nwg lub xibteg saab txhum phem,16hab muab nwg tug ntivteg saab xis tub cov roj kws nyob huv nwg lub xibteg saab txhum phem, nchus taabmeeg tug Tswv xyaa zag.17Tug povthawj muab cov roj huv nwg lub xibteg hab cov ntshaav yaaj coj moog pleev rua tug tuabneeg kws tuaj ua kevcai ntxuav ntawd lub taubntseg saab xis, pleev rua tug taubteg saab xis hab tug taubtaws saab xis.18Tug povthawj yuavtsum muab cov roj kws seem huv nwg lub xibteg coj moog pleev rua sau tug tuabneeg ntawd lub taubhau. Qhov kws tug povthawj ua le nuav yog nwg ua kevcai ntxuav rua tug tuabneeg ntawd kuas huv taabmeeg tug Tswv.


  19Ces tug povthawj yuavtsum muab cov khoom fij dlaws txim coj moog fij hab ua kevcai ntxuav tug tuabneeg ntawd tej kev tsi huv povtseg kuas nwg huv. Tom qaab ntawd, tug povthawj yuavtsum muab tug tsaj lug tua hlawv fij20hab muab tug tsaj ntawd hlawv fij nrug tej moov nplej rua sau lub thaaj. Tug povthawj yuavtsum ua kevcai ntxuav le nuav, tug tuabneeg ntawd txhaj le yuav huv.


  21Yog tug tuabneeg ntawd pluag hab nwg coj tsi tau ib tug thaav yaaj tuaj tua yom fij rua tug Tswv dlaws nwg lub txim kws yog muab rua tug povthawj. Nwg tsuas nqaa ob choj moov nplej kws ntse xyaw roj txiv ntoo hab ib khob roj txiv ntoo tuaj ua khoom fij xwb.22Nwg yuavtsum nqaa ob tug nquabtaug lossis ob tug nquab nyeg tuaj, muab ib tug tua fij dlaws txim hab muab ib tug tua hlawv fij.23Nub yim nwg yuavtsum coj tej khoom nuav tuaj cob rua tug povthawj ntawm tug Tswv lub Tsevntaub sis ntsib lub qhovrooj.24Ces tug povthawj maam le coj tug yaaj hab cov roj txiv ntoo moog yom fij rua tug Tswv, cov khoom ntawd muab rua tug povthawj.25Tug povthawj muab tug thaav yaaj tua hab muab mivntsiv ntshaav lug pleev tug tuabneeg kws ua kevcai ntxuav ntawd lub taubntseg saab xis, pleev rua tug taubteg saab xis hab tug taubtaws saab xis.26Ces tug povthawj muab mivntsiv roj txiv ntoo laub rua huv nwg lub xibteg saab txhum phem,27hab muab nwg tug ntivteg saab xis tub cov roj ntawd moog nchus taabmeeg tug Tswv xyaa zag.28Tug povthawj muab mivntsiv roj laub rua huv tuab qhov chaw kws nwg tso cov ntshaav, hab muab mivntsiv coj moog pleev tug tuabneeg kws ua kevcai ntxuav ntawd lub taubntseg saab xis, pleev rua tug taubteg saab xis hab nwg tug taubtaws saab xis.29Cov roj kws seem huv tug povthawj lub xibteg, yuavtsum muab pleev tug tuabneeg kws ua kevcai ntxuav ntawd lub taubhau hab ua kevcai ntxuav nwg lub txim taabmeeg tug Tswv.30Ces tug povthawj maam le muab ib tug nquab taug lossis ib tug nquab nyeg fij dlaws txim lawv le nwg muaj,31muab ib tug tua dlaws txim hab muab dlua ib tug tua hlawv fij nrug cov moov nplej ua ke, hab tug povthawj ua kevcai ntxuav tug tuabneeg ntawd lub txim kuas huv taabmeeg tug Tswv.32Qhov nuav yog txuj kevcai rua tug tuabneeg mob ruas kws txomnyem tsi muaj tej khoom moog fij lawv le kevcai.


  Tuaj Pwm huv Tej Tsev


  33Tug TSWV has rua Mauxes hab Aloos has tas,34thaus mej moog txug huv lub tebchaws Kana-aas kws kuv muab rua mej ua mej tug, yog kuv tso tej pwm lug rua huv lub tsev twg kws nyob huv lub tebchaws,35ces tug kws yog tug tswv tsev yuavtsum moog qha rua tug povthawj has tas, 'Kuv pum muaj tej pwm tshwm rua huv kuv tsev.36Ces tug povthawj kuas puab ntsaig tej khoom huv tsev tawm kuas taag ua ntej nwg moog tshuaj tej pwm ntawd. Dlua le ntawd, tej khoom kws nyob huv tsev yuav suav has tas yog khoom tsi huv. Ces tug povthawj yuav tau moog tshuaj lub tsev ntawd,37hab moog tshuaj saib qhov tuaj pwm. Yog cov pwm ntawd ca le ntsuab dlaaj lossis lab dlaaj lig hab tshwm moog noj tej phaab ntsaa lawm, 38nwg yuavtsum tawm huv lub tsev ntawd moog hab laag qhovrooj ca xyaa nub.39Nub xyaa nwg maam le rov moog tshuaj lub tsev dlua ntxiv. Yog cov pwm fuam tuaj rua ntawm phaab ntsaa,40nwg yuavtsum has kuas muab cov pobzeb kws tuaj pwm ntawd dlawj moog povtseg rua tej qhov chaw tsi huv saab nrau ntug nroog.41Tom qaab ntawd nwg yuavtsum muab taagnrho cov pwm ntawm phaab ntsaa saab huv nruab nrog kes tawm hab muab tej moov sib ntawd coj moog povtseg rua qhov chaw tsi huv saab nrau ntug nroog.42Ces muab dlua ib cov pobzeb lug txhaws rua cov qhov kws muab dlawj ntawd chaw, hab muab cov moov sib tshab lug pleev rua saab phaab ntsaa ntawd.


  43Yog tej pwm ntawd rov tshwm tuaj tomqaab kws tub tshem cov pobzeb hab tub muab tej moov sib kws pleev lub tsev ntawd kes taag lawm,44tug povthawj rov moog tshuaj hab saib dlua, yog qhov tuaj pwm ntawd fuam tuaj dlua, lub tsev ntawd yeej tsi huv.45Yuavtsum muab lub tsev ntawd tsoo povtseg, hab muab tej pobzeb tej ntoo hab taagnrho tej moov sib kws xov lub tsev ntawd coj moog povtseg kuas taag rua ntawm qhov chaw tsi huv saab nrau ntug nroog.46Yog leejtwg moog rua huv lub tsev ntawd thaus kws laag qhovrooj lawm, mas tug ntawd yuav tsi huv moog txug thaus tsaus ntuj.47Yog leejtwg moog pw lossis moog noj mov huv lub tsev ntawd, nwg yuavtsum hle nwg cev rig tsho coj moog ntxhua.48Yog has tas, thaus tug povthawj tuaj saib, tomqaab kws pleev tej moov sib tshab taag rua lub tsev ntawd tej qhov tuaj pwm tsi rov tuaj pwm lawm, tug povthawj qha has tas, lub tsev ntawd huv, rua qhov tej pwm tub pluj taag lawm.49Tug tswv tsev yuavtsum coj ob tug noog, ib dlaim ntoo cab, ib txuj xuv lab, hab ib rev nplooj hixauv moog ua kevcai ntxuav lub tsev ntawd.50Tug povthawj yuavtsum muab ib tug noog tua rua sau lub taig aav kws ntim cov dlej cag ntshab heev.51Ces nwg muab dlaim ntoo cab, rev nplooj hixauv, txuj xuv lab hab tug noog kws tseem caj moog raus rua huv tug noog kws muab tua lawm cov ntshaav hab cov dlej ntshab. Tug povthawj muab nchus rua lub tsev ntawd xyaa zag.52Qhov kws nwg muab cov ntshaav noog, cov dlej ntshab, tug noog kws tseem caj, dlaim ntoo cab, rev nplooj hixauv hab txuj xuv lab lug ua le nuav, tub yog nwg ua kevcai ntxuav lub tsev ntawd kuas huv.53Ces nwg maam le muab tug noog kws tseem caj tso yaa huv lub nroog moog rua tomtaj nraag. Nwg yuavtsum ua kevcai ntxuav lub tsev ntawd le nuav, lub tsev txhaj yuav huv.


  54Tej nuav yog kevcai rua tej kaab mob kws yog mob ruas, mob cos txob,55tuaj pwm rua ntawm tej rig tsho lossis tej tsev,56hab o tuaj lossis tawg pleb lossis dlawb tej thaaj,57Tej kevcai nuav tsuas yog siv qha tej yaam kws huv hab tsi huv xwb.


  


  Levis Kevcai 15


  Mob Ua Paug Tsi Huv


  1Tug Tswv has rua Mauxes hab Aloos has tas:2Meb qha rua cov Yixalayees has tas, thaus ib tug txivneej twg mob ua kua paug tawm huv nwg qhov chaw xis lug, mas nwg yog tuabneeg tsi huv lawm.3Txawm yog cov kua paug ntawd tseem tawm lossis tu lawm los nwg lub cev yeej tsi huv.4Lub txaaj kws tug tuabneeg mob ntawd pw hab txhua yaam kws nwg moog nyob sau, yaam ntawd tsi huv lawm.5Txhua tug kws moog tuav tug mob ntawd lub txaaj,6lossis moog nyob sau tej chaw kws tug mob ntawd nyob lawm, nwg yuavtsum hle nwg cev rig tsho moog ntxhua hab dlaa dlej, mas nwg tseem tsi huv moog txug thaus tsaus ntuj.7Yog leejtwg kov tug tuabneeg mob ntawd hab nwg tej kua paug, nwg yuavtsum hle nwg cev rig tsho coj moog ntxhua hab dlaa dlej, mas nwg tseem tsi huv moog txug thaus tsaus ntuj.8Yog has tas tug tuabneeg kws mob ntawd ntu quavncaug moog lu cov tuabneeg kws tub ua kevcai ntxuav lawm ib tug twg, tug ntawd yuavtsum hle nwg cev rig tsho moog ntxhua hab dlaa dlej, mas nwg tseem tsi huv moog txug thaus tsaus ntuj.9Txhua lub eeb neeg kws tug tuabneeg mob ntawd caij lawm, lub eeb neeg ntawd tsi huv lawm.10Txhua tug kws moog tuav tej yaam kws tug tuabneeg mob ntawd nyob, nwg yuav tsi huv moog txug thaus tsaus ntuj,11yog tug tuabneeg kws mob ntawd xub moog tuav tau ib leeg tug twg ua ntej, nwg tsi tau ntxuav teg, mas tug kws nwg tuav ntawd yuavtsum hle nwg cev rig tsho moog txhua hab dlaa dlej, mas nwg tseem tsi huv moog txug thaus tsaus ntuj.12Txhua lub laujkaub kws tug tuabneeg mob ntawd kov lawm, yuavtsum muab tsoo povtseg, hab lub taig ntoo kws tug mob ntawd tuav, yuavtsum muab ntxuav kuas huv.13Tom qaab kws tug tuabneeg mob ntawd cov kua paug tu lawm, nwg yuavtsum tog xyaa nub, nwg maam hle nwg cev rig tsho txhua hab dlaa cov dlej cag kws ntshab, mas nwg lub cev txhaj yuav huv.14Nub yim nwg yuavtsum coj ob tug nquab taug lossis ob tug nquab nyeg moog rua tug povthawj ntawm tug Tswv lub Tsevntaub sis ntsib lub qhovrooj. 15Tug povthawj muab ib tug nquab tua fij dlaws txim hab muab ib tug tua hlawv fij. Ua le nuav yog tug povthawj ua kevcai ntxuav tug mob ntawd kuas huv.


  16Yog ib tug txivneej twg cov kua chaw xis tawm lug, nwg yuavtsum dlaa dlej ntxuav nwg lub cev, mas nwg tseem tsi huv moog txug thaus tsaus ntuj.


  17Yog cov kua ntawd lu tej khaub dluag lossis tej rig tsho tawv tsaj, yuavtsum muab coj moog ntxhua, hab tej khaub dluag ntawd tsi huv moog txug thaus tsaus ntuj.18Tom qaab kws tug txivneej hab tug quaspuj pw ua ke taag lawm, obtug yuavtsum moog dlaa dlej, mas obtug tsi huv moog txug thaus tsaus ntuj.


  19Thaus ib tug quaspuj twg coj khaub dluag, nwg tsi huv moog txug xyaa nub. Leejtwg kov tug quaspuj ntawd, tug ntawd tsi huv moog txug thaus tsaus ntuj.20Txhua yaam kws tug quaspuj ntawd nyob lossis pw sau thaus lub sijhawm kws nwg taabtom coj khaub dluag, mas yaam ntawd tsi huv lawm.21-23Txhua tug kws tuav tug quaspuj ntawd lub txaaj lossis tej rooj tog kws tug quaspuj ntawd nyob lawm, tug ntawd yuavtsum hle nwg cev rig tsho moog ntxhua hab dlaa dlej, mas nwg tsi huv moog txug thaus tsaus ntuj.24Yog ib tug txivneej moog nrug tug quaspuj twg pw thaus nwg tseem taabtom coj khaub dluag, tug quaspuj ntawd cov ntshaav lu tug txivneej ntawd lawm, tug txivneej ntawd tsi huv moog txug xyaa nub, hab txhua lub txaaj kws tug txivneej ntawd pw los tsi huv lawm hab.


  25Yog tug quaspuj twg nchuav cev ntau nub kws tsi yog nwg lub caij coj khaub dluag, lossis nwg nchuav cev heev rua thaus txug caij nwg coj khaub dluag, nwg nchuav cev ntev npaum le caag, nwg tsi huv ntev npaum le ntawd; ib yaam le thaus nwg coj khaub dluag, nwg lub cev tsi huv ntaag.26Txhua lub txaaj kws nwg pw hab txhua lub chaw kws nwg nyob, thaus lub sijhawm kws nwg taabtom coj khaub dluag ntawd tsi huv lawm.27Yog leejtwg moog tuav tej khoom ntawd, nwg yuav tsi huv, mas nwg yuavtsum hle nwg cev rig tsho moog ntxhua hab dlaa dlej; mas nwg tsi huv moog txug thaus tsaus ntuj.28Tom qaab kws nwg coj khaub dluag dlua lawm, nwg yuavtsum tog xyaa nub, ces nwg maam le moog ua kevcai ntxuav, nwg txhaj yuav huv.29Nub yim, nwg ca le nqaa ob tug nquab taug lossis ob tug nquab nyeg moog rua tug povthawj ntawm tug Tswv lub Tsevntaub sis ntsib lub qhovrooj.30Tug povthawj muab ib tug nquab tua fij dlaws txim hab muab ib tug tua hlawv fij. Qhov kws tug povthawj ua le nuav, yog ua kevcai ntxuav tug quaspuj ntawd kuas huv.


  31Meb qha rua cov Yixalayees kuas txaav dleb ntawm tej kws tsi huv, puab txhaj tsi ua txhum rua tug Tswv lub Tsevntaub sis ntsib kws nyob huv plawv lub yeej. Yog puab ua txhum, ces puab yuav tuag.


  32Tej kws has lug nuav yog txuj kevcai has txug tug txivneej kws mob lug kua paug lossis nwg chaw xis lug kua paug,33hab tug quaspuj kws coj khaub dluag lossis tug txivneej kws moog nrug tug quaspuj coj khaub dluag pw, nwg tsi huv ib yaam nkaus hab.

  Nub Theej Txhoj


  1Tug Tswv has rua Manxes tom qaab kws Aloos ob tug tub raug tua tuag thaus obtug coj cov ncaigtawg kws tsi dlawbhuv moog fij rua tug Tswv.2Tug Tswv has rua Manxes has tas, "Koj ca le qha koj tug tijlaug Aloos has tas, tsuas yog thaus txug lub sijhawm kws teem tseg, nwg txhaj moog tau rua tomqaab dlaim ntaub kws quas Chaav Dlawbhuv kawg nkaus xwb, rua qhov kuv tshwm sau tauv fuab lug nyob rua sau lub Phijxaab kws ntim Vaajtswv tej lug cog tseg. Yog nwg tsi noog lug, nwg yuav tuag.3Nwg moog tau rua huv Chaav Dlawbhuv kawg nkaus, thaus nwg coj tug ntsuag nyuj moog tua fij dlaws txim hab tug thaav yaaj moog tua hlawv fij nkaus xwb."


  4Ua ntej nwg yuav moog rua huv Chaav Dlawbhuv kawg nkaus, nwg yuavtsum dlaa dlej hab naav cev rig tsho povthawj kws yog lub tsho ntaub maag ntev, lub rig tuab lu, sa txuj hlaab ntaub maag hab ntoo txuj phuam.


  5Cov Yixalayees yuavtsum muab ob tug laug tshis rua Aloos coj moog tuaj fij dlaws txim hab ib tug laug yaaj coj moog tua hlawv fij.6Nwg muab ib tug txiv nyuj coj moog fij ua khoom theej txhoj dlaws nwg hab nwg tsev tuabneeg lub txim.7Ces nwg yuavtsum coj ob tug laug tshis ntawd moog rua ntawm tug Tswv lub Tsevntaub sis ntsib lub qhovrooj.8Aloos muab ob tug tshis ntawd rhu ntawv ib tug rua tug Tswv hab ib tug rua Axaxees.9Aloos yuavtsum muab tug tshis kws rhu ntawv tau rua tug Tswv, tua theej txhoj hab muab fij dlaws txim.10Hab muab tug tshis kws rhu ntawv tau rua Axaxees fij caj rua tug Tswv hab muab tso moog rua Axaxees tomtaj suabpuam, kuas ris suavdlawg tej kev txhum moog povtseg.


  11Thaus Aloos muab tug txiv nyuj lug tua fij dlaws nwg hab nwg tsev tuabneeg lub txim,12nwg yuavtsum muab lub yag rau ncaig tawg moog yawm ib cov ncaig tawg kws tseem cig ntsaa thuav ntawm lub thaaj, hab yawm ob phoov teg moov tshuaj tsw qaab coj moog rua huv Chaav Dlawbhuv kawg nkaus.13Nwg muab cov moov tshuaj tsw qaab tso rua sau cov ncaig tawg taabmeeg tug Tswv, kuas cov paa moov tshuaj tsw qaab nchu tuaj roog lub hau Phijxaab kws ntim Vaajtswv tej lug cog tseg, kuas Aloos tsi xob pum lub hau Phijxaab, nwg txhaj tsi tuag.14Aloos yuavtsum nqaa cov ntshaav nyuj moog hab muab nwg tug ntivteg tub cov ntshaav ntawd nchus rua lub hau Phijxaab saab tomhauv ntej hab muab mivntsiv nchus rua lub Phijxaab saab ntawm hauv ntej xyaa zag.


  15Ces tomqaab ntawd, Aloos maam le muab tug laug tshis kws fij dlaws cov pejxeem lub txim tua, hab nqaa cov ntshaav moog rua huv Chaav Dlawbhuv kawg nkaus, muab cov ntshaav ntawd nchus rua lub hau phijxaab hab lub Phijxaab saab hauv ntej, ib yaam le nwg nchus cov ntshaav nyuj. 16Qhov kws Aloos ua le nuav, yog nwg ua kevcai ntxuav Chaav Dlawbhuv kawg nkaus kuas huv, vim cov Yixalayees tej kev phem kev qas hab puab tej kev txhum. Aloos yuavtsum ua kevcai ntxuav le nuav rua tug Tswv lub Tsevntaub sis ntsib, rua qhov lub Tsevntaub nyob huv plawv yeej kws yog qhov chaw tsi huv.17Thaus Aloos moog rua huv Chaav Dlawbhuv kawg nkaus, moog ua kevcai ntxuav nwg tsev tuabneeg hab cov Yixalayees kuas huv, mas tsi pub ib tug tuabneeg nyob huv tug Tswv lub Tsevntaub sis ntsib moog txug thaus kws nwg tawm rov lug;18Aloos yuavtsum moog hlawv khoom fij ntawm lub thaaj hab ua kevcai ntxuav lub thaaj. Nwg yuavtsum muab mivntsiv ntshaav nyuj hab ntshaav tshis pleev rua plaub tug kub sau plaub ceg kaum thaaj.19Hab nwg yuavtsum muab nwg tug ntivteg tub cov ntshaav ntawd nchus rua lub thaaj xyaa zag. Qhov kws nwg ua le nuav yog nwg ua kevcai ntxuav lub thaaj, vim cov Yixalayees tej kev txhum hab ua kuas lub thaaj dlawbhuv.


  Tug Tshis Kws Muab Tso Tsiv Moog


  20Thaus Aloos ua kevcai ntxuav Chaav Dlawbhuv kawg nkaus huv tug Tswv lub Tsevntaub sis ntsib, hab lub thaaj taag lawm, nwg maam le muab tug tshis kws rhu ntawv tau rua Axaxees,/ fij caj rua tug Tswv.21Aloos tsaa nwg ob txhais teg rua sau tug tshis ntawd lub taubhau hab leeg taagnrho cov Yixalayees tej kev phem kev qas, tej txim hab tej kev ntxeev sab, muab tej ntawd foom huv tuabsi rua sau tug tshis lub taubhau. Ces kuas tug tuabneeg kws tub npaaj tau lawm, caab tug tshis ntawd moog tso rua tomtaj suabpuam.22Ces tug tshis ntawd yuav ris puab tej txim sau nwg lub taubhau nrug nwg moog povtseg rua thaaj chaw kws tsi muaj tuabneeg nyob hlo le.


  23Ces Aloos yuavtsum rov moog rua huv tug TSWV lub Tsevntaub sis ntsib, muab cev rig tsho povthawj kws nwg naav ua ntej nwg moog rua huv Chaav Dlawbhuv kawg nkaus hle hab muab tso rua huv.24Nwg yuavtsum moog dlaa dlej huv ib chaav dlawbhuv hab naav nwg cev rig tsho. Tom qaab ntawd, nwg maam le tawm lug hab muab khoom moog hlawv fij dlaws nwg hab cov Yixalayees lub txim.25Nwg yuavtsum muab cov roj tsaj moog hlawv rua sau lub thaaj fij dlaws txim.26Tug tuabneeg kws caab tug tshis moog rua Axaxees tomtaj suabpuam, yuavtsum hle nwg cev rig tsho ntxhua hab dlaa dlej ua ntej kws nwg yuav rov lug rua huv lub yeej.27Tug txiv nyuj hab tug laug yaaj kws tua fij dlaws txim kws tub muab cov ntshaav nqaa moog ua kevcai dlaws txim rua huv Chaav Dlawbhuv kawg nkaus lawm, yuavtsum coj moog rua saab nrau ntug yeej, ob dlaim tawv, cov nqaj hab cov plaab nyuv yuavtsum muab hlawv kuas taag huv tuabsi.28Tug kws moog hlawv tej ntawd, nwg yuavtsum hle nwg cev rig tsho ntxhua hab dlaa dlej ua ntej kws nwg yuav rov lug rua huv lub yeej.


  Ua Lawv Le Nub Ua Kevcai Theej Txhoj


  29Yuavtsum coj lawv le tej kevcai nuav moog ibtxhis. Lub xyaa hli ntuj nub xab kaug, cov Yixalayees hab cov tuabneeg txawv tebchaws kws nrug mej nyob ua ke, yuavtsum ua kevcai yoo mov hab tsi xob ua ib yaam num dlaabtsi hlo le.30Nub ntawd yuavtsum ua kevcai dlaws taagnrho mej tej kev txhum, mej txhaj le yuav ua tau tuabneeg huv.31Nub ntawd yog nub dlawbhuv, nub ntawd mej yuavtsum yoo mov ib nub hab tsi xob ua ib yaam num le. Tej nuav yog tej kevcai kws mej yuavtsum coj hab ua moog ibtxhis le.32Tug Povthawj Hlub kws tsaa lug hloov nwg txiv chaw, yog tug kws ua kevcai ntxuav rua suavdlawg kuas huv, nwg yuavtsum naav cev rig tsho povthawj33hab ua kevcai ntxuav Chaav Dlawbhuv kawg nkaus, tug Tswv lub Tsevntaub sis ntsib, lub thaaj hab cov Yixalayees suavdlawg.34Tej kevcai nuav yog tej kws mej yuavtsum coj hab ua lawv le nuav moog ibtxhis, yuavtsum ua txuj kevcai nuav rua cov Yixalayees ib xyoos ib zag ntxuav puab tej kev txhum povtseg.


  Yog le ntawd Mauxes txhaj ua lawv le tej lug kws tug Tswv tau saamfwm tseg rua nwg lawm.

  Tsi Xob Noj Ntshaav


  1Tug Tswv has rua Mauxes2kuas has rua Aloos, Aloos cov tub hab cov Yixalayees suavdlawg has tas,3-4ntawm nuav yog tej lug kws tug Tswv has rua cov Yixalayees, yog leejtwg tua nyuj, tua yaaj lossis tua tshis fij rua tug Tswv, nyob ntawm lub yeej saab huv lossis saab nrau, yog tsi coj tuaj tua rua ntawm tug Tswv lub Tsevntaub sis ntsib lub qhovrooj, tug ntawd muaj txim vim nwg tso ntshaav povtseg; yuav muab nwg rhu tawm ntawm Vaajtswv tsaav tuabneeg moog.5Cov lug saamfwm nuav lub ntsab yog kuas cov Yixalayees yuavtsum coj tej tsaj kws puab coj moog tua tomtej taj nraag tuaj fij rua tug Tswv. Txij nuav moog puab yuavtsum coj tej tsaj ntawd tuaj rua tug povthawj ntawm tug Tswv lub Tsevntaub sis ntsib lub qhovrooj hab muab tej tsaj ntawd tua fij rua tug TSWV ua kev sis raug zoo.6Tug povthawj muab cov ntshaav nchus puagncig lub thaaj kws nyob ntawm tug TSWV lub Tsevntaub sis ntsib lub qhovrooj, hab muab cov roj hlawv kuas tsw qaab ntxag ua rua tug Tswv txaus sab heev.7Cov Yixalayees yuavtsum tseg tsi xob ua tsi ncaaj rua tug TSWV vim qhov kws puab pheej tua tej tsaj fij rua tej dlaab tshis tomtej taj nraag. Cov Yixalayees yuavtsum coj txuj kevcai nuav moog ibtxhis le.


  8Hab koj has rua puab tas, cov Yixalayees lossis cov tuabneeg txawv tebchaws txhua tug kws nrug puab nyob ua ke, yog leejtwg tua tsaj hlawv fij lossis fij theej txhoj9kws yog muab fij rua tug Tswv, tabsis tsi coj tuaj tua rua ntawm tug Tswv lub Tsevntaub sis ntsib lub qhovrooj, yuavtsum muab tug ntawd rhu tawm ntawm Vaajtswv tsaav tuabneeg moog.


  10Yog cov Yixalayees lossis cov tuabneeg txawv tebchaws kws nrug mej nyob ua ke, leejtwg noj tej nqaj kws txhaam ntshaav, tug Tswv yuav tawmtsaam tug ntawd hab yuav muab nwg rhu tawm ntawm Vaajtswv tsaav tuabneeg.11Txhua yaam kws caj sa, txujsa nyob huv cov ntshaav, tug Tswv txhaj saamfwm kuas muab taagnrho tej ntshaav laub rua sau lub thaaj txhaj dlaws tau tuabneeg tej kev txhum povtseg. Ntshaav yog txujsa, txhaj dlaws tau kev txhum.12Yog le nuav, tug Tswv txhaj saamfwm rua cov Yixalayees, tsi pub puab hab cov tuabneeg txawv tebchaws kws nrug puab nyob ua ke noj tej nqaj kws txhaam ntshaav le.13Yog cov Yixalayees lossis cov tuabneeg txawv tebchaws kws nrug mej nyob ua ke, leejtwg moog tua tsaj lossis noog kws yog yaam tsaj huv lug noj, yuavtsum muab cov ntshaav laub rua huv aav hab muab aav npoog rua.14Txhua yaam kws caj sa, txujsa yog nyob huv cov ntshaav xwb. Yog le ntawd, tug Tswv txhaj has rua cov Yixalayees kuas tsi xob noj tej nqaj kws txhaam ntshaav, yog leejtwg noj, yuavtsum muab tug ntawd rhu tawm ntawm Vaajtswv tsaav tuabneeg moog.


  15Txhua tug, tsi has cov Yixalayees lossis cov tuabneeg txawv tebchaws moog hlais tej tsaj kws mob tuag lossis tsaj nyaum tumtuag lug ua noj, nwg yuavtsum hle nwg cev rig tsho moog ntxhua, dlaa dlej hab nyob tog txug thaus tsaus ntuj kuas nwg huv tsaiv.16Yog nwg tsi ntxhua nwg tej rig tsho hab dlaa dlej, nwg yuavtsum ris nwg lub txim ntawd.


  


  Levis Kevcai 18


  Txwv Tsi Pub Ua Kev Nkauj Kev Nraug


  1Tug Tswv has rua Mauxes2kuas has rua cov Yixalayees has tas, "Kuv yog tug Tswv kws yog mej tug Vaajtswv.3Mej tsi xob xyum ua lawv le cov tuabneeg Iziv kws nyob nraag qhov chaw kws mej tub moog nyob ib zag lawm lossis tsi xob ua le cov tuabneeg kws nyob huv lub tebchaws Kana-aas kws kuv taabtom coj mej moog nyob pheej ibtxwm ua.4Mej yuavtsum fwm kuv tej kevcai hab ua lawv le tej lug kws kuv tub saamfwm rua mej lawm. Kuv Yog tug Tswv kws yog mej tug Vaajtswv.5Mej yuavtsum xyum hab ua lawv le tej kevcai hab tej lug saamfwm kws kuv muab cob rua mej lawm; yog leejtwg ua lawv le nuav, yuav cawm tau nwgtxujsa. Kuv yog tug Tswv."


  6Tsi xob moog nrug mej tej tuabneeg kws txheeb ze sis ntxag.7Tsi xob ntxag koj nam, ua rua koj txiv poob ntsejmuag. Koj tsi xob ua rua koj nam poob ntsejmuag.8Tsi xob ntxag koj txiv cov quaspuj ib tug twg, ua rua koj txiv poob ntsejmuag hlo le.9Tsi xob ntxag koj tug muam kws yog koj nam yug lossis tug muam kws tsi nrug koj koom nam, tsi has tug kws yug huv koj tsev lossis coj lwm qhov lug los xij.10Tsi xob ntxag koj tug ntxhais xeebntxwv; qhov kws koj ua rua nwg poob ntsejmuag, kuj ua rua koj poob ntsejmuag ib yaam nkaus.11Tsi xob ntxag koj tug muam kws tsi nrug koj koom nam; nwg tub yog koj tug muam ib yaam nkaus hab. 12-13Tsi xob ntxag koj tug pujnyaaj kws yog koj txiv tug muam lossis koj nam tug tais laug lossis tug nam hluas.14Tsi xob ntxag koj tug yawm laug lossis koj tug txiv ntxawm tug quaspuj, rua qhov nwg yog koj tug puj laug lossis koj tug nam ntxawm.15Tsi xob ntxag koj tug nyaab, rua qhov nwg yog koj tug tub tug quaspuj.16Tsi xob ntxag koj tug tijlaug lossis koj tug kwv tug quaspuj, rua qhov yuav ua rua koj tug tijlaug lossis koj tug kwv poob ntsejmuag.17Tsi xob ntxag tug quaspuj kws koj tub tau ntxag dlua lug lawm tug ntxhais lossis nwg tug ntxhais xeebntxwv, rua qhov puab yog koj roj ntshaav, yog koj ua le ntawd txhum kevcai.18Tsi xob moog yuav koj tug quaspuj tug nam hluas lug ua koj tug namyau, thaus koj tug quaspuj tseem ua neej nyob.


  19Tsi xob nrug tug quaspuj kws tseem taabtom coj khaub dluag pw, rua qhov nwg lub cev tsi huv lawm.20Tsi xob ntxag lwm tug txivneej tug quaspuj; qhov ntawd yuav ua rua koj lub cev tsi huv.21Tsi xob muab mej tej mivnyuas tua txi tug vaajtswv Maulej, rua qhov yuav ua rua mej tug Vaajtswv kws yog tug Tswv lub npe raug luas thuam tsi zoo.22Tsi pub tej txivneej ntxag txivneej. Vaajtswv ntxub tej kev phem ntawd kawg le.23Mej tsi xob moog ntxag tej tsaj, ua rua mej tsi huv lossis tej quaspuj tsi xob muab nwg lub cev moog rua tej tsaj ntxag. Ua le ntawd yog kev txhum.


  24Mej tsi xob ua rua mej tsi huv vim tej kev phem nuav, cov tuabneeg kws ibtxwm nyob huv lub tebchaws nuav pheej ua le ntawd, kuv txhaj muab puab ntab tawm, kuas mej txhaj tau lug nyob rua huv.25Puab ua rua lub tebchaws nuav tsi huv, yog le ntawd tug Tswv txhaj rau txim rua puab, hab muab puab ntab tawm huv lub tebchaws moog lawm.26-27Puab ua ntau yaam kev phem hab ua rua lub tebchaws tsi huv lawm, tabsis mej yuavtsum tsi xob ua tej kev phem ntawd, taagnrho mej suavdlawg, tsi has cov Yixalayees lossis cov tuabneeg txawv tebchaws kws nrug mej nyob los xij, yuavtsum coj tug Tswv tej kevcai hab tej lug saamfwm,28yog mej tsi ua le ntawd, ces mej yuav raug ntab ntawm huv lub tebchaws nuav moog ib yaam le cov tuabneeg kws nyob ua ntej mej raug ntab tawm lawm.29Yog leejtwg ua tej kev phem kev qas nuav, yuav muab tug ntawd rhu tawm ntawm Vaajtswv tsaav tuabneeg moog.


  30Tug Tswv has tas, "Mej yuavtsum fwm tej lug saamfwm kws kuv muab rua mej hab mej tsi xob xyum ua mej lub neej le cov tuabneeg kws xub nyob huv lub tebchaws nuav hab tsi xob ua rua mej tsi huv vim tej kev txhum nuav. Kuv yog tug Tswv kws yog mej tug Vaajtswv."

  Kevcai Dlawbhuv hab Ncaaj Nceeg


  1TugTswv has rua Mauxes2kuas has rua cov Yixalayees has tas, "Mej yuavtsum ua tuabneeg dlawbhuv, rua qhov kuv yog tug Tswv kws yog mej Tug Vaajtswv, kuv yog tug Dlawbhuv.3Mej txhua tug yuavtsum fwm mej nam mej txiv, hab ceev nub Xanpataus ua nub tseemceeb, lawv le kuv tub saamfwm rua mej lawm. Kuv yog tug Tswv kws yog mej tug Vaajtswv.


  4"Tsi xob tso kuv tseg hab moog pe mlom; tsi xob muab tooj muab hlau nchuav ua mlom rua mej pe. Kuv yog tug TSWV kws yog mej tug Vaajtswv.


  5"Thaus mej tua tsaj fij ua kev sis raug zoo rua tug Tswv, mej yuavtsum fwm tej kevcai kws kuv muab rua mej lawm, kuv txhaj txaus sab rua mej tej khoom fij ntawd.6Cov nqaj mej yuavtsum muab noj kuas taag rua nub kws mej tua tug tsaj ntawd lossis nub tomqaab. Nub peb tej nqaj kws seem yuavtsum muab hlawv povtseg,7rua qhov tej nqaj ntawd tsi huv lawm, yog leejtwg noj mas kuv yuav tsi txaus sab rua tug ntawd tej khoom fij.8Txhua tug kws noj cov khoom fij ntawd yuav raug txim, rua qhov nwg ua tsi huv rua tej khoom dlawbhuv kws fij rua kuv ntawd, hab yuav muab nwg rhu tawm ntawm kuv tsaav tuabneeg moog.


  9"Thaus mej hlais mej tej nplej huv mej tej teb, mej tsi xob hlais cov nplej kws nyob tomntug teb kuas taag, hab tsi xob rov qaab moog hlais tej naab nplej kws seem.10Tsi xob rov qaab moog sau tej txiv maab kws mej sau tsi taag huv mej tej vaaj txiv maab lossis moog khaws tej txiv maab kws poob rua huv aav; tseg tej txiv ntawd rua cov tuabneeg txomnyem hab cov tuabneeg txawv tebchaws. Kuv yog tug TSWV kws yog mej tug Vaajtswv.


  11"Mej tsi xob ua tubsaab, tsi xob ua tsi ncaaj rua lwm tug, hab tsi xob dlaag.12Tsi xob tuav kuv lub npe cog lug tsi tseeb, yog mej ua le ntawd yog mej saib tsi taug mej tug Vaajtswv lub npe. Kuv yog tug Tswv.


  13"Mej tsi xob tsimtxom mej tej kwvtij zej zog lossis nyag nwg tug. Tsi xob sej tej tub zug kws mej ndlav tej nqe zug moog txug taagkig sawv ntxuv.14Tsi xob foom tug tuabneeg laag ntseg lossis muab tej yaam dlaabtsi moog cuab tug tuabneeg dligmuag kev kuas nwg dlawm qaug. Mej yuavtsum paub ntshai mej tug Vaajtswv. Kuv yog tug TSWV.15"Tsi xob tu plaub tsi ncaaj, tsi xob saib tsi taug cov pluag lossis tsaa cov npluanuj cai. Tabsis mej yuavtsum txav txim lawv le kev ncaaj nceeg rua mej tej kwvtij zej zog.16Tsi xob moog taug xaiv rua ib leeg tug twg, hab thaus muaj leejtwg raug luas ab lam kws yog lub txim tuag, mej yuavtsum paab has lawv le qhov tseeb kuas dlaws tau nwg dlim. Kuv yog tug Tswv.


  17"Tsi xob ntxub ib leeg tug twg rua nruab sab, tabsis yuavtsum moog nrug nwg sis has kuas hum, mej txhaj yuav tsi ua txhum, vim qhov mej ntxub nwg.18Tsi xob ua phem pauj rua ib leeg tug twg lossis pheej ntxub nwg, tabsis yuavtsum hlub mej cov kwvtij zej zog ib yaam le mej hlub mej lub cev. Kuv yog tug TSWV.


  19"Mej yuavtsum ua lawv le kuv tej lug saamfwm. Tsi xob muab ib yaam tsaj lug tso taw rua ib yaam tsaj kuas txuam tsoov. Tsi xob muab ob yaam noob qoob moog tseb rua huv ib dlaim teb, tsi xob naav tej rig tsho kws muab ob yaam ntaub lug xaws ua ke.


  20"Yog ib tug ntxhais qhev twg leeg moog ua ib tug txivneej twg tug nam yau lawm, tabsis tug txivneej ntawd tseem tsi tau them nqe hab coj nwg moog, yog muaj lwm tug txivneej tuaj ntxag nwg, mas obtug yuavtsum raug txim, tabsis tsi xob muab tua, rua qhov nwg tseem yog ib tug txhais qhev.21Tug txivneej ntawd yuavtsum coj ib tug laug yaaj moog rua ntawm lub Tsevntaub sis ntsib lub qhovrooj, muab tua fij rua tug Tswv dlaws tug ntawd tej kev txhum,22hab tug povthawj muab tug laug yaaj fij dlaws tug txivneej ntawd txujkev txhum, Vaajtswv txhaj yuav zaam nwg lub txim.


  23"Thaus mej moog txug rua huv lub tebchaws Kana-aas hab cog txhua yaam txiv ntoo, mej yuavtsum suav ntsoov thawj peb lub xyoo cov txiv ntoo ntawd tseem tsi tau huv. Thaus lub sijhawm ntawd mej tsi xob dle cov txiv ntoo ntawd lug noj.24Xyoo plaub txhua yaam txiv maab txiv ntoo yuavtsum muab fij rua kuv kws yog tug Tswv.25Tabsis xyoo tsib mej maam le dle cov txiv ntoo ntawd lug noj. Yog mej ua txhua yaam nuav, mej tej txiv ntoo yuav txi txiv new. Kuv yog tug Tswv kws yog mej tug Vaajtswv.


  26"Mej tsi xob noj tej nqaj kws txhaam ntshaav. Mej tsi xob xyum ua txhua yaam yeegsiv lossis ua neeb ua yaig.27Mej tsi xob txav mej cov plaubhau ntawm ob saab pobkub lossis chais mej cov fwjtxwv.28Mej tsi xob muab koob nkaug ua tej tug dluab rua ntawm mej lub cev, hab tsi xob muab mej tej nqaj hlais kuas to moog quaj nyav tej tuabneeg tuag. Kuv yog tug Tswv.


  29"Tsi xob ua rua mej tej ntxhais txaajmuag kws yog tso puab moog ua namndlav, yog mej ua le ntawd, mej yuav moog pe lwm tug vaajtswv hab lub tebchaws yuav puv nkaus kev nkauj kev nraug.30Ncu ntsoov nub Xanpataus yog nub su, hab fwm lub chaw kws mej moog pehawm kuv. Kuv yog tug Tswv.


  31"Mej tsi xob moog cuag txiv neeb lossis saib yaig hlo le. Yog mej moog ua le ntawd, mej yuav ua tuabneeg tsi huv. Kuv yog tug Tswv kws yog mej tug Vaajtswv.


  


  32"Mej yuavtsum fwm hab ua ncaaj rua cov tuabneeg laug. Mej yuavtsum paub ntshai kuv; kuv yog tug Tswv.


  33"Tsi xob saib tsi taug cov tuabneeg txawv tebchaws kws nrug mej nyob huv mej lub tebchaws.34Ua zoo rua puab ib yaam le mej ua zoo rua mej cov Yixalayees, hab hlub puab ib yaam le mej hlub mej lub cev. Ncu ntsoov has tas, thaus u mej tau thojnaam ib zag moog nyob rua nraag tebchaws Iziv lawm. Kuv yog tug Tswv kws yog mej tug Vaajtswv.


  35"Tsi xob ua tuabneeg tsi ncaaj kws muab raab teev ntxo luj rua luas, tsi xob txaav txuj hlua ntsuag noj luas, hab tsi xob muab lub kawm tsi txwm luj rua luas.36Siv raab teev kws tsi ntxo, lub thauj kws hum txaj hab lub kawm kws txwm sab. Kuv yog tug Tswv kws yog mej tug Vaajtswv, kuv coj mej tawm nraag tebchaws Iziv lug.37Mej yuavtsum fwm kuv tej kevcai hab tej lug saamfwm. Kuv yog tug Tswv."

  Rau Txim rua tug Tsi Noog Lug


  1Tug Tswv has rua Mauxes2kuas ca le has rua cov Yixalayees has tas, "Mej cov Yixalayees txhua tug lossis cov tuabneeg txawv tebchaws kws nrug mej nyob ua ke, yog leejtwg muab nwg cov mivnyuas rua luas tua txi tug vaajtswv Maulej, ces kuas tej tuabneeg zej zog muab pobzeb ntaus tug ntawd kuas tuag moog.3Yog leejtwg muab nwg ib tug mivnyuas txi tug vaajtswv Maulej, ua rua kuv lub Tsevntaub kws dlawbhuv tsi huv, hab ua rua kuv lub npe dlawbhuv raug thuam, kuv yuav tawmtsaam nwg hab muab nwg rhu tawm ntawm kuv tsaav tuabneeg moog.4Tabsis yog cov pejxeem tsi quavntsej tug kws muab nwg tug mivnyuas txi tug vaajtswv Maulej hab tsi muab tug ntawd tua kuas tuag,5kuv yuav tawmtsaam tug ntawd hab nwg tsev tuabneeg, hab cov tuabneeg kws tso kuv tseg moog pe tug vaajtswv Maules. Kuv yuav muab puab rhu tawm ntawm kuv tsaav tuabneeg moog.


  6"Yog leejtwg moog thov tej txivneeb ua neeb saib nwg, kuv yuav tawmtsaam tug ntawd hab yuav muab nwg rhu tawm ntawm kuv tsaav tuabneeg moog.7Mej yuavtsum ua tuabneeg ncaaj nceeg hab dlawbhuv, rua qhov kuv yog tug Tswv kws yog mej tug Vaajtswv.8Mej ca le coj lawv le kuv tej kevcai, rua qhov kuv yog tug Tswv hab yog tug ua kuas mej dlawbhuv."


  9Yog leejtwg foom tsi zoo rua nwg txiv lossis nwg nam, yuavtsum muab tug ntawd tua kuas tuag; vim nwg tau foom tsi zoo rua nwg txiv lossis Nwg nam, lub txim tuag txhaj poob rua sau nwg.


  10Yog tug txivneej twg moog ntxag tej tuabneeg zej zog quaspuj, ca le muab ob tug kws sis ntxag ntawd tua povtseg.11Yog tug txivneej twg ntxag nwg txiv tug quaspuj, ua rua nwg txiv poob ntsejmuag, ca le muab obtug tua povtseg. Vim obtug tau ua txhum, lub txim tuag txhaj poob rua sau obtug.12Yog tug txivneej twg ntxag nwg tug nyaab, ca le muab obtug tua povtseg. Vim obtug tau ua txhum, lub txim tuag txhaj poob rua sau obtug.13Yog ob tug txivneej twg sis ntxag, yog obtug ua le ntawd, yog obtug ua kev phem kev qas heev, yuavtsum muab obtug tua povtseg, vim obtug tau ua txhum, lub txim tuag txhaj poob rua sau obtug.14Yog leejtwg yuav leej nam hab tug ntxhais lug ua quaspuj huv tuabsi. Qhov kws ua le ntawd, yog kev phem kev qas heev, yuavtsum muab suavtawg hlawv puab kuas tuag; txhaj yuav tsi muaj txujkev phem kev qas nuav nyob huv mej lub tebchaws ntxiv lawm.15Yog tug txivneej twg ntxag tej tsaj txhu, yuavtsum muab nwg hab tug tsaj ntawd tua povtseg.16Yog tug quaspuj twg ntxag tsaj, yuavtsum muab nwg hab tug tsaj ntawd tua povtseg; vim obtug tau ua txhum, lub txim tuag txhaj poob rua sau obtug.


  17Yog leejtwg yuav nwg tug muam kws koom nam koom txiv lossis txiv tshab lossis nam tshab tug ntxhais ua quaspuj, obtug yuav raug kev txaajmuag taabmeeg tebchaws. Ca le muab obtug ntab tawm ntawm suavdlawg moog, rua qhov nwg yuav nwg tug muam, nwg txhaj yuavtsum ris lub txim ntawd.18Yog tug txivneej twg nrug ib tug quaspuj twg pw thaus tug quaspuj ntawd taabtom coj khaub dluag, ca le muab obtug ntab tawm ntawm suavdlawg moog, rua qhov obtug ua txhum tej kevcai kws has txug kev ua tsi huv lawm.


  19Yog tug txivneej twg ntxag nwg txiv cov muam lossis nwg nam cov vivncaug, obtug yuavtsum ris lub txim kws ua txhum ntawd, rua qhov yog tej txheeb ze sis ntxag.20Yog tug txivneej twg moog ntxag nwg tug yawm laug lossis nwg tug txiv ntxawm tug quaspuj, vim nwg ua rua nwg tug yawm laug lossis tug txiv ntxawm poob ntsejmuag, obtug yuavtsum raug txim; hab obtug yuav tsi muaj mivnyuas moog txug nub tuag.21Yog tug txivneej twg txeeb nwg tug tijlaug lossis nwg tug kwv tug quaspuj yuav, obtug yuav tsi muaj mivnyuas moog txug nub tuag, vim nwg ua tej yaam tsi huv hab rhuav nwg tug tijlaug lossis nwg tug kwv ntsejmuag.


  22Tug TSWV has tas, "Mej yuavtsum coj lawv le kuv tej kevcai hab kuv tej lug saamfwm, mej txhaj yuav tsi raug ntab tawm huv lub tebchaws Kana-aas kws kuv muab rua mej lawm.23Mej tsi xob moog coj cov tuabneeg kws ibtxwm nyob huv lub tebchaws ntawd tej kevcai; kuv muab cov tuabneeg ntawd ntab tawm moog, mej txhaj tau moog nyob huv lub tebchaws ntawd. Puab pheej ua tej kev phem kev qas, kuv txhaj ntxub puab heev.24Tabsis kuv tau coglug muab lub tebchaws aav rog hab zoo qoob rua mej ua mej tug, hab rua mej nyob moog le. Kuv yog tug Tswv kws yog mej tug Vaajtswv. Kuv yog tug kws muab mej cais tawm ntawm lwm tsaav tuabneeg moog nyob rua ib caag.25Yog le ntawd, mej yuavtsum saib tej tsaj hab tej noog kuas tseeb saib yaam twg huv hab yaam twg tsi huv. Tsi xob noj tej tsaj lossis tej noog kws tsi huv. Kuv tub qha tej tsaj tsi huv rua mej lawm, yog mej noj tej tsaj ntawd yuav ua rua mej tsi huv.26Mej yog kuv tsaav tuabneeg hab yog kuv tug, mej yuavtsum ua tuabneeg dlawbhuv, rua qhov kuv yog tug TSWV hab kuv yog tug dlawbhuv. Kuv tau xaiv mej tawm ntawm lwm tsaav tuabneeg lug ua kuv tug.27"Tug txivneej lossis tug quaspuj twg ua neeb hab ua khawvkoob, yuavtsum muab pobzeb ntaus nwg kuas tuag. Tug kws ua tej nuav lub txim tuag yuav poob rua sau nwg."

  Kevcai rua Cov Povthawj


  1Tug Tswv saamfwm rua Mauxes kuas has rua Aloos cov tub kws yog cov povthawj has tas, "Tsi pub cov povthawj ib tug twg lub cev tsi huv, vim nwg moog quaj nyav tej kwvtij neejtsaa kws tuag lawm,2tsuas pub nwg quaj nyav tug kws yog nwg tsev tuabneeg, nwg nam, nwg txiv, nwg tug tub, nwg tug ntxhais, nwg tug tijlaug, nwg tug kwv,3lossis nwg tug muam kws tsi tau yuav quasyawg kws tseem nrug nwg nyob ua ib tse xwb.4Nwg tsi xob ua rua nwg tsi huv kws yog moog saib tej tuabneeg txheeb ze tuag."


  5"Tsi pub cov povthawj chais plaubhau lossis chais fwjtxwv lossis hlais puab tej nqaj qha rua suavdlawg paub has tas, puab raug kev txomnyem quaj ntsuag.6Puab yuavtsum ua tuabneeg dlawbhuv rua puab tug Vaajtswv, hab tsi xob ua rua puab tug Vaajtswv lub npe raug thuam; vim puab yog cov kws muab tej khoom hlawv fij rua tug TSWV, hab muab tej ncuav fij rua puab tug Vaajtswv; puab yuavtsum yog tuabneeg dlawbhuv.7Puab tsi xob moog yuav tug namndlav lossis tug quaspuj kws tsi huv lawm lossis puab tsi xob moog yuav tug puj nrauj lug ua quaspuj, rua qhov tug povthawj yog tug dlawbhuv rua nwg tug Vaajtswv.8Suavdlawg yuavtsum suav tug povthawj ua tug dlawbhuv, rua qhov nwg yog tug kws muab tej khoom fij rua mej tug Vaajtswv. Kuv yog tug Tswv; kuv yog tug dlawbhuv hab ua kuas mej dlawbhuv.9Yog tug povthawj twg tug ntxhais moog ua namndlav, nwg yog tug kws rhuav nwg txiv ntsejmuag, yuavtsum muab nwg hlawv kuas tuag."


  10"Tug Povthawj Hlub yog tug kws luas muab cov roj txhawb meejthawj laub rua sau nwg taubhau, tsaa nwg ua tug Povthawj Hlub kws naav cev rig tsho povthawj. Yog le ntawd, nwg yuavtsum ntsis nwg cov plaubhau lossis tsi xob dlua nwg cev rig tsho qha kuas luas paub has tas nwg muaj kev quaj ntsuag.11-12Nwg tsi xob ua rua nwg lub cev tsi huv lossis ua rua kuv lub Tsevntaub kws dlawbhuv tsi huv kws yog nwg moog rua huv lub tsev paam tuag, txawm yog tug tuag ntawd yog nwg nam nwg txiv kag los tsi xob moog, rua qhov tub muab nwg tsaa ua povthawj rua kuv lawm. Kuv yog tug Tswv.13Nwg yuavtsum yuav ib tug ntxhais nkauj xwb lug ua nwg quaspuj xwb,14tsi xob yuav puj ntsuag, puj nrauj lossis tug hluas nkauj kws moog ua dlua namndlav lawm. Nwg yuavtsum yuav nwg caajceg ib tug ntxhais kws tseem yog nkauj xwb lug ua nwg tug quaspuj.15Yog tsi ua le nuav, nyob tsaam nwg cov mivnyuas kws yog cov dlawbhuv yuav ua tuabneeg tsi huv lawm. Kuv yog tug Tswv hab kuv tsaa nwg ua tug Povthawj hlub."


  16Tug Tswv has rua Mauxes17kuas has rua Aloos has tas, "Tsi xob pub koj tej xeebntxwv kws muaj mob tsi huv coj tej khoom tuaj fij rua kuv hlo le. Qhov nuav mej yuavtsum coj moog ibtxhis le.18Tsi pub tug tuabneeg kws muaj mob le nraag nuav coj khoom moog fij: tsi pub tug tuabneeg kws dligmuag, luv ceg, ntsejmuag caws plav lossis tug kws teg taw tsi ntev ib yaam.19Tsi pub tug tuabneeg qhuav npaab lossis qhuav ceg;20tsi pub tug tuabneeg khoov dluav lossis tug tuabneeg moj pob; tsi pub tug tuabneeg kws mob qhovmuag lab lossis mob kavlis, hab tug txivneej kws muab saam lawm.21Aloos cov xeebntxwv kws ua povthawj, yog leejtwg muaj mob tsi huv, nwg tsi xob coj khoom tuaj hlawv fij rua kuv.22Rua qhov tug txivneej ntawd yuav noj tej zaub mov kws muab fij rua kuv, tsi has cov khoom fij kws dlawbhuv hab cov khoom fij kws dlawbhuv kawg nkaus,23tabsis vim qhov kws nwg muaj mob tsi huv, nwg tsi xob moog ze rua ntawm dlaim ntaub thaiv Chaav dlawbhuv hab lub thaaj. Nwg tsi xob moog ua rua tej khoom dlawbhuv tsi huv, vim kuv yog tug Tswv kws ua rua tej khoom ntawd dlawbhuv."


  24Mauxes yeej muab tej nuav qha rua Aloos, Aloos cov tub hab taagnrho cov Yixalayees huv tuabsi lawm.

  Tej Khoom Fij Kws Dlawbhuv


  1Tug Tswv has rua Mauxes2kuas has rua Aloos hab nwg cov tub has tas, "Mej yuavtsum ceev tej khoom fij dlawbhuv kws cov Yixalayees coj tuaj fij rua kuv kuas zoo. Mej txhaj tsi ua rua kuv lub npe kws dlawbhuv raug thuam, kuv yog tug TSWV.3Yog mej cov xeebntxwv leejtwg, thaus nwg lub cev tseem tsi tau huv, nwg ca le moog ze rua ntawm tej khoom fij dlawbhuv kws cov Yixalayees coj tuaj fij rua kuv, nwg yuav tsi tau ua kuv teg num fij khoom ntawm lub thaaj moog le lawm. Qhov nuav mej yuavtsum coj moog ibtxhis le. Kuv yog tug Tswv.


  4"Aloos cov xeebntxwv yog muaj leejtwg mob ruas lossis mob ua kuas paug, ces tsi xob pub nwg noj tej khoom fij dlawbhuv moog txug thaus nwg lub cev zoo huv lawm. Tug povthawj kws tsi huv mas yog tug kws moog kov tug tuabneeg tuag lub cev lossis nwg muaj mob ua kua paug rua nwg qhov chaw xis5lossis nwg moog kov tej tsaj tsi huv lossis tej tuabneeg tsi huv.6Tug povthawj twg kws nwg lub cev tsi huv lawm, nwg yuav tsi huv moog txug thaus tsaus ntuj, hab nwg tsi xob noj tej khoom fij kws dlawbhuv moog txug thaus nwg dlaa dlej taag tsaiv.7Tom qaab lub nub poob qho lawm, nwg txhaj le huv, ces nwg maam le noj tau tej khoom fij dlawbhuv kws yog nwg tej zaub mov.8Nwg tsi xob noj tej tsaj kws nwg tuag nwg lossis yog tej tsaj qus tumtuag; cov nqaj ntawd yuav ua rua nwg tsi huv. Kuv yog tug TSWV.


  9"Txhua tug povthawj yuavtsum fwm tej kevcai kws kuv tau muab rua puab lawm. Yog puab tsi fwm, puab yuav raug txim hab yuav tuag, rua qhov puab tsi fwm kuv tej kevcai kws tseemceeb. Kuv yog tug Tswv hab yog tug ua kuas puab dlawbhuv.


  10"Tsuas yog tug povthawj tsev tuabneeg nkaus xwb, txhaj noj tau tej khoom fij kws dlawbhuv; tsi pub tej tuabneeg saab nrau noj tej khoom fij ntawd le, txawm yog tug tuabneeg kws nrug tug povthawj nyob lossis tug tub zug kws nwg ndlav ua num los yeej noj tsi tau le.11Tabsis tug povthawj tug tubkhai kws nwg muab nyaj yuav lug lossis tug kws yug huv nwg tsev, txhaj noj tau tej khoom fij kws yog tug povthawj tug.12Tug povthawj tug ntxhais kws moog yuav quasyawg lawm, yog nwg tug quasyawg tsi yog ib tug povthawj, nwg yuavtsum tsi xob noj tej khoom fij kws dlawbhuv ntawd.13Tabsis tug puj ntsuag lossis tug puj nrauj kws tseem tsi tau muaj mivnyuas kws rov lug nrug nwg txiv nyob huv nwg txiv tsev txhaj noj tau tej khoom kws yog tug povthawj tug.


  14"Yog leejtwg tsi yog tug povthawj tsev tuabneeg, yog nwg tsi paub hab moog muab tau tej khoom fij dlawbhuv noj lawm, nwg yuavtsum them cov khoom ntawd puv ntoob rov qaab hab ntxiv neeg nkaum feem pua rua tug povthawj.15Cov povthawj yuavtsum ceev tej khoom dlawbhuv kws cov Yixalayees coj tuaj fij rua tug Tswv ntawd kuas zoo, tsi xob ua rua tej khoom ntawd tsi huv16kws yog ca tug tuabneeg tsi muaj cai tau noj tej khoom fij ntawd; qhov nuav yuav ua rua tug tuabneeg ntawd ua txhum hab raug txim. Kuv yog tug TSWV hab yog tug ua rua tej khoom fij ntawd dlawbhuv."


  17Tug Tswv has rua Mauxes18kuas muab tej kevcai nuav qha rua Aloos, Aloos cov tub hab cov Yixalayees has tas, thaus cov Yixalayees lossis cov tuabneeg txawv tebchaws kws nrug mej nyob, coj khoom tuaj hlawv fij, tsi has fij ua tsaug rua tej lug cog tseg lossis coj tuaj fij ntawm lub sab dlawb paug, tug tsaj ntawd yuavtsum muab tug kws tsi muaj ib qhov phem hlo le.19Tug tsaj ntawd tsi has nyuj, tshis lossis yaaj, yuavtsum yog tug txiv hab tsi muaj ib qhov phem hlo le, txhaj hum tug Tswv sab.20Yog mej muab tej tsaj phem tuaj fij, tug Tswv yuav tsi yuav tug tsaj ntawd.21Thaus mej leejtwg muab khoom tuaj fij ua kev sis raug zoo rua tug Tswv lossis fij ua tsaug rua tej lug cog tseg lossis coj tuaj fij ntawm lub sab dlawb paug, yuavtsum yog tug tsaj kws tsi muaj ib qhov phem le txhaj hum tug Tswv sab.22Tsi xob muab tej tsaj dligmuag, luv ceg, tu ceg, mob rwj, mob txhaab qawj lossis muaj caws plav, coj moog tua ua khoom fij lossis muab hlawv rua sau lub thaaj fij rua tug Tswv hlo le.23Tej tsaj kws mej coj moog tua fij ntawm lub sab dlawb paug, txawm yog to mivntsiv lossis tsi zoo pistsawg los tau, tabsis tsi xob muab moog fij ua tsaug rua tej kev coglug.24Tsi xob muab tug tsaj kws noobqais mob, tawg, to lossis muab saam lawm, coj moog fij rua tug Tswv. Tsi pub mej ua le nuav nyob huv mej lub tebchaws.


  25Tsi xob muab tej tsaj kws mej yuav ntawm lwm tsaav tuabneeg lug tua ua khoom fij rua tug Tswv. Tej tsaj ntawd yog tsaj tsi zoo hab tsi huv, kuv tsi yuav tej tsaj ntawd ua khoom fij.


  26-27Tug Tswv has rua Mauxes has tas, thaus tug mivnyuas nyuj lossis mivnyuas yaaj lossis mivnyuas tshis nyavnyuas yug, yuavtsum ca nrug leej nam xyaa nub, tomqaab ntawm maam le muab coj moog tua hlawv fij txhaj hum tug Tswv sab.28Tsi xob muab tug maum nyuj hab tug mivnyuas lossis tug maum yaaj hab tug mivnyuas, lossis tug maum tshis hab tug mivnyuas ua ib nub tua ua khoom fij.29Thaus mej muab khoom moog fij ua tug Tswv tsaug, mej yuavtsum ua kuas lawv le kevcai txhaj hum tug Tswv sab,30ca le noj tej khoom fij kuas taag rua nub ntawd hab tsi pub kuas seem ib dlaim nqaj moog txug nub tomqaab le.


  31Tug TSWV has tas, "Mej yuavtsum ua lawv le kuv tej lug saamfwm; kuv yog tug Tswv.32Mej tsi xob ua rua kuv lub npe kws dlawbhuv raug luas txobthuam; taagnrho cov Yixalayees yuavtsum paub has tas, kuv yog tug dlawbhuv hab yog tug kws ua kuas mej dlawbhuv;33hab kuv yog tug kws coj mej tawm nraag tebchaws Iziv lug, kuas kuv tau ua mej tug Vaajtswv. Kuv yog tug Tswv."

  Ua Kevcai Lawv Le Lub Sijhawm


  1Tug Tswv has rua Mauxes2kuas qha rua cov Yixalayees paub has tas, tej rooj noj rooj haus kws tug Tswv teem tseg, yog tug Tswv tej rooj noj rooj haus kws dlawbhuv:3"Mej ua num rau nub, tabsis nub xyaa yog nub Xanpataus kws yog nub su. Nub ntawd mej tsi xob ua ib yaam num dlaabtsi le; tabsis mej yuavtsum tuaj sis sau pehawm tug Tswv. Tsi has mej yuav nyob qhov twg, nub Xanpataus yog tug Tswv nub.4Nuav yog tej rooj noj rooj haus dlawbhuv kws tug Tswv teem tseg, mej yuavtsum ua tej rooj noj rooj haus ntawd thaus txug lub sijhawm kws teem tseg.


  Kevcai Hlaa Dlhau hab Noj Ncuav tsi Xyaw Keeb


  (Teev Npe 28.6-25)


  5"Mej ua Kevcai Hlaa Dlhau qhuas tug Tswv, yog pib ua rua lub ib hlis ntuj, nub kaum plaub, thaus nub poob qho yuav tsaus ntuj.6Nub kaum tsib yog nub kws pib ua kevcai noj Ncuav tsi xyaw keeb, hab xyaa nub ntawd, mej yuavtsum tsi xob noj tej ncuav kws xyaw keeb hlo le.7Thawj nub mej tuaj sis sau pehawm Vaajtswv hab nub ntawd tsi xob ua mej tej num ib yaam dlaabtsi le.8Coj mej tej khoom moog hlawv nj rua tug Tswv kuas txwm xyaa nub ntawd. Nub xyaa mej rov tuaj sis sau pehawm Vaajtswv, nub ntawd tsi xob ua mej tej num."


  9-10Tug Tswv has rua Mauxes has tas, "Koj has rua cov Yixalayees has tas, thaus mej moog txug rua huv lub tebchaws kws kuv muab rua mej nyob lawm, hab thaus mej sau tau mej tej qoobloo, mej ca le coj thawj teg nplej moog rua tug povthawj.11Nwg yuav muab teg nplej ntawd yom fij rua tug Tswv, tug TSWV txhaj le txaus sab rua mej. Nub tomqaab kws dlhau nub Xanpataus lawm, tug povthawj maam le coj moog fij rua tug Tswv.12Nub kws mej fij mej tej qoobloo, nub ntawd mej yuavtsum coj ib tug thaav yaaj noobnyoog ib xyoos kws tsi muaj ib qhov phem le moog tua hlawv fij rua tug Tswv.13Hab muab plaub choj moov nplej zuaj xyaw roj txiv ntoo coj moog hlawv fij. Tej paa khoom fij ntawd yuav tsw qaab ntxag ua rua tug Tswv txaus sab heev. Mej yuavtsum muab ib laamfwj cawv txiv maab coj moog fij hab.14Mej tsi xob rawm noj tej qoobloo tshab kws mej muab tau lug, tsi has noj nyoog, muab kib noj lossis muab cub ua ncuav noj moog txug nub kws mej coj thawj teg nplej moog fij rua Vaajtswv tsaiv, tsi has mej nyob qhov twg, qhov nuav yog txuj kevcai rua mej tej xeebntxwv coj moog ibtxhis le.


  Ua Kevcai Sau Qoobloo


  (Teev Npe 28.26-31)


  15"Suav kuas txwm nkaus xyaa lub limtam, pib nub tomqaab kws mej coj mej thawj teg nplej tuaj fij rua tug Tswv.16Suav kuas txwm tsib caug nub tomqaab lub Xanpataus xyaa, mej ca le rov coj mej tej qoob tshab tuaj fij rua tug Tswv.17Ib yig twg yuavtsum nqaa ob lub ncuav moog yom fij rua tug Tswv. Ib lub ncuav twg yuavtsum yog muab plaub choj moov nplej zuaj cub xyaw keeb hab coj moog fij rua tug Tswv thaus mej pib sau thawj phaum qoob.18Cov pejxeem suavdlawg yuavtsum coj xyaa tug thaav yaaj kws noobnyoog ib xyoos, ib tug txiv nyuj hab ob tug laug tshis kws tsi muaj ib qhov phem le moog fij nrug cov ncuav ntawd. Puab yuavtsum muab cov tsaj ntawd hlawv fij rua tug Tswv, nrug cov ncuav hab cov cawv txiv maab ua ke. Tej paa khoom fij ntawd yuav tsw qaab ntxag txaus tug Tswv sab.19Hab muab ib tug laug tshis coj moog fij dlaws txim, hab ob tug thaav yaaj kws noobnyoog ib xyoos moog fij ua kev sis raug zoo.20Tug povthawj yuavtsum muab cov ncuav nrug ob tug thaav yaaj coj moog yom fij ua ke rua tug Tswv, cov khoom nuav yog muab ua cov povthawj tug. Cov khoom fij nuav yog ib cov kws dlawbhuv.21Nub ntawd mej tsi xob tawm moog ua ib yaam num le, tabsis mej yuavtsum tuaj sis sau pehawm Vaajtswv. Mej tej xeebntxwv yuavtsum coj txuj kevcai nuav moog ibtxhis le, tsi has mej nyob qhov twg le.


  22"Thaus mej hlais mej tej nplej, mej tsi xob hlais tej naab nplej kws nyob ntawm tej cegkaum teb, hab tsi xob moog hlais tej naab nplej kws seem; ca tej ntawd rua cov tuabneeg txomnyem hab cov tuabneeg txawv tebchaws. Tug Tswv yog mej tug Vaajtswv."


  Ua Kevcai Xyoo Tshab


  (Teev Npe 29.1-6)


  23-24Tug Tswv has rua Mauxes has tas, "Koj has rua cov Yixalayees has tas, lub xyaa hli ntuj nub xab ib, yog nub kws mej su hab mej ca le tuaj sis sau pehawm Vaajtswv thaus mej nov suab raaj suab xyu nrov.25Coj tej khoom tuaj hlawv fij rua tug Tswv hab tsi xob ua mej tej num hlo le."


  Nub Theej Txhoj


  (Teev Npe 29.7-11)


  26-27Tug Tswv has rua Mauxes has tas, "Koj has rua cov Yixalayees has tas, lub xyaa hli ntuj nub xab kaug yog txwm rua nub kws ua kevcai theej cov pejxeem suavdlawg lub txhoj. Nub ntawd mej yoo mov hab tuaj sis sau pehawm Vaajtswv, hab coj tej khoom tuaj hlawv fij rua tug Tswv.28Nub ntawd tsi xob ua mej tej num, rua qhov yog nub kws ua kevcai theej mej lub txhoj.29Nub ntawd yog leejtwg noj ib yaam dlaabtsi, yuav muab tug ntawd rhu tawm ntawm Vaajtswv tsaav tuabneeg moog.30Hab yog nub ntawd leejtwg tseem ua nwg tej num, tug TSWV yuav muab tug ntawd tua povtseg.31Txawm yog mej nyob qhov twg los mej hab mej cov xeebntxwv yuavtsum coj txuj kevcai nuav moog ibtxhis le.32Lub hlis ntawd nub xab cuag thaus nub poob qho moog txug nub xab kaug thaus nub poob qho, mej muab ua nub su. Nub ntawd mej tsi xob noj ib yaam dlaabtsi hlo le."


  Kevcai Nyob Tsev Pheebsuab


  (Teev Npe 29.12-40)


  33-34Tug TSWV has rua Mauxes has tas, "Koj has rua cov Yixalayees has tas, lub xyaa hli ntuj nub kaum tsib yog nub ua Kevcai nyob Tsev Pheebsuab hab nyob kuas txwm nkaus xyaa nub.35Thawj nub mej ca le tuaj sis sau pehawm Vaajtswv hab tsi xob ua mej tej num hlo le.36Mej yuavtsum naj nub nqaa khoom tuaj fij rua tug Tswv kuas txwm xyaa nub ntawd. Nub yim mej rov tuaj sis sau dlua pehawm Vaajtswv hab coj tej khoom tuaj fij rua tug Tswv. Nub ntawd yog nub pehawm Vaajtswv nkaus xwb, mej tsi xob ua num hlo le.37(Tej nuav yog ua kev sis sau tuaj ua kevcai pehawm qhuas tug Tswv hab muab tej khoom tuaj fij, hlawv tej khoom fij, fij tej qoobloo, fij tej khoom theej txhoj hab fij tej cawv txiv maab, lawv le nyag xaav coj tuaj fij ib nub dlhau ib nub.38Tej kevcai nuav yog ua ntxiv rua Nub Xanpataus kws ibtxwm ua lug lawm. Hab tej khoom fij nuav yog ntxiv rua mej tej khoom kws mej ibtxwm coj moog fij, yog tej kws mej fij ua tsaug rua tej lug cog tseg, hab tej khoom fij kws mej fij rua tug Tswv ntawm lub sab dlawb paug.)


  39"Thaus mej sau mej tej qoobloo tomteb lug rua huv tsev taag lawm, mej yuavtsum ua kevcai kuas txwm nkaus xyaa nub, pib nub kaum tsib lub xyaa hli ntuj. Nub ib hab nub yim yog ob nub kws mej su.40Nub ib, mej xaiv mej tej txiv ntoo kws zoo tshaaj plawg, tej nplooj toovlaaj hab tej ceg ntoo kws muaj nplooj coj tuaj ua kevcai qhuas tug Tswv kws yog mej tug Vaajtswv.41Txhua lub xyoo thaus lub xyaa hli ntuj, mej ua kevcai rua tug Tswv xyaa nub. Muab txuj kevcai nuav qha rua mej cov xeebntxwv coj moog ibtxhis le.42Cov Yixalayees txhua tug yuavtsum nyob tsev Pheebsuab xyaa nub,43kuas mej cov xeebntxwv txhaj yuav paub has tas, tug Tswv yog tug kws ca cov Yixalayees nyob huv tej Tsev pheebsuab ntawd thaus nwg coj puab tawm nraag tebchaws Iziv lug. Kuv yog tug Tswv kws yog mej tug Vaajtswv."


  44Yog le ntawd, Mauxes txhaj muab tej kevcai kws tug Tswv teem tseg nuav qha rua cov Yixalayees paub.


  


  Levis Kevcai 24


  Tu hab Saib Cov Teeb


  (Tsiv Dlim 27.20-21)


  1Tug Tswv has rua Mauxes has tas,2"Koj ca le has rua cov Yixalayees kuas ca le nqaa tej tseem roj txiv ntoo kws zoo tshaaj plawg tuaj saam rua cov teeb huv lub Tsevntaub, tej nplaim teeb txhaj yuav cig pum kev laam lug moog le.3Txhua mo Aloos yuavtsum moog taws cov teeb kws nyob saab nrau dlaim ntaub thaiv lub Phijxaab huv Chaav Dlawbhuv kawg nkaus huv tug TSWV lub Tsevntaub sis ntsib, kuas cov teeb cig laam lug ib mos kaaj ntug. Mej yuavtsum coj txuj kevcai nuav moog ibtxhis le.4Aloos yuavtsum tu ntshis cov teeb sau tug ncej kws muab kub ua, hab saib cov teeb kuas cig laam lug taabmeeg tug Tswv moog le.


  Tej Ncuav Kws Fij rua Vaajtswv


  5"Muab neeg nkaum choj moov nplej coj lug ntse puab ua kaum ob lub ncuav coj moog cub.


  6Muab cov ncuav ntawd coj moog tso taabmeeg tug Tswv rua sau lub rooj kws muab kub vuam, hab muab teeb ua ob leej, ib leejtwg rau lub.7Muab tej tseem moov tshuaj tsw qaab lug nphoo rua sau ob leej ncuav ntawd, ib yaam le muab ua khoom fij hloov cov ncuav ntawd chaw ua kev ncu txug rua tug Tswv.8Txhua nub Xanpataus yuavtsum coj ncuav moog tso rua sau lub rooj taabmeeg tug Tswv. Cov Yixalayees yuavtsum ua le nuav moog ibtxhis le.9Cov ncuav nuav yog Aloos hab nwg cov xeebntxwv tug, puab yuavtsum coj moog noj huv ib chaav dlawbhuv, rua qhov yog ib feem dlawbhuv ntawm cov khoom kws coj moog fij rua tug Tswv kws yog cov povthawj tug."


  Ua Saib tsi Taug Vaajtswv Yuav Rang Txim


  10-11Muaj ib tug txivneej, nwg txiv yog tuabneeg Iziv hab nwg nam yog tuabneeg Yixalayees kws yog Dilis tug ntxhais hu ua Silaumis hab yog xeem Daas. Tug txivneej ntawd txawm nrug ib tug Yixalayees sis tshe huv lub yeej. Thaus obtug taabtom sis tshe, tug txivneej ntawd txawm tsawm foom tug TSWV, yog le ntawd, puab txhaj le coj nwg moog cuag Mauxes,12hab tso tuabneeg zuv nwg, tog saib tug TSWV yuav qha kuas puab ua le caag rua nwg.


  13Tug TSWV has rua Mauxes has tas,14"Koj ca le coj tug txivneej nuav tawm huv lub yeej nuav moog rua saab nrau ntug yeej, kuas txhua tug kws nov tug txivneej ntawd tshev, yuavtsum tsaa nwg txhais teg rua sau tug txivneej ntawd taubhau ua timkhawv has tas, nwg yeej yog tuabneeg txhum tag. Ces cov pejxeem ca le muab pobzeb ntaus kuas nwg tuag.15Hab qha rua cov Yixalayees txhua tug has tas, yog leejtwg tsawm foom Vaajtswv, nwg yuavtsum ris lub txim ntawd,16hab muab nwg tua kuas tuag. Cov Yixalayees txhua tug lossis cov tuabneeg txawv tebchaws kws nyob huv tebchaws Yixalayees, yog leejtwg tsawm foom tug TSWV, ces cov Yixalayees yuavtsum muab pobzeb ntaus kuas tug ntawd tuag moog.


  17"Yog leejtwg tua tuabneeg, yuavtsum muab tug ntawd tua povtseg,18hab yog leejtwg tua tej tuabneeg zej zog tej tsaj tuag, yuavtsum muab tsaj moog pauj tsaj xwb. Lub ntsab lug mas yog muab sav pauj sav.


  19"Yog leejtwg ua rua nwg tej phoojywg zej zog ib tug twg raug mob, nwg ua rua luas le caag, yuavtsum muab nwg ua kuas zoo le ntawd.20Yog nwg luv luas ib tug txhaa, yuavtsum muab nwg ib tug txhaa luv pauj; yog nwg kaus luas ib lub qhovmuag, yuavtsum muab nwg ib lub qhovmuag kaus pauj. Yog nwg tsoo luas ib tug nav luv, yuavtsum muab nwg ib tug nav tsoo kuas luv pauj. Nwg ua rua lwm tug raug mob le caag, yuavtsum ua kuas nwg raug mob ib yaam le ntawd hab.21Leejtwg tua ib tug tsaj tuag, nwg yuavtsum muab ib tug tsaj moog them tug ntawd, tabsis yog leejtwg tua tuabneeg tuag, yuavtsum muab nwg tua pauj xwb.22Txuj kevcai nuav muab cob rua mej txhua tug kws yog cov Yixalayees hab cov tuabneeg txawv tebchaws kws nrug mej nyob, rua qhov kuv yog tug Tswv kws yog mej tug Vaajtswv."


  23Thaus Mauxes has le nuav rua cov Yixalayees lawm, puab txhaj coj tug txivneej kws tsawm foom Vaajtswv ntawd moog rua nrau ntug yeej hab suavdlawg muab pobzeb ntaus nwg tuag lawm. Qhov nuav yog cov Yixalayees ua lawv le tug TSWV tau saamfwm rua Mauxes lawm.


  


  Levis Kevcai 25


  Xyoo Xyaa


  (2 Kevcai 15.1-11)


  1Tug TSWV has rua Mauxes sau lub Roob Xinais has tas,2"Koj has rua cov Yixalayees has tas, thaus mej moog nyob huv lub tebchaws kws tug Tswv muab pub rua mej lawm, mej yuavtsum fwm tug Tswv, xyoo xyaa mej tsi xob cog qoob rua huv mej tej laj tej teb.3Mej muab rau lub xyoos cog qoobloo rua huv mej tej laj tej teb, taav mej tej txiv maab huv mej tej vaaj hab sau mej tej qoobloo lug ca.4Tabsis xyoo xyaa yog xyoo kws ca tej laj tej teb ntawd su, rua qhov yog xyoo su rua tug Tswv. Tsi xob cog qoobloo rua huv mej tej laj tej teb hab tsi xob taav mej tej txiv maab huv mej tej vaaj le.5Mej tsi xob moog hlais tej nplej kws nwg tuaj nwg huv mej tej laj tej teb kws tsi muaj tuabneeg tseb hab tsi xob moog dle tej txiv maab kws mej tsi tau taav; lub xyoo nuav yuavtsum ca lub tebchaws su, tsi xob ua ib yaam dlaabtsi le.6Txawm yog xyoo ntawd tej laj tej teb su tsi cog qoobloo los mej yuav muaj zaub muaj mov txaus rua mej cov tubqhe, mej cov tub zug, cov tuabneeg txawv tebchaws kws nrug mej nyob,7hab tej tsaj nyeg tsaj qus kws nyob huv mej lub tebchaws noj. Txhua yaam kws tuaj huv tej laj tej teb puavleej noj tau huv tuabsi.


  Xyoo Thim Tej Laj Teb Rov Qaab


  8"Mej suav xyaa xyoo xyaa zag, taagnrho yog muaj plaub caug cuaj xyoos.9Ces thaus lub xyaa hli ntuj nub xab kaug, yog nub theej txhoj, tso ib tug txivneej moog tshuab raaj tshuab xyu ncig thoob plawg huv mej lub tebchaws.10Mej yuavtsum muab xyoo tsib caug ua xyoo tseemceeb rua mej hab tshaajtawm muab kev ywjpheej rua cov pejxeem suavdlawg huv mej lub tebchaws. Xyoo nuav tej teb kws mej yuav lug, yuavtsum thim rov qaab rua tug tswv qub lossis nwg tej xeebntxwv, hab txhua tug kws muab muag moog ua luas qhev lawm los yuavtsum xaa rov qaab moog rua nwg tsev tuabneeg.11Xyoo tsib caug ntawd, mej tsi xob cog qoob rua huv mej tej teb lossis hlais tej nplej kws nwg tuaj nwg lossis tsi xob dle tej txiv maab kws mej tsi tau taav huv mej tej vaaj txiv maab.12Rua qhov xyoo ntawd, yog xyoo dlawbhuv rua mej; mej muab tej kws nwg tuaj nwg huv mej tej teb lug noj xwb.


  13Txhua yaam kws mej yuav lug, xyoo ntawd yuavtsum muab thim rov rua tug tswv qub. 14Yog mej muag mej tej teb rua mej cov kwvtij Yixalayees lossis mej yuav nwg tej teb, mej tsi xob ua tsi ncaaj rua ib leeg tug twg.15Yuavtsum them tug nqe lawv le tej xyoo kws sau tau qoob huv dlaim teb ntawd ua ntej Xyoo kws thim Rov Qaab.16Yog has tas ntau xyoo, yuavtsum them tug nqe ntau, tabsis yog tsawg xyoo kuj them tug nqe tsawg, rua qhov muag lawv le tej qoob kws sau tau huv dlaim teb ntawd.17Mej ib leeg tsi xob ua tsi ncaaj rua ib leeg, tabsis mej yuavtsum fwm tug Tswv kws yog mej tug Vaajtswv.


  Kev Noj Haus Xyoo Xyaa


  18"Mej yuavtsum ua lawv le tug Tswv tej kevcai hab tej lug saamfwm, mej txhaj yuav tau zoo nyob kaaj sab lug huv mej lub tebchaws.19Mej lub tebchaws yuav ntsu qoobloo heev, mej yuav muaj noj muaj haus nplua mag hab tau zoo nyob kaaj sab lug.


  20"Tabsis mej nug has tas, yog xyoo xyaa ntawd peb tsi cog hab tsi sau qoobloo, peb yuav noj dlaabtsi txhaj le nyob dlhau xyoo?21Xyoo rau tug Tswv yuav foom koob moov rua lub tebchaws kuas ntsu qoob heev txaus noj peb xyoos.22Xyoo yim thaus mej cog qoob rua huv mej tej teb los mej tseem tau tej qoob kws thaus xyoo rau mej sau ca ntawd lug noj, hab mej tseem yuav tau noj moog txug thaus mej hlais mej tej qoob tshab xyoo yim ntawd.


  Thim Teb hab Vaaj Tse Rov Qaab


  23"Tsi xob muab koj dlaim teb muag tuag rua luas, rua qhov koj tsi yog tug tswv; dlaim teb ntawd yog Vaajtswv tug. Koj zoo le tug tuabneeg txawv tebchaws kws nrug kuv nyob xwb.


  24"Thaus muab dlaim teb muag rua lwm tug lawm, tug tswv qub muaj cai txhwv dlaim teb ntawd rov qaab lug ua nwg tug.25Yog cov Yixalayees leejtwg txomnyem hab raug yuam kuas muab nwg dlaim teb muag, nwg cov kwvtij txheeb ze yuavtsum moog txhwv dlaim teb ntawd rov qaab.26Yog leejtwg tsi muaj kwvtij txheeb ze paab txhwv dlaim teb rov qaab, tomqaab kws nwg muaj nyaj txaus nwg yuavtsum txhwv rov qaab.27Nwg yuavtsum suav txij xyoo kws nwg muag dlaim teb moog txug xyoo thim, saib tau pistsawg xyoo, nwg yuavtsum them nyaj ntxiv rua tug kws yuav nwg dlaim teb. Nwg txhaj yuav rov tau dlaim teb lug ua nwg tug.28Tabsis yog nwg tsi muaj nyaj txaus txhwv dlaim teb ntawd rov qaab, ces dlaim teb ntawd tseem nyob ntawm tug tswv kws nwg muab muag rua moog txug Xyoo Thim tej teb. Xyoo ntawd maam thim tau dlaim teb rov rua tug tswv qub.


  29"Yog leejtwg muag nwg lub tsev nyob huv lub nroog kws muaj ntsaa yeej, thawj xyoo kws txwm nkaus ib xyoos rua nub kws muag, nwg muaj cai txhwv tau rov qaab.30Tabsis yog nwg tsi txhwv rov qaab xyoo ntawd, ces nwg tsi muaj cai txhwv rov qaab lawm, lub tsev ntawd yuav yog tug kws nwg muab muag rua tug, hab nwg tej xeebntxwv tug moog le; thaus txug xyoo thim yuav tsi thim lub tsev lawm.31Tabsis tej tsev kws nyob huv tej zog kws tsi muaj ntsaa yeej thaiv, ua ib yaam le tej teb ntaag, tug tswv tsev qub muaj cai txhwv tej tsev ntawd rov qaab thaus txug xyoo thim tej teb hab tej tsev ntawd yuavtsum thim huv tuabsi rov qaab. 32"Txawm yog le caag los xij, cov Levis muaj cai txhwv puab tej vaaj tse huv tej nroog kws tub muab tu rua puab lawm rov qaab lub sijhawm twg los tau.33Yog cov Levis leejtwg muab nwg lub tsev huv tej nroog kws tu ua puab tug lawm muag hab tseem tsi tau txhwv rov qaab, thaus txug Xyoo Thimm yuavtsum thim lub tsev ntawd rov qaab, rua qhov tej tsev ntawd nyob huv cov Levis tej nroog kws yog puab tug ntawm tsaav tuabneeg Yixalayees.34Tabsis tej teb kws nyob ibncig cov Levis tej nroog, tsi xob muab muag; tej ntawd yeej yog cov Levis tug moog ibtxhis le.


  Qev Nyaj rua tug Pluag


  35"Yog ib tug kwvtij Yixalayees kws nyob ze mej pluag hab tsi muaj noj tsi muaj haus, mej yuavtsum pub rua nwg kuas muaj noj muaj haus ib yaam le tug tuabneeg kws mej ndlav ua num, nwg txhaj nrug mej nyob taug.36Tsi xob tsub paajlaum rua nwg them, tabsis mej yuavtsum fwm Vaajtswv hab ca mej cov kwvtij Yixalayees nyob ze mej.37Tsi xob tsub paajlaum rua nwg them tej nyaj kws mej qev rua nwg, hab tsi xob muab mej tej qoob muag ua nqe kim kim rua nwg.38Kuv yog tug Tswv kws yog mej tug Vaajtswv kws coj mej nraag tebchaws Iziv lug, kuv muab lub tebchaws Kana-aas nuav rua mej nyob hab kuv yog mej tug Vaajtswv.


  Tso Tej Tub Qhe


  39"Yog ib tug kwvtij Yixalayees kws nyob ze mej pluag heev hab nwg muab nwg muag ua mej qhev, mej tsi xob muab nwg ua num ib yaam le yog tug qhev.40Nwg nrug mej nyob ib yaam le tug tuabneeg kws mej ndlav ua mej tej num hab ua num rua mej moog txug Xyoo Thim xwb.41Lub sijhawm ntawd, nwg hab nwg cov mivnyuas maam le tso mej tseg rov moog nrug nwg tsev tuabneeg nyob hab moog tuav nwg tej yawmkoob tej qubtxeeg qubteg.42Vim tsaav tuabneeg Yixalayees yog kuv cov tubkhai, hab kuv tau coj puab tawm nraag tebchaws Iziv lug, yuavtsum tsi xob muab puab muag moog ua luas qhev.43Mej tsi xob tswjfwm puab ntawm txujkev nruj tsiv hab tsimtxom, tabsis yuavtsum paub ntshai mej tug Vaajtswv.44Yog mej xaav tau tub qhe hab ntxhais qhev, mej yuavtsum muab nyaj moog yuav ntawm tej tsaav tuabneeg kws nyob puagncig mej xwb,45hab yuav tej tuabneeg txawv tebchaws kws nrug mej nyob tej mivnyuas lug ua mej qhev. Cov mivnyuas ntawd yog cov yug huv mej lub tebchaws, puab txhaj yog mej tuabneeg, 46hab puab yuav ua mej tej tub ki, tej tuabneeg los tau. Puab yuav ua num rua mej moog taag puab simneej, tabsis mej tsi xob ua le ntawd rua mej cov kwvtij Yixalayees.


  47"Tug tuabneeg txawv tebchaws kws nrug mej nyob, nwg muaj txag npluanuj, yog mej cov kwvtij Yixalayees leejtwg pluag hab nwg muab nwg muag rua tug tuabneeg txawv tebchaws lossis tug npluanuj ntawd ib tug kwvtij coj moog ua qhev;48tom qaab kws nwg muab nwg muag taag lawm, nwg cov kwvtij tseem muaj cai txhwv tau nwg rov qaab; nwg cov tijlaug, cov kwv,49cov yawm laug, cov txiv ntxawm, cov kwvtij lossis lwm tug kwvtij kws txheeb ze yuavtsum txhwv nwg lossis yog nwg muaj nyaj txaus, nwg yuavtsum them nyaj txhwv nwg rov qaab.50Nwg yuavtsum moog nrug tug kws yuav nwg ntawd saablaaj, hab obtug suav txij xyoo kws nwg muab nwg muag lug txug Xyoo Thim hab yuavtsum kom tug nqe kws txhwv nwg ntawd kuas npaum le tej nqe kws ndlav ib tug tub zug ntaag.51-52Yog tseem tshuav ntau xyoo tug qhev ntawd yuavtsum thim tej nqe kws nwg tshuav ntawd ib nraab rov qaab lawv le tej xyoo kws nwg tshuav ntawd,53ib yaam le yog tug tswv ntawd ndlav nwg ua num ib ntus xwb. Nwg tug tswv yuavtsum tsi xob ua limham rua nwg.54Yog nwg tsi txhwv nwg lawv le kws has lug nuav, txug Xyoo Thim, tug tswv yuavtsum tso nwg hab nwg cov mivnyuas moog.55Tsi pub cov Yixalayees ua luas qhev moog le. Rua qhov tsaav tuabneeg Yixalayees yog kuv cov tubkhai. Kuv yog tug coj puab tawm nraag tebchaws Iziv lug; kuv yog tug TSWV kws yog mej tug Vaajtswv.


  


  Levis Kevcai 26


  Foom Koob Moov rua tug Noog Lug


  (2 Kevcai 7.12-24; 28.1-14)


  1Tug Tswv has tas, "Mej tsi xob puab mlom lossis puab mojzeeg, tsaa ncej zeb lossis muab pobzeb txaug ua mlom rua mej pe huv mej lub tebchaws. Kuv Yog tug TSWV kws yog mej tug Vaajtswv.2Mej yuavtsum ceev kuv cov nub Xanpataus hab fwm qhov chaw pehawm kuv ua qhov chaw dlawbhuv. Kuv yog tug Tswv.


  3"Yog mej ua neej lawv le kuv tej kevcai hab fwm kuv tej lug,4kuv yuav tso dlej tso naag lug rua mej lawv caij lawv nyoog, kuas mej lub tebchaws ntsu qoobloo hab tej txiv ntoo los yuav txi txiv new heev.5Mej tej qoobloo yuav zoo heev ua rua mej muaj nplej hlais moog txug thaus lub caij dle txiv maab, hab mej yuav dle txiv maab moog txug thaus lub caij kws mej cog qoob. Mej yuav muaj noj muaj haus nplua mag, hab mej yuav tau zoo nyob kaaj sab lug huv mej lub tebchaws moog le.


  6"Kuv yuav pub kuas mej lub tebchaws muaj kev thaajyeeb, hab mej yuav tau zoo pw tsaug zug tsi muaj leejtwg yuav ua rua mej ntshai. Kuv yuav muab tej tsaj nyaum huv lub tebchaws ua kuas tu noob taag, hab yuav tsi muaj kev tsuv kev rog nyob huv lub tebchaws le.7Mej yuav kovyeej mej cov yeebncuab. Mej raab ntaaj yuav ua rua puab swb,8Mej tsib leeg yuav tua yeej luas ib puas leej hab mej ib puas leej yuav tua yeej luas kaum txheeb leej.9Kuv yuav foom koob moov rua mej hab pub kuas mej muaj tubki coob heev; kuv yuav ua lawv le kuv tej lug cog tseg kws kuv tau nrug mej sis coglug lawm.10Mej yuav sau tau qoobloo ntau nplua mag txaus mej noj thawm xyoo, hab yuav tau muab tej qoob qub kws tseem noj tsi taag yawm moog povtseg txhaj muaj chaw rau tej qoob tshab.  11Kuv yuav nrug mej nyob huv kuv lub Tsevntaub kws dlawbhuv, hab kuv yuav tsi tso mej tseg ib zag le.12Kuv yuav nrug mej nyob; kuv yuav yog mej tug Vaajtswv, hab mej yuav yog kuv tsaav tuabneeg.13Kuv yog tug Tswv kws yog mej tug Vaajtswv kws coj mej tawm nraag tebchaws Iziv lug, kuas mej txhaj tsi tau ua luas qhev ntxiv lawm. Kuv tub muab mej tej quab twg luv povtseg hab ca mej tsaa taug taubhau moog kev."


  Rau Txim rua tug Tsi Noog Lug


  (2 Kevcai 28.15-68)


  14Tug Tswv has tas, "Yog mej tsi noog kuv tej lug, mej yuav raug txim.15Yog mej tsi ua lawv kuv tej kevcai hab kuv tej lug saamfwm, hab tsi coj lawv le kuv tau coglug tseg rua mej,16kuv yuav rau txim rua mej. Kuv yuav tso sub tawg sub ntshaa lug rua mej, tej kaab mob kws khu tsi zoo hab tej kaab mob npaws yuav ua rua mej dligmuag hab ua rua mej lub neej suam kaum zuj zug. Mej cog qoobloo, tabsis yuav tsi tau noj, rua qhov mej tej yeebncuab yuav tua yeej mej hab tau noj tej qoob kws mej cog.17Kuv yuav tawmtsaam mej, mej yuav swb, hab cov tuabneeg kws ntxub mej yuav ua cov tswj mej; mej yuav ntshai heev. Txawm yog tsi muaj leejtwg caum mej los mej yuav tsiv tsi saib qaab.


  18"Tom qaab kws mej raug tej xwm txheej nuav taag lawm, yog mej tseem tsi fwm kuv, kuv yuav rau txim rua mej kuas nyaav tshaaj qhov qub xyaa npaug ntxiv.19Kuv yuav rhuav mej txuj kev tawv ncauj hab khaavtheeb kuas puamtsuaj moog. Kuv yuav tsi tso naag lug rua mej lub tebchaws, aav yuav qhuav tawv cuag hlau.20Mej yuav khwv kawg mej lub zug los tsi muaj qaabhau rua mej, rua qhov mej lub tebchaws yuav tsi zoo qoob hab tej txiv ntoo los yuav tsi txi txiv.


  21"Yog mej tseem tawmtsaam kuv hab tsi noog kuv lug, kuv yuav tsub kev rau txim rua mej kuas nyaav tshaaj qhov qub xyaa npaug ntxiv.22Kuv yuav tso tej tsaj qus kws nyaum heev lug tawmtsaam mej; tej tsaj ntawd yuav tummej tej mivnyuas, tummej tej tsaj txhu kuas tu noob hab ua kuas mej tshuav tsawg heev tsi pum muaj tuabneeg taug kev le lawm.


  23"Yog tomqaab tej kev rau txim nuav dlhau lawm, mej tseem tsi tig lug noog kuv lug, tabsis tseem pheej rau sab ntso tawmtsaam kuv ntxiv,24ces kuv yuav tawmtsaam mej hab rau txim rua mej kuas nyaav tshaaj qhov qub kws taag lug lawm xyaa npaug ntxiv.25Kuv yuav tso tuabneeg tuaj ua rog rua mej hab rau txim rua mej, vim mej rhuav kuv tej lug cog tseg hab txawm yog mej sis sau moog nyob huv mej tej nroog kuas mej muaj kev kaaj sab los kuv yuav tso tej mob phem lug raug mej, hab yuav muab mej cob rua mej cov yeebncuab teg.26Kuv yuav ua kuas mej tsi muaj mov noj, kaum leej quaspuj yuav koom ib lub qhovtxus cub tej mov kws puab muaj xwb. Puab yuav muab cov mov ntawd lug luj sis faib, hab thaus mej noj taag los tsi tsau.


  27"Yog tomqaab kws dlhau tej kev rau txim nuav taag lawm, mej tseem tawv hab tsi noog kuv lug,28ces kuv yuav chim rua mej, hab rau txim rua mej nyaav tshaaj qhov qub xyaa npaug ntxiv. 29Mej yuav muaj kev tshaib nqhes heev, hab mej yuav noj mej tej tub tej ntxhais kws mej yug.30Kuv yuav rhuav tshem mej tej chaw pe dlaab sau tej ncov roob, muab mej tej thaaj hlawv moov tshuaj tsw qaab tsoo povtseg, hab muab mej tej cev tuag pov rua sau tej mlom kws yog mlom tuag; kuv yuav ntxub mej heev.31Kuv yuav muab mej tej nroog ntxeev kuas puag taag, kuv yuav rhuav tshem mej tej chaw pe mlom kuas puamtsuaj, hab kuv yuav tsi txais mej tej khoom fij kws tsw qaab ntxag ntawd.32Kuv yuav rhuav kuas mej lub tebchaws puamtsuaj qhuav nkig nkuav ua rua mej cov yeebncuab kws tuaj tswjfwm mej xaav tsi thoob le.33Kuv yuav tso tuabneeg tuaj ua rog rua mej hab muab mej lawv kuas tawg ri sua moog nrug tej tuabneeg txawv tebchaws nyob. Mej lub tebchaws yuav caj nroj tsuag, hab ca mej tej nroog raug puamtsuaj taag tsi muaj tuabneeg nyob.34-35Ces mej lub tebchaws yuav zoo sab rua ntau xyoo kws tau su pauj rua tej kws mej tsi pub kuas tau su; mej lub tebchaws yuav tau zoo pw hab su thaus mej raug ntab tawm moog ua tuabneeg thojnaam nyob rua huv mej cov yeebncuab lub tebchaws lawm.


  36"Kuv yuav ua kuas mej cov kws raug ntab tawm moog ntawd ntshai heev nyob huv mej cov yeebncuab lub tebchaws. Cua ntsawj tej nplooj ntoos nrov xwb los mej yuav dlha tsi saib qaab. Mej yuav dlha cuag le thaus luas caum mej huv tshaav rog, txawm yog tsi muaj yeebncuab nyob ze los mej yuav qaug pawg lug.37Mej ib leeg yuav dlawm ib leeg qaug, thaus tsi muaj leejtwg caum nteg mej, hab mej yuav tsi muaj cuabkaav tua mej cov yeebncuab hlo le.38Mej yuav tuag taag rua huv luas teb luas chaw, hab mej cov yeebncuab lub tebchaws yuav muab mej nqog taag huv tuabsi.39Mej cov kws seem nyob huv mej cov yeebncuab lub tebchaws, tej roj ntshaa yuav sem zuj zug, vim mej tej kev txhum hab mej cov yawmkoob tej kev txhum.


  40"Tabsis yog mej cov xeebntxwv leeg puab tej kev txhum hab puab cov yawmkoob tej kev txhum kws puab tau tawmtsaam kuv hab ntxeev sab rua kuv,41hab ua rua kuv muab puab ntab moog nyob rua huv puab cov yeebncuab lub tebchaws, yog has tas puab txu puab lub sab kws tsi fwm Vaajtswv hab nyob puab lub txim taag lawm;42kuv yuav ncu txug tej lug kws kuv cog tseg rua Yakhauj, Ixaj hab Anplahaas puab, hab kuv yuav rov ncu txug lub tebchaws kws kuv muab rua kuv tsaav tuabneeg lawm.43Tabsis yuavtsum xub muab cov tuabneeg huv lub tebchaws ntawd ntab tawm ua ntej, kuas lub tebchaws txhaj tau su. Hab puab yuavtsum raug txim vim qhov kws puab muab kuv tej kevcai hab tej lug saamfwm tso tseg lawm. 44Tabsis txawm le ntawd los xij, thaus puab tseem nyob huv puab cov yeebncuab lub tebchaws, kuv yuav tsi tso puab tseg lossis rhuav kuas puab puamtsuaj tu noob. Kuv yuav tsi rhuav lu lug kws kuv cog tseg rua puab lawm, hab kuv yog tug Tswv puab tug Vaajtswv. 45Kuv yuav rov coglug rua puab ib yaam le kuv tau coglug rua puab cov yawmkoob kws thaus kuv lub fwjchim tau coj kuv tsaav tuabneeg tawm nraag tebchaws Iziv lug taabmeeg txhua tsaav tuabneeg lawm, kuv yog puab tug Vaajtswv. Kuv yog tug Tswv."


  46Taagnrho tej nuav puavleej yog tej kevcai hab tej lug saamfwm kws tug Tswv muab rua Mauxes sau Roob Xinais, kuas muab qha rua cov tuabneeg Yixalayees.


  


  Levis Kevcai 27


  Tej Kevcai Kws Pub Khoom rua tug TSWV


  1Tug Tswv has rua Mauxes has tas,2"Koj has rua cov Yixalayees has tas, thaus muaj ib tug twg coglug muab nwg fij pub rua tug Tswv, tug tuabneeg ntawd yuavtsum them nyaj le nraag qaab nuav,3-7kemtug nqe lawv le numtswv kevcai:


  -tug txivneej kws muaj noobnyoog neeg nkaum xyoo moog txug rau caum xyoo: them tsib caug dlaim nyaj


  -tug quaspuj: them peb caug dlaim nyaj


  -tug txivneej kws muaj noobnyoog tsib xyoos moog txug rau caum xyoo: them neeg nkaum dlaim nyaj


  -tug ntxhais hluas:them kaum dlaim nyaj


  -tug mivnyuas tub kws muaj noobnyoog tsib xyoos rov huv: them tsib dlaim nyaj


  -tug mivnyuas ntxhais kws muaj noobnyoog tsib xyoos rov huv: them peb dlaim nyaj


  -tug txivneej kws muaj noobnyoog rau caum xyoo rov sau: them kaum tsib dlaim nyaj


  -tug quaspuj kws muaj noobnyoog rau caum xyoo rov sau: them kaum dlaim nyaj


  8"Yog tug tuabneeg kws coglug tseg ntawd txomnyem them tsi taug lawv le tug nqe kws kom tseg nuav los yuavtsum coj tug tuabneeg ntawd moog cuag tug povthawj, hab tug povthawj yuav muab tug nqe txu kuas tsawg lawv le tug tuabneeg ntawd muaj peevxwm them taug rua nwg them.


  9"Yog tug tuabneeg ntawd coglug muab tug tsaj kws tsimnyog moog fij rua tug Tswv, mas txhua yaam ntawd yuavtsum yog yaam dlawbhuv.10Tug tuabneeg kws coglug ntawd yuavtsum tsi xob muab dlua lwm tug tsaj tuaj hloov tug tsaj ntawd chaw. Yog nwg hloov, ces ob tug tsaj ntawd puavleej yog tug Tswv tug.11Tabsis yog nwg coglug muab tug tsaj kws tsi tsimnyog fij rua tug Tswv, tug txivneej ntawd yuavtsum coj tug tsaj ntawd moog rua tug povthawj.12Ces tug povthawj maam le muab tug tsaj ntawd lug kom nqe lawv le tug tsaj ntawd zoo lossis phem, hab tsuas ntaus tug nqe lawv le ntawd xwb.13Yog tug tuabneeg ntawd xaav txhwv tug tsaj ntawd rov qaab, nwg yuavtsum them neeg nkaum feem pua ntxiv rua tug nqe tsaj ntawd.


  14"Thaus muaj ib tug twg muab nwg lub tsev fij rua tug Tswv, tug povthawj yuavtsum muab ntaus nqe lawv le lub tsev ntawd zoo lossis phem, tsuas ntaus tug nqe le ntawd xwb.15Yog tug kws fij lub tsev ntawd xaav txhwv lub tsev rov qaab, nwg yuavtsum them neeg nkaum feem pua ntxiv rua tug nqe tsev ntawd.


  16"Yog ib tug twg muab nwg dlaim teb ib feem fij rua tug Tswv, tug povthawj yuavtsum muab ntaus nqe kuas tsimnyog lawv le dlaim teb ntawd yuav tseb tau noob qoob npaum le caag rua huv, qhov kws txaus tseb ib kawm noob nplej ntaus nqe kaum dlaim nyaj.17Yog dlhau plawg Xyoo Thim, nwg txawm muab nwg dlaim teb fij, ces muab ntaus nqe kuas puv nkaus rua nwg them.18Yog tub dlhau Xyoo Thim lawm, nwg maam le muab nwg dlaim teb fij, tug Povthawj yuav nrug kom tug nqe lawv le tej xyoo ntawd moog txug Xyoo Thim, hab muab tug nqe txu kuas qeg. 19Yog tug kws fij nwg dlaim teb ntawd xaav txhwv rov qaab, nwg yuavtsum them neeg nkaum feem pua ntxiv rua tug nqe ntawd.20Yog nwg tsi xaav txhwv nwg dlaim teb rov qaab lossis nwg tub xub muab muag rua lwm tug lawm, ces nwg tsi muaj cai txhwv dlaim teb ntawd rov qaab le lawm.21Ces thaus rov txug Xyoo Thim, dlaim teb ntawd yuav ua tug Tswv tug moog le, hab yog cov povthawj tug.


  22"Yog ib tug twg muab nwg dlaim teb kws nwg yuav lug fij rua tug Tswv,23tug nqe yuavtsum kom lawv le tej xyoo moog txug rua Xyoo Thim, hab tug tuabneeg ntawd yuavtsum them tug nqe rua nub ntawd. Cov nyaj ntawd yog tug Tswv tug.24Thaus txug Xyoo Thim, yuavtsum muab dlaim teb ntawd thim rov rua tug tswv qub lossis nwg cov xeebntxwv.25"Txhua yaam nqe yuavtsum muab kom kuas lawv le numtswv txuj cai.


  26"Thawj tug mivnyuas tsaj yeej yog tug TSWV tug le lawm, tsi pub leejtwg muab tug tsaj ntawd tuaj fij ua kev zoo sab rua nwg, tsi has mivnyuas nyuj, mivnyuas yaaj lossis mivnyuas tshis los puavleej yog tug Tswv tug,27tabsis yog cov tsaj kws tsi huv thawj tug mivnyuas, yuavtsum txhwv rov qaab lawv le tug nqe kws tau kom tseg hab ntxiv ib feem tsib rua tug nqe ntawd. Yog nwg tsi txhwv tug tsaj ntawd rov qaab, ces muab muag rua lwm tug lawv le tug nqe kws tau kom tseg lawm los tau.


  28"Txhua yaam kws tau coglug muab fij" rua tug Tswv lawm, txawm yog tuabneeg lossis tsaj txhu lossis teb, tsi pub muab muag lossis txhwv rov qaab le. Rua qhov tej ntawd yog yaam dlawbhuv heev rua tug TSWV lawm.29Yog tau coglug nrug tug Tswv lawm has tas, yuav muab ib tug twg ua kuas puamtsuaj moog, mas tsi pub txhwv rov qaab le lawm, yuavtsum muab tug ntawd tua kuas tuag xwb.30"Taagnrho tej qoobloo huv tej teb lossis tej txiv maab, txiv ntoo ib feem kaum, yeej yog tug TSWV tug.31Yog leejtwg xaav txhwv qee yaam rov qaab, nwg yuavtsum them ib feem tsib ntxiv rua tug nqe kws tau kom tseg.32Taagnrho tej tsaj nyeg los ib feem kaum yeej yog tug Tswv tug. Thaus suav tej tsaj txhu, kaum tug twg muab ib tug ua tug Tswv tug.33Tug tswv tsaj tsi xob xaiv tug tsaj zoo tawm ntawm tug tsaj phem, hab tsi xob muab tej tsaj lug sis hloov. Yog nwg muab tug tsaj nuav moog hloov tug tsaj tomchaw, ces ob tug tsaj ntawd puavleej yog tug Tswv tug huv tuabsi, hab txhwv tsi tau rov qaab le lawm."


  34Ntawm nuav yog cov lug saamfwm kws tug Tswv has rua Mauxes sau Roob Xinais, kuas coj lug qha rua cov Yixalayees.

  Teev Npe 1


  Cov Yixalayees Sau Npe Thawj Zag


  1Tau ob xyoos tom qaab kws cov Yixalayees tsiv nraag tebchaws Iziv lug, thaus lub ob hlis ntuj nub xab ib, tug Tswv has rua Mauxes huv tug Tswv lub Tsevntaub sis ntsib nraag taj suabpuam Xinais has tas,2"Aloos meb ca le sau cov Yixalayees npe lawv le tej cuab kwvtij hab tej tsev tuabneeg. Sau taagnrho txhua tug txivneej3kws noobnyoog neeg nkaum xyoo rov sau kws ua taug tubrog lawm tej npe.4Kuas ib cuab kwvtij twg tsaa ib tug lug ua tug thawj ntawm txhua xeem lug ua tug paab koj."5-16Ntawm nuav yog cov txivneej kws yog thawj coj ntawm puab tej xeem kws raug xaiv ntawm tej paab tej pawg tuaj ua teg num nuav:


  Xeem      Tug Thawjcoj Xeem


  Lunpees     yog Sede-us tug tub Elixus


  Xime-oos   yog Xulisadais tug tub Selumiyees


  Yudas     yog Aminadas tug tub Nasoos


  Ixakhas     yog Zuag tug tub Nethanees


  Xenpuloos  yog Heloos tug tub Eli-as


  Efalayees   yog Amihus tug tub Elisamas


  Manaxes    yog Pedaxes tug tub Nkamaliyees


  Npeenyameesyog Nkide-aunis tug tub Anpidaas


  Daas       yog Amisadais tug tub Ahi-exes


  Aseles     yog Aukhalas tug tub Pankiyees


  Khas      yog Deyees tug tub Eli-axas


  Nathalis    yog Enas tug tub Ahilas


  17Mauxes hab Aloos coj kaum ob leeg txivneej nuav moog ua cov paab obtug,18nub xab ib lub ob hlis ntuj, puab hu taagnrho txhua xeem hab txhua tsev tuabneeg tuaj txoos ua ke sau puab tej npe. Taagnrho cov tub hluas kws noobnyoog neeg nkaum xyoo rov sau puavleej niuab sau npe hab suav tseg,19lawv le tug Tswv tau saamfwm tseg. Yog le ntawd, Mauxes txhaj sau cov pejxeem npe nyob tom taj suabpuam Xinais.20Cov Lunpees caajceg kws yog Yakhauj tug tub hlub tsev tuabneeg, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.21Xeem Lunpees, suav tau plaub caug rau txheeb tsib puas leej.22Xeem Xime-oos, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.23Xeem Xime-oos, suav tau tsib caug cuaj txheeb peb puas leej.24Cov Khas, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.25Xeem Khas, suav tau plaub caug tsib txheeb rau pua tsib caug leej.26Cov Yudas, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.27Xeem Yudas, suav tau xyaa caum plaub txheeb rau pua leej.28Cov Ixakhas, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.29Xeem Ixakhas, suav tau tsib caug plaub txheeb plaub puas leej.30Cov Xenpuloos, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.31Xeem Xenpuloos, suav tau tsib caug xyaa txheeb plaub puas leej.32Cov Yauxej, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.33Xeem Efalayees, suav tau plaub caug txheeb tsib puas leej.34Cov Manaxes, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.35Xeem Manaxes, suav tau peb caug ob txheeb ob puas leej.36Cov Npeenyamees, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.37Xeem Npeenyamees, suav tau peb caug tsib txheeb plaub puas leej.38Cov Daas, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.39Cov Daas, suav tau rau caum ob txheeb xyaa pua leej.40Cov Aseles, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.41Xeem Aseles, suav tau plaub caug ib txheeb tsib puas leej.42Cov Nathalis, taagnrho cov txivneej kws noobnyoog neeg nkaum xyoo rov sau kws ua taug tubrog, sau npe lawv le puab caajceg.43Xeem Nathalis, suav tau tsib caug peb txheeb plaub puas leej.44Taagnrho cov txivneej nuav puavleej yog cov kws Mauxes, Aloos hab cov Yixalayees kaum ob tug thawjcoj paab obtug suav, puab nyag ua tug sawv cev ntawm nyag xeem.45Cov Yixalayees kws noobnyoog neeg nkaum xyoo lossis laug dlua ntawd kws ua taug tubrog puavleej tuaj sau npe lawv le nwg caajceg.46Puab suav taagnrho tau rau pua peb txheeb tsib puas tsib caug leej.47Tsi tau suav cov Levis npe nrug kaum ob xeem nuav,48rua qhov tug TSWV has rua Mauxes has tas,49"Thaus koj sau cov txivneej kws ua taug tubrog npe, koj tsi xob suav cov Levis npe rua huv.50Tabsis koj tsaa cov Levis ua cov kwv lub Tsevntaub kws yog qhov chaw kws nrug kuv sis ntsib hab tej khoom kws nyob huv, puab yog cov tsaa lub tsevntaub, hab tsaa puab tej tsev nyob ncig lub tsevntaub ntawd.51Yog thaus twg mej tshais chaw tawm huv mej lub yeej moog, cov Levis yog cov kws muab lub Tsevntaub txu hab thaus mej moog nyob dlua lub yeej tshab, cov Levis yog cov kws tsaa lub tsevntaub ntawd. Lwm tug kws txaav lug ze lub Tsevntaub yuav raug tua tuag.52Dlua le cov Yixalayees yuavtsum tsaa puab tej tsevntaub lawv le puab tej paab ntawd, txhua tug txivneej yuavtsum nyob huv nwg lub yeej hab huv qaab puab tug chij.53Tabsis cov Levis yuavtsum tsaa puab tej tsevntaub nyob ncig lub Tsevntaub sis ntsib hab ua cov zuv lub tsevntaub sis ntsib, kuas tsi xob muaj leejtwg tuaj ze rua ntawm lub Tsevntaub hab ua rua kuv chim rua cov Yixalayees."54Yog le ntawd, cov Yixalayees txhaj ua txhua yaam lawv le tug Tswv tau saamfwm rua Mauxes lawm.


  


  Teev Npe 2


  Faib Chaw rua Tej Xeem Nyob huv Yeej


  1Tug Tswv qha rua Mauxes hab Aloos has tas,2"Thaus twg cov Yixalayees tsaa puab tej tsevntaub, txhua tug tuabneeg yuavtsum tsaa nwg lub tsevntaub nyob rua huv qaab nwg xeem tug chij hab huv tsev tuabneeg tug qaab chij. Mej tej tsev yuavtsum nyob puagncig lub Tsevntaub sis ntsib.3"Tu saab nubtuaj rua xeem Yudas, puab moog tsaa tsevntaub nyob ua puab ib pawg, cov Yudas tug thawjcoj yog Aminadas tug tub Nasoos,4suav taagnrho nwg cov tuabneeg muaj xyaa caum plaub txheeb rau pua leej.5Xeem Ixakhas, tsaa puab tej tsevntaub nyob txuas nkaus ntawm xeem Yudas, cov Ixakhas tug thawjcoj yog Zuag tug tub Nethanees,6suav taagnrho nwg cov tuabneeg muaj tsib caug plaub txheeb plaub puas leej.7Txuas ntawd, yog xeem Xenpuloos, cov Xenpuloos tug thawjcoj yog Heloos tug tub Eli-as,8suav taagnrho nwg cov tuabneeg muaj tsib caug xyaa txheeb plaub puas leej.9Suav taagnrho cov tuabneeg kws nyob rua saab yeej kws cov Yudas nyob, muaj ib puas yim caum rau txheeb plaub puas leej. Puab yog cov kws yuav tawm moog ua ntej.10"Tu saab nraag rua xeem Lunpees, cov Lunpees tug thawjcoj yog Sede-as tug tub Elixus,11suav taagnrho nwg cov tuabneeg muaj plaub caug rau txheeb tsib puas leej.12Hab xeem Xime-oos, tsaa puab tej tsevntaub nyob txuas nkaus ntawm xeem Lunpees, cov Xime-oos tug thawjcoj yog Xulisadais tug tub Selumiyees,13suav taagnrho nwg cov tuabneeg muaj tsib caug cuaj txheeb peb puas leej.14Txuas ntawd yog xeem Khas, cov Khas tug thawjcoj yog Luyees tug tub Eli-axas,15suav taagnrho nwg cov tuabneeg muaj plaub caug tsib txheeb rau pua tsib caug leej.16Suav taagnrho cov tuabneeg kws nyob rua saab yeej kws xeem Lunpees nyob, muaj ib puas tsib caug ib txheeb plaub puas tsib caug leej. Puab yog cov kws tawm moog ua paab ob.17"Cov Levis maam le kwv tug Tswv lub Tsevntaub sis ntsib tuaj nruab nraab ob paab kws moog ua ntej hab ob paab kws moog ua qaab. Plaub paab ntawd nyag yuavtsum moog nyob nyag qhov chaw lawv le tub faib tseg lawm, txhua paab twg nyag yuavtsum moog nyob huv qaab nyag tug chij xwb.18"Tu saab nubpoob rua xeem Efalayees, puab moog tsaa puab tej tsevntaub nyob ua puab ib pawg, cov Efalayees tug thawjcoj yog Amihus tug tub Elisamas,19suav taagnrho nwg cov tuabneeg muaj plaub caug txheeb tsib puas leej.20Hab xeem Manaxes tsaa puab tej tsevntaub nyob txuas nkaus ntawm cov Efalayees, cov Manaxes tug thawjcoj yog Pedaxes tug tub Nkamaliyees,21 suav taagnrho nwg cov tuabneeg muaj peb caug ob txheeb ob puas leej.22Txuas ntawd, yog xeem Npeenyamees, cov Npeenyamees tug thawjcoj yog Nkede-aunis tug tub Anpidaas,23suav taagnrho nwg cov tuabneeg muaj peb caug tsib txheeb plaub puas leej.24Suav taagnrho cov tuabneeg kws nyob rua saab yeej kws xeem Efalayees nyob, muaj ib puas yim txheeb ib puas leej. Puab yog cov kws tawm moog ua paab peb.25"Tu saab peg rua xeem Daas, puab moog tsaa tsevntaub nyob ua puab ib pawg, cov Daas tug thawjcoj yog Amisadais tug tub Ahi-exes,26suav taagnrho nwg cov tuabneeg muaj rau caum ob txheeb xyaa pua leej.27Hab xeem Aseles tsaa puab tej tsevntaub nyob txuas nkaus ntawm xeem Daas, cov Aseles tug thawjcoj yog Aukhalas tug tub Pankiyees, 28suav taagnrho nwg cov tuabneeg muaj plaub caug ib txheeb tsib puas leej.29Txuas ntawd yog xeem Nathalis, cov Nathalis tug thawjcoj yog Enas tug tub Ahilas,30suav taagnrho nwg cov tuabneeg muaj tsib caug peb txheeb plaub puas leej.31Suav taagnrho cov tuabneeg kws nyob rua saab yeej kws xeem Daas nyob, muaj ib puas tsib caug xyaa txheeb rau pua leej. Puab yog cov kws tawm moog ua paab kawg."32Xaam taagnrho cov Yixalayees kws muab faib ua tej paab tej pawg ntawd, muaj rau pua peb txheeb tsib puas tsib caug leej.33Tabsis tsi tau sau cov Levis npe nrug cov Yixalayees, lawv le tug Tswv tau saamfwm rua Mauxes lawm.34Yog le ntawd, cov Yixalayees txhaj ua lawv le tej lug kws tug Tswv tau saamfwm rua Mauxes. Puab nyag tsaa nyag tej tsevntaub rua huv qaab nyag xeem tug chij, hab puab sawv kev moog ua tej paab lawv le nyag xeem.


  


  Teev Npe 3


  Aloos Cov Tub


  1Ntawm nuav yog Aloos hab Mauxes obtug tsev tuabneeg, thaus lub sijhawm kws tug Tswv has rua Mauxes sau Roob Xinais.2Aloos muaj plaub tug tub: Nadas yog tug tub hlub, Anpihus, Ele-axas hab Ithamas.3Puavleej muab puab txhawb meejthawj ua povthawj,4tabsis Nadas hab Anpihus obtug raug tua tuag thaus kws tug Tswv tsi tau has kuas obtug rauv tawg hlawv khoom fij rua tug TSWV tom taj suabpuam Xinais. Obtug tsi tau muaj mivnyuas, yog le ntawd, Ele-axas hab Ithamas txhaj tau ua ob tug povthawj rua Aloos pum taag Aloos tamneej.


  Tsaa Xeem Levis Ua Povthawj


  5Tug Tswv has rua Mauxes has tas,6"Coj xeem Levis txaav lug rua tom hauv ntej nuav hab tsaa puab ua Aloos kws yog tug povthawj cov tubkhai.7Puab yuav ua tej num huv tug Tswv lub Tsevntaub sis ntsib hab ua cov povthawj lub luag num hab ua num rua cov pejxeem suavdlawg.8Puab ua cov saib taagnrho tej khoom siv huv tug TSWV lub Tsevntaub sis ntsib hab ua num rua cov Yixalayees.9Hab koj yuavtsum muab cov Levis cob rua Aloos hab nwg cov tub; puab yog cov kws xaiv ntawm cov Yixalayees lug muab rua Aloos taagnrho.10Koj yuavtsum tsaa Aloos hab nwg cov tub ua cov povthawj tuav lub luag num; yog leejtwg xaav txeeb ua, ca le muab tug ntawd tua kuas tuag."11Tug TSWV has rua Mauxes has tas,  12"Kuv xaiv cov Levis tawm ntawm cov Yixalayees lug hloov taagnrho cov Yixalayees cov tub hlub chaw. Cov Levis yeej yog kuv tug,13rua qhov txhua tug tub hlub puavleej yog kuv tug. Thaus kuv tua cov Iziv tej tub hlub, kuv yeej tshwj taagnrho cov Yixalayees tej tub hlub ua kuv tug, tsi has tuabneeg lossis tsaj txhu. Puab puavleej yog kuv tug. Kuv yog tug TSWV."


  Sau Cov Levis Npe


  14Tug TSWV saamfwm rua Mauxes tom taj suabpuam Xinais has tas,15"Koj yuavtsum sau cov Levis npe lawv le puab tej caajceg hab tej tsev tuabneeg, txhua tug txivneej kws noobnyoog ib hlis rov sau yuavtsum sau npe huv tuabsi."16Ces Mauxes txawm ua lawv le tug Tswv tau has tseg.17Levis muaj peb tug tub hu ua: Nkesoos, Kauhas hab Melalis, puab yog yawmkoob rua puab xeem hab puab caajceg.18Nkesoos muaj ob tug tub hu ua: Linpenis hab Sime-is;19Kauhas muaj plaub tug tub hu ua: Alamas, Ixahas, Henploos hab Uxiyees;20hab Melalis muaj ob tug tub hu ua: Mahalis hab Musis. Puab cov nuav yog Levis caajceg, lawv le puab cov yawmkoob.21Linpenis hab Sime-is cuab kwvtij nuav yog caajceg ntawm Nkesoos tsev tuabneeg.22Suav taagnrho cov txivneej kws noobnyoog ib hlis rov sau muaj xyaa txheeb tsib puas leej.23Cuab kwvtij nuav puab tsaa tsev ntaub nyob rua tom qaab lub Tsevntaub sis ntsib saab nubpoob,24Tug thawj kws coj Nkesoos caajceg yog Layees tug tub Eli-axas.25Puab lub luag num yog ua cov tu tug Tswv lub Tsevntaub sis ntsib, cov ntaub vuv saab huv, cov ntaub vuv saab nrau, cov ntaub thaiv qhovrooj,26cov ntaub xov vaaj ncig lub Tsevntaub, lub tshaavpuam, lub thaaj, hab dlaim ntaub roojvaag kws xov saab nrau lub tshaavpuam. Puab ua cov saib taagnrho tej hlua hab txhua yaam ntawd huv tuabsi.27Alamas, Ixahas, Henploos hab Uxiyees puab cuab kwvtij nuav yog Kauhas caajceg.28Suav taagnrho cov txivneej kws noobnyoog ib hlis rov sau, muaj yim txheeb rau pua leej.29Cuab kwvtij nuav puab tsaa tsevntaub txuas nkaus ntawm lub Tsevntaub sis ntsib saab nraag,30tug thawj kws coj Kauhas caajceg, yog Uxiyees tug tub Elixafas.31Puab lub luag num yog tu lub Phijxaab kws ntim Vaajtswv tej lug cog tseg, lub rooj, tug ncej txawb teeb, cov thaaj, tej khoom kws cov povthawj siv nyob huv Chaav Dlawbhuv, dlaim ntaub thaiv lub qhovrooj kws moog rua huv Chaav Dlawbhuv Kawg Nkaus, hab puab ua cov kws tu txhua yaam khoom siv rua tej ntawd.32Tug thawjcoj cov Levis yog tug povthawj Aloos tug tub Eli-axas. Nwg ua tug saib cov tuabneeg kws ua num huv Chaav Dlawbhuv.33Mahalis hab Musis obtug cuab kwvtij yog Melalis caajceg.34Suav taagnrho cov txivneej kws noobnyoog ib hlis rov sau muaj rau txheeb ob puas leej.35Puab cuab kwvtij nuav tsaa tsevntaub nyob rua ntawm lub Tsevntaub sis ntsib saab peg, cuab kwvtij nuav tug thawjcoj yog Anpihais tug tub Xuliyees.36Puab lub luag num yog ua cov saib tug laajkaab kws xov ncig lub Tsevntaub sis ntsib, tej nqaaj laajkaab, tej ncej laajkaab, tej tag taw laajkaab, hab txhua yaam khoom kws siv rua tej ntawd.37Dlua le ntawd puab tseem ua cov saib tej ncej, tej faab, tej ntsa hab tej hlua kws xov ncig lub tshaavpuam huv tuabsi.38Mauxes, Aloos hab Aloos cov tub tsaa puab tej tsevntaub nyob rua ntawm tug Tswv lub Tsevntaub saab nubtuaj. Puab lub luag num yog ua cov sawv cev ntawm cov pejxeem Yixalayees nyob huv Chaav Dlawbhuv. Yog muaj leejtwg laam moog ua teg num ntawd yuav raug tua tuag.  39Mauxes suav cov txivneej Levis kws noobnyoog ib hlis rov sau lawv le tug TSWV tau saamfwm rua nwg lawm, muaj neeg nkaum ob txheeb leej.


  Cov Levis Hloov Cov Tub Hlub Chaw


  40Tug Tswv has rua Mauxes has tas, "Suav taagnrho cov Yixalayees tej tub hlub kws noobnyoog ib hlis rov sau hab sau puab tej npe kuas taag huv tuabsi.41Muab taagnrho cov Levis rua kuv hloov cov Yixalayees tej tub hlub chaw, hab cov Levis tej tsaj txhu hloov cov Yixalayees tej tsaj txhu thawj tug mivnyuas kws yog tug txiv chaw."42Yog le ntawd, Manxes txhaj sau taagnrho cov Yixalayees tej tub hlub npe, lawv le tug Tswv tau saamfwm rua nwg lawm. 43Hab txhua tug tub hlub kws noobnyoog ib hlis rov sau, sau tau npe taagnrho muaj neeg nkaum ob txheeb ob puas xyaa caum peb leeg.44Tug Tswv has rua Mauxes has tas,45"Nwgnuav ca le muab cov Levis nj rua kuv hloov taagnrho cov Yixalayees tej tub hlub chaw, hab muab cov Levis tej tsaj txhu fij rua kuv hloov cov Yixalayees tej tsaj txhu chaw.46Vim cov Yixalayees cov tub hlub coob tshaaj cov Levis ob puas xyaa caum peb leeg lawm, mas mej yuavtsum txhwv cov tshaaj ntawd rov qaab.47Ib tug tub twg yuavtsum yog tsib choj nyaj, lawv le numtswv kevcai,48hab muab cov nyaj nuav rua Aloos hab nwg cov tub."49Yog le ntawd, Mauxes txhaj khaws cov nyaj kws cov Yixalayees coj tuaj txhwv puab cov tub hlub kws cov Levis hloov tsi taag ntawd ca.50Nwg khaws cov nyaj kws cov Yixalayees coj tuaj txhwv puab cov tub hlub tau ib txheeb peb puas rau caum tsib choj, lawv le numtswv kevcai.51Mauxes txhaj muab cov nyaj nuav coj moog rua Aloos hab nwg cov tub, lawv le tug TSWV tau saamfwm rua Mauxes lawm.


  


  Teev Npe 4


  Cov Levis Kws Yog Cuab Kaunas Lub Luag Num


  1Tug Tswv has rua Mauxes hab Aloos has tas:2Meb yuavtsum sau cov Levis kws yog cuab Kauhas tej npe lawv le tej tsev tuabneeg,3ca le sau taagnrho cov txivneej kws noobnyoog peb caug xyoo moog rua tsib caug xyoo npe, kuas puab tuaj ua num ntawm tug Tswv lub Tsevntaub sis ntsib.4Ntawm nuav yog cuab Kauhas teg num kws nyob huv tug Tswv lub Tsevntaub sis ntsib: puab yog cov tu txhua yaam khoom kws dlawbhuv.5Thaus twg txug sijhawm mej lauj lub yeej mas yuavtsum ca Aloos hab nwg cov tub moog rua huv lub Tsevntaub, moog txu dlaim ntaub thaiv lub Phijxaab kws ntim Vaajtswv tej lug cog tseg, hab muab dlaim ntaub ntawd npug lub Phijxaab tsaiv.6Puab yuavtsum muab ib dlaim tawv tsaj kws zoo heev lug npug thoob plawg lub Phijxaab, hab muab ib dlaim ntaub xav npug tshooj rua sau hab muab ob tug laag kwv ntxig rua.7Puab yuavtsum muab ib dlaim ntaub xav nthuav npug lub rooj kws rau ncuav fij rua tug TSWV hab muab tej twj taig tso rua sau, cov taig phab rau moov tshuaj tsw qaab, cov taig phab rau khoom fij, hab lub hub ntim cawv txiv maab ua khoom fij. Cov ncuav yuavtsum tso rua sau lub rooj taag moog le.8Kuas puab muab ib dlaim ntaub lab nthuav npug cov ncuav, hab muab ib dlaim tawv tsaj kws zoo heev nthuav npug tshooj rua sau dlaim ntaub, hab muab ob tug laag kwv ntxig rua.9Kuas puab muab ib dlaim ntaub xav nthuav khwb tug ncej txawb teeb hab cov teeb, cov txab txav teebxeeb hab cov roj kws saam teeb.10Hab kuas puab muab tej khoom siv rua lub teeb, qhwv ua ib pob hab muab ib dlaim tawv tsaj kws zoo heev qhwv tuaj saab nrau hab muab tso rua sau ob tug laag.11Puab yuavtsum muab ib dlaim ntaub xav nthuav npug lub thaaj kub, muab ib dlaim tawv tsaj kws zoo heev npug tshooj rua sau hab, ces muab ob tug laag kwv ntxig rua.12Puab yuavtsum muab taagnrho cov cuabyeej siv huv Chaav Dlawbhuv qhwv ua ib pob tso rua sau dlaim ntaub xav, muab ib dlaim tawv tsaj kws zoo heev qhwv tuaj saab nrau, hab muab tso rua sau ob tug laag kws kwv lub thaaj kub ntawd.13Puab yuavtsum muab cov tshauv kws ntub roj sau lub thaaj laub tawm hab muab ib dlaim ntaub paajyeeb nthuav vuv lub thaaj.14Ces puab muab tej cuabyeej siv coj moog tso huv tuabsi rua sau lub thaaj: cov laujkaub rau ncaigtawg, cov nqailauj, cov dluav hab cov taig tooj. Ces puab yuavtsum muab ib dlaim tawv tsaj kws zoo heev lug npug lub thaaj hab muab ob tug laag kwv ntxig rua.15Thaus lub sijhawm kws puab lauj lub yeej yuav tshais chaw, puab yuavtsum ca cuab Kaunas lug ua cov kwv tej khoom dlawbhuv kws Aloos hab nwg cov tub, tub muab qhwv tau taag lawm. Cov Kauhas yuavtsum tsi xob tuav tej khoom dlawbhuv ntawd hlo le, yog puab kov, puab yuav raug tua tuag.


  Tej kws has taag lug nuav yog cuab Kauhas lub luag num kws yog thaus muab tug Tswv lub Tsevntaub sis ntsib tshais chaw coj tawm moog.


  16Eli-axas kws yog Aloos tug tub lub luag num, yog ua tug saib lub Tsevntaub sis ntsib hab tej roj saam teeb, tej moov tshuaj tsw qaab, tej moov nplej kws coj tuaj fij, tej roj txhawb meejthawj hab txhua yaam khoom dlawbhuv huv lub Tsevntaub sis ntsib kws tub muab fij rua tug Tswv lawm."17Tug Tswv has rua Mauxes hab Aloos has tas,18"Tsi xob ca cuab Kauhas raug tua tuag taag huv xeem Levis moog. 19Qhov kws puab yuav tsi raug tua tuag, thaus puab moog ze tej khoom dlawbhuv tshaaj plawg, mas ua le nuav: kuas Aloos hab Aloos cov tub moog qha saib tug twg yog tug kwv yaam twg, ces nwg tsuas kwv yaam ntawd xwb.20Yog cov Kauhas nkaag moog huv lub Tsevntaub hab saib cov povthawj tu tej khoom dlawbhuv kws coj tshais chaw tawm mooga ntawd, mas puab yuav raug tua tuag."


  Cov Levis Kws Yog Cuab Nkesoos Lub Luag Num


  21Tug Tswv has rua Mauxes has tas,22"Koj ca le sau cov Levis kws yog cuab Nkesoos tej npe lawv le puab tej tsev tuabneeg,23hab sau txhua tug txivneej kws noobnyoog peb caug xyoo moog txug tsib caug xyoo, kuas puab tuaj ua num ntawm tug Tswv lub Tsevntaub sis ntsib. 24Puab lub luag num yog yuavtsum kwv tej khoom le nraag qaab nuav:25lub Tsevntaub sis ntsib, dlaim ntaub vuv saab huv nruab nrog, dlaim ntaub vuv saab nrau, dlaim tseem tawv tsaj kws vuv tuaj sau, dlaim ntaub thaiv qhovrooj,26cov ntaub xov lub tshaavpuam kws ncig lub Tsevntaub sis ntsib hab lub thaaj, dlaim ntaub roojvaag ntawm lub tshaavpuam, cov hlua hab txhua yaam khoom kws siv rua lub Tsevntaub. Puab yuavtsum ua txhua yaam num nuav kuas tav.27Mauxes hab Aloos obtug yuavtsum saib cov Nkesoos ua tej num nuav hab kwv txhua yaam kws Aloos hab nwg cov tub muab cob rua puab lawm.28Qhov nuav yog teg num kws cov Nkesoos yuavtsum ua huv tug Tswv lub Tsevntaub sis ntsib, puab kwv txhua yaam lawv le tug povthawj Ithamas kws yog Aloos tug tub qha rua puab lawm."


  Cov Levis Kws Yog Cuab Melalis Lub Luag Num


  29Tug Tswv has kuas Mauxes sau cov Levis kws yog cuab Melalis tej npe lawv le puab tej tsev tuabneeg,30hab sau txhua tug txivneej kws noobnyoog peb caug xyoo moog rua tsib caug xyoo tej npe, kuas puab tuaj ua num ntawm tug Tswv lub Tsevntaub sis ntsib.31Hab ntawm nuav yog lub luag num kws puab ua ntawm tug Tswv lub Tsevntaub sis ntsib: puab kwv tej nqaaj, tej ncej, tej tag taw xov lub Tsevntaub,32tej ncej laajkaab, tej nqaaj, tej ntsa hab tej hlua paav laajkaab kws xov lub taj tshaavpuam ncig lub Tsevntaub, hab txhua yaam khoom siv rua tej ntawd. Yog faib yaam twg rua tug twg kwv, nwg tsuas kwv yaam ntawd xwb.33Qhov nuav yog teg num kws cov Melalis yuavtsum ua rua ntawm tug TSWV lub Tsevntaub sis ntsib; puab yuav kwv tej khoom ntawd tawm moog lawv le tug povthawj Ithamas kws yog Aloos tug tub qha kuas puab kwv.


  Sau Taagnrho Cov Levis Npe


  34Mauxes, Aloos hab cov thawjcoj ntawm cov pejxeem suav cuab Kauhas lawv le puab cov yawmkoob tej tsev tuabneeg npe.35Suav taagnrho cov txivneej kws noobnyoog peb caug xyoo moog txug tsib caug xyoo kws puab tuaj ua num ntawm tug Tswv lub Tsevntaub sis ntsib,36 hab suav taagnrho puab tej tsev tuabneeg, muaj ob txheeb xyaa pua tsib caug leej.37Taagnrho cov kws sau tau npe ntawd puavleej yog cuab Kauhas xwb, puab yog cov ua num ntawm tug Tswv lub Tsevntaub sis ntsib, Mauxes hab Aloos sau puab npe lawv le tug Tswv saamfwm tseg lawm.38Suav cuab Nkesoos lawv le puab cov yawmkoob tej tsev tuabneeg npe,39taagnrho cov txivneej kws noobnyoog peb caug xyoo moog txug tsib caug xyoo kws tuaj ua num ntawm tug Tswv lub Tsevntaub sis ntsib,40muaj ob txheeb rau pua peb caug leej.41Taagnrho cov kws suav tau npe ntawd puavleej yog cuab Nkesoos xwb, puab yog cov ua num ntawm tug Tswv lub Tsevntaub sis ntsib, Mauxes hab Aloos sau puab npe lawv le tug Tswv tau saamfwm tseg lawm.42Suav cuab Melalis lawv le puab cov yawmkoob tej tsev tuabneeg npe,43taagnrho cov txivneej kws noobnyoog peb caug xyoo moog txug tsib caug xyoo kws tuaj ua num ntawm tug TSWV lub Tsevntaub sis ntsib,44muaj peb txheeb ob puas leej.45Taagnrho cov kws suav tau npe ntawd puavleej yog cuab Melalis kws Mauxes hab Aloos sau puab tej npe lawv le tug TSWV tau saamfwm tseg lawm.46Yog le ntawd, Mauxes, Aloos hab cov Yixalayees tej thawjcoj txhaj sau taagnrho cov Levis txhua cuab hab txhua yim tuabneeg npe.47Txhua tug txivneej kws noobnyoog peb caug xyoo moog txug tsib caug xyoo txhaj tau tuaj ua num hab ua cov kwv tug Tswv lub Tsevntaub sis ntsib,48cov kws suav tau npe lawm muaj yim txheeb tsib puas yim caum leej.49Txhua tug txivneej puavleej tuaj sau npe lawv le tug Tswv tau saamfwm rua Mauxes lawm; faib num rua txhua tug yog leejtwg ua yaam twg lossis kwv yaam twg, nwg tsuas ua yaam ntawd lossis kwv yaam ntawd xwb.


  


  Teev Npe 5


  Cov Tuabneeg Tsi Huv


  1Tug Tswv has rua Mauxes has tas,2"Koj has rua cov Yixalayees kuas ca le ntab txhua tug tuabneeg kws mob ruas lossis mob ua kua paug rua huv nwg lub cev hab txhua tug tuabneeg kws ua rua nwg tsi huv kws yog moog tuav tej tuabneeg tuag, kuas tawm huv lub yeej moog.3Muab taagnrho tej tuabneeg tsi huv ntab tawm moog kuas taag, nyob tsaam puab ua rua lub yeej kws yog qhov chaw kws kuv nrug mej nyob ntawd tsi huv lawm."4Cov Yixalayees txawm ua le ntawd; puab txhaj muab cov tuabneeg kws tsi huv ntab tawm huv lub yeej moog taag lawm. Puab ua lawv le tug Tswv saamfwm rua Mauxes ntaag.


  Them Nqe rua Qhov Kws Ua Txhum


  5Tug Tswv has rua Mauxes has tas,6"Koj ca le has rua cov Yixalayees has tas, 'Thaus ib tug txivneej lossis ib tug quaspuj twg ua txhum rua ib tug twg, ces yog nwg ua tsi ncaaj rua tug TSWV, hab nwg yog tuabneeg muaj txim,7nwg yuavtsum leeg lub txim kws nwg ua txhum ntawd, hab them nyaj neeg nkaum feem pua ntxiv rua tug kws nwg ua txhum rua lawm.8Tabsis yog tug tuabneeg ntawd tuag lawm, hab tsi muaj ib tug kwvtij txheeb ze yuav them cov nyaj ntawd rua, ces cov nyaj ntawd yog tug TSWV tug, yuavtsum muab rua tug povthawj. Hab muab ib tug laug yaaj rua tug povthawj tua fij ua kevcai dlaws txim.9Txhua yaam khoom kws cov Yixalayees muab pub tshwjxeeb rua tug Tswv puavleej yog tug povthawj kws puab muab cob rua ntawd tug.10Txhua tug povthawj yuavtsum khaws tej khoom kws luas muab pub rua nwg lawm ca ua nwg tug.'"


  Tej Plaub Ntug Kws Cov Quaspuj Ua tsi Ncaaj rua Cov Quasyawg


  11Tug Tswv has rua Mauxes has tas,12"Koj has rua cov Yixalayees has tas, yog tug txivneej twg tug quaspuj moog ua txhum hab ua tsi ncaaj rua nwg13kws yog moog ntxag lwm tug txivneej nraim nkoog kws nwg tug quasyawg tsi pum, hab nwg tau ua tej kev txhum kws tsi muaj leejtwg paub, tsi muaj leejtwg ua timkhawv hab nteg tsi tau;14yog nwg yeej tau ua tsi ncaaj, txhaj ua rua nwg tug quasyawg khib hab tsi ntseeg nwg lossis yog tug quaspuj tsi tau ua txhum, tabsis tug quasyawg laam khib hab tsi ntseeg sab xwb,15ces nwg yuavtsum coj nwg tug quaspuj moog cuag tug povthawj. Hab nwg yuavtsum nqaa ob choj moov nplej moog ua khoom fij, tabsis tsi xob muab roj laub rua lossis tsi xob muab moov tshuaj tsw qaab nphoo rua, rua qhov yog cov moov nplej kws fij vim txujkev khib sab, ua kuas qhov tseeb tawm tuaj rua suavdlawg paub.


  16"Tug povthawj yuavtsum coj tug quaspuj ntawd moog sawv ntawm lub thaaj hauv ntej.17Nwg yuavtsum muab cov dlej dlawbhuv laub rua huv lub taig aav hab muab mivntsiv moov aav huv lub plaag Tsevntaub kws yog tug Tswv qhov chaw sis ntsib nphoo rua huv cov dlej ntawd.18Ces tug povthawj yuavtsum muab tug quaspuj ntawd tug ku taujhauv dlaws hab muab cov moov nplej kws fij ntawd rua nwg tuav ntawm teg. Tug povthawj tuav rawv lub taig dlej ab dlej dlaw kws raug foom tsi zoo ntawm nwg teg.19Ces tug povthawj yuavtsum kuas tug quaspuj ntawd lug tsaa teg coglug taabmeeg tug povthawj le nuav: 'Yog koj yeej tsi tau ua txhum kev nkauj kev nraug, cov dlej kws foom tsi zoo nuav yuav tsi ua rua koj raug kev puamtsuaj.20Tabsis yog koj saib tsi taug koj tug quasyawg, koj tau moog ua txhum kws yog nrug lwm tug txivneej pw kws tsi yog koj tug quasyawg,21thov kuas tug Tswv ua rua koj lub npe raug foom tsi zoo taabmeeg koj tsaav tuabneeg. Hab thov kuas nwg ua rua koj chaw xis qhuav hab ua rua koj lub tsev mivnyuas.22Thov kuas cov dlej ab dlej dlaw kws koj haus moog rua huv koj lub plaab lawm, ua rua koj lub tsev mivnyuas o hab koj chaw xis qhuav.'


  "Tug quaspuj ntawd yuavtsum txaus sab teb has tas, 'Kuv yeej zoo sab; Amees! Thov kuas tug Tswv ua le ntawd ntaag.'23"Ces tug povthawj yuavtsum muab tej lug foom tsi zoo ntawd sau rua huv ntawv hab muab coj moog yaug rua huv cov dlej ab dlej dlaw ntawd.24Hab nwg yuavtsum muab cov dlej ab dlej dlaw kws ris cov lug foom tsi zoo ntawd rua tug quaspuj haus, hab cov dlej ab dlej dlaw kws ris cov lug foom tsi zoo yuav nkaag moog rua huv nwg lub cev hab yuav ua mob phem rua nwg.25Ces tug povthawj yuavtsum muab cov moov nplej kws yog khoom fij tshem txujkev khib ntawm tug quaspuj teg lug, hab nqaa moog rua tom lub thaaj muab yom fij rua tug Tswv.26Ces tug povthawj yuavtsum yawm ib phoov teg cov moov nplej ntawd coj moog hlawv rua sau lub thaaj fij ua kev ncu txug. Thaus kawg tug povthawj kuas tug quaspuj ntawd haus cov dlej ab dlej dlaw.27Yog nwg yeej ua txhum hab ua tsi ncaaj rua nwg tug quasyawg lawm tag, thaus nwg haus cov dlej kws ris cov lug foom tsi zoo ntawd moog rua huv nwg lub cev lawm, yuav ua rua nwg lub cev mob heev; nwg lub tsev mivnyuas yuav o hab nwg chaw xis yuav qhuav, hab nwg lub npe los yuav raug foom tsi zoo taabmeeg nwg tsaav tuabneeg.28Tabsis yog tug quaspuj ntawd yeej tsi tau ua txhum hab nwg yog tuabneeg ncaaj nceeg, nwg yuav dlim lub txim ntawd hab tseem muaj taug mivnyuas.29"Tej kws has taag lug nuav yog txuj kevcai tu plaub ntug ntawm txujkev sis khib, thaus tug quaspuj kws tseem nyob huv nwg tug quasyawg kev tswjfwm los nwg ca le moog ntxag hluas nraug hab ua txhum lawm,30lossis thaus tug quasyawg ntawd khib nwg tug quaspuj, vim tsi ntseeg tug quaspuj sab, ces nwg yuavtsum coj tug quaspuj moog sawv taabmeeg tug Tswv, hab tug povthawj yuavtsum ua lawv le txuj kevcai nuav txhua nqai.31Tug quasyawg yuav tsi raug txim dlaabtsi, tabsis yog tug quaspuj muaj txim tag, nwg yuav tau ris lub txim ntawd."


  


  Teev Npe 6


  Kev Tswjfwm Cov Naxis


  1Tug TSWV saamfwm rua Mauxes has tas,2"Koj muab txuj kevcai nuav qha rua cov Yixalayees. Txhua tug txivneej lossis quaspuj kws nwg tau coglug tshwjxeeb ua Naxis hab muab nwg fij rua tug TSWV,3mas nwg yuavtsum caiv tsi xob haus cawv txiv maab hab cawv ntsim. Nwg yuavtsum tsi xob haus tej cawv kws muab kua txiv maab ua lossis tsi xob noj tej txiv maab qhuav hlo le.4Thaus nwg tseem ua Naxis, nwg tsi xob noj tej khoom kws yog muab kua txiv maab ua, txawm yog tej noob lossis tej tawv txiv maab los tsi xob saaj.5Thaus kws nwg tseem nyob huv qhov kws coglug ua Naxis, nwg tsi xob txav nwg cov plaubhau lossis chais nwg cov fwjtxwv. Nwg yuavtsum ua tuabneeg dlawbhuv moog txug thaus lub sijhawm kws nwg ua kevcai tav lawm, hab nwg yuavtsum tseg nwg cov plaubhau kuas ntev.6"Thaus lub sijhawm kws nwg ua kevcai fij nwg rua tug Tswv, nwg yuavtsum tsi xob moog ze tej tuabneeg tuag.7Txawm yog nwg nam nwg txiv, nwg kwv nwg tij lossis cov muam tuag los nwg yuavtsum tsi xob moog ze, yuav ua rua nwg lub cev tsi huv, rua qhov lub cim kws muab nwg cais fij rua Vaajtswv nyob sau nwg taubhau.8Thaus kws nwg tseem ua Naxis, nwg yeej yog tug tuabneeg dlawbhuv rua ntawm tug Tswv.9"Yog muaj ib tug tuabneeg ca le tuaj tuag rua ntawm tug Naxis ib saab, ua rua nwg cov plaubhau dlawbhuv tsi huv lawm, nwg yuavtsum tog xyaa nub tom qaab, nwg chais nwg cov plaubhau hab cov fwjtxwv, nwg txhaj rov ua tau tug tuabneeg dlawbhuv.10Nub yim nwg yuavtsum nqaa ib nkawm nquab taug lossis ib nkawm nquab nyeg tuaj rua tug povthawj ntawm tug Tswv lub Tsevntaub sis ntsib lub qhovrooj.11Tug povthawj muab ib tug fij dlaws txim hab muab ib tug hlawv ua khoom fij, ua kevcai ntxuav nwg, rua qhov nwg tau chwv tug tuabneeg tuag lawm. Nub ntawd nwg yuavtsum ua kevcai ntxuav nwg cov plaubhau kuas huv12hab nwg rov muab nwg fij rua tug Tswv thaus lub sijhawm kws nwg tseem ua Naxis hab caab ib tug thaav yaaj noobnyoog ib xyoos tuaj tua ua khoom fij dlaws txim. Tsi suav lub sijhawm qub kws thaus nwg xub ua, rua qhov nwg tau ua rua nwg tsi huv lawm.13"Ntawm nuav yog txuj kevcai rua tug Naxis, thaus lub sijhawm kws nwg ua kevcai txwm noobnyoog lawm. Nwg yuavtsum moog rua tom tug Tswv lub Tsevntaub sis ntsib lub qhovrooj14hab coj peb tug tsaj kws tsi muaj ib qhov phem le moog fij rua tug Tswv: ib tug thaav yaaj noobnyoog ib xyoos moog hlawv fij, ib tug nwm yaaj noobnyoog ib xyoos moog fij dlaws txim, hab ib tug laug yaaj moog fij ua kev sis raug zoo.15Nwg yuavtsum nqaa ib tawb ncuav kws tsi xyaw keeb moog fij hab: muab ib co puab ua tej lub ncuav tuab tuab xyaw roj txiv ntoo hab muab ib co puab ua tej lub ncuav nyag nyag pleev roj txiv ntoo, hab muab ib co moov nplej hab cawv txiv maab tuaj fij ntxiv.16"Tug povthawj ca le coj taagnrho tej khoom nuav moog fij rua tug Tswv, muab ibtxha fij dlaws txim hab muab ibtxha hlawv ua khoom fij rua tug Tswv.17Nwg yuavtsum muab tug laug yaaj hab tawb ncuav kws tsi xyaw keeb fij rua tug Tswv ua kev sis raug zoo; hab nwg muab cov moov nplej hab cov cawv txiv maab fij nrug ua ke.18Tug Naxis yuavtsum chais nwg cov plaubhau rua ntawm tug Tswv lub Tsevntaub sis ntsib lub qhovrooj hab muab nwg cov plaubhau coj moog hlawv rua huv lub cub tawg kws taabtom hlawv cov khoom fij ua kev sis raug zoo.19"Ces thaus kws muab ceg teg yaaj hau sav lawm, tug povthawj yuavtsum muab ceg teg yaaj ntawd coj moog tso nrug lub ncuav tuab hab lub ncuav nyag kws muab huv lub tawb lug, cob rua tug Naxis txhais teg.20Ces tug povthawj yuavtsum muab cov khoom nuav moog yom fij rua tug Tswv, nrug lub hauv nrob hab ceg qaab yaaj kws muab yom fij ua tug povthawj tug lawv le txuj kevcai; cov khoom fij nuav yog cov dlawbhuv rua tug povthawj. Tom qaab ntawd tug Naxis, maam le haus tau cawv.21"Ntawm nuav yog txuj kevcai kws tug Naxis yuavtsum coj. Tabsis yog tug Naxis twg tau coglug tseg yuav muab khoom fij tshaaj le cov Naxis txuj kevcai coglug tseg, mas nwg yuavtsum ua kuas tav lawv le nwg tau coglug tseg lawm."


  Cov Povthawj Tej Lug Foom Koob Moov


  22Tug Tswv saamfwm rua Mauxes has tas,23"Koj qha rua Aloos hab nwg cov tub siv tej lug nuav foom koob moov rua cov tuabneeg Yixalayees:24Thov tug TSWV foom koob moov rua mej hab tsomkwm mej;25Thov tug Tswv ua sab dlawb sab zoo rua mej hab hlubmej;26Thov tug TSWV tsaa qhovmuag saib mej hab pub rua mej muaj kev kaaj sab lug."27Hab tug Tswv has tas, "Yog puab tuav kuv lub npe foom koob moov rua cov Yixalayees, kuv txhaj yuav foom koob moov rua puab."


  


  Teev Npe 7


  Cov Thawjcoj Tej Khoom Fij


  1Nub kws Mauxes tsaa lub Tsevntaub kws yog qhov chaw nrug tug Tswv sis ntsib tav lawm, nwg muab lub Tsevntaub hab tej cuabyeej, lub thaaj hab tej cuabyeej ua kevcai fij.2Ces cov Yixalayees tej thawjcoj, cov thawjcoj ntawm tej tsev tuabneeg, hab cov thawjcoj ntawm tej xeem yog cov kws sau npe,3coj puab tej khoom fij tuaj pub rua tug Tswv le nuav: rau lub tsheb nyuj hab kaum ob tug txiv nyuj, ob tug thawjcoj koom ib lub tsheb nyuj hab ib leeg ib tug txiv nyuj. Tom qaab kws puab coj tuaj fij rua tug Tswv taag lawm,4 tug Tswv has rua Mauxes has tas,5"Ca le txais tej khoom fij nuav ntawm puab, txhaj tau coj moog siv ua num huv tug Tswv lub Tsevntaub sis ntsib; hab muab tej khoom nuav cob rua cov Levis lawv le teg num kws puab yuavtsum tau ua."6Yog le ntawd, Mauxes txhaj muab cov tsheb nyuj hab cov txiv nyuj cob rua cov Levis.7Nwg muab ob lub tsheb hab plaub tug txiv nyuj rua cov Nkesoos,8hab muab plaub lub tsheb nyuj hab yim tug txiv nyuj rua cov Melalis. Taagnrho tej num kws puab ua, Aloos tug tub Ithamas qha le caag puab yuavtsum ua kuas tav le ntawd.9Tabsis Mauxes tsi muab tsheb nyuj lossis txiv nyuj rua cov Kauhas, rua qhov lub luag num kws puab ua, tsuas yog kwv tej khoom dlawbhuv sau xubpwg xwb.10Cov thawjcoj tseem nqaa khoom tuaj ua kevcai fij lub thaaj huv tuabsi hab. Thaus puab npaaj tau tej khoom ntawd txhij coj tuaj fij rua ntawm lub thaaj,11tug Tswv has rua Mauxes has tas, "Koj qha rua puab has tas muab kaum ob nub rua puab fij puab tej khoom rua lub thaaj, kuas ib tug thawjcoj tuaj ib nub."12Nub ib yog Amithais tug tub Nasoos kws yog tug thawjcoj xeem Yudas muab nwg cov khoom moog fij;13cov khoom kws nwg nqaa moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag, lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;14ib lub taig kub nyaav plaub laag, ntim moov tshuaj tsw qaab puv nkaus;15caab ib tug ntsuag nyuj, ib tug laug yaaj, hab ib tug thaav yaaj noobnyoog ib xyoos, coj moog tua hlawv fij;16caab ib tug laug tshis coj moog tua fij dlaws txim; 17hab ob tug txiv nyuj, tsib tug laug yaaj, tsib tug laug tshis, hab tsib tug thaav yaaj noobnyoog ib xyoos coj moog fij ua kev sis raug zoo. Cov khoom fij nuav puavleej yog Aminadas tug tub Nasoos cov.18Nub ob yog Zuag tug tub Nethanees kws yog tug thawjcoj xeem Ixakhas, muab nwg cov khoom moog fij;19cov khoom kws nwg nqaa moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;20ib lub taig kub nyaav plaub laag kws ntim moov tshuaj tsw qaab puv nkaus;21caab ib tug ntsuag nyuj, ib tug laug yaaj, hab ib tug thaav yaaj noobnyoog ib xyoos, coj moog tua hlawv fij;22caab ib tug laug tshis coj moog tua fij dlaws txim;23hab ob tug txiv nyuj, tsib tug laug yaaj, tsib tug laug tshis, hab tsib tug thaav yaaj noobnyoog ib xyoos, coj moog tua fij ua kev sis raug zoo. Cov khoom fij nuav puavleej yog Zuag tug tub Nethanees cov.24Nub peb yog Heloos tug tub Eli-as kws yog tug thawjcoj xeem Xenpuloos, muab nwg cov khoom moog fij;25 cov khoom kws nwg coj moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag, lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;26ib lub taig kub nyaav plaub laag kws ntim moov tshuaj tsw qaab puv nkaus;27caab ib tug ntsuag nyuj, ib tug laug yaaj, hab ib tug thaav yaaj noobnyoog ib xyoos, coj moog tua hlawv fij;28caab ib tug tshis coj moog tua fij dlaws txim;29hab ob tug txiv nyuj, tsib tug laug yaaj, tsib tug laug tshis, hab tsib tug thaav yaaj noobnyoog ib xyoos, coj moog fij ua kev sis raug zoo. Cov khoom fij nuav puavleej yog Heloos tug tub Eli-as cov.30Nub plaub yog Sede-us tug tub Elixus kws yog tug thawjcoj xeem Lunpees, muab nwg cov khoom moog fij;31cov khoom kws nwg coj moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;32ib lub taig kub nyaav plaub laag kws ntim moov tshuaj tsw qaab puv nkaus;33caab ib tug ntsuag nyuj, ib tug laug yaaj, hab ib tug thaav yaaj noobnyoog ib xyoos, coj moog tua hlawv fij;34caab ib tug laug tshis coj moog tua fij dlaws txim; 35hab ob tug txiv nyuj, tsib tug laug yaaj, tsib tug laug tshis, hab tsib tug thaav yaaj noobnyoog ib xyoos, coj moog fij ua kev sis raug zoo. Cov khoom fij nuav puavleej yog Sede-us tug tub Elixus cov.36Nub tsib yog Xulisadais tug tub Selumiyees kws yog tug thawjcoj xeem Xime-oos, muab nwg cov khoom moog fij;37cov khoom kws nwg coj moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag, lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;38ib lub taig kub nyaav plaub laag kws ntim moov tshuaj tsw qaab puv nkaus;39caab ib tug ntsuag nyuj, ib tug laug yaaj, hab ib tug thaav yaaj noobnyoog ib xyoos, coj moog tua hlawv fij;40caab ib tug laug tshis coj moog tua fij dlaws txim,41hab ob tug txiv nyuj, tsib tug laug yaaj, tsib tug laug tshis hab tsib tug thaav yaaj noobnyoog ib xyoos, coj moog fij ua kev sis raug zoo. Cov khoom fij nuav puavleej yog Xulisadais tug tub Selumiyees cov.42Nub rau yog Deyees tug tub Eli-axas kws yog tug thawjcoj xeem Khas, muab nwg cov khoom moog fij;43cov khoom kws nwg coj tuaj fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;44ib lub taig kub nyaav plaub laag kws ntim moov tshuaj tsw qaab puv nkaus;45caab ib tug ntsuag nyuj, ib tug laug yaaj, hab ib tug thaav yaaj noobnyoog ib xyoos, coj moog tua hlawv ua khoom fij;46caab ib tug laug tshis coj moog tua fij dlaws txim;47hab ob tug txiv nyuj, tsib tug laug yaaj, tsib tug laug tshis, hab tsib tug thaav yaaj noobnyoog ib xyoos, coj moog fij ua kev sis raug zoo. Cov khoom fij nuav puavleej yog Deyees tug tub Eli-axas cov.48Nub xyaa yog Amihus tug tub Elisamas kws yog tug thawjcoj xeem Efalayees, muab nwg cov khoom moog fij;49cov khoom kws nwg coj moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag, lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;50ib lub taig kub nyaav plaub laag kws ntim moov tshuaj tsw qaab puv nkaus;51caab ib tug ntsuag nyuj, ib tug laug yaaj, hab ib tug thaav yaaj noobnyoog ib xyoos, coj moog tua hlawv fij;52caab ib tug laug tshis coj moog tua fij dlaws txim; 53hab ob tug txiv nyuj, tsib tug laug yaaj, tsib tug laug tshis hab tsib tug thaav yaaj noobnyoog ib xyoos, coj moog fij ua kev sis raug zoo. Cov khoom fij nuav puavleej yog Amihus tug tub Elisamas cov.54Nub yim yog Pedaxes tug tub Nkamaliyees kws yog tug thawjcoj xeem Manaxes, muab nwg cov khoom moog fij;55cov khoom kws nwg coj moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag, lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;56ib lub taig kub nyaav plaub laag kws ntim moov tshuaj tsw qaab puv nkaus;57caab ib tug ntsuag nyuj, ib tug laug yaaj hab ib tug thaav yaaj noobnyoog ib xyoos, coj moog tua hlawv fij;58caab ib tug laug tshis moog tua fij dlaws txim;59hab ob tug txiv nyuj, tsib tug laug yaaj, tsib tug laug tshis hab tsib tug thaav yaaj noobnyoog ib xyoos, coj moog fij ua kev sis raug zoo. Cov khoom fij nuav puavleej yog Pedaxes tug tub Nkamaliyees cov.60Nub cuaj yog Nkide-aunis tug tub Anpidaas kws yog tug thawjcoj xeem Npeenyamees, muab nwg cov khoom moog fij;61cov khoom kws nwg coj moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag, lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;62ib lub taig kub nyaav plaub laag kws ntim moov tshuaj tsw qaab puv nkaus;63caab ib tug ntsuag nyuj, ib tug laug yaaj hab ib tug thaav yaaj noobnyoog ib xyoos, coj moog tua hlawv ua khoom fij; 64caab ib tug laug tshis moog tua fij dlaws txim;65hab caab ob tug txiv nyuj, tsib tug laug yaaj, tsib tug laug tshis hab tsib tug thaav yaaj noobnyoog ib xyoos, coj moog fij ua kev sis raug zoo. Cov khoom fij nuav puavleej yog Nkidi-aunis tug tub Anpidas cov.66Nub kaum yog Amisadais tug tub Ahi-exes kws yog tug thawjcoj xeem Daas, muab nwg cov khoom moog fij;67cov khoom kws nwg coj moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag, lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;68ib lub taig kub nyaav plaub laag kws ntim moov tshuaj tsw qaab puv nkaus;69caab ib tug ntsuag nyuj, ib tug laug yaaj hab ib tug thaav yaaj noobnyoog ib xyoos, coj moog tua hlawv fij;70caab ib tug laug tshis moog tua fij dlaws txim;71hab caab ob tug txiv nyuj, tsib tug laug yaaj, tsib tug laug tshis hab tsib tug thaav yaaj noobnyoog ib xyoos, coj moog fij ua kev sis raug zoo. Cov khoom fij nuav puavleej yog Amisadais tug tub Ahi-exes cov.72Nub kaum ib yog Aukhalas tug tub Pankiyees kws yog tug thawjcoj xeem Aseles, muab nwg cov khoom moog fij;73cov khoom kws nwg coj moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag, lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;74ib lub taig kub nyaav plaub laag kws ntim moov tshuaj tsw qaab puv nkaus;75caab ib tug ntsuag nyuj, ib tug laug yaaj, hab ib tug thaav yaaj noobnyoog ib xyoos, coj moog tua hlawv fij;76caab ib tug laug tshis moog tua fij dlaws txim;77hab caab ob tug txiv nyuj, tsib tug laug yaaj, tsib tug laug tshis hab tsib tug thaav yaaj noobnyoog ib xyoos, coj moog fij ua kev sis raug zoo. Cov khoom fij nuav puavleej yog Aukhalas tug tub Pankiyees cov.78Nub kaum ob yog Enas tug tub Ahilas kws yog tug thawjcoj xeem Nathalis, muab nwg cov khoom moog fij;79cov khoom kws nwg coj moog fij yog ib lub phaaj nyaj nyaav peb choj hab ob laag, ib lub taig nyaj nyaav ib choj hab yim laag, lawv le numtswv txuj cai kom tseg, lub phaaj hab lub taig ntawd puavleej ntim tej tseem moov nplej kws ntse roj rua lawm puv nkaus coj moog fij;80ib lub taig kub nyaav plaub laag kws ntim moov tshuaj tsw qaab puv nkaus;81caab ib tug ntsuag nyuj, ib tug laug yaaj, hab ib tug thaav yaaj noobnyoog ib xyoos moog tua hlawv fij;82caab ib tug laug tshis moog tua fij dlaws txim; 83hab caab ob tug txiv nyuj, tsib tug laug yaaj, tsib tug laug tshis hab tsib tug thaav yaaj noobnyoog ib xyoos, coj moog fij ua kev sis raug zoo. Cov khoom fij nuav puavleej yog Enas tug tub Ahilas cov.84Ntawm nuav yog cov khoom fij kws cov Yixalayees cov thawjcoj, coj moog fij thaus ua kevcai fij lub thaaj, kaum ob lub phaaj nyaj, kaum ob lub taig nyaj, kaum ob lub taig kub,85ib lub phaaj nyaj twg nyaav peb choj hab ob laag, ib lub taig nyaj twg nyaav ib choj hab yim laag, taagnrho cov phaaj hab cov taig nyaj nyaav rau caum choj, lawv le numtswv txuj cai kom tseg.86Kaum ob lub taig kub kws ntim moov tshuaj tsw qaab puv nkaus, ib lub twg nyaav plaub laag, lawv le numtswv txuj cai kom tseg, taagnrho cov taig kub ntawd nyaav plaub caug yim laag.87Xaam taagnrho cov tsaj kws caab moog tua hlawv fij yog kaum ob tug txiv nyuj, kaum ob tug laug tshis, kaum ob tug thaav yaaj noobnyoog ib xyoos, nrug rua puab tej moov nplej kws coj moog ua khoom fij;88hab taagnrho puab tej tsaj kws caab moog fij ua kev sis raug zoo yog neeg nkaum plaub tug txiv nyuj, rau caum tug laug yaaj, rau caum tug laug tshis, rau caum tug thaav yaaj noobnyoog ib xyoos. Cov nuav yog tej khoom kws coj moog fij tom qaab ua kevcai fij lub thaaj taag lawm.89Thaus Mauxes moog nrug tug Tswv thaam huv tug TSWV lub Tsevntaub sis ntsib, nwg nov tug TSWV has lug rua nwg sau lub hau Phijxaab kws ntim Vaajtswv tej lug cog tseg, nruab nraab ntawm ob tug qhelunpees.


  


  Teev Npe 8


  Muab Cov Teeb Moog Txawb


  1Tug Tswv has rua Mauxes has tas,2"Koj qha rua Aloos has tas thaus twg nwg coj xyaa lub teeb moog txawb rua ntawm tug ncej txawb teeb, nwg yuavtsum txawb kuas cov teeb ntawd ci pum kev moog rua tom hauv ntej."3Aloos ua lawv le ntawd, nwg txhaj muab cov teeb moog txawb rua ntawm tug ncej txawb teeb tig taagnrho rua tom hauv ntej.4Tug ncej txawb teeb ntawd sau lub hau lug ti nkaus huv tug taw puavleej yog muab cov tseem kub ntaus ua, lawv le tug qauv kws tug TSWV qha rua Mauxes lawm.


  Ua Kevcai Ntxuav hab Fij Cov Levis


  5Tug Tswv has rua Mauxes has tas,6"Muab cov Levis cais tawm ntawm cov Yixalayees lub chaw nyob hab muab puab ua kevcai ntxuav kuas huv7lawv le nuav: muab dlej nchus rua puab ua kevcai ntxuav hab kuas puab chais puab tej plaub thoob plawg ib ce hab kuas puab ntxhua puab tej rig tsho. Ces puab txhaj yuav huv.8Ces kuas puab caab ib tug ntsuag nyuj hab nqaa ib cov moov nplej kws tub ntse roj txiv ntoo rua lawm tuaj; hab koj muab dlua ib tug ntsuag nyuj tuaj tua fij dlaws txim.9Ces kuas cov Yixalayees tuaj txoos ua ke hab kuas cov Levis moog sawv tom hauv ntej tug Tswv lub Tsevntaub sis ntsib.10Cov Yixalayees yuavtsum tsaa teg rua sau cov Levis taubhau,11hab ca Aloos muab cov Levis kws yog cov Yixalayees yaam khoom tshwjxeeb fij rua kuv, kuas puab tau ua kuv teg num.12Cov Levis yuavtsum tsaa teg rua sau ob tug txiv nyuj taubhau; muab ib tug tua fij dlaws txim hab muab ib tug tua hlawv fij ua kevcai ntxuav kuas cov Levis huv.13"Muab cov Levis fij pub tshwjxeeb rua tug Tswv, hab tsaa Aloos hab nwg cov tub ua cov saib puab.14Koj ca le muab cov Levis cais tawm ntawm cov Yixalayees moog nyob rua ib qho, cov Levis yog kuv tug lawm.15Tom qaab kws koj muab cov Levis ua kevcai ntxuav hab muab puab fij lawm, puab txhaj tsimnyog ua kuv teg num huv lub Tsevntaub sis ntsib.  16Puab yog cov dlawbhuv kws cov Yixalayees muab pub rua kuv, kuv txhaj yuav puab ua kuv tug hloov cov Yixalayees thawj tug tub hlub chaw.17Cov Yixalayees tej tub hlub hab puab tej tsaj txhu thawj tug mivnyuas kws yog tug txiv puavleej yog kuv tug, vim thaus u kuv tua cov Iziv tej tub hlub lawm.18Nwgnuav kuv txhaj xaiv cov Levis lug hloov cov Yixalayees tug tub hlub chaw,19hab kuv muab cov Levis cob rua Aloos hab nwg cov tub, ib yaam le puab yog cov Yixalayees cov khoom pub kws coj moog ua num huv lub Tsevntaub sis ntsib hloov cov Yixalayees chaw hab tiv thaiv cov Yixalayees ntawm txujkev puamtsuaj nyobtsaam puab txaav moog ze Chaav Dlawbhuv."20Yog le ntawd, Mauxes, Aloos hab taagnrho cov Yixalayees txhaj muab cov Levis ua kevcai fij lawv le tug Tswv tau saamfwm rua Mauxes lawm.21Cov Levis puavleej ua kevcai ntxuav puab hab muab puab tej rig tsho coj moog ntxhua, hab Aloos muab puab ua kevcai fij pub tshwjxeeb rua tug Tswv. Dlua le ntawd, nwg tseem ua kevcai dlaws txim rua puab kuas huv.22Tom qaab kws cov pejxeem ua txhua yaam rua cov Levis lawv le tej kws tug Tswv tau has rua Mauxes lawm. Cov Levis txhaj tau moog ua num huv lub Tsevntaub sis ntsib kws yog Aloos hab nwg cov tub ua cov saib.23Tug Tswv has rua Mauxes has tas,24"Txhua tug Levis kws noobnyoog neeg nkaum tsib xyoos yuavtsum tau ua num huv tug Tswv lub Tsevntaub sis ntsib,25hab yuavtsum ca tug kws nwg noobnyoog tsib caug xyoo lawm moog su.26Tom qaab ntawd, nwg yuavtsum paab nwg cov kwvtij Levis ua puab tej num huv tug TSWV lub Tsevntaub sis ntsib, tabsis nwg tsi xob ua ib yaam num kws yog nwg tuab leeg ua xwb. Ntawm nuav yog lub luag num kws koj muab cob rua cov Levis ua.


  


  Teev Npe 9


  Ua Kevcai Hla Dhau Zaum Ob


  1Tug Tswv has rua Mauxes tom taj suabpuam Xinais thaus lub ib hlis xyoo ob, tom qaab kws cov Yixalayees tsiv nraag tebchaws Iziv lug. Nwg has tas,2-3"Lub hlis nuav nub kaum plaub, thaus nub poob qho, cov Yixalayees ca le tuaj pib ua Kevcai Hlaa Dlhau lawv le txuj kaab ke hab tej kevcai kws tub teem tseg lawm."4Yog le ntawd, Mauxes txhaj kuas cov pejxeem pib ua Kevcai Hlaa Dlhau,5hab lub ib hlis nub xab kaum plaub thaus nub poob qho, puab txhaj le ua kevcai Hlaa Dlhau nyob rua tom taj suabpuam Xinais. Cov pejxeem ua txhua yaam lawv le tug Tswv tau saamfwm rua Mauxes lawm.6Tabsis muaj qee leej txivneej tseem tsi tau ua kevcai ntxuav kuas huv, vim puab moog tuav tej tuabneeg tuag, nub ntawd puab txhaj tsi tau lug ua kevcai Hlaa Dlhau. Puab moog cuag Mauxes hab Aloos obtug7hab has tas, "Peb yog tuabneeg tsi huv lawm, rua qhov peb tau moog tuav tej tuabneeg tuag, tabsis vim le caag txhaj txwv tsi pub peb nrug cov Yixalayees coj khoom moog fij rua tug Tswv?"8Mauxes teb puab has tas, "Mej ua sab ntev tog moog txug thaus tug TSWV qha rua kuv tsaiv."9Tug Tswv qha rua Manxes10kuas has rua cov Yixalayees has tas, "Thaus mej ib tug twg lossis mej tej xeebntxwv moog tuav tej tuabneeg tuag ua rua tug ntawd tsi huv lossis mej ib tug twg tseem taabtom moog kev dleb lawm, mas nwg tseem ua tau Kevcai Hlaa Dlhau rua tug Tswv,11tabsis koj ca nwg ua Kevcai Hlaa Dlhau rua ib lub hlis tom qaab kws yog lub ob hlis nub kaum plaub thaus nub poob qho. Puab maam ua kevcai noj tug yaaj ntawd nrug cov ncuav tsi xyaw keeb hab tej zaub kws ab.12Tsi xob tseg tej zaub mov ca txug taagkig sawv ntxuv hab tsi xob muab tug tsaj ntawd tej pobtxhaa ua luv le. Ncu ntsoov ua kevcai Hlaa Dlhau lawv le tej kevcai.13Tabsis tug kws tub ua kevcai ntxuav huv hab nwg tsi tau moog kev dleb, txhobtxwm tsi tuaj ua Kevcai Hlaa Dlhau, yuav muab tug ntawd rhu tawm huv kuv tsaav tuabneeg moog, vim lub sijhawm ntawd nwg tsi tau coj khoom tuaj fij rua kuv lawv le kws tub npaaj tseg lawm. Nwg yuavtsum ris nwg lub txim.14"Yog has tas, muaj tej tuabneeg txawv tebchaws nrug mej nyob, hab nwg xaav ua Kevcai Hlaa Dlhau rua tug Tswv, nwg yuavtsum ua lawv le tej kaab ke hab tej kevcai. Muab tuab txuj kevcai nuav rua txhua tug, tsi has cov txawm teb txawm chaw lossis cov tuabneeg txawv tebchaws."


  Tauv Fuab


  (Tsiv Dlim 40.34-38)


  15Nub kws puab tsaa tau lub Tsevntaub kws yog qhov chaw nrug tug Tswv sis ntsib lawm, muaj ib tauv fuab lug laum nkaus lub tsevntaub ntawd. Mo ntuj tauv fuab ntawd cig laam lug le nplaim tawg.  16Pheej ua le ntawd moog le; nruab nub tauv fuab roog rawv lub tsevntaub sis ntsib, hab mo ntuj tauv fuab cig laam lug le nplaim tawg.17Thaus twg tauv fuab ntawd tshem tawm moog nreg rua qhov twg lawm, cov Yixalayees txawm tshais chaw moog tsaa puab tej tsevntaub nyob rua qhov ntawd.18Cov pejxeem txu puab tej tsevntaub lawv le tug Tswv saamfwm, hab puab rov tsaa puab tej tsevntaub lawv le tug Tswv saamfwm. Yog tauv fuab nyob sau lub Tsevntaub sis ntsib ntev npaum le caag puab nyob huv lub yeej ntawd ntev npaum le ntawd xwb.19Txawm yog tauv fuab nyob ntev heev sau lub Tsevntaub los cov Yixalayees yeej noog tug Tswv lug hab puab tsi tshais chaw moog nyob qhov twg le. 20Muaj tej zag tauv fuab tsuas nyob sau lub Tsevntaub sis ntsib ob peb nub xwb; txawm le caag los xij; puab tsuas nyob hab tshais chaw lawv le tug Tswv coj puab kev xwb.21Muaj tej zag tauv fuab nyob sau lub Tsevntaub ib mos xwb, thaus sawv ntxuv puab tshais chaw thaus tauv fuab ntawd tshem kag lawm.22Tsi has tauv fuab nyob ob nub, ib hlis, ib xyoos lossis nyob ntev tshaaj ntawd, tauv fuab ntawd nyob ntev npaum le caag puab yeej nyob ntev npaum le ntawd tsi tsiv tawm le; tabsis thaus twg tauv fuab tshem tawm lawm, puab maam le tshais chaw thaus ntawd.23Tug Tswv saamfwm kuas puab lauj puab tej tsev hab kuas puab tsaa puab tej tsevntaub. Puab noog tug Tswv tej lug kws nwg has rua Mauxes.


  


  Teev Npe 10


  Cov Xyu Nyaj


  1Tug Tswv has rua Mauxes has tas,2"Muab nyaj ntaus ua ob lub xyu tau tshuab hu cov tuabneeg tuaj txoos ua ke hab kuas suavdlawg lauj lub yeej.3Yog thaus twg tshuab ob lub suab xyu nrov ntev ntev, ces yog hu taagnrho cov pejxeem sis sau tuaj cuag koj rua ntawm tug TSWV lub Tsevntaub sis ntsib lub qhovrooj.4Tabsis yog thaus twg nov tshuab ib lub suab xyu nrov ntev ntev, ces yog hu txhua xeem cov thawjcoj tuaj cuag koj.5Thaus twg tshuab lub suab xyu nrov tuab tuab lu, ces yog txhib xeem kws nyob saab nubtuaj kuas ca le sawv kev tawm moog ua ntej.6Thaus rov tshuab dlua zag ob, ces yog txhib kuas xeem kws nyob saab qaabteb sawv kev tawm moog. Yog tshuab lub suab kws tsi nrov ntev, ces yog tshuab txhib kuas suavdlawg lauj lub yeej,7tabsis yog tshuab hu kuas cov pejxeem tuaj txoos ua ke, yuavtsum tshuab lub suab nrov ntev ntev.8Cov kws tshuab xyu yuavtsum ca rua cov povthawj kws yog Aloos cov tub ua cov tshuab xwb.


  "Ntawm nuav yog txuj kaab ke tswjfwm kws yuavtsum coj moog ibtxhis tsi kawg.9Thaus muaj kev tsuv kev rog huv mej lub tebchaws kws yog muaj yeebncuab tuaj tua mej, mej yuavtsum tshuab xyu kws yog lub suab sis tua. Kuv yog tug Tswv kws yog mej tug Vaajtswv, kuv yuav paab mej hab cawm kuas mej dlim ntawm mej cov yeebncuab.10Nub kws mej muaj kev zoo sab kws yog ua kevcai Hli Xab hab ua lwm yaam kevcai kws mej teem tseg, mej ca le tshuab ob lub xyu thaus mej taabtom hlawv tej khoom fij hab fij mej tej khoom ua kev sis raug zoo. Ces kuv yuav paab mej, kuv yog tug Tswv kws yog mej tug Vaajtswv."


  Cov Yixalayees Lauj Lub Yeej


  11Lub ob hlis nub neeg nkaum, xyoo ob kws txwm nkaus rua thaus cov Yixalayees tsiv nraag tebchaws Iziv lug, ces tauv fuab kws roog rawv sau tug Tswv lub Tsevntaub sis ntsib txawm tshem,12hab cov Yixalayees pib sawv kev tawm nraag taj suabpuam Xinais lug. Ces tauv fuab lug nreg rua ntawm lub taj mojsaab qhua Palaas.13Puab pib sawv kev tawm moog thawj zag lawv le tug TSWV tau saamfwm rua Mauxes,14hab txhua zag kws puab tshais chaw, yuavtsum ca xeem Yudas moog ua ntej; puab moog ib paab quas ib paab kws yog Aminadas tug tub Nasoos ua tug thawjcoj.15Zuag tug tub Nethanees ua tug coj xeem Ixakhas,16hab Heloos tug tub Eli-as ua tug coj xeem Xenpuloos.17Ces maam muab lub Tsevntaub sis ntsib txu rua cov Nkesoos hab Melalis kwv sawv kev tawm moog.18Txuas ntawd moog yog cov kws nyob huv qaab xeem Lunpees tug chij sawv kev tawm moog, puab moog ib paab quas ib paab kws yog Sede-us tug tub Elixus ua tug thawjcoj.19Xulisadais tug tub Selumiyees ua tug coj xeem Xime-oos,20hab Deyees tug tub Eli-axas ua tug coj xeem Khas.21Ces xeem Levis kws yog cuab Kauhas maam kwv tej khoom dlawbhuv sawv kev tawm moog. Thaus kws puab moog txug rua ntawm lub yeej tshab lawm, puab yuavtsum rov tsaa lub Tsevntaub sis ntsib dlua.22Paab kws sawv kev tuaj tom qaab yog cov kws nyob huv xeem Efalayees tug qaab chij, puab moog ib paab quas ib paab kws yog Anpihus tug tub Elisamas ua tug thawjcoj.23Pedaxes tug tub Nkamaliyees ua tug coj xeem Manaxes,24hab Nkide-aunis tug tub Anpidaas ua tug coj xeem Npeenyamees.25Thaus kawg yog paab kws nyob huv xeem Daas tug qaab chij sawv kev tawm moog ua cov thaiv tom qaab txhua xeem huv tuabsi, puab moog ib paab quas ib paab kws yog Amisadais tug tub Ahi-exes ua tug thawjcoj.26Aunkilas tug tub Pankiyees ua tug coj xeem Aseles,27hab Enas tug tub Ahilas ua tug coj xeem Nathalis.28Ntawm nuav yog has txug zaaj kws cov Yixalayees lauj lub Tsevntaub sis ntsib hab rov tsaa dlua, hab puab sawv kev ib paab quas ib paab tawm moog.29Mauxes has rua nwg quaspuj tug nug Haunpas kws yog Yethoos tug tub kws yog tuabneeg Midias has tas, "Taamsim nuav peb taabtom sawv kev moog rua thaaj chaw kws tug Tswv tau coglug yuav muab pub rua peb. Nwg tau coglug tseg lawm yuav pub kuas cov Yixalayees muaj kev vaammeej, koj ca le nrug peb moog, hab peb yuav ca koj nrug peb nyob huv peb lub tebchaws."30Haunpas teb has tas, "Kuv tsi moog, kuv yuav rov qaab moog nrug kuv tsaav tuabneeg nyob huv kuv lub tebchaws."31Mauxes has rua Haunpas has tas, "Thov koj tsi xob tso peb tseg, koj tub paub tej chaw kws peb tsuam yeej nyob huv taj suabpuam Xinais nuav, hab koj tub yog tug qha peb ntaag.32Yog koj nrug peb moog, peb yuav muab tej kws tug Tswv pub rua peb pub rua koj hab."


  Cov Pejxeem Sawv Kev Moog


  33Thaus puab taug kev tau peb nub tom Xinais kws yog lub roob dlawbhuv lug cov kws kwv lub Phijxaab kws ntim Vaajtswv tej lug cog tseg moog ua puab ntej hab nrhav chaw rua puab tsuam yeej su.34Txhua zag kws puab tshais chaw, tug TSWV tauv fuab yeej roog rawv puab taag nub.35Yog thaus twg cov tuabneeg kws kwv lub Phijxaab kws ntim Vaajtswv tej lug cog tseg sawv kev moog, Mauxes has tas, "Tug Tswv, koj ca le sawv; thov ua kuas koj cov yeebncuab tawg ri sua moog hab muab cov tuabneeg kws ntxub koj ntab tsiv tawm moog!"36Hab yog thaus twg cov tuabneeg kws kwv lub phijxaab nreg lawm, Mauxes yuavtsum has tas, "Tug Tswv, thov koj tig lug cuag tsaav tuabneeg Yixalayees kws coob heev suav tsi txheeb nuav dlua."


  


  Teev Npe 11


  Tug Tswv Tso Suavtawg Lug


  1Nwgnuav cov pejxeem ywg puab tej kev txomnyem rua tug TSWV. Thaus tug Tswv nov puab tej lug ywg, nwg chim rua puab heev nwg txhaj tso suavtawg lug hlawv puab, hab puab tej tsev kub nyab taag ib tog yeej.2Cov pejxeem txhaj quaj moog thov Mauxes paab; Mauxes txhaj thov tug Tswv ces suavtawg txawm tuag taag lawm.3Yog le ntawd, txhaj muab qhov chaw ntawd tis npe hu ua Tanpelas, rua qhov tug Tswv tso suavtawg lug kub puab.


  Mauxes Xaiv Xyaa Caum Leej Thawjcoj


  4Muaj cov tuabneeg txawv tebchaws nrug cov Yixalayees taug kev lug. Puab tshaib hab nqhes nqaj heev, cov Yixalayees txawm ywg has tas, "Kheev laam yog peb muaj nqaj noj xwb lauj! 5Thaus peb nyob nraag tebchaws Iziv peb xaav muab taagnrho tej ntseg huv dlej lug ua zaub noj los yeej tau, peb yeej tsi tau them nyaj le. Peb puas ncu qaab has tas, tej dlib ntsuab, dlib lab, tej dlog raaj, dlog ntug hauvpaug hab tej qej, peb puavleej muaj huv tuabsi?6Tabsis nwgnuav peb tsi muaj zug le lawm, rua qhov peb tsi muaj ib lub mov noj, tsuas yog najnub noj cov manas nuav xwb!"7(Manas zoo le cov noob zaub txhwb kws dlaaj lig.8-9Mo ntuj thaus ntsu twg lawv tej ntug yeej, manas txawm poob sau ntuj lug khov rua ntawm cov twg ntawd, hab thaus kaaj ntug suavdlawg moog khaws coj lug zum lossis tuav ua moov, puab muab cub kuas sav maam le muab puab ua ncuav. Cov manas ntawd qaab ib yaam le tej moov nplej pleev roj txiv ntoo kws luas cub ua mov noj ntaag.)10Mauxes pum cov pejxeem tawm tuaj sawv ua tej paab tej pawg ywg zum zawg ntawm puab tej qhovrooj tsevntaub. Nwg nyuaj sab kawg le, rua qhov tug TSWV chim heev rua puab,11hab nwg has rua tug Tswv has tas, "Vim le caag koj txhaj ua nruj ua tsiv rua kuv? Vim le caag koj tsi txaus sab rua kuv? Vim le caag koj txhaj tsaa kuv ua tug saib cov tuabneeg nuav?12Kuv tsi yog tug kws tsim puab lossis tso puab lug yug ua tuabneeg los sav! Vim le caag koj txhaj kuas kuv tu puab hab muab puab puag rua huv xubndlag ib yaam le puab tseem yog mivnyuas mog, hab kuas kuv coj puab moog kuas txug lub tebchaws kws koj tau coglug tseg rua puab cov yawmkoob lawm?13Kuv yuav moog nrhav nqaj qhov twg txhaj yuav txaus cov tuabneeg nuav noj? Puab pheej kuas kuv muab nqaj rua puab noj.14Cov tuabneeg nuav ua lub nraa nyaav heev rua kuv, kuv nreg tsi taug puab lawm.15Yog koj pheej yuav sim kuv le nuav, thov koj ca le muab kuv tua povtseg taamsim nuav, kuas kuv txhaj tsi tau tiv koj tej kev nruj tsiv nuav ntxiv lawm." 16Tug Tswv has rua Mauxes has tas, "Hu cov Yixalayees xyaa caum leej txivneej tuaj cuag kuv, puab yog cov kws koj yeej paub has tas yuav ua taug thawjcoj coj cov pejxeem hab ibtxwm tswjfwm puab. Kuas puab tuaj rua ntawm kuv lub Tsevntaub sis ntsib, hab has kuas puab nrug koj sawv rua ntawd.17Kuv yuav lug nrug koj thaam, hab kuv yuav muab tug ntsujplig kws kuv muab rua koj faib rua puab. Ces puab txhaj paab tau koj ua num rua cov tuabneeg nuav, hab tsi xob ca koj ib leeg ua xwb.18Koj ca le qha rua cov pejxeem has tas, 'Ua kevcai ntxuav kuas mej huv npaaj rua pigkig; mej txhaj yuav tau nqaj noj. Tug Tswv nov mej tej suab ywg has tas xaav tau nqaj noj hab thaus mej nyob nraag tebchaws Iziv mej yeej tau zoo dlua le lug nyob ntawm nuav. Nwgnuav tug Tswv yuav muab nqaj rua mej, hab mej yuav tau nqaj noj.19Mej yuav muaj nqaj noj tsi yog muaj noj ib ob nub lossis tsib rau nub lossis kaum nub lossis neeg nkaum nub xwb,20tabsis mej yuav muaj noj tsheej hli, moog txug thaus kws nqaj tawm huv mej qhov ntswg lug, hab moog txug thaus kws mej dlhuav tej nqaj ntawd. Tej nuav yuav tshwmsim tuaj, rua qhov mej tso tug Tswv kws nrug mej nyob tseg hab tau quaj rua nwg has tas, Vim le caag peb txhaj tawm nraag tebchaws Iziv lug?'"21Mauxes has rua tug Tswv has tas, "Cov tuabneeg kws kuv coj lug nuav muaj rau pua txheeb leej, koj has tas yuav muab nqaj rua puab noj kuas txaus tsheej hli nua los?22Muab nyuj hab muab yaaj qhovtwg lug tua txhaj txaus puab noj? Muab taagnrho cov ntseg huv havtxwv lug tua sov puas txaus puab noj?"23Tug Tswv teb has tas, "Puas muaj nrim rua kuv lub fwjchim? Zag nuav koj yuav pum has tas, tej lug kws kuv has nuav saib muaj tseeb lossis tsi tseeb."24Mauxes txhaj tawm moog qha rua cov pejxeem Yixalayees lawv le tug Tswv has. Nwg hu tau xyaa caum leej txivneej tuaj hab coj puab moog sawv ncig lub Tsevntaub.25Tug Tswv lug rua huv tauv fuab hab has lug huv tauv fuab tuaj rua Mauxes. Nwg txhaj muab tug ntsujplig kws nwg pub rua Mauxes faib rua xyaa caum tug thawjcoj ntawd. Thaus tug ntsujplig ntawd lub fwjchim nkaag rua puab lawm, puab txawm qw ib yaam le tug cev Vaajtswv lug, tabsis tsi ntev pistsawg.26Xyaa caum leej thawjcoj ntawd, muaj ob tug kws npe hu ua Edas hab Medas, obtug nyob huv yeej xwb, tsi tau moog rua tom lub Tsevntaub. Obtug nyob huv yeej xwb los tug ntsujplig lub fwjchim lug rua sau obtug, hab obtug txawm pib qw ib yaam le cov cev Vaajtswv lug.27Muaj ib tug tub hluas txhaj moog pav tej kws Edas hab Medas ua ntawd rua Mauxes noog.28Noos tug tub Yausuas kws ibtxwm ua tug paab Mauxes thaus tseem yog tub hluas lug, txhaj has rua Mauxes has tas, "Tug tswv, koj ca le moog cheem kuas obtug tsum!"29Mauxes teb has tas, "Koj nim paab kuv mob sab hab los? Kuv yeej xaav kuas tug Tswv pub nwg tug ntsujplig rua nwg tsaav tuabneeg txhua tug huv tuabsi, kuas puab has tau le cov cev Vaajtswv lug has ntaag!"30Ces Mauxes hab cov Yixalayees xyaa caum leej thawjcoj txawm rov moog rua huv tsev lawm.


  Tug Tswv Tso Noog Ncuab Yaa Lug


  31Taamsim ntawd tug Tswv txawm tso cua ntsawj noog ncuab yaa ua npoj ntwg nraag havtxwv sab le ob tshim sau npoo aav lug. Cov ncuab ntawd yaa lug tsaws ua npoj ntwg rua ntawm ntug yeej, hab nyob ua npoj ntwg puagncig lub yeej moog tsheej nub ke.32Cov pejxeem suavdlawg tawm moog nteg ncuab, nub ntawd ib nub, mo ntawd ib mos hab nub tom qaab ib nub; tsi muaj ib tug kws nteg tau tsawg tshaaj tsib caug tawb. Ces puab nqaa lug tseev hab coj moog zab lawv ntug yeej ca ua nqaj qhua.33Thaus puab tseem muaj nqaj noj ua npuav ua npo, tug Tswv chim rua cov pejxeem heev, nwg txhaj tso kaab mob kis lug rua puab.34Puab txhaj tis npe rua qhov chaw ntawd hu ua Kinpalus Hata-avas (lossis "Cov tuabneeg tshaib nqhes tej ntxaa"), rua qhov puab log cov tuabneeg nqhes nqaj tuag rua thaaj chaw ntawd.35Cov pejxeem suavdlawg txhaj tsiv ntawm Kinpalus Hata-avas moog rua ntawm Haxelaus hab puab moog tsuam yeej nyob rua ntawd.


  


  Teev Npe 12


  Milias Raug Txim


  1Mauxes moog yuav tsaav tuabneeg Kusis ib tug ntxhais lug ua quaspuj, mas Aloos hab Milias obtug thuam Mauxes rua qhov nwg yuav tug quaspuj ntawd.2Obtug has tas, "Tug Tswv tsuas cevlug rua Mauxes tuableeg xwb los? Nwg txawm tsi cevlug rua wb le los?" Obtug has le caag los tug TSWV yeej nov huv tuabsi lawm.3(Mauxes yog ib tug tuabneeg txu fwjchim heev, nwg txu fwjchim tshaaj plawg tej tuabneeg kws nyob huv qaab ntuj nuav huv tuabsi.)4Taamsim ntawd tug Tswv txawm has rua Mauxes, Aloos hab Milias has tas, "Kuv xaav kuas mej peb tug ko ca le tawm huv lub Tsevntaub kws yog kuv qhov chaw sis ntsib moog." Puab txawm tawm lug,5hab tug Tswv nyob huv tauv fuab, nwg sawv ntawm qhovrooj Tsevntaub hu has tas, "Aloos! Milias!" Obtug txawm txaav zog moog sawv tom hauv ntej,6hab tug Tswv has tas, "Nwgnuav meb ca le noog tej lug kws kuv has! Thaus muaj ib tug cev Vaajtswv lug nrug mej nyob, kuv qha kuv rua nwg pum huv ywgtoog hab kuv has rua nwg huv npau suav.7Tabsis thaus kuv nrug kuv tug tubkhai Mauxes thaam, kuv tsi ua le ntawd; kuv tsaa nwg ua tug kaav taagnrho kuv tsaav tuabneeg Yixalayees.8Yog le ntawd, kuv txhaj nrug nwg thaam tim ntsej tim muag meej nplhav tsi yog ua npau suav xwb; nwg yeej pum kuv tug dluab lawm! Vim le caag meb yuav has lug saib tsi taug kuv tug tubkhai Mauxes le?"9Tug Tswv chim heev rua obtug; hab nwg txawm ncaim obtug moog lawm,10tauv fuab txawm tshem ntawm lub Tsevntaub sis ntsib moog lawm hab. Taamsim ntawd Milias lub cev ca le mob ruas thoob plawg hab dlawb paug ib yaam le te. Thaus Aloos tig saib Milias hab pum nwg mob ruas thoob plawg ib ce lawm, 11Aloos has rua Mauxes has tas, "Thov lauj, kuv tug tswv, thov tsi xob rau txim nyaav npaum le nuav rua wb, vim wb tau ua tej yaam ruag le nuav.12Thov tsi xob ca nwg zoo le tug mivnyuas kws yug tau huv nwg nam plaab lug tub tuag hab ib nraab nqaj lwj taag lawm."13Yog le ntawd, Mauxes txhaj quaj thov tug Tswv has tas, "Vaajtswv, thov koj khu Milias lauj!"14Tug Tswv teb has tas, "Yog nwg txiv ntu quavncaug rua nwg lub ntsejmuag, nwg yuav ris kev txaajmuag xyaa nub. Ca le ntab kuas nwg tawm huv lub yeej nuav moog nyob saab nrau xyaa nub, hab tom qaab ntawd maam coj nwg rov lug rua huv lub yeej."15Milias raug ntab tawm moog rua saab nrau ntug yeej xyaa nub, cov tuabneeg txhaj tsi tau sawv kev moog txug thaus kws coj Milias rov lug rua huv lub yeej.16Ces puab maam le sawv kev tawm huv Haxelaus moog tsuam yeej nyob rua ntawm lub taj mojsaab qhua Palaas.


  


  Teev Npe 13


  Kaum Ob Leeg Moog Soj Tebchaws


  (2 Kevcai 1.19-33)


  1Tug Tswv has rua Manxes has tas,2"Xaiv kaum ob tug thawjcoj ntawm ib xeem ib tug hab tso puab moog soj lub tebchaws Kana-aas kws kuv tub muab pub rua cov Yixalayees lawm."3-15Manxes noog tug Tswv lug, nwg txhaj tso cov thawjcoj kws muaj npe lawv le nuav tawm huv taj mojsaab qhua Palaas moog:


  Xeem        Tug Thawjcoj Npe


  Lunpees      yog Xakus tug tub Samuas


  Xime-oos     yog Haulis tug tub Safas


  Yudas        yog Yefunes tug tub Kalej


  Ixakhas        yog Yauxej tug tub Ikas


  Efalayees      yog Noos tug tub Hauseyas


  Npeenyamees  yog Lafus tug tub Patis


  Xenpuloos     yog Xaudis tug tub Nkadiyees


  Manaxes      yog Xuxis tug tub Nkadis


  Daas         yog Kemalis tug tub Amiyees


  Aseles       yog Mikhayees tug tub Xethus


  Nathalis       yog Vausis tug tub Nanpis


  Khas         yog Makhis tug tub Nkuyees


  16Cov tuabneeg kws muaj npe sau nuav yog cov kws Mauxes tso moog soj lub tebchaws Kana-aas. Nwg tis dlua ib lub npe rua Noos tug tub Hauseyas hu ua Yausuas.17Thaus Mauxes khaiv puab moog soj lub tebchaws nwg has rua puab tas, "Mej ca le moog rua tim tebchaws Kana-aas yaav qaabteb, hab moog soj txhua nrho huv lub tebchaws hab sau tej roob.18Moog saib saib lub tebchaws ntawd zoo le caag, muaj tuabneeg coob npaum le caag nyob huv, hab puab muaj zug npaum le caag.19Hab saib saib lub tebchaws ntawd zoo lossis phem, hab cov tuabneeg ntawd nyob ua zej ua zog lossis nyob huv tej nroog kws xov ntsaa yeej thaiv khov kho.20Mej saib saib aav puas zoo qoob los tsi zoo hab puas muaj haavzoov los tsi muaj. Hab ncu ntsoov dle qee yaam txiv nqaa lug rua suavdlawg saib." (Lub caij ntawd yog lub caij kws txiv maab taabtom sav.)21Yog le ntawd, puab txhaj moog rua tim hab soj lub tebchaws txij ndlua ntawm taj mojsaab qhua Xees moog txhua nrho saab qaabteb moog rua peg Lehaus kws nyob ze lub Dlawm Hamas saab qaumteb.22Puab xub moog rua saab qaabteb hab lug txug rua huv lub nroog Henploos, yog lub nroog kws cov Ahimas, cov Sesais hab cov Talemais nyob. Cov tuabneeg nuav yog cov tuabneeg Anakees kws luj sab heev tej xeebntxwv. (Lub nroog Henploos luas tub xub ua xyaa xyoo ua ntej maam le ua lub nroog Xau-as nraag tebchaws Iziv.)23Puab lug txug huv lub Haav Esekaus, puab txav tau ib cov ceg txiv maab kws txi txiv new heev hab nyaav kawg le, puab muab paas ntxig rua txaus ob tug txivneej kwv lug. Hab puab tseem dle tau txiv ntsab pobkws hab txiv ncuav pas nqaa lug huv tuabsi.24(Puab txhaj tis npe rua qhov chaw ntawd hu ua lub Haav Esekaus, rua qhov cov Yixalayees txav tau txiv maab new heev qhov ntawd lug.)


  Tshaab Xu Txug Kev Soj Tebchaws


  25Tom qaab kws moog soj tebchaws tau plaub caug nub lawm, cov moog soj tebchaws maam rov lug txug.26Puab lug cuag Mauxes, Aloos hab cov pejxeem Yixalayees ntawm Kades huv lub taj mojsaab qhua Palaas. Puab pav tej kws puab tau moog pum, hab muab tej txiv maab kws puab dle tau lug rua cov pejxeem suavdlawg saib.27Puab has rua Mauxes has tas, "Peb tau moog soj lub tebchaws kws koj khaiv peb moog. Lub tebchaws ntawd aav rog hab zoo qoob heev; hab tej txiv maab nuav yog dle huv lub tebchaws ntawd lug ntaag.28Tabsis cov tuabneeg kws nyob tim muaj zug heev, puab tej nroog luj dlaav hab muaj ntsaa yeej thaiv zoo heev. Hab peb tseem pum cov tuabneeg kws luj sab cov xeebntxwv nyob tim huv tuabsi.29Cov Amalej nyob yaav qaabteb, cov Hitis, cov Yenpus hab cov Amaules nyob peg tej roob, cov Kana-aas nyob lawv ntug havtxwv Meditelanees hab nyob lawv tug dlej Yauladees.30Kalej txwv cov pejxeem kws pheej ywg, Mauxes kuas puab nyob tuabywv, hab nwg has tas, "Peb ca le moog txeeb kuas tau lub tebchaws ntawd; peb yeej muaj zug txaus kws yuav tua yeej lub tebchaws ntawd xwb."31Tabsis cov tuabneeg kws nrug Kalej moog soj lub tebchaws has tas, "Peb tseem tsi tau muaj zug txaus yuav moog tua yeej puab; cov tuabneeg kws nyob tim muaj zug tshaaj peb."32Yog le ntawd puab txhaj muab tej lug dlaag nthuav qha rua cov Yixalayees has txug lub tebchaws kws puab moog soj lug ntawd. Puab has tas, "Lub tebchaws ntawd ua qoob tub tsi txaus cov tuabneeg kws nyob huv noj. Cov tuabneeg kws peb moog pum puavleej yog cov tuabneeg kws luj sab heev xwb,33dlua le ntawd, peb tseem pum Anaj cov xeebntxwv kws luj hab sab tshaaj plawg nyob huv lub tebchaws ntawd hab. Peb saib peb rua puab, mas peb miv heev zoo le cov nyuas kooj xwb, yuav ua le caag muab peb pev tau rua puab."


  


  Teev Npe 14


  Cov Pejxeem Ywg Mauxes


  1Mo ntawd cov pejxeem suavdlawg tsaa suab hlo quaj nrov heev ib mos kaaj ntug plawg.2Taagnrho cov Yixalayees tuaj ywg Mauxes hab Aloos has tas, "Zoo dlua ca peb tuag nraag tebchaws Iziv lossis tuag ntawm taj mojsaab qhua nuav!3Vim le caag tug Tswv txhaj coj peb moog rua huv lub tebchaws ntawd? Peb yuav moog raug luas tua rua huv tshaavrog, hab luas yuav nteg peb tej quaspuj mivnyuas moog. Kuj zoo dlua ca peb rov qaab moog nraag tebchaws Iziv!"4Vim le nuav puab txhaj sis thaam has tas, "Peb ca le xaiv ib tug ua thawj, coj peb rov qaab moog nyob nraag tebchaws Iziv."5Ces Mauxes hab Aloos ca le txhus caug ndlua nyo ti nkaus rua huv aav taabmeeg cov pejxeem suavdlawg.6Noos tug tub Yausuas hab Yefunes tug tub Kalej yog ob tug kws nrug puab moog soj lub tebchaws. Obtug nyuaj sab heev, obtug txhaj dlua rhe obtug ob lub tsho,7hab has rua cov pejxeem has tas, "Lub tebchaws kws peb moog soj lug yog ib lub kws zoo kawg nkaus le.8Yog tug Tswv txaus sab rua peb, nwg yeej yuav coj peb moog nyob huv lub tebchaws ntawd, hab nwg yuav muab lub tebchaws kws aav rog hab zoo qoob pub rua peb.9Tsi xob ntxeev sab rua tug Tswv, hab tsi xob ntshai cov tuabneeg kws nyob tid. Peb yuav tua yeej puab yoojyim kawg le. Tug Tswv tuaj peb tog hab ua rua tej vaajtswv kws tsomkwm puab swb lawm; mas tsi xob ntshai hlo le."10Cov pejxeem tuavhuv yuav muab pobzeb ntaus kuas obtug tuag, tabsis taamsim ntawd tug Tswv tug tshwjchim txawm ci ntsaa ab tshwm plawg sau tug TSWV lub Tsevntaub sis ntsib tuaj rua cov Yixalayees pum.


  Mauxes Thov Vaajtswv rua Cov Pejxeem


  11Tug Tswv has rua Mauxes has tas, "Cov tuabneeg nuav tseem yuav tso kuv tseg ntev npaum le caag hab? Kuv tub ua tej txujci tseemceeb ntau yaam rua puab pum lawm. Puab tseem yuav tsi ca sab rua kuv moog txug thaus twg?12Kuv yuav tso kaab mob phem lug rua puab kuas puab puamtsuaj taag, tabsis kuv yuav tsaa koj hab koj cov xeebntxwv ua tsaav tuabneeg kws fuamvaam coob hab muaj zug tshaaj puab."13Tabsis Mauxes has rua tug Tswv has tas, "Tug TSWV, tub yog koj lub fwjchim coj cov tuabneeg nuav tawm nraag tebchaws Iziv lug ntaag. Thaus cov tuabneeg Iziv nov tej kws koj ua rua koj tsaav tuabneeg,14puab yuav pav tej ntawd rua cov tuabneeg kws nyob puagncig cheebtsaam nuav noog. Tej tuabneeg yeej nov ntsoov has tas, koj kws yog tug Tswv nrug nraim peb nyob, thaus koj tauv fuab nreg ncaaj sau peb, peb pum koj tim ntsej tim muag, hab koj yog tug coj peb kev, nruab nub koj nyob huv tauv fuab, mo ntuj koj nyob huv tug nplaim tawg.15Nwgnuav yog koj tua taagnrho koj tsaav tuabneeg povtseg, tej tebchaws kws nov koj lub koob meej yuav thuam has tas,16'Koj muab koj tsaav tuabneeg tua tuag taag rua ntawm taj mojsaab qhua nuav tub yog vim koj tsi muaj peevxwm coj tau puab moog txug huv lub tebchaws kws koj coglug tseg yuav muab rua puab nyob.'17Yog le ntawd tug Tswv, nwgnuav thov koj qha koj lub fwjchim rua peb hab ua lawv le thaus koj tau coglug tseg has tas,18'Kuv yog tug Tswv tug kws tsi chim sai, kuv muaj txuj kev hlub luj kawg nkaus hab zaam txim rua tug kws ua txhum hab ntxeev sab rua kuv. Tabsis kuv yuav rau txim rua puab tej xeebntxwv moog txug peb plaub tam tuabneeg, vim puab nam puab txiv tej kev txhum.'19Nwgnuav tug Tswv, lawv le koj txuj kev hlub luj kawg nkaus kws tsi hloov le, kuv thov koj zaam txim rua cov tuabneeg nuav, ib yaam le koj ibtxwm zaam txim rua puab txij thaus koj coj puab tawm nraag tebchaws Iziv lug txug najnub nua."20Tug Tswv teb has tas, "Kuv yuav zaam txim rua puab lawv le koj tej lug thov.21Kuv yog tug kws muaj sa nyob, hab kuv lub fwjchim tseem tswj lub nplajteb nuav, yog le ntawd kuv txhaj coglug rua koj has tas,22"Kuv tsi pub cov tuabneeg nuav ib tug twg moog nyob huv lub tebchaws ntawd le. Puab puavleej pum kuv tug tshwjchim kws ci ntsaa ab hab tej txujci kws kuv ua nraag tebchaws Iziv hab tom taj mojsaab qhua lawm, tabsis puab sim kuv sab txug kaum zag saib kuv puas ua sab ntev, hab puab tseem tsi kaam noog kuv lug qeeg hab.23Puab yuav tsi tau moog pum lub tebchaws kws kuv tau coglug rua puab cov yawmkoob lawm. Cov tuabneeg kws ntxeev sab rua kuv tsi muaj ib tug yuav tau moog nyob huv lub tebchaws ntawd le.24Tabsis, vim kuv tug tubkhai Kalej tsi xaav le lwm tug hab nwg muab lub sab npuab kuv heev, kuv yuav coj nwg moog nyob huv lub tebchaws kws nwg moog soj ntawd, hab nwg cov xeebntxwv yuav tau lub tebchaws ntawd ua puab tug,25yog tej haav kws taamsim nuav cov Amalej hab cov Kana-aas nyob ntaag. Pigkig ca le tig rov qaab hab sawv kev moog rua tom taj mojsaab qhua taug txujkev kws moog rua tom Havtxwv Akanpas."


  Tug Tswv Rau Txim rua Cov Pejxeem


  26Tug Tswv has rua Mauxes hab Aloos has tas,27"Cov tuabneeg sab phem nuav, puab tseem yuav ywg kuv moog txug thaus twg hab? Kuv dlhuav cov tuabneeg nuav tej lug ywg heev lawm!28Nwgnuav meb ca le muab cov lug nuav teb rua puab has tas: 'Kuv coglug has tas, kuv yog tug kws muaj sa nyob, kuv yuav ua rua mej ib yaam le mej tau ywg ntawd. Kuv yog tug Tswv kws has tej lug nuav.29Mej yuav tuag pawg lug rua huv lub taj mojsaab qhua nuav. Vim mej tau ywg kuv heev, mas cov kws noobnyoog neeg nkaum xyoo rov sau yuav tsi muaj ib tug tau moog nyob huv lub tebchaws ntawd le.30Txawm yog kuv tub coglug tseg lawm has tas, kuv yuav coj mej moog nyob huv lub tebchaws ntawd los kuv yuav tsi pub mej ib tug twg moog nyob le, kuv tsuas pub Kalej hab Yausuas obtug moog nyob xwb.31Mej pheej has tas nyob tsaam luas nteg mej tej mivnyuas, tabsis kuv yuav coj puab moog rua huv lub tebchaws kws mej tsi kaam moog hab lub tebchaws ntawd yuav yog puab tej vaajtse nyob.32Mej yuav tuag taag rua huv lub taj mojsaab qhua nuav.33Mej tej mivnyuas yuav ncig moog ncig lug tiv kev txomnyem plaub caug xyoo rua ntawm taj suabpuam nuav moog txug nub kws mej tuag taag, vim mej tsi muab sab npuab kuv.34Mej yuav tau ris mej lub txim tiv kev txomnyem plaub caug xyoo, ib xyoos twg yog ib nub ntawm plaub caug nub kws mej moog soj lub tebchaws. Mej txhaj yuav paub has tas txujkev txomnyem kws kuv ca mej raug zoo le caag tag.35Kuv qha tseeb rua mej has tas, kuv yuav ua le nuav rua mej cov kws yog tuabneeg sab phem kws pheej sis sau tsheej paab tuaj tawmtsaam kuv. Ntawm nuav lauj yog lub taj suabpuam kws mej yuav tuag taag rua huv. Kuv yog tug TSWV kws has tej lug nuav.'"36Tub yog cov tuabneeg kws Mauxes tau tso moog soj lub tebchaws ntawd, coj tej lug dlaag lug pav qha rua cov Yixalayees, puab txhaj ywg tug Tswv.37Cov tuabneeg nuav tau ris lub txim kws puab dlaag ntawd, tug TSWV txhaj tso tej kaab mob kws phem heev lug rua puab, puab txhaj tuag taag lawm.38Kaum ob tug txivneej kws moog soj lub tebchaws ntawd, tsuas tshuav Yausuas hab Kalej txhaj tsi tuag xwb, dlua le cov puavleej tuag taag huv tuabsi lawm.


  Thawj Zag Kws Moog Txeeb Lub Tebchaws


  (2 Kevcai 1.41-46)


  39Thaus Mauxes qha tej lug kws tug Tswv has nuav rua cov Yixalayees taag lawm, puab nyuaj sab hab tu sab kawg le.40Taagkig sawv ntxuv cov Yixalayees txawm pib moog txeeb sau tej ncov roob, mas puab has tas, "Nwgnuav peb txaus sab yuav moog nyob qhov chaw kws tug Tswv qha peb. Peb leeg tej kev txhum kws peb tau ua."41Tabsis Mauxes has tas, "Vim le caag mej txhaj tsi noog tug Tswv lug? Mej yuav moog tua tsi yeej ib zag le!42Mej tsi xob moog. Tug Tswv tub tsi nrug mej nyob lawm, mej cov yeebncuab yuav tua yeej mej.43Thaus mej moog ntsib cov Amalej hab cov Kana-aas, mej yuav raug tua tuag taag rua huv tshaavrog; vim mej tau tig rov qaab tsi kaam nrug tug Tswv, nwg txhaj tsi nrug mej nyob lawm."44Txawm yog Mauxes hab cov tuabneeg kws kwv lub Phijxaab kws ntim Vaajtswv tej lug cog tseg, tsi tawm huv yeej moog los puab ca le nee moog rua peg tej roob le lawm.45Cov Amalej hab cov Kana-aas kws nyob peg txhaj tua yeej puab, hab lawv puab dleb heev moog txug ndlua nraag lub nroog Haulamas.


  


  Teev Npe 15


  Kevcai Fij Khoom


  1Tug Tswv has rua Mauxes has tas,2"Koj qha tej kevcai nuav rua cov Yixalayees, thaus mej moog txug huv lub tebchaws kws kuv muab pub rua mej lawm,3mej caab ib tug txiv nyuj, ib tug laug yaaj, ib tug thaav yaaj lossis ib tug laug tshis moog tua hlawv nj rua tug Tswv, fij theej txhoj lossis fij lawv le mej tau coglug lawm lossis fij ntawm lub sab dlawb paug lossis fij ua rooj noj rooj haus lawv le teem tseg; tej paa khoom fij ntawd yuav tsw qaab ntxag txaus tug Tswv sab.4-5Yog leejtwg coj tsaj moog fij rua tug Tswv, nwg yuavtsum nqaa ob choj moov nplej kws ntse xyaw ob khob roj txiv ntoo, hab ob khob cawv txiv maab, coj moog ua khoom fij rua tug Tswv.6Thaus muab tug laug yaaj fij, mas yuavtsum muab plaub choj moov nplej kws ntse xyaw peb khob roj txiv ntoo coj moog fij,7hab muab peb khob cawv txiv maab moog fij nrug tej paa khoom fij nuav yuav tsw qaab ntxag txaus tug Tswv sab.8Thaus muab tug txiv nyuj tua hlawv fij rua tug Tswv lossis fij lawv le mej tau coglug tseg lossis fij ua kev sis raug zoo, 9yuavtsum muab rau choj moov nplej ntse xyaw plaub khob roj txiv ntoo,10hab muab plaub khob cawv txiv maab coj moog fij nrug. Tej paa khoom fij nuav yuav tsw qaab ntxag txaus tug Tswv sab.11Yuav tsum muab le ntawd moog fij nrug txhua tug txiv nyuj, txhua tug laug yaaj lossis txhua tug laug tshis.12Thaus kws mej coj tsaj moog fij tshaaj ib tug rov sau lawm, yuavtsum ntxiv tej khoom kws fij nrug ntawd kuas ntau sis npaug zog lawv le tej feem ntawd.13Txhua xeem Yixalayees yuavtsum ua le nuav thaus nwg coj khoom moog fij, kuas tej paa tsw qaab ntxag txaus tug Tswv sab.14Hab cov tuabneeg txawv tebchaws kws nrug mej nyob, tsi has nyob ib ntus xwb lossis nyob moog le, txhua zag kws coj tej khoom moog fij kuas tsw qaab ntxag rua tug Tswv, nwg yuavtsum ua kuas lawv le txuj kevcai kws mej ua.15Tsuas muaj tuab txuj kaab ke nuav' rua mej hab rua cov tuabneeg txawv tebchaws kws nrug mej nyob ntawd coj moog ibtxhis le xwb. Mej ua le caag kuas puab ua le ntawd pub rua tug TSWV;16muab tuab txuj kevcai hab kev tswjfwm rua mej hab puab ib yaam nkaus.17Tug Tswv has rua Mauxes has tas,18"Koj muab tej kevcai nuav qha rua cov Yixalayees coj thaus puab moog nyob huv lub tebchaws kws kuv muab rua puab.19Thaus puab ua tau tej qoobloo lug noj, puab yuavtsum muab ibtxha fij rua tug Tswv.20Thaus mej sau tau nplej tshab, mej muab thawj cov moov nplej lug puab ua thawj lub ncuav fij tshwjxeeb rua tug Tswv. Qhov nuav mej coj moog fij tshwjxeeb ib yaam le tej nplej tshab kws mej nyavnyuas muab tau lug.21Mej yuavtsum muab tej ncuav kws mej cub sav lawm moog fij rua tug Tswv, hab fij le nuav moog ibtxhis.22Tabsis yog mej yuam kev ua txhum tej kevcai kws tug Tswv muab cob rua Mauxes,23yog tej kevcai tswjfwm mej ib tam dlhau ib tam, txij nub kws tug Tswv muab cob rua Mauxes kuas qha rua mej,24yog qhov txhum ntawd tsi yog txhobtxwm ua, vim tsi paub xwb, ces cov pejxeem yuavtsum caab ib tug txiv nyuj moog tua hlawv fij nrug cov moov nplej hab cawv txiv maab, kuas tej paa tsw qaab ntxag txaus tug Tswv sab, hab caab ib tug laug tshis moog tua fij theej txhoj.25Tug povthawj yuavtsum ua kevcai ntxuav rua cov pejxeem suavdlawg, tug Tswv txhaj yuav zaam puab lub txim, vim tsi yog puab txhobtxwm ua, hab puab nqaa puab tej khoom fij dlaws txim moog ua zaub mov fij rua tug Tswv.26Hab tug Tswv yuav zaam txim rua cov Yixalayees hab cov tuabneeg txawv tebchaws kws nrug puab nyob, vim puab txhua tug puavleej ua txhum.27Yog muaj leejtwg ua txhum kws tsi yog txhobtxwm ua, nwg yuavtsum caab ib tug nwm tshis kws noobnyoog ib xyoos moog tua fij dlaws txim.28Tug povthawj ua kevcai ntxuav tug tuabneeg kws tsi yog txhobtxwm ua txhum ntawd lub txim taabmeeg tug Tswv ntawm lub thaaj, tug TSWV txhaj yuav zaam nwg lub txim.29Muab tuab txuj kevcai nuav rua txhua tug kws tsi yog txhobtxwm ua txhum, tsi has cov Yixalayees lossis cov tuabneeg txawv tebchaws.30Yog leejtwg tub paub lawm, tabsis nwg txhobtxwm ua txhum kws yog saib tsi taug tug Tswv, tsi has cov Yixalayees lossis cov tuabneeg txawv tebchaws, yuavtsum muab nwg tua povtseg.31Rua qhov nwg tsi noog tug Tswv tej lug hab txhobtxwm rhuav tug Tswv tej lug saamfwm. Nwg yuav tau ris lub txim tuag ntawd.


  Tug Kws Tsi Fwm Nub Xanpataus


  32Thaus cov Yixalayees tseem nyob nraag taj suabpuam, muaj ib zag puab pum ib tug tuabneeg moog khaws tawg nub Xanpataus.33Cov tuabneeg kws pum tug moog khaws tawg ntawd, puab coj nwg moog cuag Mauxes, Aloos hab cov Yixalayees suavdlawg,34puab kaav nwg nruj heev, vim puab tseem tsi tau paub has tas yuav ua le caag rua nwg.35Ces tug Tswv has rua Mauxes has tas, "Yuavtsum muab tug tuabneeg nuav tua povtseg; cov pejxeem ca le coj nwg moog rua nrau ntug yeej hab muab pobzeb ntaus kuas nwg tuag."36Yog le ntawd taagnrho cov pejxeem suavdlawg txhaj coj tug ntawd tawm moog rua saab nrau ntug yeej hab muab pobzeb ntaus nwg tuag lawv le tug Tswv tau saamfwm.


  Kevcai Ntxhoo Lwg Kaab


  37Tug Tswv has rua Mauxes has tas,38"Koj has rua cov Yixalayees has tas, 'Mej ntxhoo ib cov paaj twg kaab dlai rua ntawm mej cov tsho ntev, tej kaum tsho, hab muab ib txuj xuv xav lug xaws rua txhua lub kaum. Mej yuavtsum ua le nuav moog ibtxhis le.39Cov twg kaab ntawd yuav ua lub cim rua mej ncu ntsoov. Thaus mej pum cov twg kaab ntawd yuav ua rua mej ncu ntsoov kuv tej lug saamfwm hab ua lawv le kuv tej lug; mej txhaj yuav tsi tsiv ntawm kuv hab tsi moog ua lawv le mej lub sab nyam.40Cov twg kaab ntawd yuav ua ib qho rua mej ncu ntsoov ua lawv le kuv tej lug saamfwm, hab mej yog kuv tug lawm tag.41Kuv yog tug Tswv kws yog mej tug Vaajtswv; kuv coj mej tsiv nraag tebchaws Iziv lug kuas kuv tau ua mej tug Vaajtswv. Kuv yog tug Tswv."


  


  Teev Npe 16


  Kaulas, Dathaas hab Anpilaas Ntxeev Sab


  1-2Ixahas tus tug tub Kaulas kws yog xeem Levis hab yog cuab Kauhas, nwg tau ntxeev sab rua Mauxes kws yog tug thawjcoj. Kaulas koom sab nrug Eli-as tug tub Dathaas, Anpilaas hab Pelethes tug tub kws yog xeem Lunpees, hab ob puas tsib caug leej Yixalayees kws cov pejxeem suavdlawg tau xaiv lug ua cov thawjcoj.3Puab tuaj sis sau tim ntsej tim muag rua ntawm Mauxes hab Aloos, hab has rua obtug tas, "Meb tau ua dlhau kevcai lawm! Taagnrho cov pejxeem suavdlawg puavleej yog tug Tswv tug, hab tug Tswv yeej nrug peb suavdlawg nyob huv tuabsi. Vim le caag meb tsaav meb lub fwjchim sab tshaaj tug TSWV tsaav tuabneeg lawm hab?"4Thaus Mauxes nov tej lug ntawd, nwg txawm tso cev dlaa rua huv aav hab thov tug Tswv.5Mauxes has rua Kaulas hab nwg cov phoojywg tas, "Pigkig sawv ntxuv tug Tswv maam qha saib peb leejtwg yog tug Tswv tug hab peb leejtwg yog tug kws tug TSWV xaiv; nwg yuav ca tug kws yog nwg tug, hab tug kws nwg xaiv moog cuag nwg rua ntawm lub thaaj.6Kaulas, koj hab taagnrho koj cov phoojywg ua le nuav: pigkig mej ca le moog muab cov laujkaub7hab muab ncaig tawg hab moov tshuaj tsw qaab tso rua huv cov laujkaub coj moog tso taabmeeg tug Tswv. Tug tuabneeg kws tug Tswv xaiv, nwg yuav yog tug dlawbhuv. Mej cov Levis ko, yog cov kws ua dlhau cai ntaag!"8Mauxes has rua Kaulas ntxiv has tas, "Mej cov Levis ko, ca le ua tuab zoo noog!9Mej xaav has tas, qhov kws cov Yixalayees tug Vaajtswv tau tsaa mej lug ua ib paab kws nyob ib caag ntawm cov pejxeem, kuas mej moog cuag tau nwg, ua mej teg num nyob rua huv tug Tswv lub Tsevntaub, hab saib cov pejxeem suavdlawg hab ua cov kws ua num rua puab, tseem tsi tau txaus mej sab hab los?10Nwg tsaa mej hab cov Levis lug ua teg num nuav, tabsis nwgnuav mej tseem xaav nrhav kev lug ua tug povthawj hab!11Thaus koj ywg Aloos, tub yog koj hab koj cov phoojywg ntxeev sab tawmtsaam tug Tswv ntaag."12Mauxes txawm khaiv tuabneeg moog hu Dathaas hab Anpilaas obtug, tabsis obtug teb has tas, "Peb yuav tsi tuaj!13Qhov kws koj coj peb tawm nraag tebchaws Iziv kws aav rog hab zoo qoob lug tuag taag rua huv taj suabpuam nuav tseem tsi tau txaus koj sab hab los? Ua le caag koj tseem yuav muab koj tsaa ua tug tswv kaav taagnrho peb hab?14Qhov tseemceeb, koj tub tsi tau coj peb moog rua huv lub tebchaws kws aav rog hab zoo qoob lossis pub laj teb rua peb hab pub kuas muaj vaaj txiv maab lug ua peb tug, hab nwgnuav koj taabtom nrhav kev dlaag ntxag peb. Peb yuav tsi tuaj cuag koj!"15Mauxes chim heev, nwg has rua tug Tswv has tas, "Tsi xob txais tej khoom kws cov tuabneeg nuav coj tuaj fij rua koj. Kuv yeej tsi tau ua phem rua puab ib leeg tug twg; txawm yog puab tej neeg luav los kuv tub tsi tau txeeb ib tug le."16Mauxes has rua Kaulas has tas, "Pigkig koj yuavtsum coj koj ob puas tsib caug leej ntawd tuaj rua huv lub Tsevntaub kws yog tug Tswv qhov chaw sis ntsib; Aloos los nwg yuavtsum tuaj nyob rua huv hab.17Mej txhua tug nyag yuavtsum nqaa nyag lub laujkaub hlawv moov tshuaj tsw qaab tuaj, muab moov tshuaj tsw qaab tso rua huv lub laujkaub, hab coj moog fij rua ntawm lub thaaj."18Yog le ntawd, txhua tug txivneej nyag txhaj nqaa nyag lub laujkaub thee, muab cov thee kws cig ntsaa thuav hab muab moov tshuaj tsw qaab tso rua huv, puab tuaj sawv nrug Mauxes hab Aloos obtug ua ke rua ntawm tug Tswv lub Tsevntaub sis ntsib lub qhovrooj.19Ces Kaulas txawm coj taagnrho cov pejxeem suavdlawg tuaj sawv tim ntsej tim muag Mauxes hab Aloos ntawm tug Tswv lub Tsevntaub lub qhovrooj. Taamsim ntawd tug TSWV tug tshwjchim ci ntsaa ab tshwm lug rua suavdlawg pum,20ces tug Tswv has rua Mauxes hab Aloos has tas,21"Meb ca le txaav tawm ntawm cov tuabneeg nuav moog, kuv yuav ua kuas puab puamtsuaj taamsim nuav ntaag."22Tabsis Mauxes hab Aloos obtug txhus caug ndlua, nyo hau ntshis obtug ob lub ntsej muag ti nkaus huv aav hab thov has tas, "Vaajtswv, koj yog tug tswj tuabneeg txujsa. Thaus ib tug ua txhum, koj txawm chim rua suavdlawg taagnrho los?"23Tug Tswv has rua Mauxes has tas,24"Ca le has rua cov pejxeem kuas puab txaav ntawm Kaulas, Dathaas, hab Anpilaas puab cov tsev ntaub taamsim nuav moog."25Ces Mauxes hab cov Yixalayees tej thawjcoj, txhaj moog rua tom Dathaas hab Anpilaas obtug ob lub tsev.26Mauxes has rua cov tuabneeg ntawd tas, "Mej ca le txaav kuas dleb ntawm peb tug tuabneeg sab phem nuav lub tsev moog, hab tsi xob cev teg kov ib yaam dlaabtsi kws yog puab tug le."27Yog le ntawd puab txhaj tsiv tawm ntawm Kaulas, Dathaas hab Anpilaas puab tsev moog lawm.


  Dathaas hab Anpilaas tseem taabtom tawm tuaj sawv ntawm obtug ob lub qhovrooj, nrug obtug ob tug quaspuj hab cov mivnyuas nyob.28Mauxes has rua cov pejxeem tas, "Mej yuavtsum paub has tas, tug Tswv yog tug khaiv kuv tuaj ua txhua yaam nuav, tsi yog kuv laam tuaj ua lawv le kuv lub sab nyam xwb.29Yog cov tuabneeg nuav tuag le luas zeejtsoom tuag, ces tsi yog Vaajtswv rau txim rua puab, hab tsi yog tug Tswv tso kuv tuaj ua nwg teg num le.30Tabsis yog tug Tswv ua tej yaam kws tsi tau nov dlua, hab aav ca le qheb hlo muab puab nqog kag nrug txhua yaam kws yog puab tug, kuas puab ca le nqeg caj rua huv tubtuag teb, mej txhaj yuav paub has tas, cov tuabneeg nuav yog cov kws muab tug TSWV tso tseg lawm.31Thaus Mauxes has cov lug ntawd taagnrho, ces thaaj aav kws nyob ntawm qhov chaw kws Dathaas hab Anpilaas obtug sawv, txawm tu nrho qheb hlo32hab nqog kag obtug hab obtug tsev tuabneeg, nqog taagnrho Kaulas cov phoojywg kws koom sab nrug nwg hab puab tej cuabtxhaj cuabtaam nrug puab huv tuabsi lawm.33Yog le ntawd, puab txhaj nqeg caj sa kais moog rua huv tubtuag teb, nrug puab tej cuabtxhaj cuabtaam. Aav nqawm nkaus npug puab, puab txhaj puamtsuaj pluj ndlais lawm.34Thaus puab quaj qw zum zawg, cov Yixalayees kws nyob ib ncig ntawd puab puavleej tsiv tawm hab qw has tas, "Ca le tsiv! Nyob tsaam aav nqog peb lawm hab!"35Ces tug Tswv tso suavtawg lug kub ob puas tsib caug leej kws taabtom hlawv puab tej moov tshuaj tsw qaab ntawd tuag taag huv tuabsi lawm hab.


  Cov Laujkaub Hlawv Moov Tshuaj Tsw Qaab


  36Tug Tswv has rua Mauxes has tas,37"Koj has rua Aloos tug tub Ele-axas kws yog tug povthawj kuas nwg moog muab cov laujkaub tooj hlawv moov tshuaj tsw qaab ntawm cov tuabneeg kws kub nyab tuag ntawd tshem, hab muab cov thee huv cov laujkaub ntawd laub rua lwm qhov, rua qhov cov laujkaub ntawd dlawbhuv.38Cov laujkaub ntawd dlawbhuv rua thaus coj moog fij rua ntawm tug Tswv lub thaaj. Ca le moog muab cov laujkaub ntawm cov tuabneeg tuag kws vim puab ua txhum ntawd, lug ntaus ua tej dlaim nyag nyag coj moog npug lub thaaj. Dlaim tooj ntawd yuav ua lub cim rua cov Yixalayees."39Ces tug povthawj Ele-axas txhaj moog muab cov laujkaub ntawd lug hab muab ntaus ua tej dlaim nyag nyag hab muab haam ua ib dlaim luj luj moog npug lub thaaj.40Qhov nuav ua lub cim qha rua cov Yixalayees paub has tas, yog leejtwg tsi yog Aloos cov xeebntxwv tsi xob moog hlawv moov tshuaj tsw qaab rua tug Tswv ntawm lub thaaj. Nyob tsaam nwg yuav raug kev puamtsuaj le Kaulas hab cov tuabneeg kws koom nrug nwg ua ib lub sab. Tej lug nuav ua lawv le tug Tswv tau saamfwm rua Mauxes kuas has rua Ele-axas ntaag.


  Aloos Cawm Cov Pejxeem


  41Nub tom qaab cov pejxeem rov ywg Mauxes hab Aloos obtug dlua has tas, "Meb tau tua tug Tswv cov tuabneeg coob leej lawm."42Tom qaab kws puab ywg Mauxes hab Aloos le ntawd taag, Mauxes hab Aloos txawm tig moog rua tom tug Tswv lub Tsevntaub sis ntsib hab pum ib tauv fuab lug laum nkaum lub tsev ntaub, tug Tswv tug tshwjchim ci ntsaa ab tshwm plawg lug.43Ces Mauxes hab Aloos obtug txawm txaav moog sawv ntawm tug Tswv lub Tsevntaub sis ntsib lub qhovrooj.44Tug TSWV has rua Mauxes has tas,45"Koj txaav kuas dleb ntawm pawg tuabneeg nuav, kuv yuav muab puab ua kuas puamtsuaj taag rua ntawm qhov chaw kws puab sawv nuav!"


  Obtug ob leeg puavleej txhus caug ndlua nyo hau ntshis ti nkaus huv aav,46hab Mauxes has rua Aloos has tas, "Ca le muab koj lub laujkaub thee lug, muab cov ncaig sau lub thaaj tso rua huv, hab muab moov tshuaj tsw qaab tso rua sau cov ncaig. Koj ca le ceev nrooj coj moog yom ua kevcai ntxuav dlaws cov pejxeem lub txim. Tug Tswv txujkev chim hab tej sub tawg sub ntshaa tub pib tawm tuaj lawm!"47Aloos noog Mauxes lug, nwg txhaj muab hlo lub laujkaub thee hab nqaa ceev nrooj moog rua huv plawv pawg tuabneeg kws tuaj sis sau ntawd. Thaus Aloos pum tej kev tuag tub pib lawm, nwg maam muab moov tshuaj tsw qaab tso rua huv cov ncaig tawg moog ua kevcai ntxuav dlaws cov tuabneeg ntawd lub txim.48Qhov nuav txhaj tswj tau txujkev tuag, Aloos sawv nreg nreeg huv nruab nraab ntawm cov tuabneeg caj hab cov tuabneeg tuag.49Cov tuabneeg tuag muaj kaum plaub txheeb xyaa pua leej, tub tsi tau suav cov tuabneeg ntxeev sab kws tuag nrug Kaulas ua ke.50Thaus txujkev tuag dlhau lawm, Aloos rov moog cuag Mauxes rua tom tug Tswv lub Tsevntaub sis ntsib lub qhovrooj.


  


  Teev Npe 17


  Aloos Tug Paas Nreg


  1Tug Tswv has rua Mauxes has tas,2"Koj has rua cov Yixalayees cov thawjcoj ntawm txhua xeem, kuas nyag nqaa nyag tug paas nreg tuaj, taagnrho yog kaum ob tug. Sau puab txhua tug npe rua ntawm nyag tug paas,3hab sau Aloos npe rua ntawm cov Levis tug paas. Tsuas pub ib tug paas rua ib xeem tug thawjcoj xwb.4Koj muab cov paas nreg ntawd, coj moog tso rua huv tug Tswv lub Tsevntaub sis ntsib, hab muab coj moog tso rua tom hauv ntej lub Phijxaab kws ntim Vaajtswv tej lug cog tseg kws yog qhov chaw kuv ntsib koj.5Ces tug tuabneeg kws kuv xaiv lawm tug paas nreg yuav hlaav ntsuag. Qhov kws kuv ua le nuav, yog ua kuas cov Yixalayees tej suab kws ywg koj ntsag tsi muaj ntxiv lawm."6Yog le ntawd, Mauxes txhaj has rua cov Yixalayees, hab puab txhua tug thawjcoj nyag nqaa nyag tug paas nreg tuaj, ib xeem ib tug, taagnrho yog kaum ob tug, hab muab Aloos tug paas nreg coj moog tso nrug cov ntawd hab.7Ces Mauxes muab taagnrho cov paas nreg ntawd coj moog tso rua huv lub Tsevntaub ntawm tug Tswv lub Phijxaab kws ntim Vaajtswv tej lug cog tseg hauv ntej.8Taagkig tom qaab, thaus Mauxes moog huv lub Tsevntaub, nwg pum Aloos tug paas nreg kws yog xeem Levis tug, hlaav ntsuag, hlaav nplooj, tawg paaj hab txi txiv!9Mauxes muab cov paas nreg ntawd nqaa moog qha rua cov Yixalayees. Puab pum has tas, yeej muaj tej xwmtxheej nuav tshwmsim tag, yog le ntawd, cov thawjcoj nyag txhaj nqaa nyag tug paas nreg rov moog lawm.10Tug Tswv has rua Mauxes has tas, "Koj muab Aloos tug paas rov moog tso rua ntawm lub Phijxaab kws ntim Vaajtswv tej lug cog tseg hauv ntej. Tug paas ntawd yuav ua lub cim rua cov Yixalayees kws ntxeev sab, qhov nuav yuav ua kuas puab tseg tsi xob ywg kuv, puab txhaj tsi tuag."11Mauxes ua lawv le tug Tswv tau has rua nwg.12Cov Yixalayees has rua Mauxes has tas, "Zag nuav peb yuav tuag taag le lauj!13Yog has tas, leejtwg txaav moog ze tug Tswv lub Tsevntaub yuav raug tua tuag. Ces peb suavdlawg txawm yuav tuag taag tag los?"


  


  Teev Npe 18


  Cov Povthawj hab Cov Levis Lub Luag Num


  1Tug Tswv has rua Aloos has tas, "Koj, koj cov tub hab cov Levis yuavtsum ris lub txim kws ua txhum rua lub Tsevntaub kws yog qhov chaw nrug kuv sis ntsib; tabsis tsuas yog koj hab koj cov tub txhaj tau ris lub txim kws ua txhum rua cov povthawj xwb.2Coj koj cov kwvtij kws yog xeem Levis tuaj nrug koj ua num hab paab koj thaus koj cov tub taabtom ua num nyob ntawm lub Tsevntaub sis ntsib.3Puab yuav ua tej num kws koj muab cob rua puab ua, hab puab yuav ua tej num huv lub Tsevntaub sis ntsib, tabsis tsi pub puab txaav moog ze tej khoom dlawbhuv hab Chaav Dlawbhuv lossis lub thaaj. Yog puab txaav moog ze, mas koj hab puab yuav raug tua tuag.4Puab yuav nrug koj ua num hab puab ua taagnrho tej num huv lub Tsevntaub sis ntsib, tabsis tsi pub tug kws tsi tsimnyog tuaj nrug mej ua.5Koj hab koj cov tub xwb, txhaj yog cov kws muaj feem moog ua num huv Chaav Dlawbhuv hab ntawm lub thaaj, kuas kuv txhaj tsi chim rua cov Yixalayees ntxiv lawm.6Kuv yog tug kws xaiv koj cov kwvtij Levis tawm huv cov Yixalayees lug rua koj. Tub muab puab fij rua tug TSWV lawm, kuas puab txhaj paab tau koj ua tau tej num huv lub Tsevntaub.7Tabsis tsuas yog koj hab koj cov tub kws yog povthawj txhaj ua tau txhua yaam num ntawd lub thaaj hab huv Chaav Dlawbhuv xwb. Txhua yaam nuav puavleej yog mej lub luag num, lub meejmom povthawj yog kuv muab rua mej. Txhua tug kws tsi tsimnyog hab laam txaav moog ze tej khoom dlawbhuv yuav raug tua tuag."


  Cov Povthawj Feem Tug


  8Tug Tswv has rua Aloos has tas, "Koj ncu ntsoov txhua yaam khoom kws muab fij tshwjxeeb rua kuv kws tsi yog yaam muab hlawv theej txhoj, kuv yuav muab huv tuabsi rua koj. Kuv muab tej khoom nuav pub rua koj hab koj cov xeebntxwv, yog ib feem kws yuavtsum muab faib rua koj moog ibtxhis le.9Tej khoom dlawbhuv kws tsi coj moog hlawv fij rua sau lub thaaj kws yog: tej moov nplej, tej khoom fij dlaws txim hab tej khoom fij ntxuav kev txhum. Txhua yaam khoom dlawbhuv kws muab fij rua kuv puavleej yog koj hab koj cov tub tug.10Mej yuavtsum noj tej khoom nuav huv chaav dlawbhuv, hab tsuas pub cov txivneej noj xwb; rua qhov yog tej khoom dlawbhuv rua mej.


  11"Txhua yaam kws cov Yixalayees coj tuaj yom fij rua kuv los puavleej muab rua mej huv tuabsi. Kuv muab tej khoom ntawd rua koj, koj cov tub hab koj cov ntxhais moog ibtxhis. Koj tsev tuabneeg txhua tug kws yog tuabneeg huv lawm ces noj tau tej ntawd.12"Thawj phaum qoobloo zoo tshaaj plawg kws cov Yixalayees coj tuaj fij rua kuv kws yog tej roj txiv ntoo, tej cawv txiv maab hab tej nplej, kuv muab huv tuabsi rua koj.13Tej nuav puavleej yog mej tug. Koj tsev tuabneeg txhua tug kws yog tug tuabneeg huv lawm noj tau tej khoom ntawd.14"Txhua yaam kws cov Yixalayees coj tuaj fij rua kuv puavleej yog koj tug.15"Tsi has tuabneeg lossis tsaj txhu, thawj tug kws cov Yixalayees coj tuaj fij rua kuv puavleej yog mej tug. Tabsis tej nyaj kws luas coj tuaj txhwv thawj tug tub hlub hab tej nyaj kws luas coj tuaj txhwv tej tsaj kws tsi huv thawj tug mivnyuas kws yog tug txiv rov qaab, mej yuavtsum khaws tej nyaj ntawd ca. 16Yuavtsum txhwv tej mivnyuas kws noobnyoog ib hlis rov qaab, tug nqe yog tsib dlaim nyaj, lawv le numtswv txuj cai kom tseg.17Tabsis thawj tug mivnyuas nyuj, mivnyuas yaaj, hab mivnyuas tshis kws yog tug txiv tsi xob txhwv rov qaab; cov ntawd yeej yog kuv tug hab yog cov kws muab tua theej txhoj. Muab cov ntshaav laub ywg lub thaaj hab muab cov roj hlawv ua khoom fij, kuas tej paa tsw qaab ntxag txaus kuv sab.18Tej nqaj puavleej yog koj tug, ib yaam le lub hauvnrob hab ceg qaab saab xis kws muab yom fij.19"Taagnrho tej khoom dlawbhuv kws cov Yixalayees coj tuaj fij rua kuv, kuv muab huv tuabsi rua koj, koj cov tub hab koj cov ntxhais moog ibtxhis le. Kuv yuav tsi rhuav tej lug cog tseg rua koj hab koj cov xeebntxwv le."20Tug Tswv has rua Aloos has tas, "Koj yuav tsi tau txais ib qho aav ua koj tug, hab yuav tsi faib lub tebchaws Yixalayees ib qhov rua koj le. Kuv yog tug Tswv, txhua yaam kws yog kuv tug puavleej yog koj le."


  Cov Levis Feem Tug


  21Tug Tswv has tas, "Ib feem kaum kws cov Yixalayees coj tuaj fij rua kuv, kuv yuav muab taagnrho rua cov Levis. Tej nuav yog muab ua nqe zug rua puab tu kuv lub Tsevntaub sis ntsib.22Txij nuav moog tsi pub cov Yixalayees tuaj ze tug Tswv lub Tsevntaub sis ntsib lawm, nyobtsaam ua rua puab raug lub txim tuag.23Txij nuav moog tsuas ca cov Levis tuaj tu lub Tsevntaub sis ntsib hab ua taagnrho tej num huv lub tsevntaub lawm xwb. Qhov nuav ua ib txuj kevcai rua koj cov xeebntxwv moog le. Cov Levis yuav tsi muaj teej tug nyob huv lub tebchaws Yixalayees,24rua qhov tej ib feem kaum kws cov Yixalayees coj tuaj fij rua kuv ntawd, kuv tub muab rua cov Levis lawm. Vim le nuav kuv txhaj has rua puab tas, puab yuav tsi muaj aav nyob huv lub tebchaws Yixalayees."


  Cov Levis Tej Ib Feem Kaum


  25Tug TSWV saamfwm rua Mauxes26kuas has rua cov Levis has tas: "Thaus mej tau txais cov Yixalayees tej ib feem kaum kws tug Tswv muab rua mej ua mej tug, mej yuavtsum muab ib feem kaum ntawm cov khoom kws yog mej tug coj moog fij tshwjxeeb rua tug Tswv.27Mej tej khoom fij tshwjxeeb nuav yuav zoo ib yaam le cov tuabneeg ua teb tej nplej tshab hab tej cawv txiv maab tshab kws puab coj tuaj fij ntaag.28Mej yuavtsum ua le nuav txhaj yog mej muab tej ib feem kaum kws mej tau ntawm cov Yixalayees lug moog fij pub tshwjxeeb ua tug Tswv tug. Cov khoom kws fij tshwjxeeb rua tug TSWV, ca le muab rua Aloos kws yog tug povthawj.29Mej yuavtsum muab tej kws zoo tshaaj plawg xwb.30Thaus mej muab tej kws zoo coj moog fij lawm, mej yuavtsum khaws tej kws seem ca, ib yaam le cov tuabneeg ua teb kws muab ibtxha coj moog fij hab khaws tej kws seem tseg.31Mej hab mej tsev tuabneeg ca le nqaa tej kws seem moog noj los tau, rua qhov tub muab tej ntawd ua nqe zug rua mej tu lub Tsevntaub sis ntsib lawm.32Mej noj tej ntawd los mej yuav tsi txhum, yog mej tub tshwj tej kws zoo coj moog fij rua tug Tswv lawm. Tabsis mej yuavtsum ua tuab zoo saib tsi xob noj tej khoom fij dlawbhuv kws cov Yixalayees coj tuaj fij ua ntej kws mej tsi tau tshwj tej kws zoo fij rua kuv; yog mej txhobtxwm noj, mej yuav raug tua tuag."


  


  Teev Npe 19


  Muab tug Xyuas Nyuj Lab Hlawv Ua Tshauv


  1Tug Tswv saamfwm rua Mauxes hab Aloos obtug has tas,2"Meb muab tej kevcai nuav qha rua cov Yixalayees. Caab ib tug xyuas nyuj lab kws tsi muaj ib qhov phem le, hab tsi tau siv ua num le,3moog rua tug povthawj Ele-axas. Caab tug xyuas nyuj ntawd moog rua saab nrau ntug yeej hab muab tug xyuas nyuj tua taabmeeg Ele-axas.4Ces Ele-axas yuavtsum muab nwg tug ntivteg moog tub cov ntshaav coj moog nchus xyaa zag rua ntawm hauv ntej tug TSWV lub Tsevntaub sis ntsib.5Taagnrho tug tsaj ntawd lub cev, dlaim tawv, cov nqaj, cov ntshaav hab cov quav, yuavtsum muab hlawv taabmeeg tug povthawj.6Tug povthawj muab ib dlaim ntoo cab, ib re nplooj hixauv hab muab ib ntshuas xuv lab coj moog pov rua huv lub qhovcub kws hlawv tug xyuas nyuj ntawd.7Tom qaab ntawd, tug povthawj muab nwg cev rig tsho hle ntxhua hab muab dlej ntxuav thoob plawg nwg ib ce, nwg maam rov moog rua huv lub yeej; tabsis nwg tseem tsi huv moog txug thaus tsaus ntuj.8Tug tuabneeg kws hlawv tug xyuas nyuj ntawd, nwg yuavtsum hle nwg cev rig tsho ntxhua hab muab dlej ntxuav thoob plawg nwg ib ce, hab nwg tseem tsi huv moog txug thaus tsaus ntuj ib yaam nkaus.9Ces tug tuabneeg kws huv lawm moog yawm cov tshauv kws yog tug xyuas nyuj ntawd coj moog tso rua ntawm qhov chaw huv saab nrau ntug yeej, yog qhov chaw kws cov Yixalayees muab dlej ua kevcai ntxuav cov tuabneeg tsi huv lub txim povtseg. 10Tug tuabneeg kws yawm cov tshauv ntawd yuavtsum hle nwg cev rig tsho ntxhua, tabsis nwg tseem tsi huv moog txug thaus tsaus ntuj. Cov Yixalayees hab cov tuabneeg txawv tebchaws kws nrug puab nyob, yuav tau coj txuj kevcai nuav moog ibtxhis le.


  Chwv Tej Tuabneeg Tuag


  11Yog leejtwg moog chwv tej tuabneeg tuag, mas nwg yog tuabneeg tsi huv xyaa nub.12Nub peb hab nub xyaa, nwg yuavtsum muab dlej lug ua kevcai ntxuav nwg, nwg txhaj le rov ua tuabneeg huv. Tabsis yog nwg tsi ua kevcai ntxuav ob zag kws yog nub peb hab nub xyaa, ces nwg yog tuabneeg tsi huv moog le lawm.13Yog leejtwg moog chwv tej tuabneeg tuag, nwg tsi ua kevcai ntxuav, ces tug ntawd yog tuabneeg tsi huv, rua qhov tsi tau muab cov dlej kws ntxuav kuas huv lug nchus rua nwg. Nyob tsaam nwg ua rua tug Tswv lub Tsevntaub tsi huv, mas yuavtsum muab nwg cais tawm ntawm Vaajtswv tsaav tuabneeg.14Yog muaj ib tug tuabneeg twg tuag rua huv lub tsev twg, txhua tug kws nyob huv lub tsev ntawd lossis tej tuabneeg kws tuaj ncaaj rua lub sijhawm kws tug tuabneeg ntawd tuag, mas puab yuav yog tuabneeg tsi huv xyaa nub.15Txhua lub hub hab txhua lub taub rau dlej kws tsi muaj hau/ khwb kws nyob huv lub tsev ntawd los puavleej tsi huv ib yaam nkaus.16Yog leejtwg moog tuav tug tuabneeg kws raug luas tua tuag lossis tuag rua tom tej tshaavpuam lossis yog leejtwg laam moog kov tej pobtxhaa tuabneeg tuag lossis lub ntxaa, mas tug ntawd yog tuabneeg tsi huv xyaa nub.17Ua kevcai ntxuav cov tuabneeg tsi huv, muab tug xyuas nyuj lab kws coj moog hlawv dlaws txim cov tshauv tso rua huv lub laujkaub, hab cug cov dlej tshab lug laub rua.18Ca tug tuabneeg kws ua kevcai ntxuav huv lawm, muab ib re nplooj hixauv raus rua huv cov dlej, hab muab nchus rua lub tsev, txhua yaam kws nyob huv lub tsev, hab cov tuabneeg kws nyob huv lub tsev. Dlua le ntawd ca nwg muab cov dlej nchus rua tug tuabneeg kws moog kov tej pobtxhaa tuabneeg tuag lossis tug tuabneeg tuag lossis lub ntxaa hab.19Tug tuabneeg huv yuav muab dlej nchus rua tug tuabneeg tsi huv nub peb hab nub xyaa. Nub xyaa nwg yuavtsum ua kevcai ntxuav tug tuabneeg tsi huv, tug tuabneeg tsi huv kws ua kevcai ntxuav kuas huv ntawd yuavtsum hle nwg cev rig tsho moog ntxhua hab muab dlej ntxuav nwg lub cev, thaus nub poob qho nwg txhaj le yuav huv.20Txhua tug tuabneeg kws tsi huv hab tsi tau ua kevcai ntxuav, nwg yog tuabneeg tsi huv, rua qhov tsi tau muab cov dlej kws ntxuav kuas huv nchus rua nwg lub cev. Nyob tsaam nwg ua rua tug Tswv lub Tsevntaub tsi huv, mas yuavtsum muab nwg cais tawm ntawm Vaajtswv tsaav tuabneeg. 21Mej yuavtsum coj txuj kevcai nuav moog ibtxhis. Tug tuabneeg kws muab dlej nchus ua kevcai ntxuav rua lwm tug, yuavtsum hle nwg cev rig tsho moog ntxhua; txhua tug kws kov cov dlej ntawd, nwg tsi huv moog txug thaus tsaus ntuj.22Txhua yaam kws tug tuabneeg tsi huv moog tuav lawm, yaam ntawd yuav tsi huv, hab txhua tug kws moog tuav tej ntawd yuav tsi huv moog txug thaus tsaus ntuj.


  


  Teev Npe 20


  Manxes Ntaus Pobzeb


  ( Tsiv Dlim 17.1-7 )


  1Thaus lub ib hlis ntuj cov Yixalayees lug txug rua ntawm taj suabpuam Xees, puab txhaj tsuam chaw su rua ntawm Kades. Milias tuag, hab puab muab nwg log rua ntawm qhov chaw ntawd.2Nyob qhov ntawd tsi muaj dlej haus, cov pejxeem txhaj le sau nthwv tuaj cuag Manxes hab Aloos.3Puab ywg obtug has tas: "Yog peb ntxuv tuag nrug peb tej tuabneeg kws tuag rua ntawm tug Tswv lub Tsevntaub ntshai yuav zoo dlua.4Vim le caag meb coj peb lug nyob ntawm taj suabpuam nuav. Meb xaav ua kuas peb hab peb tej tsaj txhu tuag taag huv tuabsi rua ntawm nuav los?5Vim le caag meb coj peb tsiv nraag tebchaws Iziv lug nyob rua qhov chaw phem npaum le nuav, ib yaam nroj tsuag los tub tuaj tsi taug le? Cog tsi tau nplej, cog tsi tau txiv ncuav pas, cog tsi tau txiv maab hab cog tsi tau txiv ntsab pobkws le. Nyob ntawm nuav dlej haus los tub tsi muaj."6Mauxes hab Aloos txawm tawm huv cov pejxeem moog sawv rua ntawm lub qhovrooj Tsevntaub sis ntsib. Obtug txhus caug nyo ua ntsejmuag ti nkaus huv aav, hab tug Tswv tug tshwjchim ci ntsaa ab lug rua obtug pum.7Tug Tswv has rua Mauxes has tas,8"Muab tug paas nreg kws nyob ntawm lub Phijxaab kws ntim Vaajtswv tej lug cog tseg hauv ntej lug, ces Aloos meb hu cov pejxeem tuaj txoos ua ke. Koj has rua lub pobzeb tod taabmeeg rua puab saib ntsoov, ces dlej yuav txhawv huv lug. Koj ua le nuav dlej txhaj tawm huv pobzeb lug rua cov pejxeem haus, kuas puab hab puab tej tsaj txhu txhaj tau dlej haus.9Mauxes txhaj moog muab tug paas nreg lawv le tug Tswv tau has rua nwg.10Ces Mauxes hab Aloos obtug txhaj hu taagnrho cov pejxeem tuaj txoos ua ke rua ntawm lub pobzeb hauv ntej, Mauxes has tas, "Mej cov kws yog tuabneeg ntxeev sab, mej ca le ua tuab zoo noog! Mej tseem ca wb ua kuas dlej txhawv huv lub pobzeb nuav lug rua mej haus hab los?"11Mauxes txhaj tsaa hlo tug paas nreg ntaus lub pobzeb ob paas, hab dlej txhawv paim yog huv lug, cov pejxeem hab tej tsaj txhu txhaj tau haus.12Tabsis tug Tswv has rua Mauxes hab Aloos has tas, "Vim meb tsi ca sab rua kuv, meb txhaj tsi ua kuv lub fwjchim rua cov Yixalayees pum, yog le ntawd, meb yuav tsi tau coj puab moog nyob huv lub tebchaws kws kuv coglug yuav muab rua puab."13Tej xwm nuav tshwm muaj rua huv Melinpas, qhov chaw kws cov Yixalayees ywg tug Tswv hab qhov chaw kws nwg qha rua puab has tas, nwg yog tug dlawbhuv.


  Vaajntxwv Edoos Tsi Pub Cov Yixalayees Hlaa Puab Lub Tebchaws


  14Mauxes khaiv tuabneeg tawm huv Kades moog thov cov Edoos tug vaajntxwv. Puab thov has tas, "Tsaav tuabneeg Yixalayees kws yog koj cov kwvtij has le nuav rua koj. Koj yeej paub tej kev txomnyem kws peb raug lawm,15vim le caag peb cov yawmkoob txhaj tsiv moog nyob nraag tebchaws Iziv, peb nyob nraag tau ntau xyoo. Cov tuabneeg Iziv quab yuam peb cov yawmkoob hab peb,16peb tau quaj thov tug Tswv paab peb. Nwg nov peb tej lug thov hab nwg tso ib tug timtswv coj peb kev tawm nraag tebchaws Iziv lug. Nwgnuav peb lug nyob rua huv lub nroog Kades kws npuas nkaus koj lub tebchaws.17Thov koj pub peb hlaa koj lub tebchaws moog. Peb yuav caab peb tej tsaj taug kev ncaaj nraim tsi su qhovtwg, peb hab peb tej tsaj yuav tsi moog tsuj huv koj tej teb lossis tej vaaj txiv maab, hab yuav tsi cug dlej ntawm koj tej qhovdlej haus. Peb yuav taug txujkev lujP ncaaj nraim tsi tig saib qhov twg le moog txug thaus kws peb hlaa dlhau koj lub tebchaws."18Tabsis cov Edoos teb has tas, "Peb tsi pub mej hlaa peb lub tebchaws le! Yog mej tseem hlaa, mas peb yuav tuaj tua mej taamsim ntawd ntaag."19Cov Yixalayees has tas, "Peb yuav taug txujkev luj ncaaj nraim xwb, yog peb lossis peb tej tsaj haus mej tej dlej, peb yuav them tej nqe dlej huv tuabsi rua mej, peb tsuas thov taug txujkev dlhau moog xwb."20Cov Edoos rov has dlua tas, "Peb txwv tu nrho tsi pub mej lug moog le!" Hab puab txawm txhij cov tubrog kws sab tawv heev tawm tuaj tua cov Yixalayees.21Vim cov Edoos tsi pub cov Yixalayees hlaa puab lub tebchaws lug moog, cov Yixalayees txhaj ua sab tig rov qaab hab taug dlua lwm txujkev moog lawm.


  Aloos Tuag


  22Taagnrho cov Yixalayees sawv kev tawm huv Kades lug txug rua ntawm lub Roob Haules kws yog23ntawm nrimteb tebchaws Edoos. Nyob qhov ntawd tug Tswv has rua Mauxes hab Aloos has tas,24"Aloos yuav tsi tau moog nyob huv lub tebchaws kws kuv muab rua cov Yixalayees nyob; nwg yuav tuag ua ntej, rua qhov meb ob leeg tau ntxeev sab rua kuv tej lug saamfwm thaus nyob nraag Melinpas.25Koj ca le coj Aloos hab nwg tug tub Ele-axas moog rua sau Roob Haules.26Muab Aloos cov rig tsho ntev hle hab muab rua Ele-axas naav, rua qhov Aloos yuav tuag rua sau."27Mauxes txawm ua le tug Tswv has. Puab txhaj nce moog rua sau Roob Haules taabmeeg cov pejxeem suavdlawg,28Mauxes muab Aloos cov tsho tseeb ntev hle rua Ele-axas naav. Aloos txhaj tuag rua sau lub roob ntawd, ces Mauxes hab Ele-axas obtug txawm nqeg rov lug.29Thaus cov pejxeem paub has tas Aloos tuag lawm, puab suavdlawg quaj nyav nwg tau peb caug nub.


  


  Teev Npe 21


  Cov Yixalayees Yeej Cov Kana-aas


  1Thaus cov Kana-aas tug vaajntxwv kws kaav lub nroog Aladis huv tebchaws Kana-aas saab qaabteb nov has tas, cov Yixalayees taabtom taug txujkev Athalis lug lawm, nwg txawm txhij tubrog moog tua puab hab nteg tau cov Yixalayees qee leej coj moog ua qhev.2Ces cov Yixalayees txhaj coglug rua tug Tswv has tas, "Yog koj pub peb tua yeej cov tuabneeg nuav, peb yuav muab puab hab puab tej nroog fij 9 hlo rua koj, hab peb yuav muab puab ua kuas puamtsuaj taag huv tuabsi."3Tug Tswv nov puab tej lug thov, hab nwg paab puab tua yeej cov Kana-aas. Vim le nuav cov Yixalayees txhaj muab cov Kana-aas hab puab tej nroog ua puamtsuaj taag, hab muab qhov chaw ntawd tis npe hu ua Haulemas.


  Muab Tooj Nchuav Ua Ib tug Naab


  4Cov Yixalayees sawv kev ntawm lub Roob Haules moog rua nraag Havtxwv Akanpas, puab yuav zos kev ncig lub tebchaws Edoos. Tabsis thaus puab tseem taabtom taug kev moog ntawd, puab ua tsi taug sab ntev nyaj kev txomnyem,5puab txawm tshev Vaajtswv hab Mauxes. Puab ywg has tas, "Vim le caag meb txhaj coj peb tawm nraag tebchaws Iziv lug kuas peb tuag taag rua huv taj suabpuam, qhov chaw kws tsi muaj mov noj hab tsi muaj dlej haus nuav? Peb noj tsi taug tej zaub mov zoo le nuav lawm!"6Ces tug TSWV txhaj tso cov naab muaj taug lug rua huv cov Yixalayees, cov Yixalayees coob leej txhaj raug naab tum tuag lawm.7Cov pejxeem txhaj tuaj cuag Mauxes hab has tas, "Thaus peb tshev tug Tswv hab tshev koj, tub yog peb ua txhum ntaag. Nwgnuav thov koj thov tug TSWV muab cov naab nuav tshem tawm moog." Yog le ntawd, Mauxes txhaj thov tug Tswv paab cov pejxeem.8Tug TSWV kuas Mauxes muab tooj nchuav ua ib tug naab hab muab moog ntsa rua ntawm ib tug ncej, yog naab tum leejtwg, kuas tug ntawd tsaa qhovmuag saib tug naab tooj ntawd nwg txhaj tsi tuag.9Mauxes txawm nchuav tau ib tug naab tooj hab muab ntsa rua sau ib tug ncej. Thaus naab tum leejtwg, yog nwg tsaa qhovmuag saib tug naab tooj ntawd, nwg txawm tsi tuag.


  Cov Yixalayees Lug Tom Roob Haules Lug Txug huv Lub Haav Mau-am


  10Cov Yixalayees moog tsuam yeej rua ntawm Aunpaus.11Ces puab sawv kev ntawm Aunpaus moog tsuam yeej rua ntawm Anpalees kws nyob huv lub taj suabpuam ntawm tebchaws Mau-am saab nubtuaj.12Puab sawv kev ntawm qhov chaw ntawd moog tsuam yeej rua huv lub Haav Zeles.13Puab sawv kev qhov ntawd hab moog tsuam yeej rua ntawm tug Dlej Alenoos saab qaumteb, ntawm lub taj suabpuam kws moog tshuam rua tebchaws Amaules. (Tug dlej Alenoos, yog tug nrim rua lub tebchaws Mau-am hab lub tebchaws Amaules.)14Tub yog le nuav, Phoo ntawv kws teev tug Tswv tej kev ua rog txhaj le has txug: "... lub zog Vahes kws nyob huv cheebtsaam Xufas, huv tej haav ntawm tug dlej Alenoos,15hab tej kwj haa kws nqeg moog rua nraag lub zog Ales hab ndlwg moog tshuam rua nraag nrimteb Mau-am."16Puab sawv kev qhov ntawd moog txug rua ntawm ib qhov chaw hu ua tej Qhov Tshij, yog qhov chaw kws tug Tswv has rua Mauxes has tas, "Coj cov pejxeem tuaj ua ke, hab kuv yuav muab dlej rua puab haus."17Lub sijhawm ntawd, cov Yixalayees zoo sab heev hab hu zaaj nkauj nuav: "Tej qhov tshij, mej ca le txhawv dlej laub lug tawm lug; Hab peb yuav zoo sab hu nkauj tog cov dlej ntawd.18Lub qhov tshij nuav yog cov numtswv hab cov pejxeem tej thawjcoj khawb, yog siv vaajntxwv tug cwj hab puab tej paas nreg khawb ntaag. "Ces puab txhaj sawv kev ntawm taj suabpuam moog rua ntawm Matanas,19hab sawv kev ntawm Matanas moog rua ntawm Nahaliyees, hab sawv kev ntawm Nahaliyees moog rua ntawm Npamaus,20hab sawv kev ntawm Npamaus moog rua ntawm lub haav kws nyob huv tebchaws Mau-am. Qhov chaw ntawd nyob sau lub ncov Roob Pinkas, xyuam yaaj lug saib ntsoov rua tim taj suabpuam.


  Cov Yixalayees Yeej Vaajntxwv Xihoos hab Vaajntxwv Aunkas


  (2 Kevcai 2.26-3.11)


  21Cov Yixalayees tso tuabneeg moog thov cov Amaules tug vaajntxwv Xihoos has tas:22"Thov pub peb hlaa mej lub tebchaws moog. Peb hab peb tej tsaj yuav tsi plos moog tsuj huv mej tej teb lossis mej tej vaaj txiv maab, hab peb yuav tsi haus tej dlej huv mej tej qhov tshij; peb yuav taug txujkev lujs ncaaj nraim moog kuas dlhau plawg mej cheebtsaam aav."23Tabsis Xihoos tsi pub cov Yixalayees hlaa nwg lub tebchaws moog. Nwg txhaj txhij nwg cov tubrog moog rua ntawm Yahas kws nyob tom taj suabpuam hab moog puav tua cov Yixalayees.24Tabsis cov Yixalayees tua cov yeebncuab tuag coob heev rua huv tshaavrog hab txeeb tau puab lub tebchaws txij kag ntawm tug Dlej Alenoos saab qaumteb moog txug ndlua rua tim Yanpaus, hab dlhau plawg moog rua tim tebchaws Amoos, rua qhov cov tubrog Amoos kws zuv ntawm nrimteb sab tawv hab zuv nruj heev.25Yog le ntawd cov Yixalayees txhaj txeeb tau taagnrho cov Amaules tej nroog, hab tseem txeeb tau lub tuamceeb nroog Hesenpoos hab tej nroog miv kws nyob ib ncig ntawd huv tuabsi. Puab txhaj moog nyob puv nkaus rua huv tej nroog ntawd.26Hesenpoos yog lub tuamceeb nroog kws yog cov Amaules tug vaajntxwv Xihoos nyob ntaag, hab nwg yog tug kws ntxeev sab ua rog tawmtsaam cov Mau-am tug vaajntxwv qub thaus u hab txeeb tau taagnrho Mau-am lub tebchaws moog txug ndlua ntawm tug Dlej Alenoos.27Tub yog vim le ntawd, cov hu nkauj txhaj le hu zaaj nkauj nuav: "Ca le lug rua huv lub nroog Hesenpoos kws yog vaajntxwv Xihoos lub nroog! Peb xaav pum lub nroog ntawd rov txhim khu dlua tshab.28Xihoos cov tubrog tawm huv lub nroog Hesenpoos tuaj moog ib yaam le cov nplaim tawg; mas nwg rhuav lub nroog Ales huv lub tebchaws Mau-am hab nqog taagnrho u tej hauv roob peg Alenoos.29Cov Mau-am, mej yuav raug txomnyem lauj! Mej pe tug mlom Khemaus kws taabtom coj kev puamtsuaj lug! Mej tug vaajtswv yuav coj cov txivneej moog poob kev txomnyem, hab cov quaspuj yuav raug cov Amaules tug vaajntxwv Xihoos nteg coj moog.30Tabsis taamsim nuav peb tub muab puab cov xeebntxwv tua puamtsuaj taag, Txij ndlua tom Hesenpoos lug txug ndlua ntawm Dinpoos, hab pib kag tom Nasees moog ti nkaus rua tim Naufas kws ze rua ntawm Medenpas."31Yog le ntawd, cov Yixalayees txhaj le moog nyob puv nkaus rua huv tebchaws Amaules,32Mauxes tso tuabneeg moog soj hab tua lub nroog Yaxes. Cov Yixalayees txeeb tau lub nroog ntawd nrug tej zog kws nyob ib ncig, hab muab cov Amaules kws nyob huv tej zog ntawd lawv tawm tsiv huv tuabsi lawm.33Cov Yixalayees tig rov lug hab taug kev moog rua tom lub zog Npasaas. Tug vaajntxwv kws kaav lub tebchaws Npasaas txhaj txhij nwg cov tubrog nrug nwg moog tua cov Yixalayees rua tom Edele-is.34Tug Tswv has rua Mauxes has tas, "Mej tsi xob ntshai Aunkas. Kuv yuav pub kuas mej tua yeej nwg, yeej taagnrho nwg cov tuabneeg hab nwg lub tebchaws huv tuabsi. Mej yuav ua rua nwg ib yaam le mej ua rua Xihoos kws yog tug vaajntxwv kaav lub nroog Hesenpoos hab ntaag."35Yog le ntawd, cov Yixalayees txhaj muab Aunkas, nwg cov tub hab taagnrho nwg cov tuabneeg tua tuag taag tsi tshuav ib tug seem le, hab cov Yixalayees tau lug nyob nwg lub tebchaws.


  


  Teev Npe 22


  Npalaj Tso Tuabneeg Moog Hu Npala-aas


  1Cov Yixalayees tsuam yeej su rua huv lub taj nraag Mau-am ntawm tug Dlej Yauladees saab nubtuaj ncaaj lub nroog Yelikaus.2Thaus Xinpaules tug tub Npalaj kws yog cov Mau-am tug vaajntxwv, nov tej kws cov Yixalayees tau ua rua cov Amaules hab cov Yixalayees muaj coob npaum le caag,3txhaj ua rua nwg hab taagnrho nwg cov tuabneeg ntshai heev.4Cov Mau-am has rua cov Midias tej thawjcoj has tas, "Tsi ntev nuav paab tuabneeg ntawd yuav ua rua txhua tsaav yaam kws nyob puagncig peb kuas puamtsuaj taag ib yaam le nyuj noj tej nyom huv tshaav zaub ntaag." Yog le ntawd vaajntxwv Npalaj5txhaj tso tuabneeg moog has rua Npe-aus tug tub Npala-aas huv lub nroog Npethaus kws nyob ze tug Dlej Efalates huv tebchaws Amavis. Puab coj Npalaj tej lug moog has rua nwg le nuav: "Kuv xaav kuas koj paub tsaav tuabneeg kws tsiv nraag tebchaws Iziv lug, puab sis faib moog nyob txhua nrho qhov txhua chaw lawm, nyob tsaam puab ca le lug txeeb peb lub tebchaws nyob hab.6Cov tuabneeg ntawd muaj coob tshaaj peb lawm, koj ca le tuaj paab kuv foom tsi zoo rua puab. Tej zag peb yuav tua yeej puab hab lawv tau puab tawm huv lub tebchaws nuav moog. Kuv paub has tas thaus koj foom koob moov, cov tuabneeg yeej tau txais koob moov, hab thaus koj foom tsi zoo, puab yeej raug kev txomnyem."7Cov Mau-am hab cov Midias tej thawjcoj txawm muab nyaj tuaj them tej lug foom tsi zoo ntawd, hab moog cuag Npala-aas, puab pav Npalaj tej lug rua Npala-aas noog.8Npala-aas has tas, "Mej ca le pw ib mos ntawm nuav tsaiv, pigkig kuv maam le qha rua mej paub tej kws tug Tswv has rua kuv." Yog le ntawd, cov Mau-am tej thawjcoj txhaj nrug Npala-aas nyob tau ib mos.9Vaajtswv lug nug Npala-aas has tas, "Cov tuabneeg kws tuaj su huv koj tsev, puab yog leejtwg?"10Npala-aas teb has tas, "Vaajntxwv Npalaj kws kaav tebchaws Mau-am tso cov tuabneeg nuav tuaj qha rua kuv11txug cov tuabneeg kws lug nraag tebchaws Iziv lug. Puab tub moog nyob txhua qhov chaw huv tebchaws nuav lawm. Mas nwg xaav kuas kuv paab nwg foom tsi zoo rua puab, nwg txhaj muaj peevxwm tua yeej hab lawv tau puab tsiv tawm moog."12Vaajtswv has rua Npala-aas has tas, "Koj tsi xob nrug cov tuabneeg nuav moog, hab tsi xob foom tsi zoo rua cov Yixalayees ib lus le, rua qhov puab yog cov kws kuv tub foom koob moov rua lawm."13Taagkig sawv ntxuv Npala-aas txhaj moog cuag cov tuabneeg kws Npalaj khaiv tuaj hab has rua puab tas, "Mej ca le rov qaab moog tsev; rua qhov tug TSWV tsi pub kuv nrug mej moog."14Puab txawm rov lug cuag Npalaj hab pav qha rua nwg has tas, "Npala-aas tsi kaam nrug peb tuaj."15Ces Npalaj khaiv ntau tug thawjcoj kws muaj meejmom tshaaj cov kws xub moog lawm rov moog dlua.16Puab moog cuag Npala-aas hab muab Npalaj tej lug has rua Npala-aas has tas: "Koj tsi xob yig, koj ca le tuaj lawv le kuv thov koj!17Kuv yuav muab nqe zug rua koj kuas koj nplua nuj hab kuv yuav ua txhua yaam lawv le koj has. Thov koj ca le tuaj paab kuv foom tsi zoo rua cov tuabneeg ntawd."18Tabsis Npala-aas teb has tas, "Txawm yog vaajntxwv Npalaj muab taagnrho tej nyaj hab kub huv nwg lub loog rua kuv los kuv yuav tsi kaam hlaa tug Tswv kws yog kuv tug Vaajtswv ib lu lug le.19Mej ca le su ntawm nuav ib mos ib yaam le paab kws tuaj cuag kuv thawj zag, tog saib tug Tswv puas yuav muaj dlua lwm lu lug qha rua kuv."20Mo ntawd Vaajtswv lug has rua Npala-aas has tas, "Yog cov tuabneeg nuav thov kuas koj nrug puab moog, koj ca le npaaj nrug puab moog, tabsis koj ncu ntsoov ua lawv le tej kws kuv has rua koj xwb."21Yog le ntawd, taagkig kaaj ntug Npala-aas txhaj tu nraa hab pem eeb rua sau tug neeg luav nrausqaum hab nrug cov Mau-am tej thawjcoj moog lawm.


  Npala-aas tug Neeg Luav


  22Thaus kws Npala-aas sawv kev moog ntawd Vaajtswv chim heev, ces thaus Npala-aas taabtom caij nwg tug neeg luav taug kev moog, hab coj nwg ob tug tubkhai ua nwg luag moog, tug Tswv ib tug timtswv txawm lug sawv huv plawv kev thaiv Npala-aas kev.23Thaus tug neeg luav pum tug timtswv sawv nreg nreeg huv plawv kev hab tuav rawv ib raab ntaaj, tug neeg luav txawm lem loo tsiv moog rua nraag laj. Npala-aas nplawm tug neeg luav kuas rov lug taug kev.24Ces tug timtswv txawm moog sawv huv txujkev kws nyob ntawm lub vaaj txiv maab kws muaj ob dlaim txag zeb thaiv ob saab ntug kev.25Thaus tug neeg luav pum tug timtswv ntawd, tug neeg luav phoom yog moog tsoo tim dlaim txag zeb muab Npala-aas txhais kutaw nas kag rua ntawm dlaim txag zeb. Npala-aas txhaj rov nplawm tug neeg luav ib zag ntxiv.26Tug timtswv rov moog thaiv tom hauv ntej ib zag ntxiv; nwg moog sawv ntawm ntu kev kws ti heev tsi muaj kev zos moog rua saab twg le.27Zag nuav, thaus tug neeg luav pum tug timtswv, tug neeg luav txhaj txhus caug ndlua rua huv aav. Npala-aas npautawg heev hab nwg muab nwg tug paas nreg nplawm tug neeg luav.28Ces Tug Tswv txhaj ua rua tug neeg luav txawj has lug, tug neeg luav txhaj has rua Npala-aas has tas, "Kuv ua txhum koj dlaabtsi? Vim le caag koj txhaj ntaus kuv peb zag le nuav?"29Npala-aas teb has tas, "Rua qhov koj txhobtxwm ua limham rua kuv! Yog kuv muaj ntaaj, ces kuv tub muab koj tua povtseg lawm."30Tug neeg luav teb has tas, "Kuv tsi yog tug neeg luav kws koj ibtxwm caij lug lawm los? Yaav taag lug kuv puas tau ua le nuav rua koj?" Npala-aas teb has tas, "Koj yeej tsi tau ua le nuav rua kuv ib zag le!"31Taamsim ntawd tug Tswv ua rua Npala-aas pum tug timtswv tuav rawv ib raab ntaaj sawv ntawd, Npala-aas nyo ntshis pe ua nwg lub ntsejmuag ti nkaus huv aav.  32Tug timtswv nug has tas, "Vim le caag koj txhaj ntaus koj tug neeg luav peb zag le nuav? Kuv lug nuav yog kuv lug thaiv koj kev ntaag, rua qhov koj tsi tsimnyog taug txujkev nuav moog.33Tabsis tug neeg luav pum kuv hab nwg lem zos kev peb zag. Yog nwg tsi ua le ntawd, kuv tub muab koj tua hab tso tug neeg luav moog lawm."34Npala-aas has tas, "Kuv ua txhum lawm. Kuv tsi paub has tas, yog koj thaiv kuv kev tsi pub kuv moog; tabsis yog koj xaav has tas qhov kws kuv moog nuav txhum lawm, kuv yuav rov qaab moog tsev."35Tug timtswv teb has tas, "Koj ca le nrug cov tuabneeg nuav moog, tabsis koj yuavtsum has tej lug kws kuv kuas koj has xwb." Yog le ntawd, Npala-aas txhaj nrug puab moog lawm.


  Npalaj Tuaj Tog Npala-aas


  36Thaus Npalaj nov has tas Npala-aas tuaj lawm, Npalaj txhaj moog tog Npala-aas peg lub nroog Ales kws nyob ntawm ntug Dlej Alenoos kws ze nrimteb Mau-am.37Npalaj nug Npala-aas has tas, "Ua caag thawj zag kws kuv tso tuabneeg tuaj hu koj, koj tsi kaam tuaj? Koj xaav has tas nyob tsaam kuv tsi muab nqe zug txaus rua koj nua los?"38Npala-aas teb has tas, "Kuv tub tuaj txug lawm ne? Tabsis taamsim nuav, kuv muaj fwjchim ua tau dlaabtsi? Kuv tsuas muaj cuabkaav has tau le Vaajtswv kuas kuv has xwb."39Npala-aas nrug Npalaj moog tom lub nroog Huxaus, 40Npalaj muab nyuj muab yaaj lug tua hab muab nqaj rua Npala-aas hab cov numtswv kws nrug nwg nyob ua ke ntawd noj.41Taagkig sawv ntxuv Npalaj coj Npala-aas moog rua peg Npamaus Npa-aas, thaus obtug moog txug peg, Npala-aas pum cov Yixalayees ibtxha.


  


  Teev Npe 23


  Npala-aas Cevlug Thawj Zag


  1Npala-aas has tas, "Koj ca le teeb xyaa lub thaaj rua kuv, hab muab xyaa tug txiv nyuj hab xyaa tug laug yaaj rua kuv."2Npalaj ua lawv le Npala-aas has, ib lub thaaj twg tua ib tug nyuj hab ib tug laug yaaj hlawv fij rua sau.3Ces Npala-aas has rua Npalaj has tas, "Thaus kuv moog saib, saib tug Tswv lug has dlaabtsi rua kuv lossis tsi has, koj ca le moog sawv ntawm qhov chaw kws hlawv koj tej khoom fij. Txhua yaam kws tug TSWV has rua kuv, kuv yuav qha rua koj." Yog le ntawd, Npala-aas txhaj nee moog rua sau ib lub ncov roob,4hab Vaajtswv lug cuag Npala-aas. Npala-aas has rua Vaajtswv has tas, "Kuv teeb xyaa lub thaaj hab tua nyuj tua yaaj fij tso rua sau xyaa lub thaaj ntawd ib lub ib tug nyuj hab ib tug yaaj."5Tug Tswv qha tej lug kws yuav has rua Npala-aas hab kuas nwg coj tej lug ntawd rov lug has rua Npalaj.6Npala-aas rov lug, nwg lug pum Npalaj hab cov Mau-am tej thawjcoj sawv ntawm qhov chaw kws hlawv tej khoom fij ntawd.7Ces Npala-aas cevlug has tas: "Cov Mau-am tug vaajntxwv Npalaj tog kuv peg tebchaws Xilias kws nyob peg cov roob saab nubtuaj tuaj. Nwg has tas, 'Koj tuaj paab kuv foom tsi zoo rua Yakhauj kws yog Yixalayees.'8Kuv yuav ua le caag foom tsi zoo rua cov tuabneeg kws Vaajtswv tsi foom phem rua puab lossis kuv yuav ua le caag thuam cov tuabneeg kws tug Tswv tsi thuam!9Kuv sawv sau hauv tsua kws sab xyuam yaaj lug kuv saib moog pum puab; kuv nyob sau ncov roob kuv saib ntsoov puab. Puab yog ib tsaav tuabneeg kws nyob ib caag; puab tsi suav has tas puab nrug lwm tsaav tuabneeg koom ua ib paab.10Yixalayees cov xeebntxwv coob heev suav tsi txheeb le tej moov aav, coob kawg le tsi muaj leejtwg yuav suav txheeb. Thov kuas thaus taag kuv simneej kuv zoo le Vaajtswv tsaav tuabneeg ib tug; Thov ca kuv tuag thaajyeeb lug le tej tuabneeg ncaaj nceeg tuag.11Npalaj has rua Npala-aas has tas, "Ua caag koj ua le ko rua kuv? Kuv coj koj tuaj, yog kuas koj tuaj foom tsi zoo rua kuv cov yeebncuab, tabsis koj tsua foom koob moov rua puab!"12Npala-aas teb has tas, "Kuv tsuas muaj cuabkaav has tau tej lug kws tug Tswv qheb kuv lub qhovncauj has xwb."


  Npala-aas Cevlug Zag Ob


  13Tom qaab ntawd Npalaj rov has dlua rua Npala-aas has tas, "Koj ca le nrug kuv moog rua lwm qhov chaw koj yuav pum cov Yixalayees ibtxha hab. Koj ca le foom tsi zoo rua puab."14Npalaj coj Npala-aas moog rua peg Xaufees thaaj teb kws nyob sau Roob Pinkas. Thaus moog txug sau, Npalaj teeb tau xyaa lub thaaj hab ib lub thaaj twg tua ib tug txiv nyuj hab ib tug laug yaaj hlawv fij rua sau.15Npala-aas has rua Npalaj has tas, "Koj ca le moog sawv ntawm koj tej khoom fij kws hlawv ntawd, kuv yuav moog cuag Vaajtswv lawm tid."16Tug TSWV lug cuag Npala-aas hab qha tej lug kws yuav has rua Npala-aas kuas coj rov lug has rua Npalaj.17Npala-aas rov lug pum Npalaj tseem sawv nrug cov Mau-am tej thawjcoj ntawm qhov chaw kws hlawv nwg cov khoom fij ntawd. Npalaj nug saib tug Tswv has le caag,18Npala-aas cevlug has tas: "Xipaules tug tub Npalaj, koj ca le lug ntawm nuav hab noog tej lug kws kuv has,19Vaajtswv tsi zoo le tej tuabneeg kws pheej has lug dlaag. Nwg tsi yog tug kws pheej yuav hloov sab. Nwg coglug le caag, nwg yeej ua le ntawd; nwg has le caag, yeej muaj le nwg has.20Vaajtswv tsaa kuv ua tug foom koob moov hab thaus Vaajtswv foom koob moov rua leejtwg lawm, kuv tsi muaj cuabkaav thim tej lug ntawd rov qaab.21Kuv tub pum ua ntej lawm has tas cov Yixalayees lub neej yaav tom ntej yuav tsi raug kev txomnyem ib zag le. Tug Tswv kws yog puab tug Vaajtswv nrug nraim puab; Hab puab has nrov nrov tas nwg yog puab tug vaajntxwv.22Vaajtswv coj puab nraag tebchaws Iziv lug; Nwg paab puab ntaus rog ib yaam le tug phaws nyuj qus.23Tej tuabneeg kws txawj ua yeegsiv hab txawj ua khawvkoob, tsi muaj cuabkaav tawmtsaam tsaav tuabneeg Yixalayees.x Nwgnuav tej tuabneeg yuav has txug cov Yixalayees has tas, 'Ca le saib tej kws tug Tswv ua rua cov Yixalayees!'24Tsaav tuabneeg Yixalayees zoo ib yaam le tug tsuv ntxhuav kws muaj zug heev: Nwg yeej tsi su moog txug thaus nwg muab tej kws nwg tum tau haus ntshaav taag. Hab nwg yeej tsi pw moog txug thaus kws nwg muab noj taag."25Ces Npalaj has rua Npala-aas has tas, "Yog koj tsi kaam foom tsi zoo rua cov Yixalayees, mas koj tsi xob foom koob moov rua puab hab."26Npala-aas teb has tas, "Kuv tsi tau qha rua koj has tas, kuv tsuas ua tau tej kws tug Tswv kuas kuv ua xwb nua los?"


  Npala-aas Cevlug Zag Peb


  27Npalaj has tas, "Koj ca le nrug kuv nioog, kuv yuav coj koj moog rua lwm qhov chaw. Tej zag Vaajtswv yuav ca koj foom tsi zoo rua puab."28Npalaj coj Npala-aas moog rua sau lub ncov Roob Pe-aus kws saib ntsoov pum rua tim taj suabpuam.29Npala-aas has rua Npalaj has tas, "Koj ca le teeb xyaa lub thaaj rua kuv hab muab xyaa tug txiv nyuj hab xyaa tug laug yaaj rua kuv."30Npalaj ua lawv le Npala-aas has, ib lub thaaj twg tua ib tug txiv nyuj hab ib tug laug yaaj hlawv fij rua sau.


  


  Teev Npe 24


  1Zag nuav Npala-aas paub has tas, Vaajtswv xaav kuas nwg foom koob moov rua cov Yixalayees, yog le ntawd nwg txhaj tsi moog tsawv moov, ib yaam le nwg tau ua taag lug lawm. Nwg tig hlo xubndlag moog rua tim taj suabpuam,2hab pum cov Yixalayees tsaa tsevntaub nyob ib xeem quas ib xeem. Vaajtswv tug ntsujplig tshoov Npala-aas sab,3nwg txhaj cevlug has tas: "Tej lug tseemceeb nuav yog Npe-aus tug tub Npala-aas has, yog tug txivneej kws pum qhov tseeb tej lug.4Kuv yog tug nov Vaajtswv tej lug, kuv yog tug kws qhovmuag rua plav pum ntsoov tej kws Vaajtswv tug kws muaj fwjchim luj kawg nkaus ua rua kuv pum.5Cov Yixalayees tej tsevntaub zoo nkauj kawg le.6Zoo ib yaam le tej leej toovlaaj kws nplooj npug luas Lossis zoo ib yaam le tej vaaj zaub kws nyob lawv ntug dlej, zoo ib yaam le tsob ntoo tsw qaab kws tug TSWV cog tseg lossis zoo le tej ntoo cab kws tuaj ntawm ntug dlej.7Puab lub tebchaws yuav muaj dlej naag nplua mag hab puab yuav cog tej noob qoob rua thaaj teb kws aav noo zaws. Puab tug vaajntxwv muaj fwjchim heev dlua Vaajntxwv Ankas, hab nwg yuav kaav lub tebchaws nthuav moog dleb hab dlaav zuj zug.8Vaajtswv coj puab nraag tebchaws Iziv lug, Nwg paab puab tawmtsaam yeebncuab ib yaam le tug phaws nyuj qus. Puab rhuav cov yeebncuab, tsoo puab cov yeebncuab tej pobtxhaa muab yeebncuab tej xub nee luv taag.9Tsaav tuabneeg nuav zoo ib yaam le tug tsuv ntxhuav kws muaj zug heev; thaus nwg pw tsaug zug lawm, tsi muaj leejtwg tsaa taunwgsawv. Tug kws foom koob moov rua cov Yixalayees, tug ntawd yuav tau koob moov, hab tug kws foom tsi zoo rua cov Yixalayees, tug ntawd yuav raug foom tsi zoo."10Npalaj sawv tseeg nyem nrig npautawg vog hab has rua Npala-aas has tas, "Kuv coj koj tuaj ntawm nuav, yog coj tuaj foom tsi zoo rua kuv cov yeebncuab, tabsis koj tsi foom phem rua puab, koj ca le foom koob moov rua puab peb zag rua zag nuav lawm.11Koj ca le rov moog tsev taamsim nuav! Kuv yeej coglug muab nqe zug rua koj, tabsis tug Tswv txwv tsi pub koj yuav tej nqe zug nuav."12Npala-aas teb has tas, "Kuv tub yeej has rua koj cov tuabneeg kws koj khaiv tuaj hu kuv lawm,13txawm yog koj yuav muab taagnrho tej nyaj tej kub huv koj lub txhaab nyaj rua kuv los kuv yeej tsi muaj cuabkaav ua ib yaam dlaabtsi le, yog tej ntawd yuav ua rua kuv hlaa tug Tswv tej lug. Kuv tsuas muaj cuabkaav has tej lug kws tug TSWV kuas kuv has xwb."


  Npala-aas Cevlug Zag Kawg


  14Npala-aas has rua Npalaj has tas, "Nwgnuav kuv yuav rov moog cuag kuv tsaav tuabneeg, tabsis ua ntej kuv yuav sawv kev moog, kuv qha rua koj has txug tej kws yaav tom ntej cov Yixalayees yuav ua rua koj tsaav tuabneeg."15Ces Npala-aas txhaj cevlug has tas: "Tej lug tseemceeb nuav yog Npe-aus tug tub Npala-aas has, tej lug nuav yog tug txivneej kws pum qhov tseeb has.16Kuv yog tug nov Vaajtswv tej lug, hab khaws nkaus Vaajtswv tug kws muaj fwjchim luj kawg nkaus lub tswvyim rua nruab sab. Kuv yog tug kws lub qhovmuag rua plav saib ntsoov tej kws Vaajtswv tug muaj fwjchim luj kawg nkaus ua rua kuv pum.17Kuv pum nwg, tabsis tsi yog taamsim nuav, kuv saib ntsoov nwg, tabsis tsi nyob ze, yuav muaj ib lub nubqub tshwm huv Yakhauj tuaj, yuav muaj ib tug cwj vaajntxwv tshwm huv cov Yixalayees lug. Nwg yuav tsoo cov Mau-am hauvplaj kuas ntsoog, hab yuav ntaus Xej cov tuabneeg kuas swb taagnrho.18Nwg yuav tua yeej cov Edoos hab txeeb tau nwg cov yeebncuab lub tebchaws lug ua nwg tug; ces cov Yixalayees yuav muaj yeej luj zuj zug.19Cov Yixalayees yuav sawv lug tswj teb kaav chaw; hab yuav tua cov tuabneeg kws seem huv tej nroog kuas tuag taag."20Nyob huv Npala-aas zaaj ywgtoog, mas nwg pum cov Amalej, nwg txhaj cevlug has tas: "Cov Amalej yog tsaav tuabneeg kws muaj fwjchim luj dlua ndlais huv tuabsi, Tabsis thaus kawg tsaav tuabneeg nuav yuav raug kev puamtsuaj taag."21Nyob huv Npala-aas zaaj ywgtoog, mas nwg pum cov Kenais, nwg txhaj cevlug has tas: "Mej tej chaw nyob ruaj khov kho tso sab lug ib yaam le tej zeg noog kws nyob sau tej hauv tsua kws sab tshaaj plawg,22Tabsis cov Kenais, mej yuav raug kev puamtsuaj, thaus cov Axilias tuaj nteg tau mej lawm."23Npala-aas cevlug dlua has tas: "Tuag lauj, yog Vaajtswv ua tej nuav, leejtwg tseem yuav muaj sa nyob hab?24Cov tuabneeg kws tuaj txeeb yuav tsaav nkoj tim Xaipas tuaj; puab yuav tua yeej cov Axilias hab cov Enpes, tabsis thaus kawg, puab yuav tuag tu noob nrho."25Ces Npala-aas txawm tu nraa hab sawv kev rov qaab moog tsev lawm, Npalaj los kuj sawv kev rov qaab lug tsev lawm hab.


  


  Teev Npe 25


  Cov Yixalayees Nyob Ntawm Pe-aus


  1Thaus cov Yixalayees tseem nyob ntawm lub Haav Akaxias, cov txivneej txawm moog ntxag cov Mau-am kws ibtxwm nyob ntawd tej ntxhais.2Cov quaspuj ntawd, caw cov txivneej nuav nrug puab moog ua kevcai fij khoom ntawm qhov chaw kws pe cov Mau-am tej vaajtswv. Cov Yixalayees moog noj tej zaub mov ntawd hab pe cov Mau-am tej vaajtswv3kws yog Pe-aus tug mlom Npa-aas. Yog le ntawd, tug TSWV txhaj chim heev rua cov Yixalayees4hab tug Tswv has rua Mauxes has tas, "Coj taagnrho cov Yixalayees tej thawjcoj moog khi dlai zab tshaav ntuj taabmeeg tug TSWV, ces kuv txhaj yuav tsi chim rua cov pejxeem."5Mauxes txhaj has rua cov numtswv has tas, "Mej ca le muab txhua tug tuabneeg huv mej xeem kws moog pe Npa-aas sau roob Pe-aus tua povtseg."6Muaj ib tug txivneej Yixalayees coj tau cov Midias ib tug ntxhais lug huv nwg tsev taabmeeg Mauxes hab cov pejxeem, thaus puab tseem taabtom quaj nyav ntsoog qeeg ntawm tug TSWV lub Tsevntaub sis ntsib lub qhovrooj.7Thaus Ele-axas tug tub Finehas kws yog Aloos tug xeebntxwv pum le ntawd, nwg sawv tseeg tso plhuav pawg tuabneeg ntawd tseg. Nwg moog nqaa tau ib raab muv8lawv tug txivneej hab tug quaspuj ntawd qaab moog rua huv lub tsevntaub, nwg muab muv nkaug obtug tshaab plawg tuag kag rua ntawd. Yog le ntawd, tej vijsub vijsw kws taabtom raug cov Yixalayees txhaj tseg kag taamsim ntawd,9tabsis cov tuabneeg kws raug tua tuag tub muaj neeg nkaum plaub txheeb leej lawm.10Tug TSWV has rua Mauxes has tas,11"Vim Ele-axas tug tub Finehas kws yog Aloos tug xeebntxwv tau ua tej nuav tav, kuv txhaj tsi chim rua cov Yixalayees lawm. Vim nwg khib le kuv kws yog nwg tug Vaajtswv khib, kuv txuj kev chim txhaj tsi ua rua puab raug puamtsuaj.12Koj ca le moog qha rua nwg has tas, kuv yuav coglug tseg rua nwg moog taag nwg simneej le.13Mas nwg hab nwg cov xeebntxwv yuav tau ua cov povthawj moog ibtxhis lawv le kuv tau coglug tseg lawm, vim nwg nrug nwg tug Vaajtswv khib, hab nwg tau ua kuas muaj kev theej txhoj lug rua tsaav tuabneeg Yixalayees.14Tug txivneej Yixalayees kws raug tua tuag nrug tug quaspuj Midias ntawd hu ua Xeelis, nwg yog Xalus tug tub kws yog xeem Xime-oos tug thawjcoj ntaag.  15Tug quaspuj ntawd hu ua Kauxenpis. Nwg yog Xules kws yog cov Midias tug thawjcoj tug ntxhais.16Ces tug Tswv has rua Mauxes has tas,17"Ca le moog ua rog rua cov Midias hab tua kuas puab puamtsuaj taag,18 vim tej kev phem kev qas kws puab ua rua mej thaus puab dlaag ntxag mej ntawm Pe-aus, hab vim Kauxenpis tug kws raug tua tuag rua lub sijhawm kws taabtom muaj tej vijsub vijsw nyob ntawm Pe-aus."


  


  Teev Npe 26


  Txheeb Npe Zag Ob


  1Tom qaab kws tej vijsub vijsw ntawd dlhau lawm, tug TSWV has rua Mauxes hab Aloos tug tub Ele-axas kws yog tug povthawj has tas,2"Meb ca le sau cov Yixalayees txhua tsev tuabneeg npe, suav taagnrho cov txivneej kws noobnyoog neeg nkaum xyoo rov sau kws ua taug tubrog." 3-4Mauxes hab Ele-axas obtug ua lawv le tug Tswv has, obtug txhaj hu taagnrho cov txivneej kws muaj noobnyoog le ntawd tuaj sis sau rua huv lub taj Mau-am ntawm ntug Dlej Yauladees kws nyob ncaaj lub nroog Yelikaus. Cov nuav yog cov Yixalayees kws tawm nraag tebchaws Iziv lug:5Xeem Lunpees (Lunpees yog Yakhauj tug tub hlub): yog cuab Hanauj, Palus,6Hexeloos hab Kalemis.7Suav taagnrho puab tej cuab kwvtij nuav cov txivneej muaj plaub caug peb txheeb xyaa pua peb caug leej.8Palus tug tub yog Ele-as;9hab Ele-as cov tub yog Nemuyees, Dathaas hab Anpilaas. (Cov pejxeem xaiv Dathaas hab Anpilaas ua puab ob tug thawjcoj. Obtug tawv nyom Mauxes hab Aloos, hab moog koom nrug Kaulas ntxeev sab tawmtsaam tug Tswv.10Ces aav ca le qheb hlo hab nqog obtug lawm, mas obtug txhaj tuag nrug Kaulas hab nwg cov phoojywg thaus kws suavtawg poob lug kub ob puas tsib caug leej txivneej tuag taag ntawd lawm; qhov ntawd txhaj ua ib qhov qha rua cov pejxeem suavdlawg.11Tabsis Kaulas cov tub tsi raug tua tuag ib tug le.)12Xeem Xime-oos: yog cuab Nemuyees, cuab Yamees, cuab Yakhees,13cuab Zelas hab cuab Sa-ules.14Suav taagnrho puab tej cuab kwvtij nuav cov txivneej muaj neeg nkaum ob txheeb ob puas leej.15Xeem Khas: yog cuab Xefoos, cuab Hankis, cuab Sunis,16cuab Auxenis, cuab Elis,17Alaudis hab Alelis.18Suav taagnrho puab tej cuab kwvtij nuav cov txivneej muaj plaub caug txheeb tsib puas leej.19-21Xeem Yudas: yog cuab Selas, cuab Peles cuab Zelas, cuab Hexeloos hab cuab Hamules. (Yudas ob tug tub kws hu ua Eles hab Aunas puavleej tuag rua tom tebchaws Kana-aas lawm.) 22Suav taagnrho puab tej cuab kwvtij nuav cov txivneej muaj xyaa caum rau txheeb tsib, puas leej.


  23Xeem Ixakhas: yog cuab Taulas, cuab Puahas,24cuab Yasus hab cuab Siloos.25Suav taagnrho puab tej cuab kwvtij nuav cov txivneej muaj rau caum plaub txheeb peb puas leej.26Xeem Xenpuloos: yog cuab Xeles, cuab Eloos hab cuab Yahelees.27Suav taagnrho puab tej cuab kwvtij nuav cov txivneej muaj rau caum txheeb tsib puas leej.28Yauxej muaj ob tug tub, Manaxes hab Efalayees obtug ncau moog ua ob xeem.29Xeem Manaxes. Manaxes tug tub Makiles yog Nkile-as txiv, hab Nkile-as yog puab tej cuab kwvtij nraag nuav tug yawmkoob:30Ixes, Heles,31Aliyees, Sekees,32Semidas hab Hefeles.33Hefeles tug tub Xelaufehas tsi muaj ib tug tub le, nwg muaj tsib tug ntxhais xwb; puab cov npe hu ua Malas, Nau-es, Haunkelas, Milekas hab Tilexas.34Suav taagnrho puab tej cuab vivncaug nuav cov txivneej muaj tsib caug ob txheeb xyaa pua leej.35Xeem Efalayees: yog cuab Suthelas, cuab Npekeles hab cuab Tahaas.36Cuab Elaas yog Suthelas caajceg.37Suav taagnrho puab tej cuab kwvtij nuav cov txivneej muaj peb caug ob txheeb tsib puas leej. Taagnrho tej cuab kwvtij kws has lug nuav puavleej yog Yauxej caajceg.38Xeem Npeenyamees: yog cuab Npelas, cuab Asenpes, cuab Ahilaas,39cuab Sefufas hab cuab Hufas.40Cuab Ales hab cuab Na-amaas yog Npelas caajceg.41Suav taagnrho puab tej cuab kwvtij nuav cov txivneej muaj plaub caug tsib txheeb rau pua leej.42Xeem Daas: yog cuab Husees,43suav taagnrho cuab kwvtij nuav cov txivneej muaj rau caum plaub txheeb plaub puas leej.44Xeem Aseles: yog cuab Imenas, cuab Esavis hab cuab Npeliyas.45Cuab Henpeles hab cuab Makhiyees, yog Npeliyas caajceg.46Aseles muaj ib tug ntxhais xwb, nwg lub npe hu ua Xelas.47Suav taagnrho puab tej cuab kwvtij nuav cov txivneej muaj tsib caug peb txheeb plaub puas leej.48Xeem Nathalis: yog cuab Yaxees, cuab Nkunis,49cuab Yexes hab cuab Silees.50Suav taagnrho puab tej cuab kwvtij nuav cov txivneej muaj plaub caug tsib txheeb tsib puas leej.51Suav taagnrho tsaav tuabneeg Yixalayees cov txivneej muaj rau pua ib txheeb xyaa pua peb caug leej.52Tug Tswv has rua Mauxes has tas,53"Koj ca le muab lub tebchaws nuav faib rua tej xeem lawv le tej xeem ntawd muaj tuabneeg coob hab tsawg.54-56Muab lub tebchaws nuav rhu ntawv faib, muab thaaj aav dlaav rua tej xeem kws muaj tuabneeg coob nyob hab muab thaaj aav nqaim rua tej xeem kws muaj tuabneeg tsawg nyob."57Xeem Levis sau npe lawv le cuab Nkesoos, Kauhas, hab Melalis.58Suav taagnrho puab cov xeebntxwv muaj lawv le nuav: cuab Linpenis, cuab Henploos, cuab Mahalis, cuab Musis hab cuab Kaulas. Kauhas yog Alamas txiv,59nwg yuav Levis tug ntxhais Yaukhenpes kws yug nraag tebchaws Iziv ua quaspuj. Yaukhenpes txhaj yug tau ob tug tub rua Alamas: ob tug tub ntawd yog Aloos hab Mauxes, hab yug tau ib tug ntxhais hu ua Milias.60Aloos muaj plaub tug tub, Nadas, Anpihus, Ele-axas hab Ithamas.61Nadas hab Anpihus obtug tuag thaus obtug muab cov ncaig tawg kws tsi dlawbhuv hlawv khoom fij rua tug Tswv lawm.62Cov Levis tej txivneej kws noobnyoog ib hlis rov sau muaj neeg nkaum peb txheeb leej. Cov Levis tsi sau npe nrug cov Yixalayees, vim puab tsi muaj feem tau lub tebchaws Yixalayees lug ua puab tug.63Taagnrho tej cuab Yixalayees nuav puavleej yog Mauxes hab cuab Ele-axas ua ob tug kws sau puab tej npe nyob huv lub taj Mau-am ntawm ntug Dlej Yauladees kws nyob ncaaj lub nroog Yelikaus saab tid.64Cov tuabneeg kws Mauxes hab Aloos obtug sau npe thawj zag nraag taj Suabpuam Xinais yeej tsi tshuav ib tug seem le lawm.65Tug Tswv has tas, taagnrho puab cov ntawd yuav tuag taag rua huv taj suabpuam, tsuas tshuav Yefunes tug tub Kalej hab Noos tug tub Yausuas nkaus xwb txhaj tsi tuag.


  


  Teev Npe 27


  Xelaufehas Cov Ntxhais


  1Malas, Nau-es, Haunkelas, Milekas hab Tilexas, puavleej yog Hefeles tug tub Xelaufehas cov ntxhais. (Xelaufehas yog Hefeles tub, Hefeles yog Nkele-as tub, Nkele-as yog Makis tub, Makis yog Manaxes tub hab Manaxes yog Yauxej tub.)2Puab moog sawv taabmeeg Mauxes, tug povthawj Ele-axas, cov thawjcoj hab taagnrho cov pejxeem rua ntawm tug Tswv lub Tsevntaub sis ntsib lub qhovrooj hab thov has tas,3"Peb txiv tuag rua tom taj suabpuam lawm nwg tsi muaj tub le, nwg tsi koom sab nrug Kaulas cov phoojywg ntxeev sab rua tug TSWV; nwg tuag vim nwg tej kev txhum nkaus xwb.4Tub yog peb txiv tsi muaj ib tug tub, yog le ntawd peb txiv lub npe txawm yuav pluj huv tsaav tuabneeg Yixalayees moog le los? Thov muab peb txiv tej qub txeeg qub teg ntawm nwg cov kwvtij lug faib rua peb hab."5Mauxes coj puab tej lug moog has rua tug Tswv,6ces tug TSWV has rua Mauxes has tas,7"Xelaufehas cov ntxhais tej lug thov yeej yog lawm; koj ca le muab tej qub txeeg qub teg ntawm puab txiv cov kwvtij lug rua puab. Ca puab yuav puab txiv tej qub txeeg qub teg ntawd.8Qha rua cov Yixalayees has tas yog thaus ib tug txivneej twg tuag lawm, nwg tsi muaj tub lug tuav nwg tej qub txeeg qub teg, nwg tug ntxhais yog tug lug tuav nwg tej qub txeeg qub teg ntaag.9Yog nwg tsi muaj ntxhais le hab, maam le ca nwg cov kwvtij tuav nwg tej qub txeeg qub teg.10Yog nwg tsi muaj kwvtij le, nwg txiv cov kwvtij yog cov tuav nwg tej qub txeeg qub teg ntawd.11Yog nwg tsi muaj kwvtij lossis txiv ntxawm lossis yawmlaug le, ces nwg tej kwvtij txheeb ze yog cov tuav nwg tej qub txeeg qub teg. Cov Yixalayees yuavtsum ceev zaaj nuav ua ib txuj kevcai rua puab suavdlawg coj, lawv le kuv kws yog tug Tswv tau has rua koj lawm."


  Yausuas Hloov Mauxes


  (2 Kevcai 31.1-8)


  12Tug Tswv has rua Mauxes has tas, "Koj ca le moog rua sau lub Roob Anpalees hab tuaj sau saib lub tebchaws kws kuv yuav muab rua cov Yixalayees nyob.13Tom qaab kws koj saib taag, koj yuav tuag moog ib yaam le koj tug tijlaug Aloos.14Rua qhov meb ob kwvtij ntxeev sab rua kuv tej lug saamfwm nraag taj suabpuam Xees. Thaus cov pejxeem ywg kuv nraag Melinpas, meb tsi kaam ua kuv lub fwjchim kws luj kawg nkaus taabmeeg rua puab pum." (Melinpas yog lub npe qhov dlej txhawv kws nyob huv lub nroog Kades nraag taj suabpuam Xees.)15Mauxes thov Vaajtswv has tas,16"Tug Tswv, Vaajtswv kws yog tug tuav suavdlawg txujsa hab ib puas tsaav yaam huv tuabsi, kuv thov koj tsaa ib tug lug ua tug coj cov tuabneeg nuav,17hab coj puab moog ntaus rog, kuas koj tsaav tuabneeg txhaj yuav tsi zoo le paab yaaj kws tsi muaj tug tswv yug."18Tug Tswv has rua Mauxes has tas, "Koj ca le moog coj Noos tug tub Yausuas kws yog tug tuabneeg thoob tsib to nrog tuaj, hab tsaa koj txhais teg rua sau nwg taubhau.19Kuas nwg tuaj sawv taabmeeg tug povthawj Ele-axas hab cov pejxeem, hab tsaa nwg ua tug hloov koj chaw taabmeeg suavdlawg.20Muab koj lub fwjchim faib rua nwg, kuas cov Yixalayees txhaj yuav fwm nwg.21Yausuas yuav nrug tug povthawj Ele-axas siv lub Ulees hab lub Thumees. Ua le nuav Ele-axas txhaj qha tau rua Yausuas hab cov Yixalayees ua hum tug Tswv sab."22Mauxes ua lawv le tug Tswv has rua nwg. Nwg txhaj coj Yausuas moog sawv taabmeeg tug povthawj Ele-axas hab cov pejxeem Yixalayees.23Mauxes tsaa nwg ob txhais teg rua sau Yausuas taubhau hab tsaa Yausuas ua tug hloov Mauxes chaw, lawv le tug TSWV tau has rua Mauxes lawm.


  


  Teev Npe 28


  Kevcai Fij Khoom Txhua Nub


  (Tsiv Dlim 29.38-46)


  1Tug Tswv has rua Mauxes has tas:2Koj ca le qha rua cov Yixalayees kuas puab yuavtsum coj tej khoom tsw qaab kws txaus kuv sab tuaj hlawv fij rua kuv lawv le tau teem tseg lawm.3Hab koj has rua puab tas, ntawm nuav yog tej khoom kws coj tuaj fij rua tug TSWV: cov kws muab hlawv fij txhua nub yog ob tug thaav yaaj noobnyoog ib xyoos kws tsi muaj ib qhov phem le.4Muab ib tug fij rua thaus sawv ntxuv hab muab ib tug fij rua thaus yuav tsaus ntuj,5ib tug thaav yaaj twg muab ob choj moov nplej ntse xyaw ob khob roj txiv ntoo moog fij nrug.6Nuav yog txuj kevcai kws najnub muab khoom hlawv fij, kuas tsw qaab ntxag txaus tug Tswv sab, lawv le txeev ua tom roob Xinais lawm.7Cov cawv txiv maab kws coj moog fij nrug tug mivnyuas yaaj, thaus sawv ntxuv, mas muab ob khob laub rua huv chaav pehawm tug Tswv.8Tug kws fij thaus yuav tsaus ntuj los muab cov cawv txiv maab fij nrug ib yaam le tug kws fij thaus sawv ntxuv. Tej nuav yog khoom hlawv fij kuas tsw qaab ntxag txaus tug Tswv sab.


  Fij Khoom Nub Xanpataus


  9Nub Xanpataus, mas muab ob tug thaav yaaj noobnyoog ib xyoos kws tsi muaj ib qhov phem le, hab plaub choj moov nplej ntse xyaw roj txiv ntoo coj moog ua zaub mov fij, hab muab cawv txiv maab moog fij nrug.10Cov khoom kws hlawv fij nuav yuavtsum coj moog fij txhua nub Xanpataus hab ntxiv rua cov khoom fij kws najnub hlawv fij nrug cov cawv txiv maab.


  Fij Khoom Txhua Lub Hlis Nub Xab Ib


  11Txhua lub hlis nub xab ib, hlawv khoom fij rua tug TSWV le nuav: ob tug ntsuag nyuj, ib tug laug yaaj, xyaa tug thaav yaaj noobnyoog ib xyoos, txhua tug tsaj nuav yog cov kws tsi muaj ib qhov phem le.12Tej qoobloo kws coj moog ua khoom fij, muab tej moov nplej ntse xyaw roj txiv ntoo coj moog fij le nuav: ib tug nyuj twg muab rau choj moov nplej; ib tug laug yaaj twg muab plaub choj moov nplej;13hab ib tug thaav yaaj twg muab ob choj moov nplej moog fij nrug. Tej khoom nuav coj moog hlawv fij kuas tsw qaab ntxag txaus tug Tswv sab.14Ib tug nyuj twg muab plaub khob cawv txiv maab fij nrug ib tug laug yaaj muab peb khob cawv txiv maab fij nrug, hab ib tug thaav yaaj twg muab ob khob cawv txiv maab moog fij nrug. Tej nuav yog txuj kevcai kws hlawv khoom fij rua txhua lub hlis nub xab ib moog kuas taag xyoo.15Hab muab ib tug laug tshis tua fij dlaws txim, ntxiv rua tej khoom kws najnub coj moog hlawv fij nrug tej cawv txiv maab kws coj moog fij ntawd.


  Cov Ncuav Tsi Xyaw Keeb Kws Fij thaus Ua Kevcai Hlaa Dlhau


  (Levis Kevcai 23.5-14)


  16Ua Kevcai Hlaa Dlhau qhuas tug Tswv thaus lub ib hlis ntuj nub kaum plaub.17Nub kaum tsib yog nub pib ua Kevcai Hlaa Dlhau kws yog ua kuas txwm nkaus xyaa nub, thaus lub sijhawm ntawd, mas noj cov ncuav tsi xyaw keeb nkaus xwb.18Thawj nub kws pib ua kevcai yog nub mej sis sau tuaj pehawm, hab tsi xob ua ib yaam num dlaabtsi le.19Mej muab khoom hlawv fij rua tug Tswv lawv le nuav: ob tug ntsuag nyuj, ib tug laug yaaj, hab xyaa tug thaav yaaj kws noobnyoog ib xyoos, txhua tug tsaj nuav yog cov kws tsi muaj ib qhov phem le.20Muab tej moov nplej ntse xyaw roj txiv ntoo le nuav coj moog ua khoom fij: ib tug nyuj twg muab rau choj moov nplej, fij nrug ib tug laug yaaj muab plaub choj moov nplej fij nrug,21hab ib tug thaav yaaj twg muab ob choj moov nplej moog fij nrug.22Hab muab dlua ib tug laug tshis moog tua fij dlaws txim, hab ca le ua kevcai ntxuav rua cov pejxeem.23Tej khoom fij nuav, yog muab ntxiv rua tej khoom fij kws mej naj taagkig coj moog hlawv fij rua tug Tswv.24Ib yaam nkaus le ntawd, xyaa nub kws mej fij tej zaub mov ntawd rua tug Tswv, ua kuas tsw qaab ntxag rua tug Tswv. Tej khoom nuav yog fij ntxiv rua tej khoom kws mej najnub hlawv fij hab tej cawv txiv maab kws yog khoom fij.25Nub xyaa mej yuavtsum rov tuaj sis sau pehawm Vaajtswv hab tsi xob ua ib yaam num dlaabtsi le.


  Tej Khoom Fij thaus Sau Qoobloo


  (Levis Kevcai 23.15-22)


  26Thawj nub kws ua Kevcai Sau Qoobloo, yog thaus mej coj tej qoob tshab tuaj fij rua tug Tswv, mej tuaj sis sau ua ke pehawm Vaajtswv, hab nub ntawd tsi xob ua ib yaam num dlaabtsi le.27Muab khoom moog hlawv fij kuas tsw qaab ntxag rua tug Tswv le nuav: ob tug ntsuag nyuj, ib tug laug yaaj hab xyaa tug thaav yaaj noobnyoog ib xyoos, txhua tug tsaj nuav yog cov kws tsi muaj ib qhov phem le.28Muab cov moov nplej ntse xyaw roj txiv ntoo coj moog fij: ib tug txiv nyuj twg muab rau choj moov nplej, ib tug laug yaaj muab plaub choj moov nplej,29 hab ib tug thaav yaaj twg muab ob choj moov nplej moog fij nrug.30Hab muab dlua ib tug laug tshis moog tua fij dlaws txim, hab ua kevcai ntxuav rua cov pejxeem.31Fij tej khoom hab tej cawv txiv maab nuav ntxiv rua tej khoom kws najnub hlawv fij, hab tej qoobloo kws yog khoom fij. Tej tsaj kws muab fij ntawd yog cov kws tsi muaj ib qhov phem le.


  


  Teev Npe 29


  Fij Khoom thaus Ua Kevcai Xyoo Tshab


  (Levis Kevcai 23.23-25)


  1Thaus nub xab ib lub xyaa hli ntuj mej ca le tuaj sis sau pehawm Vaajtswv, hab tsi xob ua ib yaam num dlaabtsi le. Nub ntawd yog nub kws tshuab raaj tshuab xyu.2Mej muab khoom coj moog hlawv fij rua tug Tswv, kuas tsw qaab ntxag rua nwg: ib tug ntsuag nyuj, ib tug laug yaaj, hab xyaa tug thaav yaaj noobnyoog ib xyoos, txhua tug tsaj nuav yog cov kws tsi muaj ib qhov phem le.3Muab moov nplej ntse xyaw roj txiv ntoo coj moog fij: ib tug ntsuag nyuj muab rau choj moov nplej fij, ib tug laug yaaj muab plaub choj moov nplej 4hab ib tug thaav yaaj twg muab ob choj moov nplej moog fij nrug.5Hab muab dlua ib tug laug tshis moog tua fij dlaws txim hab ua kevcai ntxuav rua cov pejxeem.6Cov khoom nuav coj moog fij ntxiv rua cov khoom kws naj nub fij thaus nub xab ib nrug puab tej qoobloo hab cov cawv txiv maab kws coj moog hlawv fij. Muab tej khoom nuav hlawv fij kuas tsw qaab ntxag txaus tug Tswv sab.


  Fij Khoom Nub Theej Txhoj


  (Levis Kevcai 23.26-32)


  7Lub xyaa hli ntuj nub xab kaug, mej ca le tuaj sis sau pehawm Vaajtswv; tsi xob noj zaub noj mov hab tsi xob ua ib yaam num dlaabtsi hlo le.8Muab ib tug ntsuag nyuj, ib tug laug yaaj, hab xyaa tug thaav yaaj noobnyoog ib xyoos kws tsi muaj ib qhov phem le tuaj tua hlawv fij rua tug Tswv, hab ua kuas tej ntawd tsw qaab ntxag txaus tug Tswv sab.9Muab moov nplej ntse xyaw roj txiv ntoo coj moog fij: ib tug nyuj muab rau choj moov nplej, ib tug laug yaaj muab plaub choj moov nplej,10hab ib tug thaav yaaj twg muab ob choj moov nplej moog fij nrug.11Hab muab dlua ib tug laug tshis moog tua fij dlaws txim, ntxiv rua tug tshis kws tua fij ua kevcai ntxuav rua cov pejxeem, hab tej khoom fij kws najnub hlawv fij nrug tej qoobloo, hab puab tej cawv txiv maab kws coj moog fij.


  Kevcai Fij Khoom Nyob Tsev Pheebsuab


  (Levis Kevcai 23.33-44)


  12Lub xyaa hli ntuj nub kaum tsib mej ca le sis sau tuaj ua ke pehawm Vaajtswv. Ua kevcai qhuas tug Tswv kuas txwm xyaa nub hab tsi xob ua ib yaam num dlaabtsi le.13Nub ib muab tej khoom moog hlawv fij rua tug Tswv, kuas tsw qaab ntxag txaus nwg sab: kaum peb tug ntsuag nyuj, ob tug laug yaaj, hab kaum plaub tug thaav yaaj noobnyoog ib xyoos, txhua tug tsaj nuav yog cov kws tsi muaj ib qhov phem le.14Muab moov nplej ntse xyaw roj txiv ntoo coj moog fij: ib tug nyuj muab rau choj moov nplej, ib tug laug yaaj twg muab plaub choj moov nplej,15hab kaum ob tug thaav yaaj ntawd ib tug twg muab ob choj moov nplej hab muab cov cawv txiv maab moog fij nrug.16Hab muab dlua ib tug laug tshis moog tua fij dlaws txim, ntxiv rua tej khoom fij kws najnub coj moog hlawv fij nrug tej qoobloo hab tej cawv txiv maab.17Nub ob fij kaum ob tug ntsuag nyuj, ob tug laug yaaj, hab kaum plaub tug thaav yaaj noobnyoog ib xyoos, txhua tug tsaj nuav yog cov kws tsi muaj ib qhov phem le.18Cov nyuj, cov laug yaaj hab cov thaav yaaj, muab moov nplej coj moog fij nrug lawv le cov kws fij thawj nub.19Hab muab dlua ib tug laug tshis moog tua fij dlaws txim, ntxiv rua tej khoom fij kws najnub coj moog hlawv fij nrug tej qoobloo hab puab tej cawv txiv maab.20Nub peb fij kaum ib tug ntsuag nyuj, ob tug laug yaaj, hab kaum plaub tug thaav yaaj noobnyoog ib xyoos, txhua tug tsaj nuav yog cov kws tsi muaj ib qhov phem le.21Cov nyuj, cov laug yaaj hab cov thaav yaaj muab moov nplej coj moog fij nrug lawv le cov kws fij thawj nub.22Hab muab ib tug laug tshis moog tua fij dlaws txim, ntxiv rua tej khoom fij kws najnub coj moog hlawv fij nrug tej qoobloo hab puab tej cawv txiv maab.23Nub plaub fij kaum tug ntsuag nyuj, ob tug laug yaaj hab kaum plaub tug thaav yaaj noobnyoog ib xyoos, txhua tug tsaj nuav yog cov kws tsi muaj ib qhov phem le.24Cov nyuj, cov laug yaaj hab cov thaav yaaj, muab moov nplej coj moog fij nrug lawv le cov kws fij thawj nub.25Hab muab dlua ib tug laug tshis moog tua fij dlaws txim, ntxiv rua tej khoom fij kws najnub coj moog hlawv fij nrug tej qoobloo hab puab tej cawv txiv maab.26Nub tsib fij cuaj tug ntsuag nyuj, ob tug laug yaaj, hab kaum plaub tug thaav yaaj noobnyoog ib xyoos, txhua tug tsaj nuav yog cov kws tsi muaj ib qhov phem le.27Cov nyuj, cov laug yaaj hab cov thaav yaaj, muab moov nplej coj moog fij nrug lawv le cov kws fij thawj nub.28Hab muab dlua ib tug laug tshis moog tua fij dlaws txim, ntxiv rua tej khoom fij kws najnub coj moog hlawv fij nrug tej qoobloo, hab puab tej cawv txiv maab.29Nub rau fij yim tug ntsuag nyuj, ob tug laug yaaj, hab kaum plaub tug thaav yaaj noobnyoog ib xyoos, txhua tug tsaj nuav yog cov kws tsi muaj ib qhov phem le.30Cov nyuj, cov laug yaaj, hab cov thaav yaaj, muab moov nplej coj moog fij nrug lawv le cov kws fij thawj nub.31Hab muab dlua ib tug laug tshis moog tua fij dlaws txim, ntxiv rua tej khoom fij kws najnub coj moog hlawv fij nrug tej qoobloo, hab puab tej cawv txiv maab.32Nub xyaa fij xyaa tug ntsuag nyuj, ob tug laug yaaj, hab kaum plaub tug thaav yaaj noobnyoog ib xyoos, txhua tug tsaj nuav yog cov kws tsi muaj ib qhov phem le.33Cov nyuj, cov laug yaaj, hab cov thaav yaaj, muab moov nplej coj moog fij nrug lawv le cov kws fij thawj nub.34Hab muab dlua ib tug laug tshis moog tua fij dlaws txim, ntxiv rua tej khoom fij kws najnub coj moog hlawv fij nrug tej qoobloo, hab puab tej cawv txiv maab.35Nub yim ca le rov tuaj sis sau ua ke pehawm Vaajtswv, hab tsi xob ua ib yaam num dlaabtsi le.36Muab tej khoom coj moog hlawv fij rua tug Tswv, ua kuas tsw qaab ntxag txaus nwg sab: muab ib tug ntsuag nyuj, ib tug laug yaaj, hab xyaa tug thaav yaaj noobnyoog ib xyoos kws tsi muaj ib qhov phem le.37Tug ntsuag nyuj, tug laug yaaj, hab cov thaav yaaj, muab moov nplej coj moog fij nrug lawv le cov kws fij thawj nub.38Hab muab dlua ib tug laug tshis moog tua fij dlaws txim, ntxiv rua tej khoom fij kws najnub coj moog hlawv fij nrug tej qoobloo, hab puab tej cawv txiv maab.39Ntawm nuav yog txuj kevcai kws has txug tej khoom kws muab hlawv fij rua tug Tswv, tej qoobloo, tej cawv txiv maab, hab fij tej khoom ua kev sis raug zoo rua tug Tswv lawv le lub sijhawm kws mej teem tseg rua thaus ua kevcai. Tej khoom nuav yog muab fij ntxiv rua mej tej khoom fij ua tsaug kws mej tau coglug tseg lawm lossis tej khoom kws mej txaus sab fij.40Yog le Ntawd, Mauxes txhaj qha txhua yaam kws tug Tswv tau saamfwm rua nwg lawm rua cov Yixalayees.


  


  Teev Npe 30


  Kevcai Coglug


  1Mauxes qha tej lug nuav rua cov thawjcoj ntawm txhua xeem Yixalayees has tas:2Thaus muaj ib tug tuabneeg twg coglug muab ib yaam dlaabtsi rua tug Tswv lossis coglug rua tej yaam dlaabtsi lawm, nwg tsi xob thim nwg tej lug cog tseg ntawd, tabsis nwg yuavtsum ua txhua yaam lawv le nwg tau coglug lawm.3Ib tug ntxhais twg thaus nwg tseem ua hluas nkauj nrug nwg nam nwg txiv nyob, yog nwg tau coglug yuav muab ib yaam dlaabtsi rua tug Tswv lossis coglug yuav ua ib yaam dlaabtsi lawm,4yog nwg txiv nov tej lug cog tseg ntawd, nwg txiv tsi txwv nwg tej lug cog tseg ntawd, ces nwg yuav tau ua txhua yaam kuas tav lawv le nwg tau coglug tseg lawm.5Tabsis yog thaus nwg txiv nov nwg tej lug cog tseg ntawd, nwg txiv txwv tsi pub ua le ntawd, ces nwg muab tej lug cog tseg ntawd tso tseg hab tsi xob ua. Tug Tswv txhaj yuav zaam nwg lub txim, rua qhov nwg txiv tsi pub nwg ua.6Yog muaj ib tug ntxhais twg kws tsi tau yuav quasyawg coglug tseg, vim nwg tsi ua tuab zoo xaav lossis tsi ceevfaaj lossis nwg coglug yuav ua ib yaam dlaabtsi, nwg maam yuav quasyawg,7yog nwg tug quasyawg tsi txwv thaus nov nwg cov lug cog tseg ntawd, mas tug quaspuj yuav tau ua txhua yaam lawv le nwg tau coglug tseg lawm.8Tabsis thaus tug quasyawg nov tej lug cog tseg ntawd, yog tug quasyawg txwv tsi pub nwg ua lawv le nwg coglug tseg, ces tug quaspuj tsi taag yuav ua lawv le tej lug kws nwg tau cog tseg ntawd. Tug Tswv txhaj yuav zaam nwg lub txim.9Ib tug puj ntsuag lossis ib tug puj nrauj twg, tau coglug tseg le caag lawm, nwg yuav tau ua kuas tav lawv le tej lug kws nwg cog tseg ntawd.10Yog tug quaspuj kws nwg tub yuav quasyawg lawm, tau coglug tseg yuav ua ib yaam dlaabtsi,11yog has tas nwg tug quasyawg tsi txwv thaus tug quasyawg nov nwg tej lug cog tseg ntawd, nwg yuav tau ua kuas tav txhua yaam lawv le nwg tau coglug tseg lawm.12Tabsis yog nwg tug quasyawg txwv tsi pub nwg ua tej ntawd, nwg tsi taag yuav ua le nwg tau coglug lawm. Ces tug Tswv txhaj yuav zaam nwg lub txim, rua qhov nwg tug quasyawg txwv tsi pub nwg ua.13Nwg tug quasyawg muaj cai muab tej lug kws nwg tau cog tseg ntawd xuam povtseg.14Tabsis yog tug quasyawg nov tug quaspuj tej lug cog tseg, ib nub dlhau ib nub tsi has dlaabtsi le, ces tug quaspuj yuavtsum ua txhua yaam le nwg tau coglug tseg. Vim tug quasyawg yeej tsi txwv nub kws nwg nov lug lawm.15Tabsis yog has tas tom qaab ntawd, tug quasyawg maam rhuav nwg tug quaspuj tej lug cog tseg, nwg yuav tau ris nwg tug quaspuj lub txim, vim nwg tug quaspuj tsi tau ua kuas cov lug cog tseg ntawd tav.16Tej nuav yog tej kevcai kws tug Tswv muab cob rua Mauxes, has txug tej lug cog tseg ntawm tej ntxhais kws tseem nrug nwg nam nwg txiv nyob lossis tug ntxhais kws tub yuav quasyawg lawm.


  


  Teev Npe 31


  Ua Rog rua Cov Midias


  1Tug Tswv has rua Mauxes has tas,2"Koj ca le rau txim rua cov tuabneeg Midias pauj tej kws puab tau ua rua tsaav tuabneeg Yixalayees taag lug lawm. Ces tom qaab kws koj ua tej ntawd tav lawm koj yuav tuag moog."3Yog le ntawd, Mauxes txawm has rua cov pejxeem has tas, "Ca le npaaj cuab yeej kuas txhij moog ntaus rog, mej muaj cuabkaav tua yeej cov Midias hab rau txim rua puab pauj tej kws puab tau ua rua tug Tswv.4Tso ib xeem Yixalayees twg ib txheeb leej moog ntaus rog."5Yog le ntawd, ib xeem twg txhaj xaiv tau ib txheeb leej, suav taagnrho kaum ob xeem ntawd xaiv tau kaum ob txheeb tug txivneej moog ntaus rog.6Mauxes tso puab moog ntaus rog, tug povthawj Ele-axas tug tub Finehas ua tug coj, nwg yog tug kws coj tej khoom dlawbhuv hab cov raaj xyu kws tshuab txhib tua rog.7Puab tua cov Midias lawv le tug Tswv saamfwm rua Mauxes, puab muab cov txivneej tua tuag taag huv tuabsi,8hab tseem tua cov Midias tsib tug vaajntxwv kws yog Evis, Lekees, Xules, Hules hab Lenpas tuag huv tuabsi. Hab puab tseem tua Npe-aus tug tub Npala-aas tuag lawm hab.9Cov Yixalayees txhaj nteg tau taagnrho cov Midias cov quaspuj hab mivnyuas, tej nyuj, tej yaaj hab fuab taagnrho puab tej nyaj txag qoobloo lug, 10hab muab puab tej nroog tej yeej hlawv kub nyab taag.11Puab sau taagnrho tej khoom kws puab fuab tau, cov tuabneeg kws puab nteg tau hab tej tsaj txhu huv tuabsi12coj lug cob rua Mauxes, Ele-axas hab cov pejxeem Yixalayees huv lub yeej ntawm taj Mau-am kws nyob ntawm tug ntug Dlej Yauladees kws ncaaj lub nroog Yelekaus.


  Cov Tubrog Rov Qaab Lug


  13Mauxes, Ele-axas hab cov thawjcoj ntawm cov pejxeem txhaj tawm moog rua nrau ntug yeej, moog tog cov tubrog rov qaab lug.14Mauxes chim heev rua cov thawj tubrog kws kaav pawg txheeb hab kaav pawg pua kws rov tom tshaav rog lug.15Mauxes nug puab has tas, "Vim le caag mej tseem yuav tseg cov quaspuj nuav ua dlaabtsi?16Ncu ntsoov has tas, puab tub yog cov quaspuj kws coj lawv le Npala-aas tej lug qha thaus nyob tom Pe-aus. Hab puab tub coj cov tuabneeg moog ua tsi ncaaj hab muab tug Tswv tso tseg, vim le ntawd, tug Tswv tsaav tuabneeg txhaj raug tej kaab mob phem.17Taamsim nuav ca le muab txhua tug mivnyuas tub tua povtseg kuas taag hab muab cov quaspuj kws mej nrug pw lawm tua povtseg huv tuabsi,18tabsis tseg cov hluas nkauj hab cov nkauj xwb kws tsi tau ntxag dlua hluas nraug rua mej xwb.19Nwgnuav mej txhua tug kws tau tua ib tug twg tuag lossis tau cev teg tuav tej tuabneeg tuag lawm, yuavtsum nyob saab nrau ntug yeej xyaa nub. Nub peb hab nub xyaa ua kevcai ntxuav mej hab cov quaspuj kws mej nteg tau lug ntawd tsaiv.20Hab mej yuavtsum ua kevcai ntxuav rua tej khaub dluag txhua dlaim hab txhua yaam kws yog muab tawv tsaj, plaub tshis lossis ntoo ua huv tuabsi."21Ele-axas kws yog tug povthawj has rua cov kws rov tom tshaav rog lug has tas, "Ntawm nuav yog tej kevcai kws tug Tswv tau muab cob rua Mauxes.22Kub, nyaj, tooj, hlau, txhuas, tooj dlawb23hab txhua yaam kws thev taug suavtawg, mej yuavtsum coj moog hlawv huv qhovcub hab muab dlej ntxuav txhaj huv. Hab yaam twg kws thev tsi taug suavtawg, mej yuavtsum muab dlej ntxuav txhaj huv. 24Nub xyaa mej ca le muab mej tej rig tsho ntxhua; mej txhaj huv hab txhaj lug tau rua huv lub yeej."


  Faib Tej Khoom Kws Fuab Tau Lug


  25Tug Tswv has rua Mauxes has tas,26"Koj hab Ele-axas moog nrug cov thawjcoj ntawm cov pejxeem suav txhua yaam kws mej moog fuab tau lug, suav tej tuabneeg kws mej nteg tau lug hab tej tsaj txhu huv tuabsi.27Hab muab tej khoom kws fuab tau lug nuav faib ua ob pawg, muab ib pawg rua cov tubrog, muab ib pawg rua cov pejxeem.28Pawg kws yog cov tubrog tug, yuavtsum muab ib leeg ntawm tsib puas leej kws raug nteg lug coj moog ua se them rua tug Tswv, hab tej nyuj, tej neeg luav, tej yaaj hab tej tshis los ua ib yaam nkaus le ntawd.29Muab tej ntawd rua tug povthawj Ele-axas ib yaam le muab ua khoom pub tshwjxeeb rua tug Tswv.30Pawg kws yog cov pejxeem tug, muab ib leeg ntawm tsib caug leej kws raug nteg lug hab tej nyuj, tej neeg luav, tej yaaj hab tej tshis los ua ib yaam nkaus le ntawd. Muab rua cov Levis kws yog cov tu tug Tswv lub Tsevntaub."31Mauxes hab Ele-axas obtug ua lawv le tug Tswv tau saamfwm rua obtug lawm.32Taagnrho tej kws cov tubrog moog fuab tau lug hab cov kws tseg ca rua puab: muaj rau pua xyaa caum tsib txheeb tug yaaj hab tshis,33xyaa caum ob txheeb tug nyuj,34rau caum ib txheeb tug neeg luav,35hab peb caug ob txheeb tug ntxhais nkaujxwb kws tsi tau ntxag dlua hluas nraug le.36Hab ib nraab kws muab faib rua cov tubrog, suav tau peb puas peb caug xyaa txheeb tsib puas tug yaaj hab tshis,37cov kws muab rhu moog rua tug TSWV yog rau pua xyaa caum tsib tug;38peb caug rau txheeb tug nyuj, cov kws muab rhu moog rua tug Tswv yog xyaa caum ob tug;39peb caug txheeb tsib puas tug neeg luav, cov kws muab rhu moog rua tug Tswv yog rau caum ib tug;40kaum rau txheeb tug ntxhais nkaujxwb, cov kws muab rhu moog rua tug Tswv muaj peb caug ob leeg.41Yog le ntawd, Mauxes txhaj coj cov se nuav moog rua Ele-axas muab pub tshwjxeeb rua tug Tswv, lawv le tug Tswv tau has rua Mauxes lawm.42Tej khoom kws cov tubrog moog fuab tau lug Mauxes muab ib nraab faib rua cov pejxeem,43cov kws faib rua cov pejxeem muaj peb puas peb caug xyaa txheeb tsib puas tug yaaj hab tshis,44peb caug rau txheeb tug nyuj,45peb caug txheeb tsib puas tug neeg luav,46hab kaum rau txheeb tug ntxhais nkaujxwb.47Pawg nuav Mauxes rhu ib leeg ntawm tsib caug leej kws raug nteg lug, hab tej tsaj txhu los rhu ib yaam nkaus le ntawd, coj moog rua cov Levis kws tu tug Tswv lub Tsevntaub, lawv le tug Tswv tau has rua Mauxes lawm.48Ces cov thawj tubrog txhaj moog cuag Mauxes49hab tshaab xu rua nwg has tas, "Peb cov kws yog koj tubkhai, suav cov tubrog kws nyob huv peb kev tswjfwm tsi muaj ib tug pluj le.50Yog le ntawd peb txhaj nqaa tej saw kub, tej paug teg, tej saw teg, tej nplhaib hab tej paug kws peb fuab tau lug huv tuabsi tuaj. Peb coj tej ntawd tuaj fij rua tug Tswv theej peb lub txhoj."51Mauxes hab Ele-axas txhaj txais tej kub hab tej saw ntawd.52Xaagnrho tej khoom kws cov thawj tubrog coj tuaj ntawd nyaav tshaaj plaub puas choj.53Cov tubrog ca puab yuav tej kws puab fuab tau lug.54Yog le ntawd, Mauxes hab Ele-axas coj tej kub ntawd moog tso rua huv lub Tsevntaub sis ntsib, tug Tswv txhaj tsomkwm cov Yixalayees.


  


  Teev Npe 32


  Cov Xeem Kws Nyob Ntawm tug Dlej Yauladees Saab Nubtuaj


  (2 Kevcai 3.12-22)


  1Xeem Lunpees hab xeem Khas muaj tsaj txhu coob heev. Thaus puab pum lub tebchaws Yaxes hab lub tebchaws Nkile-as kws yog qhov chaw zoo ua tshaav tsaj rua puab tej tsaj,2puab txhaj moog cuag Mauxes, Ele-axas hab cov thawjcoj, puab thov has tas,3-4"Tug Tswv paab cov Yixalayees tua tau cov nroog nuav: lub nroog Atalaus, lub nroog Dinpoos, lub nroog Yaxes, lub nroog Nilas, lub nroog Hesenpoos, lub nroog Ele-ales, lub nroog Simas, lub nroog Nenpaus hab lub nroog Npe-oos kws yog lub tebchaws kws zoo ua tshaav tsaj, hab peb muaj tsaj txhu coob kawg le.5Yog meb pum zoo, thov muab lub tebchaws nuav pub rua peb ua peb tug, hab thov tsi xob ca peb hlaa tug Dlej Yauladees moog nyob saab tid."6Mauxes teb Khas hab Lunpees cov xeebntxwv has tas, "Mej xaav nyob ntawm nuav hab ca mej cov kwvtij Yixalayees moog ntaus rog xwb los?7Ua le caag mej yuav khuv ca mej cov kwvtij Yixalayees muaj kev tu sab rua qhov kws hlaa tug Dlej Yauladees moog rua tim lub tebchaws kws tug Tswv muab rua puab?8Mej ua ib yaam le thaus kuv tso cov kws yog mej txiv tawm huv lub nroog Kades Npane-as moog soj lub tebchaws lug txug hab puab ua ntaag.9Puab moog txug tim lub Haav Esekaus hab moog pum lub tebchaws ntawd taag lawm, tabsis thaus puab rov qaab lug, puab ua rua cov pejxeem taag kev ca sab, puab txhaj tsi xaav moog rua huv lub tebchaws kws tug Tswv muab rua puab lawm.10Nub ntawd tug Tswv txhaj chim heev hab nwg tau coglug tseg le nuav:11'Vim puab tsi muab sab npuab kuv, mas txhua tug txivneej kws noobnyoog neeg nkaum xyoo rov sau kws kuv coj nraag tebchaws Iziv lug, yuav tsi tau moog nyob huv lub tebchaws kws kuv coglug rua Anplahaas, Ixaj hab Yakhauj puab lawm.'12Cov lug nuav yog has rua txhua tug huv tuabsi, tsuas yog tshuav Yefunes tug tub Kalej kws yog cov Kenais hab Noos tug tub Yausuas nkaus xwb txhaj yuav tau moog nyob huv lub tebchaws ntawd; rua qhov obtug yeej ib txwm fwm tug Tswv.13Tug Tswv chim heev rua cov tuabneeg ntawd, nwg txhaj ua rua puab ncig moog ncig lug tau plaub caug xyoo rua tom taj suabpuam, ua rua tam tuabneeg kws tsi txaus sab rua nwg ntawd tuag taag huv tuabsi lawm.14Hab taamsim nuav mej sawv lug hloov cov kws yog mej txiv chaw, mej cov tuabneeg txhum kws yog tam nuav, taabtom ua rua tug TSWV txuj kev chim lug raug cov Yixalayees dlua.15Yog nwgnuav xeem Lunpees hab xeem Khas tsi kaam ua lawv le tug Tswv has, nwg yuav rov muab cov tuabneeg nuav tso tseg ib zag ntxiv rua ntawm taj suabpuam nuav, hab mej yuav ua rua cov tuabneeg nuav raug kev puamtsuaj dlua."16Puab txaav zog lug rua ntawm Mauxes hab has tas, "Thov ca peb muab pobzeb lug txhim nkuaj kaw peb tej yaaj hab ua nroog rua peb tej quaspuj mivnyuas nyob ntawm nuav tsaiv.17Ces peb yuav nrug peb cov kwvtij Yixalayees moog ntaus rog hab nas tsaam ua ntej moog txug thaus puab tau moog nyob huv lub tebchaws kws yog puab tug. Lub sijhawm ntawd peb tej quaspuj mivnyuas yuav nyob huv tej nroog kws txhim ntsaa zeb, kuas puab txhaj nyob tso sab lug tsi ntshai cov tuabneeg huv lub tebchaws nuav.18Peb yuav tsi rov qaab lug tsev moog txug thaus cov Yixalayees tau lub tebchaws kws hom tseg rua puab lug ua puab tug lawm tsaiv.19Peb yuav tsi nrug puab faib ib qho aav kws nyob ntawm tug Dlej Yauladees saab tid rua peb, rua qhov peb tub tau thaaj chaw kws nyob ntawm tug Dlej Yauladees saab nubtuaj nuav ua peb tug lawm."20Mauxes teb has tas, "Yog mej txaus sab ua lawv le kws mej has tag, ces mej ca le npaaj cuabyeej kuas txhij moog ntaus rog taabmeeg tug Tswv. 21Taagnrho mej cov tubrog ca le hlaa tug dlej Yauladees moog rua saab tid taabmeeg tug Tswv, moog txug thaus tug Tswv tua yeej nwg cov yeebncuab,22hab txeeb tau lub tebchaws lug nyob lawm. Tom qaab ntawd, mej maam rov qaab lug, rua qhov mej yuav ua kuas tav lawv le mej tshuav tug TSWV hab mej cov kwvtij Yixalayees nqe.23Tabsis yog mej tsi ua lawv le mej coglug tseg, kuv qha rua mej has tas, mej ua txhum rua tug Tswv ntaag. Yog mej tsi ua le ntawd, mej yuav raug txim vim mej tej kev txhum.24Yog le ntawd, ca le txhim nroog rua mej nyob hab txhim nkuaj kaw mej tej yaaj, tabsis ncu ntsoov ua lawv le tej lug kws mej tau cog tseg lawm!"25Xeem Khas hab xeem Lunpees teb has tas, "Peb cov kws yog koj tubkhai, peb yuav ua le koj has ntaag.26Peb tej quaspuj hab mivnyuas, tej nyuj hab tej yaaj, yuav nyob huv lub nroog Nkile-as nuav.27Tabsis taagnrho peb cov txivneej kws yog koj cov tubkhai yuav npaaj moog ntaus rog taabmeeg tug Tswv. Peb yuav hlaa tug dlej Yauladees moog rua saab tid hab ntaus rog lawv le koj has."28Yog le ntawd, Mauxes txhaj muab tej lug saamfwm nuav rua Ele-axas, Yausuas hab cov Yixalayees lwm tug thawjcoj has tas:29"Yog xeem Khas hab xeem Lunpees hlaa tug dlej Yauladees moog ntaus rog lawv le tug Tswv tej lug saamfwm hab yog puab paab mej tua kuas yeej lub tebchaws ntawd, ces mej ca le tu lub tebchaws Nkile-as rua puab nyob ua puab tug.30Tabsis yog puab tsi hlaa tug dlej Yauladees hab tsi nrug mej moog ntaus rog, ces puab yuav tau nrug mej nyob lub tebchaws Kana-aas ib yaam le mej tau hab."31Xeem Khas hab xeem Lunpees teb has tas, "Lawv le tug Tswv tau saamfwm rua koj cov tubkhai nuav lawm, peb yuav ua le ntawd ntaag.32Peb yuav hlaa tug dlej Yauladees moog rua tim lub tebchaws Kana-aas taabmeeg tug Tswv hab moog ntaus rog, kuas peb txhaj tau tug Dlej Yauladees saab nubtuaj nuav ua peb tug."33Yog le ntawd, Mauxes txhaj muab cov Amaules tug Vaajntxwv Xihoos lub nroog hab cov Npasaas tug vaajntxwv Aunkas lub nroog, taagnrho lub tebchaws nrug tej nroog hab ib cheebtsaam kws nyob puagncig tej nroog ntawd tu rua xeem Khas, xeem Lunpees hab xeem Manaxes ib nraab rua puab nyob ua puab tug.34Xeem Khas txhaj rov txhim khu dlua puab tej nroog rua huv Dinpoos, Atalaus, Alu-es,35Etelas Saufas, Yaxes, Yaunpehas,36Npethes Nilas hab Npethes Halaas.37Xeem Lunpees txhaj rov txhim khu dlua puab tej nroog rua huv Hesenpoos, Ele-ales, Kili-athas,38Nenpaus, Npa-aas Me-oos (lub npe nuav tub hloov lawm), hab Xinpemas. Puab tis dlua npe tshab taagnrho rua tej nroog kws puab txhim khu dlua tshab nuav huv tuabsi.39Makhis cuab kwvtij kws yog xeem Manaxes, moog txeeb tau lub tebchaws Nkile-as, puab kaav hlo lub tebchaws ntawd hab muab cov Amaules kws ibtxwm nyob huv lub tebchaws ntawd lawv tawm tsiv huv tuabsi lawm.40Yog le ntawd, Mauxes txhaj muab lub tebchaws Nkele-as rua Makhis cuab kwvtij, ces puab txhaj nyob huv lub tebchaws ntawd lawm.41Ya-iles kws yog xeem Manaxes moog tua hab txeeb tau lub puav zog, hab nwg tis npe rua cov zog ntawd hu ua, "Yais cov zog."42Naunpas moog tua hab txeeb tau lub nroog Kenas hab tej zog miv kws nyob ib ncig ntawd, hab nwg muab lub nroog ntawd tis npe hu ua Naunpas, lawv le nwg lub npe ntaag.


  


  Teev Npe 33


  Taug Kev Nraag Iziv Lug Txug huv Tebchaws Mau-am


  1Txij ntawm nuav moog yog qha txug tej thaaj chaw kws cov Yixalayees tsuam yeej ua ntu zug taug kev nraag tebchaws Iziv lug kws yog Mauxes hab Aloos obtug ua ob tug coj taagnrho puab txhua xeem huv tuabsi.2Mauxes teev tej thaaj chaw kws cov Yixalayees tsuam yeej ua ntu zug lug, lawv le tug Tswv tau saamfwm rua Mauxes lawm.3Cov Yixalayees sawv kev tawm nraag Iziv lug yog lub ib hlis ntuj nub kaum tsib kws yog tom qaab nub kws puab ua Kevcai Hlaa Dlhau. Tug Tswv tsomkwm puab tawm huv lub nroog Lamexes lug taabmeeg cov Iziv,4thaus cov Iziv taabtom log puab tej tub hlub kws tug Tswv muab tua tuag taag lawm. Tub yog le nuav, tug Tswv txhaj qha has tas, nwg yog tug muaj fwjchim luj dlua cov Iziv tej vaajtswv huv tuabsi.5Cov Yixalayees sawv kev huv lub nroog Lamexes lug hab tsuam yeej su rua ntawm Xukaus.6Puab sawvkev ntawm Xukaus lug tsuam yeej rua ntawm Ethas kws nyob ntawm ntug taj suabpuam.7Puab tawm huv Ethas rov moog rua ntawm Pis Hahilaus kws nyob ntawm Npa-aas Xefoos saab nubtuaj, hab puab tsuam yeej ze rua ntawm Midaules.8Puab sawv kev ntawm Pis Hahilaus hab lug hlaa Havtxwv Lab moog rua tom taj suabpuam Ethas; tom qaab kws puab lug tau peb nub ke lawm, puab txhaj lug tsuam yeej rua ntawm Malahas.9Thaus puab sawv kev ntawm Malahas lug rua ntawm Elimes, puab txhaj tsuam yeej rua qhov ntawd, rua qhov nyob ntawd muaj kaum ob lub qhov dlej hab xyaa caum tsob toovlaaj.10Puab sawv kev ntawm Elimes lug tsuam yeej ze rua ntawm ceg Havtxwv Lab.11Puab sawv kev ntawm Elimes lug tsuam yeej rua ntawm taj suabpuam Xees.  12Ces puab sawv kev ntawm taj suabpuam Xees lug tsuam yeej rua ntawm Daufekas,13hab tom qaab ntawd puab lug tsuam yeej rua tom Aluses,14dlhau qhov ntawd lug, puab txhaj lug tsuam yeej rua ntawm Lefidees, qhov chaw kws tsi muaj dlej rua cov tuabneeg haus.15-37Thaus puab sawv kev ntawm Lefidees hab tsuam yeej ua ntu zug lug txug rua ntawm lub Roob Haules: puab lug nyob rua ntawm taj suabpuam Xinais, Kinpaus Hata-avas (lossis "Cov Tuabneeg Nqhes Dlej Tej Qhov Ntxaa"), Haxelaus, Lithamas, Limoos Peles, Linpanas, Lixas, Kehelathas, lub Roob Sefeles, Haladas, Makhelaus, Tahas, Telas, Mithakas, Hasemaunas, Mauxelaus, Npenes Ya-akaas, Haules Hankinkas, Yanpathas, Alaunas, Exi-oosnkenpes, ntawm taj suabpuam Xees (kws yog Kades), hab lug rua ntawm lub Roob Haules kws nyob ntawm nrimteb Edoos.38-39Tug povthawj Aloos nee moog rua sau lub Roob Haules lawv le tug Tswv tau saamfwm. Aloos tuag rua sau lub roob ntawd, thaus nwg noobnyoog muaj ib puas neeg nkaum peb xyoos rua nub xab ib lub tsib hlis ntuj xyoo plaub caug tom qaab cov Yixalayees tsiv nraag tebchaws Iziv lug.40Cov Alas tug vaajntxwv kws kaav lub tebchaws Kana-aas saab qaabteb nov has tas, cov Yixalayees taabtom sawv kev lug lawm.41-49Thaus cov Yixalayees sawv kev ntawm Roob Haules lug rua ntawm lub taj Mau-am, puab tsuam yeej ua ntu zug lawv le tej chaw nuav: Xalemaunas, Punoos, Aunpaus, ntawm Anpalees kws puamtsuaj taag huv tebchaws Mau-am, Dinpoos Nkas, Alemoos Dilathayees, ntawm lub Roob Anpalees kws nyob ze lub Roob Nenpaus, hab tom lub taj Mau-am ntawm ntug Dlej Yauladees kws nyob ncaaj lub nroog Yelikaus, huv lub Haav Npethes Yesimaus hab lub Haav Akaxias kis nruab nraab.


  Tej Lug Qha ua ntej Hlaa tug Dlej Yauladees


  50Thaus nyob huv lub taj Mau-am ntawm ntug Dlej Yauladees kws nyob ncaaj lub nroog Yelikaus, tug Tswv has rua Mauxes has tas:51Koj yuavtsum qha tej lug nuav rua cov Yixalayees has tas, "Thaus mej hlaa tug Dlej Yauladees moog rua tim tebchaws Kana-aas,52mej yuavtsum muab taagnrho cov tuabneeg kws ibtxwm nyob huv lub tebchaws ntawd lawv tsiv moog kuas taag. Muab puab tej mlom pobzeb, mlom hlau hab puab tej chaw teev dlaab tsoo kuas puamtsuaj taag huv tuabsi.53Txeeb lub tebchaws ntawd lug rua mej hab muab mej cov tuabneeg faib moog nyob kuas thoob plawg huv lub tebchaws ntawd, rua qhov kuv muab lub tebchaws ntawd rua mej lawm. 54Muab lub tebchaws rhu ntawv faib rua tej xeem hab tej cuab kwvtij, tej thaaj aav kws dlaav, muab rua tej cuab kwvtij coob hab tej thaaj aav kws nqaim muab rua tej cuab kwvtij tsawg.55Tabsis yog mej tsi muab cov tuabneeg kws ibtxwm nyob huv lub tebchaws ntawd lawv tawm, cov tuabneeg kws mej tseg ca yuav ua kev nyuaj sab rua mej ib yaam le tug saus kws nyob huv mej qhovmuag hab tej maab xuavpaug kws nyob ntawm mej ib saab, hab puab yuav tawmtsaam mej.56Yog mej tsi lawv puab tawm, kuv yuav ua kuas mej puamtsuaj lawv le kuv tub npaaj yuav ua rua puab, kuas puab raug kev puamtsuaj."


  


  Teev Npe 34


  Faib Lub Tebchaws Kana-aas


  1Tug TSWV has rua Mauxes has tas:2Koj yuavtsum qha tej lug nuav rua cov tuabneeg Yixalayees has tas, "Thaus mej moog rua huv lub tebchaws Kana-aas kws kuv muab rua mej lawm, mej tej nrimteb kws yog mej lub tebchaws yuav muaj lawv le nuav:3Saab qaabteb, tug nrim txij ndlua ntawm taj suabpuam Xees lawv cov Edoos tug nrimteb. Pib kag ntawm saab nubtuaj qaabteb lug xaus rua ntawm Havtxwv tuag. 4Ces mej tug nrimteb yuav tig moog rua saab qaabteb ncaaj nraim moog rua ntawm lub dlawm Alanpees hab hlaa moog rua ntawm taj suabpuam Xees hab moog txug ntawm Kades Npane-as saab qaabteb. Ces tug nrimteb nkhaus rov nee toj moog rua saab qaumteb nubpoob moog rua Haxas Adales hab moog txug ndlua rua ntawm Axemoos,5tug nrimteb yuav nkhaus lawv lub haav ntawm Iziv tug nrimteb moog xaus rua peg Havtxwv Meditelanees.6"Saab nubpoob tug nrimteb lawv ntug Havtxwv Meditelanees nee toj.7"Saab qaumteb tug nrimteb yuav lawv ntug Havtxwv Meditelanees moog rua peg lub Roob Haules8hab pib ntawm lub Roob Haules, mej hom ncaaj nraim moog txug ndlua rua ntawm txujkev kws moog rua ntawm lub dlawm Hamas, hab tug nrimteb dlhau qhov ntawd moog txug ndlua ntawm Xedas,9hab moog txug rua ntawm Xifaloos, moog xaus rua ntawm Haxas Enas.10"Saab nubtuaj, mej hom tug nrimteb pib kag ntawm Haxas Enas moog rua ntawm Sefas.11Ces tug nrimteb yuav lem moog rua saab qaabteb, moog txug rua ntawm Linpelas saab nubtuaj ntawm lub nroog Ayees, hab moog txug ntawm cov laajroob tim ntug Havtxwv Kalilais saab nubtuaj.12Tug nrimteb moog rua saab qaabteb, yog lawv tug Dlej Yauladees nqeg haav moog xaus rua ntawm Havtxwv tuag. "Qhov nuav yuav yog mej lub tebchaws plaub saab nrimteb."13Yog le ntawd, Mauxes txhaj has rua cov Yixalayees has tas, "Ntawm nuav yog lub tebchaws kws mej yuav tau moog nyob hab rhu ntawv faib, yog lub tebchaws kws tug Tswv muab rua mej cuaj xeem hab ib nraab xeem nyob.14Xeem Lunpees, xeem Khas hab ib nraab ntawm xeem Manaxes kws nyob saab nubtuaj tub tau tebchaws nyob ua puab tug hab muab faib lawv le puab tej tsev tuabneeg lawm,15yog nyob ntawm tug ntug dlej Yauladees saab nubtuaj, ncaaj lub nroog Yelikaus saab tid."


  Cov Thawjcoj Kws Paab Muab Lub Tebchaws Faib


  16Tug Tswv has rua Mauxes has tas,17"Koj ca le kuas tug povthawj Ele-axas hab Noos tug tub Yausuas, ca le muab lub tebchaws nuav faib rua cov tuabneeg nyob.18Muab ib xeem ib tug thawjcoj moog paab obtug."19-28Ntawm nuav yog cov tuabneeg kws tug Tswv xaiv tej npe:


  Xeem          Tug Thawjcoj Npe


  Yudas          yog Yefunes tug tub Kalej 


  Xime-oos      yog Amihus tug tub Selumiyees


  Npeenyamees yog Khixeloos tug tub Elidas


  Daas    yog Yaunkelis tug tub Npukis


  Manaxes yog Efaus tug tub Haniyees


  Efalayees yog Sifetas tug tub Kemuyees


  Xenpuloos      yog Palenas tug tub Elixafas


  Ixakhas         yog Axas tug tub Patiyees


  Aseles         yog Selaumis tug tub Ahihus


  Nathalis        yog Amihus tug tub Pedahees


  29Cov tuabneeg nuav yog cov kws tug Tswv tsaa ua cov faib lub tebchaws Kana-aas rua cov Yixalayees nyob ua puab tug.


  


  Teev Npe 35


  Tej Nroog Kws Muab rua Cov Levis


  1Thaus tseem nyob huv lub taj ntawm tug Dlej Yauladees kws ncaaj lub nroog Yelikaus, tug Tswv has rua Mauxes has tas,2"Koj ca le has rua cov Yixalayees, kuas puab muab tej aav kws puab tau lug ua puab tug lawm qee lub nroog hab tej tshaav zaub kws nyob ib ncig ntawm tej nroog ntawd rua cov Levis.3Tej nroog ntawd yuav ua cov Levis tug, hab puab yuav nyob qhov ntawd moog le. Tej tshaav zaub los yuav ua tshaav rua puab tej nyuj hab lwm yaam tsaj huv tuabsi.4Lub tshaav zaub pib ntawm tug ntsaa yeej moog, kuas ib saab twg muaj ob puas tsib caug dlaaj,5yog le ntawd, mej ntsuag kuas dlaav xwmfaab xwmmeem, ib meem twg kuas muaj tsib puas dlaaj, txhaj txaus ua lub nroog rua huv plawv.6Mej yuavtsum muab rau lub nroog rua cov Levis, ca rua cov tuabneeg tua tuabneeg tau tsiv moog cawm sav. Mej yuavtsum muab plaub caug ob lub nroog ntxiv rua puab hab,7taagnrho kuas muaj plaub caug yim lub nroog, nrug rua puab tej tshaav tsaj huv tuabsi.8Cov nroog kws cov Yixalayees muab ua cov Levis tug, tej xeem coob muab ntau lub nroog rua, tej xeem tsawg muab tsawg lub nroog rua.


  Cov Nroog Cawm Sav


  (2 Kevcai 19.1-13; Yausuas 20.1-9)


  9Tug Tswv has rua Mauxes has tas:10Koj qha rua cov Yixalayees has tas, "Thaus puab hlaa tug Dlej Yauladees moog txug rua huv tebchaws Kana-aas lawm,11mej xaiv ib cov nroog ca rua cov tuabneeg kws tua tuabneeg tau tsiv moog cawm sav.12Qhov ntawd yuav ua ib qhov chaw rua tug tuabneeg kws tua tuabneeg tau tsiv moog nraim tug tuag tej kwvtij kws nrhav nwg tua povtseg pauj tug tuag lawm. Kuas tug kws yuam kev tua tuabneeg ntawd tsi raug tua tuag ua ntej luas coj nwg moog cuag cov tu plaub ntug txav txim rua nwg.13Xaiv rau lub nroog,14peb lub rua tim tug Dlej Yauladees saab [lubtuaj hab peb lub rua huv tebchaws Kana-aas.15Cov nroog nuav yuav ca na ib cov nroog cawm sav lossis nraim ;ev rua cov Yixalayees hab cov tuabneeg txawv tebchaws kws nrug mej nyob ib atus lossis nyob moog le. Yog leejtwg tua ib tug twg tuag, tug ntawd ca le tsiv moog akaum rua huv cov nroog ntawd ib lub.16-18"Yog leejtwg lossis ib tug tuabneeg twg siv tej cuabyeej kws yog hlau lossis pobzeb lossis ntoo tua ib tug tuabneeg tuag, nwg yog tug muaj txim tua tuabneeg hab yuavtsum muab nwg tua suas tuag pauj tug ntawd.19Tug tuag itawd cov kwvtij txheeb ze muab tug txivneej kws tua tuabneeg ntawd tua kuas tuag. Thaus nwg nrhav tau tug tuabneeg ntawd, ces nwg ca le muab tua kuas tuag.20"Yog tug txivneej twg ntxub luas hab nuab tug ntawd tua kws yog muab nwg ;hawb qaug lossis muab ib yaam dlaabtsi itaus tug ntawd tuag,21lossis yog muab irig ntaus, nwg yog tug muaj txim tua ;uabneeg, hab ca le muab nwg ntaus kuas ;uag. Tug tuag ntawd tug kwvtij txheeb se muab tug txivneej kws tua tuabneeg itawd tua kuas tuag. Thaus nwg nrhav tau tug kws tua tuabneeg ntawd, nwg ca le muab ntaus kuas tuag.22"Tabsis yog tug txivneej twg tua ib tug tuabneeg twg tuag kws tsi yog nwg tug yeebncuab, tsi has muab thawb qaug ossis laim tej yaam dlaabtsi moog raug mag.23Lossis yog tug txivneej ntawd tsi ua tuab zoo saib, nwg laim pobzeb noog raug ib tug tuabneeg twg tuag kws tsi yog nwg tug yeebncuab, hab tsi yog nwg txhobtxwm ntaus.24Yog muaj ;ej plaub ntug zoo le has nuav, ca cov jejxeem ua cov txav txim rua tug kws tua tuabneeg tuag ntawd kuas lawv le juab pum zoo, mas tsi pub ua lawv le tug tuabneeg tuag ntawd cov kwvtij caav ua pauj.25Cov pejxeem kws tuaj tu plaub, yuavtsum paab tug tuabneeg kws; ua tuabneeg ntawd kuas dlim ntawm tug tuag cov kwvtij kws yuav muab nwg tua pauj, hab puab muab nwg tso rov qaab moog tom lub nroog cawm sav kws nwg tsiv moog nkaum. Nwg yuavtsum nyob tod txug thaus tug Povthawj Hlub kws muab roj pleev hab txhawb meejthawj tuag lawm tsaiv, nwg maam rov qaab lug.26Yog tug txivneej kws tua tuabneeg ntawd ca le txhobtxwm tawm huv lub nroog cawm sav kws nwg tsiv moog nkaum ntawd,27hab yog tug tuag ntawd cov kwvtij pum nwg hab muab nwg tua tuag lawm, ces qhov kws ua pauj le ntawd tsi yog txim tua tuabneeg.28Tug txivneej kws tua tuabneeg ntawd yuavtsum nyob tuabywv huv lub nroog cawm sav moog txug thaus tug Povthawj Hlub tuag lawm, tom qaab ntawd nwg maam le rov lug tsev tau.29Txuj kevcai tswjfwm nuav muab cob rua koj hab koj cov xeebntxwv kws yuav faib moog nyob rua txhua qhov chaw.30"Yog leejtwg laam tau laam tua tuabneeg, yuavtsum muab tug ntawd tua povtseg yog has tas muaj ob leeg lossis coob tshaaj ntawd ua timkhawv; yog muaj ib tug ua timkhawv xwb, tej lug timkhawv tsi tau txaus muab tug tuabneeg ntawd tua povtseg.31Leejtwg tua tuabneeg, yuavtsum muab nwg tua pauj. Muab nyaj txhwv nwg lub txim tua tuabneeg ntawd tsi tau.32Yog tug tuabneeg ntawd tsiv moog nkaum rua huv lub nroog cawm sav lawm, tsi xob ca nwg them nyaj kuas muab nwg tso rov lug tsev ua ntej kws tug Povthawj Hlub tuag.33Yog mej ua le nuav, ces yog mej txhobtxwm ua kuas lub tebchaws kws mej nyob ntawd tsi huv. Tua tuabneeg tuag ua rua lub tebchaws tsi huv, hab tsi muaj ib yaam dlaabtsi yuav ntxuav tau kuas lub tebchaws nuav huv, tsuas yog muab tug tuabneeg tua tuabneeg ntawd tua povtseg nkaus xwb.34Mej tsi xob ua rua lub tebchaws tsi huv, rua qhov kuv yog mej tug Tswv hab kuv nrug nraim tsaav tuabneeg Yixalayees nyob."


  


  Teev Npe 36


  Xelaufehas Tej Qubtxeeg Qubteg


  1Cov thawjcoj ntawm Nkile-as cuab kwvtij kws yog Makhis tug tub hab yog Yauxej tug tub Manaxes tug xeebntxwv txhaj moog cuag Mauxes hab lwm tug thawjcoj.2Puab moog thov has tas, "Tug Tswv has rua mej lawm, nwg muab lub tebchaws nuav rhu ntawv faib rua cov Yixalayees nyob. Hab nwg has rua mej kuas muab peb tug kwvtij Xelufehas tej qub txeeg qub teg rua nwg cov ntxhais.3Tabsis mej yuavtsum ncu ntsoov, yog puab moog yuav quasyawg rua lwm xeem lawm, ces puab tej qub txeeg qub teg yuav yog xeem ntawd tug, hab tej kws yog peb ndlag tug yuav tsawg heev lawm.4Thaus txug Xyoo Thim kws thim tej qub txeeg qub teg kws muab muag lawm rov qaab lug rua tug qub tswv, yuav tau muab Xelufehas tej qub txeeg qub teg ntxiv rua xeem kws nwg cov ntxhais moog yuav ntawd, hab peb xeem yuav tsi tau tej ntawd le lawm."5Yog le ntawd, Mauxes txhaj has rua cov Yixalayees lawv le tug Tswv tej lug kws has tas, "Tej lug kws xeem Manaxes has ntawd yeej yog lawm,6hab tug Tswv has tseg tas, Xelaufehas cov ntxhais muaj cai yuav tau quasyawg lawv le puab sab nyam, tabsis yuavtsum yuav cov kws yog nwg xeem xwb.7Ua le ntawd kuas txhua xeem Yixalayees tej qub txeeg qub teg txhaj yog nwg xeem ntawd tug moog le.8Txhua tug quaspuj kws muaj qub txeeg qub teg nyob huv tsaav tuabneeg Yixalayees xeem twg lawm, nwg yuavtsum yuav tug quasyawg kws yog xeem ntawd xwb. Ua le nuav txhua tug Yixalayees txhaj le yuav tau puab cov yawmkoob tej qub txeeg qub teg ca9hab tej qub txeeg qub teg ntawd txhaj tsi poob ntawm xeem nuav moog ua xeem tod tug. Txhua xeem Yixalayees nyag yuavtsum muaj nyag teej tug."10-11Yog le ntawd, Malas, Tilexas, Haunkelas, Milekas hab Nau-es kws yog Xelufehas cov ntxhais, tau ua lawv le tug TSWV has rua Mauxes lawm, puab txhaj moog yuav puab cov nug kwvtij xwb.12Puab moog yuav Yauxej cov xeebntxwv kws yog xeem Manaxes cuab kwvtij, hab puab tej qub txeeg qub teg txhaj tseem yog puab txiv tug.13Tej lug nuav yog kev tswjfwm hab kevcai kws tug Tswv saamfwm rua Mauxes kuas qha rua cov Yixalayees, thaus puab tseem nyob huv taj nraag Mau-am ntawm ntug Dlej Yauladees kws ncaaj lub nroog Yelikaus.

  2 Kevcai 1


  Lus Qhib Thawj


  1Phoo ntawv nuav yog tej lug kws Mauxes has tseg rua cov Yixalayees thaus puab tseem nyob huv taj suabpuam ntawm ntug Dlej Yauladees saab nubtuaj. Puab nyob ntawm lub Haav Yauladees kws ze Xufes, ntu nruab nraab ntawm lub nroog Palaas, Taufees, Lanpaas, Haxelaus hab Dixahas.2(Yog sawv kev ntawm roob Xinais taug kev hlaa cov pov roob huv tebchaws Edoos moog rua Kades Npane-as mas yog kaum ib nub txhaj txug.)3Nub xab ib lub kaum ib hlis ntuj, xyoo plaub caug tom qaab kws cov Yixalayees tawm nraag tebchaws Iziv lug, Mauxes muab Vaajtswv tej lug txhua nqai qha rua cov Yixalayees.4Tej nuav yog tom qaab kws tug Tswv tau paab cov Yixalayees tua yeej tug Vaajntxwv Xihoos kws kaav cov Amaules huv lub nroog Hesenpoos hab Vaajntxwv Aunkas kws kaav lub nroog Asetalus hab Edeles huv tebchaws Npasaas.5Thaus cov Yixalayees lug nyob huv tebchaws Mau-am ntawm tug Dlej Yauladees saab nubtuaj, Mauxes muab Vaajtswv tej Kevcai lug qha hab ntuag puab. Mauxes has tas:6Thaus peb tseem nyob nraag Roob Xinais, tug TSWV kws yog peb tug Vaajtswv has rua peb tas, "Mej lug nyob ntawm lub Roob nuav ntev heev lawm;7ca le lauj mej tej tsev ntaub hab tsiv tawm qhov chaw nuav moog. Mej moog rua ntawm lub laaj roob huv tebchaws Amaules hab tej cheebtsaam kws nyob ib ncig ntawd, moog rua huv lub Haav Yauladees, moog rua sau lub pov roob hab huv tej taj nraag, moog rua cheebtsaam kws nyob saab qaabteb, hab moog rua tom ntug Havtxwv Meditelanees. Moog kuas txug rua tebchaws Kana-aas hab dlhau moog rua peg tej roob huv tebchaws Lenpanoos, hab moog kuas txug rua ntawm tug Dlej Efalates.8Taagnrho tej nuav yog lub tebchaws kws kuv kws yog tug TSWV tau coglug yuav muab rua mej yawmkoob Anplahaas, Ixaj, Yakhauj hab puab tej xeebntxwv. Mej ca le moog nyob huv lub tebchaws ntawd."


  Mauxes Xaiv Cov Txav Txim


  (Tsiv Dlim 18.13-27)


  9Mauxes has rua cov pejxeem tas, "Thaus peb tseem nyob nraag Roob Xinais, kuv has rua mej tas, kuv teg num ntau dlhau hwv lawm, kuv tuab leeg xwb ua tsi taag.10Tug TSWV kws yog mej tug Vaajtswv pub rua mej fuamvaam coob npaum le tej nubqub sau nruab ntug.11Thov tug TSWV kws yog mej cov yawmkoob tug Vaajtswv, pub kuas mej fuamvaam ib txheeb npaug ntxiv, hab kuas mej lub neej vaammeej lawv le Vaajtswv tau coglug tseg lawm.12Tabsis kuv ib leeg yuav ua le caag txav txim tau rua mej, thaus mej muaj kev sis caav sis tshe? 13Mej ca le xaiv ib cov tuabneeg txawj ntse kws paub qaabhau, cov txivneej kws muaj tswvyim hab paub ua num ntawm txhua xeem tuaj rua kuv. Kuv yuav tsaa puab ua cov thawj saib mej."14Mej teb kuv has tas, mej pum zoo le kuv has ntawd.15Yog le ntawd, kuv txhaj tsaa cov tuabneeg txawj ntse, cov thawjcoj kws paub ua num kws mej xaiv huv mej tej xeem tuaj ua cov coj mej. Ibtxha saib ib txheeb leej, ibtxha saib ib puas leej, ibtxha saib tsib caug leej hab ibtxha saib kaum leej. Hab kuv tseem tsaa ntau tug numtswv ua cov kaav mej txhua xeem.16Thaus ntawd, kuv qha rua puab has tas, "Mej noog tej lug sis caav sis tshe ntawm cov pejxeem, mej yuavtsum txav txim kuas ncaaj thaus puab muaj kev sis caav sis tshe, tsi has mej tsaav tuabneeg lossis lwm tsaav tuabneeg kws nrug mej nyob.17Thaus mej txav txim, mej tsi xob xaiv ntsejmuag, mej yuavtsum txav txim ncaaj nceeg rua txhua tug, txawm yog nwg yuav yog leejtwg los xij. Mej tsi xob ntshai leejtwg le, rua qhov tej kws mej txav txim sab, yog lug ntawm Vaajtswv. Yog has tas muaj tej rooj plaub kws mej has tsi tau lawm, mej coj tuaj cuag kuv. Kuv maam le has rooj plaub ntawd."18Tuab lub sijhawm ntawd, kuv qha txhua yaam kws mej yuav tau ua rua mej.


  Tso Tuabneeg Moog Soj Tebchaws


  (Teev Npe 13.1-33)


  19Peb ua txhua yaam lawv le tug Tswv kws yog peb tug Vaajtswv has kuas peb ua. Peb tawm ntawm Roob Xinais moog hlaa lub taj suabpuam kws dlaav hab txaus ntshai, moog rua lub laaj roob huv tebchaws Amaules. Thaus peb lug txug rua huv Kades Npane-as,20-21kuv has rua mej tas, "Nwgnuav mej lug txug rua ntawm lub laaj roob huv tebchaws Amaules kws tug Tswv kws yog peb tug Vaajtswv nab yog peb cov yawmkoob tug Vaajtswv muab rua peb lawm. Mej tsaa muag saib lub tebchaws ntawd. Mej ca le moog nyob huv lawv le tug Tswv has rua mej lawm. Mej tsi xob ntaus sab yau lossis ntshai."22Tabsis mej tuaj cuag kuv nab has tas, "Ca peb tso ib paab txivneej moog soj lub tebchaws hab rov qaab lug qha rua peb, peb txhaj le paub kev moog, hab saib puab tej nroog zoo le caag."23Peb pum has tas qhov ntawd yog qhov kws zoo hab tsimnyog ua, kuv txhaj le xaiv tau kaum ob leeg txivneej, ib xeem ib leeg.24Puab taug lub laaj roob moog txug rua ntawm lub Haav Esekaus, hab soj thoob plawg lub haav ntawd.25Puab dle tau tej txiv maab txiv ntoo huv lub tebchaws ntawd coj lug qha rua peb, hab has rua peb tas, lub tebchaws kws tug Tswv kws yog peb tug Vaajtswv muab rua peb ntawd, aav rog hab zoo qoobloo kawg le.26Tabsis mej ntxeev sab hab tsi noog tug Tswv kws yog mej tug Vaajtswv tej lug, hab tsi kaam moog rua huv lub tebchaws ntawd.27Mej ib leeg ywg rua ib leeg huv mej tej tsev ntaub has tas, "Yog tug Tswv ntxub peb, nwg txhaj coj peb tawm nraag tebchaws Iziv lug hab muab peb cob rua cov tuabneeg Amaules, kuas puab muab peb tua tuag taag xwb!28Peb yuav moog rua huv lub tebchaws ntawd ua dlaabtsi? Peb ntshai kawg le. Thaus peb nov cov tuabneeg kws peb tso moog ntawd, rov lug qha rua peb has tas, cov tuabneeg kws nyob huv lub tebchaws ntawd, puab luj sab hab muaj zug tshaaj peb. Puab tej nroog muaj ntsaa yeej xov sab rua sau nruab ntug, hab puab pum cov tuabneeg ntawd luj kawg le."29Tabsis kuv has rua mej tas, "Tsi xob ntshai cov tuabneeg ntawd.30Tug Tswv kws yog mej tug Vaajtswv yuav coj mej kev moog hab nwg yuav paab kuas mej tua cov yeebncuab ntawd ib yaam le mej pum nwg ua nyob nraag tebchaws Iziv,31hab nraag taj suabpuam. Mej tub pum has tas, nwg coj mej taug kev kaaj sab lug lug txug rua ntawm nuav, ib yaam le leej txiv puag rawv nwg tug mivnyuas."32Tabsis mej tsi noog tej lug kws kuv has, hab tsi ca sab rua tug TSWV,33txawm le ntawd los tug Tswv tseem moog ua mej ntej, nrhav chaw rua mej su. Nwg moog ua mej ntej coj mej txuj hauv kev, nwg ua tug nplaim tawg rua mej pum kev thaus tsaus ntuj, hab ua tauv fuab roog mej thaus nruab nub.


  Tug Tswv Rau Txim rua Cov Yixalayees


  (Teen Npe 14.20-45)


  34Tug Tswv nov tej lug kws mej ywg lawm, nwg chim heev, nwg txhaj le coglug has tas, 35"Mej tam tuabneeg sab phem nuav yuav tsi muaj ib tug tau moog nyob huv lub tebchaws aav rog hab zoo qoob kws kuv coglug tseg yuav muab rua mej cov yawmkoob le.36Tsuas yog Yefunes tug tub Kalej txhaj yuav tau moog nyob huv lub tebchaws ntawd xwb. Nwg muab sab npuab kuv, hab kuv yuav muab lub tebchaws kws nwg moog soj ntawd rua nwg hab nwg cov xeebntxwv." 37Tub yog vim mej, tug TSWV txhaj chim rua kuv hab has tas, "Manxes, koj yuav tsi tau moog nyob huv lub tebchaws ntawd.38Tabsis koj yuav tau txhawb noos tug tub Yausuas zug, nwg yog tug paab koj, nwg yuav coj cov Yixalayees moog nyob huv lub tebchaws ntawd."39Ces tug TSWV has rua peb suavdlawg tas, "Mej cov mivnyuas tseem yau kws tsi tau paub qhov phem qhov zoo, yog cov mivnyuas kws mej has tas yuav raug mej cov yeebncuab nteg, puab txhaj yog cov kws yuav tau moog nyob huv lub tebchaws ntawd. Kuv yuav muab lub tebchaws ntawd rua puab, hab puab yuav tau moog nyob huv.40Tabsis mej cov ko, mej ca le tig rov qaab moog rua tom taj suabpuam kws yog txuj kev rov moog rua Havtxwv Lab."41Mej teb has tas, "Mauxes, peb tau ua txhum rua tug Tswv lawm tag! Tabsis nwgnuav peb yuav moog tua hab txeeb lub tebchaws ntawd lawv le tug Tswv kws yog peb tug Vaajtswv tau has rua peb lawm." Ces mej txhua tug txawm ca le npaaj moog ua rog, rua qhov mej xaav has tas, nee moog puav lub laaj roob ntawd yuav yoojyim heev.42Tabsis tug Tswv has rua kuv tas, "Koj yuavtsum txwv tsi xob pub puab moog tua cov yeebncuab, rua qhov kuv tsi nrug puab, nyob tsaam puab cov yeebncuab tua yeej puab."43Kuv has rua mej lawv le tug Tswv kuas kuv has, tabsis mej tsi tig qhovntsej noog le. Mej ntxeev sab rua tug Tswv, hab vim mej khaavtheeb mej txhaj nee moog rua sau lub laaj roob lawm.44Cov Amaules kws nyob sau tej laaj roob tuaj tawmtsaam mej ib yaam le xub ntaab yaa tuaj. Puab caum mej tua lug ti nkaus rua ntawm Haumas hab puab tua yeej mej sau lub laaj roob huv tebchaws Edoos.45Mej txhaj le quaj thov tug Tswv paab, tabsis nwg tsi noog hab tsi quavntsej mej le.


  Ntau Xyoo huv Taj Suabpuam


  46Tom qaab kws mej nyob huv Kades Npane-as tau ib ntus ntev loo.


  


  2 Kevcai 2


  1Peb txawm rov qaab moog rua taj suabpuam, taug kev moog rua Havtxwv Lab lawv le tug Tswv tau has lawm. Peb tau ncig moog ncig lug ntev loo ntawm lub laaj roob huv tebchaws Edoos.2Tug Tswv has rua kuv tas,3"Mej tub ncig moog ncig lug ntawm tej laaj roob nuav tau ntev loo lawm, mej ca le moog rua saab qaumteb."4Nwg kuas kuv qha rua mej has tas, "Mej taabtom yuav moog rua ntawm lub laaj roob huv tebchaws Edoos, yog mej cov kwvtij kws yog Exaus cov xeebntxwv lub tebchaws, puab yuav ntshai mej heev,5tabsis mej tsi xob moog ua rog rua puab, kuv yuav tsi muab puab lub tebchaws ib thaaj aav luaj xibteg rua mej le. Kuv tub muab lub tebchaws Edoos ntawd rua Exaus cov xeebntxwv lawm.6Mej tsuas yuav tau mov noj hab dlej haus ntawm puab xwb."7Mej ncu ntsoov has tas tug Tswv kws yog mej tug Vaajtswv tau foom koob moov rua txhua yaam kws mej ua taag lug lawm. Nwg tau tsomkwm mej thaus mej taug kev lug hlaa lub taj suabpuam kws dlaav heev, nwg nrug nraim mej tau plaub caug xyoo hab pub txhua yaam rua mej kuas muaj txaus.8Peb txawm ncaim peb cov kwvtij kws yog Exaus cov xeebntxwv huv tebchaws Edoos, ntawm lub nroog Elas hab Exi-oosnkenpes taug txujkev Alanpas moog rua peg taj suabpuam Mau-am lawm.9Tug Tswv has rua kuv tas, "Mej tsi xob moog thaab plaub nrug cov tuabneeg Mau-am lossis ua rog rua puab, rua qhov puab yog Lauj cov xeebntxwv. Kuv tub muab lub nroog Ales rua puab lawm, kuv yuav tsi muab lub tebchaws ntawd ib qho rua mej le."10(Muaj ib tsaav tuabneeg hu ua Emis, yog cov tuabneeg kws luj hab sab heev, puab ibtxwm nyob huv lub nroog Ales ntawd. Cov tuabneeg Emis luj hab sab ib yaam le cov tuabneeg Anakees kws yog ib tsaav tuabneeg luj hab sab heev.11Cov tuabneeg Emis muaj dlua ib lub npe hu ua Lefayees, ib yaam le cov tuabneeg Anakees; tabsis cov tuabneeg Mau-am hu cov tuabneeg ntawd ua Emis.12Thaus xubthawj cov tuabneeg Haulis nyob huv lub tebchaws Edoos, tabsis Exaus cov xeebntxwv muab puab lawv tawm, rhuav tshem puab tsaav tuabneeg hab lug nyob huv puab lub tebchaws, ib yaam le cov Yixalayees muab puab cov yeebncuab lawv tawm huv puab lub tebchaws kws tug Tswv muab rua puab lawm.)13Peb txhaj hlaa tug Dlej Zeles moog rua saab tim u lawv le tug Tswv tau has rua peb lawm.14Thaus peb tsiv huv Kades Npane-as lug txug thaus peb hlaa tug Dlej Zeles tau peb caug yim xyoo. Cov txivneej kws ua taug tubrog tam ntawd tuag taag lawv le tug Tswv tau has tseg lawm tas, puab yuav tuag taag le ntawd.15Tug Tswv tau tawmtsaam puab huv lub yeej kws puab nyob, ua rua puab puamtsuaj taag huv tuabsi.16Tom qaab kws cov txivneej ntawd tuag taag lawm,17tug Tswv has rua kuv tas,18"Nub nua mej hlaa kuas dlhau cheebtsaam Ales huv tebchaws Mau-am.19Mej tub moog yuav txug cov tuabneeg Amoos kws yog Lauj cov xeebntxwv lub tebchaws. Mej tsi xob thaab plaub lossis ua rog rua puab, rua qhov kuv yuav tsi muab lub tebchaws kws kuv muab rua puab lawm, ib qho rua mej le."20(Cheebtsaam nuav lawv le suavdlawg paub, mas yog cov tuabneeg Lefayees lub tebchaws. Yog tsaav tuabneeg kws ibtxwm nyob huv lub tebchaws ntawd lub npe; cov tuabneeg Amoos hu cov tuabneeg kws nyob huv lub tebchaws ntawd ua "Xaaxumis."21Puab yog cov tuabneeg kws luj hab sab ib yaam le cov tuabneeg Anakees. Puab yog tsaav tuabneeg kws muaj zug hab coob heev. Tabsis tug Tswv muab puab rhuav puamtsuaj taag, yog le ntawd, cov Amoos txhaj moog txeeb tau puab lub tebchaws nyob.22Tug Tswv ua ib yaam le ntawd rua Exaus cov xeebntxwv kws yog tuabneeg Edoos kws nyob sau lub laaj roob huv tebchaws Edoos. Tug Tswv rhuav cov tuabneeg Haulis puamtsuaj taag. Yog le ntawd, cov Edoos txhaj moog txeeb tau lub tebchaws ntawd ua puab tug hab moog nyob rua huv. Puab tseem nyob huv lub tebchaws ntawd lug txug najnub nua.23Tabsis cov tuabneeg kws nyob huv koog Povtxwv Kaletes, lug nyob saab tebchaws kws lawv ntug Havtxwv Meditelanees. Puab lug tua cov tuabneeg Avimes kws ibtxwm nyob huv lub tebchaws ntawd tuag taag. Hab txeeb tau taagnrho lub tebchaws ntawd moog ti nkaus rua lub nroog Nkaxas ua puab tug.)24Thaus peb lug dlhau tebchaws Mau-am lawm, tug Tswv has rua peb tas, "Mej ca le hlaa tug Dlej Alenoos moog rua saab tim u. Kuv tub muab cov Amaules tug vaajntxwv Xihoos kws kaav lub nroog Hesenpoos, hab nwg lub tebchaws cob rua mej lawm. Mej ca le moog tua hab nyob huv nwg lub tebchaws. 25Txij nub nua moog, kuv yuav ua kuas tej tuabneeg kws nyob txhua qhov ntshai mej. Txhua tug yuav ntshai tshee nyo thaus puab nov mej lub npe."


  Cov Yixalayees Tua Yeej Vaajntxwv Xihoos


  (Teev Npe 21.21-30)


  26Kuv txhaj tso tuabneeg ntawm taj suabpuam Kedemaus moog cuag Vaajntxwv Xihoos kws nyob huv Hesenpoos, hab nrug nwg cog phoojywg le nuav:27"Thov ca peb hlaa mej lub tebchaws moog, peb yuav taug kev ncaaj nraim xwb, tsi moog rua saab xis lossis saab txhumphem le.28Peb yuav them nqe rua cov dlej kws peb haus hab tej zaub mov kws peb noj. Peb tsuas thov koj tso kev rua peb hlaa koj lub tebchaws29moog txug thaus peb hlaa dlhau tug Dlej Yauladees rua tim lub tebchaws kws tug Tswv kws yog peb tug Vaajtswv muab rua peb lawm, ib yaam le Exaus cov xeebntxwv kws nyob huv tebchaws Edoos hab cov Mau-am kws nyob huv lub nroog Ales, tau tso kev rua peb hlaa puab lub tebchaws lug lawm."30Tabsis Vaajntxwv Xihoos tsi pub peb hlaa huv nwg lub tebchaws moog le, rua qhov tug Tswv kws yog peb tug Vaajtswv ua rua nwg muaj lub sab tawv heev, kuas peb txhaj tua yeej nwg hab txeeb tau nwg lub tebchaws kws peb tseem nyob najnub nua.31Tug Tswv has rua kuv tas, "Mej saib, kuv tub muab Xihoos hab nwg lub tebchaws cob rua mej lawm; ca le moog txeeb nwg lub tebchaws rua mej nyob."32Vaajntxwv Xihoos hab nwg paab tubrog tuaj tua peb ze rua ntawm lub nroog Yahas.33Tabsis tug Tswv kws yog peb tug Vaajtswv tub muab nwg cob rua peb lawm, peb txhaj tua tau nwg, nwg cov tub hab taagnrho nwg cov tubrog.34Thaus ntawd, peb txeeb tau nwg lub tebchaws, rhuav txhua lub nroog hab tua txhua tug tuabneeg, tsi has quaspuj, txivneej hab mivnyuas, peb tsi tseg ib tug muaj sa nyob le.35Peb coj puab tej tsaj txhu hab fuab puab tej khoom huv tej nroog moog taag.36Tug TSWV kws yog peb tug Vaajtswv ca peb moog txeeb tau taagnrho cov nroog kws txij ndlua ntawm Alu-es kws nyob npuab lub Haav Alenoos, hab lub nroog kws nyob huv plawv lub haav ntawd, moog txug ntawm Nkile-as. Tsi muaj ib lub nroog twg muaj ntsaa yeej khov kws peb yuav tsoo tsi tau le.37Tabsis peb yeej tsi moog ze rua ntawm cheebtsaam kws cov Amoos nyob, lossis moog ze rua ntawm tug ntug dlej Yanpaus, lossis tej nroog kws nyob rua sau laaj roob, lossis txhua qhov chaw kws tug Tswv kws yog peb tug Vaajtswv tsi pub peb moog.


  


  2 Kevcai 3


  Cov Yixalayees Tua Yeej Vaajntxwv Aunkas


  (Teev Npe 21.31-35)


  1Dlhau ntawd, peb moog rua peg tebchaws Npasaas, Vaajntxwv Aunkas txawm coj nwg paab tubrog tuaj tua peb ze rua ntawm lub nroog Ediles.2Tabsis tug Tswv has rua kuv tas, "Koj tsi xob ntshai nwg. Kuv yuav muab nwg, nwg cov tubrog hab nwg lub tebchaws cob rua mej. Koj ca le ua rua Aunkas ib yaam le koj ua rua Xihoos kws yog cov Amaules tug vaajntxwv kws kaav lub nroog Hesenpoos."3Yog le ntawd, tug Tswv txhaj muab Vaajntxwv Aunkas hab nwg cov pejxeem cob rua peb, hab peb muab puab tua tuag taag huv tuabsi.4Thaus ntawd peb moog txeeb tau nwg tej nroog taagnrho tsi tseg ib lub le. Taagnrho cov nroog kws peb txeeb tau huv cheebtsaam Alenkaus kws Vaajntxwv Aunkas kws nyob huv tebchaws Npasaas kaav muaj rau caum lub.5Taagnrho cov nroog ntawd puavleej muaj ntsaa yeej sab heev, tej roojvaag los muab laag hlau laag, hab ntau lub zog tsi muaj ntsaa yeej.6Peb rhuav txhua lub nroog puamtsuaj taag, hab tua cov quaspuj, txivneej hab mivnyuas tuag taag huv tuabsi, ib yaam le peb ua rua Vaajntxwv Xihoos huv lub nroog Hesenpoos lawm.7Peb coj puab tej tsaj txhu hab fuab puab tej khoom huv puab tej nroog moog taag.8Thaus ntawd peb moog txeeb tau lub tebchaws kws cov Amaules ob tug vaajntxwv kaav ntawm tug dlej Yauladees saab nubtuaj, txij ndlua ntawm tug Dlej Alenoos moog txug rua peg lub Roob Helemoos.9(Lub Roob Helemoos, cov tuabneeg Xidoos hu ua Roob Xili-oos, hab cov tuabneeg Amaules hu ua Roob Xeniles.)10Peb txeeb tau taagnrho cheebtsaam kws Vaajntxwv Aunkas kaav huv tebchaws Npasaas: cov nroog kws nyob huv taj nraag cheebtsaam Nkile-as hab Npasaas, hab dlhau moog rua lub nroog Xalekas hab Ediles kws nyob saab nubtuaj.11(Aunkas yog tug vaajntxwv kawg ntawm tsaav tuabneeg Lefayees. Nwg lub txaaj yog muab hlauc ua, dlaav plaub tshim, hab ntev cuaj tshim, lawv le luas ibtxwm ntsuag. Naj nub nua lub txaaj ntawd tseem nyob huv cov tuabneeg Amoos lub nroog Lanpas.)


  Cov Xeem Kws Nyob Saab Nubtuaj


  (Teev Npe 32.1-42)


  12Thaus peb txeeb tau lub tebchaws ntawd lug ua peb tug lawm, kuv muab cheebtsaam ntawm lub nroog Alu-es, saab qaumteb kws nyob ze tug dlej Alenoos lub laaj roob huv Nkile-as nrug tej nroog ib nraab faib rua xeem Lunpees hab xeem Khas.13Kuv muab cheebtsaam Nkile-as kws seem hab lub nroog Npasaas kws Aunkas kaav nrug rua cheebtsaam Alenkaus taagnrho faib rua xeem Manaxes ib nraab. (Lawv le suavdlawg paub, Npasaas yog cov Lefayees lub tebchaws. 14Yais kws yog xeem Manaxes tau taagnrho cheebtsaam Alenkaus kws yog Npasaas, moog txug ndlua ntawm cov Nkesus nab cov Ma-akas nrimteb. Yales muab nwg tej zog tis npe lawv le nwg lub npe, najnub nwgnuav luas tseem hu ua Yais tej zog.)15Kuv muab cheebtsaam Nkile-as faib rua Makhis cuab kwvtij kws yog xeem Manaxes.16Kuv muab cheebtsaam ntawm Nkile-as moog ti nkaus rua ntawm tug dlej Alenoos faib rua xeem Lunpees hab xeem Khas. Ob xeem ntawd tug nrimteb saab qaabteb phua plhawv tug dlej Alenoos, hab saab qaumteb tug nrim txij ndlua ntawm tug Dlej Yanpaus kws yog cov Amoos tug nrimteb.17Saab nubpoob tug nrim moog txug ndlua tug Dlej Yauladees, txij ndlua ntawm Havtxwv Kalilais kws nyob saab qaumteb moog txug rua nraag Havtxwv Tuag kws nyob saab qaabteb hab moog txug rua ntawm lub taw Roob Pinkas kws nyob saab nubtuaj.18Thaus ntawd kuv has le nuav rua puab tas, "Tug Tswv kws yog peb tug Vaajtswv tub muab lub tebchaws kws nyob ntawm tug Dlej Yauladees saab nubtuaj rua mej lawm. Mej ca le txhij mej cov tubrog hab kuas puab hlaa tug Dlej Yauladees moog rua saab tim u, moog ua mej cov kwvtij Yixalayees ntej, hab paab puab tua lub tebchaws.19Kuv paub has tas mej muaj quaspuj mivnyuas hab muaj tsaj txhu coob. Yog le ntawd tsuas tseg mej cov quaspuj, mivnyuas hab tej tsaj txhu nyob huv cov nroog kws kuv tub muab faib rua mej lawm xwb.20Mej yuav tau moog paab mej cov kwvtij Yixalayees tua lub tebchaws kws tug Tswv muab rua puab kws nyob ntawm tug dlej Yauladees saab nubpoob, moog txug thaus tug Tswv pub rua puab nyob kaaj sab lug huv lub tebchaws ntawd ib yaam le tug Tswv tub pub rua mej lawm. Tom qaab ntawd mej maam le rov qaab lug nyob rua huv lub tebchaws kws kuv muab rua mej."21Ces kuv has rua Yausuas has tas, "Koj tub pum tej kws tug Tswv kws yog koj tug Vaajtswv ua rua Vaajntxwv Xihoos hab Vaajntxwv Aunkas lawm; nwg yuav ua ib yaam le ntawd rua txhua lub tebchaws kws koj moog tua.22Koj tsi xob ntshai puab, rua qhov tug Tswv kws yog koj tug Vaajtswv yuav paab kuas koj tua yeej."


  Tsi Pub Manxes Moog rua Tebchaws Kana-aas


  23Thaus ntawd kuv thov Vaajtswv has tas,24"Tug TSWV kws kaav ib puas tsaav yaam, koj tub qha tej txujci tseemceeb kws koj yuav ua rua kuv paub thaus chivkeeb lug lawm, yeej tsi muaj dlua lwm tug Vaajtswv kws nyob sau ntuj lossis huv nplajteb nuav yuav muaj cuabkaav ua tej txujci tseemceeb npaum le koj tau ua taag lug lawm!25Tug Tswv, thov pub kuv hlaa tug dlej Yauladees moog rua saab tim u, kuas kuv tau pum lub tebchaws aav rog hab zoo qoob, tej laaj roob kws zoo nkauj hab tej roob sab huv tebchaws Lenpanoos."26Tabsis tub yog vim mej ntaag, tug Tswv txhaj le chim rua kuv, hab tsi noog kuv tej lug thov. Nwg has rua kuv tas, "Koj lug txug ntawm nuav xwb ces tau lawm! Tsi xob has qhov kws koj yuav moog rua tebchaws Kana-aas le!27Koj ca le nee moog rua sau lub ncov Roob Pinkas hab tsaa muag saib saab qaumteb, saab qaabteb, saab nubtuaj hab saab nubpoob. Koj ua tuab zoo saib tej kws koj qhovmuag pum, rua qhov koj yuav tsi tau hlaa tug dlej Yauladees.28Koj yuavtsum qha Yausuas hab txhawb nwg tug zug, kuas nwg muaj lub sab tawv, rua qhov nwg yog tug kws yuav coj kuv tsaav tuabneeg hlaa tug Dlej Yauladees moog nyob lub tebchaws kws koj pum ntawd."29Yog le ntawd, peb tseem nyob huv lub haav kws saib ntsoov lub nroog Npepe-aus.


  


  2 Kevcai 4


  Manxes Ntuag Cov Yixalayees


  1Ces Manxes has rua cov Yixalayees has tas: Mej yuavtsum coj lawv le tej lug kws kuv qha rua mej, mej txhaj muaj sa nyob ntev, hab kaav lub tebchaws kws tug Tswv kws yog mej cov yawmkoob tug Vaajtswv muab pub rua mej.2Mej tsi xob ntxiv ib lu lug rua tej lug kws kuv has tseg rua mej lossis rhu ib lu lug tseg le. Mej yuavtsum ua lawv le tug Tswv kws yog mej tug Vaajtswv tej lug kws kuv has rua mej txhua lu huv tuabsi.3Mej puavleej pum tej kws tug Tswv ua sau Roob Pe-aus lawm. Tug Tswv tua cov tuabneeg kws pe tug mlom Npa-aas txhua tug povtseg huv tuabsi, 4tabsis mej cov kws muab sab npuab tug Tswv kws yog mej tug Vaajtswv, mej suavdlawg puavleej tseem ua neej nyob lug txug najnub nua.5Kuv tub qha tug Tswv kws yog mej tug Vaajtswv tej kevcai kws nwg kuas kuv qha rua mej taag lawm, thaus mej moog nyob huv lub tebchaws kws mej taabtom yuav moog tua, mej yuavtsum ua lawv le tej kevcai ntawd.6Mej yuavtsum muab sab npuab hab ua lawv le tej kevcai nuav, luas lwm tsaav tuabneeg txhaj pum has tas, mej muaj tswvyim. Thaus luas nov txug tej kevcai nuav, luas yuav has nchaa lug tas, "Tsaav tuabneeg nuav muaj tswvyim hab txawj ntse kawg le!"7Tsi muaj ib tsaav tuabneeg twg kws muaj tug tswv nrug puab nyob hab paab puab ib yaam le tug Tswv kws yog peb tug Vaajtswv, nrug peb hab paab peb, txawm yog tsaav tuabneeg ntawd muaj fwjchim luj npaum twg los xij, yeej tsi muaj ib tug kws yuav paab puab le. Tabsis thaus twg peb tsaa ncauj thov tug Tswv, nwg yeej paab peb.8Tsi muaj ib tsaav tuabneeg tseemceeb twg kws muaj tej kevcai ncaaj nceeg le tej kws nub nua kuv qha rua mej.9Mej yuavtsum ceevfaaj hab ncu ntsoov tej kws mej qhovmuag pum nuav moog taag mej simneej. Mej yuavtsum muab pav qha rua mej tej tub ki hab tej xeebntxwv noog10txug tej xwm kws nub mej moog cuag tug Tswv kws yog mej tug Vaajtswv sau lub Roob Xinais. Nub ntawd nwg has rua kuv tas, "Koj ca le hu cov pejxeem tuaj ua ke, kuv xaav qha kuv tej lug rua puab noog, kuas puab txhaj paub fwm hab noog kuv lug moog taag puab tam neej hab puab txhaj paub qha puab tej tub ki kuas noog kuv tej lug."11Mej yuavtsum pav qha rua mej tej mivnyuas noog has tas, nub ntawd mej moog sawv ntawm taw roob, muaj fuab tsaus nti le paa tawg hab muaj nplaim tawg cig nto ntuj.12Mej qha rua puab has tas, tug TSWV has lug huv cov nplaim tawg tuaj rua mej. Nwg has le caag rua mej los mej yeej nov txhua lu, tabsis mej tsi pum nwg.13Nwg qha tej kws mej yuavtsum tau ua rua mej, mej txhaj yuav coj tau lawv le tej lug kws nwg cog tseg rua mej lawm. Nwg has kuas mej ua lawv le Kaum Nqai Kevcai kws nwg tau sau rua ntawm ob dlaim txag zeb.14Tug Tswv kuas kuv qha nwg tej kevcai rua mej paub hab mej yuavtsum coj, thaus mej moog nyob huv lub tebchaws kws mej taabtom moog tua ntawd.


  Tsi Xob Puab Mlom


  15Thaus tug Tswv has lug huv cov nplaim tawg kws nyob sau Roob Xinais tuaj rua mej, mej tsi pum nwg. Yog mej xaav tau zoo, mej yuavtsum ceevfaaj16tsi xob puab ib tug mlom dlaabtsi hlo le, tsi has zoo le quaspuj lossis zoo le txivneej,17tsi has zoo le tug tsaj lossis zoo le tug noog,18tsi has zoo le tug naab lossis zoo le tug ntseg. Yog mej puab tej ntawd, ces mej ua txhum ntaag.19Mej tsi xob teev lossis pe tej kws mej pum nyob sau nruab ntug, tsi has lub nub lossis lub hli hab tej nubqub. Tug Tswv kws yog mej tug Vaajtswv ca lwm tsaav tuabneeg pe tej ntawd.20Tabsis Vaajtswv coj mej tawm nraag tebchaws Iziv kws zoo le lub cub tawg lug ua nwg tsaav tuabneeg, ib yaam le naj nub nua mej yog nwg tsaav tuabneeg.21Tug TSWV kws yog mej tug Vaajtswv chim rua kuv, tub yog vim mej ntaag, tug Tswv txhaj has tas, nwg tsi pub kuv hlaa tug Dlej Yauladees moog nyob tim lub tebchaws aav rog hab zoo qoob kws nwg taabtom muab pub rua mej.22Kuv yuav tuag rua huv lub tebchaws nuav, kuv yuav tsi tau hlaa tug Dlej Yauladees moog rua saab tid, tabsis mej yuav tau hlaa moog nyob huv lub tebchaws kws aav rog hab zoo qoob ntawd.23Mej yuavtsum ncu ntsoov tug Tswv kws yog mej tug Vaajtswv tej lug kws nwg cog tseg rua mej lawm. Mej yuavtsum noog tug Tswv tej lug kws qha rua mej has tas, "Tsi xob puab ib yaam mlom dlaabtsi rua mej pehawm hlo le,"24rua qhov tug Tswv kws yog mej tug Vaajtswv khib mej heev. Nwg zoo ib yaam le tej nplaim tawg kws cig laim lag.25Txawm yog mej moog nyob huv lub tebchaws ntawd tau ntev, hab muaj tub muaj ki, muaj xeebntxwv lawm los mej tsi xob puab ib yaam mlom dlaabtsi le. Yog mej puab mlom, ces mej ua txhum lawm ntaag. Qhov kws tuabneeg puab mlom yog kev txhum kws ua rua tug Tswv chim.26Nub nua kuv thov lub ntuj hab lub teb nrug kuv ua timkhawv, yog mej tsi noog kuv lug, tsi ntev mej yuav puamtsuaj taag rua huv lub tebchaws ntawd. Mej yuav tsi tau nyob ntev huv lub tebchaws kws mej taabtom yuav hlaa tug dlej Yauladees moog nyob ntawd. Mej yuav puamtsuaj taag huv tuabsi.27Tug Tswv yuav ua rua mej tawg ua saab ua sua moog nrug lwm tsaav tuabneeg nyob, mej cov tuabneeg tsuas tshuav cov tsawg txhaj dlim kev puamtsuaj hab muaj sa ua neej nyob xwb.28Mej yuav tau teev luas tej mlom huv tej tebchaws kws mej moog nyob ntawd, tsi has tej mlom kws yog ntoo lossis pobzeb. Tej mlom ntawd yeej tsi nov lug hab tsi pum kev, tsi txawj noj hab tsi nov ntxhab dlaabtsi le.29Thaus mej moog nyob huv luas tej tebchaws, yog mej muab sab rau nrhav tug Tswv kws yog mej tug Vaajtswv tag, mej yeej yuav ntsib nwg.30Thaus tej xwm nuav lug raug mej hab mej raug kev txomnyem ntxhuv sab, thaus ntawd mej yuav tig rov lug cuag tug Tswv hab noog nwg lug. 31Nwg yog tug Vaajtswv kws muaj kev taabncuab, nwg yuav tsi tso mej tseg lossis ua rua mej puamtsuaj, nwg yuav ncu ntsoov tej lug kws thaus u nwg tau cog tseg rua mej cov yawmkoob lawm.32Mej sim moog nug saib tam thaus u kws tseem tsi tau yug mej, suav txij thaus Vaajtswv tsim muaj tuabneeg nyob rua lub nplajteb nuav lug puas muaj tej xwm luj npaum le tej kws mej pum nuav los tsi muaj? Mej sim moog nug thoob nplajteb saib, puas muaj leejtwg nov tej xwm zoo le nuav los tsi nov?33Puas muaj leejtwg nov Vaajtswv has lug huv cov nplaim tawg tuaj, hab nwg tseem caj sa nyob ib yaam le thaus mej nov Vaajtswv has, mej tseem muaj sa nyob?34Puas muaj ib tug Vaajtswv twg muaj cuabkaav coj tau ib tsaav tuabneeg tawm huv lwm tsaav tuabneeg lub tebchaws lug ua nwg tsaav tuabneeg le tug Tswv kws yog mej tug Vaajtswv tau coj mej tawm nraag tebchaws Iziv lug? Tub yog Vaajtswv lub fwjchim hab nwg tug zug, ua siv ua npug, ua tsuv ua rog, ua tej txujci tseemceeb kws luj kawg nkaus, hab ua tej xwmtxheej kws tuabneeg ntshai taabmeeg rua mej qhovmuag pum ntaag.35Tug Tswv ua tej nuav qha rua mej paub has tas, nwg tuableeg xwb txhaj yog Vaajtswv, tsi muaj dlua lwm tug Vaajtswv.36Tug Tswv ua rua mej nov nwg lub suab has sau ntuj tuaj, nwg txhaj qha tau mej, hab ca mej pum nwg tej nplaim tawg kws tseemceeb huv nplajteb nuav. Mej nov nwg lub suab has lug huv tej nplaim tawg ntawd tuaj.37Nwg hlub mej cov yawmkoob, nwg txhaj xaiv mej hab nwg lub fwjchim kws luj kawg nkaus coj mej tawm nraag tebchaws Iziv lug.38Thaus mej txaav quas zug moog rua tom hauv ntej, tug Tswv ntab tej tsaav tuabneeg kws luj hab muaj zug dlua mej tsiv tawm ua ntej mej moog txug, nwg ua le ntawd tub yog nwg coj mej moog nyob huv puab lub tebchaws kws nwg muab pub rua mej nyob ua mej tug lawm.39Yog le ntawd, nub nua mej yuavtsum ncu ntsoov rua nruab sab has tas, tug Tswv kws yog Vaajtswv, nwg kaav sau ntuj hab huv nplajteb. Tsi muaj dlua lwm tug Vaajtswv nyob qhov twg le, tsuas yog muaj nwg tuableeg xwb txhaj yog Vaajtswv.40Mej yuavtsum ua lawv le tug Tswv tej kevcai kws nub nua kuv qha rua mej txhua nqai. Mej hab mej tej tub ki txhaj yuav noj qaab nyob zoo. Mej yuav muaj sa ua neej nyob ntev huv lub tebchaws kws tug Tswv kws yog mej tug Vaajtswv yuav muab rua mej ua mej tug moog ibtxhis.


  Cov Nroog Cawm Sav Saab Nubtuaj


  41Mauxes xaiv tau peb lub nroog kws nyob saab nubtuaj ntawm tug Dlej Yauladees42tseg rua tug kws yuam kev tua tug tuabneeg kws tsi yog nwg tug yeebncuab, tau tsiv moog cawm sav. Nwg tsiv moog nyob huv cov nroog ntawd ib lub, kuas luas tsi xob muab nwg tua.43Xeem Lunpees tau lub nroog Npexeles kws nyob ntawm taj suabpuam; xeem Khas tau lub nroog Lamaus kws nyob huv cheebtsaam Nkile-as; hab xeem Manaxes tau lub nroog Nkaulaas kws nyob huv cheebtsaam Npasaas.


  Qha Vaajtswv Txuj Kevcai


  44Mauxes qha Vaajtswv tej kevcai rua cov Yixalayees.45-46Mauxes muab tug Tswv tej kevcai nuav qha rua puab, tom qaab kws puab tsiv nraag tebchaws Iziv lug nyob rua huv lub haav ntawm tug Dlej Yauladees saab nubtuaj kws saib ntsoov lub nroog Npepe-aus. Lub haav ntawd nyob huv cov Amaules tug Vaajntxwv Xihoos kws kaav lub nroog Hesenpoos lub tebchaws. Thaus Mauxes hab cov Yixalayees tsiv nraag tebchaws Iziv lug, puab tua yeej Vaajntxwv Xihoos.47Puab kaav taagnrho Vaajntxwv Xihoos lub tebchaws, hab Vaajntxwv Aunkas lub tebchaws kws yog cheebtsaam Npasaas; Aunkas yog cov Amaules tug vaajntxwv kws nyob ntawm tug Dlej Yauladees saab nubtuaj.48Lub tebchaws nuav tug nrim txij ndlua ntawm lub nroog Alu-es kws nyob ntawm ntug Dlej Alenoos moog rua saab qaumteb ti nkaus lub nroog Xili-oos kws yog lub Roob Helemoos.49Hab taagnrho cheebtsaam kws nyob ntawm tug Dlej Yauladees saab nubtuaj, hab moog ti nkaus rua nraag Havtxwv Tuag kws nyob saab qaabteb hab moog txug ndlua ntawm taw roob Pinkas kws nyob saab nubtuaj.


  


  2 Kevcai 5


  Kaum Nqai Kevcai


  (Tsiv Dlim 20.1-17)


  1Mauxes hu taagnrho cov Yixalayees tuaj ua ke hab has rua puab tas: Cov Yixalayees, mej ca le noog tej kevcai kws nub nua kuv qha rua mej, kuas mej paub coj hab ua lawv le tej kevcai ntawd.2Thaus peb tseem nyob ntawm Roob Xinais, tug Tswv kws yog peb tug Vaajtswv tau coglug tseg rua peb.3Tsi yog rua peb cov yawmkoob xwb, tabsis yog rua peb cov kws tseem muaj sa nyob najnub nua ntaag.4Thaus nyob sau Roob Xinais, tug Tswv has rua mej timntsej timmuag huv cov nplaim tawg tuaj.5Thaus ntawd, kuv sawv nruab nraab ntawm mej hab tug Tswv, hab qha tej lug kws nwg kuas kuv qha rua mej, vim mej ntshai tej nplaim tawg ntawd heev, mej txhaj tsi kaam nee moog rua sau roob. Tug TSWV has tas,6"Kuv yog tug Tswv kws yog mej tug Vaajtswv, tug kws coj mej tawm nraag tebchaws Iziv kws mej ua luas qhev lug.7"Tsi xob pe lwm tug vaajtswv, tabsis pehawm kuv tuab leeg xwb.8"Tsi xob puab tej mlom kws zoo le tej kws nyob sau nruab ntug lossis tej kws nyob huv nplajteb nuav lossis huv tivtxwv rua mej pe.9Tsi xob pe ib tug mlom twg le, rua qhov kuv yog tug Tswv kws yog mej tug Vaajtswv, kuv khib mej heev. Kuv yog tug Tswv kws rau txim rua cov kws ntxub kuv, hab puab cov xeebntxwv moog txug peb hab plaub tam tuabneeg.10Tabsis kuv hlub cov kws muab sab npuab kuv hab coj lawv le kuv tej kevcai, ib tam dlhau ib tam moog txug ntau txheeb tam tuabneeg.11"Tsi xob muab kuv lub npe moog has ua dlog ua dlig, rua qhov kuv yog tug Tswv kws yog mej tug Vaajtswv, kuv yuav rau txim rua cov tuabneeg kws muab kuv lub npe moog has ua dlog ua dlig.12"Ncu ntsoov nub Xanpataus ua nub tseemceeb, lawv le tug Tswv kws yog mej tug Vaajtswv has rua mej lawm.13Ua mej tej mini rau nub,14tabsis nub xyaa yog nub su hab pehawm Vaajtswv. Nub ntawd tsi pub leejtwg ua num le, tsi has mej, mej tej tub tej ntxhais, tej tubqhe, tej tsaj txhu, lossis lwm tsaav tuabneeg kws nrug mej nyob huv mej lub tebchaws, suavdlawg yuavtsum su huv tuabsi, kuas mej cov tubqhe tau su ib yaam le mej.15Ncu ntsoov thaus mej ua luas qhev nyob nraag tebchaws Iziv, tug TSWV kws yog mej tug Vaajtswv lub fwjchim paab mej dlim. Tub yog le ntawd, kuv txhaj kuas mej fwm Nub Xanpataus.16"Yuavtsum fwm mej nam mej txiv, lawv le tug TSWV kws yog mej tug Vaajtswv has rua mej lawm, mej txhaj yuav noj qaab nyob zoo hab muaj sa ua neej nyob ntev huv lub tebchaws kws kuv muab rua mej.17"Tsi xob tua tuabneeg.18"Tsi xob ntxag luas quaspuj luas quasyawg.19"Tsi xob ua tub saab.20"Mej tsi xob ua timkhawv tsi tseeb ntxo kwvtij zej zog.21"Tsi xob ntshaw luas quaspuj, tsi xob ntshaw luas tej vaaj tse, luas tej laj teb, luas tej tubqhe, luas tej nyuj, luas tej neeg luav lossis tej kws yog luas tug."22Tej nuav yog tug Tswv tej kevcai kws nwg muab rua mej thaus mej tuaj txoos ua ke rua ntawm Roob Xinais, thaus kws tug TSWV has lug ua suab nrov ntxhe ntxhas huv cov nplaim tawg hab huv tauv fuab kws tsaus nti tuaj, nwg tsi muab lwm yaam rua mej, tsuas yog tej kevcai nuav xwb. Nwg sau rua ntawm ob dlaim txag zeb hab muab rua kuv.


  Cov Yixalayees Ntshai Pum Vaajtswv


  (Tsiv Dlim 20.18-21)


  23Thaus cov nplaim tawg cig thoob plawg sau lub roob ntawd, mej nov ib lub suab has huv qhov kws tsaus nti tuaj, ces mej cov thawjcoj hab cov thawj ntawm tej xeem lug cuag kuv 24hab has rua kuv tas, "Tug TSWV kws yog peb tug Vaajtswv qha nwg lub fwjchim hab nwg tug fwvxyeej rua peb, thaus peb nov nwg lub suab has huv cov nplaim tawg tuaj. Nub nua peb pum Vaajtswv has lug rua ib tug tuabneeg, txawm le ntawd los nwg tseem muaj sa nyob. 25Yog peb tseem nov tug Tswv kws yog peb tug Vaajtswv lub suab has lug ntxiv, mas peb yeej yuav tuag; hab cov nplaim tawg yeej yuav kub peb xwb. Peb tsi tau xaav tuag le.26Puas muaj leejtwg nov Vaajtswv tug kws muaj sa nyob lub suab has lug huv cov nplaim tawg tuaj hab tug ntawd tseem muaj sa nyob?27Mauxes, thov koj rov qaab moog sau roob, hab noog tug Tswv kws yog peb tug Vaajtswv tej lug saib nwg has le caag rua koj. Koj maani rov lug qha tej lug ntawd rua peb. Peb yuav noog hab ua lawv le tej lug ntawd."28Thaus tug Tswv nov mej tej lug, nwg has rua kuv tas, "Kuv tub nov tej lug kws cov tuabneeg ntawd has, puab has yog lawm.29Yog puab txawj xaav le ntawd, hab noog kuv tej lug moog le, mas puab hab puab tej xeebntxwv yuav tau lub neej zoo moog taag simneej.30Koj ca le rov qaab moog has kuas puab rov moog rua huv puab tej tsev ntaub.31Tabsis Manxes, koj rov tuaj cuag kuv ntawm nuav. Kuv yuav qha kuv tej kevcai huv tuabsi rua koj. Koj coj moog qha rua puab, kuas puab coj lawv le ntawd, thaus puab moog nyob huv lub tebchaws kws kuv muab rua puab."32Cov Yixalayees, mej yuavtsum ua lawv le tug Tswv kws yog mej tug Vaajtswv tej kevcai kws nwg qha rua mej lawm. Mej yuavtsum coj lawv le Vaajtswv tej kevcai txhua nqai.33Noog hab ua lawv le tug TSWV kws yog mej tug Vaajtswv tej kevcai txhua nqai, mej txhaj yuav noj qaab nyob zoo hab ua neej nyob ntev rua huv lub tebchaws kws mej yuav moog tua ntawd.


  


  2 Kevcai 6


  Nqai Kevcai Kws Tseemceeb


  1Tej lug nuav yog tug Tswv kws yog mej tug Vaajtswv tej kevcai kws nwg kuas kuv muab qha rua mej. Thaus mej moog nyob huv lub tebchaws kws mej taabtom yuav moog tua hab nyob ntawd, mej yuavtsum coj lawv le tej kevcai nuav.2Mej hab mej tej xeebntxwv yuavtsum fwm tug TSWV kws yog mej tug Vaajtswv moog txug nub kws taag mej simneej. Mej yuavtsum ua lawv le tug TSWV tej kevcai kws kuv qha rua mej txhua nqai, mej txhaj yuav muaj sa ua neej nyob ntev huv lub tebchaws ntawd.3Ib tsoom Yixalayees, mej ca le noog hab khaws coj, mej txhaj yuav tau nyob kaaj sab lug hab caj ua ib tsaav tuabneeg kws muaj fwjchim luj nyob huv lub tebchaws kws aav rog hab zoo qoob, lawv le tug Tswv kws yog peb cov yawmkoob tug Vaajtswv tau coglug tseg lawm.4Ib tsoom Yixalayees, mej ua tuabzoo noog, tsuas yog tug Tswv tuableeg xwb, txhaj yog peb tug Vaajtswv.5Mej yuavtsum hlub tug Tswv kws yog mej tug Vaajtswv kawg sab kawg ntsws, kawg plaab kawg plawv hab kawg mej tug dlaag tug zug.6Mej yuavtsum ncu ntsoov tej lug kws nub nua kuv qha rua mej!7Mej yuavtsum muab qha rua mej tej mivnyuas, hab najnub has txug tej lug ntawd, tsi has thaus mej nyob huv tsev, thaus mej taug kev, thaus mej su hab thaus mej ua num.  8Muab paav rua ntawm mej neej npaab hab rua ntawm mej hauvplaj ua chaw ncu.9Muab sau rua ntawm mej tej neej qhovrooj hab ntawm mej tej roojvaag.


  Ntuag Cov tsi Noog Lug


  10Tug Tswv kws yog mej tug Vaajtswv yuav muab lub tebchaws vaammeej, muaj zej muaj zog kws tsi yog mej txhais teg ua rua mej nyob ua mej tug, lawv le nwg tau coglug tseg rua Anplahaas, Ixaj hab Yakhauj kws yog mej cov yawmkoob lawm.11Tej vaaj tse ntawd muaj txhua yaam zoo puv nkaus kws tsi yog mej npaaj ca rua huv, hab muaj tej qhov tshij kws tsi yog mej khawb, muaj tej vaaj txiv maab hab tej vaaj txiv ntoo roj kws tsi yog mej cog. Thaus kws tug TSWV coj mej lug nyob huv lub tebchaws ntawd, mej muaj txhua yaam noj nplua mag.12Mej Yuavtsum ncu ntsoov has tas, tug Tswv tau coj mej tawm nraag tebchaws Iziv kws mej ua luas qhev lug.13Mej yuavtsum fwm tug Tswv kws yog mej tug Vaajtswv, pehawm nwg tuab leeg hab tuav nwg lub npe coglug xwb.14Mej tsi xob pe lwm tug vaajtswv lossis teev cov tuabneeg kws nyob puagncig mej tej vaajtswv le.15Yog mej tseem moog pe lwm tug vaajtswv, tug Tswv yuav chim rua mej hab ua kuas mej puamtsuaj ib yaam le suavtawg kub, rua qhov tug Tswv kws yog mej tug Vaajtswv, nwg nrug mej nyob hab khib mej heev.16Mej tsi xob sim tug Tswv kws yog mej tug Vaajtswv sab, ib yaam le mej sim nwg sab nyob nraag tebchaws Maxas.17Mej yuavtsum ncu ntsoov ua lawv le tej kevcai kws tug Tswv tub qha rua mej lawm.18Mej yuavtsum ua tej kws tug Tswv has tas zoo hab ncaaj nceeg, mej txhaj yuav tau nyob kaaj sab lug. Mej txhaj yuav tau moog nyob lub tebchaws aav rog hab zoo qoob kws tug Tswv tau coglug tseg yuav muab rua mej cov yawmkoob, 19hab mej txhaj yuav lawv tau mej cov yeebncuab tsiv tawm moog, lawv le tug Tswv tau coglug tseg rua mej lawm.20Lwm nub mej tej tub ki yuav nug mej has tas, "Vim le caag tug Tswv kws yog peb tug Vaajtswv has kuas peb ua lawv le tej kevcai nuav? "21Ces mej qha rua puab has tas, "Peb ua Falaus qhev nyob huv tebchaws Iziv mas tug Tswv kws muaj fwjchim luj kawg nkaus paab peb dlim.22Peb qhovmuag pum nwg tej txujci tseemceeb hab tej xwm kws nwg ua rua cov Iziv, rua Falaus, Falaus tsev tuabneeg hab nwg cov numtswv ntshai kawg nkaus.23Tug Tswv cawm peb dlim ntawm cov Iziv txhais teg, nwg txhaj coj peb lug nyob rua huv lub tebchaws kws nwg muab pub rua peb, lawv le nwg tau coglug tseg rua peb cov yawmkoob lawm.24Tug Tswv kws yog peb tug Vaajtswv has kuas peb ua lawv le tej kevcai nuav txhua nqai hab kuas peb fwm nwg. Yog peb ua lawv le nwg has, nwg yuav tsomkwm peb tsaav tuabneeg hab pub kuas peb vaammeej.25Yog peb ua lawv le Vaajtswv tej lug txhua lu, nwg yuav txaus sab rua peb."


  


  2 Kevcai 7


  Tug Tswv Tsaav Tuabneeg


  (Tsiv Dlim 34-11-16 )


  1Tug Tswv kws yog mej tug Vaajtswv yuav coj mej moog nyob huv lub tebchaws kws mej taabtom yuav moog tua, hab nwg yuav ntab ntau tsaav tuabneeg tsiv tawm moog. Thaus mej moog tua, nwg yuav ntab xyaa tsaav tuabneeg kws luj hab muaj zug tshaaj mej tsiv tawm moog, cov tuabneeg ntawd yog cov Hitis, cov Nkinkasis, cov Amaules, cov Kana-aas, cov Felixes, cov Hivis hab cov Yenpus.2Thaus tug Tswv kws yog mej tug Vaajtswv muab tej tsaav tuabneeg ntawd, cob rua mej teg hab mej tua yeej puab lawm, mej yuavtsum tua puab kuas tu noob nrho, mej tsi xob nrug puab sis raug zoo lossis taabncuab puab hlo le.3Mej tsi xob moog yuav puab tej ntxhais lug rua mej tej tub, hab tsi xob ca mej tej ntxhais moog yuav puab tej tub,4rua qhov puab yuav ua rua mej tej tub tej ntxhais tso tug Tswv tseg hab moog pe luas tej vaajtswv. Yog mej ua le ntawd, tug Tswv yuav chim rua mej hab yuav ua kuas mej puamtsuaj taamsim ntawd.5Mej ca le rhuav puab tej thaaj, tsoo puab tej ncej zeb dlaab, ntuv puab tej ncej Aselas, hab hlawv puab tej mlom huv tuabsi povtseg.6Mej yuavtsum ua le nuav, rua qhov mej yog tug TSWV kws yog mej tug Vaajtswv tsaav tuabneeg. Nwg tau xaiv mej tawm ntawm txhua tsaav tuabneeg huv nplajteb nuav lug ua nwg tsaav tuabneeg kws nwg hlub heev.7Tug TSWV hlub mej hab xaiv mej, tsi yog vim mej yog ib tsaav tuabneeg kws coob tshaaj lwm tsaav; qhov tseeb, mej yog ib tsaav tuabneeg kws tsawg kawg nkaus huv nplajteb nuav.8Tabsis nwg hlub mej hab nwg ua lawv le tej lug kws nwg tau cog tseg rua mej cov yawmkoob lawm. Tub yog vim le nuav, nwg txhaj siv nwg lub fwjchim kws luj kawg nkaus cawm mej hab tso mej dlim, mej txhaj tsi tau ua Falaus kws yog cov Iziv tug vaajntxwv qhev lawm.9Mej yuavtsum ncu ntsoov has tas, tug Tswv kws yog mej tug Vaajtswv tuableeg xwb txhaj yog Vaajtswv hab nwg yog tug ncaaj nceeg. Nwg yuav ua lawv le tej lug kws nwg tau cog tseg, nwg hlub tug kws noog nwg lug hab muab sab npuab nwg moog txug ib txheeb tam tuabneeg,10 tabsis nwg yuav rau txim rua cov kws ntxub nwg.11Yog le ntawd, mej yuavtsum ua lawv le tej kws kuv qha mej; hab coj lawv le tej kevcai txhua nqai kws nub nua kuv muab cob rua mej.


  Tug Kws Noog Lug Tau Koob Moov


  (2 Kevcai 28.1-14)


  12Yog mej noog hab ua lawv le tej kevcai nuav, tug Tswv kws yog mej tug Vaajtswv yuav ua lawv le tej lug kws nwg tau cog tseg rua mej, nwg yuav hlub mej moog ibtxhis lawv le nwg tau coglug tseg rua mej cov yawmkoob lawm.13Nwg yuav hlub hab foom koob moov rua mej, mej yuav fuamvaam muaj tub ki coob. Nwg yuav foom koob moov rua mej tej laj teb, mej yuav muaj qoobloo ntau, muaj cawv txiv maab hab roj txiv ntoo. Nwg yuav foom koob moov rua mej, kuas muaj nyuj, muaj yaaj hab muaj tshis coob. Nwg yuav foom tej koob moov nuav rua mej, thaus mej moog nyob huv lub tebchaws kws nwg tau coglug tseg rua mej cov yawmkoob lawm has tas, nwg yuav muab rua mej.14Tej tuabneeg kws nyob huv nplajteb nuav, tsi muaj ib tsaav tuabneeg kws yuav tau koob moov npaum le mej. Mej tej quaspuj hab tej tsaj txhu tsi muaj ib tug mooj kws muaj tsi taug mivnyuas le.15Tug Tswv yuav tsomkwm tsi pub kuas mej muaj mob muaj nkeeg hab nwg yuav tsi tso tej mob phem kws mej pum nraag tebchaws Iziv lug raug mej le, tabsis nwg yuav tso tej ntawd lug raug mej tej yeebncuab txhua tug.16Mej yuavtsum tua txhua tsaav tuabneeg kws tug Tswv kws yog mej tug Vaajtswv muab cob rua mej teg kuas puamtsuaj taag, mej tsi xob hlub puab hlo le. Mej tsi xob pe puab tej vaajtswv, yog mej pe mej yuav raug kev puamtsuaj.


  17Mej tsi xob xaav has tas, cov tuabneeg nuav coob dlua mej, mej yuav lawv tsi tau puab tsiv tawm.18Mej tsi xob ntshai puab, mej yuavtsum ncu ntsoov tej xwm kws tug TSWV kws yog mej tug Vaajtswv ua rua Falaus hab cov Iziv.19Mej yuavtsum ncu ntsoov tej sub tawg sub ntshaa kws mej qhovmuag pum, tej txujci tseemceeb hab tug Tswv kws yog mej tug Vaajtswv lub fwjchim hab tug zug luj zug nchaav kws tso mej dlim, mej txhaj tsi tau ua luas qhev. Tug TSWV yuav ua rua cov tuabneeg kws nwgnuav mej ntshai heev ntawd kuas puamtsuaj taag ib yaam le nwg ua rua cov Iziv raug puamtsuaj lawm.20Tug Tswv yuav tso sub tawg sub ntshaa'' lug rua tej tsaav tuabneeg ntawd, txawm yog cov kws tsiv moog nkaum los yuav raug puamtsuaj taag huv tuabsi.21Yog le ntawd, mej tsi xob ntshai tej tuabneeg ntawd. Tug Tswv kws yog mej tug Vaajtswv yuav nrug nraim mej; nwg yog Vaajtswv tug kws muaj fwjchim luj kawg nkaus, tsimnyog suavdlawg fwm hab ntshai nwg.22Thaus mej moog tua puab, tug Tswv kws yog mej tug Vaajtswv yuav ntab puab tawm zuj zug moog. Mej tsi xob ua tuab zag tua kuas puab puamtsuaj taag huv tuabsi. Yog mej ua le ntawd, yuav muaj tsaj nruab nraag coob heev tuaj txuv mej.23Tug Tswv yuav muab mej tej yeebncuab cob rua mej, nwg yuav ua kuas puab ceeb hab tawg tsiv moog txug nub kws puab raug kev puamtsuaj taag.24Tug Tswv yuav muab puab tej vaajntxwv cob rua mej teg. Mej yuav tua tej vaajntxwv ntawd tuag taag, hab puab tej koobmeej yuav pluj moog. Yeej tsi muaj leejtwg yuav tiv taug mej. Mej yuav tua puab tuag taag huv tuabsi.25Mej yuavtsum muab puab tej mlom hlawv povtseg. Mej tsi xob ntshaw tej nyaj tej kub kws luas muab vuam rua tej mlom ntawd. Hab mej tsi xob coj tej ntawd lug ua mej tug. Yog mej coj lug, mej yuav raug puamtsuaj, rua qhov tug TSWV kws yog mej tug Vaajtswv ntxub tej mlom ntawd heev.26Mej tsi xob coj tej mlom ntawd ib tug lug tso rua huv mej tej tsev, nyob tsaam mej yuav raug foom tsi zoo ib yaam le tej mlom ntawd. Mej yuavtsum ntxub hab saib tej mlom ntawd tsi muaj nqes, rua qhov tug Tswv tub foom tsi zoo rua tej mlom ntawd lawm.


  


  2 Kevcai 8


  Lub Tebchaws Kws Zoo Ua Noj Ua Haus


  1Mej yuavtsum ua lawv le tej kevcai kws nub nua kuv qha rua mej txhua nqai, mej txhaj muaj sa nyob ntev, muaj tub ki coob hab tau moog nyob huv lub tebchaws kws tug Tswv coglug tseg rua mej cov yawmkoob lawm.2Mej yuavtsum ncu ntsoov has tas, tug TSWV kws yog mej tug Vaajtswv coj mej kev hlaa taj suabpuam tau plaub caug xyoo lug le caag, nwg ca mej raug kev txomnyem ntau yaam sim mej sab saib mej puas ua taug sab ntev, hab saib mej puas yuav ua lawv le nwg tej lug.3Nwg ca mej tshaib, nwg maam le muab cov manas kws mej hab mej cov yawmkoob tsi tau noj dlua rua mej noj. Nwg ua le ntawd, tub yog nwg qha kuas mej paub has tas, tsi yog mov xwb txhaj cawm tau tuabneeg txujsa, tabsis tug Tswv tej lug txhua lu txhaj cawm tau tuabneeg txujsa.4Lub sijhawm plaub caug xyoo ntawd mej tej tsoog tsho yeej tsi ndluag hab mej tej kutaw yeej tsi mob tsi o le.5Mej yuavtsum ncu ntsoov has tas, tug Tswv kws yog mej tug Vaajtswv qhuab ntuag hab rau txim rua mej ib yaam le leej txiv qhuab ntuag nwg tej mivnyuas. 6Yog le ntawd, mej yuavtsum ua lawv le tug Tswv tej lug kws qha rua mej has tas: mej yuavtsum ua lub neej lawv le tug TSWV tej kevcai hab fwm tug Tswv.7Tug Tswv kws yog mej tug Vaajtswv taabtom coj mej moog nyob huv lub tebchaws aav rog hab zoo qoob, yog lub tebchaws kws muaj dlej, muaj qhov dlej txhawv, muaj dlej cag ndlwg laub lug huv tej kwj haa hab sau tej roob,8lub tebchaws ntawd luas cog nplej hab mog, cog txiv maab, txiv ncuav pas, txiv ntsab pobkws, txiv ntoo roj hab muaj zib ntaab ntau heev.9Thaus mej moog nyob huv lub tebchaws ntawd, mej yuav tsi tshaib tsi nqhes hab tsi pluag le. Lub tebchaws ntawd tej roob zeb roob tsuas muaj qhov tooj qhov hlau.10Mej yuav muaj txaus noj txaus haus. Mej yuav ua tug Tswv kws yog mej tug Vaajtswv tsaug, vim nwg muab lub tebchaws kws aav rog hab zoo qoob rua mej.


  Tsi Xob Tso tug Tswv Tseg


  11Mej yuavtsum ncu ntsoov tug Tswv kws yog mej tug Vaajtswv; mej yuavtsum ua lawv le nwg tej kevcai kws nub nua kuv muab cob rua mej.12Thaus mej muaj noj muaj haus txaus, hab ua tau vaaj tau tsev rua mej nyob,13muaj nyuj, muaj yaaj, muaj nyaj muaj kub hab ib puas tsaav yaam ntau zuj zug tuaj,14mej yuavtsum tsi xob khaavtheeb hab tso tug Tswv kws yog mej tug Vaajtswv kws coj mej tawm nraag tebchaws Iziv qhov chaw kws mej ua luas qhev lug tseg.15Nwg coj mej lug hlaa taj suabpuam kws yog taj tuag tshaib tuag nqhes, muaj tej naab muaj taug hab raubris teb. Thaus mej tseem nyob nraag taj suabpuam kws qhuav nkig nkuav hab tsi muaj dlej haus, nwg ua dlej tawm huv pobzeb lug rua mej haus.16Tug TSWV muab cov manas kws mej cov yawmkoob tsi tau noj dlua rua mej noj nraag taj suabpuam. Tug Tswv tso ntau yaam kev txomnyem lug sim mej sab, thaus kawg nwg txhaj pub yaam kws zoo rua mej.17Mej tsi xob xaav has tas, yog mej tug dlaag tug zug hab mej lub tswvyim khwv mej txhaj muaj txag npluanuj.18Mej yuavtsum ncu ntsoov has tas, tug Tswv kws yog mej tug Vaajtswv, yog tug pub rua mej npluanuj. Nwg ua le ntawd, yog nwg ua lawv le tej lug kws nwg cog tseg rua mej cov yawmkoob hab nwg tseem ua zoo rua mej le ntawd lug txug najnub nua.19Mej yuavtsum ncu ntsoov tug Tswv kws yog mej tug Vaajtswv, mej tsi xob tso nwg tseg hab moog pe luas tej vaajtswv. Nub nua kuv ntuag mej has tas, yog mej tsi noog lug mej yuav raug puamtsuaj xwb. 20Yog mej tsi noog tug Tswv lug, mej yuav raug puamtsuaj ib yaam le txhua tsaav tuabneeg kws tug Tswv yuav ua kuas puab raug puamtsuaj thaus mej moog txeeb puab lub tebchaws.


  


  2 Kevcai 9


  Cov Tuabneeg Tawvncauj


  1Ib tsoom Yixalayees, mej ua tuab zoo noog! Nub nuav mej taabtom yuav hlaa tug Dlej Yauladees moog tua lub tebchaws kws muaj cov tuabneeg luj hab muaj zug dlua mej. Puab tej nroog luj hab muaj ntsaa yeej xov sab rua sau ntuj.2Cov tuabneeg ntawd sab hab muaj zug heev. Puab luj tshaaj lwm tsaav tuabneeg huv tuabsi, hab mej tub nov moo lawm has tas, tsi muaj leejtwg tawmtsaam yeej puab le.3Tabsis nwgnuav mej yuav pum has tas, tug TSWV kws yog mej tug Vaajtswv yuav moog ua mej ntej ib yaam le cov nplaim tawg cig laam lug. Thaus mej moog nas tsaam, tug Tswv yuav ua kuas puab swb. Mej yuav lawv tau puab tsiv hab ua kuas puab puamtsuaj taag sai, lawv le tug Tswv tau coglug tseg rua mej lawm.4Thaus tug TSWV kws yog mej tug Vaajtswv ntab puab tsiv taag lawm, mej tsi xob xaav has tas, qhov kws tug Tswv coj mej lug nyob huv lub tebchaws nuav, vim mej yeej tsimnyog lug nyob. Tsi yog le ntawd, tug Tswv ntab cov tuabneeg ntawd tsiv, tub yog vim puab ua kev phem kev qas.5Tsi yog vim mej coj ncaaj hab ua zoo, tug TSWV txhaj coj mej lug nyob huv puab lub tebchaws. Tug Tswv ntab puab tsiv vim puab ua kev phem kev qas. Hab tug Tswv yeej ua lawv le nwg coglug tseg rua mej cov yawmkoob, Anplahaas, Ixaj hab Yakhauj lawm.6Mej yuavtsum paub has tas, qhov kws tug Tswv muab lub tebchaws aav rog hab zoo qoob rua mej, tsi yog vim mej tsimnyog nyob, tsi yog le ntawd. Mej yeej yog cov tuabneeg kws tawv ncauj.7Mej yuavtsum ncu ntsoov has tas, thaus mej tseem nyob nraag taj suabpuam, mej tau ua rua tug Tswv kws yog mej tug Vaajtswv chim heev npaum le caag. Suav txij nub kws mej tawm nraag tebchaws Iziv lug txug ntawm nuav, mej tseem pheej ntxeev sab rua tug Tswv.8Thaus mej tseem nyob ntawm Roob Xinais, mej ua rua tug Tswv chim heev, nwg tub yuav ua kuas mej puamtsuaj.9Kuv nee moog nqaa ob dlaim txag zeb kws tug Tswv sau nwg tej lug cog tseg sau roob, yog tej lug kws nwg muab cob rua mej. Kuv moog nyob sau tau plaub caug nub plaub caug mo tsi noj tsi haus ib yaam dlaabtsi le.10Tug Tswv muab ob dlaim txag zeb rua kuv, nwg muab nwg txhais teg sau tej lug kws nwg has huv cov nplaim tawg tuaj rua mej, yog nub kws mej suavdlawg tuaj ua ke rua ntawm Roob Xinais.11Thaus dlhau plaub caug nub plaub caug mo lawm, tug Tswv muab ob dlaim txag zeb kws nwg sau nwg tej lug cog tseg rua kuv.12Tom qaab ntawd, tug TSWV has rua kuv tas, "Koj ca le nqeg sau Roob Xinais nuav moog, rua qhov cov tuabneeg kws koj coj tsiv nraag tebchaws Iziv lug, tub ntxeev sab ua phem ua qas lawm. Puab tso tej kevcai kws kuv qha kuas puab ua tseg, hab puab nchuav tau ib tug mlom rua puab pe."13Tug Tswv has ntxiv rua kuv tas, "Kuv paub cov tuabneeg nuav tawvncauj heev.14Tsi xob cheem kuv, kuv yuav ua kuas puab puamtsuaj moog, kuas tsi muaj leejtwg nov puab moo ntxiv le lawm. Tom qaab ntawd kuv yuav tsaa koj caajceg ua ib tsaav tuabneeg kws muaj fwjchim hab coob dlua puab."15Yog le ntawd, kuv txhaj nqaa ob dlaim txag zeb kws sau Vaajtswv tej lug cogtseg nqeg sau roob lug. Thaus ntawd muaj nplaim tawg cig lab ploog sau roob.16Kuv pum mej tso tug Tswv kws yog mej tug Vaajtswv tej lug kws nwg qha rua mej tseg sai kawg le, hab mej ua txhum rua tug Tswv, rua qhov mej muab kub nchuav ua ib tug mlom nyuj rua mej pe.17Kuv txhaj muab ob dlaim txag zeb ntawd ntsawm tawg mog nyoos taabmeeg mej.18Kuv txawm rov txhus caug ndlua khoov ua ntsejmuag ti nkaus aav hab thov tug Tswv tau plaub caug nub plaub caug mo, kuv tsi noj tsi haus ib yaam dlaabtsi le. Kuv ua le nuav, tub yog vim mej ua txhum rua tug Tswv hab ua rua nwg chim.19Kuv ntshai tug Tswv txuj kev chim, rua qhov nwg chim heev; nwg tub yuav ua kuas mej puamtsuaj, tabsis tug Tswv tseem noog kuv tej lug thov dlua ib zag hab.20Thaus ntawd, tug Tswv chim rua Aloos heev. Nwg tub yuav laug muab Aloos tua povtseg, kuv txhaj thov tug Tswv zaam txim rua Aloos.


  21Kuv muab mej txuj kev txhum kws yog tug mlom nyuj kws mej nchuav pov rua huv cub tawg, kuv muab tsoo ua moov nphoo rua huv tug dlej kws ndlwg sau roob lug.22Thaus mej tseem nyob nraag Tanpelas, Maxas hab Kilaus-Hatavas, mej tau ua rua tug Tswv kws yog mej tug Vaajtswv chim heev.23Hab thaus kws tug Tswv khaiv mej tawm huv Kades Npane-as moog tua lub tebchaws kws tug TSWV yuav muab rua mej, mej ntxeev sab rua nwg; mej tsi ca sab hab tsi noog nwg lug.24Kuv paub mej txij thaus ntawd lug, mej pheej ntxeev sab rua tug Tswv tsi tseg le.25Kuv khoov ti nkaus rua huv aav, thov tug Tswv tau plaub caug nub plaub caug mo, rua qhov tug Tswv tub ua ib sab lawm has tas, nwg yuav ua kuas mej puamtsuaj taag.26Kuv thov tug TSWV has tas, "Tug Tswv kws kaav ib puas tsaav yaam, thov koj tsi xob ua rua koj tsaav tuabneeg puamtsuaj. Puab yog cov tuabneeg kws koj tug zug hab lub fwjchim kws luj kawg nkaus cawm hab coj nraag tebchaws Iziv lug.27Thov koj ncu ntsoov Anplahaas, Ixaj hab Yakhauj kws yog koj cov tubkhai. Thov koj tsi xob xaav txug cov tuabneeg nuav tej kev tawv ncauj, kev phem hab kev txhum.28Nyob tsaam cov Iziv yuav has tas, koj coj tsi tau koj tsaav tuabneeg moog nyob huv lub tebchaws kws koj coglug tseg yuav muab rua puab nyob. Cov Iziv yuav has tas, koj ntxub koj tsaav tuabneeg, koj txhaj coj puab lug tua rua ntawm taj suabpuam nuav xwb.29Puab cov nuav yeej yog cov kws koj tau xaiv tseg ua koj tsaav tuabneeg, hab tub yog koj lub fwjchim kws luj kawg nkaus coj puab tawm nraag tebchaws Iziv lug."


  


  2 Kevcai 10


  Vaajtswv Rov Sau Kaum Nqai Kevcai


  (Tsiv Dlim 34.1-10 )


  1Tom qaab ntawd tug Tswv has rua kuv tas, "Koj ca le txaug ob dlaim txag zeb zoo ib yaam le thawj ob dlaim, hab ua ib lub Phijxaab ntoo ntim ob dlaim txag zeb ntawd. Thaus ua tau tav lawm, koj ca le nqaa tuaj cuag kuv sau roob.2Kuv yuav rov sau tej lug kws kuv tub xub sau rua ob dlaim txag zeb kws koj muab ntsawm tawg taag lawm rua huv ob dlaim txag zeb ntawd. Koj maam le coj moog ntim ca rua huv lub Phijxaab Ntoo."3Yog le ntawd, kuv txhaj muab ntoo kubtwg ua tau ib lub Phijxaab hab txaug tau ob dlaim txag zeb zoo ib yaam le thawj ob dlaim hab nqaa moog sau roob.4Tug Tswv rov sau cov lug kws nwg xub sau rua huv thawj ob dlaim txag zeb rua huv ob dlaim tshab ntawd. Tej lug ntawd yog Kaum Nqai Kevcai kws thaus mej moog ua ke ntawm lub roob hab tug Tswv has lug huv cov nplaim tawg tuaj rua mej. Tug Tswv muab ob dlaim txag zeb ntawd rua kuv.5Kuv txhaj nqeg sau roob lug, hab muab ob dlaim txag zeb ntawd ntim rua huv lub Phijxaab kws kuv ua lawv le tug TSWV has rua kuv. Ob dlaim txag zeb ntawd tseem nyob huv lub Phijxaab lug txug nwgnuav.6(Cov Yixalayees tsiv tawm ntawm cov Ya-akaas tej qhov tshij lug nyob rua ntawm Mauxelas. Aloos tuag hab puab muab nwg log rua qhov ntawd. Aloos tug tub Ele-axas txhaj ua povthawj hloov Aloos chaw.7Tom qaab ntawd puab tsiv lug txug ntawm Nkunkaudas, puab maam le lug nyob rua huv Yaunpathas kws yog lub teb chaws muaj dlej ntau heev.8Thaus puab tseem nyob ntawm taw roob, tug Tswv tau tsaa xeem Levis ua cov kwv lub Phijxaab kws ntim Vaajtswv tej lug cog tseg kws yog Kaum Nqai Kevcai hab tsaa puab ua cov povthawj kws ua tug Tswv teg num, hab ua cov tuav tug Tswv lub npe foom koob moov rua suavdlawg. Puab tseem ua le ntawd lug txug najnub nua.9Yog le ntawd, xeem Levis txhaj tsi muaj feem nrug lwm xeem tau aav; tabsis puab tau ua tug TSWV teg num lawv le tug Tswv kws yog mej tug Vaajtswv tau coglug tseg lawm.)10Kuv nyob sau roob tau plaub caug nub plaub caug mo ib yaam le thawj zag. Tug TSWV noog kuv tej lug thov dlua ib zag, nwg txhaj tsi ua rua mej puamtsuaj.11Nwg has kuas kuv ca le moog hab coj mej moog, mej txhaj tau moog nyob huv lub tebchaws kws nwg tau coglug tseg yuav muab rua mej cov yawmkoob nyob.


  Vaajtswv Xaav Kuas Suavdlawg Noog Lug


  12Ib tsoom Yixalayees, mej ca le ua tuab zoo noog saib tug Tswv kws yog mej tug Vaajtswv has kuas mej ua dlaabtsi: nwg xaav kuas mej fwm hab ua lawv le nwg tej lug txhua lu. Nwg kuas mej muab sab npuab hab ua nwg teg num kawg sab kawg ntsws,13hab coj lawv le nwg tej kevcai txhua nqai. Tej kevcai kws nub nua kuv muab cob rua mej, yuav muaj nqes rua mej.14Lub ntuj kws nyob sau yog tug Tswv tug, lub nplajteb hab ib puas tsaav yaam kws nyob huv los puavleej yog tug Tswv tug huv tuabsi.15Tug Tswv hlub mej cov yawmkoob heev, nwg txhaj xaiv mej lug ua nwg tsaav tuabneeg kws tseemceeb dlua lwm tsaav tuabneeg huv tuabsi, hab nwgnuav mej yog tsaav tuabneeg kws tug Tswv xaiv lawm.16Yog le ntawd, txij nuav moog mej yuavtsum noog tug Tswv lug, hab tsi xob tawv ncauj lawm.17Tug TSWV kws yog mej tug Vaajtswv yog tug luj dlua tej vaajtswv hab ib puas tsaav yaam kws muaj fwjchim huv tuabsi. Nwg muaj fwjchim luj hab tseemceeb kawg nkaus, suavdlawg yuavtsum fwm hab paub ntshai nwg. Nwg tsi xaiv leejtwg ntsejmuag hab tsi yuav leejtwg tej nyaj xab.18Nwg tsomkwm cov mivnyuas ntsuag hab tej pujntsuag tsi pub leejtwg ua phem rua puab; nwg hlub txhua tsaav tuabneeg kws nrug peb nyob. Nwg pub puab muaj rig tsho naav hab muaj zaub mov noj.19Yog le ntawd, mej yuavtsum hlub lwm tsaav tuabneeg, rua qhov yaav taag lug kws mej nyob nraag tebchaws Iziv, luas hu mej ua tuabneeg txawv tebchaws.20Mej yuavtsum fwm tug Tswv kws yog mej tug Vaajtswv hab pehawm nwg tuab leeg xwb, mej yuavtsum muab sab npuab nwg hab tuav nwg lub npe coglug xwb.21Mej yuavtsum ua nwg tsaug rua qhov nwg yog mej tug Vaajtswv. Mej lub qhovmuag tub pum tej txujci tseemceeb kws nwg ua paab mej lawm.22Thaus u mej cov yawmkoob moog nyob nraag tebchaws Iziv, puab tsuas muaj xyaa caum leej xwb, tabsis nwgnuav tug Tswv kws yog mej tug Vaajtswv pub rua mej fuamvaam coob ib yaam le tej nubqub sau nruab ntug lawm.


  


  2 Kevcai 11


  Tug Tswv lub Fwjchim


  1Mej yuavtsum hlub tug TSWV kws yog mej tug Vaajtswv, hab najnub ua lawv le nwg tej Kevcai.2Mej yuavtsum ncu ntsoov tej kws tug Tswv qhuab ntuag mej. Tub yog mej lub qhovmuag pum tej txujci tseemceeb kws tug Tswv ua, tsi yog mej tej mivnyuas pum. Mej pum tug Tswv lub fwvxyeej, nwg lub fwjchim kws luj kawg nkaus, nwg tug zug luj zug nchaav3 hab nwg tej txujci tseemceeb. Mej pum tej kws tug Tswv rau txim rua Falaus kws yog cov Iziv tug vaajntxwv hab taagnrho nwg lub tebchaws.4Mej pum tug Tswv ua rua cov Iziv tej tubrog tuag taag rua huv Havtxwv Lab, thaus puab caum mej qaab tuaj, tsi has puab cov neeg hab puab tej tsheb neeg los puamtsuaj taag huv tuabsi.5Mej paub has tas, thaus mej tseem nyob ntawm taj suabpuam ua ntej kws mej lug nyob ntawm nuav, tug Tswv tau paab mej npaum le caag.6Nyaj mej tseem ncu tau tej kws tug TSWV rau txim rua Eli-as kws yog xeem Lunpees ob tug tub, Dathaas hab Anpilaas obtug. Tug Tswv ua rua aav qheb hlo nqog kag obtug, obtug quaspuj mivnyuas, vaajtse, tej tubqhe hab tej tsaj txhu huv tuabsi taabmeeg mej.7Mej lub qhovmuag tub pum tej txujci tseemceeb kws tug Tswv tau ua lawm.


  Foom Koob Moov rua Tebchaws Kana-aas


  8Mej yuavtsum ua lawv le tej lug kws nub nua kuv has rua mej txhua lu huv tuabsi, mej txhaj yuav tau hlaa dlej moog tua lub tebchaws kws mej taabtom yuav moog nyob ntawd.9Mej txhaj muaj sa nyob ntev huv lub tebchaws kws aav rog hab zoo qoob kws tug TSWV tau coglug tseg yuav muab rua mej cov yawmkoob hab puab cov xeebntxwv.10Lub tebchaws kws mej taabtom yuav moog nyob ntawd. zoo tsi thooj le lub tebchaws Iziv kws mej nyob lug lawm. Thaus mej nyob nraag tebchaws Iziv, mej yuav tau khawb kwj tso dlej lug rua huv mej tej laj tej teb khwv kawg le, mej txhaj cog tau qoobloo.11Tabsis lub tebchaws kws mej yuav moog nyob ntawd, muaj roob muaj haav, muaj dlej muaj naag hab aav noo zaws.12Tug TSWV kws yog mej tug Vaajtswv, tu hab saib lub tebchaws ntawd taag naj taag xyoo.13Mej yuavtsum ua lawv le tej lug kws nub nua kuv qha rua mej lawm. Hlub tug Tswv kws yog mej tug Vaajtswv hab ua nwg teg num kuas kawg sab kawg ntsws.14Yog mej ua le ntawd, nwg yuav tso naag lug rua mej lub tebchaws, tsi has lub caij nplooj ntoos zeeg hab lub caij nplooj ntoos hlaav, mej yuav muaj qoobloo, muaj cawv txiv maab, muaj roj txiv ntoo15hab muaj tshaav zaub rua mej tej tsaj noj. Mej yuav muaj zaub mov noj txaus sab txaus ntsws.16Mej tsi xob ca leejtwg ntxag tau mej tso tug Tswv tseg moog pe luas tej vaajtswv.17Yog mej ua le ntawd, tug Tswv yuav chim rua mej. Nwg yuav tsi tso naag lug rua mej lub tebchaws, aav yuav qhuav, qoobloo yuav tuaj tsi taug. Txawm yog lub tebchaws kws tug Tswv muab rua mej nyob ntawd, ibtxwm zoo qoob los yuav tsi zoo lawm. Mej moog nyob tsi ntev, ces mej yuav tuag taag.18Mej yuavtsum ncu ntsoov tej lug nuav ca rua nruab sab, muab paav rua ntawm mej ncejnpaab hab dial rua ntawm mej hauvplaj, mej txhaj yuav ncu ntsoov.19Mej yuavtsum muab pav qha rua mej tej mivnyuas, hab najnub has txug tej lug nuav, tsi has thaus mej nyob huv tsev hab thaus mej taug kev, thaus mej su hab thaus mej ua num.20Mej ca le muab tej lug nuav sau rua ntawm mej tej ncej qhovrooj hab ntawm tej roojvaag.21Mej hab mej tej tubki txhaj yuav muaj sa ua neej nyob ntev rua huv lub tebchaws kws tug Tswv kws yog mej tug Vaajtswv tau coglug yuav muab rua mej cov yawmkoob. Yog tseem muaj lub ntuj lub teb, ces mej yuav nyob huv lub tebchaws nuav moog ibtxhis.22Mej yuavtsum muab sab rau ua lawv le tej lug kws kuv qha rua mej: hlub tug Tswv kws yog mej tug Vaajtswv, ua lawv le nwg tej lug txhua lu huv tuabsi hab muab sab npuab nwg23tug Tswv txhaj le ntab txhua tsaav tuabneeg tsiv tawm ua ntej mej moog tua, mej yuav tau kaav lwm tsaav tuabneeg kws luj hab muaj zug dlua mej lub tebchaws.24Txhua thaaj aav kws mej txhais kutaw moog tsuj puavleej yog mej tug. Mej tug nrim teb saab qaabteb txij ndlua ntawm taj suabpuam moog ti nkaus peg Roob Lenpanoos kws nyob saab qaumteb, hab saab nubtuaj txij ndlua ntawm tug Dlej Efalates moog ti nkaus ntawm Havtxwv Meditelanees kws nyob saab nubpoob.25Lub tebchaws ntawd txhua qhov kws mej moog, tug Tswv kws yog mej tug Vaajtswv yuav ua kuas cov tuabneeg kws nyob huv ntshai mej, lawv le tug Tswv tub coglug tseg lawm, yuav tsi muaj leejtwg txwv tau mej le.26Nub nua kuv yuav ca mej xaiv saib, mej yuav tej lug foom koob moov lossis yuav tej lug foom phem,27yog mej ua lawv le tug TSWV kws yog mej tug Vaajtswv tej lug kws nub nua kuv qha rua mej, mej yuav tau koob moov;28tabsis yog mej tsi ua le ntawd, mej tseem moog pe lwm tsaav tuabneeg tej vaajtswv kws mej tsi tau pe dlua le, ces mej yuav raug foom tsi zoo.29Thaus tug Tswv coj mej moog nyob huv lub tebchaws kws mej taabtom yuav moog nyob ntawd, mej yuavtsum qha tej lug foom koob moov sau lub Roob Nkelixees hab qha tej lug foom phem sau lub Roob Enpales.30(Ob lub roob nuav nyob ntawm tug Dlej Yauladees saab nubpoob huv tebchaws Kana-aas. Cov tuabneeg ntawd nyob huv lub taj nraag Yauladees saab nubpoob, tsi dleb ntawm tsob Ntoo Xeeb Maules kws ze lub nroog Nkilenkas.)31Mej taabtom yuav hlaa tug Dlej Yauladees moog tua hab nyob lub tebchaws kws tug Tswv kws yog mej tug Vaajtswv yuav muab rua mej. Thaus mej moog tua yeej hab nyob huv lawm,32mej yuavtsum ua lawv le tej kevcai kws nub nua kuv qha rua mej.


  


  2 Kevcai 12


  Pehawm tug Tswv ntawm Tuab Qhov Chaw Xwb


  1Tej nuav yog tej kevcai kws mej yuav tau coj moog taag mej simneej nyob huv lub tebchaws kws tug TSWV kws yog mej cov yawmkoob tug Vaajtswv muab rua mej, mej yuavtsum ua lawv le ntawd!2Thaus mej moog nyob huv lub tebchaws ntawd, mej yuavtsum muab lwm tsaav tuabneeg tej chaw kws puab teev puab tej vaajtswv sau tej roob sab, tej pov roob hab huv tej qaab ntoo kws muaj nplooj ntxoov nyog, rhuav kuas puamtsuaj taag huv tuabsi.3Ca le rhuav puab tej thaaj hab tsoo puab tej ncej zeb tseemceeb kuas tawg taag huv tuabsi. Hlawv puab tej mlom Aselas kuas kub nyab hab tsoo puab tej mlom kuas tawg ntsoog ntxawg. Puab txhaj tsi tau chaw teev puab tej vaajtswv lawm.4Mej tsi xob pehawm tug Tswv kws yog mej tug Vaajtswv ib yaam le cov tuabneeg ntawd pe puab tej vaajtswv xwb.5Tug Tswv xaiv ib thaaj chaw huv mej lub tebchaws lug ua qhov chaw rua suavdlawg tuaj cuag nwg hab pehawm nwg.6Mej yuavtsum coj mej tej khoom tuaj fij rua ntawm qhov chaw ntawd, tsi has mej tej khoom kws hlawv fij theej txhoj hab lwm yaam khoom fij, tej khoom fij sis raug zoo, tej ib feem kaum, tej khoom fij kws mej coglug rua tug Tswv, tej khoom fij kws mej txaus sab muab hab thawj tug mivnyuas nyuj hab mivnyuas yaaj.7Nyob huv lub tebchaws ntawd, mej hab mej tsev tuabneeg yuav tau noj hab haus txaus sab rua tej qoobloo kws tug TSWV foom koob moov rua mej khwv tau lug, taabmeeg tug Tswv kws yog mej tug Vaajtswv.8Thaus txug lub sijhawm ntawd, mej yuav tsi tau ua ywj sab ib yaam le mej tau ua yaav taag lug. Txij thaus u lug txug najnub nua, mej tsuas pehawm lawv le mej lub sab nyam xwb,9rua qhov mej tseem tsi tau moog nyob huv lub tebchaws kws tug Tswv kws yog mej tug Vaajtswv muab rua mej, qhov ntawd mej yuav tau nyob kaaj sab lug.10Thaus mej hlaa dlhau tug Dlej Yauladees moog rua saab tid lawm, tug Tswv yuav muab lub tebchaws ntawd rua mej nyob ua mej tug. Nwg yuav paab kuas mej dlim ntawm mej cov yeebncuab, hab mej yuav tau nyob kaaj sab lug.11Tug Tswv yuav xaiv ib thaaj chaw ca ua qhov chaw rua mej moog pehawm nwg, hab mej yuavtsum coj txhua yaam kws kuv tau qha rua mej lawm, tuaj fij rua tug Tswv: mej tej khoom hlawv fij theej txhoj hab lwm yaam khoom fij, tej ib feem kaum, tej khoom fij sis raug zoo hab tej khoom kws mej coglug fij tshwjxeeb rua tug Tswv.12Mej, mej tej quaspuj mivnyuas, mej tej tubqhe hab cov Levis kws nrug mej nyob huv mej tej nroog, ca le zoo sab taabmeeg tug Tswv; mej yuavtsum ncu ntsoov has tas, cov Levis yuav tsi muaj aav ua puab tug. 13Mej tsi xob coj mej tej khoom moog fij rua ntawm qhov chaw kws mej nyam;14mej yuavtsum coj mej tej khoom moog fij rua ntawm qhov chaw kws tug Tswv xaiv ntawm mej ib xeem le aav, hab mej moog hlawv khoom fij rua ntawm qhov chaw kws tug Tswv qha rua mej lawm xwb.15Tabsis tej tsaj kws mej tua noj, mej nyob qhov twg, mej tua rua qhov ntawd los tau. Mej noj tau lawv le tug Tswv pub rua mej muaj. Cov tuabneeg kws huv hab tsi huv los puavleej noj tau tej tsaj ntawd, ib yaam le mej noj tej nqaj kauv hab nqaj muaslwj.16Tabsis mej tsi xob noj tej tsaj ntawd cov ntshaav; mej yuavtsum muab laub povtseg ib yaam le laub dlej.17Tsi pub mej nqaa tej khoom kws mej muab fij rua tug Tswv lawm lug noj huv mej tej tsev, tsi has tej ib feem kaum kws yog mej tej qoobloo, tej cawv txiv maab, tej roj txiv ntoo, lossis thawj tug mivnyuas nyuj hab mivnyuas yaaj, tej khoom kws mej cog lug muab fij rua tug Tswv, tej khoom kws mej txaus sab muab fij lossis lwm yaam khoom fij.18Mej hab mej tej quaspuj mivnyuas, mej tej tubqhe hab cov Levis kws nrug mej nyob huv mej tej nroog, mej tsuas noj tau tej khoom fij nuav taabmeeg tug Tswv kws yog mej tug Vaajtswv rua ntawm qhov chaw kws tug Tswv kws yog mej tug Vaajtswv xaiv tseg ua qhov chaw pehawm nwg xwb. Mej ca le txaus sab rua tej kws Vaajtswv foom koob moov rua mej moog khwv tau lug.19Tam twg kws mej tseem nyob huv lub tebchaws ntawd, mej tsi xob tso cov Levis tseg le.20Thaus tug TSWV kws yog mej tug Vaajtswv pub mej tau lub tebchaws dlaav ntxiv, lawv le nwg tub coglug tseg rua mej lawm, mej yuav tua mej tej tsaj noj thaus twg los tau lawv le mej sab nyam.21Yog has tas, qhov chaw kws mej moog pehawm tug Tswv nyob dleb mej heev lawm, mej xaav tua tej nyuj hab tej yaaj kws tug TSWV pub rua mej muaj, mej ca le tua hab noj tau huv mej tej tsev lawv le kuv qha rua mej lawm.22Mej txhua tug, tsi has cov tuabneeg huv hab tsi huv los puavleej noj tau cov nqaj ntawd, ib yaam le mej noj tej nqaj kauv hab nqaj muaslwj.23Tabsis tsi xob noj tej nqaj kws txhaam ntshaav, rua qhov ntshaav yog txujsa. Mej tsi xob noj txujsa nrug cov nqaj.24Mej tsi xob muab ntshaav ua zaub noj, tabsis mej ca le muab laub povtseg ib yaam le laub dlej.25Yog mej ua lawv le kuv tej lug qha nuav, tug Tswv yuav txaus sab rua mej, mej hab mej tej xeebntxwv yuav noj qaab nyob zoo.26Ca le coj mej tej khoom fij hab mej tej khoom pub kws mej coglug moog fij rua tug Tswv ntawm qhov chaw kws mej pehawm nwg.27Ca le coj mej tej khoom fij kws muab hlawv taagnrho, tej nqaj hab tej ntshaav moog hlawv rua sau tug Tswv lub thaaj. Hab tej khoom fij kws mej noj tej nqaj, mej muab cov ntshaav laub rua sau lub thaaj.28Mej yuavtsum muab sab rau ua lawv le tej lug kws kuv qha rua mej, mej hab mej tej xeebntxwv txhaj yuav noj qaab nyob zoo moog ibtxhis, rua qhov mej ua lawv le tug Tswv kws yog mej tug Vaajtswv lub sab nyam.


  Txwv tsi Pub Pe Mlom


  29Tug Tswv kws yog mej tug Vaajtswv yuav ua kuas tej tsaav tuabneeg kws mej taabtom yuav moog tua puab hab puab lub tebchaws kuas puamtsuaj taag, mej yuav tau lub tebchaws ntawd nyob ua mej tug.30Tom qaab kws tug Tswv ua rua tej tsaav tuabneeg ntawd puamtsuaj taag lawm, mej ncu ntsoov tsi xob pe mlom le puab, nyob tsaam mej raug puamtsuaj. Tsi xob laam moog xauj, saib puab pe puab tej vaajtswv le caag, ces mej txawm yuav pe mej tug Vaajtswv le ntawd.31Mej tsi xob pehawm tug TSWV kws yog mej tug Vaajtswv ib yaam le puab pe puab tej vaajtswv, rua qhov thaus puab pe puab tej vaajtswv, puab ua tej kev phem kev qas kws tug Tswv ntxub heev. Puab muab puab tej mivnyuas tua hlawv fij rua sau puab tej thaaj.32Mej yuavtsum ua txhua yaam lawv le tej lug kws kuv qha rua mej lawm; mej tsi xob ntxiv lossis rhu ib lus le.

  1Yog muaj ib tug cevlug lossis ib tug txawj txhais npau suav has tas, yuav muaj tej txujci tseemceeb lossis tej xwmtxheej kws ua rua suavdlawg xaav tsi thoob,2coj mej moog pe puab tej vaajtswv kws mej tsi tau pe dlua. Txawm yog tej kws nwg has ntawd muaj tseeb3los mej tsi xob ntseeg tej lug kws nwg has ntawd le. Rua qhov tug TSWV kws yog mej tug Vaajtswv siv nwg sim mej sab, saib mej puas hlub tug Tswv kawg sab kawg ntsws tag.4Mej yuavtsum ua lawv le tug Tswv tej lug hab fwm nwg; ua lawv le nwg tej kevcai hab noog nwg lug; muab sab npuab hab pehawm nwg.5Mej ca le muab tug kws txawj txhais npau suav lossis tug cevlug kws qha kuas mej ntxeev sab rua tug Tswv kws tso mej dlim kev ua qhev nraag tebchaws Iziv lug tua povtseg. Tug ntawd yog tuabneeg phem, nwg ntxag kuas mej muab txujkev kws tug Tswv qha rua mej coj tso povtseg. Mej yuavtsum muab tug ntawd tua, mej txhaj dlim txujkev phem nuav.6Txawm yog koj tug kwvtij kws koom nam koom txiv, lossis koj tej tub tej ntxhais, koj tug quaspuj kws koj hlub, lossis koj tug phoojywg zoo, yum koj tuabywv has tas, peb ca le moog pe lwm tug vaajtswv kws koj hab koj cov yawmkoob tsi tau pe dlua le.7Puab cov nuav ib tug yuav ntxag hab yum kuas koj ca le moog nrug cov tuabneeg kws nyob dleb lossis nyob ze koj pe puab tej vaajtswv8los koj tsi xob ca nwg ntxag tau koj; tsi xob noog nwg has. Tsi xob mov lossis taabncuab nwg, hab tsi xob npog nwg.9Ca le muab nwg tua! Koj yog thawj tug kws muab pobzeb ntaus nwg, ces suavdlawg maam le ntaus tom qaab.10Ca le muab pobzeb ntaus kuas nwg tuag! Rua qhov nwg txhobtxwm coj mej tawm ntawm tug Tswv kws yog mej tug Vaajtswv kws coj mej tawm nraag tebchaws Iziv kws mej ua luas qhev lug.11Thaus cov Yixalayees nov txug zaaj nuav; puab txhaj ntshai hab tsi muaj leejtwg moog ua txuj kev phem nuav lawm.12Thaus mej nyob huv tej nroog kws tug TSWV kws yog mej tug Vaajtswv muab rua mej, mej yuav nov13cov tuabneeg phem qee leej huv mej tsaav tuabneeg tau coj mej cov tuabneeg kws nyob huv puab tej nroog moog pe tej vaajtswv kws mej tsi tau pe dlua le.14Yog mej nov tej zaaj tsi zoo le ntawd, mej yuavtsum maaj nrooj moog tshuaj saib puas muaj tseeb; yog muaj tug tau moog ua phem ua qas le ntawd tag,15ces ca le muab cov tuabneeg huv lub nroog hab puab tej tsaj txhu tua kuas tuag taag hab rhuav puab lub nroog kuas puamtsuaj taag huv tuabsi.16Ca le moog sau cov tuabneeg ntawd tej khoom lug tso ua ib pawg rua ntawm tshaavpuam huv lub nroog, ces muab lub nroog hab txhua yaam hlawv ua khoom fij rua tug Tswv kws yog mej tug Vaajtswv. Ca lub nroog ntawd pemsij moog ibtxhis tsi xob tsim dlua ntxiv lawm.17Mej tsi xob yuav tej khoom kws yuav muab hlawv fij rua tug TSWV ib yaam le. Tug Tswv txhaj yuav taabncuab mej hab tsi chim rua mej. Nwg yuav taabncuab mej hab pub kuas mej fuamvaam coob lawv le nwg tau coglug tseg rua mej cov yawmkoob lawm,18rua qhov mej ua lawv le tug Tswv kws yog mej tug Vaajtswv tej lug kws nub nua kuv qha rua mej.

  Tsi Xob Ua le Lwm Tsaav Tuabneeg Ua


  1Mej yog tug Tswv kws yog mej tug Vaajtswv tsaav tuabneeg, thaus mej moog nyav tej tuabneeg tuag, mej tsi xob hlais mej lub cev lossis chais mej cov plaubhau ntawm hauvplaj ib yaam le lwm tsaav tuabneeg ua.2Mej yog tsaav tuabneeg tseemceeb rua tug Tswv kws yog mej tug Vaajtswv; nwg tau xaiv mej tawm ntawm ntau tsaav tuabneeg huv nplajteb nuav lug ua nwg tsaav tuabneeg.


  Tej Tsaj Huv hab Tsi Huv


  (Levis Kevcai 11.1-47)


  3Mej tsi xob noj tej tsaj kws tug Tswv has tas, yog tsaj tsi huv.4Mej noj tau tej tsaj nuav: nyuj, yaaj, tshis,5muaslwj, nyuj kau, sai lossis kauv6hab txhua yaam tsaj kws rau taw ncau hab zum zaub.7tabsis tej tsaj kws rau taw tsi ncau hab tsi zum zaub, mas mej tsi xob noj le. Mej tsi xob noj ntxhuav, luav lossis loobtswb. Cov tsaj nuav yog tsaj tsi huv; cov tsaj nuav rau taw ncau tabsis tsi zum zaub.8Mej tsi xob noj nqaj npuas. Npua yog tsaj tsi huv; npua rau taw ncau tabsis tsi zum zaub. Mej tsi xob noj cov tsaj nuav lossis kov cov tsaj ntawd lub cev tuag.9Mej noj tau tej ntseg kws muaj xab hab muaj khuni,10tabsis tej tsaj nyob huv dlej kws tsi muaj xab hab tsi muaj khum, mej tsi xob noj; cov ntawd yog tsaj tsi huv.11Mej noj tau tej noog kws huv.12--18Tej noog nuav yog tej kws tsi huv mej tsi xob noj: dlaav, plaas, laj, kaub kiyaaj, tsaw nqeeb, dlaav npoj, uab laag, noog ntxhuav, noog havtxwv, noog paag hawv, noog noj ntseg, roov dlev, us dlej,^ kus ntxhuav hab puav.19Txhua yaam kaab muaj tis kws tsi huv, mej tsi xob noj.20Tabsis txhua yaam kaab muaj tis kws huv mej noj tau.21Mej tsi xob noj tej tsaj kws mob tuag, ca cov tuabneeg txawv tebchaws kws nrug mej nyob noj xwb lossis muab muag rua cov tuabneeg txawv tebchaws; rua qhov mej yog tsaav tuabneeg kws dlawbhuv rua tug TSWV kws yog mej tug Vaajtswv. Mej tsi xob muab mivnyuas yaaj lossis mivnyuas tshis cov nqaj hau nrug leej nam cov kua mig.


  Kevcai Muab Ib Feem Kaum


  22Mej yuavtsum tshwj ib feem kaum ntawm tej qoobloo kws mej ua hab sau tau huv ib lub xyoos23coj moog rua ntawm qhov chaw kws tug Tswv kws yog mej tug Vaajtswv xaiv tseg ca ua qhov chaw pehawm nwg; hab mej noj tej ib feem kaum kws yog nplej, cawv txiv maab, roj txiv ntoo, thawj tug mivnyuas nyuj hab mivnyuas yaaj taabmeeg tug Tswv. Mej ua le nuav txhaj yog mej fwm tug Tswv kws yog mej tug Vaajtswv moog ibtxhis le.24Yog lub chaw kws pehawm tug Tswv nyob dleb heev, mej coj tsi tau mej tej ib feem kaum ntawm mej tej qoobloo kws mej tug TSWV foom koob moov rua mej ua hab sau tau lug moog fij rua nwg, ces mej ua le nuav:25Mej muab tej qoob ib feem kaum ntawd muag hab coj cov nyaj moog fij rua tug Tswv ntawm qhov chaw pehawm tug Tswv.26Mej muab cov nyaj ntawd yuav nqaj nyuj, nqaj yaaj, cawv txiv maab cawv ntxws hab lwm yaam kws mej xaav yuav. Ces mej hab mej tsev tuabneeg noj haus hab zoo sab taabmeeg tug Tswv kws yog mej tug Vaajtswv qhov ntawd.27Mej tsi xob tso cov Levis kws nrug mej nyob huv mej tej nroog tseg, rua qhov puab tsi muaj aav ua puab tug.28Txhua peb lub xyoos twg, coj ib feem kaum ntawm tej qoobloo kws mej ua hab sau tau lug tso rua huv mej tej nroog.29Tej qoobloo ntawd yog muab rua cov Levis, rua qhov puab tsi muaj aav ua puab tug, hab muab rua cov tuabneeg txawv tebchaws, cov mivnyuas ntsuag hab cov puj ntsuag kws nrug mej nyob huv mej tej nroog kuas puab txhaj tau tej ntawd noj. Mej ua le nuav tug Tswv kws yog mej tug Vaajtswv txhaj foom koob moov rua txhua yaam kws mej ua.

  Xyoo Xyaa


  (Levis Kevcai 25.1-7)


  1Txhua xyaa lub xyoo twg, mej yuavtsum xuam tej nyaj kws luas tshuav mej nqe.2Tej kws mej yuav tau xuam yog le nuav: tej nyaj kws mej qev rua mej ib tug kwvtij Yixalayees, yuavtsum xuam rua nwg. Mej tsi xob tsib cov nyaj ntawd rov qaab; rua qhov tug TSWV kuas mej xuam tej nuj nqes ntawd.3Mej tsib tau tej nyaj kws mej qev rua cov tuabneeg txawv tebchaws, tabsis mej tsi xob tsib cov nyaj kws mej cov kwvtij tshuav mej nqe.4Tug Tswv kws yog mej tug Vaajtswv yuav foom koob moov rua mej thaus mej moog nyob huv lub tebchaws kws nwg cog lug muab rua mej. Nwg yuav tsi pub mej ib tug twg pluag le.5Yog mej fwm tug Tswv hab ua lawv le tej lug kws nub nua kuv qha rua mej,6tug TSWV yuav foom koob moov rua mej, lawv le nwg tau coglug tseg lawm. Mej yuav muaj nyaj qev rua ntau tsaav tuabneeg, mej yuav tsi moog txais nyaj ntawm ib tsaav tuabneeg twg le, mej yuav kaav ntau tsaav tuabneeg, tabsis yuav tsi muaj ib tsaav tuabneeg twg kaav mej.7Thaus mej moog nyob huv lub tebchaws kws tug TSWV kws yog mej tug Vaajtswv muab rua mej, yog mej cov kwvtij Yixalayees ib tug twg txomnyem nyob huv mej tej nroog, mej tsi xob ua tuabneeg cuamkhum hab tsi kaam paab tug ntawd.8Tabsis mej yuavtsum ua tuabneeg sab dlawb sab zoo hab qev nyaj rua nwg kuas txaus le nwg xaav yuav.9Txawm yog tub ze rua xyoo kws xuam nuj nqes lawm los mej yuavtsum qev rua nwg. Mej tsi xob muaj lub sab xaav phem. Yog mej tsi kaam qev, nwg yuav quaj thov tug Tswv foom phem rua mej, ces mej yuav raug txim.10Mej yuavtsum zoo sab hlo muab rua nwg ntawm lub sab dlawb paug, tug Tswv txhaj yuav foom koob moov rua txhua yaam kws mej ua.11Mej muaj cov kwvtij Yixalayees txomnyem kws nrug mej nyob. Yog le ntawd, kuv has rua mej tas, mej yuavtsum ua sab dlawb sab zoo rua puab.


  Ua Zoo Rua Cov Qhev


  (Tsiv Dlim 21.1-11)


  12Yog cov Yixalayees muaj ib tug twg, tsi has quaspuj lossis txivneej muab nwg muag rua mej' ua mej tug qhev, thaus kws nwg ua num rua mej puv rau lub xyoo lawm, xyoo xyaa, mej yuavtsum tso nwg moog.13Thaus mej tso nwg moog, tsi xob ca nwg moog teg dlawb teg nplag.14Mej yuavtsum ua sab dlawb sab zoo, muab tej kws tug Tswv foom koob moov rua mej muaj kws yog: yaaj, nplej hab cawv txiv maab pub rua nwg coj moog.15Ncu ntsoov has tas, thaus mej nyob nraag tebchaws Iziv, mej ua luas qhev, tug Tswv kws yog mej tug Vaajtswv tau tso mej dlim; tub yog vim le ntawd, nub nua kuv txhaj qha tej nuav rua mej.16Tabsis yog has tas mej tug qhev tsi kaam moog; vim nwg ncawg mej tsev tuabneeg hab thov nrug mej nyob,17 mej coj nwg moog rua ntawm qhovrooj, hab muab nwg pobntseg tho; ces nwg yuav ua mej qhev moog taag nwg simneej. Mej ua ib yaam le ntawd rua mej tug ntxhais qhev hab,18tsi xob nyuaj sab thaus kws mej yuav tso ib tug qhev tawm moog, rua qhov nwg ua num rua mej rau lub xyoo, nwg tsuas tau nqe zug npaum le ib nraab ntawm tug kws mej ndlav ua num xwb. Mej yuavtsum ua le nuav, tug Tswv kws yog mej tug Vaajtswv txhaj yuav foom koob moov rua tej kws mej ua.


  Thawj tug Mivnyuas Nyuj hab Mivnyuas Yaaj


  19Mej yuavtsum xaiv thawj tug mivnyuas nyuj hab mivnyuas yaaj kws yog tug txiv tshwj rua ib caag ca fij rua tug TSWV kws yog mej tug Vaajtswv; tsi xob siv cov mivnyuas nyuj ntawd ua num, hab tsi xob muab cov mivnyuas yaaj ntawd txav plaub.20Txhua xyoo mej hab mej tej quaspuj mivnyuas yuavtsum noj tej nqaj ntawd taabmeeg tug Tswv ntawm qhov chaw kws mej pehawm nwg.21Tabsis yog has tas, tej tsaj ntawd cegtawv, dligmuag lossis muaj mob, mej tsi xob muab tug tsaj ntawd moog fij rua tug Tswv kws yog mej tug Vaajtswv.22Mej tua cov tsaj ntawd noj tau huv mej tej tsev, tsi has cov tuabneeg huv hab tsi huv, puavleej noj tau ib yaam le noj tej nqaj kauv lossis nqaj muaslwj.23Tabsis mej yuavtsum tsi xob noj cov ntshaav; mej yuavtsum muab laub povtseg ib yaam le laub dlej.

  Kevcai Hlaa Dlhau


  (Tsiv Dlim 12.1-20)


  1Mej yuavtsum ua Kevcai Hlaa Dlhau rua thaus lub hlis Anpis, qhuas tug Tswv kws yog mej tug Vaajtswv; rua qhov lub hlis ntawd, muaj ib mos yog mo kws tug Tswv coj mej tawm nraag tebchaws Iziv lug.2Mej ca le coj ib tug nyuj lossis ib tug yaaj moog rua ntawm qhov chaw pehawm tug Tswv, hab muab tua ua Kevcai Hlaa Dlhau qhuas tug Tswv kws yog mej tug Vaajtswv. 3Thaus mej noj cov nqaj ntawd, mej tsi xob noj cov ncuav kws xyaw keeb, xyaa nub ntawd mej yuavtsum noj cov ncuav kws tsi xyaw keeb ib yaam le thaus mej tawm nraag tebchaws Iziv lug, mej maaj heev, mej txhaj noj tej ncuav kws tsi xyaw keeb; cov ncuav ntawd hu ua ncuav txomnyem sab, mej ua le nuav mej txhaj yuav ncu ntsoov nub kws mej tawm nraag tebchaws Iziv qhov chaw kws mej raug kev txomnyem.4Xyaa nub ntawd, tsi pub ib tug twg kws nyob huv mej lub tebchaws muaj tej keeb ncuav nyob huv tsev le; tug tsaj kws mej tua thawj mo, mej yuavtsum noj kuas taag dlu lug rua mo ntawd.5-6Tsuas pub mej tua tsaj ua Kevcai Hlaa Dlhau rua ntawm qhov chaw kws mej pehawm tug Tswv xwb, tsi pub mej tua rua lwm qhov huv lub tebchaws kws tug TSWV kws yog mej tug Vaajtswv muab rua mej. Mej ua rua thaus nub poob qho kws yog lub caij mej tawm nraag tebchaws Iziv lug.7Mej hau cov nqaj ntawd noj rua ntawm qhov chaw kws mej pehawm tug Tswv; hab nub tom qaab sawv ntxuv mej maam le rov moog tsev.8Rua qhov rau nub tom ntej mej yuav noj ncuav tsi xyaw keeb, hab nub xyaa mej yuavtsum tuaj ua ke pehawm tug Tswv kws yog mej tug Vaajtswv hab nub ntawd mej tsi xob ua num.


  Kevcai Sau Qoobloo


  (Tsiv Dlim 34.22; Levis Kevcai 23.15-21)


  9Mej suav xyaa lub limtam, txij nub kws mej pib sau qoobloo moog,10mej maam le ua kevcai sau qoobloo qhuas tug TSWV kws yog mej tug Vaajtswv, hab coj tej khoom fij kws mej txaus sab muab rua tug Tswv lawv le nwg tau foom koob moov rua mej moog fij rua nwg.11Mej hab mej tej quaspuj mivnyuas, cov tubkhai, cov Levis, cov tuabneeg txawv tebchaws, cov mivnyuas ntsuag hab cov puj ntsuag kws nyob huv mej tej nroog, ca le noj zoo sab taabmeeg tug Tswv rua ntawm qhov chaw kws mej pehawm nwg.12Mej yuavtsum ncu ntsoov ua lawv le tej lug qha nuav; hab ncu ntsoov qhov kws mej ua luas qhev nraag tebchaws Iziv.


  Kevcai Nyob Tsev Pheebsuab


  (Levis Kevcai 23.33-43)


  13Tom qaab kws mej ntaus nplej hab tsu kua txiv maab taag lawm, mej ca le ua kevcai nyob Tsev Pheebsuab xyaa nub.14Mej hab mej tej quaspuj mivnyuas, cov tubkhai, cov Levis, hab tej tuabneeg txawv tebchaws, cov mivnyuas ntsuag hab cov puj ntsuag kws nrug mej nyob huv mej tej nroog,15ca le ua Kevcai nyob Tsev Pheebsuab xyaa nub qhuas tug TSWV kws yog mej tug Vaajtswv, ntawm qhov chaw kws mej pehawm nwg. Mej ca le zoo sab rua qhov tug Tswv foom koob moov rua mej tej qoobloo hab tej num kws mej ua.16Mej tsaav tuabneeg txhua tug txivneej yuavtsum tuaj pehawm tug Tswv ntawm qhov chaw kws nwg xaiv ca ib xyoos peb zag: ua Kevcai Hlaa Dlhau, ua Kevcai Sau Qoobloo hab ua Kevcai nyob Tsev Pheebsuab. Txhua tug tsi xob tuaj teg dlawb teg nplag, nyag yuavtsum nqaa nyag ib yaam khoom17tuaj fij rua tug Tswv, lawv le tug Tswv kws yog mej tug Vaajtswv tau foom koob moov rua mej lawm.


  Kev Tswjfwm Ncaaj Nceeg


  18Mej yuavtsum tsaa ib paab tuabneeg ua cov txav txim hab tsaa ib cov numtswv ua cov tswjfwm nyob rua huv txhua lub nroog kws tug TSWV kws yog mej tug Vaajtswv muab rua mej lawm. Cov kws mej tsaa ntawd yuav txav txim ncaaj nceeg rua mej tsaav tuabneeg.19Puab yuavtsum coj txujkev ncaaj nceeg tsi xob tso tseg, tsi xob txav txim tsi ncaaj, hab tsi xob yuav luas tej nyaj xab, rua qhov tej nyaj xab ntawd yuav ua rua cov tuabneeg ncaaj nceeg hab txawj ntse qhovmuag faam txav txim tsi ncaaj.20Mej yuavtsum ua ncaaj hab ua zoo nyob huv lub tebchaws kws tug Tswv kws yog mej tug Vaajtswv yuav muab rua mej, mej txhaj yuav muaj sa ua neej nyob ntev rua huv lub tebchaws ntawd.21Thaus mej ua ib lub thaaj rua tug Tswv kws yog mej tug Vaajtswv, mej tsi xob txhus tug mlom ntoo Aselas rua ntawm lub thaaj ib saab;22hab mej tsi xob txhus ncej zeb ua ib tug mlom rua mej pe; rua qhov tug Tswv ntxub tej mlom ntawd.

  1Mej tsi xob coj tug nyuj lossis tug yaaj kws dligmuag lossis cegtawv tuaj fij rua tug Tswv kws yog mej tug Vaajtswv; tug Tswv ntxub qhov kws mej ua le nuav.2Yog has tas, huv mej tej nroog muaj ib tug quaspuj lossis ib tug txivneej ua txhum rua tug Tswv hab rhuav nwg tej lug cog tseg,3moog pe lwm tug vaajtswv, pe lub nub, lub hli lossis pe tej nubqub kws tug Tswv txwv tsi pub pe.4Yog muaj tuabneeg qha tej ntawd rua mej, mej yuavtsum ua tuab zoo tshuaj saib, yog muaj tug ua phem le ntawd nyob rua huv cov Yixalayees tag,5mej ca le coj tug ntawd moog rua saab nrau ntug nroog hab muab pobzeb ntaus nwg kuas tuag.6Yog muaj ob lossis peb leeg ua timkhawv has tas tug ntawd ua txhum, mej txhaj muaj cai muab nwg tua; yog muaj ib leeg ua timkhawv xwb, mej tsi xob muab nwg tua.7Cov kws ua timkhawv yuavtsum xub muab pobzeb ntaus tug kws ua txhum, suavdlawg maam le muab pobzeb ntaus tom qaab. Mej yuavtsum ua le ntawd txhaj tshem tau txujkev phem huv mej moog.8Yog has tas, nyob huv mej lub nroog muaj tej rooj plaub nyuaj kws tsi pum qaab txav txim kws yog plaub sis txeeb teb, plaub sis ntaus nqaj ndluag ntshaav nrug lossis plaub tua tuabneeg. Thaus muaj le ntawd, mej ca le coj moog rua ntawm qhov chaw kws tug Tswv kws yog mej tug Vaajtswv tau xaiv ca ua lub chaw pehawm nwg.9Mej ca le peev lug rua cov povthawj hab cov txav txim kws yog cov tu plaub noog, puab yuav taug hab tu rooj plaub ntawd.10Puab yog cov kws yuav txav txim sab, mej yuavtsum ua lawv le puab kuas mej ua.11Mej ca le yuav lawv le puab tu hab ua lawv puab has rua mej txhua yaam huv tuabsi.12Yog leejtwg tsi noog tug povthawj lossis tug tu plaub lub sijhawm ntawd has, ca le muab tug ntawd tua, mej ua le nuav txhaj tshem tau txujkev phem tawm huv cov Yixalayees moog.13Thaus suavdlawg nov zaaj nuav, puab yuav ntshai hab tsi ua phem le ntawd lawm.


  Has Txug tug Vaajntxwv


  14Thaus mej moog nyob huv lub tebchaws kws tug Tswv kws yog mej tug Vaajtswv muab rua mej, mej yuav has tas, "Peb yuav tsaa kuas muaj vaajntxwv lug kaav peb ib yaam le luas lwm tsaav tuabneeg kws nyob puagncig peb."15Mej ca le tsaa tug kws tug Tswv kws yog mej tug Vaajtswv xaiv ca ua vaajntxwv kaav mej. Yog tsaa mej cov kwvtij ib tug ua vaajntxwv; tsi yog tsaa lwm tsaav tuabneeg.16Tug vaajntxwv tsi xob muaj neeg coob dlhau rua nwg cov tubrog, hab tsi xob khaiv nwg cov tuabneeg moog yuav neeg" nraag tebchaws Iziv, rua qhov tug Tswv txwv tsi pub mej rov moog nraag tebchaws Iziv le lawm.17Tug vaajntxwv tsi xob yuav ntau tug quaspuj, nyob tsaam nwg tso tug Tswv tseg; hab nwg tsi xob ua kuas nwg npluanuj, muaj nyaj muaj kub ntau dlhau.18Thaus nwg ua vaajntxwv kaav lub tebchaws, nwg kuas tuabneeg moog muab phoo ntawv kws sau Vaajtswv tej lug hab tej kevcai ntawm cov Levis kws ua povthawj lug theej dlua ib phoo lawv nraim le thawj phoo rua nwg.19Nwg yuavtsum khaws phoo ntawv nuav hab najnub nyeem moog taag nwg simneej, nwg txhaj le paub fwm tug Tswv hab ua lawv le txhua yaam kws qha tseg rua huv phoo ntawv ntawd.20Yog nwg ua le ntawd, nwg yuav tsi khaav has tas nwg yog tug zoo tshaaj nwg cov kwvtij Yixalayees, hab nwg txhaj tsi tso tug Tswv txuj kevcai tseg. Nwg yuav tau ua vaajntxwv kaav ntev, hab nwg caajceg txhaj yuav tau ua vaajntxwv kaav cov Yixalayees moog ntau tam.

  Feem Kws Faib rua Cov Povthawj


  1Cov Levis kws ua povthawj hab taagnrho xeem Levis tsi muaj feem nrug cov Yixalayees faib aav, puab tsuas tau noj tej kws luas coj tuaj fij hab tej kws luas zoo sab coj tuaj pub rua tug Tswv xwb.2Puab tsi nrug puab cov kwvtij muaj laj muaj teb lug ua puab tug; puab feem yog ua tug Tswv cov povthawj lawv le tug Tswv coglug tseg lawm.3Thaus luas coj nyuj lossis yaaj tuaj tua fij, mas ib cegteg, lub puabtsaig hab lub plaab yog cov povthawj feem.4Thaus cov Yixalayees muab thawj phaum qoob ibtxha kws yog nplej, cawv txiv maab, roj txiv ntoo hab cov plaub yaaj kws puab txav thawj zag coj tuaj fij, tej ntawd yog cov Levis tug.5Tug Tswv xaiv xeem Levis tawm ntawm mej txhua xeem lug ua cov povthawj ua nwg teg num moog ibtxhis le.6Yog cov Levis kws nyob huv mej tej nroog xaav moog rua lwm lub nroog kws muaj chaw pehawm tug Tswv los nwg yeej moog tau,7nwg yuav moog ua povthawj ua num rua tug Tswv kws yog nwg tug Vaajtswv, ib yaam le nwg cov kwvtij Levis kws taabtom ua rua tug Tswv ntawd.8Nwg muaj feem tau noj sis npaug zog ib yaam le lwm tug povthawj, tsi xaam tej kws nwg cov kwvtij coj tuaj rua nwg.


  Tsi Pub Teev Dlaab Pe Mlom


  9Thaus mej moog nyob huv lub tebchaws kws tug Tswv kws yog mej tug Vaajtswv muab rua mej, mej tsi xob moog xyum coj hab ua tej kev phem kev qas le cov tuabneeg kws nyob huv lub tebchaws ntawd ua.10Mej tsi xob muab mej tej mivnyuas tua hlawv fij, tsi xob saib yaig, tsi xob xaam noobnyoog, tsi xob khovkuam,11tsi xob ua khawvkoob hab tsi xob moog cuag txiv neeb txiv yaig.12Tug Tswv kws yog mej tug Vaajtswv ntxub cov tuabneeg kws ua tej kev phem kev qas le ntawd, tub yog le ntawd nwg txhaj muab cov tuabneeg kws nyob huv lub tebchaws ntawd ntab tawm ua ntej mej moog nyob.13Mej yuavtsum muab sab npuab tug Tswv kws yog mej tug Vaajtswv kuas kawg sab kawg ntsws.


  Tug Cevlug


  14Manxes has rua puab tas: Cov tuabneeg kws nyob huv lub tebchaws kws mej taabtom yuav moog tua hab nyob ntawd, puab saib yaig hab xaam noobnyoog, tabsis tug Tswv kws yog mej tug Vaajtswv tsi pub mej ua le puab ua.15Tug Tswv yuav xaiv ib tug huv mej tsaav tuabneeg lug ua tug cevlug ib yaam le kuv. Mej yuavtsum noog nwg lug.16Nub kws mej moog rua ntawm Roob Xinais, mej thov kuas tug Tswv tsi xob has lug rua mej hab tsi xob pub mej pum tej nplaim tawg kws tug Tswv nyob huv ntxiv lawm, rua qhov mej ntshai nyob tsaam mej tuag.17Tug Tswv has rua kuv tas, "Yeej yog le puab tej lug thov.18Kuv yuav xaiv puab tsaav tuabneeg ib tug lug ua tug cevlug ib yaam le koj; kuv yuav qha kuas tug cevlug ntawd pav kuv tej lug txhua lu rua suavdlawg.19Tug cevlug tuav kuv lub npe qha rua suavdlawg, yog leejtwg tsi ua lawv le tej lug kws nwg yuav has, ces kuvr yuav rau txim rua tug ntawd.20Tabsis yog ib tug cevlug twg laam tuav kuv lub npe qha ib yaam dlaabtsi kws kuv tsi tau kuas nwg has, hab tug cevlug kws laam tuav lwm tug vaajtswv lub npe qha yuav tuag."21Mej yuav paub has tas, tej lug kws tug cevlug has tsi yog tug Tswv tej lug,22yog tug cevlug kws tuav tug TSWV lub npe has tas, yuav muaj ib yaam dlaabtsi tshwm lug, tabsis tsi muaj dlaabtsi tshwm lawv le nwg has ntawd, tej lug ntawd tsi yog tug Tswv lug, tug cevlug ntawd nwg has nwg xwb, mej tsi xob ntshai nwg.

  Tej Nroog Cawm Sav


  (Teev Npe 36.9-26; Yausuas 20.1-9; 2 Kevcai 4-41-43)


  1Thaus tug Tswv kws yog mej tug Vaajtswv muab cov tuabneeg kws nyob huv lub tebchaws kws nwg yuav muab rua mej ua kuas puamtsuaj, hab thaus mej moog nyob huv puab tej nroog hab puab tej tsev,2-3mej muab lub tebchaws faib ua peb feem, tu ib lub nroog huv ib feem kws nyob rua qhov chaw moog rua huv yoojyim. Yog muaj ib tug twg tua yuam kev raug lwm tug tuag, nwg txhaj tau kev tsiv moog cawm sav huv cov nroog ntawd ib lub.4Yog ib tug twg tua yuam kev raug lwm tug tuag kws tsi yog nwg tug yeebncuab, nwg tsiv moog cawm sav huv cov nroog ntawd ib lub, kuas luas tsi xob muab nwg tua.5Yog has tas, muaj ob tug tuabneeg ua ke moog txav ntoo huv haavzoov, thaus ib tug taabtom ntuv ntoo, nwg raab taus hle moog raug ib tug tuag lawm, nwg ca le tsiv moog cawm sav huv cov nroog ntawd ib lub, kuas luas tsi xob muab nwg tua.6Yog muaj ib lub nroog cawm sav xwb, nyob tsaam txujkev moog rua lub nroog ntawd dleb heev, yog has tas tug tuag cov kwvtij chim, puab yuav lawv qaab moog nteg tau nwg, ces puab yuav ca le muab tug kws tsi muaj txim ntawd tua. Qhov kws tug ntawd tuag yog nwg yuam kev xwb, tsi yog txhobtxwm tua, rua qhov obtug tsi yog yeebncuab.7Yog le ntawd, kuv txhaj kuas mej tshwj peb lub nroog cawm sav tseg.8Thaus tug Tswv kws yog mej tug Vaajtswv pub kuas mej tau lub tebchaws dlaav zuj zug ntxiv lawv le nwg coglug rua mej cov yawmkoob lawm has tas nwg yuav muab rua mej,9mej rov xaiv dlua peb lub nroog ca ua nroog cawm sav. (Yog mej ua lawv tej lug kws nub nua kuv qha rua mej, hlub tug Tswv kws yog mej tug Vaajtswv, hab ua lawv le nwg tej kevcai txhua nqai, nwg yuav muab taagnrho lub tebchaws rua mej.)10Mej yuavtsum ua le nuav, tug tuabneeg kws tsi muaj txim txhaj tsi raug tua tuag rua huv lub tebchaws kws tug Tswv muab rua mej, mej txhaj tsi tau ris nwg lub txim.11Tabsis yog leejtwg moog tog kev muab nwg tug yeebncuab tua tuag, ces txawm yog nwg tsiv moog kaum rua huv cov nroog cawm sav ntawd lub twg los xij,12cov kev txwjlaug kws nyob huv lub nroog ntawd yuav tso tuabneeg moog nteg nwg rov lug cob rua tug tuag cov kwvtij, puab yuav muab nwg tua povtseg pauj qhov kws nwg tua tuabneeg.13Mej tsi xob hlub nwg. Ca le muab nwg tshem tawm huv cov Yixalayees moog, mej txhaj tau nyob kaaj sab lug.


  Tej Nrimteb Thaus U Tu Tseg


  14Mej tsi xob naam mej cov kwvtij tug nrimteb kws tej laug tu tseg, thaus mej nyob huv lub tebchaws kws tug Tswv kws yog mej tug Vaajtswv yuav muab rua mej.


  Kevcai Ua Timkhawv


  15Yog ib tug ua timkhawv ntxo lwm tug kws ua txhum xwb tsi txaus; yuavtsum yog muaj ob lossis peb leeg ua timkhawv txhaj le ntseeg tau.16Yog muaj leejtwg ua timkhawv cuav ntxo ib tug twg has tas, tug ntawd tau ua txhum,17kuas obtug moog rua ntawm lub chaw pehawm tug Tswv, ca cov povthawj hab cov txav txim tu plaub rua obtug.18Cov txav txim yuavtsum ua tuab zoo taug rooj plaub ntawd; yog tug ntawd laam ua timkhawv cuav ntxo nwg tug kwvtij Yixalayees xwb,19mej yuavtsum tau rau txim rua tug kws ua timkhawv cuav ntawd ib yaam le lub txim kws nwg ntxo lwm tug. Mej ua le ntawd, mej txhaj tshem tau tej kev phem kev qas nuav moog.20Thaus kws txhua tug nov, puab txhaj yuav ntshai hab tsi ua txhum le ntawd ntxiv lawm.  21Mej tsi xob hlub nwg le; yuavtsum ca sav pauj sav, qhovmuag pauj qhovmuag, nav pauj nav, teg pauj teg hab kutaw pauj kutaw.

  Kev Ua Tsuv Ua Rog


  1Thaus mej moog tua mej cov yeebncuab, yog mej pum puab muaj tsheb neeg, neeg hab tubrog coob tshaaj mej los mej tsi xob ntshai puab. Tug Tswv kws yog mej tug Vaajtswv, tug kws cawm mej dlim nraag tebchaws Iziv lug, yuav nrug nraim mej.2Ua ntej mej yuav moog ntaus rog, ib tug povthawj yuav tuaj has rua cov tubrog tas,3"Ib tsoom tubrog Yixalayees, mej noog kuv has! Nub nua mej yuav sawv kev moog tua rog, tabsis mej tsi xob ntshai mej cov yeebncuab, tsi xob ntaus sab yau lossis txhawj.4Tug Tswv kws yog mej tug Vaajtswv yuav nrug mej moog hab paab kuas mej tua yeej."5Ces cov numtswv yuav has rua mej tas, "Puas muaj leejtwg ua tau tsev, tabsis tsi tau muab nj rua tug Tswv? Yog muaj, nwg ca le rov moog tsev. Nyob tsaam nwg moog raug tua tuag rua huv tshaavrog, ces lwm tug yuav tau muab nwg lub tsev nj rua tug Tswv.6Puas muaj leejtwg nyavnyuas moog cog tau txiv maab, tabsis tsi tau moog dle ib zag le? Yog muaj, nwg ca le rov moog tsev, nyob tsaam nwg moog raug tua tuag rua huv tshaavrog, ces lwm tug yuav zoo sab kws tau noj nwg tej txiv maab ntawd.7Puas muaj leejtwg qhab tau ib tug hluas nkauj, tabsis tsi tau yuav? Yog muaj, nwg ca le rov moog tsev. Nyob tsaam nwg moog raug tua tuag rua huv tshaavrog, ces lwm tug yuav tau yuav tug hluas nkauj ntawd."8Cov numtswv rov has rua cov tubrog tas, "Puas muaj leejtwg ntshai ua rua nwg ibce tuag taag? Yog muaj, nwg ca le rov moog tsev. Nyob tsaam nwg ua rua lwm tug tubrog qaug zug."9Tom qaab kws cov numtswv tuaj has rua cov tubrog taag lawm, puab maam xaiv cov thawjcoj kws saib tej paab tubrog ntawd.10Thaus mej moog tua mej cov yeebncuab tej nroog, mej yuavtsum ca sijhawm rua cov tuabneeg huv lub nroog tsaa teg thov mej.11Yog puab qheb roojvaag hab tsaa teg thov mej, puab yuav tau ua mej qhev hab ua num rua mej.12Tabsis yog puab tsi tsaa teg thov mej, puab yuav nrug mej sis tua, mej cov tubrog ca le vij puab lub nroog.13Thaus tug Tswv kws yog mej tug Vaajtswv ca mej txeeb tau puab lub nroog lawm, mej ca le muab txhua tug txivneej kws nyob huv lub nroog ntawd tua huv tuabsi.14Txawm le ntawd los pub mej coj puab tej quaspuj mivnyuas, tej tsaj txhu hab tej khoom kws nyob huv lub nroog lug. Mej siv tau txhua yaam kws yog mej cov yeebncuab le. Tej ntawd yog tug Tswv kws yog mej tug Vaajtswv muab rua mej.15Mej yuavtsum ua le ntawd rua cov nroog kws nyob dleb lub tebchaws kws mej taabtom yuav moog nyob ntawd.16Thaus mej moog txeeb tau tej nroog huv lub tebchaws kws tug TSWV kws yog mej tug Vaajtswv muab rua mej, mej yuavtsum muab cov tuabneeg kws nyob huv tua huv tuabsi.17Mej yuavtsum tua cov Hitis, cov Amaules, cov Kana-aas, cov Felixes, cov Hivis hab cov Yenpus, kuas tuag taag lawv le tug Tswv has rua mej lawm.18Mej ua le ntawd puab txhaj tsi coj mej moog pe puab tej vaajtswv, kuas mej ua txhum tawmtsaam tug Tswv.19Thaus mej moog tua ib lub nroog twg, txawm yog yuav siv sijhawm moog vij ntev los mej tsi xob ntuv tej txiv maab txiv ntoo povtseg. Mej noj tej txiv, tabsis mej tsi xob muab tsob ntoo ntuv; rua qhov tsob ntoo tsi yog mej cov yeebncuab.20Mej ntuv tau lwm yaam ntoo lug thaiv ua chaw tiv sis tua moog txug thaus mej txeeb tau lub nroog.

  Tej Plaub Ntug Kws Tsi Paub tug Tua


  1Yog mej pum ib tug tuabneeg tuag rua tom tej taj nraag huv mej lub tebchaws kws tug Tswv kws yog mej tug Vaajtswv muab rua mej, tabsis tsi paub tas leejtwg tua.2Mej cov thawjcoj hab cov txav txim yuav tau moog ntsuag saib thaaj chaw kws tug tuag nyob ze lub nroog twg tshaaj,3ces cov thawjcoj kws nyob huv lub nroog kws ze tug tuag tshaaj, yuavtsum xaiv ib tug xyuas nyuj kws tsi tau siv laij teb dlua le;4kuas puab caab tug nyuj ntawd moog rua ntawm ib lub haav kws muaj dlej tsi nqhuab le, hab yog ib thaaj chaw kws tsi tau muaj leejtwg khawb cog ib yaam qoob dlaabtsi le, ces puab muab tug nyuj luv cejdlaab rua qhov ntawd.5Cov povthawj yuavtsum moog rua ntawm thaaj chaw ntawd, rua qhov tug TSWV kws yog mej tug Vaajtswv xaiv puab lug ua nwg teg num ntawd, hab tuav tug TSWV lub npe foom koob moov. Puab yog cov kws txav txim sab rua tej plaub ntug kws tuag le ntawd kuas taag.6Ces cov thawjcoj kws nyob huv lub nroog kws ze rua tug tuag ntawd, puab yuav ntxuav teg rua sau tug nyuj,7hab has tas, "Peb tsi tau tua tug tuabneeg nuav, hab peb tsi paub has tas yog leejtwg tua.8Tug Tswv, thov koj zaam txim rua koj tsaav tuabneeg Yixalayees kws koj tau cawm puab dlim nraag tebchaws Iziv lug; hab thov tsi xob pub tug tuabneeg kws tsi muaj txim nuav cov ntshaav lug raug koj tsaav tuabneeg Yixalayees."9Yog mej ua lawv le tej lug kws tug Tswv kuas mej ua, mej txhaj yuav tsi tau ris tug kws tua tug tuabneeg ntawd lub txim.


  Cov Quaspuj Kws Rang Nteg huv Tshaav Rog Lug


  10Thaus tug Tswv kws yog mej tug Vaajtswv pub mej tua yeej mej cov yeebncuab lawm, yog mej nteg tau tej tuabneeg lug,11cov tuabneeg kws mej nteg tau lug ntawd, yog muaj ib tug hluas nkauj zoo nkauj kws mej nyam hab xaav yuav ua quaspuj,12mej ca le coj tug hluas nkauj ntawd moog huv mej tsev, kuas nwg chais nwg cov plaubhau,5 txav nwg cov rau teg,13hab hloov khaub dluag. Ca nwg nyob huv tsev quaj ntsuag nwg nam hab nwg txiv ib lub hlis; mej maam le yuav nwg ua quaspuj.14Tom qaab ntawd, yog koj tsi xaav yuav nwg lawm, koj yuavtsum tso nwg moog dlawb moog dlo, tsi xob muab nwg muag lossis saib nwg zoo le tug ntxhais qhev, rua qhov koj tsi yuav nwg lawm.


  Tug Tub Hlub Le Qubtxeeg Qubteg


  15Yog has tas, ib tug txivneej muaj ob tug quaspuj, hab ob tug quaspuj ntawd puavleej yug tau tub rua nwg, tabsis tug tub hlub tsi yog tug quaspuj kws nwg nyam dlua yug.16Thaus leej txiv faib nwg tej qubtxeeg qubteg rua nwg cov tub, nwg tsi xob muab tug tub hlub ntawd feem rua tug tub kws yog tug quaspuj kws nwg nyam dlua yug yuav.17Tabsis leej txiv yuavtsum muab nwg tej qubtxeeg qubteg faib ob npaug rua tug tub hlub, txawm yog tug tub ntawd tsi yog tug quaspuj kws nwg nyam dlua yug los xij. Leej txiv yuavtsum tau leeg paub nwg tug tub hlub, hab faib nwg tug rua nwg lawv le txujcai kws nwg yog tug tub hlub.


  Tug Tub Kws Tsi Noog Lug


  18Yog leejtwg muaj ib tug tub kws tawv ncauj, ntxeev sab hab tsi fwm nam txiv, txawm yog nwg nam hab nwg txiv qhuab ntuag nwg los nwg tsi noog le.19Nwg nam hab nwg txiv ca le coj nwg moog cuag cov thawjcoj huv puab lub nroog hab kuas nwg moog sawv ntawm qhov chaw txav txim;20Ces obtug has rua cov thawjcoj tas, 'Wb tug tub nuav tawv ncauj, ntxeev sab hab tsi noog wb tej lug qhuab ntuag le; nwg muab tej nyaj coj moog siv ua phuam laam taag, hab ua tuabneeg quav cawv.'21Ces cov txivneej huv lub nroog ntawd ca le muab pobzeb ntaus tug tub ntawd kuas tuag, mej txhaj tshem tau txujkev phem kev qas ntawd moog. Cov Yixalayees txhua tug kws nov zaaj nuav yuav ntshai heev.


  Lwm Yaam Kevcai


  22Yog muaj ib tug txivneej twg ua txhum luj, nwg raug muab dlai cejdlaab tuag,23tsi xob ca dlai ib mos rua ntawd. Mej yuavtsum muab nwg lub cev txu moog log nub ntawd, rua qhov lub cev tuag kws dlai le ntawd, yuav ua rua Vaajtswv foom phem rua mej lub tebchaws. Mej ca le muab tug tuag lub cev log, txhaj tsi ua rua lub tebchaws kws tug TSWV kws yog mej tug Vaajtswv muab rua mej tsi huv.

  1Yog mej pum mej ib tug kwvtij Yixalayees twg tug nyuj lossis tug yaaj yuam kev tuaj rua ntawm mej, mej tsi xob ua tug tsi pum, mej ca le coj tug tsaj ntawd moog rua tug tswv.2Yog has tas tug tswv nyob dleb lossis mej tsi paub has tas tug tswv yog leejtwg, mej ca le coj tug tsaj ntawd lug rua ntawm mej tsev, hab paab ceev tseg moog txug thaus tug tswv tsaj tuaj nrhav, mej maam le muab rua tug tswv coj rov moog tsev.3Yog mej pum mej cov kwvtij Yixalayees ib tug twg tug neeg luav, nwg tej tsoog tsho lossis ib yaam dlaabtsi kws pluj lawm los mej ua ib yaam le ntawd.4Yog mej moog pum mej ib tug kwvtij Yixalayees twg ib tug neeg luav lossis ib tug nyuj qaug rua ntawm kev, mej tsi xob ua tug tsi pum; mej ca le paab muab tug tsaj ntawd tsaa sawv.5Tej quaspuj tsi xob naav txivneej tej tsoog tsho hab tej txivneej los tsi xob naav quaspuj tej tsoog tsho; tug Tswv kws yog mej tug Vaajtswv ntxub cov tuabneeg kws naav le ntawd.6Yog mej pum zeg noog nyob sau ntoo lossis huv aav kws tug puj noog tseem puag qai lossis puag mivnyuas, mej tsi xob tua tug puj.7Mej muab tau cov mivnyuas, tabsis mej yuavtsum tso tug puj moog, yog mej ua le ntawd, mej txhaj noj qaab nyob zoo hab muaj sa nyob ntev.8Thaus mej ua tsev tshab, mej yuavtsum xov puagncig lub ruv tsev tug npoo, tuabneeg txhaj tsi poob hab tuag, mej txhaj tsi tau ris lub txim ntawd.9Tsi xob cog lwm yaam qoob rua huv mej dlaim teb txiv maab, yog mej cog ob yaam sis xyaw, tug Tswv yuav txwv tsi pub mej dle tej txiv maab lossis sau tej qoob kws mej cog xyaw ntawd.10Mej tsi xob muab nyuj hab neeg luav lug ua ib nkawg hai tuab raab khais laij teb.11Mej tsi xob naav tej tsoog tsho kws muab xuv plaub yaaj hab xuv maaj lug ntus ua ke.12Mej yuavtsum ntxhoo ntxhuav rua ntawm dlaim ntaub kws mej npua plaub ceg kaum.


  Kevcai Ua Txwj Nkawm


  13Yog leejtwg yuav tau quaspuj hab tom qaab kws nwg nrug tug quaspuj ntawd pw taag, nwg tsi nyam tug quaspuj ntawd;14hab nwg lam has tas tug quaspuj tsi yog nkaujxwb, nwg tub ntxag hluas nraug ua ntej obtug sis yuav lawm.15Yog muaj le ntawd, tug ntxhais nam hab txiv yuavtsum nqaa dlaim ntaub pua chaw kws lu ntshaav moog ua povthawj rua cov txwjlaug huv tsev tu plaub huv lub nroog has tas, obtug tug ntxhais tseem yog nkauj xwb. 16Tug ntxhais leej txiv has rua cov txwjlaug tas, "Kuv muab kuv tug ntxhais qua rua tug txivneej nuav, tabsis nwg tsi nyam kuv tug ntxhais.17Nwg lam has tas thaus nwg yuav kuv tug ntxhais, kuv tug ntxhais tub xub ntxag hluas nraug lawm, tabsis mej saib dlaim ntaub pua chaw kws lu ntshaav nuav; yog dlaim kws qha has tas kuv tug ntxhais tsi tau ntxag dlua hluas nraug." 18Ces cov txwjlaug huv lub nroog ca le muab tug txivneej ntawd nplawm;19hab puab muab nwg nplua ib puas dlaim nyaj lug khu tug ntxhais nam hab txiv rua qhov tug txivneej ntawd ua rua cov Yixalayees tej ntxhais poob ntsejmuag heev. Tug txivneej ntawd yuavtsum yuav tug quaspuj, hab tsi pub nwg nrauj moog taag simneej.20Tabsis yog has tas, qhov kws tug txivneej has ntawd yeej muaj tseeb tag, hab yog tsi muaj povthawj has tas, tug ntxhais tseem yog nkaujxwb,21ces puab ca le coj tug ntxhais tawm huv nam txiv tsev moog rua saab nrau qhovrooj, ca cov txivneej kws nyob huv lub nroog muab pobzeb ntaus tug ntxhais ntawd kuas tuag, rua qhov thaus nwg tseem nrug nwg nam nwg txiv nyob, nwg tau ntxag hluas nraug ua ntej yuav quasyawg, ua rua tsaav tuabneeg Yixalayees poob ntsejmuag. Mej ua le ntawd txhaj tshem tau tej kev phem kev qas tawm huv mej moog.22Yog nteg tau ib tug txivneej, thaus nwg nrug lwm tug txivneej tug quaspuj pw, yuavtsum muab tug hluas nraug hab tug quaspuj ntawd tua povtseg huv tuabsi. Mej ua le ntawd txhaj tshem tau tej kev phem kev qas tawm huv mej moog.23Yog nteg tau ib tug txivneej huv nroog, vim nwg moog nrug tug hluas nkauj kws luas tub qhab lawm pw.24Mej ca le coj obtug tawm moog rua saab nrau ntug nroog hab muab pobzeb ntaus kuas obtug tuag huv tuabsi. Tug ntxhais tuag, vim nwg nyob huv nroog hab nwg tsi qw thov luas paab. Tug hluas nraug tuag, vim nwg moog ntxag tug ntxhais kws luas tub qhab lawm. Mej ua le ntawd txhaj tshem tau tej kev phem kev qas huv mej moog.25Yog has tas, muaj ib tug txivneej moog ntsib ib tug ntxhais kws luas tub qhab lawm, nwg ca le muab mos tom xubtsuag, ces tsuas muab tug txivneej tua povtseg xwb;26tsi xob ua le caag rua tug ntxhais, rua qhov nwg tsi tau ua txhum kws tsimnyog muab nwg tua. Rooj plaub nuav txav txim ib yaam le ob tug txivneej sis ntaus kws ib tug muab ib tug ntaus tuag lawm.27Rua qhov tug txivneej ntawd moog mos tug ntxhais kws luas tub qhab lawm nyob dleb nroog, txawm yog tug ntxhais ntawd qw thov tuabneeg paab los tsi muaj leejtwg nov hab paab nwg.28Yog muaj ib tug txivneej moog mos tug ntxhais kws luas tsi tau qhab,29tug txivneej ntawd yuavtsum them tsib caug dlaim nyaj rua tug ntxhais ntawd nam hab txiv, hab nwg yuav tug ntxhais ntawd ua quaspuj, rua qhov nwg txhobtxwm yuam tug ntxhais ntawd. Tsi pub nwg nrauj tug quaspuj ntawd moog taag simneej le.30Tsi pub leejtwg nrug nwg txiv tug quaspuj pw, rua qhov ua le ntawd rhuav leej txiv ntsejmuag heev.

  Cov Tuabneeg Kws Tsi Suav Nrug Vaajtswv Tsaav Tuabneeg


  1Tug txivneej kws luas muab saam lossis txav chaw xis lawm, tsi muaj feem koom tug Tswv tsaav tuabneeg.2Tsi pub tug mivnyuas tsaub lossis nwg caajceg muaj feem koom nrug tug Tswv tsaav tuabneeg, txawm yog tom qaab kaum tam tuabneeg los tsi pub le.3Tsi pub cov Amoos lossis cov Mau-am lossis ib tug ntawm ob tsaav tuabneeg nuav caajceg muaj feem koom nrug tug Tswv tsaav tuabneeg, txawm yog tom qaab kaum tam tuabneeg los tsi pub le.4Rua qhov thaus mej tsiv nraag tebchaws Iziv lug hlaa puab lub tebchaws, puab tsi kaam muab zaub mov rua mej noj hab muab dlej rua mej haus, puab tseem ndlav Npe-aus tug tub Npala-aas kws nyob huv lub nroog Pethaus peg tebchaws Mexuputamias tuaj foom phem rua mej hab.5Tabsis tug Tswv kws yog mej tug Vaajtswv tsi noog Npala-aas tej lug, nwg txhaj muab tej lug kws foom phem hloov ua koob moov rua mej, vim nwg hlub mej.6Tam twg kws mej tseem ua ib tsaav tuabneeg nyob, mej tsi xob paab cov tuabneeg ntawd lossis txhawb kuas puab vaammeej le.7Tabsis mej tsi xob tso cov Edoos tseg, rua qhov puab yog mej cov kwvtij. Mej tsi xob tso cov tuabneeg Iziv tseg, rua qhov mej tub tau nyob huv puab lub tebchaws ib zag lawm.8Tom qaab kws dlhau peb tam tuabneeg lawm, ob tsaav tuabneeg nuav caajceg muaj feem koom nrug tug Tswv tsaav tuabneeg.


  Tu Lub Yeej Tubrog Kuas Huv


  9Thaus mej taabtom sis tua nyob huv lub yeej, mej yuavtsum txuag tsi pub kuas muaj ib yaam dlaabtsi ua rua mej tsi huv.10Yog muaj ib tug txivneej nyob huv yeej ua npau suav nrug quaspuj pw, ua rua nwg lub rig ntub hab tsi huv, nwg yuavtsum tawm moog nyob saab nrau ntug yeej.11Thaus yuav tsaus ntuj, nwg yuavtsum ntxuav nwg lub cev kuas huv, ces thaus nub poob qho lawm, nwg maam le rov lug rua huv lub yeej.12Mej yuavtsum tshwj ib thaaj chaw rua saab nrau ntug yeej, mej txhaj tau chaw moog tawm rooj.13Mej cov tubrog txhua tug nyag yuavtsum muaj nyag ib raab toomtxhob lossis ib raab hlau nrug nraim, thaus mej moog tawm rooj, mej txhaj tau siv khawb qhov faus.14Mej yuavtsum tu mej lub yeej kuas huv si, rua qhov tug Tswv kws yog mej tug Vaajtswv nrug nraim mej nyob, tsomkwm mej hab paab kuas mej tua yeej mej cov yeebncuab. Tsi xob ua ib yaam dlaabtsi tsi huv kws ua rua tug Tswv tso mej tseg.


  Lwm Yaam Kevcai


  15Yog muaj ib tug qhev tsiv nwg tug tswv tuaj cuag mej, kuas mej paab nwg, mej tsi xob muab nwg xaa rov qaab moog rua tug tswv.16Ca nwg nrug mej nyob huv mej tej nroog lub kws nwg nyam nyob, hab mej tsi xob tsimtxom nwg.17Tsi pub cov Yixalayees ib tug quaspuj lossis txivneej moog ua namndlav txivndlav nyob rua huv tsev teev mlom,18hab tsi pub kuas coj cov nyaj kws nwg moog ua namndlav lossis txiv ndlav tau lug, tuaj tso rua huv tug Tswv kws yog mej tug Vaajtswv lub Tuamtsev lawv le nwg coglug lawm. Tug Tswv ntxub txujkev ua namndlav txivndlav le ntawd.19Thaus mej qev nyaj lossis txais zaub mov hab lwm yaam rua koj ib tug kwvtij Yixalayees, mej tsi xob tsub paaj rua nwg them.20Yog mej qev nyaj rua tug tuabneeg txawv tebchaws, mej tsub paaj rua nwg them los tau, tabsis mej tsi xob tsub paaj rua mej cov kwvtij Yixalayees them, mej yuavtsum ua lawv le txuj kevcai nuav, tug Tswv kws yog mej tug Vaajtswv txhaj foom koob moov rua txhua yaam kws mej ua huv lub tebchaws kws nwg muab rua mej.21Thaus mej coglug rua tug Tswv kws yog mej tug Vaajtswv, mej tsi xob rhuav tej lug cogtseg ntawd, tug TSWV yeej tsi tseev le, yog mej rhuav ces mej ua txhum.22Yog mej tsi tau coglug rua tug Tswv, mej yeej tsi muaj txim,23Tabsis yog mej zoo sab coglug rua tug Tswv lawm, mej yuavtsum ua kuas tav.24Thaus mej moog txug ntawm luas tej vaaj txiv maab txiv ntoo, mej dle tau noj, tabsis tsi xob dle ris lug tsev.25Thaus mej moog txug ntawm luas tej teb npleg, mej dle tau tej naab nplej noj, tabsis tsi xob muab lag hlais.

  Kev sis Nrauj hab Rov sis Yuav


  1Yog ib tug txivneej twg yuav quaspuj lawm, tabsis tom qaab ntawd nwg tsi xaav yuav nwg tug quaspuj, rua qhov nwg pum tug quaspuj ntawd ua tej yaam tsi hum nwg sab, ces nwg ca le sau ib dlaim ntawv nrauj rua tug quaspuj, has kuas tug quaspuj tawm huv nwg tsev moog. 2Tug quaspuj ntawd moog yuav dlua lwm tug quasyawg,3yog tug quasyawg tshab los tsi xaav yuav nwg hab, tug quasyawg tshab ca le ua ntawv nrauj rua nwg, hab kuas nwg tawm moog. Lossis yog has tas, tug quasyawg tshab ntawd tuag lawm.4Txawm le ntawd los thawj tug quasyawg tsi xob rov moog yuav tug quaspuj ntawd ib zag ntxiv le lawm. Nwg yuavtsum suav has tas, tug quaspuj ntawd yog tuabneeg tsi huv. Yog nwg rov yuav tug quaspuj ntawd dlua, yuav ua rua tug Tswv ntxub nwg heev. Mej tsi xob ua txhum le nuav nyob huv lub tebchaws kws tug Tswv kws yog mej tug Vaajtswv muab rua mej.


  Lwm Yaam Kevcai


  5Thaus muaj ib tug txivneej twg nyavnyuas yuav tau quaspuj, tsi xob coj tug ntawd moog tua rog, lossis tsi xob ca nwg ua ib yaam dlaabtsi rua numtswv; tabsis ca nwg nyob huv tsev ib xyoos, kuas nwg tug quaspuj muaj kev zoo sab."6Thaus mej qev nyaj rua luas, mej tsi xob kuas luas muab luas lub zeb lossis txhib zeb saab sau lug yuam nqe, rua qhov lub zeb ntawd yog lub kws luas naj nub siv ua noj ua haus yug luas tsev tuabneeg.7Yog leejtwg moog nyag nwg cov kwvtij Yixalayees ib tug lug ua nwg qhev, lossis muab muag moog ua luas qhev, yuavtsum muab tug kws nyag ntawd tua povtseg. Mej ua le ntawd txhaj tshem tau tej kev phem kev qas tawm huv mej moog.8Yog mej cov muaj ib tug mob ruas, tug ntawd yuavtsum ua lawv le cov povthawj kuas nwg ua, hab ua lawv le tej lug kws kuv qha rua puab lawm.9Mej ncu ntsoov qhov kws tug TSWV kws yog mej tug Vaajtswv tau ua rua Milias, thaus mej tsiv tawm nraag tebchaws Iziv lug.10Thaus mej qev ib yaam dlaabtsi rua ib tug twg, mej tsi xob moog rua huv nwg tsev hab muab lub tsho kws nwg muab yuam nqe rua mej,11mej nyob nrau zoov tog ca nwg maam nqaa tuaj rua mej xwb.12Yog tug ntawd txomnyem, mej tsi xob coj nwg lub tsho moog khaws ca ib mos;13tabsis txhua nub thaus yuav tsaus ntuj, mej ca le xaa rov qaab rua nwg, nwg txhaj tau naav pw. Yog mej ua le nuav, nwg txhaj yuav ncu mej txaj ntsig, hab tug Tswv kws yog mej tug Vaajtswv yuav txaussabruamej.14Tsi xob sej tej nqe zug kws cov tuabneeg txomnyem tuaj ua zug ntawm mej, tsi has mej tug kwvtij Yixalayees lossis tug tuabneeg txawv tebchaws kws nyob huv mej tej nroog,15mej ca le muab nqe zug rua tug ntawd txhua nub ua ntej lub nub poob qho, rua qhov nwg tog rawv tej nqe zug kws nwg ua nub ntawd. Yog mej tsi muab rua nwg, nwg yuav thov tug Tswv foom phem rua mej, ces mej yuav muaj txim.16Yog mivnyuas ua txhum, tsi xob muab nam txiv tua theej mivnyuas, hab yog nam txiv ua txhum, tsi xob muab mivnyuas tua theej nam txiv; tug twg ua txhum tsuas ca tug ntawd tuag xwb.17Mej tsi xob txwv cov tuabneeg txawv tebchaws hab cov mivnyuas ntsuag txujcai; hab tsi xob muab tug puj ntsuag lub tsho lug yuam tej nqe kws nwg txais.18Mej ncu ntsoov qhov kws mej tau ua luas qhev nraag tebchaws Iziv, tug Tswv kws yog mej tug Vaajtswv tau tso mej dlim; tub yog le ntawd, kuv txhaj qha kuas mej ua le nuav.19Thaus mej sau qoobloo, yog mej sau tsi txhua qee teg nplej kws mej hlais, mej tsi xob rov moog sau dlua lawm; tseg tej ntawd rua cov tuabneeg txawv tebchaws, cov mivnyuas ntsuag hab tej pujntsuag, tug Tswv kws yog mej tug Vaajtswv txhaj yuav foom koob moov rua tej kws mej ua.20Thaus mej moog dle tej txiv ntoo roj thawj lwm taag, mej tsi xob rov moog dle tej ntxaib ntxiv lawm, tseg tej ntawd rua cov mivnyuas ntsuag, cov pujntsuag hab tej tuabneeg txawv tebchaws die.21Thaus mej moog dle tej txiv maab thawj lwm taag, mej tsi xob rov moog dle tej ntxaib ntxiv lawm, tseg tej ntawd rua cov mivnyuas ntsuag, cov pujntsuag hab tej tuabneeg txawv tebchaws die.22Mej ncu ntsoov has tas, mej tau ua luas qhev nyob nraag tebchaws Iziv; tub yog vim le ntawd kuv txhaj qha kuas mej ua le nuav.

  1Yog muaj ob tug Yixalayees muaj lug sis kom moog rua huv tsev tu plaub, tug txav txim phua has tas ib tug txhum hab ib tug tsi txhum,2ces yog yuav nplawm tug kws tau ua txhum, tug txav txim yuavtsum has kuas tug ntawd pw khwb rwg tsaiv maam le nplawm; hab tsuas pub nplawm lawv le nwg txujkev txhum xwb,3nplawm heev kawg, tsuas pub nplawm plaub caug nplawm xwb, tsi pub nplawm tshaaj ntawd. Yog mej nplawm tshaaj ntawd, yuav rhuav nwg ntsejmuag heev.4Thaus mej taabtom muab nyuj moog tsuj nplej huv tshaav nplej, mej tsi xob muab naab looj nyuj qhovncauj.


  Kevcai Yuav Namtij


  5Yog muaj ob kwvtij nyob ua ib tse, ib tug moog yuav tau quaspuj, tabsis tug ntawd tuag thaus nwg tug quaspuj tseem tsi tau muaj tub, tug quaspuj ntawd tsi xob moog yuav lwm tug saab nrau, ca le muab nwg txis rua nwg tug quasyawg kws tuag lawm tug kwv xwb.6Thawj tug tub kws tug quaspuj ntawd yug, yuavtsum suav has tas yog tug quasyawg kws tuag lawm tug tub. Tug tuag lawm txhaj muaj caajceg nyob huv tsaav tuabneeg Yixalayees moog lawm yaav tom ntej.7Tabsis yog has tas, tug quasyawg kws tuag lawm, tug kwv tsi kaam yuav tug quaspuj ntawd, ces tug quaspuj ca le moog has rua cov txwjlaug huv lub nroog ntawd tas, 'Kuv tug quasyawg tug kwv tsi kaam yuav kuv; kuas kuv tug quasyawg kws tuag lawm muaj caajceg tseg rua huv tsaav tuabneeg Yixalayees.'8Cov txwjlaug huv lub nroog ntawd hu tug kwv tuaj nug saib nwg puas yuav los tsi yuav. Yog has tas nwg tsi kaam yuav tug namtij ntawd,9ces kuas tug quaspuj ntawd moog muab tug kwv ib saab khau hie, nti quavncaug rua tug kwv lub ntsejmuag taabmeeg cov txwjlaug hab has tas, 'Tug kws tsi ca nwg tug tijlaug muaj caajceg yeej tsimnyog raug le nuav.'10Cov Yixalayees yuav hu tug txivneej ntawd tsev tuabneeg has tas, "Tsev tuabneeg ntawm tug txivneej kws luas muab khau hie."


  Lwm Yaam Kevcai


  11Yog muaj ob tug txivneej sis ntaus, hab ib tug ntawm ob tug ntawd, tug quaspuj lug paab nwg tug quasyawg, yog tug quaspuj ntawd xyaab teg moog chua lwm tug txivneej chaw xis,12mej ca le muab tug quaspuj ntawd txhais teg txav povtseg, tsi xob hlub nwg le.13-14Mej tsi xob muab raab teev ntxo hab lub kawm kws tsi txwm luj rua luas.15Mej yuavtsum siv raab teev kws tsi ntxo hab lub kawm kws txwm lug luj xwb, mej txhaj yuav muaj sa ua neej nyob ntev huv lub tebchaws kws tug Tswv kws yog mej tug Vaajtswv muab rua mej,16rua qhov tug Tswv ntxub cov tuabneeg kws ua tsi ncaaj le ntawd.


  Tua Cov Amalej


  17Mej ncu ntsoov tej kws thaus mej tsiv nraag tebchaws Iziv lug, cov Amalej tau ua rua mej lawm.18Puab tsi paub ntshai Vaajtswv, puab txhaj nyaag tuaj tom qaab tua mej, thaus kws mej qaug zug hab tsaug muas heev, hab puab tua mej cov tuabneeg kws nyob tom qaab tuag taag.19Yog le ntawd, thaus tug Tswv kws yog mej tug Vaajtswv muab lub tebchaws rua mej hab ua rua mej nyob tso sab lug tsi ntshai mej tej yeebncuab kws nyob puagncig mej, mej ncu ntsoov muab cov Amalej tua kuas tuag taag, txhaj tsi muaj leejtwg ncu txug puab ntxiv lawm. Mej yuavtsum ncu ntsoov tej nuav!

  Fij Thawj Cov Qoobloo Rua Tug Tswv


  1Thaus mej moog txeeb tau lub tebchaws kws tug Tswv kws yog mej tug Vaajtswv muab rua mej, hab mej ua zej ua zog nyob rua huv lawm,2mej suavdlawg nyag muab nyag thawj cov qoob ib yaam mivntsiv ntim rua huv kawm coj moog rua ntawm qhov chaw pehawm tug Tswv kws yog mej tug Vaajtswv.3Mej moog cuag tug povthawj kws ua num lub sijhawm ntawd. Mej txhua tug nyag has nyag rua nwg tas, "Kuv thov leeg rua tug Tswv kws yog kuv tug Vaajtswv tas, kuv tub tau lug nyob huv lub tebchaws kws nwg coglug muab rua peb cov yawmkoob lawm."4Tug povthawj yuav txais mej tej kawm qoob coj moog tso rua ntawm tug TSWV kws yog mej tug Vaajtswv lub thaaj.5Tom qaab ntawd, mej nyag yuav pav nyag tej lug rua tug Tswv has tas, "Kuv yawmkoob yog tuabneeg Alames, nwg tsiv ncig teb ncig chaw, nwg txhaj coj nwg tsev tuabneeg moog nyob nraag tebchaws Iziv. Thaus puab moog nyob nraag puab muaj tsawg, tabsis puab fuamvaam coob hab yog ib tsaav tuabneeg kws muaj zug heev.6Cov tuabneeg Iziv tsimtxom peb ua lwj ua lam hab yuam peb ua puab qhev,7peb txhaj le tsaa ncauj thov tug Tswv kws yog peb cov yawmkoob tug Vaajtswv paab peb. Nwg nov peb tej lug thov, pum peb tej kev txomnyem, tej kev khwv hab raug luas tsimtxom.8NWg lub fwjchim hab tug zug luj zug nchaav tso peb dlim nraag tebchaws Iziv lug. Nwg ua tej txujci luj hab tseemceeb kws xaav tsi thoob rua peb pum.9Nwg coj peb lug nyob ntawm nuav hab muab lub tebchaws kws aav rog hab zoo qoob rua peb.10Yog le ntawd, nwgnuav kuv txhaj coj thawj cov qoob kws tug Tswv pub rua kuv ua tau ibtxha tuaj fij rua nwg." Tom qaab ntawd muab cov qoobloo tso rua ntawm lub thaaj hab pehawm tug Tswv qhov ntawd.11Mej ca le zoo sab, rua qhov tug Tswv kws yog mej tug Vaajtswv tub muab txhua yaam kws zoo pub rua mej hab mej tsev tuabneeg lawm. Ca cov Levis hab cov tuabneeg txawv tebchaws kws nrug mej nyob, koom nrug mej zoo sab.12Peb lub xyoo twg mej yuavtsum muab tej qoobloo kws yog ib feem kaum pub rua cov Levis, cov tuabneeg txawv tebchaws, cov mivnyuas ntsuag hab tej puj ntsuag ib zag; txawm yog puab yuav nrug paab twg pawg twg nyob los puab txhaj muaj noj muaj haus. Thaus mej ua tej nuav lawm,13mej has rua tug Tswv tas, "Kuv tej qoobloo tsi tshuav ib feem kaum kws yog koj tug nyob huv kuv tsev lawm. Kuv tub muab taagnrho rua cov Levis, cov tuabneeg txawv tebchaws, cov mivnyuas ntsuag hab tej puj ntsuag lawv le tej lug kws koj has kuas kuv ua lawm. Kuv ncu ntsoov ua lawv le koj tej kevcai kws qha txug ib feem kaum txhua nqai huv tuabsi, tsi tso ib nqai tseg le.14Thaus kuv muaj kev quaj ntsuag, kuv tsi noj tej qoobloo kws yog koj feem ib qho le; thaus kuv tsi tau ua kevcai ntxuav, kuv yeej tsi coj tej qoobloo tawm huv kuv tsev moog; hab kuv tsi muab tej ntawd coj moog fij rua tej tuag. Tug Tswv, kuv noog koj lug hab ua txhua yaam lawv le kws koj qha txug ib feem kaum lawm.15Thov koj tug kws nyob qhov chaw dlawbhuv sau ntuj tsaa muag saib peb hab foom koob moov rua koj tsaav tuabneeg Yixalayees; hab lub tebchaws aav rog hab zoo qoob kws koj muab rua peb lawv le koj tau coglug rua peb cov yawmkoob lawm."


  Tug Tswv Tsaav Tuabneeg


  16Nub nua tug Tswv kws yog mej tug Vaajtswv has kuas mej ua lawv le nwg tej kevcai txhua nqai huv tuabsi; mej ca le muab sab npuab hab ua lawv le ntawd kuas kawg sab kawg ntsws.17Nub nua mej tub leeg yuav tug Tswv ua mej tug Vaajtswv lawm. Mej coglug has tas mej yuav noog nwg lug, coj lawv le nwg tej kevcai txhua nqai, hab ua lawv le tej kws nwg has txhua lu huv tuabsi.18Nub nua tug Tswv yuav mej ua nwg tsaav tuabneeg lawv le tej lug kws nwg tau cog tseg rua mej lawm; hab nwg has kuas mej coj lawv le tej kevcai ntawd txhua nqai.19Nwg yuav ua kuas mej caj ua ib tsaav tuabneeg tseemceeb tshaaj lwm tsaav tuabneeg kws nwg tsim huv tuabsi, hab mej yuav ua rua suavdlawg qhuas hab fwm nwg lub npe. Mej yuav tau ua nwg tsaav tuabneeg lawv le nwg tau coglug tseg rua mej lawm.

  Tej Kevcai Kws Sau rua Ntawm Tej Pobzeb


  1Mauxes hab cov txwjlaug has rua cov Yixalayees has tas, "Mej yuavtsum ua lawv le tug Tswv txuj kevcai kws nub nua kuv qha rua mej lawm.2Nub kws mej yuav hlaa tug Dlej Yauladees moog rua huv lub tebchaws kws tug Tswv kws yog mej tug Vaajtswv muab rua mej, mej muab ob peb lub pobzeb luj lug teeb, hab muab moov sib leem rua txhua lub,3hab mej muab tej kevcai nuav sau rua ntawm cov pobzeb ntawd. Thaus mej moog rua huv lub tebchaws aav rog hab zoo qoob kws tug TSWV kws yog mej cov yawmkoob tug Vaajtswv tau coglug muab rua mej,4hab thaus mej hlaa tug Dlej Yauladees moog rua saab tim lawm, mej muab cov pobzeb ntawd teeb rua sau lub Roob Enpales lawv le nub nua kuv has rua mej, hab muab moov sib leem rua.5Mej muab pobzeb teeb ua ib lub thaaj fij khoom rua tug TSWV, tsi xob muab cuabyeej hlau txaug cov pobzeb ntawd,6rua qhov cov pobzeb kws mej muab ua lub thaaj rua tug Tswv kws yog mej tug Vaajtswv, yuavtsum tsi pub muab cuabyeej hlau txaug le, tom qaab ntawd mej maam hlawv tau khoom fij rua sau lub thaaj,7hab mej muab tej khoom kws fij ua kev sis raug zoo, hab noj zoo sab taabmeeg tug Tswv kws yog mej tug Vaajtswv nyob qhov ntawd.8Mej sau Vaajtswv txuj kevcai txhua nqai kuas meej rua ntawm cov pobzeb ntawd."9Mauxes hab cov povthawj has rua cov Yixalayees tas, "Mej ca le nyob tuabywv hab noog kuv has, nub nua mej tau ua tug Tswv kws yog mej tug Vaajtswv tsaav tuabneeg lawm;10yog le ntawd, mej yuavtsum noog tug TSWV lug, hab ua lawv le Vaajtswv tej kevcai kws nub nua kuv qha rua mei lawm."


  Tej Lug Foom Phem rua Cov tsi Noog Lug


  11Nub ntawd Mauxes has rua cov Yixalayees has tas:12Thaus mej suavdlawg hlaa tug Dlej Yauladees moog rua saab tid lawm, kuas xeem Xime-oos, Levis, Yudas, Ixakhas, Yauxej hab Npeenyamees moog sawv sau lub Roob Kelixees foom koob moov rua cov pejxeem.13Hab kuas xeem Lunpees, Khas. Aseles, Xenpuloos, Daas hab Nathalis moog sawv sau lub Roob Enpales foom phem rua cov pejxeem.14Cov Levis yuav has nrov nrov rua cov Yixalayees has tas,15"Yog leejtwg puab mlom, tsi has mlom pobzeb, mlom ntoo, lossis mlom tooj hab moog pe tej mlom ntawd nraim nkoog; Vaajtswv yuav foom phem rua tug ntawd, rua qhov tug Tswv ntxub cov tuabneeg pe mlom le ntawd."


  Taagnrho cov Yixalayees yuav thooj txhij teb has tas, "Amees!"16"Yog leejtwg saib tsi taug nwg nam nwg txiv, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"17"Yog leejtwg naam dlhau nwg cov kwvtij tug nrimteb, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"18"Yog leejtwg dlaag cov tuabneeg dligmuag moog yuam kev, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"19"Yog leejtwg yuam cov tuabneeg txawv tebchaws, cov mivnyuas ntsuag hab tej puj ntsuag txuj cai, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"20"Yog leejtwg ntxag nwg txiv tug quaspuj, rhuav nwg txiv ntsejmuag, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"21"Yog leejtwg ntxag tej tsaj, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"22"Yog leejtwg ntxag nwg tug muam, tsi has koom nam tsi koom txiv lossis koom txiv tsi koom nam, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"23"Yog leejtwg ntxag nwg namtais, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"24"Yog leejtwg nyag tua tuabneeg, tsi muaj leejtwg paub, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"25"Yog leejtwg ca luas ndlav nwg moog tua tug tuabneeg kws tsi muaj txim tuag, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"26"Yog leejtwg tsi ua lawv le Vaajtswv tej kevcai nuav, Vaajtswv yuav foom phem rua tug ntawd."


  Taagnrho cov Yixalayees yuav thooj txhij teb has tas, "Amees!"

  Tug Kws Noog Lug Tau Koob Moov


  (Levis Kevcai 26.1-13; 2 Kevcai 7.12-24)


  1Yog mej noog tug Tswv kws yog mej tug Vaajtswv lug hab ua lawv le nwg tej kevcai kws nub nua kuv qha rua mej, tug Tswv yuav tsaa mej ua tsaav tuabneeg kws muaj fwjchim luj dlua lwm tsaav tuabneeg huv nplajteb nuav.2Yog mej noog tug Tswv kws yog mej tug Vaajtswv lug, mej yuav tau tej koob moov nuav:3Tug Tswv yuav foom koob moov rua mej tej nroog hab tej laj teb.4Tug Tswv yuav foom koob moov kuas mej muaj tubki, muaj nyuj, muaj yaaj coob hab muaj qoobloo ntau.5Tug Tswv yuav foom koob moov rua mej tej qoobloo hab tej zaub mov kws mej khwv tau lug.6Tug Tswv yuav foom koob moov rua txhua yaam kws mej ua.7Tug TSWV yuav ua rua mej cov yeebncuab swb thaus puab tuaj tua mej. Puab ua ke tuaj tua mej, tabsis puab yuav tawg ua saab ua sua rov qaab.8Tug Tswv kws yog mej tug Vaajtswv yuav foom koob moov rua tej kws mej ua hab pub kuas mej tau nplej ntau puv txhaab. Nwg yuav foom koob moov rua lub tebchaws kws nwg muab rua mej lawm.9Yog mej noog tug Tswv kws yog mej tug Vaajtswv lug hab ua lawv le nwg tej kevcai, tug TSWV yuav ca mej ua nwg tsaav tuabneeg lawv le nwg tau coglug tseg lawm.10Txhua tsaav tuabneeg kws nyob thoob nplajteb yuav pum has tas, tug TSWV tub xaiv mej lug ua nwg tsaav tuabneeg lawm, puab suavdlawg yuav ntshai mej.11Tug Tswv yuav pub kuas mej muaj tubki, muaj nyuj hab muaj qoobloo ntau nyob huv lub tebchaws kws tug Tswv tau coglug rua mej cov yawmkoob has tas, nwg yuav muab rua mej.12Tug Tswv yuav qheb rooj ntug tso naag lug lawv caij lawv nyoog hab foom koob moov rua tej kws mej ua, mej yuav muaj qev rua ntau lub tebchaws, tabsis mej yuav tsi tau moog txais luas.13Yog mej ua lawv le tug Tswv kws yog mej tug Vaajtswv tej kevcai txhua nqai kws kuv qha rua mej, tug Tswv yuav tsaa mej ua ntau tsaav tuabneeg tug thawj, tsi yog ua tug kws lawv luas qaab; yog mej ua lawv le tug TSWV tej lug kws nub nua kuv qha rua mej, tej kws mej ua yuav vaammeej.14Tabsis mej yuavtsum tsi xob tso tej kws nub nua kuv qha rua mej lossis moog pe luas tej Vaajtswv.


  Tej Kws tug Tsi Noog Lug Yuav Tau Txais


  (Levis Kevcai 26.14-46)


  15Yog mej tsi noog tug Tswv kws yog mej tug Vaajtswv lug, tsi muab sab npuab nwg, hab tsi ua lawv le nwg tej kevcai kws nub nua kuv qha rua mej, ces mej yuav raug tej kev phem nuav.16Tug Tswv yuav foom phem rua mej tej nroog hab tej laj teb.17Tug Tswv yuav foom phem rua mej tej nplej hab tej zaub mov kws mej khwv tau lug.18Tug TSWV yuav foom kuas mej tsi muaj tubki coob, tej qoobloo tsi zoo hab tej nyuj tej yaaj tsi fuamvaam.19Tug Tswv yuav foom phem rua txhua yaam kws mej ua.20Yog mej ua kev phem kev qas hab tso tug Tswv tseg, nwg yuav tso kev puamtsuaj, kev covnyom, hab kev ntxhuv sab lug rua txhua yaam kws mej ua, moog txug nub kws mej raug puamtsuaj taag.21Nwg yuav tso kaab mob ib yaam taag ib yaam tuaj rua mej, moog txug nub kws mej puamtsuaj taag rua huv lub tebchaws kws mej yuav moog nyob ntawd.22Tug Tswv yuav tso mob phem, mob rwj hab mob npaws lug rua mej; nwg yuav ua kuas muaj ntuj qhua teb nkig hab tso cua nplawm mej tej qoobloo kuas qhuav taag. Tej siv npug nuav yuav lug raug mej moog txug nub kws mej tuag taag.23Yuav tsi muaj naag lug rua mej lub tebchaws, mej lub tebchaws yuav qhuav hab tawv cuag hlau.24Tug Tswv yuav tsi tso naag lug, tabsis nwg yuav tso moov aav hab xuabzeb sau ntuj lug rua mej, moog txug thaus mej tuag taag.25Tug Tswv yuav ca mej cov yeebncuab tuaj tua yeej mej. Mej yuav ua ib paab moog tua yeebncuab, tabsis mej yuav swb hab tsiv ua saab ua sua. Thaus txhua tsaav tuabneeg thoob nplajteb pum mej raug tej xwm nuav puab yuav ntshai tshee nyo.26Thaus mej tuag, tej noog hab tej tsaj nruab nraag yuav noj mej lub cev, hab yuav tsi muaj leejtwg lawv tej tsaj ntawd kuas tsiv.27Tug Tswv yuav ua rua mej mob rwj, ib yaam le nwg ua rua cov Iziv lawm. Nwg yuav ua kuas mej lub cev tawg pleb, mob txhaab qawj ua paug mag, hab txob thoob ib ce khu tsi zoo le. 28Tug Tswv yuav ua kuas mej lub tswvyim pluj xaav tsi tawm dlaabtsi le; nwg yuav ua kuas mej qhovmuag faam hab tsi pum qaab ua dlaabtsi.29Txawm yog nruab nub nrig los mej yuav moog kev ib yaam le tej tuabneeg dligmuag. Mej yuav nrhav tsi tau txuj hauv kev moog. Tej kws mej ua yuav tsi vaammeej. Luas yuav fuab mej tej khoom, hab tsimtxom mej taag moog le, yuav tsi muaj leejtwg tuaj paab mej.30Mej qhab tau luas ib tug ntxhais los lwm tug yuav tuaj txeeb yuav. Mej ua tau tsev los mej yuav tsi tau nyob, mej cog tau txiv maab los mej yuav tsi tau noj.31Luas yuav muab mej tej nyuj tua taabmeeg mej los mej yuav tsi tau noj. Luas yuav tuaj caab mej tug neeg luav taabmeeg mej, hab tsi xaa rov qaab rua mej, luas yuav tuaj muab mej tej yaaj tej tshis coj moog pub mej cov yeebncuab, yuav tsi muaj leejtwg tuaj paab mej.32Luas yuav taabmeeg coj mej tej tub tej ntxhais moog ua cov tuabneeg txawv tebchaws qhev. Mej yuav najnub tog saib kev ntsoov, tabsis tsi pum luas xaa mej tej mivnyuas rov lug le.33Lwm tsaav tuabneeg yuav tuaj txeeb mej tej qoobloo kws mej ua khwv khwv, kuas mej tsi tau noj, mej tseem yuav raug luas tsimtxom hab quab yuam taag moog le.34Mej raug luas tsimtxom le ntawd, yuav ua rua mej sab ntsws puag taag.35Tug Tswv yuav ua kuas mej mob rwj ntawm hauvcaug, ntawm txhais ceg hab thoob plawg sau taubhau ti huv kutaw ua paug mag khu tsi zoo le.36Tug Tswv yuav coj mej hab mej tug vaajntxwv moog nyob lwm lub tebchaws kws mej hab mej cov yawmkoob tsi tau moog nyob dlua le. Nyob huv lub tebchaws ntawd, mej yuav pe luas tej vaajtswv kws muab ntoo hab pobzeb ua.37Cov tuabneeg kws nyob huv tej tebchaws kws tug Tswv kws yog mej tug Vaajtswv muab mej ntab moog nyob, yuav xaav tsi thoob tej kws tug Tswv ua rua mej; puab yuav luag mej plig hab txobthuam mej.38Mej cog qoobloo ntau, tabsis sau tau tsawg, rua qhov yuav muaj kooj txomfaav noj mej tej qoob.39Mej cog txiv maab hab tu zoo heev, tabsis mej yuav tsi tau dle tej txiv hab tsi tau haus tej cawv txiv maab, rua qhov kaab muab tej maab noj taag lawm.40Mej cog txiv ntoo roj thoob mej lub tebchaws, tabsis mej tsi tau roj, rua qhov tej txiv zeeg taag lawm.41Mej muaj tub muaj ntxhais, tabsis puab yuav tsi nrug mej nyob, rua qhov luas yuav nteg puab moog.42Kaab yuav noj mej tej ntoo hab mej tej qoobloo kws nyob huv mej lub tebchaws taag.43Lwm tsaav tuabneeg kws nrug mej nyob huv mej lub tebchaws yuav muaj fwjchim luj zuj zug, tabsis mej yuav poob fwjchim zuj zug.44Puab yuav muaj nyaj qev rua mej, tabsis mej yuav tsi muaj nyaj qev rua puab. Thaus kawg puab yuav tswjfwm mej.45Tej kev siv kev npug nuav yuav lug raug mej, moog txug thaus mej puamtsuaj taag, rua qhov mej tsi noog tug Tswv kws yog mej tug Vaajtswv lug, nab tsi ua lawv le tej kevcai kws tug Tswv qha rua mej.46Tej xwmtxheej nuav yog lub cim kws qha txug Vaajtswv txujkev txav txim rua mej hab mej tej xeebntxwv moog taag ibtxhis le.47Tug Tswv tub foom koob moov rua tej kws mej ua lawm, tabsis mej tsi muab sab npuab hab mej tsi muaj lub sab dlawb paug pehawm nwg.48Tug Tswv yuav tso mej cov yeebncuab tuaj yuam mej ua puab qhev, mej yuav tshaib plaab, nqhes dlej, labqaab hab mej yuav ntshaw ib puas tsaav yaam. Tug Tswv yuav muab tug quabtwg hlau kws nyaav heev lug tso rua sau mej cejdlaab, moog txug thaus kws mej puamtsuaj taag.49Tug Tswv yuav ca lwm tsaav tuabneeg kws nyob tim qaab ntuj kawg tuaj tawmtsaam mej, yog tsaav tuabneeg kws mej tsi paub puab tej lug. Puab yuav yaa ib yaam le dlaav tuaj tawmtsaam mej.50Tsaav tuabneeg ntawd yuav tsi taabncuab hab tsi txuag leejtwg, tsi has tug laug lossis tug hluas le.51Puab yuav noj mej tej tsaj txhu hab mej tej qoob taag, mej yuav tuag tshaib. Puab yuav tsi tseg mej tej nplej, cawv txiv maab, roj txiv ntoo, nyuj lossis yaaj rua mej le; ces mej yuav tuag taag.52Puab yuav tuaj tua txhua lub nroog huv lub tebchaws kws tug Tswv kws yog mej tug Vaajtswv muab rua mej; tej chaw tsomfaaj kws sab hab tej ntsaa yeej kws mej tso sab rua los yuav pob puag taag.53Thaus mej cov yeebncuab tuaj vij mej tej nroog, mej yuav tshaib plaab heev, mej yuav noj mej tej mivnyuas kws tug Tswv kws yog mej tug Vaajtswv muab rua mej.54-55Txawm yog tug txivneej kws muaj sab dlawb sab zoo los thaus cov yeebncuab tuaj vij ntawd, nwg yuav tsi hlub hab tsi taabncuab leejtwg le. Nwg yuav noj nwg cov mivnyuas ib tug, nwg yuav tsi faib rua nwg tej kwvtij lossis nwg tug quaspuj kws nwg hlub, lossis nwg lwm tug mivnyuas noj le, rua qhov tsi muaj zaub mov noj lawm.56-57Txawm yog tug quaspuj kws muaj lub sab dlawb sab zoo, hab muaj txag npluanuj, tsi tau taug kev moog kutaw le los nwg yuav ua ib yaam le ntawd. Thaus yeebncuab tuaj vij nwg lub nroog, nwg yuav tshaib plaab heev vim tsi muaj zaub mov noj le, nwg yuav muab nwg tug mivnyuas mog noj ntsag tu. Nwg yuav tsi faib rua nwg tug quasyawg kws nwg hlub lossis nwg lwm tug mivnyuas noj le. 58Yog mej tsi noog hab tsi ua lawv le Vaajtswv tej lug qha kws sau tseg rua huv phoo ntawv nuav, hab yog mej tsi fwm tug Tswv kws yog mej tug Vaajtswv lub npe kws dlawbhuv,59ces nwg yuav tso tej kaab mob kws khu tsi zoo hab tej subtawg sub ntshaa lug rua mej hab mej tej tubki.60Nwg yuav tso tej kaab mob phem kawg nkaus kws mej pum thaus mej nyob nraag tebchaws Iziv lug raug mej, mej yuav khu tsi zoo le.61Tug Tswv tseem yuav tso ntau yaam kaab mob hab subtawg subntshaa kws tsi tau teev tseg rua huv phoo ntawv kws sau Vaajtswv tej kevcai nuav, lug rua mej kuas mej puamtsuaj taag.62Txawm yog mej yuav fuamvaam coob le cov nubqub sau nruab ntug los tshuav qee leej seem xwb, rua qhov mej tsi noog tug Tswv kws yog mej tug Vaajtswv lug. 63Tug Tswv txaus sab pub rua mej vaammeej hab fuamvaam coob le caag, nwg pum zoo yuav rhuav kuas mej puamtsuaj le ntawd. Nwg yuav ntab mej tawm huv lub tebchaws kws nwg muab rua mej.64Tug Tswv yuav ntab mej moog nyob ua saab ua sua rua ntau lub tebchaws thoob qaabntuj. Mej yuav moog pe luas tej vaajtswv kws muab ntoo hab pobzeb ua kws mej hab mej cov yawmkoob tsi tau pe dlua le.65Huv tej tebchaws kws mej moog nyob ntawd, mej yuav tsi muaj kev kaaj sab, hab tsi muaj aav ua mej tug le, tug Tswv yuav ua rua mej ntshai tshee nyo, qaug zug hab taag kev ca sab.66Mej lub neej yuav najnub muaj kev ntxhuv sab, nruab nub mo ntuj los mej ntshai, hab tsi paub sov mej lub neej yuav xaus thaus twg.67Tej kws mej pum yuav ua rua mej lub sab ntshai tshee nyo. Thaus sawv ntxuv mej xaav kuas yog yuav tsaus ntuj, thaus yuav tsaus ntuj los mej xaav kuas yog thaus sawv ntxuv.68Txawm yog tug Tswv!' has tas, "Mej yuav tsi rov moog nraag tebchaws Iziv ntxiv lawm los tug Tswv yuav muab nkoj xaa mej moog. Thaus mej nyob nraag, mej yuav muab mej muag rua mej cov yeebncuab ua puab qhev los tsi muaj leejtwg yuav mej le."

  Tug Tswv Coglug rua Cov Yixalayees huv Tebchaws Mau-am


  1Ntawm nuav yog tej lug cog tseg kws tug Tswv kuas Mauxes has rua cov Yixalayees thaus puab tseem nyob huv tebchaws Mau-am; cov lug cog tseg nuav yog has ntxiv rua cov kws tug Tswv has rua puab ntawm Roob Xinais.2Mauxes hu cov Yixalayees tuaj hab has rua puab tas, "Mej tub pum yaam kws tug Tswv ua rua Falaus, nwg cov numtswv hab nwg lub tebchaws.3Mej tub pum tej kev siv kev npug, hab tej txujci tseemceeb kws tug Tswv ua lawm.


  4Tabsis lug txug rua najnub nua, tug Tswv tseem tsi tau pub mej totaub txug tej kws mej pum taag lug lawm.5Thaus tug Tswv coj mej lug hlaa taj suabpuam tau plaub caug xyoo ntawd, mej tej rig tsho hab tej khau tub tsi ndluag le.6Mej tsi muaj mov noj, tsi muaj cawv txiv maab lossis cawv ntxws haus los tug Tswv tseem npaaj txhua yaam ntawd pub rua mej tau noj tau haus, mej txhaj paub has tas nwg yog mej tug Vaajtswv.7Thaus peb lug txug ntawm nuav, Vaajntxwv Xihoos kws kaav lub nroog Hesenpoos hab Vaajntxwv Aunkas kws kaav lub tebchaws Npasaas tau tuaj tua peb, tabsis peb tua puab swb,8txeeb tau puab lub tebchaws, hab muab faib rua xeem Lunpees, xeem Khas hab ib nraab xeem Manaxes.9Yog le ntawd, mej yuavtsum muab sab npuab hab ua lawv le tug Tswv tej lug cog tseg nuav txhua lu huv tuabsi, tej kws mej ua txhaj yuav vaammeej.10"Nub nua taagnrho mej suavdlawg sawv taabmeeg tug Tswv kws yog mej tug Vaajtswv, cov txwjlaug, cov numtswv, cov txivneej,11cov quaspuj mivnyuas hab lwm tsaav tuabneeg kws nrug mej nyob, cov kwv dlej hab txav tawg rua mej.12Nub nua mej tuaj sawv ntawm nuav, yog nrug tug Tswv kws yog mej tug Vaajtswv sis coglug, hab leeg has tas mej yuav ua lawv le tej lug nuav,13tug Tswv txhaj txais yuav mej ua nwg tsaav tuabneeg, hab nwg yuav ua mej tug Vaajtswv, lawv le nwg coglug tseg rua mej yawmkoob Anplahaas, Ixaj hab Yakhauj lawm.14Tug Tswv tsi yog coglug rua mej cov kws nyob ntawm nuav xwb,15tabsis nwg coglug rua cov kws tsi nyob ntawm nuav hab mej tej xeebntxwv kws tseem tsi tau yug lug huv tuabsi.16"Mej paub has tas, peb nyob le caag nraag tebchaws Iziv, hab peb hlaa dlhau ntau lub tebchaws lug le caag.17Mej tub pum puab tej mlom phem qas kws puab muab ntoo, pobzeb, nyaj hab kub ua lawm.18Mej ceevfaaj nyob tsaam muaj tej tug txivneej, tej tug quaspuj, tej tsev tuabneeg lossis ib xeem twg kws nub nua tuaj sawv ntawm nuav tso tug Tswv kws yog mej tug Vaajtswv tseg moog pe lwm tsaav tuabneeg tej vaajtswv. Yog mej ua le ntawd, mej yuav zoo le tug caag tshuaj ab kws tuaj huv mej tsaav tuabneeg.19Mej ceevfaaj tsi xob pub mej cov ntawm nuav, ib tug twg kws tau nov Vaajtswv tej lug cog tseg lawm, xaav has tas ua le nwg lub sab phem xaav los nwg tseem yuav tau lub neej zoo. Tabsis yog nwg ua le ntawd yuav ua rua mej tug zoo tug phem puamtsuaj huv tuabsi.20Tug Tswv yuav tsi zaam txim rua tug ntawd. Tug Tswv txujkev chim kws kub cuag nplaim tawg yuav tawmtsaam tug ntawd, hab tej lug foom phem kws sau rua huv phoo ntawv nuav yuav raug tug ntawd moog txug nub kws tug TSWV muab tug ntawd rhuav puamtsuaj taag.21Tug Tswv yuav rau txim rua tug ntawd, qha rua cov Yixalayees txhua xeem hab tug ntawd yuav raug tej lug foom phem kws teev rua huv phoo ntawv kws yog tug Tswv tej lug.22"Mej tej tubki yaav tom ntej hab lwm tsaav tuabneeg kws nyob dleb yuav nov tej kev txomnyem hab kev siv kev npug kws tug Tswv tso lug rua mej lub tebchaws.23Mej lub tebchaws yuav qhuav ua leejfaaj hab ua ntsev; cog tsi tau ib yaam dlaabtsi, hab nroj tsuag los tuaj tsi taug le. Mej lub tebchaws yuav zoo ib yaam le lub nroog Xaudoos , lub nroog Kaumaulas, lub nroog Amas hab lub nroog Xenpauyees kws tug Tswv chim hab muab rhuav puamtsuaj taag lawm.24Tej tuabneeg thoob nplajteb yuav nug has tas, 'Vim le caag tug Tswv ua le nuav rua puab lub tebchaws? Yog vim le caag Tug Tswv txhaj chim ua luaj?'25Luas yuav teb has tas, 'Rua qhov tug Tswv tsaav tuabneeg rhuav tej lug kws puab nrug tug Tswv kws yog puab cov yawmkoob tug Vaajtswv kws coj puab tsiv nraag tebchaws Iziv lug lawm.26Puab pe tej vaajtswv kws puab tsi tau pe dlua le, yog tej vaajtswv kws tug Tswv txwv tsi pub puab pe.27Vim le nuav tug Tswv txhaj chim heev rua nwg tsaav tuabneeg, hab tso tej kev siv kev npug kws teev tseg rua huv phoo ntawv nuav lug rua puab lub tebchaws.28Tug Tswv npautawg heev, nwg txhaj muab puab ntab tawm huv puab lub tebchaws moog nyob rua luas tej tebchaws kws nwgnuav puab tseem nyob ntawd.'29"Muaj tej yaam kws tug Tswv kws yog peb tug Vaajtswv tsi qha rua leejtwg paub; tabsis nwg tub qha nwg tej kevcai rua suavdlawg, kuas peb hab peb tej xeebntxwv ua lawv le tej kevcai ntawd moog ibtxhis."

  Xaiv Koob Moov Lossis Xaiv Lug Foom Phem


  1Mauxes has tas, "Kuv ca mej xaiv saib, mej yuav tej lug foom koob moov lossis tej lug foom phem. Thaus muaj tej xwm nuav lug raug mej hab thaus tug TSWV kws yog mej tug Vaajtswv ntab mej moog nrug lwm tsaav tuabneeg nyob, mej yuav ncu txug tej kws kuv kuas mej xaiv nuav.2Yog mej hab mej tej tubki rov lug cuag tug Tswv, hab ua lawv le nwg tej kevcai kws nub nua kuv qha rua mej kawg sab kawg ntsws,3tug Tswv kws yog mej tug Vaajtswv yuav taabncuab mej. Nwg yuav coj mej tawm huv txhua lub tebchaws kws nwg ntab mej moog nyob rov lug, hab nwg yuav pub kuas mej lub neej rov vaammeej dlua.4Txawm yog mej tsiv moog nyob rua txhua ceg kaum ntuj lawm los tug Tswv kws yog mej tug Vaajtswv yuav coj mej rov lug,5mej yuav tau kaav lub tebchaws kws thaus u mej cov yawmkoob nyob lug lawm. Tug Tswv yuav pub kuas mej fuamvaam hab vaammeej tshaaj mej cov yawmkoob.6Tug Tswv kws yog mej tug Vaajtswv yuav pub lub sab kws paub noog lug rua mej hab mej tej xeebntxwv, mej txhaj muab sab npuab tug Tswv hab hlub nwg kawg sab kawg ntsws, hab mej yuav nyob huv lub tebchaws ntawd moog le.7Nwg yuav muab tej lug foom phem nuav rua mej tej yeebncuab kws ntxub hab tsimtxom mej,8mej txhaj yuav noog nwg lug hab ua lawv le nwg tej kevcai txhua nqai kws nub nua kuv qha rua mej.9Tug TSWV yuav pub kuas tej kws mej ua vaammeej; mej yuav muaj tubki hab muaj tsaj txhu coob ua npoj ntwg, hab mej tej teb yuav ntsu qoob. Tug Tswv yuav txaus sab ua kuas mej vaammeej ib yaam le nwg ua rua mej cov yawmkoob vaammeej,10tabsis mej yuavtsum noog nwg lug hab coj lawv le nwg tej kevcai kws sau rua huv phoo ntawv nuav txhua nqai huv tuabsi. Mej yuavtsum tig rov lug muab sab npuab tug Tswv kuas kawg sab kawg ntsws.11"Tej kevcai kws nub nua kuv qha rua mej, mej tsi xob xaav has tas, nyuaj hab coj tsi tau.12Tej kevcai nuav tsi yog nyob sau ntuj. Tsi taag mej yuav nug has tas, 'Leejtwg yuav nee moog muab lug rua peb, kuas peb txhaj nov hab coj lawv le ntawd?'13Tej kevcai ntawd tsi yog nyob saab ntug havtxwv tim u. Tsi taag mej yuav nug has tas, 'Leejtwg yuav hlaa havtxwv moog muab lug rua peb, kuas peb txhaj nov hab coj lawv le ntawd.'14Tej kevcai ntawd nyob ntawm mej nuav ntaag. Mej yeej paub hab nyob huv mej lub sab, mej ca le ua lawv le ntawd.15"Nub nua kuv ca mej xaiv, saib mej yuav qhov phem lossis qhov zoo, mej yuav txujsa lossis kev tuag.16Yog has tas mej noog hab ua lawv le tug Tswv kws yog mej tug Vaajtswv tej lug kws nub nua kuv qha rua mej, yog mej hlub nwg, noog nwg lug hab coj lawv le nwg tej kevcai, mej yuav vaammeej hab ua ib tsaav tuabneeg coob heev. Tug Tswv kws yog mej tug Vaajtswv yuav foom koob moov rua lub tebchaws kws mej yuav moog nyob.17Tabsis yog mej tsi noog nwg lug, tsi ua lawv le nwg tej lug qha, hab ca luas coj mej moog pe luas tej vaajtswv,18nub nua kuv has rua mej tas, mej yuav raug kev puamtsuaj. Mej yuav tsi tau nyob ntev huv lub tebchaws kws mej yuav hlaa tug Dlej Yauladees moog tua hab nyob.19Nwgnuav kuv ca mej xaiv, saib mej yuav txujsa lossis yuav kev tuag, mej yuav tej lug foom koob moov lossis tej lug foom phem; kuv thov lub ntuj lub teb nrug ua timkhawv rua tej kws nub nua mej xaiv. Mej ca le xaiv txujsa.20Hlub tug Tswv kws yog mej tug Vaajtswv, ua lawv le nwg tej lug qha hab muab sab npuab nwg. Mej hab mej tej xeebntxwv txhaj muaj sa nyob ntev huv lub tebchaws kws tug Tswv tau coglug tseg rua mej yawmkoob Anplahaas, Ixaj hab Yakhauj lawm.”

  Yausuas Hloov Manxes Chaw


  1Mauxes has rua cov Yixalayees tas,2"Nwgnuav kuv noobnyoog muaj ib puas neeg nkaum xyoo, kuv ua tsi taug mej tug thawj moog ntxiv lawm. Dlua le ntawd, tug Tswv has rua kuv tas, kuv yuav tsi tau hlaa tug dlej Yauladees moog rua saab tim u.3Tug Tswv kws yog mej tug Vaajtswv yuav moog ua mej ntej hab nwg yuav tua txhua tsaav tuabneeg kws nyob tid, mej txhaj yuav ntaus tau puab lub tebchaws rua mej nyob; txij nuav moog Yausuas yuav ua mej tug thawjcoj, lawv le tug Tswv tau has tseg lawm.4Tug Tswv yuav ua rua cov tuabneeg kws nyob tid puamtsuaj, ib yaam le nwg tau ua rua Xihoos hab Aunkas kws ua vaajntxwv kaav cov Amaules lub tebchaws puamtsuaj taag.5Tug Tswv yuav pub kuas mej moog tua yeej cov tuabneeg ntawd, hab mej yuavtsum muab puab tua kuas tuag taag lawv le tej lug kws kuv has rua mej lawm.6Mej yuavtsum ua sab tawv hab ua sab ruaj nreeg tsi xob ntshai cov tuabneeg ntawd. Tug Tswv kws yog mej tug Vaajtswv yuav nrug nraim mej, nwg yuav tsi ncaim mej lossis tso mej tseg le."7Tom qaab ntawd, Mauxes hu Yausuas lug cuag nwg, hab nwg has rua Yausuas taabmeeg cov Yixalayees tas, "Koj ca le ua sab tawv hab ua sab ruaj nreeg tsi xob ntshai; koj yog tug yuav coj cov tuabneeg nuav moog tua lub tebchaws kws tug Tswv tau coglug tseg rua puab cov yawmkoob lawm.8Tug TSWV yuav moog ua koj ntej hab nrug nraim koj. Nwg yuav tsi ncaim koj lossis tso koj tseg, koj tsi xob poob sab lossis ntshai."


  Nyeem tug Tswv Txuj Kevcai Xyaa Xyoo Ib Zag


  9Mauxes sau Vaajtswv tej kevcai tseg hab muab rua cov povthawj kws saib lub Phijxaab kws ntim Vaajtswv tej lug cog tseg hab cov Yixalayees tej thawjcoj.10Mauxes has rua puab tas, "Xyaa lub xyoo twg kws yog txwm rua xyoo xuam nuj nqes, mej ca le nyeem phoo ntawv nuav rua cov Yixalayees suavdlawg noog, thaus mej ua Kevcai nyob Tsev Pheebsuab.11Thaus cov Yixalayees tuaj ua ke rua ntawm qhov chaw pehawm tug Tswv kws yog mej tug Vaajtswv, mej ca le nyeem rua suavdlawg noog.12Mej ca le hu suavdlawg tsi has quaspuj txivneej, tug hlub tug yau hab lwm tsaav tuabneeg kws nrug mej nyob tuaj huv tuabsi, suavdlawg txhaj nov hab fwm tug Tswv kws yog mej tug Vaajtswv hab muab sab npuab ua lawv le nwg tej lug.13Yog mej ua le ntawd, mej tej xeebntxwv kws tsi tau nov dlua tug Tswv kws yog mej tug Vaajtswv tej kevcai txhaj tau nov hab paub noog tug Tswv lug moog taag puab simneej kws nyob huv lub tebchaws kws mej yuav hlaa tug Dlej Yauladees moog tua hab txeeb nyob ntawd."


  Tug Tswv Qha Mauxes Zag Kawg


  14Tom qaab ntawd tug Tswv has rua Mauxes tas, "Koj yuav ua neej nyob tsi ntev lawm. Koj ca le hu Yausuas tuaj cuag koj hab coj nwg moog rua huv kuv lub Tsevntaub sis ntsib, kuv yuav qha nwg." Ces Mauxes hab Yausuas txawm moog rua huv lub Tsevntaub sis ntsib,15hab tug Tswv lug rua obtug pum nyob huv tauv fuab ntawm lub qhovrooj Tsevntaub.16Tug Tswv has rua Mauxes tas, "Tshuav tsi ntev koj yuav tuag, thaus koj tuag lawm, cov Yixalayees yuav tsi muab sab npuab kuv, puab yuav tsi ua lawv le tej lug kws kuv has rua puab. Puab yuav tso kuv tseg hab moog pe lwm tsaav tuabneeg tej vaajtswv huv lub tebchaws kws kuv yuav muab rua mej nyob.17Thaus muaj tej nuav tshwm lawm, kuv yuav chim rua puab; kuv yuav muab puab tso tseg, hab puab yuav raug kev puamtsuaj. Yuav muaj ntau yaam kev siv kev npug lug raug puab, thaus ntawd puab yuav paub has tas, qhov kws puab raug tej ntawd, vim kuv kws yog puab tug Vaajtswv tsi nrug puab nyob lawm,18thaus ntawd kuv yuav tsi paab puab, rua qhov puab moog ua kev phem kev qas hab moog pe luas tej vaajtswv lawm.19"Koj ca le sau zaaj nkauj nuav tseg, hab qha rua cov Yixalayees, txhaj muaj lug kom puab tej kev txhum.20Kuv yuav coj puab moog rua huv lub tebchaws kws aav rog hab zoo qoob kws kuv tau coglug tseg rua puab cov yawmkoob lawm. Puab yuav muaj noj muaj haus txaus hab nyob tso sab lug huv lub tebchaws ntawd. Tabsis puab yuav ntxeev sab rua kuv hab moog pe luas tej vaajtswv. Puab yuav tso kuv tseg hab tsi ua lawv le kuv tej lug,21yuav muaj ntau yaam kev siv kev npug lug raug puab, tabsis puab tej xeebntxwv tseem yuav hu zaaj nkauj nuav tawmtsaam puab. Txawm yog kuv tseem tsi tau coj puab moog nyob huv lub tebchaws kws kuv coglug yuav muab rua puab los kuv tub paub puab lub sab lawm."22Nub ntawd Mauxes txawm sau zaaj nkauj hab qha rua cov Yixalayees.23Tom qaab ntawd tug Tswv has rua Noos tug tub Yausuas tas, "Koj ca le ua sab tawv qhawv tsi xob ntshai. Koj yuav ua tug coj cov Yixalayees moog nyob huv lub tebchaws kws kuv tau coglug tseg yuav muab rua puab, hab kuv yuav nrug nraim koj."24Mauxes sau Vaajtswv tej kevcai rua huv ntawv tseg, nwg sau txhua nqai tsi tseg ib nqais le.25Thaus nwg sau tav lawm, nwg has rua cov povthawj saib lub Phijxaab kws ntim Vaajtswv tej lug cog tseg tas,26"Mej ca le coj Phoo Ntawv kws yog Vaajtswv tej Kevcai nuav moog tso rua ib saab ntawm lub Phijxaab kws ntim tug Tswv kws yog mej tug Vaajtswv tej lug cog tseg, ca nyob ntawd ua timkhawv kom nwg tsaav tuabneeg.27Kuv paub has tas, puab yog tuabneeg tawvncauj hab ntxeev sab. Thaus kuv tseem ua neej nyob puab tub ntxeev sab hab tawmtsaam tug Tswv ntau zag lawm, tom qaab kuv tuag lawm ntshai puab hajyam yuav ntxeev sab ntxiv.28Mej ca le hu cov thawjcoj ntawm txhua xeem hab cov numtswv tuaj cuag kuv, kuv yuav qha tej lug nuav rua puab; kuv yuav thov lub ntuj lub teb ua timkhawv tawmtsaam puab tej kev txhum.29Kuv paub has tas thaus kuv tuag lawm, cov Yixalayees yuav ua kev phem kev qas, hab tsi kaam ua lawv le tej kws kuv tub qha rua puab lawm. Muaj ib nub puab yuav raug kev siv kev npug, rua qhov puab txhobtxwm ua tej kws tug Tswv txwv tsi pub puab ua, puab ua rua tug Tswv chim heev."


  Manxes Zaaj Nkauj


  30Tom qaab ntawd Mauxes nyeem taagnrho zaaj nkauj rua cov Yixalayees noog:

  1Lub ntuj noog kuv tej lug, lub nplajteb nov kuv has.2 Kuv tej lug qha yuav poob lug ib yaam le naag, hab teev ib yaam le lub twg dlej rua huv nplajteb. Kuv tej lug yuav poob ib yaam le lug naag tshauv rua tej qoobloo, hab ib yaam le kob naag lug rua sau tej nroj tsuag.3Kuv yuav qhuas tug TSWV lub npe, hab nwg tsaav tuabneeg yuav qhuas nwg lub fwjchim kws luj kawg nkaus.4Tug Tswv yog lub pobzeb kws tiv thaiv mej, nwg yog tug kws zoo kawg nkaus, tej kws nwg ua yeej ncaaj nceeg; mej tug Vaajtswv yog tug ncaaj hab tseeb; nwg ua qhov yog hab qhov tseeb xwb.5Tabsis mej ua tsi ncaaj, tsi tsimnyog mej ua nwg tsaav tuabneeg, mej yog tsaav tuabneeg txhum hab dlaag.6Cov tuabneeg ruag hab tsi txawj xaav, puas tsimnyog mej ua le nuav rua tug Tswv? Nwg tsi yog mej Txiv, nwg tsi yog tug tsim mej, hab nwg tsi yog tug kws ua rua mej caj ua ib tsaav tuabneeg los?7Ncu ntsoov tej xwmtxheej yaav taag lug, hab xaav txug tej tuabneeg ntau tam thaus u; ca le nug mej txiv kuas qha mej, saib muaj dlaabtsi tshwm sim, ca le nug tej laug, puab yuav pav yaav taag lug rua mej noog.8Tug Tswv kws muaj fwjchim luj kawg nkaus faib tebchaws rua txhua tsaav tuabneeg; nwg kuas nyag nyob muaj nyag nrim lawv le tej tsaav tuabneeg kws muaj coob lossis muaj tsawg.9Tabsis nwg xaiv Yakhauj cov xeebntxwv ua nwg tsaav tuabneeg.10Nwg pum puab moog moog lug lug tom taj suabpuam kws qhuav qhawv hab cua ntsawj nrov vwg; tug Tswv hlub hab tsomkwm puab ib yaam le nwg txuag nwg lub qhovmuag.11Tug TSWV tsomkwm tsi pub cov Yixalayees poob, ib yaam le tug dlaav qha nwg tej mivnyuas yaa, Nwg muab nwg ob phaab tis txais tsi pub tej mivnyuas poob.12Tug Tswv tuab leeg coj nwg tsaav tuabneeg, nwg tsi yuav lwm tsaav tuabneeg tug vaajtswv paab.13Nwg ca puab kaav tej qhov chaw sab, puab yuav tau noj tej qoobloo huv puab tej laj teb. Puab yuav tau haus tej zib ntaab ntawm tej pobtsuas, hab puab tej txiv ntoo roj yuav txi new ntawm thaaj aav kws muaj pobzeb.14Puab tej nyuj tej tshis yuav muaj kua mig ntau; puab muaj tej yaaj tej tshis hab tej nyuj, tej qeb hab tej cawv txiv maab kws zoo kawg nkaus.15Tug Tswv tsaav tuabneeg npluanuj, tabsis puab yog tuabneeg ntxeev sab; puab rog vim puab tau noj tau haus tsau npo. Puab tsi leeg paub Vaajtswv tug kws tsim puab, hab puab tso puab tug Cawmseej kws muaj fwjchim tseg.16Puab pe mlom, ua rua tug Tswv khib puab heev, puab ua kev phem kev qas ua rua tug Tswv npautawg rua puab.17Puab tua tsaj fij rua tej vaajtswv kws tsi yog vaajtswv, yog tej vaajtswv kws puab cov yawmkoob tsi tau pe dlua, tej dlaab ntawd cov Yixalayees tsi coj hab tsi tau pehawm dlua le.18Puab tsi ncu qaab puab tug Vaajtswv, tug Cawmseej kws muaj fwjchim, hab tug kws pub txujsa rua puab lawm.19Thaus tug TSWV pum tej nuav, nwg npautawg kawg le, nwg txhaj tso nwg tej tub tej ntxhais tseg.20Tug Tswv has tas, "Kuv yuav tsi paab puab lawm, kuv yuav saib puas muaj xwm dlaabtsi lug raug puab, puab yog tuabneeg tawvncauj, hab tsi ntseeg kuv.21Kuv chim rua puab vim puab tej mlom. Puab pe tej vaajtswv kws tsi yog Vaajtswv, ua rua kuv khib. Kuv yuav tso ib paab tuabneeg kws tsi muaj tebchaws tuaj zig kuas puab chim; hab tso ib tsaav tuabneeg ruag tuaj ua kuas puab khib.22Kuv txuj kev chim yuav cig ib yaam le nplaim tawg hab yuav kub txhua yaam kws nyob huv nplajteb nuav. Cov nplaim tawg yuav kub moog kuas txug huv tubtuag teb c hab yuav kub moog kuas ti rua huv qaab tivtxwv roob.23"Kuv yuav tso kev siv kev npug lug rua puab ib yaam taag ib yaam tuaj, hab tua kuv tej xub vug tawmtsaam puab.24Puab yuav tuag tshaib hab tuag mob tuag ntsaaj; puab yuav tuag taag rua tej kaab mob phem, kuv yuav tso tej tsaj qus lug tawmtsaam puab, hab tso tej naab muaj taug lug tum puab.25Yuav muaj tuabneeg raug nav ntaaj tuag pawg lug ntawm tej kev; tej tuabneeg kws nyob huv tsev yuav ntshai ua plhu thumxem taag, hab tej tub hluas ntxhais hluas yuav tuag taag; tej mivnyuas mog lossis tej laug kws dlawb hau paug los yuav tuag taag.26Kuv yuav ua kuas puab puamtsuaj huv tuabsi, yuav tsi muaj leejtwg ncu txug puab lawm.27Kuv yuav tsi pub puab cov yeebncuab khaav has tas, puab tua yeej kuv tsaav tuabneeg, tabsis yog kuv ua rua kuv tsaav tuabneeg puamtsuaj xwb."28Cov Yixalayees yog ib tsaav tuabneeg kws tsi txawj xaav, puab tsi muaj tswvyim le.29Puab tsi paub has tas yog le caag puab txhaj swb; Puab tsi totaub has tas vim le caag puab raug tej ntawd.30Vim le caag luas ib leeg tua yeej mej ib txheeb leej, hab vim le caag luas ob leeg tua yeej mej kaum txheeb leej? Tub yog tug Tswv kws yog puab tug Vaajtswv tso puab tseg lawm; puab tug Vaajtswv kws muaj fwjchim luj muab puab cob rua puab cov yeebncuab.31Puab cov yeebncuab yeej paub has tas, puab tej vaajtswv tsi muaj fwjchim npaum le cov Yixalayees tug Vaajtswv.32Puab cov yeebncuab ua kev phem kev qas ib yaam le cov tuabneeg huv lub nroog Xaudoos hab lub nroog Kaumaulas, ib yaam le tsob txiv maab kws txi txiv ab lom tuabneeg tuag,33ib yaam le cov cawv kws muab taug naab ua.34Tug TSWV ncu ntsoov tej kws puab cov yeebncuab tau ua taag lug; Nwg tog txug sijhawm, ces nwg yuav rau txim rua puab.35Tug Tswv yuav pauj hab rau txim rua puab; nub kws puab raug kev puamtsuaj tub lug yuav txug, lub sijhawm ntawd tub lug ze lawm.36Tug Tswv yuav paab nwg tsaav tuabneeg, thaus nwg pum puab qaug zug. Nwg yuav taabncuab cov kws ua nwg teg num, thaus nwg pum puab coogtxuj lawm.37Thaus ntawd tug Tswv yuav nug nwg tsaav tuabneeg has tas, "Tej vaajtswv kws mej ca sab rua nyob qhovtwg lawm?38Mej muab tej tsaj kws mej tua fij tej roj coj moog pub rua tej vaajtswv ntawd noj, hab muab cawv txiv maab fij rua tej vaajtswv ntawd. Ca le has kuas tej vaajtswv ntawd paab mej, hab kuas puab ca le lug cawm mej.39"Kuv tuab leeg xwb txhaj yog Vaajtswv; Tsi muaj dlua lwm tug vaajtswv lawm. Kuv ua kuas tuabneeg tuag hab kuv pub tau txujsa, kuv ua kuas nqaj to hab khu tau kuas zoo. Tsi muaj leejtwg txwv tau tej kws kuv ua ntawd le.40Kuv yog Vaajtswv tug kws muaj sa nyob, kuv tsaa teg coglug tseg has tas41kuv yuav huv kuv raab ntaaj kuas ci nplaag hab txav txim kuas ncaaj nceeg. Kuv yuav ua pauj rua kuv cov yeebncuab hab rau txim rua cov kws ntxub kuv.42Kuv cov xub vug yuav lu puab tej ntshaav, hab kuv yuav muab ntaaj tua txhua tug kws tawmtsaam kuv. Kuv yuav tsi tseg cov kws tuaj tawmtsaam kuv ib tug le; txawm yog cov kws raug mob hab cov kws nyob huv tsev lojcuj los yuav tuag taag."43Txhua tsaav tuabneeg thoob qaabntuj, mej ca le qhuas tug Tswv tsaav tuabneeg, tug Tswv yuav rau txim rua txhua tsaav tuabneeg kws tuaj tua nwg tsaav tuabneeg. Nwg yuav ua pauj rua nwg cov yeebncuab hab zaam txim rua nwg tsaav tuabneeg.44Mauxes hab Noos tug tub Yausuas nyeem zaaj nkauj nuav, cov Yixalayees txhua tug txhaj nov.


  Mauxes Ntuag Cov Yixalayees thaus Kawg


  45Thaus Mauxes qha Vaajtswv tej lug rua suavdlawg noog taag lawm,46Mauxes has tas, "Mej yuavtsum ua lawv le tej lug kws nub nua kuv qha rua mej lawm. Mej yuavtsum qha tej lug nuav rua mej tej mivnyuas, puab txhaj muab sab npuab hab ua lawv le Vaajtswv tej lug qha nuav txhua lu huv tuabsi.47Tej lug ntawd tsi yog tej kws tsi muaj hauvpaug hauvntsis; tabsis yog tej kws cawm tau mej txujsa. Mej yuavtsum coj lawv le ntawd, mej txhaj muaj sa nyob ntev huv lub tebchaws kws mej taabtom yuav hlaa tug Dlej Yauladees moog tua hab nyob ntawd."48Nub ntawd tug Tswv has rua Mauxes tas,49"Koj ca le nee moog rua sau tej Roob Anpalees huv tebchaws Mau-am kws saib ntsoov rua tim lub nroog Yelikaus; hab nee moog rua sau lub ncov roob Nenpaus, saib moog rua tim tebchaws Kana-aas kws kuv yuav muab rua cov Yixalayees nyob.50Koj yuav tuag rua sau lub roob ntawd ib yaam le koj tug tijlaug Aloos tuag rua sau lub Roob Haules,51rua qhov meb tsi noog kuv lug taabmeeg cov Yixalayees; hab thaus mej nyob ntawm cov qhovdlej Melinpas kws ze lub nroog Kades huv lub taj suabpuam Xees, meb ua saib tsi taug kuv taabmeeg cov Yixalayees.52Koj yuav tuaj dleb pum lub tebchaws Kana-aas xwb, tabsis koj yuav tsi tau moog nyob lub tebchaws kws kuv yuav muab rua cov Yixalayees."

  Mauxes Foom Koob Moov rua Txhua Xeem Yixalayees


  1Mauxes kws yog Vaajtswv tug tuabneeg tej lug foom koob moov rua cov Yixalayees ua ntej nwg tuag:2TugTswvnqegsau Roob Xinais lug; nwg sawv ib yaam le lub nub ci tuaj rua lub tebchaws Edoos, nwg tug dluab ci sau lub Roob Palaas tuaj rua nwg tsaav tuabneeg. Muaj kaum txheeb tug timtswv nrug nwg. Muaj nplaim tawg cig laam lug ntawm nwg saab teg xis.3Tug Tswv hlub nwg tsaav tuabneeg, hab nwg tsomkwm nwg cov tuabneeg. Peb txhaj txhus caug ndlua ntawm nwg kutaw hab ua lawv le nwg tej lug.4Peb ua lawv le tej Kevcai kws Mauxes qha rua peb, tej nuav yog tej kws tseemceeb heev rua peb tsaav tuabneeg.5Tug Tswv yuav ua Vaajntxwv kaav nwg tsaav tuabneeg Yixalayees. Thaus puab txhua xeem hab cov thawjcoj tuaj sis sau ua ke.6Mauxes has txug xeem Lunpees le nuav: "Txawm yog xeem Lunpees muaj tuabneeg tsawg los thov tsi xob pub kuas tu noob."7Mauxes has txug xeem Yudas has tas: "Tug Tswv, thov koj noog puab tej lug thov; thov koj sau puab rov lug koom nrug lwm xeem ua ke. Tug TSWV thov koj tuaj puab tog hab paab puab tawmtsaam puab cov yeebncuab."8Mauxes has txug xeem Levis le nuav: "Tug Tswv, thov koj qha xeem Levis kws yog koj cov tubkhai ncaaj nceeg kuas paub txhais lub Ulees hab lub Thumees. Koj tub sim puab sab ntawm Maxas, hab koj paub puab lub sab ntawm lub qhovdlej Melinpas lawm.9Puab muab sab npuab koj heev dlua puab muab sab npuab puab nam puab txiv, puab tej kwvtij lossis puab tej mivnyuas. Puab noog koj lug hab ua lawv le koj tej lug cog tseg.10Puab yuav qha koj tsaav tuabneeg ua lawv le koj tej Kevcai; puab yuav tua tsaj fij rua sau koj lub thaaj.11Tug Tswv, thov paab kuas puab xeem muaj zug heev; thov koj txaus sab rua tej num kws puab ua. Thov rhuav puab tej yeebncuab moog dlu lug; thov tsi xob pub cov yeebncuab ntawd sawv taug lug tawmtsaam puab."12Mauxes has txug xeem Npeenyamees le nuav: "Xeem nuav, yog xeem kws tug TSWV hlub hab tsomkwm; Tug Tswv zuv puab taag nub taag mo hab nrug nraim puab nyob."13Mauxes has txug xeem Yauxej le nuav: "Thov tug TSWV foom koob moov kuas muaj naag lug rua puab lub tebchaws; hab muaj dlej txheem huv aav tuaj ua rua aav noo.14Thov tug Tswv foom koob moov rua puab lub tebchaws, kuas muaj tshaav ntuj ua rua puab tej txiv maab txiv ntoo txi ua nrw nab hab sav lawv caij lawv nyoog.15Thov kuas puab tej toj roob hauv peg kws nyob ibtxhis thaus u lug lawm, muaj txiv maab txiv ntoo txi puv toj puv peg.16Thov kuas puab lub tebchaws muaj ib puas tsaav yaam zoo, hab tau tug Tswv kws muaj sab zoo tej koob moov; Tug Tswv yog tug has lug huv tsob ntoo kws muaj nplaim tawg cig. Thov kuas xeem Yauxej tau tej koob moov nuav, rua qhov Yauxej yog nwg cov kwvtij tug thawjcoj.17 Yauxej muaj zug ib yaam le tug txiv nyuj; nwg txwm kub yog kub nyuj qus. Ib tug kub yog Manaxes kws yog ntau txheeb leej tug zug, ib tug kub yog Efalayees kws yog kaum txheeb leej tug zug. Yauxej siv ob tug kub ntawd nrau lwm tsaav tuabneeg kuas tsiv tawm moog; nwg lawv puab tsiv moog ti qaab ntuj kawg."18Mauxes has txug xeem Xenpuloos hab xeem Ixakhas le nuav: "Thov kuas xeem Xenpuloos kev ua laag ua luam huv havtxwv, kuas puab muaj txag npluanuj; hab thov kuas xeem Ixakhas muaj txag npluanuj nyob huv vaaj huv tsev.19Puab caw lwm tsaav tuabneeg tuaj rua sau puab tej roob tua tsaj fij lawv le puab tej kaab ke, puab muaj txag npluanuj, vim txujkev ua laag ua luam huv havtxwv hab lawv ntug havtxwv."20Mauxes has txug xeem Khas has le nuav: "Ua Vaajtswv tsaug kws nwg ua rua xeem Khas lub tebchaws nthuav dlaav. Khas tog luas kev ib yaam le tug tsuv ntxhuav chua luas npaab kuas tu, lossis tev luas tawv taubhau yaws hlo.21Puab xaiv lub tebchaws kws zoo tshaaj ua puab tug; Puab tau tej kws yog cov thawjcoj feem. Thaus cov Yixalayees cov thawjcoj tuaj ua ke, Xeem Khas noog tug Tswv tej lug hab ua lawv le nwg tej kevcai."22Mauxes has txug xeem Daas le nuav: "Daas yog tug thaav tsuv ntxhuav kws dlha tej caws qa huv tebchaws Npasaas tuaj."23Mauxes has txug xeem Nathalis le nuav: "Tug Tswv foom koob moov rua xeem Nathalis ntau kawg nkaus. Puab lub tebchaws txij ndlua ntawm Havtxwv Kalilais moog ti nkaus saab qaabteb."24Mauxes has txug xeem Aseles le nuav: "Aseles tau koob moov ntau dlua lwm xeem huv tuabsi. Thov kuas nwg cov kwvtij hlub nwg tshaaj lwm xeem, hab thov kuas nwg lub tebchaws muaj txiv ntoo roj nplua mag.25Thov kuas nwg tej nroog muaj roojvaag hlau thaiv khov kho, hab thov kuas nwg nyob tso sab lug moog ibtxhis."26"Cov Yixalayees, tsi muaj lwm tug vaajtswv zoo npaum le mej tug Vaajtswv, nwg moog sau nruab ntug, nwg lub fwjchim ci ntsaa ab, nwg nqeg nroog sau cov fuab lug cawm kuas mej dlim.27Vaajtswv yog tug kws ibtxwm tsomkwm mej; nwg ob txhais npaab puag rawv mej moog ibtxhis. Nwg ntab mej tej yeebncuab tsiv tawm ntawm mej moog, hab nwg kuas mej ua rua yeebncuab puamtsuaj tu noob nrho.28Yakhauj cov xeebntxwv txhaj tau nyob kaaj sab lug. Puab yuav nyob tso sab plhuav huv lub tebchaws kws zoo nplej hab muaj cawv txiv maab, lub tebchaws ntawd aav noo hab ntsu twg.29Cov Yixalayees, ua caag mej yuav tau zoo ua luaj! Mej yog tsaav tuabneeg kws tug Tswv cawm dlim lawm; tsi muaj ib tsaav tuabneeg twg kws tau zoo le mej. Tug TSWV yog mej dlaim thaiv nav ntaaj, hab yog mej raab ntaaj kws paab kuas mej kovyeej; mej tej yeebncuab yuav tsaa suab thov kuas mej hlub, hab mej yuav muab puab tsuj nthi rua huv aav."

  Mauxes Tuag


  1Mauxes tawm huv lub taj nraag Mau-am moog rua sau Roob Nenpaus, hab nwg nee moog txug rua sau lub ncov Roob Pinkas kws nyob saab nubtuaj ntawm lub nroog Yelikaus; thaus Mauxes nee moog txug sau lawm, tug Tswv kuas nwg tsaa qhovmuag saib thoob plawg lub tebchaws. Nwg pum lub tebchaws Nkile-as thoob plawg moog ti nkaus lub nroog Daas;2nwg saib pum taagnrho tej cheebtsaam kws Nathalis, Efalayees, Manaxes hab Yudas nyob moog rua saab Nubpoob ti nkaus rua Havtxwv Meditelanees;3nwg pum taagnrho tebchaws Yudas saab qaabteb, hab lub taj nraag txij ndlua ntawm lub nroog Xau-as moog ti nkaus lub nroog Yelikaus kws muaj toovlaaj ntau heev.4Tug Tswv has rua Mauxes tas, "Lub tebchaws nuav yog lub kws kuv tau coglug tseg rua Anplahaas, Ixaj hab Yakhauj has tas, kuv yuav muab rua puab cov xeebntxwv. Kuv pub rua koj pum, tabsis tsi pub koj moog nyob."


  5Tug Tswv tug tubkhai Mauxes txhaj tuag rua huv tebchaws Mau-am lawv le tug Tswv tau has tseg lawm.6Tug Tswv muab Mauxes log rua huv ib lub haav huv tebchaws Mau-am kws nyob ncaaj lub nroog Npepe-aus, tabsis txij thaus ntawd lug txug najnub nua, yeej tsi muaj leejtwg paub has tas tug Tswv muab Mauxes lub cev coj moog log rua qhov twg lawm.7Thaus Mauxes tuag, nwg noobnyoog muaj ib puas neeg nkaum xyoo; txawm yog nwg laug heev los nwg tseem muaj zug hab qhovmuag pum kev zoo.8Cov Yixalayees quaj nyav Mauxes tau peb caug nub huv lub taj nraag Mau-am.9Noos tug tub Yausuas muaj tswvyim, Mauxes txhaj tsaa nwg ua tug hloov Mauxes chaw. Cov Yixalayees noog Yausuas lug lawv le tej lug kws tug Tswv kuas Mauxes qha rua puab.10Txij thaus ntawd lug cov Yixalayees tsi muaj ib tug cevlug zoo npaum le Mauxes kws tug Tswv nrug nwg thaam tim ntsej tim muag le lawm.11Tsi muaj ib tug cevlug twg kws ua tau tej txujci tseemceeb hab xaav tsi thoob ib yaam le tej kws tug Tswv kuas Mauxes ua rua Falaus, nwg cov numtswv hab nwg cov pejxeem huv lub tebchaws Iziv pum.12Tsi muaj ib tug cevlug twg kws ua tau tej txujci tseemceeb hab txaus ntshai ib yaam le tej kws Mauxes ua rua cov Yixalayees pum lawm.

  Yausuas 1


  Vaajtswv Has Kuas Yausuas Moog Tua Tebchaws Kana-aas


  1Thaus Mauxes kws yog tug Tswv tug tubkhai tuag lawm, tug Tswv has rua Noos tug tub Yausuas kws paab Mauxes has tas,2"Kuv tug tubkhai Mauxes tuag lawm. Nwgnuav koj hab cov Yixalayees ca le sawbsim hlaa dlej Yauladees moog rua lub tebchaws kws kuv yuav muab rua puab,3lawv le kuv tau coglug tseg rua Mauxes lawm has tas, 'Txhua thaaj aav kws mej txhais kutaw moog tsuj, kuv yuav muab rua mej.'4Mej tug nrimteb saab qaabteb txij ndlua ntawm taj suabpuam; saab qaumteb txij ndlua ntawm Roob Lenpanoos saab nubtuaj txij ndlua ntawm tug dlej Efalates; hab saab nubpoob, taagnrho tebchaws Hitis moog ti nkaus rua Havtxwv Meditelanees.5Yausuas, thaus koj tseem ua neej nyob, yuav tsi muaj leejtwg tawmtsaam yeej koj. Kuv yuav nrug nraim koj ib yaam le kuv nrug Mauxes. Kuv yuav nrug nraim koj tsi tso koj tseg.6Koj ua sab tawv qhawv tsi xob ntshai, rua qhov koj yog tug yuav coj cov tuabneeg nuav moog nyob lub tebchaws kws kuv coglug yuav muab rua puab cov yawmkoob.7Koj yuavtsum ua sab tawv qhawv tsi xob ntshai leejtwg hab coj lawv le tej Kevcai kws kuv tug tubkhai Mauxes muab rua koj lawm. Koj tsi xob tso ib nqai tseg le, koj txhaj yuav kovyeej txhua qhov chaw kws koj moog.8Thaus suavdlawg tuaj ua ke pehawm kuv, yuavtsum muaj tuabneeg nyeem kuv phoo kevcai rua suavdlawg noog. Koj yuavtsum naj nub naj mo kawm hab ua lawv le tej lug ntawd, koj teg num txhaj yuav tav hab vaammeej.9Koj yuavtsum ncu ntsoov tej kws kuv has rua koj lawm, koj ua sab tawv qhawv tsi xob ntshai, tsi xob txhawj hab tsi xob poob sab, rua qhov kuv yog tug Tswv kws yog koj tug Vaajtswv, kuv yuav nrug nraim koj txhua qhov kws koj moog."


  Yausuas Has rua Cov Yixalayees


  10Yausuas has rua cov thawjcoj has tas,11"Mej ca le moog thoob plawg huv lub yeej hab has kuas cov pejxeem npaaj zaub mov kuas txaus, tshuav peb nub sau nuav mej yuav hlaa dlej Yauladees moog rua huv lub tebchaws kws tug Tswv kws yog mej tug Vaajtswv yuav muab rua mej."


  12Yausuas has rua xeem Lunpees, xeem Khas hab ib nraab xeem Manaxes has tas,13"Mej yuavtsum ncu ntsoov tej lug kws tug Tswv tug tubkhai Mauxes qha rua mej lawm has tas, tug TSWV kws yog mej tug Vaajtswv yuav muab lub tebchaws ntawm tug dlej Yauladees saab nubtuaj ua mej tug.14Ca mej quaspuj mivnyuas hab tej tsaj txhu nyob ntawm nuav. Tabsis mej cov tubrog ca le coj tej cuabyeej ua rog hlaa dlej ua mej cov kwvtij Yixalayees ntej moog paab puab ntaus tebchaws,15moog txug thaus puab tua yeej hab txeeb tau lub tebchaws ntawm tug dlej Yauladees saab nubpoob kws tug Tswv kws yog mej tug Vaajtswv muab pub rua puab tsaiv. Thaus tug Tswv pub rua cov Yixalayees txhua xeem tau nyob kaaj sab lug lawm, mej maam le rov lug rua huv mej lub tebchaws kws nyob ntawm tug dlej Yauladees saab nubtuaj kws tug Tswv tug tubkhai Mauxes faib rua mej lawm."


  16Puab teb Yausuas has tas, "Peb yuav ua txhua yaam lawv le koj has, hab yuav moog txhua qhov kws koj khaiv peb moog.17Peb yuav noog koj lug ib yaam le peb noog Mauxes lug, hab peb thov tug Tswv kws yog koj tug Vaajtswv nrug nraim koj ib yaam le nwg nrug Mauxes.18Yog leejtwg tawv nyom tsi ua lawv le koj has, peb yuav muab tug ntawd tua povtseg. Txawm le caag los xij, koj yuavtsum ua sab tawv qhawv tsi xob ntshai le."


  


  Yausuas 2


  Yausuas Tso Tuabneeg Moog Soj Lub Nroog Yelikaus


  1Tom qaab ntawd, Yausuas tso ob tug tuabneeg tawm huv puab lub yeej kws nyob ntawm taj ntoo Akaxias moog soj lub nroog Yelikaus huv tebchaws Kana-aas tuabywv. Thaus obtug moog txug huv lub nroog Yelikaus lawm, obtug moog su huv ib tug namndlav kws npe hu ua Lahaj lub tsev.2Tug vaajntxwv kws kaav lub nroog Yelikaus nov has tas, mo ntawd muaj ob tug tuabneeg Yixalayees tuaj rua huv puab lub nroog lawm, yog tuaj soj tebchaws.3Vaajntxwv txawm tso tuabneeg moog has rua Lahaj has tas, "Koj ca le coj ob tug txivneej kws tuaj su huv koj tsev tawm lug rua peb, rua qhov obtug tuaj soj peb lub tebchaws."


  4-6(Tabsis Lahaj tub coj obtug moog zais rua huv cov maaj kws nwg hlais lug ca rua sau tsev lawm.) Lahaj has rua puab tas, "Muaj ob tug txivneej tuaj huv kuv tsev nuav tag, tabsis kuv tsi paub has tas sov obtug tuaj qhovtwg tuaj; hab thaus tsaus ntuj zuag kws luas tseem tsi tau kaw roojvaag, obtug tub tawm moog lawm. Kuv tsi paub sov obtug moog rua qhovtwg lawm. Mej ca le caum obtug qaab moog, nyaj mej yuav moog caum cuag."7Thaus vaajntxwv cov tuabneeg ntawd tawm moog dlhau lawm, luas txawm kaw roojvaag. Puab nrhav moog ti nkaus nraag ntug dlej Yauladees ntu kws tuabneeg pheej hlaa moog lug los tsi pum le.


  8Thaus obtug tsi tau pw, Lahaj nee moog has rua obtug tas,9"Kuv paub has tas tug TSWV tub muab lub tebchaws nuav rua mej lawm. Tej tuabneeg kws nyob huv lub tebchaws nuav poob sab hab ntshai mej kawg le.10Peb nov has tas thaus mej lug nraag tebchaws Iziv lug, tug Tswv ua rua Havtxwv Lab qhuav qhawv ua kev rua mej moog hab peb tseem nov has tas, thaus mej lug txug ntawm ntug dlej Yauladees saab nubtuaj, mej nteg tau Xihoos hab Aunkas kws yog cov Amaules ob tug vaajntxwv tua povtseg lawm.11Thaus peb nov tej xwm nuav, peb txhawj hab ntshai kawg le. Peb txhua tug qaug zug taag vim tej kws mej ua ntawd. Tug Tswv kws yog mej tug Vaajtswv yog tug Vaajtswv kws kaav sau ntuj hab huv nplajteb nuav.12Muaj Vaajtswv saib ntsoov peb, yog le ntawd meb yuavtsum coglug rua kuv has tas, mej yuav ua zoo rua kuv hab kuv tej kwvtij neejtsaa ib yaam le kuv tub ua zoo rua meb lawm, thov meb muab ib yaam khoom ua timkhawv rua kuv, kuv txhaj yuav ntseeg meb.13Thov meb coglug rua kuv has tas, meb yuav paab kuv nam kuv txiv, kuv cov nug, kuv cov vivncaug hab puab tsev tuabneeg kuas dlim, tsi xob ca luas tua peb."


  14Ob tug txivneej ntawd has rua Lahaj has tas, "Yog wb tsi ua lawv le wb has, thov kuas Vaajtswv rhu wb txujsa! Yog koj tsi qha qhov kws wb tuaj nuav rua leejtwg paub le, thaus tug Tswv muab lub tebchaws nuav rua peb lawm, wb yuav ua lawv le tej lug kws wb tau cog tsegruakoj."


  15Lahaj lub tsev nyob npuab tug ntsaa yeej kws thaiv lub nroog. Nwg tso hlua dlauv ntawm qhovrais lawv tug ntsaa yeej moog rua saab nrau rua obtug nqeg tsiv lawm.16Nwg has rua obtug tas, "Meb ca le tsiv moog nraim peb nub rua peg tej roob kuas vaajntxwv cov tuabneeg kws nrhav meb rov lug taag tsaiv, meb yuav moog qhov twg los meb maam le moog, puab txhaj tsi pum meb."


  17Ob tug txivneej ntawd has rua Lahaj has tas, "Wb yuav ua lawv le koj kuas wb coglug rua koj.18Koj yuavtsum ua le nuav. Thaus peb tuaj tua mej lub tebchaws, koj yuavtsum muab ib pluaj ntaub lab khi rua ntawm lub qhovrais kws koj tso hlua rua wb nqeg tsiv. Koj ca le coj koj nam koj txiv, koj cov nug, koj cov vivncaug hab puab tsev tuabneeg tuaj nyob huv koj tsev.19 Yog leejtwg tawm huv koj tsev moog rua saab nrau, nwg raug tua tuag los nwg tsuas ris nwg lub txim xwb, wb yuav tsi nrug paub; tabsis yog cov tuabneeg kws nyob huv koj tsev raug tua tuag, wb yuav ris lub txim ntawd.20Yog has tas koj qha tej kws wb tuaj nuav rua luas paub lawm, wb yuav tsi ua lawv le tej lug kws koj kuas wb coglug rua koj."21Lahaj pum zoo ua lawv le obtug has, nwg txhaj kuas obtug tawm moog. Thaus obtug tawm moog lawm, nwg txawm muab ib pluaj ntaub lab khi rua ntawm qhovrais.


  22Obtug txawm tsiv moog nkaum peg roob; mas vaajntxwv cov tuabneeg moog nrhav obtug rua txhua qhov tau peb nub los nrhav tsi tau le. Puab txhaj rov lug rua huv Yelikaus lawm. 23Tom qaab ntawd obtug maam le nqeg sau roob lug hlaa tug dlej Yauladees moog cuag Yausuas. Obtug pav tej xwm ntawd huv tuabsi rua Yausuas noog,24hab obtug has ntxiv tas, "Wb paub tseeb has tas tug Tswv tub muab lub tebchaws nuav rua peb lawm, cov tuabneeg kws nyob huv lub nroog ntawd ntshai peb kawg le."


  


  Yausuas 3


  Cov Yixalayees Hlaa Dlej Yauladees


  1Nub tom qaab thaus sawv ntxuv Yausuas hab cov Yixalayees txawm tawm huv puab lub yeej ntawm taj ntoo Akaxias moog rua nraag ntug dlej Yauladees. Puab tsuam yeej rua ntawd npaaj yuav hlaa dlej.2Tom qaab ntawd peb nub, cov thawjcoj ncig moog thoob plawg huv lub yeej,3hab has rua cov pejxeem has tas, "Thaus mej pum cov povthawj kwv lub Phijxaab kws ntim tug TSWV kws yog mej tug Vaajtswv txujlug cogtseg, mej ca le thaj cuab lawv puab qaab,4mej txhaj paub kev moog, rua qhov mej tsi tau moog dlua txujkev ntawd ib zag le. Tabsis mej tsi xob moog ze lub Phijxaab, mej yuavtsum moog kuas nrug dleb kwvyees le ob txheeb tshim."


  5Yausuas has rua cov tuabneeg has tas, "Mej ca le tu mej lub sab, rua qhov pigkig tug TSWV yuav ua tej txujci tseemceeb rua mej pum."6Tom qaab ntawd Yausuas has kuas cov povthawj kwv lub Phijxaab kws ntim Vaajtswv tej lug cogtseg moog ua suavdlawg ntej hab puab ua lawv le nwg has.7Tug Tswv has rua Yausuas has tas, "Tej txujci kws nub nua kuv ua yuav ua rua cov Yixalayees fwm has tas koj yog ib tug tuabneeg tseemceeb, hab puab yuav paub has tas, kuv nrug nraim koj ib yaam le kuv nrug Mauxes.8Koj ca le has rua cov povthawj kws kwv lub Phijxaab has tas, thaus puab moog txug nraag ntug dlej Yauladees lawm, puab yuavtsum moog nreg huv dlej tog."


  9Yausuas has rua cov tuabneeg has tas, "Mej ca le txaav lug ze ntawm nuav hab noog tej lug kws tug Tswv kws yog mej tug Vaajtswv has rua mej.10Thaus mej taabtom moog rua huv lub tebchaws ntawd, tug Tswv yuav ntab cov Kana-aas, cov Hitis, cov Hivis, cov Pelixes, cov Nkinkasis, cov Amaules hab cov Yenpus tawm ntawm mej hauv ntej moog. Mej txhaj yuav paub has tas tug Vaajtswv kws muaj sa nyob nrug nraim mej,11thaus puab kwv tug TSWV kws kaav lub nplajteb nuav lub Phijxaab hlaa tug dlej Yauladees ua mej ntej.12Nwgnuav mej ca le xaiv cov Yixalayees kaum ob leeg txivneej ib xeem ib tug tuaj.13Thaus cov povthawj kwv tug Tswv kws kaav lub nplajteb nuav lub Phijxaab nqeg kag rua huv dlej lawm, tug dlej Yauladees yuav faib hlo ua kev rua puab moog."


  14-15Thaus ntawd yog lub caij sau qoobloo, dlej taabtom fuam luj heev.


  Cov tuabneeg tawm huv lub yeej moog hlaa tug Dlej Yauladees; cov povthawj kwv lub Phijxaab moog ua suavdlawg ntej, thaus kws cov povthawj nqeg kag rua huv tug dlej,16dlej txawm teev tsi ndlwg. Tug dlej ntawd yaav hauv dlej puv moog txug peg lub nroog Adaas kws nyob ntawm Xalethaas ib saab hab tug dlej ntawd yaav qaab dleg nqhuab moog ti nkaus nraag Havtxwv Tuag. Cov tuabneeg txhaj hlaa tau moog rua tim lub nroog Yelikaus.17Cov povthawj kwv tug TSWV lub Phijxaab moog sawv huv plawv tug dlej Yauladees kws nqhuab lawm tog txug thaus cov tuabneeg moog dlhau rua saab tid taag huv tuabsi lawm.


  


  Yausuas 4


  Teeb Pobzeb Ua Chaw Ncu Tseg


  1Thaus cov tuabneeg moog dlhau tug Dlej Yauladees rua saab tim u lawm, tug TSWV has rua Yausuas has tas,2"Koj ca le xaiv cov Yixalayees kaum ob leeg, ib xeem ib leeg,3hab kuas puab ib leeg khaws ib lub pobzeb huv plawv Dlej Yauladees ntawm thaaj chaw kws cov povthawj sawv lug tso rua ntawm thaaj chaw kws mo nuav mej yuav moog tsuam chaw su."


  4Yausuas hu kaum ob leeg kws nwg tub xaiv tau lawm ntawd lug cuag nwg,5hab nwg has rua puab tas, "Mej ca le moog rua huv tug Dlej Yauladees, ntawm tug Tswv kws yog mej tug Vaajtswv lub Phijxaab hauv ntej. Mej ib leeg khaws ib lub pobzeb kwv sau xubpwg lug rua cov Yixalayees ib xeem ib lub.6Cov pobzeb ntawd yuav ua lub cim rua cov tuabneeg ncu txug tej xwm kws tug TSWV tau ua lug lawm. Yaav tom ntej yog mej cov mivnyuas nug mej has tas, 'Pawg pobzeb nuav pev txug dlaabtsi?'7Ces mej yuavtsum qha rua puab has tas, thaus u cov povthawj kwv tug Tswv lub Phijxaab lug hlaa tug dlej Yauladees, tug dlej txawm teev tsi ndlwg. Cov pobzeb nuav yuav ua cim rua cov Yixalayees ncu ntsoov txug tej xwm kws muaj rua ntawm thaaj chaw nuav moog taag puab simneej.""8Puab txawm moog ua lawv le Yausuas has rua puab, puab kwv kaum ob lub pobzeb huv plawv Dlej Yauladees lug, ib lub rua ib xeem, coj lug tso rua ntawm qhov chaw kws puab tsuam yeej lawv le tug Tswv has rua Yausuas lawm.9Yausuas muab dlua kaum ob lub pobzeb teeb rua huv plawv Dlej Yauladees ntawm qhov chaw kws cov povthawj kwv lub Phijxaab lug sawv. (Naj nub nua cov pobzeb ntawd tseem nyob huv plawv dlej.)10Cov povthawj sawv huv plawv tug dlej Yauladees moog txug thaus puab ua txhua yaam tav taag lawv le tug Tswv kuas Yausuas has rua suavdlawg lawm. Tej nuav muaj lawv le Mauxes has tseg.


  Cov tuabneeg moog ceev nrooj taag rua saab ntug dlej tim u.11Thaus suavdlawg moog dlhau rua saab tim u lawm, cov povthawj kws kwv tug Tswv lub Phijxaab maam lug moog ua suavdlawg ntej.12Cov txivneej kws yog xeem Lunpees, xeem Khas hab ib nraab xeem Manaxes nqaa puab tej cuabyeej ua rog hlaa moog ua suavdlawg ntej lawv le Mauxes tub has tseg rua puab lawm.13Suav taagnrho cov tubrog ntawd muaj kwvyees le plaub caug txheeb leej kws npaaj rawv moog ua rog, tug TSWV saib ntsoov puab hlaa dlej moog rua huv lub taj kws nyob ze lub nroog Yelikaus.14Qhov kws nub ntawd tug Tswv ua, ua rua cov Yixalayees suavdlawg fwm has tas, Yausuas yog ib tug tuabneeg kws tseemceeb. Puab fwm Yausuas moog taag nwg simneej ib yaam le puab fwm Mauxes.


  15Tug TSWV has rua Yausuas has tas,16"Koj has kuas cov povthawj kws kwv lub Phijxaab ca le tawm huv tug dlej Yauladees lug."17Yausuas ua lawv le ntawd,18thaus cov povthawj lug txug tim ntug dlej lawm, dlej txawm nphau nphwv lug puv nkaus kwj ib yaam le qub.


  19Nub kws puab hlaa tug dlej Yauladees, yog lub ib hlis ntuj nub xab kaug hab puab lug tsuam yeej rua ntawm Nkilenkas kws nyob ntawm lub nroog Yelikaus saab nubtuaj.20Yausuas muab kaum ob lub pobzeb kws puab khaws huv tug Dlej Yauladees lug teeb ua ib pawg rua ntawm thaaj chaw kws puab su ntawd.21Yausuas has rua cov Yixalayees has tas, "Yaav tomntej yog mej tej mivnyuas nug mej has tas, 'Pawg pobzeb nuav yog pev txug dlaabtsi?'22Mej yuavtsum qha rua mej cov mivnyuas kuas paub txug lub sijhawm kws cov Yixalayees taug kev qhuav qhawv huv tug dlej Yauladees lug,23rua qhov tug Tswv kws yog mej tug Vaajtswv ua rua tug dlej Yauladees qhuav ua kev rua mej moog ib yaam le thaus u nwg tau ua rua Havtxwv Lab faib hlo ua kev qhuav qhawv rua peb lug.24Vim muaj tej xwm nuav, tej tuabneeg kws nyob thoob nplajteb txhaj paub has tas, tug Tswv yog tug kws muaj fwjchim luj kawg nkaus, hab mej yuavtsum fwm tug Tswv kws yog mej tug Vaajtswv moog ibtxhis le."


  


  Yausuas 5


  1Thaus cov vaajntxwv kws kaav cov Amaules kws nyob ntawm tug Dlej Yauladees saab nubpoob hab cov vaajntxwv kws kaav cov Kana-aas kws nyob lawv ntug Havtxwv Meditelanees nov xuv has tas, tug Tswv ua rua tug dlej Yauladees faib hlo ua kev qhuav qhawv rua cov Yixalayees moog, puab ntshai cov Yixalayees hab poob sab kawg le.


  Ua Kevcai Txav ntawm Nkilenkas


  2Tug Tswv has rua Yausuas has tas, "Koj ca le muab cov pobzeb hauvsim tsoo kuas ntse le nav rag hab muab cov Yixalayees ua kevcai txav."3Yausuas txhaj muab cov Yixalayees ua kevcai txav sau lub povroob kws hu ua Povroob Kevcai Txav lawv le tug TSWV has.4-6Thaus cov Yixalayees tawm nraag tebchaws Iziv lug, cov txivneej puavleej ua kevcai txav taag lawm. Tabsis plaub caug xyoo kws cov Yixalayees lug hlaa taj suabpuam, puab tsi tau muab cov mivnyuas tub ua kevcai txav le. Cov txivneej kws muaj noobnyoog ua taug rog kws lug nraag tebchaws Iziv lug tuag taag lawm, rua qhov puab tsi noog tug TSWV lug. Tej ntawd yog muaj lawv le tug Tswv tau has tseg has tas, yuav tsi pub puab moog pum lub tebchaws aav rog hab zoo qoob kws nwg coglug tseg rua puab cov yawmkoob lawm.7Yausuas muab puab cov tub ua kevcai txav, rua qhov cov mivnyuas tam ntawd tseem tsi tau ua kevcai txav le.


  8Tom qaab puab ua kevcai txav taag lawm, puab su moog txug thaus kws puab tej qhovtxhaab zoo taag.9Tug Tswv has rua Yausuas has tas, "Txawm yog mej ua luas qhev hab poob ntsejmuag thaus mej nyob nraag tebchaws Iziv los nub nua kuv pub kuas mej rov tau ntsejmuag. Yog le ntawd puab txhaj le tis npe rua thaaj chaw ntawd hu ua Nkilenkas, naj nub nwgnuav luas tseem hu lub npe ntawd.


  10Thaus cov Yixalayees tseem nyob ntawm Nkilenkas huv lub taj nraag kws ze lub nroog Yelikaus, lub hlis ntawd mo kaum plaub thaus yuav tsaus ntuj puab ua Kevcai Hlaa Dlhau.11Nub tom qaab yog thawj nub kws puab tau noj tej qoobloo kws puab ua tau huv lub tebchaws Kana-aas, yog cov ncuav tsi xyaw keeb hab tej mov kib.12Txij nub ntawd Manas tsi poob sau ntuj lug hab cov Yixalayees tsi tau Manas noj le lawm. Xyoo ntawd puab noj tej qoobloo kws puab ua tau huv tebchaws Kana-aas lawm xwb.


  Yausuas hab Tug Kws Tuav Raab Ntaaj


  13Thaus Yausuas puab moog ze lub nroog Yelikaus, nwg pum ib tug txivneej tuav rawv ib raab ntaaj sawv ntawm nwg hauv ntej. Yausuas txaav zog moog ze hab nug has tas, "Koj yog peb ib tug tubrog lossis koj yog yeebncuab? "14Tug txivneej ntawd teb has tas, "Kuv tsi yog tog twg tubrog le. Kuv lug nuav yog lug ua tug TSWV paab tubrog tug thawj."


  Yausuas txhus caug ndlua pe hab has tas, "Tug tswv, kuv yog koj tug tubkhai, koj xaav kuas kuv ua dlaabtsi? "


  15Tug Tswv paab tubrog tug thawj has rua Yausuas has tas, "Ca le hle koj nkawm khau, vim thaaj chaw kws koj sawv ko, yog qhov chaw dlawbhuv." Yausuas txawm ua le nwg has.


  


  Yausuas 6


  Lub Nroog Yelikaus Puamtsuaj


  1Vim cov Yixalayees moog ze lub nroog Yelikaus, cov tuabneeg huv lub nroog txhaj kaw tej roojvaag tsi pub leejtwg tawm lossis moog tau rua huv lub nroog le.2Tug Tswv has rua Yausuas has tas, "Kuv yuav muab lub nroog Yelikaus, tug vaajntxwv kws kaav lub nroog, hab tej tubrog kws sab tawv cob rua koj teg.3Koj hab koj cov tubrog ca le ncig lub nroog nuav rau nub, ib nub ncig ib lwm.4Koj kuas xyaa leej povthawj ib leeg nqaa ib lub xyu moog ua cov povthawj kws kwv lub Phijxaab ntej. Nub xyaa koj hab koj cov tubrog moog ncig lub nroog xyaa lwm, hab kuas cov Povthawj tshuab raaj tshuab xyu moog ua ntej,5hab koj has kuas puab tshuab raaj tshuab xyu ib zaaj ua lub suab nrov ntev loo. Thaus mej nov lub suab xyu ntawd, mej suavdlawg ca le qw nrov nrov, ces tej ntsaa yeej yuav pob zuav pis zog. Thaus ntawd mej suavdlawg ca le moog kag rua huv lub nroog."


  6Yausuas txhaj hu cov povthawj lug cuag nwg. Nwg has rua puab tas, "Mej ca le kwv lub Phijxaab moog hab kuas xyaa leej povthawj kws nqaa xyu moog ua ntej."7Yausuas has rua cov tubrog has tas, "Peb ca le moog ncig lub nroog, ca ib paab tubrog moog ua tug Tswv lub Phijxaab ntej."


  8-9Thaus Yausuas has le ntawd taag, ib paab tubrog txawm moog ua cov povthawj kws tshuab raaj tshuab xyu ntej, paab kws moog ua cov tshuab xyu qaab yog cov povthawj kws kwv lub Phijxaab, hab ib paab tubrog lawv cov povthawj ntawd qaab. Lub sijhawm ntawd suab raaj suab xyu nrov tsi tu le.10Yausuas has rua nwg cov tuabneeg kuas tsi xob qw hab tsi xob has lug moog txug thaus Yausuas kuas puab has, puab maam le has hab qw.11Yausuas has kuas cov povthawj kws kwv tug Tswv lub Phijxaab moog ncig lub nroog ib lwm, rov lug su huv yeej ib mos.


  12-13Nub tom qaab Yausuas sawv ntxuv lug txhib cov povthawj hab cov tubrog rov moog ncig lub nroog Yelikaus ib yaam le thawj nub. Ib paab tubrog moog ua xyaa tug povthawj kws tshuab xyaa lub xyu ntej, cov povthawj kws kwv tug Tswv lub Phijxaab ua cov tshuab xyu qaab, hab ib paab tubrog lawv cov povthawj ntawd qaab. Lub sijhawm ntawd suab raaj suab xyu nrov tsi tu le.14Nub ob los puab rov moog ncig lub nroog ib lwm, puab maam le rov lug rua huv lub yeej. Puab ua le ntawd tau rau nub.


  15Nub xyaa puab sawv ntxuv moog ncig lub nroog ib yaam le txhua nub, tuab nub ntawd puab ncig xyaa lwm.16Thaus puab ncig Lwm xyaa taag, cov povthawj txawm tshuab raaj tshuab xyu, hab Yausuas has kuas nwg cov tubrog ca le qw nrov nrov, hab nwg has tas, "Tug Tswv tub muab lub nroog nuav rua mej lawm!17Mej yuavtsum ua kuas txhua yaam kws nyob huv lub nroog nuav puamtsuaj taag, txhaj suav tau has tas, yog muab tej ntawd fij rua tug TSWV. Mej tsuas tseg tug namndlav kws hu ua Lahaj hab nwg tsev tuabneeg xwb, rua qhov nwg tau zais peb ob tug tuabneeg soj tebchaws.18Mej tsi xob yuav ib yaam dlaabtsi kws tug Tswv has kuas muab rhuav kuas puamtsuaj huv tuabsi; yog mej muab tej ntawd lug yuav, mej yuav ua rua cov Yixalayees raug kev txomnyem hab lub yeej yuav puamtsuaj.19Tej cuabyeej kws yog muab nyaj, muab kub, muab tooj lossis muab hlau ua, yog tej kws tshwj tseg rua tug Tswv. Mej yuavtsum coj tej ntawd lug tso rua huv tug Tswv lub txhaab."


  20Cov povthawj tshuab raaj tshuab xyu. Thaus cov tubrog nov tej suab xyu, puab txawm qw nrov nrov, ces lub nroog Yelikaus tej ntsaa yeej txawm pob zuav pis zog taag. Cov tubrog txawm nee pis hlo moog rua huv lub nroog hab txeeb kag taamsim ntawd.21Puab muab ntaaj tua txhua tug tuabneeg huv lub nroog, tsi has quaspuj, quasyawg, tug hlub tug yau hab tua tej nyuj tej yaaj, tej neeg luav tuag taag huv tuabsi.


  22Yausuas has rua ob tug kws moog soj tebchaws has tas, "Meb ca le moog rua huv Lahaj kws yog tug namndlav lub tsev, coj nwg hab nwg tsev tuabneeg txhua tug tawm lug, lawv le meb tau coglug rua nwg lawm."23Yog le ntawd obtug txhaj moog coj Lahaj, nwg nam nwg txiv, nwg cov kwvtij hab cov tubqhe kws nyob huv nwg tsev tawm lug hab coj puab lug nyob ze cov Yixalayees lub yeej.24Ces cov Yixalayees txawm hlawv lub nroog hab txhua yaam kws nyob huv kub nyab taag, tsuas tseg tej cuabyeej kws yog muab nyaj, muab kub, muab tooj lossis muab hlau ua kws puab yuav coj lug tso rua huv tug Tswv lub txhaab xwb.25Vim tug namndlav Lahaj tau zais ob tug kws Yausuas tso moog soj lub nroog Yelikaus, Yausuas txhaj tsi tua nwg, nwg nam nwg txiv hab nwg cov kwvtij. (Lahaj cov xeebntxwv tseem nyob huv tebchaws Yixalayees lug txug naj nub nua.)


  26Thaus ntawd Yausuas coglug saamfwm has tas, "Yog leejtwg tseem rov txhim khu lub nroog Yelikaus nuav dlua, tug ntawd yuav raug tug Tswv foom tsi zoo. Yog leejtwg khu lub nroog nuav, nwg tug tub hlub yuav tuag. Yog leejtwg khu tej roojvaag, nwg tug tub ntxawg yuav tuag."


  27Tug TSWV nrug nraim Yausuas, ua rua nwg lub koob lub npe nrov nchaa moo lug moog thoob lub tebchaws.


  


  Yausuas 7


  Akhaas Tej Kev Txhum


  1Tug Tswv tsi pub cov Yixalayees muab ib yaam khoom dlaabtsi kws tug Tswv has kuas muab rhuav kuas puamtsuaj huv tuabsi huv lub nroog Yelikaus lug yuav, tabsis muaj ib tug txivneej npe hu ua Akhaas tsi noog tug Tswv lug, yog le ntawd tug Tswv txhaj chim rua cov Yixalayees. (Akhaas yog Kamis tug tub hab yog Xanpedis tug xeebntxwv kws yog Zelas cuab kwvtij hab yog xeem Yudas.)


  2Yausuas tso tuabneeg tawm huv Yelikaus moog soj lub nroog A-is kws nyob ntawm Npethees saab nub tuaj ze Npethavees, hab kuas puab moog soj thoob plawg lub tebchaws ntawd. Thaus puab moog soj thoob lawm,3puab rov lug qha rua Yausuas has tas: "Lub nroog A-is tsi yog nroog luj, tsi xob ca taagnrho peb cov tubrog moog tua lub nroog ntawd. Tsuas tso ob txheeb lossis peb txheeb leej tubrog moog tua xwb."


  4Yog le ntawd puab txhaj tso kwvyees le peb txheeb leej tubrog Yixalayees moog tua, tabsis puab swb hab thim rov lug.5Cov tubrog huv lub nroog A-is caum puab tua ntawm lub roojvaag nroog tuaj txug ntawm thaaj chaw khawb pobzeb. Puab raug caum tua nqeg haav, ua rua cov Yixalayees tuag kwvyees le peb caug rau leej, puab qaug zug hab ntshai kawg le.


  6Yausuas hab cov Yixalayees cov thawjcoj dlua puab tej rig tsho, hab nyuaj sab kawg. Puab txhus caug khoov ti nkaus huv aav, taabmeeg tug Tswv lub Phijxaab ib nub tsaus ntuj, puab tsuab moov aav rua sau puab taubhau, qha has tas puab nyuaj sab kawg le.7Yausuas has tas, "Tug Tswv kws kaav ib puas tsaav yaam! Vim le caag koj coj peb hlaa tug dlej Yauladees lug. Puas yog koj coj peb lug cob rua cov Amaules txhais teg kuas peb raug puamtsuaj taag? Ua caag tsi ca peb nyob tuabywv saab ntug dlej Yauladees tim u?8Tug TSWV, nwgnuav cov tubrog Yixalayees raug yeebncuab tua swb thim lug lawm, kuv yuav has le caag rua puab?9Cov Kana-aas hab tej tuabneeg kws nyob huv lub tebchaws nuav yuav nov tej xwm nuav. Puab yuav tuaj vij hab muab peb txhua tug tua huv tuabsi. Yuav ua le caag koj lub npe txhaj tsi raug luas txobthuam? "


  10Tug Tswv has rua Yausuas has tas, "Ca le sawv! Ua le caag koj yuav dlaa huv aav le nuav?


  11Cov Yixalayees ua txhum! Puab tsi noog kuv lug, puab tsi ua lawv le tej lug cogtseg kws kuv kuas puab ua, puab tau muab tej khoom kws kuv has kuas muab rhuav kuas puamtsuaj. Puab ua tubsaab, puab dlaag, hab puab nqaa tej khoom ntawd lug zais xyaw puab cov lawm.12Tub yog vim le nuav, cov tubrog Yixalayees txhaj tua tsi yeej puab cov yeebncuab. Puab swb hab thim rov lug, rua qhov puab raug foom kuas puamtsuaj lawm! Yog mej tsi muab tej khoom kws kuv has kuas mej tsi xob muab ntawd povtseg, kuv yuav tsi nrug mej nyob lawm! 13Koj ca le sawv! Muab cov tuabneeg ua kevcai ntxuav kuas huv hab coj puab tuaj cuag kuv. Koj has kuas puab ca le npaaj, pigkig tug TSWV kws yog cov Yixalayees tug Vaajtswv muaj lug yuav has rua puab: 'Cov Yixalayees, mej muab tej khoom kws kuv kuas muab rhuav puamtsuaj huv tuabsi qee yaam lawm! Mej yuav tua tsi yeej mej cov yeebncuab moog txug thaus mej muab tej khoom ntawd tshem tawm ntawm mej moog!'14Koj ca le has rua puab tas, pigkig sawv ntxuv puab txhua xeem yuav tau tuaj sawv ntawm hauv ntej ib xeem zuj zug; kuv hu xeem twg, xeem ntawd sawv lug ib cuab zuj zug, kuv hu cuab twg cuab ntawd sawv lug ib tsev tuabneeg zuj zug, hab kuv hu tsev twg, tsev ntawd sawv lug ib tug zuj zug.15Yog xaiv tau tug twg hab tej khoom kws nwg muab nyob ntawm nwg, mas yuav muab tej kws nwg nyag lug, nwg tej qhov txhua chaw hab nwg tsev tuabneeg hlawv huv tuabsi povtseg, rua qhov nwg tsi noog kuv lug hab nwg ua rua cov Yixalayees poob ntsejmuag."


  16Nub tom qaab thaus sawv ntxuv, Yausuas txhaj coj cov Yixalayees txhua xeem tuaj, hab kuas ib xeem zuj zug sawv lug rua tom hauv ntej, ces puab txawm rhu ntawv tau xeem Yudas npe.17Nwg txhaj coj xeem Yudas ib cuab zuj zug lug, ces puab rhu tau cuab Xelas npe. Ces nwg coj cuab Xelas ib tsev zuj zug lug, puab rhu tau Xanpedis tsev tuabneeg npe.18NWg coj Xanpedis tsev tuabneeg ib tug zuj zug lug, puab rhu tau Akhaas kws yog Kamis tug tub lub npe, Akhaas yog Zelas tug tub Xanpedis tug xeebntxwv hab yog xeem Yudas.19Yausuas has rua Akhaas has tas, "Kuv tug tub, koj ca le qha tseeb rua tug TSWV kws yog cov Yixalayees tug Vaajtswv hab leeg koj tej kev txhum. Nwgnuav koj ca le qha rua kuv saib, koj tau ua dlaabtsi? Koj tsi xob zais le."


  20Akhaas teb has tas, "Muaj tseeb tag, kuv tau ua txhum rua tug Tswv kws yog cov Yixalayees tug Vaajtswv lawm. Kuv tau ua le nuav:21Tej khoom kws peb moog txeeb tau ntawd, kuv pum ib lub tsho Npanpiloos kws zoo nkauj heev, hab pum tsib choj nyaj dlawb hab ib dlaim kub nyaav kwvyees ib choj. Kuv ntshaw cov khoom ntawd heev, kuv txhaj muab lug ca lawm. Kuv muab faus rua huv kuv lub tsevntaub hab muab cov nyaj tso rua huv qaab."


  22Yog le ntawd, Yausuas txhaj khaiv ob peb leeg txivneej moog rua huv Akhaas lub tsevntaub, hab pum cov khoom ntawd faus rua huv, hab cov nyaj nyob huv qaab tag.23Puab nqaa cov khoom ntawd huv Akhaas lub tsevntaub lug rua Yausuas hab cov Yixalayees saib hab muab tso taabmeeg tug Tswv.24Yausuas hab cov Yixalayees txawm coj Akhaas, coj cov nyaj, coj lub tsho, coj dlaim kub hab nwg quaspuj mivnyuas, nwg cov nyuj, nwg cov neeg luav, nwg cov yaaj, nwg cov tshis, nwg lub tsevntaub hab nwg tej khoom txhua yaam moog rua huv lub Haav Covnyom.25Yausuas has rua Akhaas has tas, "Ua caag koj yuav coj tej kev ntxhuv sab le nuav lug rua peb? Nub nua tug Tswv yuav coj kev covnyom lug rua koj!" Ces taagnrho cov Yixalayees txawm muab pobzeb ntaus Akhaas, ntaus nwg quaspuj mivnyuas tuag taag huv tuabsi, hab muab puab hlawv nrug nwg tej khoom kub nyab taag dlu lug.26Puab muab pobzeb pov rua sau Akhaas teeb ua ib pawg luj heev. Pawg pobzeb ntawd tseem nyob lug txug naj nub nua. Yog le ntawd, txhaj muab thaaj chaw ntawd hu ua lub Haav Covnyom. Tug Tswv txhaj tsi chim rua puab lawm.


  


  Yausuas 8


  Lub Nroog A-is Raug Puamtsuaj


  1Tug Tswv has rua Yausuas has tas, "Ca le coj taagnrho koj cov tubrog moog tua lub nroog A-is; tsi xob ntshai lossis qaug zug. Kuv yuav paab kuas koj moog tua yeej tug vaajntxwv kws kaav lub nroog ntawd, kuv tub muab nwg lub tebchaws, lub nroog hab nwg cov tuabneeg cob rua koj teg lawm.2Koj ca le moog tua lub nroog A-is hab nwg tug vaajntxwv lawv le koj ua rua lub nroog Yelikaus hab tug vaajntxwv, tabsis zag nuav koj tseg tej khoom tseemceeb, hab tej tsaj kws mej txeeb tau lug ua koj tug. Mej ca le txhij tubrog hab nyaag tuabywv moog tuaj tom puab qaab tua lub nroog."3Yog le ntawd Yausuas txhaj txhij tubrog moog tua lub nroog A-is. Nwg xaiv nwg cov tubrog tau peb caug txheeb leej kws khov kho hab kuas puab moog thaus ib taag mo.


  4Yausuas has rua puab tas, "Mej moog nkaum ze rua ntawm ntug nroog npaaj rawv tog sis tua.5Kuv hab cov tubrog kws nrug kuv, peb yuav txeem moog rua huv lub nroog ua ntej. Thaus cov tubrog huv lub nroog A-is tawm tuaj tua peb, peb yuav ua txuj thim tsiv rov qaab ib yaam le peb ua thawj zag.6Puab yeej yuav caum peb tua tuaj dlhau ntug nroog. Puab yuav xaav has tas, peb swb puab ib yaam le thawj zag.7Thaus ntawd mej ca le tawm huv mej tej chaw nkaum moog txeeb kag lub nroog. Tug Tswv kws yog mej tug Vaajtswv tub muab lub nroog ntawd rua mej lawm.8Thaus mej txeeb tau lub nroog lawm, mej ca le tis suavtawg hlawv lub nroog lawv le tug Tswv tau has lawm. Tej nuav yog lug saamfwm rua mej."9Yausuas kuas puab moog nrhav chaw nkaum ntawm lub nroog A-is saab nubpoob nruab nraab ntawm lub nroog A-is hab Npethees zuv tog. Mo ntawd Yausuas tseem nyob huv lub yeej.10Taagkig sawv ntxuv Yausuas hu nwg cov tubrog tuaj ua ke. Ces Yausuas hab cov Yixalayees cov thawjcoj txawm coj cov tubrog moog rua peg lub nroog A-is.


  11Yausuas hab cov tubrog kws nrug nwg txawm moog rua ntawm ncauj ke kws moog rua huv lub nroog, hab puab tsuam yeej rua ntawm ntug nroog saab qaumteb kws muaj ib lub vuaghaav quas puab hab lub nroog A-is.12Yausuas coj kwvyees le tsib txheeb leej tubrog nrug nwg moog nkaum ntawm lub nroog A-is saab nubpoob, nruab nraab ntawm lub nroog A-is hab Npethees.13Cov tubrog kws yuav xub moog tua, puab tsuam yeej rua ntawm lub nroog saab qaumteb, hab dlua le lwm cov, puab moog zuv kev rua saab nubpoob. Mo ntawd Yausuas nyob ib mos huv lub vuaghaav.14Thaus tug vaajntxwv kws kaav lub nroog A-is pum Yausuas cov tubrog, nwg txawm txhij nwg cov tubrog ceev nrooj tuaj. Nwg hab nwg cov tubrog taug lub haav Yauladees tuaj tua cov Yixalayees ntawm qhov chaw kws puab sis tua thawj zag. Tabsis vaajntxwv tsi paub has tas, cov tubrog Yixalayees yuav puav tom qaab tuaj.  15Yausuas hab cov tubrog kws nrug nwg ua txuj swb hab tsiv moog rua tom taj suabpuam.16Luas hu taagnrho cov txivneej huv nroog tuaj caum Yausuas puab tua, hab thaus puab caum Yausuas cov tubrog moog dleb nroog lawm.17Cov txivneej huv lub nroog A-is txhua tug moog caum cov Yixalayees tua tsi tseg ib tug ca zuv lub nroog le, hab tseg lub roojvaag qheb lug ca.18Ces tug Tswv has rua Yausuas has tas. "Ca le tsaa koj raab muv rua lub nroog A-is; kuv tub muab lub nroog ntawd cob rua koj teg lawm." Yausuas txawm ua lawv le tug Tswv has,19hab thaus cov tubrog kws nkaum ntawm ntug nroog pum Yausuas tsaa nwg raab muv, puab txawm sawv dlha moog rua huv lub nroog hab txeeb kag tau lub nroog. Puab txawm tis suavtawg hlawv taamsim ntawd.20Thaus cov tubrog A-is tig saib tom qaab, puab pum paa tawg nchu auv nab rua sau ntuj, ua rua puab tau kev twg, rua qhov cov tubrog Yixalayees kws tsiv rua tom taj suabpuam tig rov lug tua puab.21Thaus Yausuas hab cov tubrog kws nrug nwg pum nwg Lwm paab tubrog txeeb tau lub nroog A-is hab tis suavtawg hlawv lawm, puab txawm tig rov lug tua cov tubrog A-is.22Cov tubrog Yixalayees kws moog txeeb hab hlawv lub nroog tawm lug paab tua hab. Cov tubrog A-is pum has tas cov tubrog Yixalayees vij puab taag lawm, cov tubrog Yixalayees muab cov tubrog A-is tua tuag taag tsi muaj ib tug dlim le,23tsuas yog tseg tug vaajntxwv kws kaav lub nroog A-is xwb. Puab nteg tau nwg hab coj moog cuag Yausuas.


  24Cov tubrog Yixalayees tua cov tubrog A-is kws tuaj caum puab tuag taag rua tom taj suabpuam, ces puab rov lug rua huv lub nroog, hab muab cov tuabneeg kws nyob huv nroog tua tuag taag huv tuabsi.25-26Yausuas tseem tuav rawv nwg raab muv tsaa rua lub nroog A-is moog txug thaus puab tua txhua tug tuag taag huv tuabsi. Nub ntawd cov tuabneeg huv lub nroog A-is, tsi has quaspuj, txivneej kws raug tua tuag muaj kaum ob txheeb leej.27Cov Yixalayees tseg tej khoom tseemceeb hab tej tsaj kws puab txeeb tau huv lub nroog ca lawv le tug Tswv tau has rua Yausuas lawm.28Yausuas hlawv lub nroog A-is kub nyab ua moov tshauv taag. Hab nwg tseem zoo le ntawd lug txug naj nub nua.29Yausuas muab tug vaajntxwv kws kaav lub nroog A-is dlai rua ntawd ib tug ntoo moog txug thaus yuav tsaus ntuj. Thaus lub nub yuav poob qho, Yausuas has kuas nwg cov tubrog moog muab vaajntxwv lub cev txu lug hab coj moog pov rua tim ncauj ke roojvaag nroog, puab khaws pobzeb lug teeb rua sau nwg ua ib pawg luj luj; pawg pobzeb ntawd tseem nyob lug txug naj nub nua.


  Nyeem tug Tswv Txuj Kevcai sau Roob Enpales


  30Yausuas teeb ib lub thaaj rua sau lub roob Enpales rua tug Tswv kws yog cov Yixalayees tug Vaajtswv.31Yausuas ua lub thaaj ntawd zoo ib yaam le tug qauv kws tug Tswv tug tubkhai Mauxes qha tseg rua cov Yixalayees hab lawv le Mauxes txuj Kevcai kws has tseg tas: Lub thaaj kws muab pobzeb ua tsi xob muab txaug hlau txaug. Puab hlawv khoom theej txhoj rua sau lub thaaj hab muab khoom hlawv fij ua kev sis raug zoo rua tug Tswv.32Thaus ntawd Yausuas sau Vaajtswv txuj Kevcai kws Mauxes tub xub sau tseg lawm rua sau cov txag zebd taabmeeg cov Yixalayees.33Cov Yixalayees, puab cov thawjcoj, cov numtswv, cov txav txim, hab Lwm tsaav tuabneeg kws nrug puab nyob, puavleej tuaj sawv ntawm tug Tswv lub Phijxaab ob saab, tig xubndlag rua cov povthawj kws kwv lub Phijxaab. Cov tuabneeg ib nraab tig nrausqaum rua lub Roob Khelixem.es, hab ib nraab tig nrausqaum rua lub Roob Enpales. Tug TSWV tug tubkhai Mauxes has kuas cov Yixalayees ua le ntawd lub sijhawm kws puab tuaj txais koob moov.34Yausuas nyeem tug Tswv txuj Kevcai hab nyeem tej lug foom koob moov hab tej lug foom tsi zoo lawv le tub sau ca rua huv phoo ntawv kws teev txuj Kevcai lawm. 35Txhua nqai Kevcai kws Mauxes sau tseg, Yausuas muab lug nyeem rua suavdlawg noog, tsi has quaspuj mivnyuas hab Lwm tsaav tuabneeg kws nrug puab nyob.


  


  Yausuas 9


  Cov Tuabneeg Nkinpe-oos Dlaag Yausuas


  1Qhov kws cov Yixalayees muaj yeej ntawd nrov nchaa moog txug cov vaajntxwv kws nyob ntawm tug dlej Yauladees saab nubpoob, tsi has sau tej laajroob, tej tawroob, tej taj nraag hab lawv ntug Havtxwv Meditelanees moog rua peg Lenpanoos. Cov vaajntxwv nuav yog cov kws kaav cov Hitis. cov Amaules, cov Kana-aas, cov Felixes, cov Hivis hab cov Yenpus.2Cov vaajntxwv nuav koom ua ke tuaj tua Yausuas hab cov Yixalayees.


  3Tabsis cov Nkinpe-oos kws yog cov Hivis, nov tej kws Yausuas tua yeej lub nroog Yelikaus hab lub nroog A-is,4ces cov Nkinpe-oos txawm tuav tswvyim tuaj dlaag Yausuas. Puab muab tej khoom noj ntim rua huv tej naab kws qub qub hab to qhov lawm, hab muab cawv txiv maab ntim rua huv cov naab tawv qub qub nog rua puab cov neeg luav thauj tuaj.5Puab naav tej rig tsho hab rau tej khau ndluag ndluag kws tub zoo muab povtseg lawm xwb, hab tej ncuav kws puab coj tuaj tub qhuav hab tuaj pwm taag lawm.6Puab tuaj rua huv lub yeej kws nyob ntawm Nkilenkas, puab has rua Yausuas hab cov Yixalayees has tas, "Peb taug kev dleb heev tuaj, peb xaav tuaj nrug mej sis coglug."


  7Tabsis cov Yixalayees teb has tas, "Vim le caag peb txhaj yuav nrug mej sis coglug? Tej zag mej nyob ibncig ze ntawm nuav xwb."


  8Puab has rua Yausuas has tas, "Peb txaus sab ua koj cov tubqhe." Yausuas nug puab has tas, "Mej yog leejtwg hab mej tuaj qhov twg tuaj?"


  9Puab has rua Yausuas has tas: "Peb tuaj lub tebchaws kws dleb heev tuaj, rua qhov peb tau nov txug tug Tswv kws yog mej tug Vaajtswv hab txhua yaam txujci kws nwg tau ua nraag tebchaws Iziv,10hab tej kws nwg tau ua rua ob tug vaajntxwv kws kaav cov Amaules kws nyob tim tug dlej Yauladees saab nubtuaj kws yog Vaajntxwv Xihoos kws kaav lub nroog Hesenpoos hab Vaajntxwv Aunkas kws nyob huv lub nroog kws Asetalus kaav huv tebchaws Npasaas.11Peb cov thawjcoj hab cov pejxeem kws nyob huv peb lub tebchaws kuas peb npaaj mivntsiv khoom noj khoom haus taug kev tuaj cuag koj ua koj qhev hab thov nrug koj sis coglug.12Thaus peb sawvkev tuaj peb tej ncuav tseem suv, tabsis koj saib, tub qhuav hab tuaj pwm taag.13Thaus peb ntim kua txiv maab rua huv cov naab tawv nuav, cov naab tseem tshab, tabsis koj saib! Tej naab to taag, peb tej rig tsho hab khau los ndluag taag vim peb taug kev dleb heev tuaj.


  14Cov Yixalayees txawm txais cov khoom kws cov tuabneeg nuav coj tuaj qee yaam, tabsis puab tsi nug tug Tswv le.15Yausuas pum zoo nrug cov Nkinpe-oos cog phoojywg hab ca puab nrug cov Yixalayees nyob. Cov Yixalayees tej thawjcoj txawm coglug has tas, puab yuav ceev tej lug cogtseg ntawd.


  16Tom qaab kws coglug taag tau peb nub, cov Yixalayees maam le paub has tas cov tuabneeg ntawd nyob ibncig ze ntawm puab xwb.17Cov Yixalayees moog peb nub xwb, puab txawm moog txug cov nroog kws cov tuabneeg ntawd nyob: cov nroog ntawd yog lub nroog Nkinpe-oos, lub nroog Khefilas, lub nroog Npeluthas, hab lub nroog Kili-as Ye-alees.  18Tabsis cov Yixalayees tsi tua puab, rua qhov cov thawjcoj tub tuav tug Tswv kws yog cov Yixalayees tug Vaajtswv lub npe nrug cov tuabneeg ntawd sis coglug lawm. Cov Yixalayees txhaj le ywg puab cov thawjcoj,19tabsis cov thawjcoj teb has tas, "Peb tub tuav tug Tswv kws yog cov Yixalayees tug Vaajtswv lub npe nrug puab coglug lawm, nwgnuav peb tua tsi tau puab cov ntawd.20Peb yuavtsum ca puab nrug peb nyob vim tej lug kws peb cog tseg rua puab, yog peb tsi ca puab nyob, Vaajtswv yuav rau txim rua peb.21Peb tseg puab nyob, tabsis ca puab moog txav tawg hab nqaa dlej rua peb." Cov Yixalayees tej thawjcoj pum zoo ua le ntawd.


  22Yausuas tso tuabneeg moog coj cov Nkinpe-oos tuaj cuag nwg. Yausuas nug puab has tas, "Vim le caag mej tuaj dlaag peb has tas, mej yog tuabneeg nyob dleb heev tuaj? Tabsis mej nyob ibncig ntawm nuav xwb?23Vim mej dlaag le ntawd, Vaajtswv txhaj rau txim rua mej. Mej cov tuabneeg yuav ua qhev txav tawg hab nqaa dlej rua huv kuv tug Vaajtswv lub Tuamtsev moog le."


  24Puab teb has tas, "Qhov kws peb ua le nuav vim peb paub has tas, tug TSWV kws yog mej tug Vaajtswv tau has rua nwg tug tubkhai Mauxes has tas nwg yuav muab taagnrho lub tebchaws Kana-aas nuav rua mej, hab mej yuav tua cov tuabneeg kws nyob huv lub tebchaws nuav kuas tuag taag huv tuabsi ib yaam le mej tau ua taag lug lawm. Peb dlaag mej le ntawd, vim peb ntshai mej heev, peb ua neej nyob ntshai quas rwg xwb.25Nwgnuav peb nyob huv mej xibteg lawm, mej yuav ua le caag rua peb los nyob ntawm mej pum zoo."26Yog le ntawd, Yausuas txhaj tsi pub kuas cov Yixalayees tua puab,27tabsis txij nub ntawd moog cov Nkinpe-oos ua qhev txav tawg hab nqaa dlej rua cov Yixalayees hab rua tug Tswv lub thaaj. Puab tseem ua qhev le ntawd rua huv tug TSWV lub Tuamtsev lug txug naj nub nua.


  


  Yausuas 10


  Lub Nub Nreg


  1Adaunixedes kws ua vaajntxwv kaav lub nroog Yeluxalees nov has tas, Yausuas moog tua tau lub nroog A-is hab muab rhuav puamtsuaj taag, nteg tau tug vaajntxwv kws kaav lub nroog ntawd, hab muab tua povtseg ib yaam le tua tug vaajntxwv kws kaav lub nroog Yelikaus hab ua rua lub nroog puamtsuaj, hab nwg tseem nov has tas cov Nkinpe-oos nrug cov Yixalayees cog phoojywg hab nrug puab nyob lawm.2Cov tuabneeg kws nyob huv lub nroog Yeluxalees ntshai heev, rua qhov lub nroog Nkinpe-oos tseem luj tshaaj tej nroog kws muaj vaajntxwv kaav hab luj dlua lub nroog A-is, hab muaj tej tubrog kws txawj tua rog nyob huv.3Vaajntxwv Adaunixedes txhaj le tso tuabneeg moog has rua Vaajntxwv Hauhaas kws kaav lub nroog Henploos, Vaajntxwv Pilaas kws kaav lub nroog Yamus, Vaajntxwv Yafias kws kaav lub nroog Lakhis hab Vaajntxwv Denpis kws kaav lub nroog Enkiloos has tas:4"Mej ca le tuaj paab kuv tua lub nroog Nkinpe-oos, rua qhov cov tuabneeg kws nyob huv lub nroog ntawd moog nrug Yausuas hab cov Yixalayees cog phoojywg lawm."  5Cov Amaules tsib tug vaajntxwv kws kaav lub nroog Yeluxalees, lub nroog Henploos, lub nroog Yamus, lub nroog Lakhis, hab lub nroog Enkiloos txhaj koom tuaj tua lub nroog Nkinpe-oos.


  6Cov Nkinpe-oos txhaj tso tuabneeg tuaj cuag Yausuas huv lub yeej kws nyob ntawm Nkilenkas has tas, "Koj ca le tuaj paab peb, rua qhov cov Amaules cov vaajntxwv kws nyob sau tej laajroob huv tebchaws nuav koom ua ke tuaj tua peb lawm; Thov koj tsi xob tso peb tseg, ca le tuaj cawm peb!"


  7Yog le ntawd Yausuas hab taagnrho nwg cov tubrog hab cov tubrog kws ua tau tshaaj plawg txawm sawvkev huv Nkilenkas moog lawm.8Tug Tswv has rua Yausuas has tas, "Koj tsi xob ntshai puab. Kuv tub muab puab cob rua koj txhais teg lawm. Yuav tsi muaj leejtwg tawmtsaam yeej koj."9Yausuas txawm coj nwg paab tubrog tawm huv Nkilenkas maub ib mos kaaj ntug plawg moog txug ndlua lub nroog Nkinpe-oos, hab puab ca le tua thaus cov Amaules tsi nwm le.10Thaus cov Amaules pum cov Yixalayees, tug Tswv ua rua cov Amaules ceeb hab tawg tsiv ua saab ua sua taag. Cov Yixalayees tua cov Amaules tuag coob heev rua huv lub nroog Nkinpe-oos, hab caum puab tsiv hlaa lub dlawm Npethes Hauloos moog txug ndlua lub nroog Axekas hab lub nroog Makedas.11Thaus cov Amaules tsiv hlaa lub dlawm ntawd moog ua cov Yixalayees ntej, tug TSWV tso tej lawg kws luj heev lug ntaus cov yeebncuab tuag pawg lug moog ti nkaus lub nroog Axekas. Cov kws lawg ntaus tuag tseem coob tshaaj cov kws raug cov Yixalayees tua.


  12Nub kws tug Tswv paab cov Yixalayees tua yeej cov Amaules, Yausuas has rua tug Tswv taabmeeg cov Yixalayees has tas: "Lub nub, ca le nreg rua sau lub nroog Nkinpe-oos; lub hli, ca le nreg rua sau lub Haav Aiyaloos."13Lub nub hab lub hli txawm nreg lawv le Yausuas has moog txug thaus cov Yixalayees tua yeej puab cov yeebncuab. Zaaj xwmtxheej nuav puab muab sau tseg rua huv Yasas phoo ntawv. Lub nub nreg rua sau nruab ntug ntev le ib nub nkaus.14Txij thaus u lug txug naj nub nua, yeej tsi tau muaj ib zag kws tug Tswv noog tuabneeg lug le nub ntawd. Tug Tswv tuaj cov Yixalayees tog.


  15Tom qaab ntawd, Yausuas hab nwg cov tubrog txhaj rov lug rua huv lub yeej kws nyob huv Nkilenkas lawm.


  Yausuas Nteg Tau Cov Amaules Tsib tug Vaajntxwv


  16Cov Amaules tsib tug vaajntxwv tsiv moog nkaum rua huv lub qhov tsua Makedas,17tabsis muaj tuabneeg pum hab lug has qha rua Yausuas has tas tsib tug vaajntxwv ntawd tsiv moog nkaum huv lub qhov tsua Makedas.18Yausuas has tas, "Ca le dlov ib cov pobzeb luj lug txhaws lub qhov tsua hab tso tuabneeg zuv ntawm roojqho.19Tabsis mej tsi xob tso tseg. Mej yuavtsum caum cov yeebncuab moog hab tuaj tom qaab tua puab; tsi xob pub kuas puab tsiv dlim rov moog rua huv puab tej nroog le! Tug Tswv kws yog mej tug Vaajtswv tub pub mej tua yeej puab lawm."20Yausuas hab cov Yixalayees tua cov yeebncuab tuag coob heev, tabsis muaj ibtxha tsiv moog nkaum rua ntawm tej ntsaa yeej kws thaiv lub nroog lawm, puab txhaj tsi raug tua.21Yausuas cov tubrog rov lug cuag nwg huv lub yeej ntawm Makedas, txhua tug puavleej nyob txhij txhua. Tsi muaj leejtwg yuav muaj cuabkaav tshev lossis tawmtsaam cov Yixalayees le.


  22Yausuas has rua nwg cov tubrog tas, "Mej ca le qheb lub qhov tsua hab coj tsib tug vaajntxwv ntawd lug cuag kuv."23Cov tubrog txhaj moog qheb lub qhov tsua hab coj tsib tug vaajntxwv kws kaav lub nroog Yeluxalees, lub nroog Henploos, lub nroog Yamus, lub nroog Lakhis hab lub nroog Enkiloos tawm huv qhov tsua24lug cuag Yausuas. Yausuas txhaj hu taagnrho cov tubrog Yixalayees lug cuag nwg, hab nwg kuas cov thawj tubrog kws nrug nwg moog tsuj cov vaajntxwv ntawd cejdlaab. Ces puab ua lawv le Yausuas has.25Yausuas has rua cov thawj tubrog tas, "Mej tsi xob ntshai lossis qaug zug. Mej ca le ua sab tawv qhawv hab tso sab rua tug Tswv, rua qhov nwg yeej pum zoo kuas mej ua le nuav rua peb cov yeebncuab. 26Yausuas muab tsib tug vaajntxwv ntawd tua hab coj moog dlai rua ntawm tsib tug ntoo ib nub tsaus ntuj.27Thaus lub nub poob qho lawm, Yausuas has kuas cov tubrog moog muab cov vaajntxwv ntawd txu hab coj moog pov rua huv lub qhov tsua kws puab tsiv moog nkaum, hab puab muab ib cov pobzeb luj lug txhaws lub qhov tsua. Naj nub nua tej pobzeb ntawd tseem nyob.


  Yausuas Txeeb Tau Amaules Tej Nroog


  28Nub kws Yausuas moog tua hab txeeb tau lub nroog Makedas, nwg nteg tau tug vaajntxwv kws kaav lub nroog ntawd. Nwg muab tug vaajntxwv hab cov pejxeem tua tuag taag tsi tseg ib tug seem le. Yausuas ua rua tug vaajntxwv kws kaav lub nroog Makedas ib yaam le nwg ua rua tug vaajntxwv kws kaav lub nroog Yelikaus.


  29Tom qaab ntawd, Yausuas hab nwg cov tubrog tawm huv lub nroog Makedas moog tua lub nroog Linas.30Tug Tswv pub cov Yixalayees tua yeej tug vaajntxwv hab txeeb tau lub nroog ntawd. Puab tua txhua tug tsi tseg ib tug seem le. Puab ua rua tug vaajntxwv ntawd ib yaam le puab ua rua tug vaajntxwv kws kaav lub nroog Yelikaus.


  31Tom qaab ntawd, Yausuas hab nwg cov tubrog tawm huv lub nroog Linas moog vij hab tua lub nroog Lakhis.32Nub ob, tug Tswv pub cov Yixalayees tua yeej lub nroog Lakhis, Puab tua txhua tug tsi tseg ib tug seem le. Puab ua rua lub nroog Lakhis ib yaam le puab ua rua lub nroog Linas.33Vaajntxwv Haulaas kws kaav lub nroog Nkexes txawm tuaj paab lub nroog Lakhis, tabsis Yausuas puab tua nwg hab nwg cov tubrog tuag taag tsi tshuav ib tug seem le.


  34Tom qaab ntawd, Yausuas hab nwg cov tubrog tawm huv lub nroog Lakhis moog vij hab tua lub nroog Enkiloos.35Nub kws puab txeeb tau lub nroog ntawd, puab tua cov tuabneeg huv tuag taag tsi tseg ib tug seem ib yaam le puab ua rua lub nroog Lakhis.


  36Tom qaab ntawd Yausuas hab nwg cov tubrog tawm huv lub nroog Enkiloos nee tej laajroob moog tua lub nroog Henploos,37hab txeeb tau lub nroog ntawd. Puab tua tug vaajntxwv hab cov pejxeem tuag taag ib yaam le puab ua rua cov nroog kws nyob ibncig lub nroog ntawd. Yausuas puab ua rua lub nroog hab cov tuabneeg puamtsuaj taag ib yaam le puab ua rua lub nroog Enkiloos tsi tseg ib tug seem le.


  38Ces Yausuas hab nwg cov tubrog rov lug tua lub nroog Denpis.39Yausuas txeeb tau lub nroog, tua tug vaajntxwv hab cov nroog kws nyob ibncig ntawd. Yausuas ua rua lub nroog Denpis tug vaajntxwv ib yaam le nwg ua rua lub nroog Henploos hab lub nroog Linas hab ob tug vaajntxwv.


  40Yausuas tua yeej thoob plawg lub tebchaws, tsi has tug vaajntxwv kws nyob sau laajroob, nyob zaaj ntaav zaag saab nubtuaj, nyob zaaj taw roob saab nubpoob, hab zaaj mojsaab saab qaabteb. Puab tua txhua tug tsi tseg ib tug seem lawv le tug TSWV has rua Yausuas lawm.41Yausuas tua yeej txij ndlua ntawm Kades Npane-as kws nyob saab qaabteb moog rua Nkaxas kws nyob ze ntug havtxwv, hab tau taagnrho cheebtsaam Nkusees moog txug Nkinpe-oos kws nyob saab qaumteb.42Yausuas tua yeej cov vaajntxwv nuav hab puab tej nroog, rua qhov tug TSWV kws yog cov Yixalayees tug Vaajtswv tuaj cov Yixalayees tog.43Tom qaab ntawd, Yausuas hab nwg cov tubrog rov lug rua huv lub yeej kws nyob ntawm Nkilenkas.


  


  Yausuas 11


  Yausuas Tua Yeej Yanpees hab Cov Tuaj Nwg Tog


  1Thaus Vaajntxwv Yanpees kws kaav lub nroog Haxaules nov has tas, Yausuas hab nwg cov tubrog tua yeej ntau lub nroog lawm, nwg xaa xuv moog rua Vaajntxwv Yaunpas kws kaav lub nroog Madoos, tug vaajntxwv kws kaav lub nroog Siloos hab tug vaajntxwv kws kaav lub nroog Akisas,2tug vaajntxwv kws nyob sau roob saab qaumteb, tug vaajntxwv kws nyob huv lub Haav Yauladees ntawm Havtxwv Kalilais saab qaabteb, tug vaajntxwv kws nyob ntawm tawroob, hab tug vaajntxwv kws nyob ntawm ntug havtxwv ze lub nroog Daules,3hab Vaajntxwv Yanpees has moog rua cov Kana-aas kws nyob lawv ob saab ntug dlej Yauladees, cov Amaules, cov Hitis, cov Felixes, cov Yenpus kws nyob sau roob hab cov Hivis kws nyob ntawm tawroob Helemoos huv tebchaws Mixepas huv tuabsi.4Puab coj puab cov tubrog coob heev tuaj npaum le tej xuabzeb ntawm ntug havtxwv. Puab muaj neeg hab tsheb neeg ntau kawg le.5Taagnrho cov vaajntxwv nuav sis sau ua ke tuaj tsuam yeej rua ntawm ntug Dlej Meloos tua cov Yixalayees.


  6Tug Tswv has rua Yausuas has tas, "Koj tsi xob ntshai puab, pigkig taav lub caij nuav, kuv yuav paab cov Yixalayees tua kuas puab tuag taag huv tuabsi. Tom qaab ntawd koj ca le muab puab tej neeg txav leeg rawg hab hlawv puab tej tsheb neeg."7Yausuas hab nwg cov tubrog moog tua puab cov yeebncuab ntawm tug Dlej Meloos thaus puab tsi nwm le.8Tug TSWV tub muab cov yeebncuab cob rua cov Yixalayees teg lawm; puab txhaj caum cov yeebncuab tua moog txug ntawm Milefus Mees hab Xidoos kws nyob saab qaumteb, hab moog txug rua ntawm lub Haav Mixepas kws nyob saab nubtuaj. Puab sis tua moog txug thaus cov yeebncuab tuag taag. 9Yausuas ua rua cov yeebncuab lawv le tug Tswv has rua nwg lawm. Yausuas txhaj muab cov yeebncuab tej neeg txav leeg rawg hab hlawv puab tej tsheb neeg.


  10Yausuas rov lug txeeb tau lub nroog Haxaules hab muab tug vaajntxwv kws kaav lub nroog ntawd tua. (Thaus ntawd lub nroog Haxaules muaj fwjchim dlua Lwm lub nroog huv lub tebchaws ntawd.)11Puab muab txhua tug kws nyob huv lub nroog ntawd tua tuag taag tsi tseg ib tug seem le hab muab lub nroog hlawv.


  12Yausuas tua yeej cov vaajntxwv, txeeb tau puab tej nroog, hab muab txhua tug tuabneeg tua tuag huv tuabsi lawv le tug Tswv tug tubkhai Manxes tau has tseg lawm.13Tabsis cov Yixalayees tsi hlawv tej nroog kws nyob sau tej povroob, Yausuas tsuas hlawv lub nroog Haxaules nkaus xwb.14Cov Yixalayees nqaa tej khoom muaj nqes hab coj tej tsaj txhu huv lub nroog ntawd moog ua puab tug. Tabsis puab muab cov tuabneeg tua tuag taag tsi tseg ib tug seem le.15Tug TSWV tub has rua nwg tug tubkhai Mauxes lawm, kuas Mauxes has rua Yausuas, kuas Yausuas ua lawv le tej kws has lug ntawd. Yausuas ua txhua yaam lawv le tug Tswv has rua Mauxes.


  Tej Cheebtsaam kws Yausuas Txeeb Tau


  16Yausuas txeeb tau taagnrho lub tebchaws: cheebtsaam kws ua laajroob hab tawroob, tsi has qaabteb hab qaumteb, taagnrho cheebtsaam Nkusees, cheebtsaam mo j saab qhua kws nyob saab qaabteb, hab taagnrho lub Haav Yauladees.17-18Cheebtsaam saab qaabteb txij ndlua ntawm lub Roob Halaj kws ze rua ntawm Edoos, hab saab qaumteb moog txug ndlua Npankas huv lub Haav Lenpanoos kws nyob ntawm lub Roob Helemoos saab qaabteb. Yausuas ua rog nrug cov vaajntxwv kws kaav tej cheebtsaam ntawd tau ntev loo, tabsis thaus kawg Yausuas nteg tau cov vaajntxwv ntawd hab muab tua povtseg huv tuabsi lawm.19Tsuas yog tshuav lub nroog Nkinpe-oos kws cov Hivis ibtxha kws nrug cov Yixalayees cog phoojywg txhaj tsi raug tua xwb. Dlua le Lwm lub nroog raug tua hab raug rhuav puamtsuaj taag.20Tug Tswv ua kuas puab muaj lub sab tawv tuaj tua cov Yixalayees, yog le ntawd cov Yixalayees txhaj tsi hlub tshua puab hab muab puab tua puamtsuaj taag. Tej nuav muaj lawv le tug TSWV has rua Mauxes lawm.


  21Thaus ntawd Yausuas moog tua hab rhuav cov tuabneeg Anakees kws luj hab sab heev kws nyob sau tej povroob huv lub nroog Henploos, lub nroog Denpis, lub nroog Anas hab taagnrho sau tej laajroob kws cov Yudas hab cov Yixalayees nyob. Yausuas tua cov tuabneeg hab rhuav puab tej nroog puamtsuaj taag huv tuabsi.22Tsi tshuav cov tuabneeg Anakees ib tug seem nyob huv cov Yixalayees lub tebchaws le; tsuas tshuav leej puav nyob huv Nkaxas, Nkathas hab Asedaus xwb.


  23Yausuas txeeb tau taagnrho lub tebchaws lawv le tug Tswv has tseg rua Mauxes lawm. Yausuas muab lub tebchaws faib rua cov Yixalayees txhua xeem, nyag nyob muaj nyag cheebtsaam aav.


  Cov Yixalayees txhaj tau nyob thaajyeeb lug tsi ua rog le lawm.


  


  Yausuas 12


  Cov Vaajntxwv Kws Swb Mauxes


  1Cov Yixalayees tua yeej hab txeeb tau taagnrho lub tebchaws ntawm tug dlej Yauladees saab nubtuaj txij ndlua ntawm lub Haav Alenoos moog rua lub Haav Yauladees, hab moog rua peg lub Roob Helemoos kws nyob saab qaumteb. Puab tua yeej ob tug vaajntxwv,2ib tug yog Xihoos kws ua vaajntxwv kaav cov Amaules nyob huv lub nroog Hesenpoos. Nwg kaav ib nraab tebchaws Nkile-as txij ndlua ntawm Alu-es (kws nyob ntawm lub Haav Alenoos), hab txij ndlua ntawm lub nroog kws nyob huv plawv lub haav ntawd moog txug rua ntawm tug Dlej Yanpus kws yog cov Amoos tug nrimteb;3hab taagnrho lub Haav Yauladees, txij ndlua ntawm Havtxwv Kalilais saab qaabteb moog txug rua ntawm Npethes Yesimaus (kws nyob ntawm Havtxwv Tuag saab nubtuaj), hab moog rua ntawm lub taw Roob Pikas.


  4Hab puab tseem tua yeej Vaajntxwv Aunkas kws nyob huv lub tebchaws Npasaas, nwg yog tug vaajntxwv kawg ntawm tsaav tuabneeg Lefayees; nwg kaav lub nroog Asethas hab Edeles.5Vaajntxwv Aunkas kaav taagnrho lub Roob Helemoos, Xalekas, hab taagnrho tebchaws Npasaas moog txug ndlua ntawm cov Nkesus hab cov Makhas tug nrimteb, hab ib nraab tebchaws Nkile-as moog txug rua ntawm lub nroog Hesenpoos kws Vaajntxwv Xihoos kaav.


  6Ob tug vaajntxwv nuav, yog ob tug kws yaav taag lug Mauxes hab cov Yixalayees tua yeej. Tug TSWV tug tubkhai Mauxes muab lub tebchaws nuav faib rua xeem Lunpees, xeem Khas, hab ib nraab Xeem Manaxes ua puab tug moog le.


  Cov Vaajntxwv kws Swb Yausuas


  7Yausuas hab cov Yixalayees tua yeej taagnrho cov vaajntxwv kws nyob lub tebchaws ntawm tug dlej Yauladees saab nubpoob, txij ndlua ntawm Npankas kws nyob huv lub Haav Lenpanoos moog txug rua ntawm lub Roob Halaj kws nyob ze Edoos saab qaabteb. Yausuas muab lub tebchaws faib rua cov Yixalayees txhua xeem ua puab tug lawv le nuav:8Tej pov roob, tej tawroob saab nubpoob, lub Haav Yauladees hab tej tawroob, tej ntaav zaag saab nubtuaj, hab saab qaabteb kws ua suabpuam. Lub tebchaws nuav yaav taag lug yog cov Hitis, cov Amaules, cov Kana-aas, cov Felixes, cov Hivis hab cov Yenpus lub tebchaws.9Cov Yixalayees tua yeej cov vaajntxwv kws kaav cov nroog nuav: Yelikaus, A-is (kws nyob ze lub nroog Npethees),  10Yeluxalees, Henploos,11Yamus, Lakhis,12Ekiloos, Nkexes,13Denpis, Nkedes,14Haumas, Alas,15Linas, Adulaas,16Makedas, Npethees,17Tapuas, Hefeles,18Afes, Lasaloos,19Madoos, Haxaules,20Siloos, Meloos, Akhesas,21Tanas, Menkidaus,22Kedes, Yaune-as (kws nyob huv Kalemees),23Daules (kws nyob ntawm ntug havtxwv), Nku-ees (kws nyob huv Kalilais)24hab Tilexas, taagnrho muaj peb caug ib tug vaajntxwv.


  


  Yausuas 13


  Tej Tebchaws Kws Tseem Yuav Moog Txeeb


  1Thaus Yausuas laug heev lawm. Tug TSWV has rua nwg tas, "Koj tub laug heev lawm, tabsis lub tebchaws tseem tshuav ntau qhov kws mej tsi tau moog txeeb,2yog taagnrho cheebtsaam kws cov Filitees hab cov Nkesus nyob,3moog rua cheebtsaam Avimes kws nyob saab qaabteb (lub tebchaws txij ndlua ntawm tug Dlej Sihus kws yog ntawm cov Iziv tug nrimteb saab qaumteb moog txug ndlua ntawm cov Ekiloos tug nrimteb kws ibtxwm paub has tas yog cov Kana-aas le. Cov Filitees cov vaajntxwv nyob huv lub nroog Nkaxas, Asedaus, Asekeloos, Nkathas hab Ekiloos).4Tshuav taagnrho lub tebchaws Kana-aas hab Melas (kws yog cov Xidoos tug), moog rua ntawm Afes kws nyob ntawm cov Amaules tug nrimteb;5tebchaws Nkenpas hab taagnrho tebchaws Lenpanoos moog rua saab nubtuaj, txij ndlua ntawm Npankas kws nyob ntawm lub Roob Helemoos saab qaabteb moog rua ntawm lub Dlawm Hamas.6Nuav yog xaam taagnrho cov Xidoos lub tebchaws kws nyob sau tej laaj roob ntu nruab nraab ntawm tej Roob Lenpanoos hab Milefus Mees. Kuv yuav ntab cov tuabneeg huv lub tebchaws ntawd tawm ua ntej kws cov Yixalayees moog nyob. Koj yuavtsum muab lub tebchaws faib rua cov Yixalayees lawv le kuv has rua koj lawm.7Nwgnuav koj ca le muab lub tebchaws faib rua cov Yixalayees cuaj xeem hab ib nraab xeem Manaxes ua puab tug moog le."


  Faib Saab Tebchaws Nubtuaj ntawm tug Dlej Yauladees


  8Xeem Lunpees, xeem Khas hab ib nraab xeem Manaxes tub tau feem aav kws tug Tswv tug tubkhai Mauxes faib rua puab lawm; yog cheebtsaam ntawm tug dlej Yauladees saab nubtuaj.9Puab le aav txij ndlua ntawm Alu-es (kws nyob ntawm lub Haav Alenoos) hab lub nroog kws nyob huv plawv lub vuaghaav ntawd, hab taagnrho lub taj nraag ntawm Medinpas moog txug rua Dinpoos;10hab moog txug ntawm cov Amoos tug nrimteb hab taagnrho cov nroog kws cov Amaules tug Vaajntxwv Xihoos kws nyob huv lub nroog Hesenpoos kaav.11Losloov cheebtsaam Nkile-as, cheebtsaam Nkesus hab cheebtsaam Makhas, taagnrho lub Roob Helemoos, hab taagnrho tebchaws Npasaas moog rua ntawm lub nroog Xalekas.12Losloov lub nroog Asetalus hab lub nroog Edeles kws Vaajntxwv Aunkas kaav. Aunkas yog tug vaajntxwv kawg ntawm cov Lefayees. Mauxes tua yeej cov tuabneeg nuav hab muab puab ntab tawm tsiv moog.  13Tabsis cov Yixalayees tsi ntab cov Nkesus hab cov Makhas; puab tseem nrug cov Yixalayees nyob huv lub tebchaws.


  14Mauxes tsi faib aav rua xeem Levis lawv le tug Tswv tau has rua Mauxes has tas, puab feem tug yog tej kws cov Yixalayees coj tuaj fij rua sau tug Tswv kws yog cov Yixalayees tug Vaajtswv lub thaaj.


  Faib Aav rua Xeem Lunpees


  15Mauxes faib aav rua xeem Lunpees ua puab tug lawv le puab tej tsev tuabneeg.16Puab le aav txij ndlua ntawm Alu-es (kws nyob ntawm lub Haav Alenoos), hab lub nroog kws nyob huv plawv lub vuaghaav ntawd, hab taagnrho lub taj nraag kws nyob puagncig lub nroog Medinpas;17 hab losloov lub nroog Hesenpoos hab cov nroog kws nyob huv lub taj nraag yog: Dinpoos, Npamaus Npa-aas, Npethes, Npa-aasme-oos,18Yahas, Kedemaus, Mefas,19Kiliyathas, Xinpemas, Xeles Sahas kws nyob sau lub laaj roob huv lub vuaghaav,20Npes Pe-us hab tej ntaav zaag ntawm lub Roob Pikhas hab Npethes Yesimaus;21hab losloov cov nroog kws nyob huv tej taj nraag, hab taagnrho cheebtsaam kws cov Amaules tug Vaajntxwv Xihoos kws nyob huv lub nroog Hesenpoos kaav. Mauxes tua yeej Xihoos ib yaam le nwg tua yeej cov numtswv kws nyob huv tebchaws Midias: Evis, Lekees, Xules, Hules hab Lenpas. Taagnrho cov numtswv nuav puavleej nrug Vaajntxwv Xihoos kaav tebchaws.22Npe-us tug tub Npala-aas kws txawj saib moov yog ib tug ntawm cov tuabneeg kws cov Yixalayees muab tua lawm.23Xeem Lunpees tug nrimteb saab nubpoob yog lawv tug dlej Yauladees. Tej nroog hab tej zog kws has taag lug nuav yog muab rua xeem Lunpees ua puab tug lawv le puab tej tsev tuabneeg.


  Faib Aav rua Xeem Khas


  24Mauxes faib aav rua xeem Khas ua puab tug lawv le puab tej tsev tuabneeg.25Puab le aav yog losloov ntawm lub nroog Yaxes hab taagnrho cov nroog kws nyob huv Nkile-as, ib nraab tebchaws Amoos moog txug rua ntawm Alu-es kws nyob ntawm Lanpas saab nubtuaj;26puab le aav txij ndlua ntawm Hesenpoos moog rua ntawm Lamas Mipes, Npetunis, hab txij ndlua ntawm Mahana-ees moog txug rua ntawm cov Ludenpas tug nrimteb.27Nyob huv lub Haav Yauladees, yog losloov tej nroog hab tej zog: Npethes Halas, Npes Nilas, Xukaus hab Xafoos, feem aav seem kws Vaajntxwv Xihoos kws nyob huv lub nroog Hesenpoos kaav. Puab tug nrimteb saab nubpoob lawv tug dlej Yauladees moog txug rua peg Havtxwv Kalilais.28Cov nroog hab cov zog kws has lug nuav, yog cov kws muab faib rua xeem Khas ua puab tug lawv le puab tej tsev tuabneeg.


  Faib Aav rua Xeem Manaxes Saab Nubtuaj


  29Mauxes faib aav rua ib nraab xeem Manaxes ua puab tug lawv le puab tej tsev tuabneeg.30Puab le aav txij ndlua ntawm Mahana-ees hab losloov tebchaws Npasaas kws Vaajntxwv Aunkas kaav, hab taagnrho Yais rau caum lub zog kws nyob huv tebchaws Npasaas; 31hab losloov lub tebchaws Nkile-as ib nraab moog rua ntawm lub nroog Asetalus hab lub nroog Edeles kws yog cov tuamceeb nroog huv tebchaws Npasaas kws Vaajntxwv Aunkas kaav. Taagnrho cov nroog hab cov zog nuav muab faib rua Manaxes tug tub Makhis cov xeebntxwv ib nraab ua puab tug lawv le puab tej tsev tuabneeg.


  32Thaus Mauxes nyob huv lub taj nraag Mau-am, nwg faib lub tebchaws ntawm lub nroog Yelikaus hab tug dlej Yauladees saab nubtuaj rua cov Yixalayees;33tabsis Mauxes tsi faib aav rua xeem Levis. Nwg has rua puab tas, puab feem tug yog tej kws suavdlawg coj tuaj fij rua tug Tswv kws yog cov Yixalayees tug Vaajtswv xwb.


  


  Yausuas 14


  Faib Cheebtsaam Aav ntawm tug Dlej Yauladees Saab Nubpoob


  1Nuav yog has txug muab lub tebchaws Kana-aas kws nyob ntawm tug dlej Yauladees saab nubpoob faib rua cov Yixalayees. Tug povthawj Ele-axas, Noos tug tub Yausuas hab cov Yixalayees txhua xeem tej thawjcoj yog cov faib rua puab,2puab rhu ntawv faib cheebtsaam aav ntawm tug dlej Yauladees saab nubpoob rua cuaj xeem hab ib nraab xeem Manaxes lawv le tug TSWV has rua Mauxes lawm.3-4Mauxes tub faib lub tebchaws ntawm tug dlej Yauladees saab nubtuaj rua ob xeem hab ib nraab xeem lawm. (Yauxej caajceg faib ua ob xeem, xeem Manaxes hab xeem Efalayees.) Tabsis Mauxes tsi faib aav rua xeem Levis. Rua qhov puab nyob qhov twg, puab yeej tau aav lug ua vaaj ua tsev hab tau tshaav zaub rua puab tej tsaj lawm.5Cov Yixalayees muab lub tebchaws faib lawv le tug Tswv has rua Mauxes lawm.


  Faib Lub Nroog Henploos rua Kalej


  6Muaj ib nub xeem Yudas ibtxha tuaj cuag Yausuas ntawm Nkilenkas, mas Yefunes tug tub Kalej kws yog cuab Kenis has rua Yausuas has tas, "Koj yeej paub qhov kws tug Tswv has rua nwg tug tubkhai Mauxes txug koj hab kuv thaus peb tseem nyob ntawm Kades Npane-as lawm.7Thaus tug Tswv tug tubkhai Mauxes khaiv kuv huv Kades Npane-as tuaj soj lub tebchaws nuav, kuv noobnyoog muaj plaub caug xyoo. Kuv coj tej lug tseeb rov lug qha rua nwg. 8Cov tuabneeg kws nrug kuv moog soj tebchaws ua rua peb cov tuabneeg ntshai heev. Tabsis kuv muab sab npuab tug Tswv kws yog kuv tug Vaajtswv.9Vim kuv ua le ntawd, Mauxes txhaj coglug has tas, kuv hab kuv cov xeebntxwv yuav tau feem aav huv lub tebchaws kws kuv tau moog tsuj ua kuv tug.10Tabsis txij thaus tug TSWV has rua Mauxes lug txug nwgnuav tub tau plaub caug tsib xyoos lawm. Thaus ntawd cov Yixalayees tseem taug kev lug hlaa taj suabpuam, hab tug Tswv tseem pub kuv muaj sa nyob lug txug naj nub nua lawv le nwg tau coglug tseg lawm. Koj sim saib! Nwgnuav kuv tub muaj yim caum tsib xyoos lawm,11tabsis nub nua kuv tseem muaj zug khov kho ua taug rog hab ua taug num ib yaam le thaus Mauxes khaiv kuv moog soj tebchaws.12Nwgnuav, thov koj muab cheebtsaam kws ua laaj roob rua kuv lawv le tug Tswv tau coglug tseg rua kuv, nub kws kuv hab cov tuabneeg kws nrug kuv moog soj tebchaws lug qha rua Mauxes. Peb qha rua mej suavdlawg has tas, cov tuabneeg Anakees kws luj hab sab nyob huv tej nroog luj kws muaj ntsaa yeej thaiv khov heev. Tejzag tug Tswv yuav nrug nraim kuv hab kuv yuav lawv tau puab tawm ib yaam le tug TSWV tau coglug tseg lawm."


  13Yausuas foom koob moov rua Yefunes tug tub Kojalej hab muab lub nroog Henploos rua nwg ua nwg tug.14Lub nroog Henploos tseem yog Yefunes tug tub Kalej kws yog cuab Kenis cov xeebntxwv le, rua qhov Kalej muab sab npuab tug Tswv kws yog cov Yixalayees tug Vaajtswv. 15Yaav taag lug lub nroog Henploos nuav hu ua Alenpas. (Alenpas yog cov Anakees ib tug tuabneeg kws muaj zug heev.) Lub tebchaws txhaj nyob thaajyeeb tsi ua rog.


  


  Yausuas 15


  Faib Aav rua Xeem Yudas


  1Xeem Yudas tej tsev tuabneeg tau aav ua puab tug lawv le nuav: Puab cheebtsaam aav saab qaabteb moog cob rua ntawm taj suabpuam Xees kws npuab tebchaws Edoos tug nrimteb.2Tug nrimteb saab qaabteb txij ndlua ntawm qaab Havtxwv Tuag3moog rua saab qaabteb, pib kag ntawm lub dlawm Alanpees moog rua taj suabpuam Xees, nqeg moog rua saab qaabteb ntawm Nkades Npane-as, hlaa Hexeloos nee moog rua Adales lem moog rua Kalikas,4hab moog rua ntawm lub nroog Aximoos lawv tug dlej kws npuab Iziv tug nrimteb moog xaus rua ntawm Havtxwv Meditelanees. Tej kws has lug nuav yog xeem Yudas tug nrimteb saab qaabteb.


  5Xeem Yudas tug nrimteb saab nubtuaj yog pib ntawm qaab Havtxwv Tuag nee moog rua qaum Havtxwv Tuag kws tug Dlej Yauladees lug xaus.


  Tug nrimteb saab qaumteb yog pib ntawd6moog rua Npethes Haunkelas, hab nee moog rua saab qaumteb ntawm lub dlawm kws saib ntsoov rua lub Haav Yauladees; hab tug nrimteb nee moog rua ntawm lub Pobzeb Npuhaas (Npuhaas yog Lunpees tug tub lub npe),7pib ntawm lub Haav Covnyom nee moog rua Denpis hab lem rua saab qaumteb moog rua ntawm Nkilenkas kws tig moog rua lub dlawm Adumees ntawm lub vuaghaav saab qaabteb. Tug nrimteb nee moog rua ntawm lub qhovdlej Esemes tawm moog rua Elaunkees,8hab moog hlaa lub Haav Hinoos saab qaabteb ntawm lub roob kws yog cov Yenpus lub nroog Yeluxalees. Tug nrimteb tseem nee moog rua sau lub ncov roob kws nyob ntawm lub Haav Hinoos saab nubpoob, hab moog xaus rua ntawm lub Haav Lefayees saab qaumteb.9Pib ntawd moog rua ntawm lub qhovdlej Netu-as, hab moog rua ntawm cov nroog kws nyob ze lub Roob Efaloos. Tug nrimteb pib ntawd nkhaus moog rua Npa-alas (lossis Kili-as Ye-alees),10tug nrimteb nkhaus puav ntawm Npalas saab nubpoob moog rua tebchaws Edoos kws ua laaj roob, nee moog rua lub Roob Ye-alees (lossis Khexaloos), saab qaumteb, nqeg moog rua Npes Semes, hab hlaa moog rua ntawm lub nroog Teenas.11Tug nrimteb moog rua ntawm lub roob kws nyob ntawm lub nroog Ekiloos saab qaumteb, hab lem moog rua ntawm Sikeloos hlaa lub Roob Npalas moog rua Yaanias, hab moog xaus rua ntawm Havtxwv Meditelanees,12hab tug nrimteb saab nubpoob yog pib qhov ntawd moog.


  Xeem Yudas tej tsev tuabneeg le aav yog lawv le cov nrimteb kws has lug nuav.


  Kalej Txeeb Tau Henploos hab Denpis


  (Cov Thawjtswj 1.11-15)


  13Yausuas faib xeem Yudas aav rua Yefunes tug tub Kalej lawv le tug Tswv has rua nwg lawm. Kalej tau lub nroog Henploos kws yog Anaj txiv Alenpas lub nroog.14Kalej lawv cov Sesais, cov Ahimas hab cov Talemais kws yog Anaj cov xeebntxwv tawm huv lub nroog ntawd moog.15Kalej tawm huv Henploos moog tua cov tuabneeg huv lub nroog Denpis. (Lub nroog nuav thaus u hu ua Kili-as Xefes.)16Kalej has tas, "Yog leejtwg moog tua hab txeeb tau lub nroog Kili-as Xefes, kuv yuav muab kuv tug ntxhais Akexas rua tug ntawd yuav ua quaspuj." 17Kalej tug kwv Kenas tug tub Auniyees moog tua hab txeeb tau lub nroog Denpis, Kalej txhaj muab nwg tug ntxhais Akexas rua Auniyees yuav ua quaspuj.18Nub kws noj tshoob, Auniyees txawm taij nwg tug quaspuj* kuas thov nwg txiv muab ib thaaj teb rua nwg. Akexas nqeg sau nwg tug neeg luav lug, hab Kalej nug has tas, "Koj xaav yuav dlaabtsi? "19Akexas teb has tas, "Kuv xaav yuav ib cov qhovdlej, rua qhov thaaj aav kws koj muab rua kuv lawm yog aav qhuav xwb." Kalej txhaj muab lub qhovdlej saab peg hab lub qhovdlej saab nraag rua nwg tug ntxhais.


  Cov Nroog huv Tebchaws Yudas


  20Nuav yog cheebtsaam aav kws faib rua xeem Yudas ua puab tug lawv le puab tej tsev tuabneeg.21Puab cov nroog saab qaabteb kws nyob ze Edoos tug nrimteb yog: Kaxees, Edes, Yankus,22Kinas, Dimunas, Adadas,23Kedes, Haxaules, Inas,24Xifes, Telees, Npelus,25Haxaules, Hadatas, Keli-aus Hexeloos (lossis Haxaules),26Amas, Semas, Mauladas27Haxas Nkadas, Hesemoos, Npethepeletes,28Haxas Sualis, Npesenpas, Npixiyas,29Npalas, lyees, Exees,30Etulas, Khesis, Haumas,31Xilas, Mamanas, Xaaxanas,32Lenpaus, Sihees, Ayees, hab Limoos: Taagnrho muaj neeg nkaum cuaj lub nroog hab tej zog kws nyob ibncig.


  33Cov nroog kws nyob lawv tej taw roob yog: Esetaus, Xaulas, Asenas,34Xanau-as, Enkanees, Tapuas, Enas,35Yamus, Adulas, Xukaus, Axekas,36Sala-layees, Adithais, Nkedelas, hab Kedeluthais. Taagnrho muaj kaum plaub lub nroog hab tej zog kws nyob ibncig.


  37Hab Xenas, Hadasas, Midankas,38Dilees, Mixepas, Yauthees,39Lakhis, Npauxekas, Enkiloos,40Kanpoos, Lamas, Kills,41Nkedelaus, Npedankoos, Namas, hab Makedas. Taagnrho muaj kaum rau lub nroog hab tej zog kws nyob ibncig.


  42Hab Linas, Ethes, Asas,43Itas, Asenas, Nexis,44Kelas, Akhexis, hab Malesas. Taagnrho muaj cuaj lub nroog hab tej zog kws nyob ibncig.45Lub nroog Ekiloos hab tej zog kws nyob ibncig.46taagnrho tej nroog hab tej zog kws nyob ze lub nroog Asedaus kws txij ndlua ntawm lub nroog Ekiloos moog txug rua Havtxwv Meditelanees.


  47Lub nroog Asedaus hab lub nroog Nkaxas hab tej zog luj zog miv, moog ti nkaus rua tug dlej kws nyob npuab cov Iziv tug nrimteb hab ntug Havtxwv Meditelanees.


  48Tej nroog kws nyob sau roob yog: Samis, Yatis, Xukaus49Danas, Kile-as Xefes (lossis Denpis).50Anas, Etemuas, Anees,51Nkausees, Hauloos, hab Nkilaus. Taagnrho muaj kaum ib lub nroog hab tej zog kws nyob ibncig.


  52Hab Alav, Dumas, Esas,53Yanimes, Npes Tapuas, Apekas.54Hutas, Henploos hab Xi-aus. Taagnrho muaj cuaj lub nroog hab tej zog kws nyob ibncig.


  55Hab Ma-oos, Kalemees, Xifes, Yutas,56Yexelees, Yaudees, Xanau-as.57Kais, Nkinpe-as, hab Teenas. Taagnrho muaj kaum lub nroog hab tej zog kws nyob ibncig.


  58Hab Halehus, Npexules, Nkedaus.59Malas, Npethanaus, hab Etekoos. Taagnrho muaj rau lub nroog hab tej zog kws nyob ibncig.


  60Hab Kili-as Npa-aas (lossis Kili-as Ye-alees) hab Lanpas: Taagnrho muaj ob lub nroog hab tej zog kws nyob ibncig.


  61Cov nroog kws nyob huv taj suabpuam: Npes Alanpas, Midees, Xekakas,62Nisas, Nroog Ntsev hab Enkedis: Taagnrho muaj rau lub nroog hab tej zog kws nyob ibncig.63Tabsis cov tuabneeg Yudas tsi ntab cov tuabneeg Yenpus kws nyob huv Yeluxalees tawm. Cov Yenpus tseem nrug cov Yudas nyob.


  


  Yausuas 16


  Faib Aav rua Xeem Efalayees hab Xeem Manaxes Saab Nubpoob


  1Yauxej cov xeebntxwv tug nrimteb saab qaabteb yog txij ndlua ntawm tug dlej Yauladees kws ze lub nroog Yelikaus ntawm lub qhovdlej kws nyob ntawm Yelikaus saab nubtuaj moog rua taj suabpuam. Tug nrimteb pib ntawm Yelikaus nee moog rua sau lub laaj roob moog rua peg lub nroog Npethees.2Pib ntawm Npethees moog rua Lus hab hlaa moog rua Atalus Adas kws yog cov Alekhis nyob,3tug nrimteb nkhaus moog rua saab nubpoob ntawm cheebtsaam kws cov Yafeles nyob, hab dlhau moog rua Npethes Hauloos Theem Qeg. Tug nrimteb pib ntawd moog txug rua Nkexes, hab moog xaus rua ntawm Havtxwv Meditelanees.


  4Yauxej cov xeebntxwv kws yog xeem Efalayees hab xeem Manaxes Saab Nubpoob tau tej aav nuav ua puab tug.


  Xeem Efalayees


  5Nuav yog cheebtsaam aav kws faib rua xeem Efalayees lawv le puab tej tsev tuabneeg. Puab tug nrimteb txij ndlua ntawm Atalus Adales saab nubtuaj moog rua Npethes Hauloos Theem Sab,6hab pib ntawd moog rua Havtxwv Meditelanees. Lub nroog Mimethas nyob rua saab qaumteb ntawm puab lub tebchaws. Puab tug nrimteb saab nubtuaj nkhaus moog rua Tanas Silaus hab moog hlaa ntawm Yanau-as saab nubtuaj.7Tug nrimteb pib ntawm Yanau-as nqeg moog rua Atalus hab Nalas dlhau moog rua ntawm Yelikaus hab moog xaus rua ntawm tug dlej Yauladees.8Tug nrimteb kws moog rua saab nubpoob, pib ntawm Tapuas moog rua ntawm tug Dlej Kanas hab moog xaus rua ntawm Havtxwv Meditelanees. Tej kws has lug nuav yog cheebtsaam aav kws muab faib rua xeem Efalayees ua puab tug lawv le puab tej tsev tuabneeg,9hab tej zog luj zog miv kws nyob huv xeem Manaxes tug nrimteb, tabsis muab tu rua xeem Efalayees lawm. 10Xeem Efalayees tsi ntab cov Kana-aas kws nyob huv lub nroog Nkexes tawm, yog le ntawd, cov Kana-aas txhaj tseem nrug cov Efalayees nyob lug txug najnub nua, tabsis cov Efalayees yuam cov Kana-aas ua puab qhev.


  


  Yausuas 17


  Xeem Manaxes Saab Nubpoob


  1Muab feem aav ntawm tug Dlej Yauladees saab nubpoob faib rua Yauxej tug tub hlub Manaxes cov xeebntxwv ua puab tug lawv le puab tej tsev tuabneeg. Manaxes tug tub hlub Makhis kws yog Nkile-as txiv, nwg yog ib tug tubrog kws ua tau heev, yog le ntawd, puab txhaj muab cheebtsaam Nkile-as hab Npasaas ntawm tug dlej Yauladees saab nubtuaj rua Makhis.2Muab feem aav ntawm tug Dlej Yauladees saab nubpoob faib rua xeem Manaxes kws tseem tsi tau aav lawv le puab tej tsev tuabneeg: Anpixes, Heles, Aliyees, Sekhees, Hefeles hab Semidas. Puab yog Yauxej tug tub hlub Manaxes cov xeebntxwv kws ua thawjcoj rua puab tej tsev tuabneeg.3Manaxes tug tub yog Makhis, Makhis tug tub yog Nkile-as, Nkile-as tug tub yog Xelufehas, Xelufehas tsi muaj tub, tabsis nwg muaj tsib tug ntxhais: Nwg cov ntxhais yog Malas, Nau-es, Haunkelas, Milekas hab Tixas.4Puab tsib leeg moog thov tug povthawj Ele-axas, Noos tug tub Yausuas hab cov thawjcoj has tas, "Tug Tswv tau has rua Mauxes kuas faib aav rua peb ua peb tug ib yaam le faib rua peb tej nug kwvtij." Yog le ntawd, cov thawjcoj txhaj faib aav rua puab tsib leeg ntawd ib yaam le faib rua puab tej nug kwvtij.5Yog le ntawd, xeem Manaxes txhaj tau aav tshaaj kaum feem ntxiv rua cheebtsaam Nkile-as hab Npasaas kws nyob ntawm tug Dlej Yauladees saab nubtuaj,6rua qhov Manaxes cov xeebntxwv, tsi has cov ntxhais lossis cov tub puavleej muaj feem tau aav ua puab tug. Yog le ntawd, txhaj muab hlo cheebtsaam Nkile-as faib rua Manaxes cov xeebntxwv.


  7Manaxes cheebtsaam aav tug nrimteb pib ntawm Aseles moog rua ntawm lub nroog Mimethas kws nyob ntawm Sekhees saab nubtuaj. Tug nrimteb nqeg moog rua saab qaabteb, moog txug ntawm cov tuabneeg Etapuas tug nrimteb.8Feem aav kws nyob ibncig lub nroog Tapuas puavleej yog xeem Manaxes le, tabsis lub nroog Tapuas kws nyob ntawm tug nrimteb yog Efalayees cov xeebntxwv le.9Tug nrimteb nqeg moog rua ntawm tug dlej Kanas. Txawm yog cov nroog kws nyob saab qaabteb ntawm tug dlej Kanas huv xeem Manaxes tug nrimteb los cov nroog ntawd puavleej yog xeem Efalayees le. Xeem Manaxes tug nrimteb lawv tug dlej Kanas saab qaumteb moog xaus rua ntawm Havtxwv Meditelanees.10Xeem Efalayees nyob saab qaabteb, hab xeem Manaxes nyob saab qaumteb kws yog Havtxwv Meditelanees ua puab tug nrimteb saab nubpoob. Xeem Aseles nyob saab qaumteb nubpoob hab xeem Ixakhas nyob saab qaumteb nubtuaj.11Xeem Manaxes tau lub nroog Npes Saas hab lub nroog Inpelas hab tej zog kws nyob ibncig, hab lub nroog Daules (lub nroog kws nyob ntawm ntug havtxwv), lub nroog Edaules, Tanas, Menkidaus hab tej zog kws nyob ibncig, huv xeem Ixakhas hab xeem Aseles cheebtsaam aav. 12Tabsis cov Manaxes tsi ntab cov tuabneeg kws nyob huv cov nroog nuav tsiv, cov Kana-aas txhaj tseem nrug puab nyob rua huv cov nroog ntawd.  13Txawm yog cov Yixalayees fuamvaam coob hab muaj zug txaus los puab tsi ntab cov Kana-aas tsiv, tabsis puab yuam kuas cov Kana-aas ua puab qhev.


  Xeem Efalayees hab Manaxes Saab Nubpoob Thov Aav Ntxiv


  14Yauxej cov xeebntxwv tuaj has rua Yausuas has tas, "Tug Tswv tub foom koob moov rua peb, peb fuamvaam coob heev lawm, ua le caag koj faib tuab thaaj aav rua peb xwb? "


  15Yausuas teb puab has tas, "Yog mej muaj tuabneeg coob heev lawm, feem aav ua laaj roob kws faib rua xeem Efalayees tsi txaus mej nyob, mej ca le moog luaj hab ntuv thaaj haavzoov huv cov Felixes hab Lefayees lub tebchaws ua nroog rua mej nyob."


  16Puab teb has tas, "Feem aav kws ua laaj roob dlaav tsi txaus peb nyob; tsi yog le ntawd xwb, cov Kana-aas kws nyob huv taj nraag tsi has cov kws nyob huv Npes Saas hab nyob huv tej zog ibncig hab cov kws nyob huv lub Haav Yexelees puavleej muaj tsheb neeg hlau."


  17Yausuas has rua xeem Efalayees hab xeem Manaxes Saab Nubpoob has tas, "Mej cov tuabneeg coob hab muaj zug heev lawm, yeej tsimnyog mej tau dlua ib feem aav ntxiv,18feem aav kws ua laaj roob yuav yog mej le. Txawm yog feem aav ntawd tseem ua haav zoov los mej ca le moog luaj hab ntuv ua mej tug, taagnrho saab nuav moog rua saab tim u. Txawm yog cov Kana-aas muaj tsheb neeg hlau hab muaj zug heev los mej ca le muab puab ntab tsiv moog."


  


  Yausuas 18


  Faib Tej Aav Kws Seem


  1Thaus cov Yixalayees tua hab txeeb tau tebchaws taag lawd, taagnrho cov Yixalayees tuaj sis sau rua huv Silaus hab tsaa tug Tswv lub Tsevntaub. Ces lub tebchaws nyob thaajyeeb lug lawm.2Tabsis tseem tshuav xyaa xeem Yixalayees kws tsi tau faib aav rua puab.3Yausuas has rua cov Yixalayees has tas, "Mej tseem yuav tog txug thaus twg mej maam le moog tua hab txeeb lub tebchaws kws tug Tswv kws yog mej cov yawmkoob tug Vaajtswv tub muab rua mej lawd?4Mej ca le xaiv ib xeem peb leeg txivneej tuaj rua kuv. Kuv yuav khaiv puab moog kuas thoob lub tebchaws ntsuag tej cheebtsaam kws puab nyam nyob ua puab tug. Tom qaab ntawd puab maam rov lug qha rua kuv.5Yuav muab lub tebchaws kws puab moog ntsuag ntawd faib ua xyaa cheebtsaam rua puab; xeem Yudas yuav nyob cheebtsaam saab qaabteb, hab xeem Yauxej yuav nyob cheebtsaam saab qaumteb.6Mej muab xyaa cheebtsaam aav ntawd sau kuas meej rua huv ntawv hab coj lug rua kuv. Kuv yuav rhu ntawv hab nug tug Tswv kws yog peb tug Vaajtswv hab faib aav rua mej.7Tabsis kuv yuav tsi faib aav rua xeem Levis, rua qhov puab feem tug yog ua cov povthawj kws ua tug Tswv teg num. Tabsis xeem Khas, xeem Lunpees hab ib nraab xeem Manaxes, ces peb tub paub has tas tug Tswv tug tubkhai Mauxes tub faib cheebtsaam aav ntawm tug dlej Yauladees saab nubtuaj rua puab lawm."8Yausuas has tas, "Mej ca le moog ntsuag kuas thoob lub tebchaws hab muab sau rua huv ntawv coj lug rua kuv, kuv yuav nyob huv lub nroog Silaus nuav tog rhu ntawv hab nug tug TSWV." Thaus Yausuas has le ntawd taag, puab txawm moog ntsuag lub tebchaws lawm.9Cov txivneej ntawd txawm moog thoob plawg lub tebchaws hab lug nyob quastsawg sau saib yuav muab faib le caag txhaj tau xyaa cheebtsaam, hab sau tej nroog txhua lub. Ces puab rov lug cuag Yausuas huv Silaus.10Yausuas txhaj le rhu ntawv taabmeeg tug Tswv, hab muab tej cheebtsaam aav ntawd faib rua xyaa xeem Yixalayees ib xeem ib cheebtsaam.


  Faib Aav rua Xeem Npeenyamees


  11Xeem Npeenyamees yog thawj paab kws Yausuas xub faib aav rua. Puab cheebtsaam aav nyob ntu nruab nraab ntawm xeem Yudas hab xeem Yauxej.12Puab tug nrimteb saab qaumteb yog txij ndlua ntawm tug Dlej Yauladees nee moog rua zaaj ntaav zaag ntawm Yelikaus saab qaumteb, nkhaus moog rua saab nubpoob moog hlaa cheebtsaam kws ua laaj roob hab moog rua taj suabpuam Npethavees.13Tug nrimteb moog rua zaaj ntaav zaag kws nyob saab qaabteb ntawm lub nroog Lus (kws hu ua Npethees), nqeg moog rua Atalaus Adales, moog rua sau lub roob kws nyob saab qaabteb ntawm Npethes Hauloos Theem Qeg.14Tug nrimteb puav lub roob nuav saab nubpoob moog rua saab qaabteb, hab moog rua ntawm Kili-as Npa-aas (lossis Kili-as Ye-alees), kws yog xeem Yudas aav. Tej kws has lug nuav yog tug nrimteb saab nubpoob.15Tug nrimteb saab qaabteb txij ndlua ntawm ceg kaum nroog Kili-as Ye-alees moog rua' ntawm cov Qhovdlej Netau-as.16Tug nrimteb nqeg moog rua ntawm lub taw roob kws saib ntsoov lub Haav Hinoos ntawm saab qaumteb kws lub Haav Lefayees moog xaus. Tug nrimteb hlaa lub Haav Hinoos nqeg moog rua zaaj ntaav zaag saab qaabteb ntawm Yenpus hab nqeg moog rua Elaunkees.17Tug nrimteb lem moog rua saab qaumteb moog rua Esemes, moog rua Nkelilaus kws nyob ncaaj lub Dlawm Adumees, hab tug nrimteb nqeg moog rua ntawm lub Pobzeb Npuhaas (Npuhaas yog Lunpees tug tub),18hab hlaa saab qaumteb ntawm zaaj ntaav zaag kws saib ntsoov rua huv lub Haav Yauladees. Tug nrimteb nqeg moog rua huv lub vuaghaav ntawd,19hab hlaa moog rua zaaj ntaav zaag ntawm Npethes Haunkelas saab qaumteb, hab moog xaus rua ntawm Havtxwv Tuag kws tug dlej Yauladees lug tshuam saab qaumteb. Tej kws has lug nuav yog tug nrimteb kawg saab qaabteb.20Tug nrimteb saab nubtuaj yog lawv tug dlej Yauladees. Tej kws has lug nuav yog cheebtsaam aav kws tu rua xeem Npeenyamees ua puab tug lawv le puab tej tsev tuabneeg.


  21Cov nroog kws faib rua xeem Npeenyamees ua puab tug lawv le puab tej tsev tuabneeg yog: Yelikaus, Npethes Haunkelas, Emes Kexis,22Npes Alanpas, Xemalais, Npethees,23Avimes, Palas, Aupalas,24Khefalamaunis, Aufanis hab Nkenpas: Taagnrho muaj kaum ob lub nroog hab tej zog kws nyob ibncig.25Hab Nkinpe-oos, Lamas, Npelaus,26Mixepas, Khefilas, Mauxas,27Lekees, Ipees, Talalaj,28Xelas, Hales, Yenpus (lossis Yeluxalees), Nkinpe-as hab Kili-as Ye-alees: Taagnrho muaj kaum plaub lub nroog hab tej zog kws nyob ibncig. Tej kws has lug nuav yog cheebtsaam aav kws faib rua xeem Npeenyamees ua puab tug lawv le puab tej tsev tuabneeg.

  Faib Aav rua Xeem Xime-oos


  1Xeem Xime-oos yog paab ob kws Yausuas faib aav rua puab, lawv le puab tej tsev tuabneeg. Puab cheebtsaam aav nthuav moog txug ndlua ntawm xeem Yudas tug nrimteb2kws yog losloov lub nroog Npesenpas lossis Senpas, Muladas,3Haxas Sualis, Npalas, Exees,4Etaulas, Npethus, Haumas,5Xikelas, Npes Makanpaus, Haxas Xuxas,6Npes Lenpaus hab Saluhees: Taagnrho muaj kaum peb lub nroog hab tej zog kws nyob ibncig.


  7Hab Ayees, Limoos, Ethes hab Asas: Taagnrho muaj plaub lub nroog hab tej zog kws nyob ibncig.8Los loov tej zog kws nyob ibncig tej nroog ntawd moog rua ntawm Npalas Npees (lossis Lamas) kws nyob saab qaabteb. Tej kws has lug nuav yog feem aav kws faib rua xeem Xime-oos ua puab tug lawv le puab tej tsev tuabneeg.9Vim xeem Yudas tau aav dlaav puab nyob tsi taag txhaj muab ib feem faib rua xeem Xime-oos.


  Faib Aav rua Xeem Xenpuloos


  10Xeem Xenpuloos yog paab peb kws Yausuas faib aav rua puab lawv le puab tej tsev tuabneeg. Puab cheebtsaam aav nthuav moog txug ndlua lub nroog Xalis.11Puab tug nrimteb txij ndlua ntawd moog rua saab nubpoob moog txug rua Male-as npuab lub nroog Danpeses hab lawv tug dlej ntawm Yaunees saab nubtuaj.12Tug nrimteb pib ntawm Xalis moog rua saab nubtuaj moog txug rua Khilaus Tanpaus moog rua Danpelas hab nee moog rua peg Yafias.  13Tug nrimteb saab nubtuaj tseem moog ntxiv rua Nkas Hefeles hab Ekaxees, nkhaus lawv lub nroog Ne-as tug nrimteb moog txug ndlua ntawm Limoos.14Saab qaumteb, tug nrimteb nkhaus moog rua Hanathoos hab moog xaus rua ntawm lub Haav Itahees.15Losloov lub nroog Katas, Nahalas, Siloos, Idalas hab Npelehees: Taagnrho muaj kaum ob lub nroog hab tej zog kws nyob ibncig.16Tej kws has lug nuav yog tej nroog hab tej zog huv cheebtsaam kws faib rua xeem Xenpuloos ua puab tug lawv le puab tej tsev tuabneeg.


  Faib Aav rua Xeem Ixakhas


  17Xeem Ixakhas yog paab plaub kws Yausuas faib aav rua puab lawv le puab tej tsev tuabneeg.18Puab cheebtsaam aav yog losloov lub nroog Yexelees, Khexulaus, Sunees,19Hafalais, Si-oos, Anahalas,20Lanpis, Kisi-oos, Enpes,21Lemes, Enkanees, Ehadas, hab Npepaxes.22Puab tug nrimteb npuab Tanpaus, Sahaxumas, hab Npes Semes, hab moog xaus rua ntawm tug Dlej Yauladees, taagnrho muaj kaum rau lub nroog hab tej zog kws nyob ibncig.23Tej kws has lug nuav yog tej nroog hab tej zog huv cheebtsaam aav kws faib rua xeem Ixakhas ua puab tug lawv le puab tej tsev tuabneeg.


  Faib Aav rua Xeem Aseles


  24Xeem Aseles yog paab tsib kws Yausuas faib aav rua puab lawv le puab tej tsev tuabneeg.25Puab cheebtsaam aav yog losloov lub nroog Helekas, Halis, Npetees, Akesas,26Alas Meles, Amas, hab Misales. Tug nrimteb Saab nubpoob npuab lub Roob Kalemees hab Sihaus Linas.27Tug nrimteb nkhaus moog rua saab nubtuaj moog txug rua Npes Dankoos, npuab Xenpuloos hab lub Haav Itahees moog rua saab qaumteb txug peg lub nroog Npethemes hab Neyees. Tug nrimteb moog ntxiv rua saab qaumteb moog txug ntawm lub nroog Kanpus,28Enpeloos, Lehaus, Hamoos, hab Kanas moog rua ntawm lub nroog Xidoos.29Ces tug nrimteb lem moog rua Lamas moog tshuam rua ntawm lub nroog Tiles kws muaj ntsaa yeej thaiv; hab lem moog rua Hauxas hab xaus rua ntawm Havtxwv Meditelanees. Losloov lub nroog Mahalas, Akexis,30Umas, Afes hab Lehaus: Taagnrho muaj neeg nkaum ob lub nroog hab tej zog kws nyob ibncig.31Tej kws has lug nuav yog tej nroog hab tej zog huv cheebtsaam aav kws faib rua xeem Aseles ua puab tug lawv le puab tej tsev tuabneeg.


  Faib Aav rua Xeem Nathalis


  32Xeem Nathalis yog paab rau kws Yausuas faib aav rua puab lawv puab tej tsev tuabneeg.33Puab tug nrimteb txij ndlua ntawm Heles moog rua ntawm tsob ntoo qheb huv Xananees moog rua Adaminekes hab moog rua Yaanias, dlhau moog rua ntawm Lakus hab moog xaus rua ntawm tug Dlej Yauladees.34Tug nrimteb pib ntawd lem moog rua saab nubpoob moog txug rua Anaus Tanpaus hab pib ntawd moog rua Hukaus, npuab Xenpuloos saab qaabteb, Aseles nyob saab nubpoob, hab tug Dlej Yauladees nyob saab nubtuaj.35Tej nroog kws muaj ntsaa yeej thaiv yog: Xidis, Xeles, Hamas, Lakas, Khineles,36Adamas, Lamas, Haxaules,37Kedes, Ediles, Ehaxaus,38Yiloos, Midales, Haulees, Npetanas, hab Npes Semes: Taagnrho muaj kaum cuaj lub nroog hab tej zog kws nyob ibncig.39Tej kws has lug nuav yog tej nroog hab tej zog huv cheebtsaam aav kws faib rua xeem Nathalis ua puab tug lawv le puab tej tsev tuabneeg.


  Faib Aav rua Xeem Daas


  40Xeem Daas yog paab xyaa kws Yausuas faib aav ua puab lawv le puab tej tsev tuabneeg.41Puab cheebtsaam aav losloov lub nroog Xaulas, Esetaus, Isemes,42Sa-anpimes, Aiyaloos, Ithelas,43Eloos, Teenas, Ekiloos,44Etekes, Nkinpethoos, Npalas,45Yehus, Npenelas, Nkalimoos,46Meyakoos hab Lakoos moog rua cheebtsaam kws nyob ibncig lub nroog Yaupas,47Thaus xeem Daas lub tebchaws poob lawd, puab moog tua hab txeeb lub nroog Lases. Puab txeeb tau lub nroog lug hab tua cov tuabneeg kws nyob huv lub nroog tuag taag hab muab lub nroog ua puab tug. Puab moog nyob huv hab muab lub nroog Lases hloov npe hu ua Daas lawv le puab tug yawmkoob Daas lub npe.48Tej kws has lug nuav yog tej nroog hab tej zog huv cheebtsaam aav kws faib rua xeem Daas ua puab tug lawv le puab tej tsev tuabneeg.


  Faib Aav rua Yausuas


  49Thaus cov Yixalayees faib aav rua txhua xeem taag lawd, puab muab ib feem aav rua Noos tug tub Yausuas ua nwg tug50lawv le tug Tswv tau has tseg lawm, puab muab lub nroog Tinas Xelas kws nyob huv xeem Efalayees cheebtsaam aav kws ua laaj roob rua Yausuas lawv le nwg thov. Yausuas ua nroog hab nyob huv.


  51Tug povthawj Ele-axas, Noos tug tub Yausuas hab cov thawjcoj ntawm txhua xeem Yixalayees tej tsev tuabneeg tuaj rhu ntawv nug tug Tswv huv lub nroog Silaus, ntawm tug Tswv lub Tsevntaub. Puab muab lub tebchaws faib tav taag le ntawd.

  Cov Nroog Cawm Sav


  1Tug Tswv has rua Yausuas has tas,2"Koj has rua cov Yixalayees kuas puab ca le xaiv ib cov nroog cawm sav lawv le kuv has rua Mauxes qha rua koj lawm.3Yog leejtwg tua yuam kev raug ib tug tuabneeg tuag, tug ntawd ca le tsiv moog nkaum huv cov nroog ntawd kuas dlim ntawm tug kws nrhav nwg tua pauj.4Nwg yuavtsum tsiv moog nkaum huv cov nroog ntawd ib lub, moog rua ntawm qhov chaw txav txim kws nyob ntawm roojvaag nroog, hab pav tej xwm ntawd qha rua cov thawjcoj. Ces puab txhaj yuav pub nwg moog rua huv lub nroog hab muab chaw rua nwg nyob.5Yog has tas, tug kws nrhav nwg tua tuaj txug ntawm roojvaag los puab yuav tsi muab nwg cob rua tug ntawd. Puab yuav tsomkwm nwg, rua qhov yog nwg tua yuam kev raug tuag xwb, tsi yog nwg chim hab txhobtxwm tua.6Nwg yuav tau nyob huv lub nroog ntawd moog txug nub kws luas coj nwg moog txav txim lossis moog txug nub kws tug ua Povthawj Hlub lub sijhawm ntawd tuag tsaiv, nwg maam le tau rov moog rua huv nwg lub nroog."


  7Yog le ntawd, saab tebchaws ntawm tug Dlej Yauladees saab nubpoob, puab txhaj tshwj lub nroog Kedes huv Kalilais huv xeem Nathalis cheebtsaam aav kws ua laaj roob; lub nroog Sekhees huv xeem Efalayees cheebtsaam aav kws ua laaj roob; hab lub nroog Henploos huv xeem Yudas cheebtsaam aav kws ua laaj roob.8Ntawm tug Dlej Yauladees saab nubtuaj huv lub taj suabpuam kws nyob ntawm lub nroog Yelikaus saab nubtuaj, puab xaiv lub nroog Npexeles huv xeem Lunpees cheebtsaam aav; lub nroog Lamaus huv Nkile-as kws yog xeem Khas cheebtsaam aav; hab lub nroog Nkaulaas huv Npasaas kws yog xeem Manaxes cheebtsaam aav.9Cov nroog cawm sav nuav, yog cov Yixalayees xaiv rua puab hab cov tuabneeg txawv tebchaws kws nrug puab nyob. Yog leejtwg tua yuam kev raug ib tug tuabneeg tuag, nwg txhaj tau chaw moog nkaum huv cov nroog ntawd ib lub kuas dlim tug kws nrhav nwg tua; nwg txhaj tsi raug tua ua ntej luas txav txim rua nwg.

  Xeem Levis Cov Nroog


  1Xeem Levis cov thawjcoj moog cuag tug povthawj Ele-axas, Noos tug tub Yausuas, hab txhua xeem Yixalayees cov thawjcoj ntawm tej tsev tuabneeg,2ntawm lub nroog Silaus huv tebchaws Kana-aas hab has tas, "Tug Tswv has rua Mauxes kuas muab ib cov nroog kws muaj tshaav zaub nyob ibncig rua peb tej tsaj noj rua peb nyob."3Yog le ntawd, cov thawjcoj txhaj faib tej nroog kws muaj tshaav zaub huv puab tej cheebtsaam rua xeem Levis lawv le tug TSWV tau has rua cov Yixalayees lawm.


  4Xeem Levis kws yog cuab Kauhas yog thawj paab kws cov thawjcoj faib nroog rua. Tug povthawj Aloos cov xeebntxwv tej tsev tuabneeg tau kaum peb lub nroog huv xeem Yudas, xeem Xime-oos hab xeem Npeenyamees cheebtsaam aav.5Dlua le Lwm tsev tuabneeg ntawm cuab Kauhas, tau kaum lub nroog huv xeem Efalayees, xeem Daas hab xeem Manaxes Saab Nubpoob cheebtsaam aav.


  6Cuab Nkesoos tau kaum peb lub nroog huv xeem Ixakhas, xeem Aseles, xeem Nathalis hab xeem Manaxes Saab Nubtuaj cheebtsaam aav.


  7Cuab Melalis tej tsev tuabneeg tau kaum ob lub nroog huv xeem Lunpees, xeem Khas hab xeem Xenpuloos cheebtsaam aav.


  8Cov Yixalayees rhu ntawv faib tej nroog kws muaj tshaav zaub rua xeem Levis lawv le tug Tswv tau has rua Mauxes lawm.


  9Tej kws has lug nuav yog tej npe nroog huv xeem Yudas hab xeem Xime-oos cheebtsaam aav kws muab faib10rua Aloos cov xeebntxwv kws yog cuab Kauhas hab yog Levis cov xeebntxwv. Puab yog thawj paab kws xub lug rhu ntawv.11Puab rhu tau lub nroog Alanpas (Alanpas yog Anas txiv), kws nwgnuav yog lub nroog Henploos huv xeem Yudas cheebtsaam aav ua laaj roob kws muaj tshaav zaub nyob ibncig.12Tabsis tej teb hab tej zog kws nyob ibncig lub nroog ntawd tub xub muab rua Yefunes tug tub Kalej ua nwg tug lawm.13Cov nroog kws muab ntxiv rua lub nroog Henploos (yog ib lub nroog cawm sav), kws muab faib rua tug povthawj Aloos cov xeebntxwv yog: Linas,14Yatis, Etemuas15Hauloos, Denpis,16Ayees, Yutas hab Npexeles Semes kws muaj tej tshaav zaub: Taagnrho muaj cuaj lub nroog nyob huv xeem Yudas hab xeem Xime-oos cheebtsaam aav.17Huv xeem Npeenyamees cheebtsaam aav yog muaj plaub lub nroog: Nkinpe-oos, Nkenpas,18Anathaus, hab Alimoos kws muaj tshaav zaub. 19Taagnrho kaum peb lub nroog kws muab faib rua Aloos cov xeebntxwv kws ua povthawj puavleej muaj tshaav zaub.


  20Xeem Levis Lwm tsev tuabneeg kws yog cuab Kauhas yog tau cov nroog huv xeem Efalayees cheebtsaam aav.21Puab tau plaub lub nroog: Sekhees (yog ib lub nroog cawm sav) kws muaj tshaav zaub nyob huv xeem Efalayees cheebtsaam aav kws ua laaj roob, Nkexes,22Kixais hab Npethes Hauloos kws muaj tshaav zaub.23Huv xeem Daas cheebtsaam aav, puab tau plaub lub nroog: Etekes, Nkinpethoos,24Aiyaloos hab Nkalimoos kws muaj tshaav zaub.  25Huv xeem Manaxes Saab Nubpoob cheebtsaam aav, puab tau ob lub nroog Tanas hab Nkalimoos kws muaj tshaav zaub.26Taagnrho kaum lub nroog kws muab rua cuab Kauhas tej tsev tuabneeg puavleej muaj tshaav zaub.


  27Xeem Levis kws yog cuab Nkesoos tau ob lub nroog huv xeem Manaxes Saab Nubtuaj cheebtsaam aav: Nkaulaas (yog ib lub nroog cawm sav) kws nyob huv Npasaas hab Npetelas kws muaj tshaav zaub.28Huv Xeem Ixakhas cheebtsaam aav, puab tau plaub lub nroog: Kisi-oos, Denpelas,29Yamus hab Enkanees kws muaj tshaav zaub.30Huv xeem Aseles cheebtsaam aav, puab tau plaub lub nroog: Misales, Adoos,31Hekas hab Lehaus kws muaj tshaav zaub.32Huv xeem Nathalis cheebtsaam aav, puab tau peb lub nroog: Kedes (yog ib lub nroog cawm sav) kws nyob huv Kalilais, Hamus, Daules hab Katas kws muaj tshaav zaub.


  33Taagnrho kaum peb lub nroog kws muab rua cuab Nkesoos tej tsev tuabneeg puavleej muaj tshaav zaub.34Xeem Levis Lwm paab kws yog cuab Melalis, tau plaub lub nroog huv xeem Xenpuloos cheebtsaam aav: Yaunees, Kaletas,35Dinas hab Nahalas kws muaj tshaav zaub.36Huv xeem Lunpees cheebtsaam aav, puab tau plaub lub nroog: Npexeles, Yahas,37Kedemaus, hab Mefas kws muaj tshaav zaub.38Huv xeem Khas cheebtsaam aav, puab tau plaub lub nroog: Lamaus (yog ib lub nroog cawm sav) kws nyob huv Nkile-as, Mahana-ees,39Hesenpoos hab Yaxes kws muaj tshaav zaub.40Yog le ntawd, cov nroog kws muab rua cuab Melalis taagnrho muaj kaum ob lub nroog.


  41-42Thoob plawg huv lub tebchaws kws cov Yixalayees nyob, puab muab plaub caug yim lub nroog kws muaj tshaav zaub nyob puagncig rua xeem Levis.


  Cov Yixalayees Tau Tebchaws


  43Thaus puab moog tua hab txeeb tau taagnrho lub tebchaws kws tug Tswv tau coglug tseg rua puab cov yawmkoob has tas yuav muab rua puab lawm. Puab txawm lug nyob huv lub tebchaws ntawd.44Tug Tswv pub puab tau nyob thaajyeeb quas lug huv lub tebchaws ntawd lawv le nwg tau coglug tseg rua puab cov yawmkoob lawm. Puab cov yeebncuab tsi muaj cuabkaav tuaj tawmtsaam puab le, rua qhov tug Tswv ca cov Yixalayees kovyeej puab tej yeebncuab.45Tug Tswv ua lawv le nwg tau coglug tseg rua cov Yixalayees lawm.


  


  Yausuas 22


  Cov Xeem Kws Nyob Saab Nubtuaj Rov Moog Tsev


  1Yausuas hu taagnrho xeem Lunpees, xeem Khas hab xeem Manaxes Saab Nubtuaj lug cuag nwg.2Yausuas has rua puab tas, "Mej tau ua txhua yaam kws tug TSWV tug tubkhai Mauxes has rua mej ua, hab mej tub ua lawv le kuv has lawm.3Txij thaus pib lug txug nwgnuav, mej tsi tso mej cov kwvtij Yixalayees tseg le. Mej ua tuabzoo noog hab ua lawv le tug Tswv kws yog mej tug Vaajtswv tej lug saamfwm.4Nwgnuav mej cov kwvtij Yixalayees tub nyob thaajyeeb quas lug lawv le tug TSWV kws yog mej tug Vaajtswv tau coglug tseg lawm. Mej ca le rov moog tsev, moog rua mej lub tebchaws ntawm tug Dlej Yauladees saab nubtuaj kws tug Tswv tug tubkhai Mauxes tub muab rua mej lawm.5Mej yuavtsum ncu ntsoov ua lawv le tej kevcai kws Mauxes tub qha rua mej lawm has tas: hlub tug Tswv kws yog mej tug Vaajtswv, ua lawv le nwg sab nyam, noog nwg lug, muab sab npuab nwg, hab ua nwg teg num kuas kawg mej lub sab lub ntsws."6-7-8Yausuas foom koob moov rua puab, tso puab moog tsev hab has tas: "Mej rov moog tsev, thov Vaajtswv pub mej muaj txag npluanuj, muaj tsaj txhu coob, muaj nyaj muaj kub, muaj tooj muaj hlau hab muaj tsoog tsho naav. Muab tej kws mej moog txeeb tau ntawm yeebncuab lug faib rua mej tej kwvtij." Ces puab txawm rov moog tsev lawm.


  Mauxes tub muab lub tebchaws ntawm tug Dlej Yauladees saab nubtuaj faib rua ib nraab xeem Manaxes lawm, tabsis Yausuas muab lub tebchaws ntawm tug Dlej Yauladees saab nubpoob faib rua ib nraab xeem Manaxes hab Lwm xeem.


  9Yog le ntawd, Xeem Lunpees, xeem Khas hab xeem Manaxes Saab Nubtuaj txhaj rov moog tsev. Puab tso puab cov kwvtij Yixalayees rua ntawm lub nroog Silaus huv tebchaws Kana-aas hab puab rov moog rua tebchaws Nkile-as kws puab txeeb tau lug lawv le tug TSWV tau has rua Mauxes kuas has rua puab lawm.


  Lub Thaaj Ntawm Ntug Dlej Yauladees


  10Thaus xeem Lunpees, xeem Khas hab xeem Manaxes Saab Nubtuaj rov lug txug huv Nkelilaus kws nyob ntawm ntug Dlej Yauladees saab nubpoob, puab teeb tau ib lub thaaj luj hab zoo heev rua ntawm ntug dlej.11Muaj tuabneeg moog qha rua cov kwvtij Yixalayees has tas, "Mej noog kuv has! Xeem Lunpees, xeem Khas hab xeem Manaxes Saab Nubtuaj teeb tau ib lub thaaj rua ntawm Nkelilaus kws nyob ntawm ntug Dlej Yauladees kws yog peb saab!"12Thaus cov kwvtij Yixalayees nov zaaj nuav, puab txawm tuaj sis sau rua huv Silaus hab npaaj moog tua cov xeem kws nyob saab nubtuaj.


  13Cov kwvtij Yixalayees txhaj tso tug povthawj Finehas kws yog Ele-axas tug tub moog cuag xeem Lunpees, xeem Khas hab xeem Manaxes Saab Nubtuaj kws nyob huv tebchaws Nkile-as. 14Muaj kaum leej thawjcoj, ib xeem ib leeg ntawm cov xeem kws nyob saab nubpoob nrug Finehas moog, puab puavleej yog cov thawj ntawm tej tsev tuabneeg hab tej cuab.15Puab moog cuag xeem Lunpees, xeem Khas hab xeem Manaxes Saab Nubtuaj huv tebchaws Nkile-as,16hab has rua tug Tswv tsaav tuabneeg has tas, "Vim le caag mej ua tej kev phem nuav tawmtsaam cov Yixalayees tug Vaajtswv? Qhov kws mej teeb lub thaaj nuav rua mej, yog mej ntxeev sab rua tug Tswv! Tsi yog mej ua lug pehawm nwg!17Mej puas tseem ncu tau tej kev txhum kws peb ua nyob ntawm Pe-us kws tug Tswv tso subtawg subntshaa rau txim rua peb? Naj nub nua peb raug txomnyem tub yog vim tej ntawd ntaag. Peb ua txhum luj le ntawd tseem tsi tau txaus hab los?18Mej yuav tso tug Tswv tseg los? Yog nub nua mej ntxeev sab rua tug Tswv, pigkig nwg yuav chim rua peb cov Yixalayees txhua tug.19Yog mej lub tebchaws nuav tsi huv, mej ca le tuaj rua tim tug Tswv lub tebchaws kws teeb tug Tswv lub Tsevntaub. Tuaj thov peb muab aav rua mej. Tabsis mej tsi xob ntxeev sab rua tug Tswv lossis ntxeev sab rua peb hab moog teeb dlua Lwm lub thaaj ntxiv rua tug Tswv kws yog peb tug Vaajtswv lub.20Mej ncu ntsoov has tas, Zelas tug tub Akhaas tsi ua lawv le tug Tswv tej lug, nwg tsi muab tej khoom hlawv kuas taag huv tuabsi; cov Yixalayees txhaj raug txim vim tej ntawd." Muaj ntau leej tuag nrug Akhaas vim nwg tej kev txhum.


  21Xeem Lunpees, xeem Khas hab xeem Manaxes Saab Nubtuaj teb rua cov thawjcoj ntawm tej tsev tuabneeg ntawm cov xeem kws nyob saab nubpoob has tas,22"Tug muaj fwjchim luj yog Vaajtswv! Nwg yog tug Tswv! Tug muaj fwjchim luj yog Vaajtswv! Nwg yog tug Tswv! Nwg paub tej kws peb ua nuav hab peb xaav kuas mej paub! Yog has tas peb ntxeev sab hab tsi muab sab npuab tug Tswv, thov tsi xob pub kuas peb muaj sa nyob!23Yog has tas peb tsi noog tug Tswv lug, peb teeb lub thaaj nuav hlawv peb tej khoom theej txhoj, tej nplej lossis tej khoom fij ua kev sis raug zoo, ces ca tug Tswv rau txim rua peb.24Tsi yog peb ntxeev sab! Qhov kws peb teeb lub thaaj nuav, yog peb ntshai nyob tsaam yaav tom ntej mej tej xeebntxwv yuav has rua peb cov xeebntxwv has tas, 'Mej tau ua dlaabtsi rua tug Tswv kws yog cov Yixalayees tug Vaajtswv?25Tug Tswv muab tug Dlej Yauladees ua tug nrim quas nruab nraab ntawm peb hab mej, mej cov kws yog xeem Lunpees hab xeem Khas, tsi tau ua dlaabtsi rua tug Tswv le.' Ces mej cov xeebntxwv yuav ua rua peb cov xeebntxwv tso txujkev pehawm tug Tswv tseg.26Peb teeb lub thaaj nuav, tsi yog teeb lug hlawv tsaj fij lossis hlawv khoom fij,27tabsis yog peb teeb lug ua lub cim qha rua peb hab rua mej hab rua peb tej xeebntxwv ntau tam tom qaab paub has tas, peb yeej pehawm tug Tswv, hlawv khoom theej txhoj hab fij khoom ua kev sis raug zoo taabmeeg tug Tswv lub Tsevntaub. Tej nuav yog peb ua tseg kuas mej tej xeebntxwv tsi xob has tas, 'Mej tsi tau ua dlaabtsi rua tug TSWV le.'28Tej nuav yog tej kws peb txhawj txug. Yog muaj tseeb le peb xaav ntawd tag, peb tej xeebntxwv txhaj muaj lug has tas, 'Mej sim saib! Peb cov yawmkoob muaj lub thaaj zoo ib yaam le tug Tswv lub hab. Tsi yog peb teeb lug hlawv tsaj lossis hlawv khoom fij, tabsis yog teeb lug ua lub cim tseg rua mej hab peb xwb.'29Tsi yog peb ntxeev sab lossis tso tug Tswv tseg, peb yuav ca le teeb dlua ib lub thaaj hlawv tsaj, hlawv nplej lossis Lwm yaam khoom fij. Peb yeej tsi teeb dlua Lwm lub thaaj kuas zoo le tug Tswv kws yog peb tug Vaajtswv lub kws nyob ntawm tug Tswv lub Tsevntaub hauv ntej."


  30Tug povthawj Finehas hab kaum leej thawjcoj kws sawvcev tsoom pejxeem kws yog cov thawj ntawm tej tsev tuabneeg ntawm cov xeem nyob saab nubpoob kws nrug Finehas moog ntawd nov tej lug kws xeem Lunpees, xeem Khas hab xeem Manaxes Saab Nubtuaj has, puab txhaj txaus sab.31Tug povthawj Finehas kws yog Ele-axas tug tub has rua puab peb xeem ntawd has tas, "Nwgnuav peb paub has tas, tug Tswv nrug peb nyob. Tsi yog mej ntxeev sab rua tug Tswv, tabsis yog mej ua kuas cov Yixalayees dlim tug Tswv txujkev rau txim xwb."


  32Finehas hab cov thawjcoj kws nrug nwg moog tso xeem Lunpees, xeem Khas hab xeem Manaxes Saab Nubtuaj rua huv tebchaws Nkile-as hab rov lug cuag cov Yixalayees rua huv tebchaws Kana-aas, hab pav txhua yaam rua puab.33Cov kwvtij Yixalayees txaus sab hab ua Vaajtswv tsaug. Puab tsi has txug qhov kws yuav tua hab rhuav lub tebchaws kws xeem Lunpees, hab xeem Khas nyob lawm.


  34Xeem Lunpees hab xeem Khas has tas, "Lub thaaj nuav ua timkhawv rua peb suavdlawg has tas tug Tswv yog Vaajtswv!" Yog le ntawd, puab txhaj tis npe rua lub thaaj ntawd hu ua "Timkhawv."


  


  Yausuas 23


  Yausuas Ntuag Cov Yixalayees


  1Tau ib ntus ntev loo lug rua tom qaab nuav, tug Tswv pub cov Yixalayees nyob tso sab lug tsi ntshai puab tej yeebncuab kws nyob ibncig puab. Thaus ntawd Yausuas laug heev lawm,2 nwg txhaj hu taagnrho cov Yixalayees, cov txwjlaug, cov thawjcoj, cov txav txim, hab cov numtswv tuaj cuag nwg, nwg has rua puab tas, "Nwgnuav kuv laug heev lawm.3Mej tub pum txhua yaam kws tug Tswv kws yog mej tug Vaajtswv ua rua txhua tsaav tuabneeg lawm. Nwg ua le ntawd yog nwg ua paab mej. Tug Tswv kws yog mej tug Vaajtswv tuaj mej tog paab mej tua hab txeeb tau lub tebchaws.4Kuv tub muab txhua tsaav tuabneeg kws nyob huv lub tebchaws nuav tej aav, tsi has tej kws peb txeeb tau lawm lossis tej kws peb tseem tsi tau moog txeeb faib rua mej txhua xeem lawm. Tej aav nuav yog txij ndlua ntawm tug Dlej Yauladees kws nyob saab nubtuaj moog ti nkaus rua ntawm Havtxwv Meditelanees kws nyob saab nubpoob.5Tug Tswv kws yog mej tug Vaajtswv yuav ntab puab tawm ua ntej mej lug rua huv lub tebchaws nuav hab nwg yuav ntab kuas puab tsiv taabmeeg mej. Mej yuav tau puab lub tebchaws lawv le tug Tswv kws yog mej tug Vaajtswv tau coglug tseg rua mej lawm.6Yog le ntawd, mej yuavtsum noog lug hab ua lawv le txhua yaam kws Mauxes sau rua huv phoo Ntawv Kevcai lawm, mej tsi xob muab ib nqais tso tseg le,7mej txhaj tsi moog nrug Lwm tsaav tuabneeg kws nrug mej nyob koom ua ib nqaag, tsi xob pe lossis teev puab tej vaajtswv hab tuav puab tej vaajtswv npe coglug.8Mej yuavtsum muab sab npuab tug Tswv ib yaam le mej ibtxwm muab sab npuab lug txug rua naj nub nua.9Thaus mej lug nyob huv lub tebchaws nuav, tug Tswv muab Lwm tsaav tuabneeg kws muaj zug hab muaj fwjchim ntab tawm taabmeeg mej, tsi muaj leejtwg muaj cuabkaav tiv mej le.10Mej cov tuabneeg, ib leeg yeej muaj peevxwm ua tau kuas ib txheeb leej ntshai hab tsiv moog, rua qhov tug Tswv kws yog mej tug Vaajtswv paab mej tua puab, lawv le nwg tau coglug tseg rua mej lawm.11Mej yuavtsum hlub tug TSWV kws yog mej tug Vaajtswv.12Yog mej tsi muab sab npuab tug Tswv, mej moog nrug Lwm tsaav tuabneeg kws nrug mej nyob ua tshoob ua kug,13kuas mej paub has tas tug Tswv yuav tsi ntab cov tuabneeg ntawd tawm moog, tabsis cov tuabneeg ntawd yuav ua teebmeem rua mej, ib yaam le lub vujhlua lossis lub qhov kws cuab muv tog mej, hab ib yaam le tug nplawm kws nplawm mej nrausqaum lossis ib yaam le tug saus kws nyob huv mej qhovmuag. Mej yuav raug txomnyem le ntawd moog txug nub kws mej tsi tshuav ib tug seem nyob huv lub tebchaws kws tug Tswv kws yog mej tug Vaajtswv muab rua mej.


  14"Nwgnuav kuv tsi muaj pistsawg xyoo nrug mej nyob lawm. Mej yeej paub has tas, tug Tswv kws yog mej tug Vaajtswv tub pub ib puas tsaav yaam zoo rua mej lawv le nwg tau cog lug tseg rua mej tsi poob ib lus le.15Tabsis mej yuavtsum ua lawv le nwg tej lug ib yaam le nwg ua lawv le nwg tej lug cog tseg rua mej hab.16Yog mej tsi coj lawv le tug Tswv kws yog mej tug Vaajtswv tej lug kws cog tseg rua mej, mej moog pe Lwm tsaav tuabneeg tej vaajtswv, nwg yuav chim hab rau txim rua mej, ces tsi ntev mej yuav tsi tshuav ib tug nyob huv lub tebchaws zoo kws nwg muab rua mej."


  


  Yausuas 24


  Yausuas Has rua Cov Yixalayees ntawm Sekhees


  1Tom qaab ntawd Yausuas hu taagnrho cov Yixalayees txhua xeem tuaj txoos ua ke rua ntawm Sekhees. Nwg kuas cov txwjlaug, cov thawjcoj, cov txav txim hab cov Yixalayees cov numtswv tuaj nyob taabmeeg Vaajtswv.2Yausuas has rua suavdlawg tas, "Tug Tswv kws yog cov Yixalayees tug Vaajtswv has le nuav: 'Thaus u mej cov yawmkoob tseem nyob ntawm ntug Dlej Efalates saab tim, puab pe lwm tsaav tuabneeg tej vaajtswv. Cov yawmkoob ntawd ib tug yog Telas kws yog Anplahaas hab Nahaus txiv ntaag.3Kuv coj mej yawmkoob Anplahaas tawm huv lub tebchaws ntawd hlaa tug Dlej Efalates hab coj nwg moog thoob plawg tebchaws Kana-aas. Kuv pub nwg muaj nwg tug tub Ixaj hab muaj xeebntxwv coob.4Kuv pub Ixaj muaj Yakhauj hab Exaus. Kuv muab lub tebchaws Edoos kws ua laaj roob rua Exaus ua nwg tug, tabsis mej yawmkoob Yakhauj hab nwg cov mivnyuas tsiv moog nyob nraag tebchaws Iziv.5Tom qaab ntawd kuv khaiv Mauxes hab Aloos moog hab kuv tso tej kev siv kev npug lug rua tebchaws Iziv, tabsis kuv coj mej tawm lug;6thaus kuv coj mej cov yawmkoob tawm nraag tebchaws Iziv lug, cov Iziv caij neeg hab tsheb neeg, tso tubrog caum puab tua. Tabsis thaus mej cov yawmkoob lug txug ntawm Havtxwv Lab,7puab quaj thov kuv paab, kuv txhaj tso fuab dlub lug quas hlo puab hab cov Iziv. Kuv ua kuas havtxwv nphau lug npug nkaus cov Iziv rua huv qaab thu. Mej paub has tas kuv tau ua le caag rua cov Iziv.


  "'Mej nyob ntawm taj suabpuam tau ntev heev.8Kuv maam coj mej lug rua huv cov Amaules lub tebchaws kws nyob ntawm tug Dlej Yauladees saab nubtuaj. Cov Amaules tua mej, tabsis kuv ca mej tua yeej puab. Kuv ca puab puamtsuaj taabmeeg mej hab ca mej txeeb tau puab lub tebchaws.9Xipules tug tub Npalaj kws ua vaajntxwv kaav tebchaws Mau-am tuaj tua mej. Nwg khaiv tuabneeg moog has rua Npe-us tug tub Npala-aas, kuas tuaj foom tsi zoo rua mej.10Tabsis kuv tsi noog Npala-aas tej lug, Npala-aas txhaj foom koob moov rua mej. Kuv ua le ntawd, yog kuv cawm mej dlim ntawm Npalaj teg.11Mej hlaa tug Dlej Yauladees moog rua huv lub nroog Yelikaus. Cov tuabneeg huv Yelikaus tawmtsaam mej ib yaam le cov Amaules, cov Felixes, cov Kana-aas, cov Hitis, cov Nkikasis, cov Hivis hab cov Yenpus tua mej, tabsis kuv ca mej tua yeej puab.12Thaus mej taabtom lug txeem puab lub tebchaws, kuv ua rua puab ntshai heev, mej txhaj lawv tau cov Amaules ob tug vaajntxwv tawm. Mej tsi tau muab mej tej neevnti hab ntaaj tua le.13Kuv muab lub tebchaws kws mej tsi tau khwv hab tej nroog kws mej txhais teg tsi tau ua pub rua mej nyob. Nwgnuav mej lug nyob huv tej nroog nuav, mej tau noj tej txiv maab hab tej txiv ntoo roj kws tsi yog mej cog.'"


  14Yausuas has ntxiv tas, "Txij nuav moog, mej yuavtsum fwm tug Tswv, muab sab npuab nwg hab muaj lub sab dlawb paug pehawm nwg. Tsi xob pe tej vaajtswv kws mej cov yawmkoob pe tim tebchaws Mexuputamias hab nraag tebchaws Iziv, mej pehawm tug Tswv tuab leeg xwb.15Yog mej tsi txaus sab pehawm tug Tswv, nub nua mej ca le txav txim sab saib mej yuav pehawm tug twg, mej yuav pe tej vaajtswv kws mej cov yawmkoob pe tim tebchaws Mexuputamias lossis pe tej vaajtswv kws cov Amaules pe huv lub tebchaws kws mej nyob nuav. Txawm yog mej yuav pe tug twg los xij, kuv hab kuv tsev tuabneeg, peb yuav pehawm tug Tswv tuab leeg xwb."


  16Cov tuabneeg teb has tas, "Peb yuav tsi tso tug Tswv tseg hab moog pe Lwm tsaav tuabneeg tej vaajtswv!17Tug Tswv kws yog peb tug Vaajtswv tau coj peb cov yawmkoob hab peb tawm ntawm kev ua luas qhev nraag tebchaws Iziv lug, hab peb tub pum tej txujci tseemceeb kws nwg ua lawm. Tug Tswv tsomkwm hab nrug nraim peb huv tej tebchaws kws peb lug dlhau lawd txhua qhov.18Tug Tswv ntab cov Amaules kws nyob huv lub tebchaws nuav tawm moog ua ntej peb lug nyob. Yog le ntawd, peb yuav pehawm tug Tswv kws yog peb tug Vaajtswv xwb."


  19Yausuas has rua puab tas, "Ntshai mej yuav ua tsi tau tug Tswv teg num, rua qhov nwg yog Vaajtswv tug dlawbhuv. Nwg khib mej heev. Nwg yuav tsi zaam txim le.20Yog mej tso tug Tswv tseg moog pe Lwm tsaav tuabneeg tej vaajtswv, nwg yuav tawmtsaam hab rau txim rua mej. Txawm yog yaav taag lug nwg tau ua zoo rua mej lawm los nwg yuav ua kuas mej puamtsuaj moog."


  21Cov tuabneeg has rua Yausuas has tas, "Peb yuav tsi ua le ntawd! Peb yuav pehawm tug Tswv xwb."


  22Yausuas has rua puab tas, "Mej ncu mej tej lug tseg, mej yeej leeg has tas, mej yuav pehawm tug TSWV xwb."


  Puab teb has tas, "Peb yuav ua le ntawd."


  23Yausuas has rua puab tas, "Mej yuavtsum tso Lwm tsaav tuabneeg tej vaajtswv tseg, muab sab npuab tug Tswv kws yog cov Yixalayees tug Vaajtswv.


  24Puab has rua Yausuas has tas, "Peb yuav pehawm tug Tswv kws yog peb tug Vaajtswv hab noog nwg tej lug."


  25Nub ntawd Yausuas txhaj kuas puab coglug, Yausuas muab tej kevcai hab tej lug saamfwm lug qha rua puab ntawm Sekhees, kuas puab coj lawv le ntawd.26Yausuas sau tej lug saamfwm ntawd rua huv phoo ntawv kws teev Vaajtswv txuj Kevcai. Yausuas muab ib lub pobzeb luj lug teeb rua huv qaab tsob ntoo qheb kws ze tug TSWV lub tsevntaub.27Yausuas has rua puab tas, "Lub pobzeb nuav yuav ua timkhawv rua peb. Lub pobzeb nuav nov txhua lu lug kws tug TSWV has rua peb, nwg yuav ua timkhawv tawmtsaam mej, kuas mej tsi xob ntxeev sab rua mej tug Vaajtswv."28Yausuas txawm kuas puab rov qaab moog tsev, hab puab nyag rov moog rua nyag lub tebchaws lawm.


  Yausuas hab Ele-axas Tuag


  29Tom qaab ntawd, Noos tug tub Yausuas kws yog tug Tswv tug tubkhai tuag thaus nwg noobnyoog muaj ib puas kaum xyoo.30Puab muab nwg log rua huv nwg thaaj aav ntawm lub nroog Tinas Xelas kws ua laaj roob huv tebchaws Efalayees kws nyob ntawm lub Roob Nkasas saab qaumteb.31Tam kws Yausuas tseem ua neej nyob hab tom qaab kws nwg tuag lawm lossis ntu kws cov thawjcoj tam ntawd tseem ua neej nyob, cov Yixalayees pehawm tug Tswv xwb, hab puab pum txhua yaam kws tug Tswv tau ua paab cov Yixalayees.32Yauxej lub cev kws cov Yixalayees coj nraag tebchaws Iziv lug, puab muab log rua ntawm Sekhees, huv thaaj aav kws Yakhauj muab ib puas dlaim nyaj yuav ntawm Hamaules kws yog Sekhees txiv lug. Thaaj aav ntawd yog Yauxej cov xeebntxwv tug.33Aloos tug tub Ele-axas tuag hab puab muab nwg log rua ntawm lub nroog Nkinpe-as kws muab tu rua nwg tug tub Finehas huv tebchaws Efalayees kws ua laaj roob.

  Cov Thawjtswj 1


  Xeem Yudas hab Xeem Xime-oos Moog Nteg Adauninpexes


  1Tom qaab kws Yausuas tuag lawm, cov Yixalayees nug tug TSWV has tas, "Paab twg yuav ntaus thawj ua ntej moog paab peb tua cov Kana-aas? "


  2Tug Tswv teb has tas, "Xeem Yudas yuav ntaus thawj moog ua ntej. Kuv muab lub tebchaws tso rua puab kaav lawm."


  3Cov Yudas has rua cov Xime-oos has tas, "Mej nrug peb moog kuas txug ntawm tug nrimteb kws faib rua peb hab paab peb tua cov Kana-aas. Ces peb tsua nrug mej moog rua ntawm cheebtsaam kws faib rua mej." Yog le ntawd, xeem Xime-oos4txhaj nrug xeem Yudas moog ntaus rog. Tug Tswv muab cov Kana-aas hab cov Felixes cob rua puab teg, hab puab tua yeej kaum txheeb leej tuabneeg kws nyob huv lub nroog Npexeles.5Puab ntsib Adauninpexes huv lub nroog Npexeles hab puab nrug nwg sis tua.6Nwg tsiv tawm, tabsis puab caiim nwg qaab, nteg tau nwg hab muab nwg ob tug taubteg hab ob tug taubtaws txav povtseg.7Adauninpexes has tas, "Kuv tau muab xyaa caum tug vaajntxwv cov taubteg hab taubtaws txav povtseg, hab ca puab khaws tej mov kws poob huv kuv qaab rooj noj. Nwgnuav Vaajtswv tau ua pauj rua kuv ib yaam le kuv tau ua rua puab lawm." Puab coj nwg lug rua huv lub nroog Yeluxalees, nwg txhaj tuag rua huv lawm.


  Cov Yudas Txeeb Tau lub Nroog Yeluxalees hab Henploos


  8Cov Yudas ntaus yeej hab txeeb tau lub nroog Yeluxalees. Puab tua cov tuabneeg huv nroog tuag taag hab muab lub nroog ntawd hlawv kub nyab taag huv tuabsi lawm.9Tom qaab ntawd, puab moog tua cov Kana-aas kws nyob sau tej ncov roob, ntawm tej taw roob hab huv tej taj mojsaab qhua moog rua saab qaabteb.10Puab tawm moog tua cov Kana-aas huv lub nroog Henploos kws ibtxwm hu ua Kili-as Alenpas. Nyob qhov ntawd puab tua yeej Sesais cuab kwvtij, Ahimas cuab kwvtij hab Talemais cuab kwvtij.


  Autheniyees Ntaus Tau lub Nroog Denpis


  (Yausuas 15.13-19)


  11Cov Yudas sawv kev qhov ntawd moog ntaus lub nroog Denpis. (Lub nroog ntawd ibtxwm hu ua Kili-as Sefeles.)12Puab cov ntawd muaj ib tug hu ua Kalej, nwg has tas, "Yog leejtwg moog tua yeej lub nroog Kili-as Sefeles, mas kuv yuav muab kuv tug ntxhais Akhexas rua nwg yuav ua quaspuj."13Autheniyees kws yog Kalej tug kwv Kenas tug tub txhaj moog txeeb tau lub nroog ntawd, yog le ntawd, Kalej txhaj muab nwg tug ntxhais Akhexas rua Autheniyees yuav. 14Nub kws txis tshoob Autheniyees taij Akhexas kuas thov nwga txiv muab ib thaaj teb rua obtug. Akhexas txhaj nqeg sau nwg tug neeg luav nrausqaum lug, hab Kalej nug has tas, "Miv ntxhais, koj xaav tau dlaabtsi?"15Nwg teb has tas, "Kuv xaav tau ob peb lub qhov dlej. Rua qhov thaaj aav kws koj muab rua kuv ntawd yog aav qhuav xwb." Yog le ntawd, Kalej txhaj muab thaaj aav kws muaj ib lub qhov dlej nyob saab peg hab ib lub nyob saab nraag rua nwg tug ntxhais.


  Xeem Yudas hab Npeenyamees Ntaus Yeej Tebchaws


  16Mauxes yawmtxiv cov xeebntxwv kws yog cov tuabneeg Kenais, nrug cov Yudas tawm huv Yelikaus, kws yog lub nroog toovlaaj moog rua huv taj suabpuam qhuav ntawm Alas saab qaabteb huv xeev Yudas. Puab moog nyob xyaw cov tuabneeg Amalej rua ntawm thaaj chaw ntawd.17Cov Yudas nrug cov Xime-oos moog hab puab tua yeej cov Kana-aas huv lub nroog Xefas. Puab rhuav lub nroog ntawd puamtsuaj taag. Yog le ntawd, puab txhaj tis npe rua lub nroog ntawd hu ua Haulemas.18-19Tug Tswv paab cov Yudas, hab puab txeeb tau taagnrho saab tebchaws kws ua laaj roob lug ua puab tug, tabsis puab tsi tau txeeb lub nroog Nkaxas, Asekeloos, lossis Ekiloos hab tej zog miv kws nyob ibncig cheebtsaam cov nroog nuav. Cov tuabneeg nuav puavleej nyob lawv ntug havtxwv, puab muaj tsheb neeg hlau ntau, yog le ntawd, cov Yudas txhaj tsi muaj peevxwm lawv cov tuabneeg nuav tsiv tawm.20Muab lub nroog Henploos faib rua Kalej lawv le Mauxes tau coglug tseg, Kalej txhaj muab peb cuab kwvtij kws yog Anas cov xeebntxwv lawv tsiv tawm huv lub nroog ntawd.21Tabsis xeem Npeenyamees tsi tau lawv cov Yenpus kws nyob huv lub nroog Yeluxalees tawm, hab cov Yenpus tseem nrug cov Npeenyamees nyob ua ke txij thaus ntawd lug le.


  Xeem Efalayees hab Xeem Manaxes Txeeb Tau lub Nroog Npethees


  22-23Xeem Efalayees hab xeem Manaxes moog txeeb tau lub nroog Npethees. (Lub nroog ntawd ibtxwm hu ua Luxes.) Tug Tswv paab puab, puab txhaj tso tuabneeg moog soj ntsuam lub nroog ntawd,24puab moog ntsib ib tug txivneej nyob huv lub nroog ntawd, hab puab has rua nwg tas, "Koj qha kev rua peb moog huv nroog, peb txhaj tsi ntaus koj."25Nwg txhaj qha kev rua puab, ces cov Efalayees hab cov Manaxes txhaj muab cov tuabneeg huv lub nroog ntawd tua tuag taag, tsuas tseg tug txivneej ntawd hab nwg tsev tuabneeg nkaus xwb.26Tom qaab ntawd, nwg txhaj tsiv moog rua huv tebchaws Hitis, nwg moog rhawv tau ib lub nroog rua huv hab tis npe hu ua Luxes. Lub npe ntawd tseem nyob lug txug naj nub nua.


  Lwm Tsaav Tuabneeg Kws Cov Yixalayees tsi Tau Muab Lawv Tawm


  27Cov Manaxes tsi tau lawv cov tuabneeg kws nyob huv lub nroog Npes Saas, Tanas, Daules, lie-as, Menkidaus hab tej zog kws nyob puagncig cov nroog ntawd tawm; cov Kana-aas tseem nyob huv cov nroog ntawd.28Thaus cov Yixalayees fuamvaam coob hab muaj zug zuj zug lawm, puab txhaj yuam cov Kana-aas ua num rua puab, tabsis puab tseem tsi tau lawv cov tuabneeg ntawd tawm kuas taag.


  29Cov Efalayees tsi tau lawv cov Kana-aas kws nyob huv lub nroog Nkexes tawm, yog le ntawd, cov Kana-aas txhaj tseem nrug puab nyob huv lub nroog ntawd.


  30Cov Xenpuloos tsi tau lawv cov tuabneeg kws nyob huv lub nroog Kiloos hab Nahalas tawm, yog le ntawd, cov Kana-aas txhaj tseem nrug puab nyob huv ob lub nroog ntawd, hab puab yuam cov Kana-aas ua num rua puab.


  31Cov Aseles tsi tau lawv cov tuabneeg kws nyob huv lub nroog Akaus, Xidoos, Alas, Akhixis, Henpas, Afekas, hab Lehaus tawm.32Cov Aseles tseem nyob huv cov Kana-aas cheebtsaam aav, rua qhov puab tsi tau lawv cov tuabneeg ntawd tawm.


  33Cov Nathalis tsi tau lawv cov tuabneeg kws nyob huv lub nroog Npethes Semes hab Npethanas tawm. Cov Nathalis ca le nrug cov Kana-aas nyob huv puab cheebtsaam aav, tabsis puab yuam cov Kana-aas ua num rua puab.


  34Cov Amaules yuam cov Daas rov moog nyob peg laaj roob hab tsi pub puab nqeg lug nyob huv taj nraag le.35Cov Amaules tseem nyob huv Aiyaloos, Sa-anpimes hab ntawm lub Roob Heles, tabsis cov Efalayees hab cov Manaxes ua cov tswjfwm cov Kana-aas hab yuam cov Kana-aas ua num rua puab.


  36Cov Edoos tug nrimteb pib kag ntawm txujkev sau lub laaj roob Alanpees, ntawm lub nroog Xelas saab qaumteb moog rua peg lawm.


  


  Cov Thawjtswj 2


  Tug Tswv tug Timtswv Nyob Ntawm lub Nroog Npaukhees


  1Tug Tswv tug timtswv tawm huv lub nroog Nkilenkas moog rua huv lub nroog Npaukhees hab has rua cov Yixalayees has tas, "Kuv coj mej tawm nraag tebchaws Iziv hab coj mej lug nyob huv lub tebchaws kws kuv coglug tseg rua mej cov yawmkoob lawm. Kuv qha rua mej has tas, 'Kuv yuav tsi rhuav tej lug kws kuv tau cog tseg rua mej lawm ib zag le.2Mej yuavtsum tsi xob nrug cov tuabneeg kws nyob huv lub tebchaws nuav coglug. Mej yuavtsum muab puab tej thaaj teev dlaab tsoo povtseg.' Tabsis mej tsi ua lawv le kuv kuas mej ua. Mej ca le moog ua lwm yaam lawm xwb!3Yog le ntawd, nwgnuav kuv qha rua mej has tas, kuv yuav tsi ntab cov tuabneeg nuav tawm ua ntej kws mej moog. Puab yuav ua yeebncuab rua mej hab puab tej vaajtswv yuav ua ntxab cuab tog mej kev."4Thaus tug timtswv has le ntawd, cov Yixalayees txawm quaj zum zawg,5hab tub yog vim le nuav txhaj muab thaaj chaw ntawd ti npe hu ua Npaukhees. Puab txhaj tua tsaj fij rua tug Tswv ntawm qhov chaw ntawd.


  Yausuas Tuag


  6Yausuas tso cov Yixalayees rov qaab moog, hab puab nyag rov moog nyob rua huv nyag cheebtsaam kws tub faib rua puab lawm.7Cov Yixalayees ua tug TSWV teg num moog txug nub kws taag Yausuas tam neej. Thaus Yausuas tuag, puab tseem ua tug Tswv teg num moog txug nub kws cov thawjcoj kws pum txhua yaam num tseemceeb kws tug Tswv ua paab cov Yixalayees tuag taag huv tuabsi lawm hab.8Tug Tswv tug tubkhai Yausuas kws yog Noos tug tub tuag thaus nwg noobnyoog muaj ib puas kaum xyoo.9Puab txhaj muab nwg log rua huv nwg thaaj aav huv lub nroog Tinas Xelas, peg lub laaj roob Efalayees kws nyob ntawm lub Roob Nkasas saab qaumteb.10Cov laug kws nyob tam ntawd puavleej tuag taag huv tuabsi lawm, ces tam tom qaab nuav tsi ncu qaab txug tug Tswv tej txajntsig kws nwg tau ua rua tsaav tuabneeg Yixalayees le lawm.


  Cov Yixalayees Tseg tsi Pehawm tug Tswv Lawm


  11Ces cov Yixalayees txawm ua txhum tawmtsaam tug Tswv hab pib moog teev tej mlom Npa-aas.12Puab tseg tsi pehawm tug TSWV kws yog puab cov yawmkoob tug Vaajtswv, yog tug Vaajtswv kws coj puab tawm nraag tebchaws Iziv lug, hab puab pib moog pe lwm tsaav tuabneeg kws nyob ibncig puab tej vaajtswv. Puab pe tej vaajtswv ntawd hab ua rua tug TSWV chim heev rua puab.13Puab tso tseg tsi pehawm tug Tswv hab moog teev tej mlom Npa-aas hab teev tej mlom Atates.14Tug TSWV txhaj chim heev rua cov Yixalayees hab tso tej tubsaab tuaj tua hab fuab puab. Nwg tso puab rua cov yeebncuab kws nyob ibncig puab ua cov tswjfwm puab. Cov Yixalayees tsi muaj peevxwm tawmtsaam cov yeebncuab ntawd le lawm.15Txhua zag kws puab moog ntaus rog, tug Tswv tso kev phem lug raug puab lawv le nwg tau ceebtoom hab coglug rua puab lawm. Puab txhaj raug kev txomnyem heev.


  16Tug TSWV pub cov Yixalayees muaj tej thawjcoj lug cawm kuas puab dlim ntawm tej tubsaab.17Tabsis cov Yixalayees tseem tsi noog puab cov thawjcoj lug hab. Puab tsi muab sab npuab tug Tswv hab moog pehawm lwm tsaav tuabneeg tej vaajtswv. Puab cov yawmkoob yeej ibtxwm noog tug Tswv tej lug saamfwm, tabsis tam nwgnuav tsi ua lawv le ntawd lawm. 18Thaus twg kws tug TSWV pub rua cov Yixalayees muaj ib tug thawjcoj, tug Tswv yeej paab nwg hab cawm kuas puab dlim ntawm puab cov yeebncuab teg moog txug thaus kws tug thawjcoj ntawd taag simneej. Tug Tswv taabncuab puab rua qhov puab quaj ntsuag rua puab tej kev txomnyem hab kev tsimtxom.19Tabsis thaus tug thawjcoj tuag lawm, cov pejxeem tig rov moog ua le puab txuj qub kev hab tseem ua phem tshaaj tam thaus u lawm hab. Puab tseem teev hab pe luas tej vaajtswv, hab muaj lub sab tawv ua phem ua qas tsi tso tseg le.20Tug Tswv chim heev rua cov Yixalayees hab has tas, "Tsaav tuabneeg nuav muab tej lug kws thaus u kuv cog tseg rua puab cov yawmkoob tso tseg lawm. Rua qhov puab tsi noog kuv lug,21kuv yuav tsi ntab tej tsaav tuabneeg kws thaus Yausuas tuag tseem tsi tau muab ntab tawm ntawd, tawm huv lub tebchaws moog.22Kuv yuav siv cov tuabneeg ntawd sim cov Yixalayees sab saib puab puas yuav taug kuv txujkev, ib yaam le puab cov yawmkoob ibtxwm ua lug lawm."23Yog le ntawd, tug Tswv txhaj tseg cov tuabneeg ntawd nyob huv lub tebchaws; nwg tsi pub kuas Yausuas tua yeej puab, txawm yog thaus Yausuas tub tuag lawm los tug Tswv tseem tsi tau ntab puab tawm moog sai hab.


  


  Cov Thawjtswj 3


  Tej Tsaav Tuabneeg Kws Tseem Nyob huv lub Tebchaws


  1Yog le ntawd tug Tswv txhaj tseg qee tsaav tuabneeg nyob huv lub tebchaws ntawd sim cov Yixalayees kws tsi tau nrug cov Kana-aas ua rog dlua.2Nwg ua le nuav tub yog ua qha cov Yixalayees txhua tam kuas paub txug kev ua rog, tshwjxeeb yog rua cov kws ibtxwm tsi tau ua rog dlua le xwb.3Cov tuabneeg kws tseg rua huv lub tebchaws ntawd, nyob huv cov Filitees tsib lub nroog, cov tuabneeg ntawd yog cov Kana-aas, cov Xidoos hab cov Hivis kws nyob peg cov roob Lenpanoos, txij ndlua ntawm lub Roob Npa-aas Helemoos moog rua ntawm lub Dlawm Hamas.4Puab yog cov kws yuav sim cov Yixalayees sab, saib puab puas noog tug Tswv tej lug saamfwm kws Manxes tau qha rua puab cov yawmkoob lawm.5Yog le ntawd, cov Yixalayees txhaj tau nyob xyaw cov Kana-aas, cov Hitis, cov Amaules, cov Felixes, cov Hivis hab cov Yenpus.6Cov Yixalayees tso puab tej tub tej ntxhais moog yuav cov tuabneeg ntawd tej tub tej ntxhais, hab moog pe puab tej vaajtswv.


  Autheniyees


  7Cov Yixalayees tsi ncu qaab tug Tswv kws yog puab tug Vaajtswv lawm; puab ua txhum tug Tswv hab moog pe tej mlom Npa-aas hab Aselas.8Yog le ntawd, tug Tswv chim heev rua cov Yixalayees, nwg txhaj tso puab rua Vaajntxwv Kusas Lisathayees kws kaav lub tebchaws Mexuputamias tuaj tua yeej puab. Puab txhaj raug nteg moog ua nwg qhev tau yim xyoo.9Ces cov Yixalayees quaj thov tug Tswv, nwg txhaj khaiv ib tug txivneej moog tso puab dlim. Tug ntawd yog Kalej tug kwv Kenas tug tub Autheniyees.10Tug Tswv tug Ntsujplig lug rua Autheniyees, hab nwg tau ua cov Yixalayees tug thawj coj. Autheniyees moog ntaus rog, hab tug TSWV pub nwg tua yeej tug vaajntxwv kws kaav tebchaws Mexuputamias.11Thaus ntawd, lub tebchaws muaj kev thaajyeeb tau plaub caug xyoo, ces Autheniyees txawm tuag lawm.


  Ehus


  12Cov Yixalayees rov ua txhum rua tug Tswv dlua. Vim txujkev txhum nuav tug Tswv txhaj ua rua Vaajntxwv Enkiloos kws kaav tebchaws Man-am muaj zug tshaaj cov Yixalayees.13Enkaloos koom teg nrug cov Amaules hab cov Amalej; puab txhaj tuaj tua yeej cov Yixalayees hab txeeb tau lub nroog Yelikaus kws yog lub nroog toovlaaj.14Cov Yixalayees txhaj raug Enkaloos coj moog ua qhev tau kaum yim xyoo.


  15Ces cov Yixalayees quaj thov tug TSWV, nwg txhaj khaiv ib tug txivneej moog tso puab dlim. Tug ntawd yog Ehus hab yog tug kws xis saab teg txhumphem, nwg yog Nkelas tug tub kws yog xeem Npeenyamees. Cov Yixalayees khaiv Ehus moog cuag cov Mau-am tug Vaajntxwv Enkiloos hab nqaa ib cov khoom moog pub nwg.16Ehus ntaus tau ib raab ntaaj ob saab ntse ntev le ib tshim. Nwg muab raab ntaaj ntawd paav rua ntawm nwg saab ncejpuab xis rua saab huv qaab nwg lub rig.17Ces nwg txawm muab cov khoom ntawd pub rua Enkiloos, Enkiloos yog ib tug txivneej kws rog heev.18Thaus Ehus muab cov khoom pub rua Enkiloos, Ehus txawm kuas cov tuabneeg kws kwv cov khoom ntawd ca le rov moog tsev.19Tabsis Ehus txawm tig moog saib cov dluab mlom pobzeb kws nyob ze ntawm Nkilenkas hab tig hlo lug has rua Enkaloos has tas, "Vaajntxwv, kuv muaj tej lug tseemceeb yuav has rua koj."


  Yog le ntawd, vaajntxwv txhaj has rua nwg cov tubkhai tas, "Mej ca le tawm moog, ca wb ob leeg nyob xwb." Ces puab txawm tawm moog taag lawm.


  20Thaus vaajntxwv nyob huv nwg chaav kws txag laaj ntxag theem tsev sau. Ehus txawm txaav zog moog has rua vaajntxwv has tas, "Vaajtswv muaj lug rua kuv tuaj has rua koj." Ces vaajntxwv txawm sawv tseeg.21Ehus muab nwg saab teg txhumphem rhu hlo raab ntaaj ntawm nwg saab ncejpuab xis lug tuab nkaug rua vaajntxwv plaab.22Nwg muab raab ntaaj hab tug ku tsij yog taagnrho rua huv vaajntxwv plaab, ces cov roj npug nkaus lub qhov nqaj rov rua lawm. Ehus yeej tsi rhu raab ntaaj tawm huv vaajntxwv plaab lug le, ces tej zaub mov huv vaajnxtwv plaab tawm tshau lug tuaj.23Ces Ehus txawm tawm plawg rua nrau zoov, kaw nkaus qhovrooj hab muab laag kag ca,24hab nwg tsiv lawm. Cov tubkhai lug pum lub qhovrooj tseem xauv kaw nreeg, tabsis puab xaav has tas yog vaajntxwv tseem moog tawm rooj huv tsev dlej lawm xwb.25Puab tog ntev loo, tabsis vaajntxwv pheej tsi lug qheb qhovrooj le. Puab txhaj muab yumsij moog qheb hlo qhovrooj, ua caag puab tug vaajntxwv tuag xyaab leeg rua huv plaag tsev lawm xwb.


  26Thaus puab tog tau ntev loo ntawd, Ehus tub tsiv moog dleb heev lawm. Nwg tsiv moog hlaa pawg pobzeb kws luas txaug moog rua ntawm lub Roob Xe-iles.27Thaus nwg moog txug peg roob Efalayees, nwg txhaj tshuab raaj tshuab xyu hu cov txivneej Yixalayees tuaj moog ntaus rog; ces nwg coj puab nqeg sau roob lug.28Nwg has rua puab tas, "Mej lawv kuv qaab! Tug Tswv tub pub mej tua yeej mej cov yeebncuab kws yog cov Mau-am lawm." Yog le ntawd, puab txhaj lawv Ehus qaab moog hab txeeb tau thaaj chaw kws cov Mau-am pheej moog hlaa tug dlej Yauladees; puab tsi pub ib tug txivneej twg hlaa moog lug le.29Nub ntawd puab tua cov Mau-am tej tubrog kws sab tawv heev tuag kwvyees le kaum txheeb leej; tsi muaj ib tug tsiv dlim le. 30Txij nub ntawd lug cov Yixalayees yeej cov Mau-am hab lub tebchaws muaj kev thaajyeeb tau yim caum xyoo.


  Sankas


  31Tom qaab kws Ehus tuag lawm, Anas tug tub Sankas sawv ua thawjcoj. Nwg kuj yog ib tug kws tso cov Yixalayees dlim, hab nwg muab ib tug paas lawv nyuj nkaug cov Filitees tuag rau pua leej.


  


  Cov Thawjtswj 4


  Denpaulas hab Npalaj


  1Tom qaab kws Ehus tuag lawm cov Yixalayees rov ua txhum rua tug Tswv dlua.2Yog le ntawd, tug Tswv txhaj ca cov Kana-aas tug Vaajntxwv Yanpees kws kaav huv lub nroog Haxaules tuaj tua yeej puab. Yanpees tug thawj tubrog yog Xixelas, nwg nyob huv Halauses kws yog cov tuabneeg txawv tebchaws lub nroog.3Yanpees muaj cuaj pua lub tsheb neeg hlau, hab nwg muaj lub sab phem tswjfwm cov Yixalayees hab tsimtxom puab tau neeg nkaum xyoo. Cov Yixalayees txhaj quaj thov tug Tswv paab puab.


  4Thaus lub sijhawm ntawd, Denpaulas kws yog Lapidaus tug quaspuj, yog ib tug cev Vaajtswv lug, hab nwg ua cov Yixalayees tug thawjtswj.5Nwg nyob huv qaab ib tsob toovlaaj kws nyob ntawm lub nroog Lamas hab Npethees ntu nruab nraab ntawm lub laaj roob Efalayees, hab cov Yixalayees pheej tuaj cuag nwg qhov ntawd kuas nrug tu puab tej plaub ntug.6Muaj ib nub nwg txhaj tso tuabneeg moog has rua Anpinau-as tug tub Npalaj kws nyob huv lub nroog Kedes huv xeev Nathalis, hab has rua nwg has tas, "Tug Tswv kws yog cov Yixalayees tug Vaajtswv has le nuav rua koj: 'Koj ca le coj kaum txheeb leej tubrog huv xeem Nathalis hab xeem Xenpuloos moog rua ntawm lub Roob Tanpaus.7Kuv yuav coj Xixelas kws yog Yanpees tug thawj tubrog tuaj tua mej ntawm tug Dlej Kisoos. Nwg yuav coj nwg cov tsheb neeg hab cov tubrog tuaj nrug mej sis tua, tabsis kuv yuav pub kuas mej tua yeej nwg.'"


  8Ces Npalaj has rua Denpaulas has tas, "Yog koj nrug kuv moog, kuv txhaj yuav moog, tabsis yog koj tsi moog, kuv yuav tsi moog."


  9Denpaulas teb has tas, "Kuv yeej txaus sab yuav nrug koj moog, tabsis koj yuav tsi tau ntsejmuag qhov kws koj tua yeej, rua qhov tug Tswv yuav muab Xixelas cob rua tug quaspuj teg." Yog le ntawd, Denpaulas txhaj nrug Npalaj moog rua huv lub nroog Kedes.10Npalaj hu xeem Xenpuloos hab xeem Nathalis moog rua huv Kedes hab kaum txheeb leej txivneej lawv nwg qaab moog rua huv. Denpaulas kuj nrug nwg moog hab.


  11Thaus lub sijhawm ntawd, Henpeles kws yog cov tuabneeg Kenais tau moog tsaa nwg lub tsev ntaub nyob ze rua ntawm Kedes, ntawm tsob ntoo qheb huv Xananees. Nwg tau tsiv tawm ntawm cov tuabneeg Kenais kws yog Mauxes tug nug Haunpas cov xeebntxwv lawm.


  12Thaus Xixelas paub has tas, Npalaj nce moog txug rua sau Roob Tanpaus lawm.13nwg txhaj txhij taagnrho nwg cov tubrog tsaav cuaj pua lub tsheb neeg hlau nrug nwg tawm huv lub nroog Halauses kws yog cov tuabneeg txawv tebchaws lub nroog moog tog kev rua ntawm tug Dlej Kisoos.


  14Ces Denpaulas has rua Npalaj has tas, "Ca le moog los mas! Tug Tswv tub ua koj ntej moog lawm! Nub nua nwg tub muab Xixelas cob rua koj teg lawm." Yog le ntawd, Npalaj txhaj coj nwg kaum txheeb leej tubrog nqeg sau Roob Tanpaus lug.15Thaus Npalaj taabtom nrug Xixelas cov tubrog sis tua, tug Tswv ua rua Xixelas hab taagnrho nwg cov tsheb neeg hab cov tubrog tawg tsiv ri sua. Xixelas txhaj nqeg sau nwg lub tsheb nwwg lug hab tsiv moog lawm xwb.16Npalaj txhaj caum cov tsheb neeg hab cov tubrog moog txug huv lub nroog Halauses kws yog cov tuabneeg txawv tebchaws lub nroog, hab Xixelas cov tubrog raug tua tuag taag huv tuabsi, tsi tshuav ib tug seem le.


  17Xixelas tsiv moog txug ntawm Ya-ees kws yog Henpeles tug quaspuj lub tsev ntaub, Henpeles yog tuabneeg Kenais, rua qhov Vaajtswv Yanpees kws kaav lub nroog Haxaus nrug Henpeles tsev tuabneeg sis raug zoo heev.18Ya-ees tawm tuaj tog Xixelas hab has rua nwg tas, "Lug tsev; koj ca le lug huv kuv lub tsev ntaub. Tsi xob ntshai." Yog le ntawd Xixelas txhaj moog rua huv Ya-ees tsev, Ya-ees muab Xixelas zais rua nrau dlaim ntaub thaiv qhovrais.19Xixelas has rua Ya-ees has tas, "Kuv nqhes dlej heev, thov koj muaj mivntsiv dlej rua kuv haus." Ya-ees txhaj qheb lub naab tawv ntim mig nyuj, muaj rua Xixelas haus hab rov muab Xixelas zais dlua lawm.20Ces Xixelas has rua Ya-ees has tas, "Thov koj sawv tuabywv ntawm qhovrooj tsev ntaub ko, yog muaj leejtwg tuaj hab nug koj has tas, puas muaj tuabneeg tsiv lug ntawm nuav, koj teb has tas, tsi muaj."


  21Xixelas lim heev, nwg txawm tsaug zug looj hlas lawm. Ce Ya-ees muab rauj hab ib tug tswg tsev ntaub, maam maam nyaag moog xauj Xixelas, hab nwg muab tug tswg twb nkaus ntawm Xixelas ib saab xubntsus, muab rauj npuj tshaab plawg rua huv aav ua rua Xixelas tuag kag rua ntawd.22Thaus Npalaj caum Xixelas tuaj txug, Ya-ees tawm moog tog Npalaj hab has rua nwg tas, "Koj ca le lug tsev! Kuv yuav qha tug txivneej kws koj nrhav rua koj." Yog le ntawd, Npalaj txhaj nrug Ya-ees moog rua huv nwg lub tsev ntaub, hab pum Xixelas tuag xyaab leeg huv aav, ib tug tswg tsev ntaub ntsa nreeg nwg taubhau tshaab plawg rua huv aav.


  23Nub ntawd tug Tswv txhaj pub cov Yixalayees tua yeej Yanpees kws yog cov Kana-aas tug vaajntxwv.24Cov Yixalayees pheej nas tsaam nyaav zuj zug moog txug thaus kws puab ua rua Yanpees puamtsuaj lawm.


  


  Cov Thawjtswj 5


  Denpaulas hab Npalaj Zaaj Nkauj


  1Nub ntawd Denpaulas hab Npalaj kws yog Anpinau-as tug tub txhaj huv zaaj nkauj nuav:2Ua tug Tswv tsaug lauj! Cov Yixalayees ua sab tawv qhawv sis tua;3Tej numtswv, mej ca le tig qhovntsej noog! Kuv yuav hu nkauj hab ntaus nkauj nogncaas qhuas cov Yixalayees tug Vaajtswv kws yog tug TSWV.4Tug Tswv, thaus koj tawm sau Roob Xe-iles lug, thaus koj tawm tom taj nraag Edoos lug, lub nplajteb ua zug koog, hab naag laub lug sau nruab ntug lug. Tseeb tag, dlej yeej nchuav laub lug sau cov fuab lug;5Tej ncov roob ua zug koog taabmeeg tug Tswv sau Roob Xinais, taabmeeg tug Tswv kws yog cov Yixalayees tug Vaajtswv.6Anaj tug tub Sankas tam hab Ya-ees tam, tsi muaj tsheb neeg dlha thoob tebchaws lawm, Tej tuabneeg taug kev miv lawm xwb.7Denpaulas, cov Yixalayees tej nroog muab tso tseg nphob xuav ca; Tej nroog ntawd nyob khoob lug moog txug nub kws koj lug kaav; * koj zoo ib yaam le cov Yixalayees leej nam ntaag.8Thaus cov Yixalayees moog teev luas tej vaajtswv, ces txawm muaj kev tsuv kev rog tuaj ntaus puab lub tebchaws! Mej plaub caug txheeb leej Yixalayees nuav, puas muaj ib tug nqaa dlaim thaiv nav ntaaj lossis nqaa muv?9Kuv lub sab yeej nyob rawv nrug cov Yixalayees tej thawj tubrog, nrug cov tuabneeg kws txaus sab moog ntaus rog. Ua tug Tswv tsauglauj!10Mej cov kws caij tej neeg luav dlawb kws caij rawv sau lub eeb, hab mej cov kws moog kutaw, mej ncu ntsoov qha zaaj nuav rua suavdlawg!11Ua tuab zoo noog! Tej suab kws cov tuabneeg coob coob qw nrov ntshu nrooj ncig tej qhov tshij sis qha txug qhov kws tug Tswv hab cov Yixalayees muaj yeej. Ces tug Tswv tsaav tuabneeg tawm huv puab tej nroog tuaj.


  12Ntaus thawj los mas! Denpaulas, ca le ntaus thawj los mas! Hu nkauj los mas! ntaus thawj ntxhas los mas! Anpinau-as tug tub Npalaj, ca le sawv moog tuaj tom hauv ntej, coj cov tuabneeg kws koj nteg tau tsiv moog los mas!13Ces txhua tug tuabneeg kws ncaaj nceeg tuaj cuag puab tej thawjcoj; Tug Tswv tsaav tuabneeg kws tuaj cuag nwg; npaaj nrooj moog sis tua xwb.14Puab nqeg peg xeev Efalayees tuaj rua huv haav, lawv xeem Npeenyamees hab cov pejxeem qaab. Cov thawj tubrog tuaj peg Makhistuaj, cov numtswv tuaj peg xeev Xenpuloostuaj.15Xeem Ixakhas tej thawjcoj nrug Denpaulas tuaj; Yog lawm, Ixakhas hab Npalaj puab suavdlawg tuaj huv tuabsi; hab puab puavleej lawv nwg qaab moog rua nraag lub haav lawm. Tabsis xeem Lunpees has tsi sis hum, puab txhaj tsi tuaj.16Vim le caag puab txhaj nrug paab yaaj nyob tuaj tom qaab? Yuav nkaum nkoog noog cov tswv yaaj lub suab cuab cov yaaj xwb los? Yog lawm, xeem Lunpees has tsi sis hum, puab txhaj tsi tuaj.17Xeem Khas nyob tim tug Dlej Yauladees saab nubtuaj, hab xeem Daas nyob huv tej nkoj. Xeem Aseles nyob lawv ntug havtxwv, puab nyob ntawm ntug xwb.18Tabsis xeem Xenpuloos hab xeem Nathahs txaus sab muab puab txujsa moog ntaus rog.19Tej vaajntxwv sau nthwv tuaj sis tua rua huv lub nroog Tanas ntawm tug dlej Menkidaus; Cov Kana-aas tej vaaintxwv tuaj sis tua, tabsis puab nqaa tsi tau tej nyaj moog le.20Tej nubqub tua sau nruab ntug tuaj; Tej nubqub yaa sau nruab ntug tuaj tua Xixelas;21Tug Dlej Kisoos fuam lug tshoob puab moog povtseg lawm, tug Dlej Kisoos yog tug dlej, kws ntsawj ceev heev. Kuvyuavtawmmoog, kuvlubsabcale xyivfaab hlo.22Cescovneegyuavdlha raag ntwg lug, muab puab tej rau txauj aav nplawg nta.23Tug Tswv tug timtswv has tas, "Ca le foom tsi zoo rua lub nroog Melus! Lu lug foom kws yog kev ab kev dlaw yuav raug cov tuabneeg huv lub nroog ntawd. Vim puab tsi tawm moog ua tubrog paab tug Tswv tua cov yeebncuab."


  24Ya-ees yog tug kws muaj moo tshaaj plawg tej quaspuj, nwg yog Henpeles kws yog tuabneeg Kenais tug quaspuj, nwg muaj moo tshaaj tej quaspuj kws nyob huv tej tsev ntaub huv tuabsi.25Xixelas thov dlej haus, tabsis nwg muab mig nyuj rua Xixelas haus; Nwg laub mig nyuj rua huv lub taig kws zoo nkauj heev rua Xixelas haus.26Ya-ees ib saab teg nqaa tug tswg tsev ntaub, hab ib saab teg nqaa raab rauj. Nwg ntaus hab tsoo Xixelas txhaa taubhau tawg kag; nwg npuj kag Xixelas taubhau tshaab plawg.27Xixelas ca le zuav zog txhus caug ndlua qaug ntawg rua ntawm Ya-ees kutaw, tuag xyaab leeg ca.


  28Xixelas nam tuaj tom qaab dlaim ntxaij ntawm qhovrais saib; saib ntsoov rua tim ncauj kev; nwg txhaj nug has tas, "Vim le caag tub lig heev lawm, tsi pum Xixelas lub tsheb neeg lug le ne? Vim le caag nwg tug neeg rov lug qeeb ua luaj le?”29Nwg ib tsoom quaspuj kws ntse heev teb nwg, hab nwg pheej has tujtawg tas,30"Puab tseem tsi tau pum tej kws moog fuab tau hab muab sis faib, puab muab tej hluas nkauj faib rua cov tubrog ib leeg ib tug lossis ob tug, puab muab tej ntaub kws kws kim kim faib rua Xixelas, hab muab tej ntaub kws txaij nraug zeeg lug rua puj vaajntxwv P khab cejdlaab."


  31Tug Tswv, thov kuas cov yeebncuab tuag taag ib yaam le ntawd ntaag; tabsis thov kuas koj cov phoojywg ci ntsaa ab ib yaam le thaus lub nub nyav nyuas tawm tuaj!


  Ces lub tebchaws txawm muaj kev thaajyeeb tau zoo nyob kaaj sab lug tau plaub caug xyoo.


  


  Cov Thawjtswj 6


  Nkide-oos


  1Cov Yixalayees rov ua txhum rua tug Tswv dlua, yog le ntawd, tug Tswv txhaj muab puab cob rua cov Midias kaav tau xyaa xyoo.2Cov Midias muaj zug tshaaj cov Yixalayees. Cov Yixalayees txhaj tsiv moog nkaum cov Midias rua huv tej qhov tsua hab khawb qhov aav nkaum sau tej roob.3Txhua zag kws cov Yixalayees cog puab tej qoobloo, cov Midias nrug cov Amalej hab tej tsaav tuabneeg kws nyob tom taj suabpuam tuaj tua puab.4Puab tuaj tsuam yeej nyob rua huv lub tebchaws hab muab cov Yixalayees tej qoobloo ua puamtsuaj taag moog txug ndlua nraag saab qaabteb kws nyob ibncig lub nroog Nkaxas. Puab caab taagnrho cov Yixalayees tej yaaj, tej nyuj hab tej neeg luav huv tuabsi lawm, tsi tseg ib yaam dlaabtsi rua cov Yixalayees le.5Cov Midias caab puab tej tsaj txhu hab kwv puab tej tsev ntaub ua kev zawv tuaj coob npaum nkaus le kooj txomfaav. Puab hab puab tej ntxhuav coob heev suav tsi txheeb le. Puab tuaj ua rua lub tebchaws lamsim taag.6Cov Yixalayees tsi muaj zug tawmtsaam tau cov Midias hlo le.


  7Ces cov Yixalayees txhaj quaj thov tug Tswv paab puab tawmtsaam cov Midias,8tug Tswv txhaj khaiv ib tug cevlug coj tug Tswv kws yog cov Yixalayees tug Vaajtswv tej lug lug has rua cov Yixalayees has tas, "Kuv tau coj mej tawm ntawm txujkev ua qhev nraag tebchaws Iziv lug.9Kuv cawm mej dlim ntawm cov tuabneeg Iziv hab cov tuabneeg kws pheej tuaj tua mej huv lub tebchaws nuav. Kuv muab puab ntab tawm taabmeeg mej, hab kuv muab puab lub tebchaws pub rua mej nyob.10Kuv tub qha rua mej has tas, kuv yog tug Tswv kws yog mej tug Vaajtswv, kuas mej tsi xob moog pe cov Amaules kws nrug mej nyob huv lub tebchaws nuav tej vaajtswv. Tabsis mej yeej tsi noog kuv tej lug hlo le."


  11Ces tug Tswv tug timtswv txawm lug rua huv lub zog Aufelas, hab lug nyob ntawm Yau-as tsob qaab ntoo qheb, Yau-as yog Anpi-exes cuab kwvtij. Nwg tug tub Nkide-oos taabtom ntaus nplej huv lub chaw tsuam txiv maab, kuas cov Midias tsi xob pum nwg.12Tug Tswv tug timtswv lug rua Nkide-oos pum ntawm qhov chaw ntawd hab has tas, "Tug txivneej sab tawv hab muaj zug, tug Tswv nrug nraim koj nyob."


  13Nkide-oos has rua tug timtswv has tas, "Kuv thov nug koj, yog has tas tug Tswv nrug nraim peb nyob tag, ua le caag peb pheej raug kev txomnyem ua luaj? Tug Tswv tej txujci tseemceeb kws thaus peb cov yawmkoob ibtxwm pav qha rua peb has tas, Tsi yog tug Tswv coj peb tawm nraag tebchaws Iziv lug los? Tej ntawd nyob qhov twg lawm? Tabsis nwgnuav tug Tswv muab peb tso povtseg, hab muab peb cob rua cov Midias teg lawm."


  14Ces tug TSWV txhaj has rua Nkide-oos has tas, "Koj ca le muab koj tug zug luj zug nchaav moog tso cov Yixalayees kuas dlim ntawm cov Midias txhais teg. Kuv yog tug kws khaiv koj moog ntaag."


  15Nkide-oos teb has tas, "Tug Tswv, kuv yuav ua le caag moog tso tau cov Yixalayees? Kuv cuab kwvtij yog ib cuab kws tsawg heev nyob huv xeem Manaxes, hab kuv yog tug kws tsi tseemceeb nyob huv kuv tsev tuabneeg."


  16Tug Tswv teb has tas, "Koj yeej muaj peevxwm ua tau xwb, rua qhov kuv yuav paab koj. Koj yuav ntaus tau cov Midias yoojyim ib yaam le puab yog tuab leeg xwb."


  17Nkide-oos teb has tas, "Yog koj txaus sab rua kuv, koj ca le ua tej yaam qha rua kuv has tas, koj yog tug Tswv tag.18Thov koj tsi xob maaj moog, ca kuv coj zaub mov tuaj fij rua koj tsaiv."


  Tug timtswv teb has tas, "Kuv yuav nyob ntawm nuav tog txug thaus koj rov qaab tuaj."19Yog le ntawd, Nkide-oos txhaj moog rua huv nwg tsev, nwg muab ib tug thaav tshis tua ua zaub hab muab cov moov nplej huv lub tawb zuaj ua ib cov ncuav tsi xyaw keeb. Nwg muab cov nqaj tso rua huv tawb hab muab cov kua nqaj tso rua huv laujkaub, nwg nqaa tej zaub mov ntawm moog rua tug Tswv tug timtswv huv qaab tsob ntoo qheb, hab muab tej zaub mov ntawd rua nwg.20Tug timtswv has rua Nkide-oos has tas, "Muab cov nqaj hab cov ncuav tso rua sau lub pobzeb nuav hab muab cov kua laub ywg cov nqaj hab cov ncuav ntawd." Nkide-oos txawm ua le ntawd.21Ces tug Tswv tug timtswv txawm muab tug paas nreg kws nwg tuav rawv ntawm teg moog twb nkaus cov nqaj hab cov ncuav. Ces suavtawg txawm cig plawg huv lub pobzeb tuaj kub cov nqaj hab cov ncuav ntawd. Ces tug timtswv txawm pluj ndlais lawm.


  22Nkide-oos txhaj paub tseeb has tas, nwg tau pum tug Tswv tug timtswv lawm tag, nwg txhaj has lug ntshai tshee nyo has tas, "Tug Tswv kws kaav txhua tsaav yaam, kuv tau pum koj tug timtswv timntsej timmuag lawm tag!"


  23Tabsis tug Tswv has rua nwg has tas, "Koj ca le kaaj sab. Tsi xob ntshai. Koj yuav tsi tuag."24Nkide-oos txawm ua tau ib lub thaaj rua tug Tswv ntawm thaaj chaw ntawd, hab tis npe hu ua, "Tug Tswv Yog Tug Muaj Kev Kaaj Sab." (Lub thaaj ntawd yog Anpi-exes cuab kwvtij tug, hab tseem nyob huv lub zog Aufelas lug txug naj nub nua.)


  25Mo ntawd tug Tswv lug has rua Nkide-oos has tas, "Ca le moog caab koj txiv tug txiv nyuj hab caab dlua ib tug txiv nyuj kws noobnyoog muaj xyaa xyoo? tuaj, muab koj txiv lub thaaj teev Npa-aas tsoo hab muab tug ncej dlaab Aselas kws txhus rua ntawm lub thaaj ib saab ntuv povtseg.26Ua ib lub thaaj kuas ruaj khov rua tug Tswv kws yog koj tug Vaajtswv rua sau lub ncov roob nuav. Ces caab tug txiv nyuj kws yog tug obr lug tua hab muab hlawv taagnrho rua sau ua khoom fij, muab tug ncej dlaab Aselas kws koj ntuv ntawd ua tawg rauv ntaag."27Yog le ntawd, Nkide-oos txhaj coj nwg cov tubkhai kaum leej nrug nwg moog hab ua lawv le tug TSWV has kuas nwg ua. Nwg ntshai nyob tsaam nwg tsev tuabneeg hab cov tuabneeg kws nyob huv nroog pum nwg rhuav lub thaaj thaus nruab nub, nwg txhaj moog rhuav lub thaaj thaus tsaus ntuj.


  28Thaus kaaj ntug tej tuabneeg zej zog sawv ntxuv tuaj, puab pum tuabneeg tub muab lub thaaj kws teev Npa-aas hab tug ncej dlaab Aselas tsoo tawg taag lawm, hab tub muab tug txiv nyuj kws yog tug ob tua hlawv rua sau lub thaaj kws ua tshab lawm.29Puab sis nug zum zawg has tas, "Leejtwg yog tug ua le nuav?" Puab nug hab taug, ua cav yog Yau-as tug tub Nkide-oos rhuav tej ntawd ntaag.30Ces puab txawm moog has rua Yau-as has tas, "Coj koj tug tub tawm tuaj nrau nuav, peb muab nwg tua povtseg saib! Rua qhov nwg muab lub thaaj kws teev Npa-aas rhuav hab muab tug ncej dlaab Aselas kws txhus rua ntawm lub thaaj ib saab ntuv povtseg lawm."


  31Tabsis Yau-as has rua puab txhua tug kws sawv ntawm nwg xubndlag has tas, "Mej tuaj Npa-aas tog tshev kuv los? Mej paab Npa-aas los? Txhua tug kws tuaj Npa-aas tog, yuav raug tua tuag ua ntej kaaj ntug. Yog has tas Npa-aas yog vaajtswv tag, ca nwg paab nwg xwb. Lub thaaj kws muab rhuav ntawd tub yog nwg lub los sav."32Ces txij thaus ntawd lug suavdlawg txawm muab Nkide-oos hu ua Yelunpa-aas, rua qhov Yau-as has tas, "Ca Npa-aas paab Npa-aas xwb; lub thaaj kws muab rhuav lawm tub yog nwg lub."


  33Ces taagnrho cov Midias, cov Amalej, hab tej tsaav tuabneeg kws nyob saab nubtuaj sau hlo ua ke hlaa tug Dlej Yauladees tuaj tsuam yeej rua huv lub Haav Yexelees.34Tug Tswv tug ntsujplig lug kaav hlo Nkide-oos, ces nwg txawm tshuab raaj tshuab xyu hu cov txivneej kws yog Anpi-exes cuab kwvtij tuaj nrug nwg moog.35Nwg khaiv tuabneeg moog hu Xeem Manaxes Saab Nubtuaj hab saab Nubpoob tuaj nrug nwg moog. Nwg khaiv tuabneeg moog hu xeem Aseles, Xenpuloos hab Nathalis, puab puavleej tuaj nrug nwg moog huv tuabsi.


  36Ces Nkide-oos has rua tug Tswv has tas, "Koj tau has tas koj yeej pum zoo khaiv kuv moog cawm cov Yixalayees.37Yog le ntawd, kuv yuav muab mivntsiv plaub yaaj coj moog tso rua huv aav ntawm lub chaw kws peb ntaus nplej. Yog thaus sawv ntxuv, lwg ntsu rua cov plaub yaaj, tabsis tsi ntub rua cov aav, ces kuv txhaj yuav paub has tas, koj siv kuv moog cawm cov Yixalayees tag."38Ces txawm muaj lawv le ntawd tag. Thaus kaaj ntug Nkide-oos moog nqaa cov plaub yaaj lug, hab muab tsu, ua cav dlej si laim lug puv nkaus taig.39Nkide-oos has rua Vaajtswv has tas, "Thov koj tsi xob chim rua kuv; ca kuv has ib lus ntxiv hab tsaiv. Thov ca kuv rov qaab muab cov plaub yaaj sim dlua ib zag ntxiv hab. Zag nuav ca cov plaub yaaj qhuav hab ca cov aav ntub lwg."40Mo ntawd Vaajtswv ua txhua yaam le ntawd tag. Taagkig kaaj ntug cov plaub yaaj yeej qhuav qhawv, tabsis cov aav ntub lwg taag.


  


  Cov Thawjtswj 7


  Nkide-oos Ntaus Yeej Cov Midias


  1Muaj ib nub Nkide-oos hab nwg cov tubrog sawv ntxuv moog tsuam yeej rua ntawm lub qhovdlej Halaus. Tabsis cov Midias tub tuaj tsuam yeej nyob rua ntawm lub haav kws nyob ze ntawm lub Ncov Roob Maules saab peg lawm.


  2Tug TSWV has rua Nkide-oos has tas, "Koj cov tuabneeg coob dlhau hwv lawm, yog kuv ca puab tua yeej cov Midias, nyob tsaam puab yuav khaav has tas, yog puab moog tua yeej xwb. Puab yuav tsi ncu txug has tas yog kuv paab puab.3Koj tshaajtawm rua suavdlawg has tas, 'Yog leejtwg ntshai, tug ntawd ca le rov moog tsev, hab peb yuav nyob ntawm lub Roob Nkile-as nuav.' " Yog le ntawd, muaj neeg nkaum ob txheeb leej txhaj rov qaab moog tsev lawm, tshuav kaum txheeb leej nyob lawm xwb.


  4Ces tug Tswv has rua Nkide-oos has tas, "Koj tseem tshuav tuabneeg coob heev hab. Coj puab nqeg moog lawm nraag haav dlej, nyob nraag kuv yuav xaiv puab rua koj. Yog kuv kuas tug twg nrug koj moog, nwg yeej yuav moog. Yog kuv kuas tug twg tsi xob moog, nwg yeej yuav tsi moog." 5Nkide-oos txhaj coj cov tuabneeg ntawd nqeg moog rua nraag haav dlej, hab tug Tswv has rua nwg tas, "Muab cov kws hlauv nplaig moog yaim dlej le dlev, cais tawm ntawm cov kws txhus caug nyo moog haus dlej."6Cov kws nyo hab muab phoov teg cug dlej lug haus muaj peb puas leej; dlua le cov puavleej txhus caug nyo moog haus dlej xwb.7Tug Tswv has rua Nkide-oos has tas, "Kuv yuav paab koj hab pub kuas koj coj peb puas leej kws muab teg cug dlej lug haus ntawd moog tua yeej cov Midias. Dlua le cov, ces kuas puab rov qaab moog tsev huv tuabsi."8Yog le ntawd, Nkide-oos txhaj tso cov Yixalayees rov qaab moog tsev, tsuas tseg peb puas leej ntawd nrug nwg xwb, hab puab khaws taagnrho tej zaub mov hab tej raaj tej xyu ca. Cov Midias lub yeej nyob huv haav.


  9Mo ntawd tug Tswv has rua Nkide-oos has tas, "Ca le sawv hab moog tua cov Midias lub yeej; kuv yuav pub kuas koj tua yeej puab.10Tabsis yog koj ntshai moog tua, ca le coj koj tug tubkhai Pulas nrug koj nqeg moog rua huv puab lub yeej.11Koj yuav nov tej kws puab sis thaam, ces yuav txhawb koj tug zug moog tua lub yeej ntawd." Yog le ntawd, Nkide-oos hab nwg tug tubkhai Pulas txhaj nqeg moog rua huv cov yeebncuab lub ntug yeej.12Cov Midias, cov Amalej hab tej tsaav tuabneeg kws nyob saab nubtuaj, tuaj nyob rua huv lub haav coob ua npoj ntwg ib yaam le cov kooj txomfaav, puab muaj ntxhuav coob cuag le tej xuabzeb ntawm ntug havtxwv.


  13Thaus Nkide-oos moog txug, nwg nov ib tug txivneej pav ib zaaj npau suav rua nwg tug phoojywg noog. Nwg has tas, "Kuv ua npau suav pum ib lub ncuav pas ndlog lug rua huv peb lub yeej hab lub ncuav ntawd tsoo ib lub tsev ntaub. Lub tsev ntaub qaug kag hab pua lua rua sau npoo aav."


  14NWg tug phoojywg teb has tas, "Zaaj npau suav nuav mas yog Yau-as tug tub Nkide-oos kws yog tsaav tuabneeg Yixalayees raab ntaaj xwb! Muab txhais lug mas yuav tsi yog lwm yaam le lauj! Vaajtswv yeej yuav pub rua nwg tua yeej cov Midias hab peb cov tubrog huv tuabsi ntaag!"


  15Thaus Nkide-oos nov tug txivneej ntawd zaaj npau suav hab paub lub ntsab lug lawm, nwg txawm txhus caug dlua pe tug Tswv. Ces nwg txawm rov lug rua sau cov Yixalayees lub yeej hab has tas, "Ca le sawv! Tug Tswv tub pub mej tua yeej cov tubrog Midias lawm!"16Nkide-oos muab nwg peb puas leej tubrog faib ua peb paab hab muab ib tug tubrog twg ib lub xyu hab ib leeg ib lub hub ntim roj nrug ib teg tsau.17Nwg has rua puab tas, "Thaus kuv moog txug ndlua ntawm ntug yeej, mej saib kuv ua le caag, mej ca le ua lawv le kuv ua ntawd.18Thaus kuv hab cov tuabneeg kws nrug kuv, peb tshuab peb tej xyu, ces mej ca le tshuab mej tej xyu hab qw txhua qhov ncig lub yeej has tas, 'Peb ua rua tug Tswv hab ua rua Nkide-oos.'"


  19Nkide-oos hab nwg cov tubrog ib puas leej moog txug rua ntawm ntug yeej ua ntej thaus ib taag mo, tom qaab lub sijhawm kws cov faajxwm nyavnyuas hloov tuabneeg. Ces puab txawm tshuab raaj tshuab xyu hab tsoo tej hub kws puab tuav ntawm teg,20ob paab tom qaab los kuj ua ib yaam le ntawd. Puab txhua tug ib leeg tuav rawv ib teg tsau ntawm saab teg txhumphem, hab saab teg xis tuav rawv xyu tshuab, puab qw nrov heev has tas, "Tug Tswv hab Nkide-oos raab ntaaj tuaj lawm lauj!"  21Txhua tug nyag sawv tuabywv ntawm nyag qhov chaw ncig lub yeej. Yeebncuab cov tubrog ntshai heev hab quaj qw sis fuas kev tsiv rov qaab.22Thaus Nkide-oos cov tubrog tseem taabtom tshuab puab tej xyu, tug Tswv ua rua cov yeebncuab rhu puab tej ntaaj lug, ib leeg rov tua ib leeg. Puab tsiv moog txug ntawm Npethes Sitas hab taug txujkev ntawm XalethAas moog txug ndlua ntawm lub nroog Anpees Mehaulas kws nyob ze Tanpas.


  23Ces puab moog hu xeem Nathalis, xeem Aseles hab taagnrho xeem Manaxes kuas tuaj; hab puab moog caum cov Midias tua.24Nkide-oos khaiv tuabneeg moog has thoob plawg cov tuabneeg kws nyob peg tej ncov roob Efalayees has tas, "Mej ca le nqeg lug hab moog tog kev tua cov Midias, moog zuv lawv tug ntug Dlej Yauladees hab lawv tej ntug dlej ua ntu zug moog kuas txug rua ntawm Npenpalas, tsi xob pub cov Midias tsiv lug hlaa le. Yog le ntawd txhaj muaj tuabneeg moog hu cov Efalayees tuaj txoos ua ke, hab puab moog zuv lawv tug ntug dlej Yauladees hab lawv tej ntug dlej ua ntu zug moog txug ndlua rua ntawm Npenpalas."25Puab nteg tau Aules hab Xees, obtug yog cov Midias ob tug thawj; puab muab Aules tua rua ntawm lub Pobzeb Aules, hab muab Xees tua rua ntawm lub chaw tsuam txiv maab Xees. Puab rau sab ntso caum cov Midias tua, hab nqaa Aules hab Xees obtug ob lub taubhau lug rua Nkide-oos, Nkide-oos nyob ntawm tug Dlej Yauladees saab nubtuaj.

  Thaus Kawg Cov Midias Swb


  1Ces cov Efalayees has rua Nkide-oos has tas, "Vim le caag koj tsi hu peb thaus koj moog tua cov Midias? Vim le caag koj ua saib tsi taug peb le?" Puab ywg Nkide-oos txug zaaj nuav phem kawg le.


  2Tabsis Nkide-oos has rua puab tas, "Muab tej kws kuv ua taag lug pev rua tej kws mej ua mas tsi muaj nqes dlaabtsi. Tej txiv maab kws mej cov Efalayees moog khaws tau lug tseem zoo dlua tej kws kuv cov Anpi-exes moog dle lug hab.3Vaajtswv muab Aules hab Xees kws yog cov Midias ob tug thawjcoj cob rua mej teg. Yuav ua le caag muab tej kws kuv ua pev tau rua qhov ntawd?" Thaus Nkide-oos has le nuav taag, puab txhaj zoo sab tsi chim lawm.


  4Thaus lub sijhawm ntawd, Nkide-oos hab nwg peb puas leej tubrog tub lug txug rua ntawm tug Dlej Yauladees, hab hlaa dlej rua saab tim lawm.5Thaus puab lug txug rua huv lub nroog Xukaus, Nkide-oos has rua cov tuabneeg kws nyob huv lub nroog ntawd tas, "Thov mej muab ib cov ncuav rua kuv cov tubrog noj, puab qaug zug heev lawm, hab kuv tseem taabtom caum Xenpas hab Xamunas kws yog cov Midias ob tug vaajntxwv."


  6Tabsis cov thawjcoj kws nyob huv Xukaus has tas, "Yog vim le caag koj txhaj kuas peb muab mov rua koj cov tubrog noj? Mej tseem caum nteg tsi tau Xenpas hab Xamunas obtug los sav? "


  7Nkide-oos teb has tas, "Tau lawm! Thaus tug TSWV muab Xenpas hab Xamunas obtug cob rua kuv, kuv maam muab nplawm maab xuavpaug hab nplawm xuavpaug kaug nraaj tom taj suabpuam lug nplawm mej."8Nkide-oos moog rua huv lub nroog Penuyees, hab thov cov tuabneeg huv lub nroog ntawd mov noj ib yaam nkaus, tabsis cov tuabneeg huv lub nroog Penuyees los kuj teb nwg ib yaam le cov tuabneeg huv lub nroog Xukaus hab.9Yog le ntawd, nwg txhaj has rua puab tas, "Thaus kuv moog ntaus rog yeej rov qaab lug, kuv yuav rhuav lub chaw tsomfaaj nuav povtseg."


  10Xenpas hab Xamunas coj obtug tej tubrog nrug obtug moog nyob huv lub nroog Kakaus. Taagnrho cov tuabneeg kws nyob saab nubtuaj, cov tubrog tsuas tshuav kwvyees le kaum tsib txheeb leej lawm xwb; cov tubrog kws raug tua tuag lawm, muaj ib puas neeg nkaum txheeb leej. 11Nkide-oos taug txujkev lawv ntug taj suabpuam kws nyob saab nubtuaj, ntawm lub nroog Naunpas hab Yanpehas, nyaag moog tua yeebncuab cov tubrog thaus puab tsi ncu ceevfaaj hlo le.12Cov Midias ob tug vaajntxwv kws yog Xenpas hab Xamunas dlha tawm tsiv, tabsis Nkide-oos caum obtug hab nteg tau obtug rov qaab lug, ua rua obtug cov tubrog ceeb hab tsiv tawg ri sua.13Thaus Nkide-oos rov huv tshaav rog lug, nwg taug txujkev kws hlaa ntawm Heles lug,14nwg nteg tau ib tug tub hluas nyob huv lub nroog Xukaus tuaj, nwg ua tuabzoo nug tug tub hluas ntawd. Ces tug tub hluas txawm sau xyaa caum xyaa leej thawjcoj kws nyob huv lub nroog Xukaus cov npe rua Nkide-oos.15Nkide-oos rov qaab lug ntsib cov tuabneeg huv Xukaus hab has rua puab tas, "Mej puas ncu txug qhov kws mej tsi kaam paab kuv lawm? Mej has tas mej tsi pub zaub mov rua kuv cov tubrog noj, rua qhov kuv nteg tsi tau Xenpas hab Xamunas obtug. Nwgnuav kuv nteg tau obtug lug ntawm nuav lawm!"16Ces Nkide-oos muab cov nplawm maab xuavpaug hab cov nplawm xuavpaug nraaj kws txav tom taj suabpuam lug nplawm cov thawjcoj huv lub nroog Xukaus ntawd.17Hab nwg muab lub chaw tsomfaaj huv lub nroog Penuyees rhuav qaug taag nab muab cov txivneej huv lub nroog ntawd tua povtseg huv tuabsi.


  18Nkide-oos nug Xenpas hab Xamunas obtug has tas, "Cov tuabneeg kws meb muab tua sau Roob Tanpaus zoo le caag?"


  Obtug teb has tas, "Puab zoo ib yaam le koj. Puab txhua tug puavleej zoo ib yaam le vaajntxwv tej tub hab ntaag."19Nkide-oos has tas, "Puab yog kuv cov kwvtij, hab yog kuv nam cov tub kag ntaag. Tug Tswv kws muaj sa nyob, paub has tas yog meb tsi tua puab povtseg, kuv yuav tsi tua meb ib yaam nkaus hab."20Nkide-oos has rua nwg tug tub hlub Yethes has tas, "Koj ca le muab obtug tua los mas." Tabsis tug tub tsaa tsi taug nwg raab ntaaj tua obtug le. Nwg ntshai heev, rua qhov nwg tseem yog tub hluas xwb.


  21Xenpas hab Xamunas obtug has rua Nkide-oos has tas, "Yog koj yog txivneej yawg tag, koj ca le tua wb xwb." Yog le ntawd, Nkide-oos txhaj muab obtug tua hab dlaws tej saw tooj ntawm obtug cov ntxhuav nqaa huv tuabsi lawm.


  22Tom qaab ntawd, cov Yixalayees has rua Nkide-oos has tas, "Koj ca le ua tug tswjfwm peb, hab tom qaab kws dlua koj lawm los koj tug tub hab koj cov xeebntxwv yuav ua ib yaam nkaus le ntawd, rua qhov koj cawm peb dlim ntawm cov Midias txhais teg lug lawm."


  23Nkide-oos teb has tas, "Kuv hab kuv tug tub yuav tsi ua tug tswjfwm mej, tug TSWV yuav tswjfwm mej."24Tabsis nwg txaav zog moog hab has tas, "Ca kuv thov yuav ib yaam ntawm mej. Thov mej txhua tug muab tej qhws ntsej kws mej moog fuab tau lug nqaa huv tuabsi tuaj rua kuv." (Cov Midias coj qhws ntsej kub ib yaam le cov tuabneeg kws nyob tom taj suabpuam hab.)


  25Cov pejxeem teb has tas, "Peb txaus sab yuav nqaa tej qhws ntsej ntawd tuaj rua koj." Puab nthuav hlo ib dlaim ntaub lug pua, hab txhua tug nqaa tej qhws ntsej kub kws puab fuab tau lug ntawd tuaj tso rua ntawm dlaim ntaub.26Cov qhws ntsej kub kws Nkide-oos tau ntawd nyaav tshaaj plaub caug choj, hab cov nuav tub tsi tau xaam tej saw, tej paug hab tej rig tsho ntaub paajyeeb kws cov Midias ob tug vaajntxwv naav lossis tej saw tooj kws puab dial rua ntawm puab cov ntxhuav cejdlaab.27Nkide-oos muab cov kub ntawd nchuav ua ib tug Efaus, nqaa moog txawb rua huv Aufelas kws yog nwg lub nroog. Taagnrho cov Yixalayees puavleej muab Vaajtswv tso tseg hab moog pe tug Efaus ntawd rua huv lub nroog Aufelas. Tug Efaus ntawd yog rooj ntaa npuj kws cuab tog Nkide-oos hab nwg tsev tuabneeg kev ntaag.


  28Txij thaus ntawd lug cov Midias txhaj swb cov Yixalayees hab puab tsaa tsi tau taubhau ntxiv le lawm. Lub tebchaws muaj kev thaajyeeb tau plaub caug xyoo moog txug thaus Nkide-oos tuag lawm.


  Nkide-oos Tuag


  29Nkide-oos rov moog nyob huv nwg lub tsev.30Nkide-oos muaj xyaa caum leej tub, rua qhov nwg muaj ntau tug quaspuj.31Nwg tseem muaj ib tug nam yau nyob huv lub nroog Sekhees; tug nam yau ntawd yug tau ib tug tub rua Nkide-oos, nwg tis tug tub ntawd npe hu ua Anpimelej.32Yau-as tug tub Nkide-oos tuag thaus nwg noobnyoog laug heev, hab luas coj nwg moog log rua huv nwg txiv Yau-as lub qhov ntxaa, huv lub nroog Aufelas kws yog Anpi-exes cuab kwvtij lub nroog.


  33Tom qaab kws Nkide-oos tuag lawm, cov Yixalayees rov tsi muab sab npuab Vaajtswv hab moog teev Npa-aas dlua. Puab teev Npa-aas Npelis ua puab tug vaajtswv,34hab tseg tsi pehawm tug Tswv kws yog puab tug Vaajtswv tug kws cawm puab dlim ntawm puab cov yeebncuab kws nyob puagncig puab lawm.35Puab yeej tsi ris Nkide-oos tsev tuabneeg tej txajntsig hab txhua yaam zoo kws nwg tau ua paab cov Yixalayees taag lug lawm.

  Anpimelej


  1Nkide-oos tug tub Anpimelej moog saib nwg nam cov neejtsaa huv lub nroog Sekhees, hab nwg has rua nwg nam cov neejtsaa2kuas nug cov tuabneeg huv Sekhees has tas, "Saib mej yuav taagnrho Nkide-oos xyaa caum leej tub ua nom kaav mej lossis mej xaav yuav ib tug kaav mej xwb? Ncu ntsoov has tas, Anpimelej txhaj yog mej nqaj mej tawv hab yog mej roj mej ntshaav xwb."3Nwg nam cov neejtsaa txhaj moog paab nwg has zaaj nuav rua cov tuabneeg kws nyob huv lub nroog Sekhees, hab cov tuabneeg huv lub nroog Sekhees pum zoo yuav Anpimelej, rua qhov nwg txheeb ze puab.4Puab muab tau xyaa caum dlaim nyaj huv lub tsev kws puab teev Npa-aas Npelis lug rua nwg. Hab nwg muab cov nyaj nuav moog ndlav tau ib paab tuabneeg lajlees kws tsi tsimtxaj lug tuaj nwg tog.5Nwg txhaj rov moog tom nwg txiv lub tsev kws nyob huv lub nroog Aufelas, hab moog nteg nwg xyaa caum leej kwvtij kws puavleej yog Nkide-oos cov tub coj moog tua huv tuabsi rua sau ib dlaim laag zeb. Tabsis Yauthaas kws yog Nkide-oos tug tub ntxawg tsiv nkaum lawm nwg txhaj tsi raug tua xwb.6Ces taagnrho cov tuabneeg huv lub nroog Sekhees hab huv lub nroog Npemilaus tuaj txoos ua ke rua ntawm qaab tsob ntoo xeeb huv lub nroog Sekhees. Puab moog muab Anpimelej tsaa ua vaajntxwv.


  7Thaus Yauthaas nov dlheev txug zaaj nuav, nwg txhaj moog sawv sau lub ncov Roob Nkelixees, hab qw tuaj rua puab has tas, "Cov tuabneeg Sekhees, yog mej noog kuv has, Vaajtswv txhaj yuav noog mej has!8Muaj ib zag tej ntoo txawm tawm moog xaiv ib tug vaajntxwv kaav puab. Puab has rua tug ntoo roj has tas, 'Koj ca le ua vaajntxwv kaav peb.'9Tug ntoo roj teb has tas, 'Yog muab kuv tsaa ua vaajntxwv kaav mej, kuv tsi tau txi kuv tej txiv lug ua roj siv rua tej dlaab hab tej tuabneeg tau ntsejmuag lawm.'10Ces tej ntoo ntawd has rua tug ntoo txiv ncuav pas has tas, 'Koj ca le ua vaajntxwv kaav peb.'11Tug ntoo txiv ncuav pas teb has tas, 'Yog muab kuv tsaa ua vaajntxwv kaav mej, kuv yuav tsi tau txi kuv tej txiv kws qaab zib heev lawm.'12Yog le ntawd, tej ntoo txhaj has rua tsob txiv maab has tas, 'Koj ca le ua vaajntxwv kaav peb.'13Tabsis tsob txiv maab teb has tas, 'Yog muab kuv tsaa ua vaajntxwv kaav mej, kuv yuav tsi tau txi kuv tej txiv lug ua cawv rua tej dlaab hab tej tuabneeg muaj kev zoo sab lawm.'14Ces taagnrho tej ntoo ntawd txawm has rua tsob maab xuavpaug has tas, 'Koj ca le ua vaajntxwv kaav peb.'15Tsob maab xuavpaug teb has tas, 'Yog mej xaav muab kuv tsaa ua mej tug vaajntxwv tag, mej ca le lug nkaum huv kuv tug dluab ntxoov ntxoo. Yog mej tsi kaam lug, suavtawg yuav tawm huv kuv tej ceg tuaj kub tej ntoo cab peg Lenpanoos kuas taag huv tuabsi.'"


  16Yauthaas has ntxiv tas, "Mej yeej muaj nplooj sab ncaaj nceeg dlawb paug thaus mej tsaa Anpimelej ua mej tug vaajntxwv tag los? Mej ua le nuav puas yog mej pauj txajntsig rua Nkide-oos hab nwg tsev tuabneeg?17Mej yuavtsum ncu ntsoov has tas, kuv txiv yog tug kws tuaj paab mej tua mej cov yeebncuab. Nwg muab nwg txujsa cawm mej dlim ntawm cov Midias txhais teg lug.18Tabsis nub nua mej ntxeev sab tig rov qaab tawmtsaam kuv txiv tsev tuabneeg. Mej muab kuv txiv xyaa caum leej tub tua rua sau ib dlaim laag zeb, hab mej muab Anpimelej kws yog kuv txiv tug nkauj qhe tug tub tsaa ua vaajntxwv kaav mej huv lub nroog Sekhees, rua qhov nwg txheeb ze mej.19Tej kws nub nua mej ua, yog ua rua Nkide-oos hab nwg tsev tuabneeg, hab yog ua lug ntawm lub sab ncaaj nceeg tag, ces mej ca le txaus sab rua Anpimelej hab nwg ca le txaus sab rua mej.20Yog has tas tsi yog le ntawd, thov kuas nplaim tawg ca le tawm huv Anpimelej tuaj kub cov tuabneeg kws nyob huv lub nroog Sekhees hab Npemilaus. Thov kuas nplaim tawg tawm huv cov tuabneeg kws nyob huv lub nroog Sekhees hab Npemilaus tuaj kub Anpimelej kuas taag."21Vim Yauthaas ntshai nwg tug tijlaug Anpimelej, nwg txhaj tsiv moog nyob huv lub nroog Npe-eles lawm.


  22Anpimelej kaav cov Yixalayees tau peb xyoos.23Ces Vaajtswv ua rua Anpimelej hab cov tuabneeg huv lub nroog Sekhees tsi sis humxeeb, puab tau ntxeev sab tawmtsaam Anpimelej. 24Tej xwm nuav tshwmsim tub yog vim Anpimelej tua Nkide-oos xyaa caum leej tub tuag lab ntshaa tsuag, nwgnuav tej ntshaav ntawd txhaj ua siv ua npug poob lug rua sau puab tug kwvtij Anpimelej hab cov tuabneeg huv Sekhees kws paab Anpimelej tua nwg cov kwvtij.25Cov tuabneeg huv lub nroog Sekhees txhij ib paab tuabneeg moog nkaum huv tej koog ntoo sau tej ncov roob tog kev tua Anpimelej, hab puab fuab txhua tug tuabneeg kws taug txujkev ntawd. Ces txawm muaj tuabneeg moog has zaaj nuav rua Anpimelej paub.


  26Enpes tug tub Nka-as nrug nwg cov kwvtij tuaj txug huv lub nroog Sekhees, mas cov tuabneeg huv lub nroog ntawd ca sab heev rua nwg.27Puab txawm tawm moog dle tej txiv maab huv puab tej vaaj coj lug tsuam ua cawv, hab npaaj ua ib rooj noj haus. Puab moog rua huv puab tug vaajtswv lub tuamtsev, puab noj haus ua kev lomzem hab luag Anpimelej plig heev.28Nka-as has tas, "Peb cov tuabneeg kws nyob huv lub nroog Sekhees nuav yog tuabneeg dlaabtsi? Vim le caag peb ca nyuas Anpimelej ntawd kaav peb? Nwg yog leejtwg tag? Nwg tsuas yog Nkide-oos tug tub xwb los sav! Hab Xenpules yog tug sawv cev ntawm nwg, vim le caag peb pheej ua num rua nwg? Ca le fwm mej yawmkoob Hamaules tug kws yog cov tuabneeg Sekhees leej txiv! 29Kheevlaam yog kuv tau ua cov pejxeem nuav tug thawj xwb lauj! Kuv yuav lawv Anpimelej tawm tsiv moog ntaag! 'Kuv yuav has rua nwg has tas, 'Ca le txhij koj cov tubrog tawm tuaj nrug peb sis tua!'"


  30 Thaus Xenpules kws kaav lub nroog nov tej lug kws Nka-as has ntawd, ua rua nwg chim heev.31Nwg txhaj xaa xuv moog rua Anpimelej huv lub nroog Alumas" has tas, "Enpes tug tub Nka-as hab nwg cov kwvtij tau tuaj txug huv lub nroog Sekhees, hab puab tau txwv tsi pub koj rov lug rua huv lub nroog Sekhees nuav ntxiv lawm.32Mo nuav, koj hab koj cov tubrog ca le maub moog nkaum rua huv tej teb.33Taagkig sawv ntxuv, mej ca le sawv hab nyaag tuaj tua lub nroog. Ces thaus kws Nka-as hab nwg cov tubrog tawm tuaj tua mej, txhua tug kws mej nteg tau, mej ca le muab ntaus kuas txaus sab ntaag!"


  34Yog le ntawd Anpimelej txhaj muab nwg cov tubrog faib ua plaub paab, mo ntawd puab maub lug nkaum rua ntawm ntug nroog Sekhees.35Thaus Anpimelej hab nwg cov tubrog pum Nka-as tawm tuaj sawv ntawm roojvaag nroog, puab txawm sawv pistseeg ntawm tej chaw kws puab nkaum lug.36Nka-as pum dlheev puab hab has rua Xenpules has tas, "Saib maj! Muaj tuabneeg coob heev dlha nplawg nta sau ncov roob lug lawm lauj!"


  Xenpules teb has tas, "Cov ntawd tsi yog tuabneeg, puab yog tej dluab ntxoov ntxoo lug sau roob lug xwb."


  37Nka-as rov has ntxiv tas, "Saib maj! Cov tid dlha nplawg nta nqeg taug laaj roob lug hab muaj ib paab taug txujkev ntawm cov tuabneeg saib moov tsob ntoo xeeb lug!"


  38Ces Xenpules has rua Nka-as has tas, "Nwgnuav tej lug kws koj pheej khaavtheeb dlua twg lawm? Koj yog tug kws pheej nug has tas, vim le caag peb pheej ca nyuas Anpimelej ntawd kaav peb? Cov tuabneeg ntawd yog cov kws koj pheej luag puab plig ntaag. Ca le tawm moog nrug puab sis tua los mas!"39Nka-as hab cov tuabneeg huv lub nroog Sekhees tawm moog nrug Anpimelej sis tua.40Anpimelej moog caum nteg Nka-as, hab Nka-as tsiv nkaum rua nuav rua u. Muaj tuabneeg raug mob ua ntu zug lug txug ndlua rua ntawm roojvaag nroog.41Anpimelej rov moog nyob huv lub nroog Alumas, ces Xenpules txhaj muab Nka-as hab nwg cov kwvtij lawv tsiv tawm huv nroog Sekhees lawm, yog le ntawd, puab txhaj nyob tsi tau huv lub nroog Sekhees.


  42Nub tom qaab muaj tuabneeg moog qha rua Anpimelej has tas, cov tuabneeg huv lub nroog Sekhees taabtom tuav tswvyim nrhav kev tsiv moog rua tom tej teb.  43Yog le ntawd, Anpimelej txhaj txhij nwg cov tubrog, muab puab faib ua peb paab moog nkaum tom teb tog. Thaus nwg pum cov pejxeem tawm huv nroog tuaj, nwg txhaj tawm huv qhov chaw kws nwg nkaum lug tua puab.44Thaus Anpimelej hab paab tubrog kws nrug nwg taabtom dlha ceev nrooj lug zuv ntawm roojvaag nroog, ob paab kws moog zuv tom teb tub muab cov yeebncuab kws nyob tom teb tua tuag taag.45Puab sis tua ib nub nkaus, Anpimelej txhaj txeeb tau lub nroog, muab cov tuabneeg huv tua tuag taag. Muab lub nroog tsoo qaug taag, hab muab ntsev nphoo plooj nkaus rua sau npoo aav.


  46Thaus cov thawjcoj kws nyob ntawm lub chaw faajxwm huv lub nroog Sekhees nov txug zaaj nuav, puab txhaj tsiv moog nkaum rua ib chaav huv lub tuamtsev kws pe Npa-aas.47Muaj tuabneeg moog qha rua Anpimelej has tas, puab tsiv moog nkaum rua huv lawm,48Nwg txhaj coj nwg cov tubrog nee moog rua sau Roob Zalemoos. Anpimelej muab taus moog txav tau ib kheev ceg ntoo kwv lug. Anpimelej has kuas nwg cov tubrog ua ib yaam nkaus le nwg ua.49Ces txhua tug tubrog, ib leeg moog txav tau ib kheev ceg ntoo kwv lug; puab ua lawv le Anpimelej ua hab muab cov ceg ntoo ntsaws rua lub ncauj qho ntawd. Puab tis suavtawg hlawv, ces cov tuabneeg kws nkaum huv chaav ntawd hab cov tuabneeg kws nyob huv lub chaw faajxwm huv lub nroog Sekhees tuag taagnrho, quaspuj hab txivneej huv tuabsi muaj kwvyees ib txheeb leej.


  50Ces Anpimelej txawm moog rua huv lub nroog Thenpej, moog vij lub nroog ntawd hab nteg cov tuabneeg huv.51Nyob huv lub nroog ntawd, muaj ib lub chaw tsomfaaj zoo heev, ces txhua tug txivneej hab quaspuj kws nyob huv lub nroog ntawd, hab taagnrho tej thawjcoj nkaag moog nkaum rua huv lub chaw tsomfaaj ntawd. Puab muab qhovrooj laag hab nee moog nkaum rua sau ruv lawm.52Anpimelej tuaj tua puab ntawm lub chaw tsomfaaj, nwg moog rua ntawm lub qhovrooj hab zig tawg hlawv lub chaw tsomfaaj.53Tabsis muaj ib tug quaspuj muab ib txhib zeb pov lug raug Anpimelej taubhau, hab ua rua nwg txhaa taubhau tawg.  54Ces Anpimelej txawm hu tug tub hluas kws nqaa nwg tej cuabyeej ua rog kuas ca le ceev nrooj lug cuag nwg hab nwg has rua tug tub hluas ntawd tas, "Ca le rhu koj raab ntaaj tua kuv kuas tuag. Kuv tsi xaav kuas luas xyaav has tas, tug quaspuj ntawd tua kuv tuag." Tug tub hluas ntawd txhaj rhu ntaaj nkaug Anpimelej tshaab plawg, Anpimelej txhaj tuag lawm.  55Thaus cov Yixalayees pum Anpimelej tuag lawm, puab nyag txawm rov moog nyag tsev taag.


  56Tub yog Vaajtswv muab Anpimelej tua pauj txujkev phem kws nwg tau ua tawmtsaam nwg txiv, hab muab nwg cov kwvtij xyaa caum leej tua tuag taag ntawd.57Vaajtswv tseem ua rua cov tuabneeg kws nyob huv lub nroog Sekhees raug kev txomnyem vim puab txujkev ua phem, Nkide-oos tug tub Yauthaas tej lug kws thaus nwg foom ntawd txhaj poob lug raug puab.


  


  Cov Thawjtswj 10


  Taulas


  1Tom qaab kws Anpimelej tuag lawm, Pu-as tug tub Taulas kws yog Daudaus tug xeebntxwv lug ua tug paab cov Yixalayees. Nwg yog xeem Ixakhas hab nwg nyob huv lub nroog Samiles peg lub laaj roob Efalayees.2Nwg ua cov Yixalayees tug thawjcoj tau neeg nkaum peb xyoos. Nwg maam tuag, hab luas muab nwg log rua huv lub nroog Samiles.


  Yailes


  3Tom qaab kws Taulas tuag lawm, Yais kws nyob huv xeev Nkile-as txhaj ua tug coj cov Yixalayees tau neeg nkaum ob xyoos.4Nwg muaj peb caug leej tub, puab caij peb caug tug neeg luav. Puab muaj peb caug lub nroog nyob huv xeev Nkile-as kws nwgnuav tseem hu ua Yais tej zog.5Yais tuag hab luas muab nwg coj moog log rua ntawm lub nroog Kamoos.


  Yefethas


  6Cov Yixalayees rov ua txhum rua tug Tswv kws yog puab moog pe Npa-aas hab tej mlom Atates, hab moog pe cov Xilias, cov Xidoos, cov Mau-am, cov Amoos hab cov Filitees tej vaajtswv. Puab tso tug TSWV tseg tsi pehawm nwg lawm.7Yog le ntawd, tug Tswv chim heev rua cov Yixalayees. Nwg txhaj tso cov Filitees hab cov Amoos tuaj tua cov Yixalayees.8Puab quab yuam hab tsimtxom cov Yixalayees kws nyob huv tebchaws Amaules ntawm tug Dlej Yauladees saab nubtuaj, huv lub xeev Nkile-as tau kaum yim xyoo.9Cov Amoos tseem hlaa tug Dlej Yauladees moog tua xeem Yudas, xeem Npeenyamees hab xeem Efalayees huv tuabsi. Cov Yixalayees tau kev nyuaj sab luj kawg nkaus.


  10Cov Yixalayees txhaj quaj thov tug Tswv has tas, "Peb tau ua txhum tawmtsaam koj, peb tso koj kws yog peb tug Vaajtswv tseg hab moog pe Npa-aas lawm."


  11Tug Tswv teb puab has tas, "Thaus cov Iziv, cov Amaules, cov Amoos, cov Filitees,12cov Xidoos, cov Amalej hab cov Ma-oos tau quab yuam mej yaav taag lug, hab mej tau quaj thov kuv. Kuv yeej ibtxwm tsi tau cawm mej dlim ntawm puab teg hlo le los?13Tabsis mej tseem tso kuv tseg hab moog pe luas tej vaajtswv, yog le ntawd, kuv yuav tsi paab mej ib zag ntxiv le lawm.14Mej ca le rov qaab moog hab quaj thov tej vaajtswv kws mej tub xaiv lawm. Ca tej vaajtswv ntawd paab mej thaus mej raug kev txomnyem."


  15Tabsis cov Yixalayees has rua tug Tswv has tas, "Peb tau ua txhum lawm tag, Koj yuav rau txim le caag rua peb los nyob ntawm koj pum zoo, tabsis nub nua thov koj cawm peb lauj!"16Yog le ntawd, puab txhaj muab lwm tsaav tuabneeg tej vaajtswv kws puab tau coj lug pe ntawd tsoo povtseg huv tuabsi, hab rov lug pehawm tug Tswv dlua; hab tug TSWV tsi xaav ca cov Yixalayees raug kev txomnyem ntxiv lawm.


  17Ces cov Amoos txawm txhij tubrog hab tuaj tsuam yeej rua ntawm lub xeev Nkile-as.18Cov Yixalayees tuaj sis sau ua ke hab tsuam yeej rua ntawm Mixepas huv lub xeev Nkile-as. Cov Nkile-as tej thawj tubrog txhaj sis thaam has tas, "Leejtwg yog tug coj peb moog tua cov Amoos, tug ntawd ca le ua tug thawj coj peb cov kws nyob huv lub xeev Nkile-as nuav."


  


  Cov Thawjtswj 11


  1Yefethas yog ib tug tubrog kws sab tawv heev nyob huv xeev Nkile-as, nwg yog ib tug namndlav tug tub. Nwg txiv yog Nkile-as;2Nkile-as tug quaspuj yug tau tub coob, hab thaus puab luj hlub tuaj lawm, puab muab Yefethas ntab tawm tsev. Puab has rua nwg tas, "Koj yuav tsi muaj feem nrug peb faib peb txiv tej qubtxeeg qubteg; rua qhov koj yog dlua ib tug nam yug."


  3Yog le ntawd, Yefethas txhaj tsiv nwg cov kwvtij moog nyob rua huv tebchaws Taunpas. Nwg moog yum tau ib paab tuabneeg lajlees, hab puab moog nrug nwg nyob ua ke.


  4Tom qaab ntawd, muaj ib zag cov Amoos txawm moog ua rog rua cov Yixalayees.5Thaus muaj tej xwm nuav tshwmsim tuaj, cov Nkile-as tej thawjcoj txhaj moog coj Yefethas huv tebchaws Taunpas rov qaab lug.6Puab has rua Yefethas has tas, "Koj ca le rov lug ua peb tug thawj coj, peb txhaj yuav tua yeej cov Amoos."


  7Tabsis Yefethas teb has tas, "Mej ntxub kuv heev, mej txhaj muab kuv ntab tawm huv kuv txiv tsev moog lawm. Ua caag nwgnuav mej raug kev nyuaj sab, mej tsua paub tuaj cuag kuv? "


  8Puab teb Yefethas has tas, "Nwgnuav peb tig rov lug cuag koj, rua qhov peb xaav tau koj nrug peb moog tua cov Amoos, hab ua cov Nkile-as tug thawjcoj."


  9Yefethas has rua puab tas, "Yog mej coj kuv rov qaab moog tsev, moog tua cov Amoos, hab tug Tswv paab kuv tua yeej, mas kuv yuav ua tug kaav mej xwb."


  10puab teb has tas, "Peb pum zoo le ntawd ntaag. Thov tug Tswv ua timkhawv rua peb." 11Yog le ntawd, Yefethas txhaj nrug cov Nkile-as tej thawjcoj rov lug, hab cov pejxeem muab nwg tsaa ua tug saib puab hab ua puab tug thawjcoj. Yefethas qha tej kev kws nwg yuav tswjfwm suavdlawg taabmeeg tug TSWV huv lub nroog Mixepas.


  12Yefethas txawm khaiv tuabneeg moog has rua cov Amoos tug vaajntxwv has tas, "Vim le caag koj yuav tsiv sab ua luaj rua peb? Vim le caag koj txhaj tuaj tua kuv lub tebchaws? "


  13Cov Amoos tug vaajntxwv teb Yefethas has tas, "Thaus cov Yixalayees tsiv nraag tebchaws Iziv lug, puab txeeb taagnrho kuv tej aav kws nyob ntawm tug dlej Alenoos moog txug ndlua ntawm tug dlej Yanpaus hab ntawm tug dlej Yauladees lawm. Nwgnuav koj ca le thim tuabywv rov qaab rua kuv xwb."


  14Yefethas rov khaiv tuabneeg moog has rua cov Amoos tug vaajntxwv has tas,  15"Cov Yixalayees tsi tau lug txeeb lub tebchaws Mau-am lossis lub tebchaws Amoos, qhov ntawd tsi muaj tseeb le koj has.16Tej xwm kws tshwmsim ntawd, yog le nuav: Thaus cov Yixalayees tsiv nraag tebchaws Iziv lug, puab hlaa taj suabpuam lug txug ntawm Havtxwv Akhanpas hab lug txug rua huv Kades.17Ces puab txhaj khaiv tuabneeg moog thov cov Edoos tug vaajntxwv kuas pub puab taug kev huv nwg lub tebchaws lug, tabsis cov Edoos tug vaajntxwv tsi kaam puab lug. Dlua le ntawd, puab tseem thov cov Mau-am tug vaajntxwv ib yaam nkaus, tabsis nwg kuj tsi kaam le hab. Yog le ntawd cov Yixalayees txhaj lug nyob rua huv Kades.18Ces puab txhaj lug hlaa taj suabpuam, zos kev ncig lub tebchaws Edoos hab lub tebchaws Mau-am moog txug thaus puab lug txug rua ntawm tebchaws Mau-am saab nubtuaj kws nyob ntawm tug dlej Alenoos saab tid, puab txhaj tsuam yeej nyob rua qhov ntawd, tabsis puab tsi tau hlaa tug dlej Alenoos, rua qhov yog cov Mau-am tug nrimteb.19Cov Yixalayees tso xuv rua Xihoos kws yog cov Amaules tug vaajntxwv kws kaav lub nroog Hesenpoos has tas, thov koj tso cai rua peb taug kev huv koj lub tebchaws moog rua huv peb lub tebchaws.20Tabsis Xihoos tsi kaam cov Yixalayees taug kev huv nwg lub tebchaws moog. Nwg txhaj txhij taagnrho nwg cov tubrog moog tsuam yeej rua huv Yahaxes hab tua cov Yixalayees.21Tabsis tug Tswv kws yog cov Yixalayees tug Vaajtswv tau paab cov Yixalayees tua yeej Xihoos hab nwg cov tubrog. Ces cov Yixalayees txhaj txeeb tau taagnrho lub tebchaws kws cov Amaules nyob ntawd.22Puab kaav taagnrho cov Amaules lub tebchaws txij ndlua ntawm tug dlej Alenoos saab qaabteb moog txug ndlua ntawm tug dlej Yanpaus saab qaumteb, hab txij ndlua ntawm taj suabpuam saab nubtuaj moog txug ndlua ntawm tug dlej Yauladees saab nubpoob.23Tub yog tug Tswv kws yog cov Yixalayees tug Vaajtswv muab cov Amaules ntab tawm hab ca rua nwg tsaav tuabneeg Yixalayees lug nyob.24Koj tseem xaav txeeb lub tebchaws nuav rov qaab hab los? Koj ca le kaav tej kws koj tug vaajtswv Khemaus muab rua koj lawm xwb. Tabsis Peb yuav kaav tej kws tug Tswv kws yog peb tug Vaajtswv muab pub rua peb lawm.25Koj xaav has tas, koj tseem txawj ntaus rog tshaaj cov Mau-am tug Vaajntxwv Xipulas tug tub Npalaj hab nua los?" Nwg yeej ibtxwm tsi tau nrug cov Yixalayees sis caav dlua le los? Nwg yeej ibtxwm tsi tau nrug peb ua rog le los?26Cov Yixalayees tub kaav lub nroog Hesenpoos hab Alu-es hab tej zog miv kws nyob ib ncig ob lub nroog nuav, hab taagnrho tej nroog kws nyob lawv tug ntug dlej Alenoos tau peb puas xyoo lawm, yog le caag koj tsi txeeb rov qaab thaus lub sijhawm ntawd?27Kuv tsi tau ua txhum rua koj qhov twg le, tsuas yog koj txhaj ua txhum rua kuv kws yog tuaj tua kuv lub tebchaws. Tug TSWV yog tug txav txim. Nub nua nwg yuav txav txim rua cov Yixalayees hab rua cov Amoos."28Tabsis cov Amoos tug vaajntxwv tsi quavntsej Yefethas tej lug ntawd le.


  29Ces tug Tswv tug ntsujplig txawm lug kaav hlo Yefethas, nwg txhaj moog ncig thoob plawg Nkile-as hab Manaxes rov lug rua huv Mixepas, huv xeev Nkile-as, hab moog rua ntawm cov Amoos.30Yefethas coglug rua tug Tswv le nuav has tas: "Yog koj pub kuv tua yeej cov Amoos,31thaus kuv ntaus yeej rog rov qaab lug, yog leejtwg xub tawm huv kuv lub tsev tuaj tog kuv, mas kuv yuav muab tug ntawd tua hlawv fij rua koj."


  32Yog le ntawd, Yefethas txhaj hlaa dlej moog tua cov Amoos, hab tug Tswv tau paab nwg tua yeej lawm tag.33Nwg pib tua cov Amoos ntawm Alu-es moog txug ndlua ntawm cheebtsaam kws nyob puagncig lub nroog Meenithas, taagnrho muaj neeg nkaum lub nroog, hab moog txug ndlua ntawm Anpees Kelamees. Cov Amoos raug tua tuag coob kawg nkaus le, hab ua rua cov Amoos swb cov Yixalayees lawm.


  Yefethas Tug Ntxhais


  34Thaus Yefethas rov qaab lug txug tsev huv Mixepas, nwg tug ntxhais txawm npuaj nruag dlha seevcev tawm tuaj tog nwg. Yefethas muaj tuab tug ntxhais ntawd xwb.35Thaus Yefethas pum dlheev nwg tug ntxhais, Yefethas dlua Yefethas lub tsho hab has tas, "Kuv tug miv ntxhais! Koj ua rua kuv nyuaj sab kawg nkaus le! Vim le caag koj ua rua kuv mob sab taag npaum le nuav? Kuv tau coglug ruaj heev rua tug TSWV lawm, kuv yuav thim tsi tau kuv tej lug ntawd le!"


  36Yefethas tug ntxhais has rua Yefethas has tas, "Yog koj tau coglug rua tug Tswv lawm tag, koj ca le ua rua kuv lawv le koj tau coglug tseg, rua qhov tug Tswv tub ua pauj rua koj cov yeebncuab kws yog cov Amoos lawm.37Tabsis nwg thov nwg txiv has tas, "Thov koj ca kuv ua le nuav. Thov ca kuv nyob ywj sab ob lub hlis, kuas kuv tau nrug kuv tej phoojywg moog ncig ua si sau tej roob, hab quaj nyav qhov kws kuv yuav tuag thaus kuv tseem yog nkaujxwb."38Yefethas txhaj ca nwg moog ua si tau ob lub hlis. Nwg hab nwg tej phoojywg nee moog rua peg tej ncov roob hab moog quaj nyav qhov kws nwg yuav tuag thaus nwg tsi tau yuav quasyawg hab tsi tau muaj mivnyuas.39Tom qaab ob lub hlis lawm, nwg rov lug cuag nwg txiv. Ces Yefethas txawm ua lawv le nwg tau coglug rua tug Tswv lawm, nwg tug ntxhais txhaj tuag thaus tseem yog nkaujxwb.


  Qhov nuav txhaj chiv ua ib txujkev quaj rua cov Yixalayees,40mas txhua lub xyoo, cov Yixalayees tej quaspuj txhaj muab plaub nub moog quaj nyav Yefethas tug ntxhais kws yog tuabneeg Nkile-as.


  


  Cov Thawjtswj 12


  Yefethas hab Cov Efalayees


  1Cov Efalayees npaaj moog ntaus rog; puab hlaa tug dlej Yauladees moog rua huv lub nroog Xafoos hab has rua Yefethas has tas, "Vim le caag koj hlaa nrimteb moog tua cov Amoos, koj tsi hu peb nrug koj moog? Peb yuav hlawv lub tsev nuav kuas qaug lug tsuam koj!"


  2Tabsis Yefethas has rua puab tas, "Kuv cov pejxeem hab kuv tau nrug cov Amoos sis caav sis tshe txaus nkaus lawm. Kuv tub thov mej, tabsis mej tsi paab kuas kuv dlim ntawm puab teg.3Thaus kuv pum mej tsi cev teg tuaj paab kuv, kuv txhaj muab kuv txujsa pua kev hlaa nrimteb moog tua cov Amoos, tug Tswv txhaj pub kuv tua yeej puab. Vim le caag nwgnuav mej tseem yuav tuaj tua kuv hab?"4Ces Yefethas txhij taagnrho cov txivneej huv xeev Nkile-as tuaj ua ke tua cov Efalayees ua rua puab swb kag lawm. (Cov Efalayees has tas, "Mej cov Nkile-as kws nyob huv Efalayees hab Manaxes, mej nyag kev tsiv ntawm cov Efalayees lawm xwb los sav!")5Vim tsi xaav pub kuas cov Efalayees tsiv dlim tau, cov Nkile-as txhaj moog txeeb tau tej qhov chaw kws hlaa tug dlej Yauladees. Thaus txhua tug Efalayees tsiv lug hlaa qhov ntawd yuavtsum tau thov kev tso cai. Mas cov tuabneeg Nkile-as nug has tas, "Koj puas yog tuabneeg Efalayees? " Yog nwg teb has tas, "Tsi yog,"6ces puab yuam kuas nwg has tas, "Sinpaules." Tabsis nwg has tas, "Xinpaules." Rua qhov nwg has lu lug ntawd tsi meej. Ces puab yuav nteg nwg hab muab nwg tua rua ntawm qhov chaw kws hlaa tug dlej Yauladees. Lub sijhawm ntawd cov tuabneeg Efalayees kws raug tua tuag muaj plaub caug ob txheeb leej.


  7Yefethas ua tug coj cov Yixalayees tau rau xyoo. Ces nwg txawm tuag lawm. Hab luas muab nwg log rua huv nwg lub zog ntawm Nkile-as.


  Ixaas, Eloos hab Adoos


  8Tom qaab kws Yefethas tuag lawm, Ixaas kws nyob huv lub nroog Npelehees ua tug coj cov Yixalayees.9Ixaas muaj peb caug leej tub hab peb caug leej ntxhais. Ixas muab nwgcov ntxhais qua rua cov tuabneeg saab nrau kws tsi yog nwg caajceg yuav ua quaspuj, hab nwg moog yuav cov tuabneeg saab nrau kws tsi yog nwg caajceg peb caug tug ntxhais lug rua nwg cov tub ua quaspuj. Ixaas coj cov Yixalayees tau xyaa xyoo,10ces nwg txawm tuag lawm, hab luas muab nwg log rua huv lub nroog Npelehees.


  11Tom qaab kws Ixas tuag lawm, Eloos kws yog xeem Xenpuloos ua tug coj cov Yixalayees tau kaum xyoo.12ces nwg txawm tuag lawm, hab luas muab nwg log rua huv lub nroog Aiyaloos huv Xenpuloos cheebtsaam aav.


  13Tom qaab kws Eloos tuag lawm, Adoos kws yog Hilees tug tub kws nyob huv lub nroog Pilathoos ua tug coj cov Yixalayees.14Nwg muaj plaub caug leej tub hab peb caug leej xeebntxwv, puab caij xyaa caum tug neeg luav. Adoos coj cov Yixalayees tau yim xyoo,15ces nwg txawm tuag lawm, hab luas muab nwg log rua huv lub nroog Pilathoos, huv cov Efalayees cheebtsaam aav kws nyob peg cov Amalej tej ncov roob.


  


  Cov Thawjtswj 13


  Yug Xaaxoos


  1Cov Yixalayees rov ua txhum rua tug Tswv dlua, tug Tswv txhaj muab puab cob rua cov Filitees kaav tau plaub caug xyoo.


  2Lub sijhawm ntawd, muaj ib tug txivneej npe hu ua Manau-as nyob huv lub nroog Xaulas. Nwg yog xeem Daas. Nwg tug quaspuj yeej ibtxwm xeeb tsi taug tub le.3Tug Tswv ib tug timtswv lug rua Manau-as tug quaspuj pum hab has rua nwg tug quaspuj has tas, "Koj yeej ibtxwm xeeb tsi taug tub, tabsis tsi ntev koj yuav xeeb mivnyuas hab yuav yug tau ib tug mivtub.4Koj ncu ntsoov tsi xob haus cawv txiv maab lossis cawv ntsim lossis noj tej zaub mov kws txwv tsi pub noj;5hab tom qaab kws yug tau koj tug tub lawm, koj yuavtsum tsi xob txav nwg cov plaubhau hlo le, rua qhov yuav muab nwg fij ua ib tug Naxis rua Vaajtswv txij nub kws yug tau nwg lug. Nwg yuav pib ua teg num kws paab tso cov Yixalayees kuas dlim ntawm cov Filitees txhais teg."


  6Tug quaspuj ntawd txawm moog qha rua nwg tug quasyawg has tas, "Vaajtswv ib tug tuabneeg tau lug cuag kuv, nwg lub ntsejmuag muaj fwvxyeej ib yaam le Vaajtswv tug timtsw ntaag. Kuv tsi tau nug saib nwg tuaj qhovtwg tuaj, hab nwg tsi qha nwg lub npe rua kuv paub le.7Tabsis nwg qha rua kuv has tas, kuv yuav xeeb mivnyuas hab yuav yug tau ib tug tub. Nwg has kuas kuv tsi xob haus cawv txiv maab lossis cawv ntsim lossis tsi xob noj tej zaub mov kws txwv tsi pub noj, rua qhov tug mivtub nuav yuav muab fij ua ib tug Naxis rua Vaajtswv moog taag nwg simneej."


  8Ces Manau-as txawm thov tug Tswv has tas, "Tug TSWV, thov tso Vaajtswv tug tuabneeg rov qaab lug cuag wb hab qha saib wb yuav ua le caag rua tug mivtub nuav thaus yug tau nwg lawm."


  9Vaajtswv ua lawv le Manau-as thov, hab nwg tug timtswv rov lug rua Manau-as tug quaspuj pum thaus nwg nyob tom teb. Tabsis Manau-as kws yog nwg tug quasyawg tsi nrug nwg nyob ntawd,10Yog le ntawd, nwg txhaj dlha rov lug qha rua nwg tug quasyawg dlua has tas, "Koj saib! Tug txivneej kws ob nub ntawd lug cuag kuv, rov lug rua kuv pum dlua lawm tag."


  11Manau-as sawv tseeg hab caum nwg tug quaspuj qaab moog. Manau-as txhaj moog cuag tug txivneej ntawd hab nug has tas, "Koj yog tug txivneej kws qha rua kuv tug quaspuj ntaag los?" Nwg teb has tas, "Kuv yog tug ntawd ntaag."


  12Manau-as nug has tas, "Yog muaj tseeb le koj has tag, tug mivtub ntawd yuav ua dlaabtsi? Nwg yuav coj lub neej zoo le caag?"13Tug Tswv tug timtswv teb has tas, "Koj tug quaspuj yuavtsum ua txhua yaam lawv le kuv tub qha rua nwg lawm.14Nwg yuavtsum tsi xob noj tej yaam kws yog muab cawv txiv maab ua; nwg yuavtsum tsi xob haus cawv txiv maab lossis cawv ntsim lossis tsi xob noj tej zaub mov kws txwv tsi pub noj. Nwg yuavtsum ua txhua yaam le kuv tub qha rua nwg lawm xwb."


  15Manau-as has rua tug Tswv tug timtswv has tas, "Wb xaav kuas koj nyob tog, wb moog muab ib tug mivnyuas tshis lug tua ua zaub mov rua koj noj tsaiv."


  16Tug TSWV tug timtswv teb has tas, "Txawm yog meb cheem kuv nyob los kuv yuav tsi noj meb rooj mov ntawd. Tabsis yog meb xaav npaaj rooj mov ntawd los ca le muab rooj mov ntawd hlawv fij rua tug Tswv."


  17Manau-as teb has tas, "Thov qha koj lub npe rua wb kuas wb txhaj paub qhuas koj thaus tshwm muaj tseeb lawv le tej lug kws koj has ntawd lawm."


  18Tug timtswv nug has tas, "Vim le caag meb txhaj xaav paub kuv lub npe? Kuv lub npe yog lub kws xaav tsi thoob."


  19Yog le ntawd, Manau-as txhaj moog nteg tau ib tug mivnyuas tshis lug tua hab muab mivntsiv moov nplej coj moog hlawv fij rua sau lub thaaj pobzeb rua tug Tswv kws ua tej txujci kws xaav tsi thoob.20Thaus cov nplaim tawg cig laam lug sau lub thaaj, Manau-as obtug pum tug timtswv ntawd nyob huv cov nplaim tawg nee moog rua sau ntuj lawm. Thaus Manau-as obtug pum le ntawd, ces obtug ca le qhau cev hlo ua ntsejmuag ti nkaus rua huv aav.21Txij thaus ntawd lug, tug TSWV tug timtswv txawm tsi lug rua Manau-as hab nwg tug quaspuj pum ntxiv le lawm, Manau-as txhaj paub has tas tug txivneej ntawd yog Vaajtswv tug timtswv.


  22Manau-as has rua nwg tug quaspuj has tas, "Wb yeej yuav tuag xwb lauj, rua qhov wb pum Vaajtswv lawm!"


  23Tabsis nwg tug quaspuj teb has tas, "Yog tug Tswv xaav tua wb povtseg tag, nwg yuav tsi txais wb cov khoom fij ntawm wb teg; hab nwg yuav tsi kaam ua txhua yaam nuav rua wb pum lossis nwg yuav tsi qha txhua yaam nuav rua wb paub le."


  24Tug quaspuj ntawd txhaj yug tau ib tug tub hab tis nwg lub npe hu ua Xaaxoos. Tug mivtub nuav luj hlub zoo hab tug Tswv foom koob moov rua nwg.25Hab tug Tswv lub fwjchim txawm ua rua nwg muaj zug heev zuj zug thaus nwg nyob huv xeem Daas lub yeej ntu nruab nraab ntawm lub nroog Xaulas hab Eseta-aus.

  Xaaxoos hab tug Hluas Nkauj Filitees


  1Muaj ib nub Xaaxoos txawm nqeg moog rua nraag lub nroog Teenas, nwg pum cov Filitees ib tug ntxhais zoo nkauj heev nyob nraag.2Nwg rov qaab lug tsev, nwg txawm pav rua nwg nam nwg txiv noog has tas, "Kuv moog pum cov Filitees ib tug ntxhais nyob nraag lub nroog Teenas, mas kuv nyam nwg heev. Meb moog yuav nwg lug rua kuv."


  3Tabsis nwg nam nwg txiv nug nwg has tas, "Miv tub, vim le caag koj txhaj xaav moog yuav cov Filitees kws tsi ua kevcai txav tej ntxhais lug ua quaspuj? Koj tub nrhav thoob plawg peb tsaav tuabneeg kws yog koj caajceg txawm tsi muaj hluas nkauj le lawm los? "


  Tabsis Xaaxoos has rua nwg txiv has tas, "Koj ca le moog yuav tug ntxhais nraag lug rua kuv. Kuv nyam nwg tuableeg xwb."


  4Nwg nam nwg txiv tsi paub sov puas yog tug Tswv coj Xaaxoos moog ua le ntawd, vim tug TSWV tub nrhav sijhawm yuav moog tua cov Filitees lawm. Lub sijhawm ntawd cov Filitees kaav cov Yixalayees.


  5Yog le ntawd, Xaaxoos txawm nrug nwg nam nwg txiv moog nraag lub nroog Teenas. Thaus puab taabtom moog txug ntawm lub vaaj txiv maab huv lub nroog Teenas, txawm muaj ib tug mivnyuas tsuv ntxhuav nyooj lawg dlha lug rua ntawm nwg.6Taamsim ntawd, tug Tswv tug ntsujplig lug rua Xaaxoos hab ua rua nwg muaj zug heev, nwg txhaj muab teg dlua tug mivnyuas tsuv ntxhuav ntawd ndluag ua tej dlaim, ib yaam le dlua tug mivnyuas tshis kws mog mog ntaag. Tabsis nwg yeej tsi pav tej kws nwg ua ntawd qha rua nwg nam nwg txiv paub le.


  7Ces nwg txawm moog thaam tug hluas nkauj ntawd, hab nwg nyam tug hluas nkauj ntawd heev.8Tau ob peb nub tom qaab Xaaxoos txawm rov qaab moog yuav tug hluas nkauj ntawd ua quaspuj. Thaus nwg taug kev moog, nwg txawm rov moog xauj tug tsuv ntxhuav kws nwg muab tua tuag ntawd, nwg pum muaj ib xub muv muaj zib heev nyob huv tug tsuv ntxhuav tuag ntawd lub cev, ua rua nwg xaav tsi thoob le.9Nwg txawm muab cov zib hab noj taug kev lug. Thaus nwg lug txug ntawm nwg nam nwg txiv, nwg txawm muab mivntsiv rua obtug noj. Obtug noj cov zib mu ntawd, tabsis Xaaxoos tsi qha rua obtug paub has tas, nwg muab cov zib mu ntawd huv tug tsuv ntxhuav lub cev lug.


  10Xaaxoos txiv txhaj moog saib tug hluas nkauj ntawd huv nwg lub tsev, Xaaxoos txawm ua tau ib rooj mov noj. Qhov nuav yog kevcai ntawm cov tub hluas.11Thaus cov Filitees pum Xaaxoos, puab tso tau peb caug leej tub hluas tuaj nrug nwg nyob.12Xaaxoos has rua puab tas, "Kuv yuav txhaj ib zaaj rua mej txhais, yog mej txhais tau lub ntsab lug rua kuv ua ntej nub xyaa kws peb xaus tshoob, kuv yuav muab peb caug cev rig tsho ntaub maag hab peb caug dlaim ntaub pua chaw rua mej.13Tabsis yog mej txhais tsi tau zaaj lug nuav, mej yuavtsum muab peb caug cev rig tsho ntaub maag hab peb caug dlaim ntaub pua chaw rua kuv."


  Puab teb Xaaxoos has tas, "Koj ca le txhaj lug, peb rawm nov zaaj ntawd kawg le."


  14Xaaxoos has tas, "Muaj tej yaam kws noj tawm ntawm tug noj lug. Muaj tej yaam qaab zib tawm ntawm tug kws muaj zug lug;" Tub tau peb nub tom qaab, puab tseem txhais tsi tau zaaj lug kws Xaaxoos txhaj rua puab txhais ntawd lub ntsab le.


  15Nub plaub, puab txhaj moog has rua Xaaxoos tug quaspuj has tas, "Koj taij koj tug quasyawg kuas qha rua peb saib tej lug kws nwg txhaj rua peb txhais ntawd lub ntsab yog le caag. Yog koj tsi nug, peb yuav tis tawg hlawv koj txiv lub tsev hab muab koj hlawv nrug lub tsev ntawd. Tsi yog meb ob tug nyuas ko caw peb tuaj kuas meb tau txeeb peb tej khoom xwb los? "


  16Yog le ntawd Xaaxoos tug quaspuj txhaj quaj lug cuag nwg hab has tas, "Koj tsi hlub kuv hlo le! Koj ntxub kuv kawg nkaus! Koj txhaj rua kuv cov phoojywg txhais, tabsis koj tsi qha lub ntsab rua kuv paub le!"


  Xaaxoos teb has tas, "Txawm yog kuv nam hab kuv txiv los kuv tub tsi qha. Kuv yuav ua le caag qha rua koj?"17Xaaxoos tug quaspuj quaj ntsig txug zaaj ntawd tau xyaa nub kws noj tshoob ntawd le. Tabsis thaus txwm nkaus nub xyaa, Xaaxoos txawm qha zaaj lug kws nwg txhaj ntawd lub ntsab rua nwg tug quaspuj, vim nwg txob Xaaxoos txug zaaj ntawd heev. Ces tug quaspuj txawm qha rua cov Filitees.18Yog le ntawd nub xyaa, ua ntej kws Xaaxoos moog huv txaaj, cov txivneej huv lub nroog ntawd has rua nwg tas, "Yaam dlaabtsi qaab zib tshaaj zib mu? Yaam dlaabtsi muaj zug tshaaj tsuv ntxhuav? " Xaaxoos teb has tas, "Yog mej tsi caab kuv tug maum nyuj moog laij lag, mej yeej txhais tsi tau kuv zaaj nuav le."


  19Taamsim ntawd tug Tswv tug ntsujplig ua rua Xaaxoos muaj zug heev, hab nwg txawm ca le nqeg moog rua nraag lub nroog Akeloos, nwg moog tua tuag peb caug leej txivneej rua nraag, nwg fuab puab hab nqaa puab tej rig tsho ntaub maag kws zoo heev lug rua cov tuabneeg kws txhais tau zaaj lug kws nwg txhaj ntawd. Tom qaab ntawd, nwg chim txug zaaj nuav heev, nwg txhaj rov qaab lug tsev lawm.20Thaus txug nub txis tshoob, luas txawm muab Xaaxoos tug quaspuj rua nwg tug phijlaaj yuav lawm.


  


  Cov Thawjtswj 15


  1Tom qaab ntawd Xaaxoos rov moog saib nwg tug quaspuj thaus lub caij kws taabtom hlais nplej, nwg caab ib tug thaav tshis hab moog saib nwg tug quaspuj. Nwg taij nwg yawm txiv has tas, "Kuv xaav moog huv kuv tug quaspuj lub txaaj."


  Tabsis yawmtxiv tsi pub Xaaxoos moog huv le.2Nwg has rua Xaaxoos has tas, "Kuv saib zoo le koj ntxub nwg heev, yog le ntawd kuv txhaj muab nwg txis rua koj tug phijlaaj yuav lawm. Tabsis nwg tug nam hluas tseem zoo nkauj tshaaj nwg hab, koj ca le yuav nwg tug nam hluas."


  3Xaaxoos teb has tas, "Zag nuav kuv ua phem rua cov Filitees los kuv yuav tsi txhum dlaabtsi le lawm!"4Yog le ntawd nwg txhaj moog nteg tau peb puas tug maa caab lug, hab muab cov maa ntawd cov kutwv khi, ob tug ua ib ke, hab ib nkawm maa twg nwg muab ib teg tsau khi rua.5Ces nwg tis tawg rua cov tsau, hab tso cov maa ntawd dlha moog rua huv cov Filitees tej teb npleg. Nwg ua le nuav tsi yog suavtawg kub tej nplej kws tub hlais tau lawm xwb, tabsis tseem kub tej nplej kws tsi tau hlais huv tej teb, hab tej vaaj txiv ntoo roj taag huv tuabsi lawm hab.6Cov Filitees sis nug zum zawg has tas, "Leejtwg yog tug ua le nuav?" Txawm muaj tuabneeg qha rua puab has tas, "Xaaxoos yog tug ua, rua qhov nwg yawmtxiv kws nyob huv lub nroog Teenas muab Xaaxoos tug quaspuj qua rua Xaaxoos tug phijlaaj yuav lawm." Yog le ntawd, cov Filitees txhaj moog muab tug quaspuj ntawd hab nwg txiv hlawv kub nyab taag huv tuabsi.


  7Xaaxoos has rua puab tas, "Tub yog vim mej ua le nuav ntaag! Kuv coglug tseg has tas, kuv yuav tsi tso mej tseg moog txug thaus kws kuv ua pauj rua mej taag lawm tsaiv!"8Xaaxoos ntaus hab tua puab tuag coob kawg le. Ces nwg txawm tsiv moog nkaum rua huv lub qhov tsua nraag lub pobtsuas Etaas lawm.


  Xaaxoos Ntaus Yeej Cov Filitees


  9Cov Filitees tuaj tsuam yeej nyob huv xeev Yudas, hab tuaj tua lub nroog Lehis.10Cov Yudas nug puab has tas, "Vim le caag mej txhaj tuaj tua peb? "


  Puab teb has tas, "Peb tuaj nteg Xaaxoos moog kaw, peb yuav ua rua nwg ib yaam le nwg tau ua rua peb lawm."11Yog le ntawd, cov Yudas peb txheeb leej txhaj moog rua huv lub qhov tsua nraag lub pobtsuas Etaas hab has rua Xaaxoos has tas, "Koj tsi paub has tas, cov Filitees yog cov kws ua mini ua tswv kaav peb nua los? Ua caag koj tseem ua le nuav rua peb hab?"


  Nwg teb has tas, "Kuv ua rua puab ib yaam le puab tau ua rua kuv lawm xwb."12Puab has rua Xaaxoos has tas, "Peb tuaj ntawm nuav yog tuaj nteg koj khi coj moog cob rua cov Filitees."


  Xaaxoos teb puab has tas, "Mej puas coglug rua kuv has tas, mej yuav tsi tua kuv povtseg le? "


  13Puab teb has tas, "Peb tsuas tuaj khi koj hab coj koj moog cob rua puab xwb, peb tsi tua koj le." Yog le ntawd, puab txhaj muab tau ob txuj hlua tshab lug khi Xaaxoos hab coj nwg tawm huv qhov tsua lug.


  14Thaus nwg lug txug huv lub nroog Lehis, cov Filitees dlha nroo ntwg tuaj ntsauv nwg, hab qw ntshu nrooj rua nwg. Taamsim ntawd tug Tswv tug ntsujplig ua rua nwg muaj zug heev, hab nwg ntag ua rua ob txuj hlua kws khi nwg ob txhais npaab hab ob txhais teg tu taag ib yaam le hlawv tej xuv.15Nwg txawm pum ib tug pobtxhaa puabtsaig neeg luav kws tseem tshab khiv, nwg khaws nkaus lug ntaus cov txivneej ntawd tuag lawm ib txheeb leej.16Yog le ntawd Xaaxoos txhaj hu ib zaaj nkauj has tas, "Kuv muab tug pobtxhaa puabtsaig neeg luav nuav ntaus tuag ib txheeb leej txivneej; vim tug pobtxhaa puabtsaig neeg luav nuav, kuv txhaj muab puab pov ua tsheej pawg."


  17Dlhau ntawd, nwg txawm muab tug pobtxhaa puabtsaig povtseg lawm. Tub yog muaj tej nuav tshwmsim puab txhaj tis npe rua qhov chaw ntawd hu ua Lamas Lehis.


  18Xaaxoos nqhes dlej heev, nwg txhaj thov tug Tswv has tas, "Koj tau pub rua kuv muaj yeej luj kawg nkaus; kuv nqhes dlej heev kuv yuav tuag, hab koj yuav ca cov Filitees kws tsi ntseeg koj nteg tau kuv los?"19Vaajtswv txhaj qheb hlo ib lub qhov aav khoob lug huv lub nroog Lehis hab dlej txhawv huv lub qhov ntawd tuaj. Xaaxoos haus cov dlej ntawd, ua rua nwg rov muaj zug tuaj. Luas txhaj tis npe rua lub qhovdlej ntawd hu ua Hakaules. Naj nub nua lub qhovdlej ntawd tseem nyob huv lub nroog Lehis.


  20Lub sijhawm kws cov Filitees kaav lub tebchaws ntawd, Xaaxoos ua tug coj cov Yixalayees tau neeg nkaum xyoo nkaus.

  Xaaxoos Nyob huv lub Nroog Nkaxas


  1Muaj ib nub Xaaxoos moog txug rua huv cov Filitees lub nroog Nkaxas, nwg ntsib ib tug namndlav nyob huv, ces nwg moog nrug tug namndlav ntawd pw.2Muaj tuabneeg moog qha rua cov tuabneeg huv lub nroog Nkaxas has tas, "Xaaxoos tuaj rua huv nuav lawm." Puab txhaj moog vij qhov chaw ntawd, hab pw ntawm roojvaag nroog zuv ib mos kaaj ntug plawg. Puab zuv ib mos ntsag tu, puab xaav has tas, "Peb yuav tog txug thaus kaaj ntug tsaiv, peb maam nteg nwg tua povtseg."3Tabsis Xaaxoos moog pw huv txaaj txug thaus ib taagmo xwb. Ces nwg sawv moog dlawj lub roojvaag nroog, ob tug ncej hab tug ntsa laag qhovrooj, nwg muab kwv hlo rua sau xubpwg coj moog povtseg sau lub ncov roob kws saib ntsoov rua huv lub nroog Henploos.


  Xaaxoos hab Delilas


  4Tom qaab nuav muaj ib nub, Xaaxoos txawm nyam ib tug hluas nkauj hu ua Delilas nyob huv lub Haav Xaules.5Cov Filitees cov thawjcoj moog cuag Delilas hab has rua nwg tas, "Koj sim nug Xaaxoos kuas nwg qha rua koj saib yog vim le caag nwg muaj zug ua luaj, hab yuav ua le caag peb txhaj kovyeej nwg, khi tau nwg hab ua kuas nwg tsi muaj zug. Yog koj nug tau, peb tuamyeem muab ib leeg ib txheeb ib puas dlaim nyaj rua koj."


  6Yog le ntawd, Delilas txhaj has rua Xaaxoos has tas, "Thov koj qha rua kuv saib yog ua le caag koj muaj zug ua luaj. Yog leejtwg xaav khi koj hab ua kuas koj tsi muaj zug nua, nwg yuav ua le caag txhaj kovyeej koj? "


  7Xaaxoos teb has tas, "Yog puab muab xyaa txuj hlua neevnti tshab kws tseem tsi tau qhuav le coj lug khi kuv, ces kuv tsuas muaj zug ib yaam le suavdlawg lawm xwb."


  8Yog le ntawd, cov Filitees cov thawjcoj txhaj nqaa tau xyaa txuj hlua neevnti tshab kws tseem tsi tau qhuav tuaj rua Delilas muab Xaaxoos khi ca.9Delilas tub kuas ib cov txivneej moog nyob ib chaav tsev tog lawm, nwg maam qw has tas, "Xaaxoos! Cov Filitees tuaj lawm!" Tabsis Xaaxoos nti ua rua cov hlua ntawd tu zum zawg ib yaam le nplaim tawg kub tej xuv. Yog le ntawd, puab tseem tsi tau paub has tas, yog vim le caag Xaaxoos txhaj muaj zug npaum le ntawd.


  10Delilas has rua Xaaxoos has tas, "Saib maj, koj dlaag kuv hab tsi qha qhov tseeb rua kuv. Thov qha tseeb rua kuv saib, luas yuav ua le caag txhaj khi tau koj?"


  11Nwg qha rua Delilas has tas, "Yog puab muab tej hlua tshab kws tsi tau siv lug khi kuv, ces kuv tsuas muaj zug ib yaam le lwm tug lawm xwb."


  12Delilas txawm muab ib cov hlua tshab lug khi Xaaxoos hab qw has tas, "Xaaxoos! cov Filitees tuaj lawm!" Cov txivneej yeej nyob rawv huv ib chaav tsev tog. Tabsis Xaaxoos ntag tej hlua kws khi nwg ob saab ncejnpaab tu ib yaam le tej xuv.


  13Delilas has rua Xaaxoos has tas, "Koj tseem dlaag kuv hab tsi qha qhov tseeb rua kuv txug taav nuav le. Qha kuv saib, yuav ua le caag txhaj khi tau koj? "


  Nwg has rua Delilas has tas, "Yog koj muab kuv xyaa qais plaubhau ntus hab muab lub zuag npuaj kuas ruaj ruaj rua ntawm tug ntus, ces kuv tsuas muaj zug ib yaam le lwm tug lawm xwb."


  14Delilas txawm ntxag Xaaxoos pw tsaug zug, ces nwg muab Xaaxoos xyaa qais plaubhau ntus hab muab lub zuag npuaj kuas ruaj ruaj hab qw has tas, "Xaaxoos! Cov Filitees tuaj lawm!" Tabsis Xaaxoos sawv tseeg ntag ua rua nwg cov plaubhau nplaam plawg ntawm tug ntus lawm.


  15Yog le ntawd Delilas txhaj has rua Xaaxoos has tas, "Vim le caag koj has tas, 'Kuv hlub koj.' Tabsis koj tub tsi muab sab npuab kuv le? Koj dlaag kuv peb zag lawm, hab koj tseem tsi tau qha rua kuv paub has tas yog dlaabtsi ua rua koj muaj zug ua luaj le ntawd."16Delilas naj nub nug Xaaxoos le ntawd. Xaaxoos dlhuav hab nkeeg noog txug tej kws Delilas pheej txob nwg,17thaus kawg nwg txhaj ua ib sab qha qhov tseeb rua Delilas. Xaaxoos has tas, "Kuv cov plaubhau yeej ibtxwm tsi txav, rua qhov kuv yog ib tug Naxis rua Vaajtswv txij thaus yug tau kuv lug lawm. Yog muab kuv cov plaubhau txav, kuv tug zug yuav ntaug hab kuv tsuas muaj zug ib yaam le lwm tug lawm xwb."


  18Thaus Delilas paub has tas, Xaaxoos qha qhov tseeb rua nwg lawm, nwg txhaj khaiv tuabneeg moog has rua cov Filitees cov thawjcoj has tas, "Mej ca le rov tuaj. Nwg tub qha qhov tseeb rua kuv lawm." Ces puab txawm tuaj hab nqaa nyaj tuaj.19Delilas muab Xaaxoos ntxag pw tsaug zug rua huv nwg xubndlag, hab hu ib tug txivneej lug muab Xaaxoos xyaa qais plaubhau txav. Ces Delilas txawm tsimtxom Xaaxoos, rua qhov Xaaxoos tsi muaj zug lawm.20Delilas qw has tas, "Xaaxoos! Cov Filitees tuaj lawm!" Xaaxoos sawv tseeg lug, nwg xaav has tas, "Ua le caag los kuv tseem yuav muaj zug hab tsiv dlim." Nwg tsi paub has tas tug Tswv tub tawm ntawm nwg moog lawm.21Cov Filitees txhaj nteg tau nwg hab muab nwg ob lub qhovmuag kaus povtseg. Puab caab nwg moog rua huv lub nroog Nkaxas, muab saw hlau khi nwg, hab yuam nwg zum zeb huv tsev lojcuj.22Tabsis nwg cov plaubhau kws puab muab txav lawm, ntev zuj zug rov tuaj.


  Xaaxoos Tuag


  23Cov Filitees cov thawjcoj tuaj sis sau ua ke coj khoom tuaj fij ua kev zoo sab txi puab tug vaajtswv Dankoos. Puab hu nkauj has tas, "Peb tug vaajtswv tau coj Xaaxoos kws yog peb tug yeebncuab lug cob rua peb teg lawm tag lauj!"24Thaus cov tuabneeg suavdlawg pum Xaaxoos, puab hu nkauj qhuas puab tug vaajtswv has tas, "Peb tug vaajtswv coj peb tug yeebncuab lug cob rua peb teg lawm, nwg yog tug rhuav tshem peb lub tebchaws hab tua peb cov tuabneeg tuag ua tsheej pawg ntaag."25Thaus puab tuaj ua ke zoo sab, puab has tas, "Coj Xaaxoos tawm lug rua peb saib." Ces puab txhaj coj Xaaxoos tawm huv tsev lojcuj lug rua puab saib.'26Xaaxoos has rua tug mivnyuas tub kws tuav nwg teg lug ntawd has tas, "Koj coj kuv moog tuav cov ncej tse nuav. Rua qhov kuv xaav pheeb cov ncej ntawd."27Lub tsev ntawd muaj quaspuj hab txivneej coob heev tuaj nyob puv nkaus. Cov Filitees cov thawjcoj puavleej tuaj nyob ntawd. Xaam taagnrho quaspuj hab txivneej muaj kwvlaam peb txheeb leej tuaj sawv txheej tsev sau saib Xaaxoos.


  28Ces Xaaxoos thov has tas, "Tug Tswv kws kaav ib puas tsaav yaam, thov ncu txug kuv lauj! Vaajtswv, zag nuav thov koj pub rua kuv rov muaj zug le qub ib zag ntxiv, kuas kuv pauj tau cov Filitees nuav. Kuv chim heev vim puab muab kuv ob lub qhovmuag kaus povtseg lawm."29Yog le ntawd, Xaaxoos txhaj tuav ob tug ncej huv plawv kws txheem lub tsev ntawd. Nwg muab ib saab teg tuav ib tug ncej, ces nwg thawb ob tug ncej ntawd,30hab qw has tas, "Ca kuv tuag nrug cov Filitees ua ke lauj!" Nwg siv zug thawb taagnrho nwg tug zug, lub tsev ntawd txhaj qaug lug ntaus cov thawjcoj hab txhua tug kws nyob huv lub tsev ntawd tuag taag huv tuabsi. Thaus Xaaxoos tuag, nwg tua cov Filitees tuag coob tshaaj thaus nwg tseem ua neej nyob.


  31Nwg cov kwvtij hab nwg tsev tuabneeg tuaj kwv nwg moog log rua huv nwg txiv Manau-as lub qhov ntxaa kws nyob ntawm lub nroog Xaulas hab lub nroog Eta-aus ntu nruab nraab. Nwg ua cov Yixalayees tug thawjcoj tau neeg nkaum xyoo.

  Mikhas Cov Mlom


  1Muaj ib tug txivneej npe hu ua Mikhas nyob peg laaj roob Efalayees.2Nwg has rua nwg nam has tas, "Koj ib txheeb ib puas dlaim nyaj kws luas nyag lawm, koj tau foom tsi zoo rua tug tub saab ntawd, nwgnuav cov nyaj nyob ntawm kuv. Kuv yog tug nyag cov nyaj ntawd ntaag."


  Nwg nam has tas, "Kuv tug miv tub, thov tug TSWV foom koob moov rua koj!"3Nwg muab cov nyaj ntawd rov qaab rua nwg nam, nwg nam has tas, "Thov kuas tej lug kws kuv foom tsi zoo poob ntawm kuv tug tub moog, kuv thov coglug muab cov nyaj nuav fij rua tug Tswv. Yuav muab cov nyaj nuav moog ua ob tug mlom, ib tug yog txaug hab ib tug yog nchuav. Yog le ntawd, kuv yuav muab cov nyaj nuav rov qaab rua koj."4Yog le ntawd, nwg txhaj muab cov nyaj ntawd rov rua nwg nam. Nwg nam txhaj nqaa ob puas dlaim nyaj ntawd moog rua ib tug kws nchuav nyaj, nwg muab ua ob tug mlom, ib tug yog txaug hab ib tug yog nchuav, nqaa moog txawb rua huv Mikhas tsev.


  5Tug Mikhas nuav, muaj ib lub tsev teev mlom. Nwg muaj ntau tug mlom hab muaj ib tug efaus, nwg tsaa nwg cov tub ib tug ua povthawj. 6Lub sijhawm ntawd cov Yixalayees tsi muaj vaajntxwv kaav puab; txhua tug tuabneeg nyag ua lawv le nyag lub sab nyam xwb.7Lub sijhawm ntawd, muaj ib tug tub hluas Levis nyob huv lub nroog Npelehees huv xeev Yudas.8Nwg tsiv tawm huv lub nroog Npelehees moog nrhav chaw nyob rua lwm qhov. Thaus nwg taabtom taug kev moog, nwg moog txug huv Mikhas lub tsev kws nyob peg laaj roob Efalayees.9Mikhas nug tug tub hluas ntawd has tas, "Koj tuaj qhovtwg tuaj? "


  Nwg teb has tas, "Kuv yog ib tug tub hluas Levis, kuv nyob huv lub nroog Npelehees xeev Yudas tuaj. Kuv tuaj nrhav chaw nyob."


  10Mikhas teb has tas, "Koj ca le nrug kuv nyob ua kuv txiv hab ua kuv tug povthawj. Ib xyoos twg kuv muab kaum dlaim nyaj, muab rig tsho hab zaub mov rua koj."11Tug tub hluas Levis txaus sab nrug Mikhas nyob hab ua zoo le nwg yog Mikhas tug tub lawm ntaag.12Mikhas tsaa nwg ua Mikhas tug povthawj hab nwg nyob huv Mikhas tsev.13Mikhas has tas, "Nwgnuav kuv muaj ib tug Levis lug ua kuv tug povthawj lawm. Kuv paub tug Tswv yuav ua kuas txhua yaam zoo rua kuv."


  


  Cov Thawjtswj 18


  Mikhas hab Xeem Daas


  1Thaus lub sijhawm ntawd, cov Yixalayees tsi tau muaj vaajntxwv. Thaus ntawd xeem Daas tseem pheej moog nrhav chaw rua puab nyob, rua qhov puab tsi tau muaj ib thaaj aav twg huv tsaav tuabneeg Yixalayees rua puab nyob ua puab tug le.2Yog le ntawd, cov Daas txhaj xaiv tau tsib tug txivneej kws sab tawv heev sawvcev ntawm txhua tsev tuabneeg huv xeem Daas hab tso puab tawm huv lub nroog Xaulas hab Eta-aus moog ncig hab soj lub tebchaws. Thaus puab tuaj txug rua ntawm lub laaj roob Efalayees, puab moog su huv Mikhas tsev.3Thaus puab moog su tau ntev loo rua huv lawm, puab ncu tau tug tub hluas Levis lub suab has lug, ces puab txawm moog cuag nwg hab nug has tas, "Koj tuaj ua dlaabtsi ntawm nuav? Leejtwg coj koj tuaj?"


  4Nwg teb has tas, "Mikhas khaiv kuv ua ntau yaam, nwg ndlav kuv ua nwg ib tugpovthawj."


  5Puab has rua nwg tas, "Thov koj paab thov Vaajtswv saib txujkev kws peb moog ntawd puas yuav muaj kev vaammeej rua peb?"


  6Tug povthawj teb has tas, "Mej tsi xob nyuaj sab txug ib yaam dlaabtsi le, tug Tswv yuav tsomkwm mej thaus mej taabtom taug kev moog."


  7Yog le ntawd, tsib tug txivneej ntawd txhaj sawv kev moog rua huv lub nroog La-isas lawm. Puab moog pum cov tuabneeg huv muaj zoo vaaj zoo tsev nyob kaaj sab lug ib yaam le cov tuabneeg Xidaunias. Puab nyob thaajyeeb lug, puab cov tuabneeg nyob ntsag tu, tsi muaj kev sis caav sis tshe nrug leejtwg; puab muaj txhua yaam kws puab xaav tau. ? Puab nyob dleb heev ntawm lub nroog Xidaunias, hab puab yeej tsi cog phoojywg nrug leejtwg le.8Thaus tsib tug txivneej ntawd rov lug txug rua huv lub nroog Xaulas hab Eta-aus, puab cov kwvtij tuaj nug puab zum zawg has tas, "Mej puas pum dlaabtsi coj lug pav qha rua peb?"9Puab teb has tas, "Mej ca le tuaj, peb yuav moog tua lub nroog La-isas. Peb moog pum tej aav hab lub nroog ntawd zoo kawg nkaus le. Tsi xob ua ib yaam dlaabtsi nyob ntawm nuav le lawm. Maaj ceev nrooj! Ca le moog hab txeeb kuas tau taagnrho lub nroog ntawd.10Thaus mej moog txug ntawd lawm, mej yuav ntsib cov tuabneeg kws nyob tsi ntshai dlaabtsi. Lub tebchaws ntawd luj heev; nyob huv lub tebchaws ntawd muaj txhua yaam kws tuabneeg xaav yuav xaav tau. Vaajtswv tub muab lub tebchaws ntawd cob rua mej lawm."


  11Yog le ntawd, xeem Daas txhaj txhij tau rau pua leej tubrog hab npaaj cuabyeej ua rog tawm huv lub nroog Xaulas hab Eta-aus moog txeeb lub tebchaws ntawd.12Puab moog tsuam yeej rua ntawm lub nroog Kili-as Ye-alees saab nubpoob huv xeev Yudas. Tub yog vim le ntawd txhaj tseem muab qhov chaw ntawd hu ua Daas lub Yeej lug txug naj nub nua.13Puab txhaj sawv kev qhov ntawd moog txug rua ntawm Mikhas lub tsev peg lub laaj roob Efalayees.


  14Ces tsib tug txivneej kws puab tub xub moog soj lub tebchaws hab ncig saib lub nroog La-isas lawm, txhaj has rua puab cov kwvtij tas, "Mej puas paub huv lub tsev nuav muaj ob tug mlom nyaj, ib tug yog txaug hab ib tug yog nchuav? Nyob rua huv tseem muaj lwm yaam mlom hab muaj ib tug mlom efaus. Mej sim xaav saib peb yuav ua le caag? "15Yog le ntawd, puab txhaj moog rua huv Mikhas tsev, yog lub tsev kws tug tub hluas Levis nyob, hab nug tug hluas Levis saib nwg puas noj qaab nyob zoo.16Thaus lub sijhawm ntawd, cov Daas rau pua leej tubrog kws npaaj rawv cuabyeej sis tua, tub sawv nreg nroog ntawm roojvaag tog lawm. 17Ces tsib tug kws moog soj lub tebchaws ntawd, ca le ncaaj nraim moog rua huv tsev hab muab kag tug mlom ntoo kws vuam nyaj, tej mlom huv tsev, hab tug mlom efaus nqaa tawm lug, thaus kws tug povthawj tseem nrug rau pua leej txivneej kws nqaa rawv cuabyeej ua rog sawv ntawm roojvaag.


  18Thaus cov txivneej moog huv Mikhas tsev hab muab tug mlom txaug kws vuam nyaj, tug efaus, Mikhas tsev tuabneeg tej mlom hab tug mlom nchuav nqaa lug, ces tug povthawj nug puab has tas, "Mej ua dlaabtsi le ko? "


  19Puab has rua nwg tas, "Ua tuabywv tsi xob has lug! Koj ca le nrug peb moog ua peb tug povthawj hab ua peb txiv. Koj ua povthawj rua ib tsev nyuas tuabneeg tseem zoo dlua le koj ua rua cov Yixalayees ib xeem hab los? "20Qhov nuav ua rua tug povthawj ntawd zoo sab heev. Yog le ntawd, nwg txhaj nqaa taagnrho cov mlom nrug puab moog lawm.


  21Puab tso puab tej mivnyuas, tej tsaj txhu hab txhua yaam moog ua puab ntej.22Puab taug kev ntawm Mikhas tsev moog tau ntev loo, Mikhas maam le hu nwg tej kwvtij zej zog moog caum puab qaab. Puab moog caum cuag cov Daas,23hab puab qw ntsoog qeeg rua cov Daas. Cov Daas tig hlo lug nug Mikhas has tas, "Peb ua txhum koj dlaabtsi, koj yuav coj tuabneeg coob ua luaj tuaj caum peb?"


  24Mikhas teb has tas, "Mej tub coj kuv tug povthawj hab nyag tej mlom kws kuv ua taag lug lawm los sav! Tshuav dlaabtsi txhaj tseem yog kuv le? ua le caag mej tseem muaj cai nug kuv has tas, 'Peb ua txhum koj dlaabtsi, koj yuav coj tuabneeg coob ua luaj tuaj caum peb?'"


  25Cov Daas has rua Mikhas has tas, "Zoo dlua le koj tsi xob has ib lu lug ua rua peb chim, nyob tsaam cov tuabneeg nuav tig lug tua koj. Ces koj hab koj tsev tuabneeg yuav tuag taag."26Ces cov Daas txawm moog lawm. Mikhas pum puab yeej muaj zug tshaaj nwg, nwg txhaj ua ib sab rov lug tsev lawm.


  27Puab coj txhua yaam kws Mikhas ua, hab nwg tug povthawj nrug puab moog tua cov tuabneeg kws nyob thaajyeeb lug hab tsi ntshai dlaabtsi huv lub nroog La-isas. Puab muab ntaaj tua cov tuabneeg tuag taag hab muab tej vaaj tse hlawv huv tuabsi povtseg.28Tsi muaj leejtwg tuaj paab puab, vim puab nyob nrug dleb ntawm lub nroog Xidoos, hab puab tsi nrug leejtwg cog phoojywg le. Lub nroog La-isas nyob huv lub haav kws ze lub nroog Npelehaus.29Puab txhaj muab lub nroog La-isas hloov dlua npe hu ua Daas, lawv le puab yawmkoob Daas kws yog Yakhauj tug tub lub npe.30Cov Daas muab tug mlom ntawd moog teeb rua puab pe, puab tsaa Nkesoos tug tub Yaunathaas kws yog Manxes tug xeebntxwv ua tug povthawj, hab Yaunathaas cov xeebntxwv puavleej tau ua puab cov povthawj moog txug thaus kws puab raug luas nteg coj moog lawm.31Cov Daas tug mlom kws Mikhas ua ntawd, txij thaus lub Tsevntaub kws yog qhov chaw pehawm Vaajtswv tseem nyob huv lub nroog Silaus.


  


  Cov Thawjtswj 19


  Tug Levis hab Nwg tug Namyau


  1Ua ntej cov Yixalayees muaj vaajntxwv, muaj ib tug tuabneeg Levis nyob peg lub laaj roob Efalayees kws nyob nrug dleb rua ib qho. Nwg tuaj yuav tau ib tug hluas nkauj huv lub nroog Npelehees xeev Yudas ua nwg namyau.2Tabsis tug namyau ntawd tsi txaus sab rua nwg tug quasyawg, nwg txhaj tsiv rov qaab moog rua nraag nwg txiv tsev huv lub nroog Npelehees, hab nyob nraag tau plaub hlis.3Ces tug quasyawg caum qaab moog hab thov kuas nwg rov lug nrug tug quasyawg nyob. Tug quasyawg coj nwg tug qhev hab caab ob tug neeg luav nrug nwg moog. Nwg tug namyau txawm coj nwg moog huv leej txiv tsev, thaus leej txiv pum tug Levis, nwg lug puag nkaus hab zoo sab heev.4Ces nwg yawmtxiv cheem kuas nwg nyob, nwg txhaj nrug yawmtxiv nyob tau peb nub, noj haus hab pw huv yawmtxiv tsev.5Nub plaub puab txawm sawv ntxuv lug npaaj hab yuav rov lug tsev. Tabsis yawmtxiv cheem nwg tug vauv has tas, "Ua tshais sav rua mej noj tsaiv, mej maam le moog."


  6Yog le ntawd, yawmtxiv hab tug vauv rov nyob quas tsawg noj haus ua ke dlua. Ces yawmtxiv has rua tug vauv has tas, "Rov pw ib mos ntxiv kuas peb zoo sab tsaiv."


  7Tug Levis yuav sawv kev moog, tabsis yawmtxiv cheem nwg heev kuas nyob xwb, yog le ntawd, nwg txhaj pw ib mos ntxiv.8Nub tsib thaus sawv ntxuv nwg txawm sawvkev moog, tabsis yawmtxiv has tas, "Tog noj tshais taag tsaiv maam le moog." Obtug txhaj tog txug thaus nub qaij, yawmtxiv hab tug vauv rov moog noj mov ua ke.


  9Thaus tug txivneej ntawd, nwg tug namyau hab tug qhev rov sawv kev dlua, yawmtxiv txawm has tas, "Nub tub yuav poob qho; mej yuavtsum tau rov nyob ib mos ntxiv hab tsaiv. Tub yuav tsaus ntuj taamsim nuav ntaag; nyob kuas zoo sab. Pigkig mej maam le sawv ntxuv moog."


  10Tabsis tug Levis tsi kaam nyob lawm, nwg txhaj sawv kev coj nwg tug namyau, ob tug neeg luav hab tug qhev moog rua tom lub zog Yenpus (kws yog lub nroog Yeluxalees).11Thaus puab lug txug ze rua ntawm Yenpus lub nub tub yuav laug poob qho, tug qhev has rua nwg tug tswv has tas, "Yuav ua le caag, tub yuav tsaus ntuj, ces peb su ib mos huv cov Yenpus lub nroog, pigkig peb maam le moog."


  12Tug tswv teb has tas, "Cov tuabneeg ntawd tsi yog Yixalayees, peb tsi xob pw huv puab lub nroog. Peb moog kuas txug tom lub nroog Nkinpe-as tsaiv, peb maam le su tod."13Nwg has ntxiv tas, "Peb moog ceev nrooj kuas txug lub nroog Nkinpe-as lossis Lamas tsaiv, peb maam le pw ib mos tom ob lub nroog ntawd ib lub."14Yog le ntawd, puab txhaj dlhau lub nroog Yenpus lug txug rua huv lub nroog Nkinpe-as kws yog xeem Npeenyamees cheebtsaam aav, nub taabtom poob qho kag.15Puab txhaj ncaim kev moog nrhav chaw pw rua huv lub nroog ntawd. Puab moog nyob ntawm ib qhov chaw huv plawv nroog, tabsis tsi muaj leejtwg tuaj coj puab moog tsev le.


  16Puab nyob qhov ntawd tau ntev loo, muaj ib tug txivneej laug moog ua teb lug, thaus ntawd lub nub tub poob qho lawm. Nwg yeej ibtxwm yog tuabneeg nyob peg lub laaj roob Efalayees, tabsis nwgnuav nwg lug nyob nraag lub nroog Nkinpe-as lawm. (Cov tuabneeg kws nyob huv lub nroog ntawd yog xeem Npeenyamees.)17Tug yawm laug ntawd pum cov tuabneeg taug kev kws lug su ntawm plawv nroog hab nwg nug has tas, "Mej tuaj qhovtwg tuaj? Mej yuav moog qhovtwg?"


  18Tug Levis teb has tas, "Peb moog nraag lub nroog Npelehees huv xeev Yudas lug, hab peb yuav rov lug moog tsevr rua peg lub laaj roob Efalayees,19txawm yog peb muaj quavnyaab rua peb cov neeg luav noj, hab muaj ncuav, muaj cawv txiv maab rua kuv, kuv tug namyau hab kuv tug qhev noj. Txhua yaam peb puavleej muaj txhij los yeej tsi muaj leejtwg coj peb moog nrhav chaw su le."


  20Tug yawm laug ntawd has tas, "Mej ca le moog su huv kuv tsev! Kuv yuav nrhav chaw rua mej; mej tsi xob pw ntawm tshaav puam nuav."21Yog le ntawd, nwg txhaj coj puab moog huv nwg tsev hab muab zaub rua puab cov neeg luav noj. Nwg muab dlej rua puab ntxuav kutaw hab rau mov rua puab noj.


  22Thaus puab su lug sav lawm, muaj ib paab tuabneeg phem ua nkauj ua nraug huv lub nroog ntawd txawm tuaj vij lub tsev hab tsoo qhovrooj. Puab has rua tug yawm laug has tas, "Ca le coj tug txivneej kws koj coj lug tsev lawm tuaj rua peb! Peb xaav ntxag nwg heev!"


  23Tabsis tug yawm laug tawm moog saab nrau hab has tas, "Kuv cov phoojywg! Thov lauj! Mej tsi xob ua tej kev phem kev qas, kev tsi ncaaj tsi nceeg le nuav! Tug txivneej nuav yog kuv tug qhua.24Mej saib, tug nuav yog nwg tug namyau hab kuv tug ntxhais nkauj xwb. Kuv yuav coj obtug tuaj taamsim nuav, mej ca le coj obtug moog, hab ua rua obtug lawv le mej sab nyam. Tabsis thov tsi xob ua phem rua tug txivneej nuav." 25Tabsis cov txivneej ntawd tsi noog tug yawm laug has le. Yog le ntawd, tug Levis txhaj thawb ntag nwg tug namyau rua saab nrau rua puab. Puab mos ntho nwg hab muab nwg yuam ib mos kaaj ntug plawg maam le tso nwg lug.


  26Thaus kaaj ntug txoog tug quaspuj txhaj lug qaug rua ntawm tug yawm laug lub qhovrooj, lub tsev kws nwg tug quasyawg su. Nwg pw nrau qhovrooj moog txug thaus nub tuaj.27Nwg tug quasyawg sawv ntxuv lug, hab thaus nwg qheb qhovrooj yuav moog tsev, nwg pum nwg tug namyau pw xyaab leeg ntawm qhovrooj, ob txhais teg ncaav moog rua ntawm lub qhovrooj.28Nwg txhaj has tas, "Ca le sawv. Peb yuav moog tsev." Tabsis tsi nov teb le. Yog le ntawd, nwg txhaj puag hlo tug quaspuj rua sau tug neeg luav nrausqaum hab moog tsev lawm.29Thaus nwg lug txug tsev, nwg muab rag txav nwg tug namyau lub cev ua kaum ob thooj, hab muab xaa moog rua kaum ob xeem Yixalayees ib xeem ib thooj.30Txhua tug kws pum thooj nqaj ntawd puavleej has tas, "Peb ibtxwm tsi tau pum dlua ib zag le nuav. Txij thaus peb tsiv nraag tebchaws Iziv lug, tsi tau muaj tej xwmtxheej phem zoo le nuav tshwmsim rua peb tsaav tuabneeg le. Peb yuavtsum tau mob sab txug zaaj nuav! Hab saablaaj saib peb yuav ua le caag."


  


  Cov Thawjtswj 20


  Cov Yixalayees Npaaj Moog Ntaus Rog


  1Taagnrho cov Yixalayees kws nyob peg lub nroog Daas saab qaumteb thoob plawg moog txug nraag lub nroog Npesenpas saab qaabteb, thoob plawg lug rua huv lub xeev Nkile-as kws nyob saab nubtuaj, puavleej teb lu lug nqua hu ntawd. Puab tuaj txoos ua ke koom ua ib lub sab taabmeeg tug TSWV huv qhov chaw sis ntsib ntawm lub nroog Mixepas.  2Txhua xeem Yixalayees cov thawjcoj puavleej tuaj koom nrug Vaajtswv tsaav tuabneeg, muaj plaub puas txheeb tug tubrog kws nqaa rawv cuabyeej ua rog tuaj nyob qhov ntawd.3Thaus kws cov Npeenyamees nov has tas, taagnrho cov Yixalayees tuaj sis sau rua huv lub nroog Mixepas lawm.


  Ces cov Yixalayees nug has tas, "Qha rua peb saib, yog ua le caag txhaj muaj txujkev phem kev qas le nuav?"4Tug Levis kws tug namyau raug tua ntawd teb has tas, "Thaus kuv tug namyau hab kuv lug txug nraag lub nroog Nkinpe-as, huv cov Npeenyamees cheebtsaam aav, wb lug pw ib mos nraag.5Mo ntawd cov txivneej kws nyob huv lub nroog Nkinpe-as txawm tuaj vij tsev nteg kuv. Puab npaaj sab xaav tua kuv povtseg; tabsis puab txawm mos ntho kuv tug namyau coj moog yuam hab ua rua nwg tuag le lawm.6Kuv txhaj coj nwg lub cev lug txav ua tej thooj le nuav, hab muab xaa moog thoob plawg cov Yixalayees kaum ob xeem, ib xeem ib thooj. Cov tuabneeg nuav tau ua phem ua qas hab ua tsi ncaaj rhuav peb ntsejmuag kawg le.7Taagnrho mej cov kws nyob ntawm nuav puavleej yog tuabneeg Yixalayees. Saib peb yuav ua le caag rua zaaj nuav? "


  8Taagnrho cov pejxeem txhaj sawv tseeg hab has tas, "Tsi pub peb ib tug twg kws nyob huv tsev ntaub lossis nyob huv tsev, moog tsev le.!9Peb yuavtsum ua le nuav: Peb ca le rhu ntawv hab xaiv ib paab tuabneeg moog tua lub nroog Nkinpe-as.10Muab cov Yixalayees rhu kaum leej tawm ntawm ib puas leej, ib puas leej tawm ntawm ib txheeb leej, ib txheeb leej tawm ntawm kaum txheeb leej, ua cov muab zaub mov rua cov tubrog noj, hab dlua le lwm cov ca moog rau txim rua cov tuabneeg huv lub nroog Nkinpe-as txujkev ua tsi ncaaj kws puab tau ua txhum rua tsaav tuabneeg Yixalayees nuav."11Yog le ntawd, taagnrho cov Yixalayees cov txivneej txhaj tuaj sis sau koom ua ib lub sab moog tua lub nroog Nkinpe-as.


  12Txhua xeem Yixalayees puavleej khaiv tuabneeg xaa xuv moog thoob plawg xeem Npeenyamees has tas, "Vim le caag mej yuav ua phem ua qas le nuav?13Nwgnuav mej ca le muab cov nam tuabneeg phem kws nyob huv lub nroog Nkinpe-as cob rua peb teg, peb yuav muab puab tua povtseg kuas taag, txhaj le tshem tau txujkev phem kev qas nuav tawm huv tsaav tuabneeg Yixalayees moog." Tabsis cov Npeenyamees tsi quavntsej noog cov Yixalayees has le.14Taagnrho cov Npeenyamees kws nyob txhua lub nroog txawm tuaj sis sau rua huv Nkinpe-as tua cov Yixalayees.15Nub ntawd cov Npeenyamees txawm txhij tau neeg nkaum rau txheeb tug tubrog kws txawj tua ntaaj huv puab tej nroog tuaj ntxiv rua xyaa pua tug tubrog " kws puab xaiv tshwjxeeb huv lub nroog Nkinpe-as.16Taagnrho cov tubrog xyaa pua leej kws puab xaiv tshwjxeeb ntawd, xis saab txhumphem xwb, hab txhua tug puavleej txawj ntaus zeg hlua ncaaj kawg le, txawm yog tsom ntsoov rua ib txuj plaubhau xwb los yeej raug le.17Cov Yixalayees tej tubrog kws txeev tua rog lug lawm muaj plaub puas txheeb leej; tsi suav cov Npeenyamees.


  Ua Rog rua Cov Npeenyamees


  18Cov Yixalayees moog rua huv lub chaw pehawm Vaajtswv huv lub nroog Npethees hab nug Vaajtswv has tas, "Peb yuav ca xeem twg ua ntej moog tua cov Npeenyamees? "


  Tug Tswv teb has tas, "Ca xeem Yudas moog ua ntej."


  19Yog le ntawd, taagkig sawv ntxuv cov Yixalayees txawm moog tsuam yeej ze rua ntawm lub nroog Nkinpe-as.20Cov Yixalayees txhaj moog tua cov Npeenyamees, hab cov tubrog moog nyob taagnrho rua tej chaw kws yuav sis tua ntawm lub nroog Nkinpe-as.21Thaus nub tseem tsi tau poob qho, cov tubrog Npeenyamees tawm huv nroog tuaj tua cov tubrog Yixalayees tuag lawm neeg nkaum ob txheeb leej.22-23Ces cov Yixalayees rov moog rua ntawm qhov chaw pehawm Vaajtswv hab quaj thov tug TSWV moog txug thaus tsaus ntuj. Puab nug tug Tswv has tas, "Puas tsimnyog peb moog ua rog tawmtsaam peb cov kwvtij Npeenyamees ntxiv lawm?"


  Tug Tswv teb has tas, "Mej ca le rov qaab moog."


  Yog le ntawd, cov tubrog Yixalayees txhaj zoo sab hlo rov moog nyob ntawm puab tej qub chaw kws puab tub xub nyob thawj nub lawm.24Nub ob cov Yixalayees rov moog tua cov Npeenyamees dlua.25Nub ob cov tubrog Npeenyamees rov tawm huv lub nroog Nkinpe-as tuaj tua cov Yixalayees, zag nuav puab tua cov tubrog Yixalayees kws txeev tua rog lug lawm tuag kaum yim txheeb leej.26Ces cov tubrog Yixalayees rov moog rua peg lub nroog Npethees, hab quaj rua tug Tswv dlua. Puab moog nyob huv qhov chaw kws nrug tug Tswv sis ntsib hab yoo mov moog txug thaus tsaus ntuj. Puab muab tsaj tua hlawv fij hab fij khoom ua kev sis raug zoo rua tug Tswv.27-28Lub sijhawm ntawd, lub Phijxaab kws ntim Vaajtswv tej lug cog tseg tseem nyob huv lub nroog Npethees, hab Ele-axas tug tub Finehas kws yog Aloos tug xeebntxwv, ua tug saib lub Phijxaab ntawd. Cov pejxeem txhaj nug tug Tswv has tas, "Peb tseem yuav rov moog ua rog rua peb cov kwvtij Npeenyamees dlua lossis ca peb tso tseg? "


  Tug Tswv teb has tas, "Ca le rov moog tua. Pigkig Kuv yuav pub kuas mej tua yeej cov Npeenyamees."


  29Yog le ntawd, cov Yixalayees txhaj tso ib cov tubrog moog nkaum puagncig lub nroog Nkinpe-as.30Ces nub peb cov Yixalayees rov moog tua cov Npeenyamees hab puab cov tubrog moog nyob rua ntawm puab tej chaw sis tua huv lub nroog Nkinpe-as ib yaam le ob zag taag lug lawm.31Cov Npeenyamees txawm tawm tuaj tua hab raug ntxag coj moog dleb ntawm lub nroog. Puab txawm pib tua cov Yixalayees ib yaam le puab tua thawj ob zag. Nyob tom taj nraag hab ntawm ob txujkev tshuam; ib txuj moog rua huv lub nroog Npethees hab ib txuj moog rua huv lub nroog Nkinpe-as. Puab tua cov Yixalayees tuag peb caug leej.  32Cov Npeenyamees has tas, "peb yuav tua yeej puab ib yaam le thawj ob zag taag lug lawm hab."


  Tabsis cov Yixalayees tuav tswvyim ntxag hab coj cov Npeenyamees moog kuas nrug dleb lub nroog tsaiv.33Yog le ntawd, thaus cov tubrog Yixalayees ua txuj tsiv rov qaab hab moog sis sau rua peg Npa-aas Tamaj, ces taamsim ntawd cov tubrog dlha tawm huv puab tej chaw nkaum ntawm lub nroog Nkinpe-as saab nubpoob lug.34Ces kaum txheeb leej txivneej kws xaiv tshwjxeeb ntawd cov Yixalayees txhaj moog tua lub nroog Nkinpe-as, hab puab sis tua nyaav kawg le. Cov Npeenyamees tsi paub has tas, puab yuav raug kev puamtsuaj luj npaum le ntawd.35Tug Tswv pub cov Yixalayees tua yeej cov Npeenyamees. Nub ntawd cov Yixalayees tua puab cov yeebncuab tuag neeg nkaum tsib txheeb ib puas leej,36cov Npeenyamees txhaj paub has tas, puab swb cov Yixalayees lawm.


  Qhov Kws Cov Yixalayees Yeej


  Cov tubrog Yixalayees ua txuj swb cov Npeenyamees rov qaab ntawd, tub yog puab ca sab rua cov kws puab tso moog nkaum puagncig lub nroog Nkinpe-as.37Cov txivneej ntawd dlha ceev nrooj moog rua huv lub nroog Nkinpe-as; puab sis faib moog thoob plawg lub nroog hab tua txhua tug kws nyob huv tuag taag huv tuabsi.38Paab tubrog Yixalayees hab cov txivneej kws nkaum ntawm ntug nroog, sis thaam kuas muab tej yaam dlaabtsi hlawv kuas muaj paa nchu rua sau nruab ntug. Hab thaus cov Yixalayees kws ua txuj tsiv tawm huv tshaav rog lug pum cov paa nchu nto ntuj plawg huv lub nroog tuaj;39ces puab tig rov qaab tiv tua. Thaus ntawd cov Npeenyamees tub tua cov Yixalayees tuag peb caug leej lawm. Puab rov sis thaam has tas, "Yog tag, cov Yixalayees swb peb ib yaam le thawj ob zag lawm."40Tabsis thaus paa tawg pib nchu luj zuj zug tshwm tom nroog tuaj, cov Npeenyamees tig saib pum paa tawg nchu auv nab nto ntuj plawg, ua rua puab xaav tsi thoob le.41Ces cov Yixalayees tig tua cov Npeenyamees, hab cov Npeenyamees poob sab luj heev, rua qhov puab paub has tas, zag nuav puab raug kev puamtsuaj lawm.42Puab txhaj tig tsiv cov Yixalayees taug kev moog rua tom taj suabpuam, tabsis puab tsiv tsi dlim le. Puab taabtom moog raug paab tubrog kws coob tshaaj hab cov txivneej kws rov huv lub nroog lugw nteg hab muab tua tuag taag xwb.43Cov Yixalayees moog tog cov yeebncuab kev, hab caum cov yeebncuab tsi su le moog txug ndlua ntawm lub nroog Nkinpe-as saab nubtuaj.44Kaum yim txheeb leej tubrog Npeenyamees kws sab tawv heev raug tua tuag taag huv tuabsi.45Dlua le lwm paab tsiv moog rua tom taj nraag moog txug ntawm lub Pobzeb Leemoos. Muaj tsib txheeb leej raug tua tuag taag rua ntawm tej tog kev. Cov Yixalayees tseem caum cov Npeenyamees kws seem moog txug rua huv lub nroog Nkidoos hab tua cov Npeenyamees tuag ob txheeb leej.46Taagnrho cov Npeenyamees kws raug tua tuag nub ntawd muaj neeg nkaum tsib txheeb leej. Puab cov ntawd puavleej yog cov tubrog kws sab tawv heev xwb.


  47Tabsis cov txivneej rau pua leej kws tsiv moog rua ntawm lub taj nraag tom lub Pobzeb Leemoos txhaj le dlim, hab puab nkaum tau plaub hlis tod.48Cov Yixalayees rov qaab moog muab cov Npeenyamees kws seem tua tuag taag huv tuabsi, tsi has txivneej, quaspuj, mivnyuas, hab tsaj txhu. Cov Yixalayees muab txhua lub zog kws nyob cheebtsaam ntawd hlawv kub nyaab taag dlu lug.


  


  Cov Thawjtswj 21


  Nrhav Quaspuj rua Xeem Npeenyamees


  1Thaus cov Yixalayees moog sis sau ua ke rua huv lub nroog Mixepas, puab tau coglug rua tug Tswv has tas, "Peb cov Yixalayees yuav tsi muab peb tej ntxhais qua rua cov Npeenyamees ua quaspuj le."2Yog le ntawd, cov Yixalayees txhaj moog rua huv lub nroog Npethees hab moog nyob ntawm qhov chaw kws nrug Vaajtswv sis ntsib moog txug thaus tsaus ntuj. Puab quaj nyav ab sab heev has tas:3"Tug Tswv kws yog cov Yixalayees tug Vaajtswv, vim le caag yuav muaj tej xwmtxheej nuav? Vim le caag xeem Npeenyamees ca le tu noob huv tsaav tuabneeg Yixalayees moog lawm?"


  4Taagkig kaaj ntug txoog cov pejxeem sawv ntxuv moog teeb tau ib lub thaaj rua huv lub nroog ntawd. Puab muab tsaj tua hlawv fij, hab fij khoom ua kev sis raug zoo rua tug Tswv.5Puab txawm nug has tas, "Yog le ntawd, peb cov Yixalayees puas muaj xeem twg kws tsi tau moog nrug suavdlawg koom ua ke rua ntawm qhov chaw kws nrug tug Tswv sis ntsib huv lub nroog Mixepas? " (Puab tub tau coglug tseg lawm has tas, yog leejtwg tseem tsi moog koom ua ke rua huv lub nroog Mixepas, yuavtsum muab tug ntawd tua povtseg.)6Cov Yixalayees tu sab heev vim tej kws puab tau ua rua puab cov kwvtij Npeenyamees. Puab txhaj has tas, "Nub nua cov Yixalayees ib xeem tu noob lawm.7Peb yuav ua le caag txhaj nrhav tau quaspuj rua cov txivneej Npeenyamees kws seem ntawd? Rua qhov peb tau coglug rua tug TSWV lawm has tas, peb yuav tsi muab peb tej ntxhais qua rua puab ua quaspuj."


  8Ces puab sis nug has tas, "Cov Yixalayees xeem twg txhaj tsi tau moog pehawm tug Tswv huv lub nroog Mixepas?" Suavdlawg pum cov kws nyob huv lub nroog Yanpes huv Nkinpe-as, yeej tsi muaj ib paab twg tuaj rua huv lub yeej ntawd le.9Thaus puab hu cov tubrog lug txheeb saib paab twg tuaj qhovtwg tuaj, mas tsi pum cov nyob huv lub nroog Yanpes tuaj ntawd le.10Yog le ntawd cov pejxeem kws tuaj sis sau, txhaj tso tau kaum txheeb tug txivneej kws sab tawv heev hab saamfwm rua puab has tas, "Mej ca le moog muab txhua tug tuabneeg kws nyob huv lub nroog Yanpes tua kuas tuag taag, lojxov tej quaspuj hab mivnyuas tsi pub seem ib tug le. 11Txhua tug txivneej hab txhua tug quaspuj kws tsi yog ntxhais nkaujxwb, muab tua povtseg huv tuabsi."12Puab txhaj coj tau plaub puas tug ntxhais nkaujxwb huv lub nroog Yanpes lug, hab coj cov ntxhais ntawd lug nyob huv lub yeej ntawm lub nroog Silaus kws nyob huv tebchaws Kana-aas.


  13Ces cov Yixalayees kws tuaj txoos ua ke ntawd txhaj tso tuabneeg moog has rua cov Npeenyamees kws nkaum ntawm lub Pobzeb Leemoos has tas, tsi muaj kev sis tua lawm.14Cov Npeenyamees ntawd txhaj rov lug, hab cov Yixalayees txhaj muab cov ntxhais kws puab coj huv lub nroog Yanpes lug rua cov Npeenyamees yuav ua quaspuj. Tabsis cov ntxhais ntawd tsi txhua puab hab.


  15Cov Yixalayees nyuaj sab heev rua cov Npeenyamees, vim tug Tswv muab puab cais tawm ntawd txhua xeem Yixalayees lawm.16Yog le ntawd, cov thawjcoj kws tuaj sis sau ua ke ntawd txhaj has tas, "Xeem Npeenyamees yeej tsi tshuav ib tug quaspuj seem le lawm. Peb yuav ua le caag txhaj nrhav tau quaspuj rua cov txivneej kws seem ntawd yuav?17Peb yuav tau nrhav kev rua xeem Npeenyamees kws seem ntawd, kuas cov Yixalayees kaum ob xeem txhaj tsi muaj ib xeem twg tu caajceg,18peb tsi muab peb tej ntxhais qua rua puab yuav, vim peb tau foom tsi zoo rua txhua tug kws muab ntxhais qua rua cov Npeenyamees yuav lawm."


  19Ces puab txawm sis thaam has tas, "Tub yuav txug caij kws peb ua kevcai txwm xyoo ua tug Tswv tsaug nyob huv lub nroog Silaus." (Lub nroog Silaus nyob ntawm lub nroog Npethees saab qaumteb, hab ntawm lub nroog Lenpaunas saab qaabteb, hab nyob saab nubtuaj ntawm txujkev kws moog rua huv lub nroog Npethees hab lub nroog Sekhees.)20Puab txhaj has rua cov Npeenyamees has tas, "Mej ca le moog nkaum rua tom tej vaaj txiv maab,21hab saib ntsoov, thaus twg cov hluas nkauj huv lub nroog Silaus tawm tuaj seev cev ua kevcai, mej ca le tawm huv vaaj txiv maab lug. Ib leeg nteg ib tug hluas nkauj hab coj nrug mej moog rua huv xeem Npeenyamees cheebtsaam aav.22Thaus puab txiv lossis puab tej nug tuaj cuag peb hab ywg, peb maam le has rua puab tas, 'Thov mej ca rua puab yuav, rua qhov thaus kws taabtom sis tua peb tsi tau nteg quaspuj rua puab. Mej yeej tsi txhum, rua qhov tsi yog mej txhobtxwm qua mej tej ntxhais rua puab.'"


  23Ces cov Npeenyamees txawm ua le ntawd; puab ib leeg txhaj xaiv ib tug quaspuj ntawm cov hluas nkauj kws tuaj seev cev huv lub nroog Silaus, hab coj tsiv lawm. Ces puab rov qaab moog rua huv puab cheebtsaam aav, hab rov moog txhim khu puab tej qub nroog rua puab nyob. 24lub sijhawm ntawd cov Yixalayees txawm ncaim qhov chaw ntawd, nyag rov moog nrug nyag xeem, nyag tsev tuabneeg nyob hab rov moog rua huv nyag cheebtsaam aav lawm.


  25Lub sijhawm ntawd, cov Yixalayees tseem tsi tau muaj vaajntxwv, puab txhua tug nyag ua lawv le nyag lub sab nyam xwb.

  Luv 1


  Elimelej hab Nwg Tsev Tuabneeg Tsiv Moog Nyob Tebchaws Mau-am


  1-2Ntau xyoo ua ntej kws cov Yixalayees tseem tsi tau muaj vaajntxwv, txawm muaj kev tshaib nqhes nyob huv tebchaws Yixalayees. Muaj ib tug txivneej hu ua Elimelej, nwg yog Efalas cuab kwvtij hab nyob huv lub nroog Npelehees huv tebchaws Yudas, nwg txhaj coj Na-aumis kws yog nwg tug quaspuj hab nwg obtug tub, Maloos hab Khili-oos tsiv moog nyob tau ib ntus nraag tebchaws Mau-am. Thaus puab tseem nyob nraag,3Elimelej txawm tuag lawm tseg Na-aumis nrug nwg ob tug tub nyob.4Obtug txhaj moog yuav tau cov tuabneeg Mau-am ob tug ntxhais kws yog Aulepas hab Luv lug ua quaspuj. Hab puab nyob huv lub tebchaws ntawd kwvlaam le kaum xyoo tom qaab,5Maloos hab Khili-oos obtug txawm tuag huv tuabsi lawm tseg Na-aumis nyob tuab leeg tsi muaj quasyawg hab tsi muaj tub le.


  Na-aumis hab Luv Rov Lug rua Npelehees


  6Tau tsi ntev lug tom qaab nuav, Na-aumis nov has tas, tug TSWV tau foom koob moov rua nwg tsaav tuabneeg, puab rov ua tau qoobloo; yog le ntawd nwg txhaj coj nwg ob tug nyaab sawv kev tawm huv tebchaws Mau-am rov qaab lug.7Puab pib sawv kev ua ke rov qaab lug rua peg tebchaws Yudas, tabsis thaus puab lug txug ib tog kev,8Na-aumis has rua nwg ob tug nyaab has tas, "Meb ca le rov moog nrug meb nam nyob. Thov tug TSWV ua zoo rua meb ib yaam le meb tau ua rua kuv hab kuv ob tug tub kws tuag lawm.9Hab thov tug TSWV pub kuas meb rov tau quasyawg yuav hab nyob muaj vaaj muaj tswv dlua ntxiv."


  Yog le ntawd, Na-aumis txhaj nwj nwg ob tug nyaab hab yuav ncaim moog. Tabsis obtug txawm tsaa suab hlo quaj,10hab has rua nwg tas, "Wb tsi moog! Wb yuav nrug koj moog rua peg koj cov kwvtij!"


  11Na-aumis teb has tas, "Kuv ob tug nyaab, meb yuavtsum rov qaab moog tsev xwb. Vim le caag meb txhaj xaav nrug kuv moog? Meb xaav has tas kuv tseem yuav muaj dlua tub lug yuav meb hab nua los?12Meb ca le rov qaab moog tsev, rua qhov kuv tub laug hab yuav tsi taug quasyawg ntxiv lawm. Txawm yog kuv tseem muaj kev ca sab hab moog yuav quasyawg mo nuav hab muaj kag ob tug tub los13meb puas yuav tog taug txug thaus obtug hlub? Saib qhov nuav puas ua rua meb nyob taug tsi moog yuav lwm tug? Kuv ob tug nyaab, meb tsi xob ua le ntawd, meb yeej paub has tas yuav ua tsi tau le ntawd ib zag le. Tug Tswv tau tso kuv tseg lawm, hab kuv hlub meb heev, kuv tsi xaav has tas, meb lub neej yuav zoo le nuav."


  14Obtug rov quaj dlua ib zag ntxiv. Ces Aulepas txawm nwj nwg nam puj hab ncaim rov qaab moog tsev lawm, tabsis Luv tseem tuav rawv nwg nam puj tsi tso le.15Yog le ntawd, Na-aumis txhaj has rua Luv has tas, "Luv, Aulepas tub rov qaab moog nrug nwg tsaav tuabneeg hab nwg tug vaajtswvc nyob lawm, koj ca le nrug nwg rov qaab moog hab."


  16Tabsis Luv teb has tas, "Tsi xob txwv kuv! Ca kuv nrug koj moog. Koj moog qhov twg, kuv yeej yuav nrug koj moog qhov ntawd; koj nyob qhov twg, kuv yuav nrug koj nyob qhov ntawd. Koj tsaav tuabneeg yuav yog kuv tsaav tuabneeg hab koj tug Vaajtswv yuav yog kuv tug Vaajtswv.17Koj tuag rua qhov twg kuv yuav tuag qhov ntawd, hab ca luas muab kuv log nrug koj rua qhov ntawd. Tsuas yog txujkev tuag txhaj yuav ua rua kuv ncaim ntawm koj xwb, yog kuv ca ib yaam dlaabtsi ua rua kuv ncaim koj moog, thov kuas tug TSWV rau txim rua kuv!"


  18Thaus Na-aumis pum has tas, Luv muaj pluaj sab nrug nwg moog tag, nwg txawm tsi has dlaabtsi ntxiv le lawm.


  19Obtug txawm ua ke lug txug rua huv lub nroog Npelehees. Thaus obtug lug txug huv lub nroog, tej tuabneeg zoo sab kawg hab tej quaspuj sis nug zum zawg has tas, "Tug nuav puas yog Na-aumis? "


  20Nwg teb has tas, "Mej tsi xob hu kuv ua Na-aumis lawm, mej hu kuv ua Malas e xwb, rua qhov Vaajtswv tug kws muaj Fwjchim Luj kawg nkaus tau ua rua kuv lub neej raug kev txomnyem lwj sab kawg le.21Thaus kuv tawm huv nuav moog, kuv muaj txhua yaam nplua mag, tabsis tug Tswv coj kuv rov lug teg dlawb teg nplag, vim le caag mej tseem hu kuv ua Na-aumis, thaus tug Tswv kws muaj Fwjchim Luj kawg nkaus rau txim hab tso kev txomnyem lug rua kuv? "


  22Zaaj nuav yog has txug Na-aumis hab Luv kws yog nwg tug nyaab kws yog tuabneeg Mau-am, rov nraag tebchaws Mau-am lug. Thaus obtug lug txug huv lub nroog Neplehees taabtom yog lub caij kwspibhlaisnplej.


  


  Luv 2


  Luv Khaws Nplej huv Npau-am Thaaj Teb


  1Na-aumis muaj ib tug kwvtij npe hu ua Npau-am kws yog ib tug tuabneeg npluanuj hab suavdlawg fwm, nwg yog Na-aumis tug quasyawg Elimelej tsev tuabneeg.2Muaj ib nub Luv has rua Na-aumis has tas, "Thov koj ca kuv moog nraag luas tej teb hab moog khaws tej nplej kws cov tuabneeg hlais nplej ua poob. Kuv ca sab has tas kuv yuav moog ntsib tug kws kaam ca kuv khaws nwg tej nplej."


  Na-aumis teb has tas, "Mivnyaab, koj moog los tau."


  3Yog le ntawd, Luv txhaj moog nraag teb hab lawv cov tuabneeg hlais nplej qaab, khaws tej naab nplej kws cov tuabneeg hlais nplej ua poob. Nwg txawm moog ncaaj rua huv Npau-am kws yog Elimelej tug kwvtij thaaj teb.


  4Tom qaab ntawd Npau-am txawm tuaj huv Npelehees tuaj txug hab has rua cov tuabneeg hlais nplej tas, "Thov tug TSWV nrug nraim mej nyob."


  Puab teb has tas, "Thov tug Tswv foom koob moov rua koj."


  5Npau-am nug tug kws saib cov tuabneeg hlais nplej ntawd has tas, "Tug quaspuj hluas ntawd yog leejtwg?"


  6Tug txivneej ntawd teb has tas, "Tug quaspuj ntawd yog tuabneeg txawv tebchaws, nwg nrug Na-aumis lug nraag tebchaws Mau-am lug.7Nwg tuaj thov kuv ca nwg lawv cov tuabneeg hlais nplej qaab hab khaws tej naab nplej kws poob. Nwg tub tuaj ua num thaus taagkig nuav sawvntxuv lug lawm, nwg nyavnyuas lug su ib plag huv tsev pheebsuab nuav xwb."


  8Npau-am has rua Luv has tas, "Tug ntxhais, koj noog kuv has, koj tsi xob moog khaws nplej huv lwm tug thaaj teb, koj ca le khaws lawv kuv cov ntxhais qhev qaab nyob huv kuv thaaj teb nuav xwb;9Koj saib puab hlais nplej qhov twg koj ca le khaws qhov ntawd. Kuv tub has rua cov txivneej lawm kuas puab tsi xob lug zig koj. Hab thaus twg koj nqhes dlej, ca le moog haus huv tej hub kws puab tub ntim dlej puv nkaus rua lawm."


  10Luv txhus caug ndlua nyo ua ntsejmuag ti nkaus huv aav hab has rua Npau-am has tas, "Vim le caag koj yuav mov tshua kuv ua luaj? Vim le caag koj yuav ua sab dlawb rua tug tuabneeg txawv tebchaws taag npaum le? "


  11Npau-am teb has tas, "Kuv tau nov txhua yaam kws koj tau ua zoo rua koj nam puj txij thaus koj tug quasyawg tuag lug lawm. Kuv paub has tas koj tau tso koj nam koj txiv hab koj lub tebchaws tseg hab lug nrug cov tuabneeg kws koj ibtxwm tsi tau paub dlua le nyob.12Thov kuas tug Tswv pauj txajntsig rua tej kws koj tau ua zoo taag lug lawm. Thov kuas koj tau txais koob moov nplua mag lug ntawm tug Tswv kws yog cov Yixalayees tug Vaajtswv kws koj lug vaamkhom."


  13Luv teb has tas, "Koj ua sab dlawb kawg le rua kuv./ Txawm yog kuv tub tsi muaj nqes npaum le koj ib tug ntxhais qhev los koj tseem ua rua kuv zoo sab heev, vim koj has tej lug mog lug muas rua kuv."


  14Thaus lub sijhawm noj mov Npau-am has rua Luv has tas, "Koj ca le lug muab mov hab zaub noj." Yog le ntawd, Luv txhaj nrug cov tuabneeg ua num noj mov ua ke hab Npau-am faib tej ncuav nplej rua Luv noj. Nwg noj tsau hab tseem tshuav tej zaub mov seem.15-16Tom qaab kws noj mov taag hab yuav rov moog khaws nplej. Npau-am has rua cov ua num tas, "Ca nwg moog khaws tej naab nplej, txawm yog cov kws poob ntawm qhov chaw kws tso tej teg nplej los mej tsi xob txwv nwg le. Dlua le ntawd mej yuavtsum rhu tej naab nplej ntawm tej teg nplej kws mej hlais tso rua nwg tau khaws hab."


  17Yog le ntawd, Luv txhaj khaws tej naab nplej huv thaaj teb ntawd moog txug thaus tsaus ntuj hab nwg coj lug ntaus tau ib kawg.18Nwg txhaj ris cov nplej ntawd lug rua huv nroog hab coj lug qha rua nwg nam puj has tas, 'Nub nua kuv moog khaws tau nplej npaum le nuav.' Hab nwg muab tej zaub mov kws nwg noj sus tsi taag rua nwg nam puj noj.19Na-aumis nug Luv has tas, "Nub nua koj moog khaws tej nplej nuav qhov twg lug? Koj moog ua num huv leejtwg thaaj teb? Thov Vaajtswv foom koob moov rua tug txivneej kws ua sab dlawb rua koj!"


  Yog le ntawd, Luv txhaj qha rua Na-aumis paub qhov kws nwg moog khaws tej nplej ntawd huv ib tug txivneej kws hu ua Npau-am thaaj teb.


  20Na-aumis txhaj has tas, "Thov tug TSWV foom koob moov rua Npau-am, tug Tswv yeej ua lawv le nwg tej lug cog tseg rua cov tuabneeg kws tseem ua neej nyob hab cov kws tuag lawm." Hab nwg has ntxiv tas, "Tug txivneej ntawd yog ib tug kws txheeb ze wb heev, nwg yog ib tug kws muaj cuabkaav paab tau wb."


  21Ces Luv has tas, "Zoo kawg le, nwg tseem has rua kuv kuas kuv rau sab ntso moog khaws tej naab nplej huv nwg thaaj teb moog txug thaus nwg cov tuabneeg sau nplej taag."


  22Na-aumis has rua Luv tas, "Miv nyaab, yog koj moog khaws nplej nrug Npau-am cov ntxhais qhev huv nwg thaaj teb ntshai yuav zoo dlua. Yog koj moog khaws huv lwm tug thaaj teb, ntshai luas yuav saib tsi taug koj."23Yog le ntawd, Luv txhaj nrug puab moog khaws tej naab nplej moog txug thaus hlais nplej taag hab sau tej qoob taag lawm. Hab Luv tseem nrug nwg nam puj nyob.


  


  Luv 3


  Luv Ntsib Npau-am ntawm Tshaav Ntaus Nplej


  1Tau tsi ntev tom qaab ntawd, Na-aumis has rua Luv has tas, "Tsimnyog kuv yuavtsum nrhav ib tug quasyawg rua koj, koj txhaj yuav nrug luas muaj cuab muaj yig.2Koj ncu ntsoov tug txivneej kws hu ua Npau-am kws koj moog nrug nwg cov ntxhais qhev khaws nplej, nwg yog peb ib tug kwvtij txheeb. Koj noog kuv has, mo nuav nwg yuav moog ntaus nplej.3Yog le ntawd, koj ca le ntxuav cev, muab roj tsw qaab lug pleev hab muab cev khaub dluag kws zoo tshaaj plawg lug naav. Ces koj moog lawm nraag nwg qhov chaw ntaus nplej, tabsis tsi xob pub nwg paub has tas koj nyob nraag moog txug thaus nwg noj hab haus taag lawm.4Koj ua tuab zoo saib, saib nwg pw qhov twg, hab thaus kws nwg tsaug zug lawm, koj ca le moog cem nwg dlaim choj hab moog pw tuabywv ntawm nwg kutaw. Nwg yuav qha rua koj has tas, koj yuavtsum ua le caag."


  5Luv teb has tas, "Kuv yuav ua txhua yaam lawv le koj has."


  6Yog le ntawd, Luv txhaj moog rua nraag lub tshaav nplej hab ua lawv le nwg nam puj has rua nwg.7Thaus kws Npau-am noj hab haus taag lawm. Nwg zoo sab heev. Nwg txawm moog rua ntawm pawg nplej hab pw tsaug zug lawm. Luv maam maam nkaag moog muab Npau-am dlaim choj cem hab pw tuabywv ntawm nwg kutaw.8Thaus ib taag mo Npau-am tsim lug hab tig cev, nwg pum ib tug quaspuj pw ntawm nwg kutaw ua rua nwg ceeb luj heev.9Npau-am nug has tas, "Koj yog leejtwg? "


  Luv teb has tas, "Kuv yog Luv, rua qhov koj txhaj yog kuv tug kwvtij kws txheeb ze hab tsimnyog koj yuav paab tau kuv. Yog le ntawd, thov koj ca le yuav kuv ua koj tug quaspuj."


  10Npau-am teb has tas, "Thov tug TSWV foom koob moov rua koj, tej kws nwgnuav koj ua nuav tseem zoo tshaaj tej kws koj tau ua rua koj nam puj yaav taag lug lawm. Tsimnyog koj moog nrhav tej tug tub hluas, tsi has tug muaj lossis tug pluag yuav lawm, tabsis koj tsi ua le ntawd.11Luv, nwgnuav koj tsi xob nyuaj sab, kuv yuav ua txhua yaam kws koj thov kuas kuv ua; rua qhov txhua tug tuabneeg kws nyob huv lub nroog nuav yeej paub has tas, koj yog ib tug quaspuj kws tsimtxaj heev.12Muaj tseeb tag, kuv yeej yog koj ib tug kwvtij kws txheeb ze hab yeej tsimnyog kuv ua tug sau koj, tabsis tseem muaj dlua ib tug txivneej kws txheeb ze koj tshaaj kuv lawm hab.13Mo nuav koj ca le pw ntawm nuav, pigkig kaaj ntug peb maam nug saib nwg puas kaam yuav koj los tsi kaam. Yog nwg kaam mas yuav zoo heev; yog nwg tsi kaam, kuv thov coglug rua Vaajtswv tug kws muaj sa nyob has tas kuv yuav yuav koj. Mo nuav koj ca le pw ntawm nuav kuas kaaj ntug tsaiv."


  14Yog le ntawd, Luv txhaj pw ntawm Npau-am kutaw, tabsis Luv tub sawv moog tsev thaus tsi tau kaaj ntug kuas tsi xob muaj tuabneeg pum nwg, rua qhov Npau-am tsi xaav kuas muaj tuabneeg paub has tas Luv tuaj pw ntawd le.15Npau-am has rua Luv tas, "Muab koj lub tsho luj lug nthuav pua ntawm nuav." Luv txawm ua le ntawd, hab Npau-am yawm tau yuav laug rau sab nplej rua Luv hab paab tsaws rua sau nwg xubpwg, ces Luv txawm ris cov nplej ntawd lug tsev lawm.16Thaus Luv lug txug tsev, nwg nam puj nug has tas, "Miv nyaab, koj moog puas tau lug le caag."


  Luv txhaj qha txhua yaam kws Npau-am tau has taag lawm rua nwg nam puj noog.17Luv has ntxiv tas, "Nwg kuas kuv tsi xob rov teg dlawb teg nplag lug cuag koj. Yog le ntawd, nwg txhaj muab cov nplej nuav rua kuv ris lug."


  18Na-aumis has tas, "Luv, koj ua sab ntev tog moog txug thaus koj paub zaaj nuav lawm tsaiv. Nub nua Npau-am yuav kub sab lug has zaaj nuav kuas tav."


  


  Luv 4


  Npau-am Yuav Luv Ua Quaspuj


  1Npau-am moog nyob quastsawg ntawm roojvaag nroog qhov chaw kws suavdlawg ibtxwm moog saablaaj. Ces tug kwvtij kws txheeb Elimelej tshaaj plawg kws Npau-am tau has qha rua Luv lawm, txawm taug kev tuaj txug ntawd. Npau-am has rua nwg tas, "Lug ntawm nuav hab nyob quastsawg wb sis thaam." Ces tug txivneej ntawd txawm lug hab nrug nwg nyob quastsawg.2Ces Npau-am txawm moog coj tau kaum leej thawjcoj huv lub nroog ntawd tuaj hab thov puab nrug obtug nyob ntawd hab. Thaus puab lug nyob txhij lawm,3Npau-am has rua nwg tug kwvtij ntawd tas, "Nwgnuav Na-aumis rov nraag tebchaws Mau-am lug lawm, nwg xaav muab peb tug kwvtij Elimelej thaaj teb muag,4kuv xaav has tas tsimnyog koj paub txug zaaj nuav. Nwgnuav yog koj xaav yuav thaaj teb nuav, koj ca le yuav taabmeeg cov kev txwj laug kws tuaj nyob ntawm nuav. Tabsis yog koj tsi yuav thaaj teb ntawd, koj ca le tu lug, rua qhov koj yog tug kws muaj cai xub yuav; yog koj tsi yuav ces kuv maam le yuav."


  Ces tug txivneej ntawm teb has tas, "Kuv yuav yuav thaaj teb ntawd."


  5Npau-am has tas, "Zoo lawm lauj, yog koj yuav thaaj teb ntawd ntawm Na-aumis mas koj yuavtsum yuav Luv kws yog tug pujntsuag kws yog tuabneeg Mau-am lug ua koj quaspuj hab, thaaj teb ntawd txhaj yuav yog tug txivneej kws tuag lawm tsev tuabneeg tug."


  6Tug txivneej ntawd teb has tas, "Yog le ntawd kuv yuav tso tseg tsi yuav thaaj teb ntawd, rua qhov thaus dlua kuv lawm, thaaj teb ntawd yuav tsi yog kuv cov mivnyuas qubtxeeg qubteg. Koj ca le yuav, kuv tsi yuav lawm."


  7Txuj kevcai kws cov Yixalayees ibtxwm coj, mas yog leejtwg tau tso ncauj muag lossis pauv tej teb, tug muag yuavtsum hle nwg txhais khau hab muab cob rua tug yuav. Qhov kws ua le nuav tub yog ua timkhawv rua cov Yixalayees paub has tas, obtug has hum lawm.8Yog le ntawd, thaus tug txivneej has rua Npau-am has tas, "Koj ca le yuav." Nwg txhaj hle hlo nwg txhais khau hab muab cob kag rua Npau-am.9Ces Npau-am has rua cov thawjcoj hab cov tuabneeg kws tuaj ntawd tas, "Nub nua kuv thov mej nrug ua timkhawv has tas, kuv tau yuav txhua yaam kws yog Elimelej hab nwg ob tug tub kws yog Khili-oos hab Maloos le tug ntawm Na-aumis lawm.10Tsi yog le ntawd xwb, kuv tseem yuav Luv tug kws yog tuabneeg Mau-am hab yog Maloos tug quaspuj lug ua kuv quaspuj hab. Ua le nuav txhaj yuav muaj tug lug tuav tug kws tuag lawm lub cuabtaam, hab nwg caajceg tsev tuabneeg txhaj yuav fuamvaam ntawm nwg cuab kwvtij hab huv nwg lub nroog. Nub nua thov mej ua timkhawv nrug kuv paub txug zaaj nuav."


  11Cov thawjcoj hab cov tuabneeg suavdlawg kws tuaj ntawd teb has tas, "Peb suavdlawg nrug ua timkhawv ntaag. Thov tug TSWV foom koob moov rua koj tug quaspuj kuas zoo ib yaam le Laxees hab Le-as obtug kws yug tau mivnyuas coob heev rua Yakhauj. Thov kuas koj ua neej muaj txag npluanuj rua huv Efalas cuab kwvtij hab muaj koobmeej nyob nto moo lug huv lub nroog Npelehees.12Thov kuas tej mivnyuas kws tug Tswv yuav pub rua koj lug ntawm tug quaspuj nuav, ua rua koj tsev tuabneeg zoo ib yaam le Peles kws yog Yudas hab Tamaj obtug tug tub tsev tuabneeg."


  Npau-am hab Nwg Cov Xeebntxwv


  13Yog le ntawd, Npau-am txhaj moog coj Luv lug tsev hab yuav Luv ua nwg quaspuj, tug Tswv foom koob moov rua Luv hab nwg txawm xeeb tub hab nwg yug tau ib tug tub.14 Tej quaspuj tuaj has rua Na-aumis tas, "Ua tug Tswv tsaug kws nub nua nwg tau pub ib tug xeebntxwv lug tuav koj lub neej hab saib koj lawm. Thov kuas tug miv tub nuav muaj koobmeej nto moo lug nyob rua huv tsaav tuabneeg Yixalayees lauj!15Koj tug nyaab hlub koj heev, hab ua tug saib koj zoo tshaaj xyaa leej tub lawm hab. Nwgnuav nwg yug tau ib tug xeebntxwv rua koj. Nwg yuav ua rua koj muaj lub neej tshab hab koj yuav tau lub neej suv sab so thaus koj laug lawm."16Na-aumis txawm puag hlo hab coj tug miv tub ntawd lug zuv hab tu nwg zoo zoo le.


  17Cov quaspuj nruab ze tuaj tis tug miv tub ntawd npe hu ua Aunpes. Puab qha rua suavdlawg has tas, "Na-aumis muaj ib tug tub xeebntxwv lawm lauj!"


  Aunpes muaj ib tug tub npe hu ua Yexais, tug kws yog Daviv txiv ntaag.


  18-22Ntawm nuav yog Peles caajceg tsev tuabneeg moog txug rua Daviv. Peles tug tub yog Heloos. Heloos tug tub yog Las, Las tug tub yog Aminadas. Aminadas tug tub yog Nasoos, Nasoos tug tub yog Samoos. Samoos tug tub yog Npau-am, Npau-am tug tub yog Aunpes, Aunpes tug tub yog Yexais hab Yexais tug tub yog Daviv.

  1 Xamuyees 1


  Yug Xamuyees


  1Muaj ib tug txivneej hu ua Ekanas kws yog xeem Efalayees, nwg nyob huv lub nroog Lamas sau lub laaj roob Efalayees. Ekanas txiv hu ua Yelauhaas hab nwg yawm hu ua Elihus, Ekanas yog Tauhus tsev tuabneeg hab yog cuab Xufes.2Ekanas muaj ob tug quaspuj: Hanas hab Peninas. Peninas muaj mivnyuas, tabsis Hanas tsi muaj.3Ekanas naj xyoo caab tsaj huv lub nroog Lamas moog fij hab pehawm tug Tswv kws muaj fwjchim luj kawg nkaus huv lub nroog Silaus. Haufenis hab Finehas kws yog Elis ob tug tub yog povthawj ua tug Tswv teg num nyob huv.4Txhua zag kws Ekanas tua tsaj fij, nwg muab tej nqaj faib rua Peninas hab Peninas cov mivnyuas ib leeg ib co.5Txawm yog Ekana nyam Hanas heev dlua los nwg tsuas faib ib qho rua Hanas xwb, rua qhov tug Tswv tsi pub Hanas muaj mivnyuas.6Peninas kws nrug Hanas sis tw ua neej, nwg pheej txobthuam hab rhuav Hanas ntsejmuag, rua qhov tug Tswv tsi pub Hanas muaj mivnyuas.7Peninas pheej ua le nuav ib xyoos dlhau ib xyoos; thaus obtug nrug suavdlawg moog pehawm tug Tswv huv lub tuamtsev los Peninas pheej ua rua Hanas nyuaj sab hab quaj tsi xaav noj mov.8Ekanas kws yog tug quasyawg nug Hanas has tas, "Hanas, vim le caag koj pheej quaj? Vim le caag koj tsi noj mov le? Vim le caag koj nyuaj sab ua luaj? Koj tau kuv zoo tsi cuag le koj muaj kaum leejtublos?"


  Hanas hab Elis


  9-10Muaj ib zag, thaus puab noj mov huv tug TSWV lub Tuamtsev huv lub nroog Silaus taag. Hanas ntxhuv sab heev, nwg txawm sawv tseeg, nwg thov tug Tswv hab quaj nca heev. Thaus ntawd tug povthawj Elis nyob quas tsawg ntawm tug Tswv lub Tuamtsev lub qhovrooj ib saab. 11Hanas coglug has tas: "Tug Tswv kws muaj fwjchim luj kawg nkaus, thov koj tsaa qhovmuag saib kuv kws yog koj tug ntxhais qhev! Thov koj pum kuv tej kev lwj sab hab hlub kuv! Thov koj ncu txug kuv hab pub kuv muaj ib tug tub! Kuv coglug rua koj has tas, kuv yuav muab tug tub ntawd fij rua koj, ua koj teg num moog taag nwg simneej hab yuav tsi chais nwg cov plaubhau le."


  12Hanas thov tug Tswv ntev loo. Elis saib ntsoov Hanas lub qhovncauj.13Hanas thov Vaajtswv qhovncauj ua zug kais, tabsis tsi nov suab le. Yog le ntawd, Elis xaav has tas yog Hanas qaug cawv.14Elis txhaj has rua Hanas has tas, "Koj tseem yuav qaug cawv le ko moog txug thaus twg? Koj ca le tseg tsi xob haus cawv lawm!"


  15Hanas teb has tas, "Kuv tug tswv, tsi yog kuv qaug cawv, kuv tsi tau haus cawv! Kuv nyuaj sab heev, kuv taabtom thov Vaajtswv hab muab kuv tej kev nyuaj sab tso rua tug Tswv. 16Koj tsi xob xaav has tas, kuv yog ib tug quaspuj kws tsi tsimtxaj. Kuv thov Vaajtswv le nuav tub yog vim kuv muaj kev nyuaj sab heev."


  17Elis has tas, "Koj ca le moog tsev kaaj sab lug, hab thov tug Tswv kws yog cov Yixalayees tug Vaajtswv pub rua koj lawv le koj thov nwg lawm."


  18Hanas teb has tas, "Thov koj hlub kuv." Ces Hanas txawm moog noj mov hab tsi nyuaj sab lawm.


  Yug Xamuyees hab Muab fij rua Vaajtswv


  19Thaus kaaj ntug Ekanas hab nwg tsev tuabneeg sawv ntxuv lug pehawm tug TSWV taag, ces puab txawm rov qaab lug tsev rua huv lub nroog Lamas lawm. Ekanas nrug Hanas pw, hab tug TSWV ua lawv le Hanas tej lug thov.20Ces Hanas txawm xeeb tub hab yug tau ib tug tub. Nwg muab tug mivtub ntawd tis npe hu ua Xamuyees, rua qhov Hanas has tas, "Kuv thov tug TSWV pub tug tub nuav rua kuv."


  21Xyoo tom qaab rov txug lub caij kws Ekanas coj tsaj moog tua fij rua tug Tswv lawv le nwg tau coglug tseg, nwg hab nwg quaspuj mivnyuas txhaj rov qaab moog rua huv lub nroog Silaus. 22Tabsis zag nuav Hanas tsi moog lawm. Hanas has rua nwg tug quasyawg has tas, "Kuv yuav tog kuas kuv tug mivtub tseg taug mig tsaiv, kuv maam le coj nwg moog rua huv tug TSWV lub tsev, hab ca nwg nyob huv moog taag nwg simneej le."


  23Ekanas teb has tas, "Koj ca le ua lawv le koj pum zoo; koj nyob huv tsev moog txug thaus tug mivtub tseg taug mig tsaiv. Thov tug TSWV ua kuas koj^ tej lug cog tseg tav." Yog le ntawd, Hanas txhaj nyob huv tsev hab tu nwg tug mivtub xwb.


  24Thaus tug mivtub tseg taug mig lawm, Hanas txawm caab ib tug txiv nyuj noobnyoog peb xyoos, ris ib tawb moov qeb, ib naab cawv txiv maab, hab coj nwg tug mivtub moog rua peg lub nroog Silaus. Txawm yog Xamuyees tseem yau heev los nwg ca le coj moog rua huv tug Tswv lub tsev kws nyob peg lub nroog Silaus.25Thaus puab muab tug txiv nyuj ntawd tua fij taag lawm, puab txawm coj tug mivtub moog cob rua Elis.26Hanas has rua Elis has tas, "Tug tswv, koj puas tseem ncu tau kuv lawm? Kuv yog tug quaspuj kws thaus koj pum tuaj sawv ntawm nuav thov tug Tswv ntaag.27Kuv thov tug TSWV pub tug mivtub nuav rua kuv, mas tug Tswv pub rua kuv lawv le kuv tej lug thov.28Yog le ntawd, kuv txhaj muab kuv tug mivtub fij rua tug Tswv, ca nwg ua tug Tswv tuabneeg moog taag nwg simneej le."


  Ces puab/ txawm pehawm tug Tswv qhov ntawd.


  


  1 Xamuyees 2


  Hanas Thov Vaajtswv


  1Hanas hu nkauj hais tias:


  Hanas hu nkauj has tas: "Tug Tswv ua rua kuv zoo sab kawg nkaus le; kuv zoo sab kawg kws tug Tswv pub rua kuv tau ntsejmuag! kuv khaav tau rua kuv tej yeebncuab; kuv zoo sab heev, rua qhov Vaajtswv paab kuv.


  2"Tsi muaj leejtwg dlawbhuv le tug Tswv; tsi muaj leejtwg sab zoo npaum le nwg, tsi muaj leejtwg tsomkwm peb le peb tug Vaajtswv.3Ca le tseg mej tej lug khaavtheeb, hab tseg mej tej lug khaavtxiv, rua qhov tug Tswv yog tug Vaajtswv kws paub hab tshuaj txhua yaam kws tuabneeg ua.4Cov tubrog kws muaj zug heev tej neevnti tub luv taag lawm. Tabsis cov tuabneeg kws qaug zug rov muaj zug tuaj.5Tug tuabneeg kws txeev muaj noj muaj haus, nwgnuav nwg yuav tau moog ua zug noj, tabsis tug kws ibtxwm tsi muaj noj, muaj noj lawm. Tug quaspuj kws ibtxwm tsi muaj tub, yug tau xyaa leej tub; tabsis tug quaspuj kws muaj mivnyuas coob, tsi tshuav ib tug le lawm.6Tug Tswv ua kuas tuag hab ua kuas rov caj sa; nwg xaa tuabneeg moog rua huv tub tuag teb hab coj puab rov qaab lug.7Nwg ua rua ibtxha pluag hab ua rua ibtxha npluanuj; nwg muab ibtxha txu ua cov yau hab tsaa ibtxha ua cov luj.8Nwg tsaa cov tuabneeg pluag sawv huv tej moov aav lug, hab nwg tsaa cov tuabneeg txomnyem sawv huv qhov tshauv lug; nwg tsaa puab nrug tej numtswv nyob sis txig, hab pub puab tau koob meej. Tej ncej kws txheem lub nplajteb yog nwg le; nwg tsim lub nplajteb rua sau tej hauvncej.


  9"Nwg tsomkwm nwg tsaav tuabneeg kws ncaaj nceeg, tabsis cov tuabneeg sab phem yuav pluj moog rua huv qhov tsaus ntuj nti; tuabneeg tug zug yeej paab tsi tau kuas tuabneeg dlim.10Tug Tswv cov yeebncuab yuav raug puamtsuaj; nwg ua rua xub nroo nrov nroo ntwg sau ntuj tuaj tawmtsaam puab. Tug Tswv yuav txav txim rua txhua tsaav tuabneeg huv nplajteb nuav. Nwg yuav pub fwjchim rua tug vaajntxwv kws nwg tsaa, nwg yuav pub kuas tug vaajntxwv kws nwg tsaa kovyeej tej yeebncuab."


  11Ces Ekanas txawm rov qaab moog tsev rua nraag lub nroog Lamas lawm, tabsis tseg tug mivtub Xamuyees nrug tug povthawj Elis nyob peg lub nroog Silaus ua tug Tswv teg num.


  Elis ob tug Tub


  12Elis ob tug tub tsi xyum ua tuabneeg tsimtxaj. Obtug tsi noog tug Tswv tej lug13lossis tsi coj lawv le tej kevcai kws cov povthawj suavdlawg coj. Thaus cov pejxeem ib tug twg coj tsaj tuaj tua fij, tug povthawj ib tug tubkhai nqaa ib raab muv ncau peb ceg tuaj. Thaus tseem hau cov nqaj rua huv yag,14nwg txawm muab raab muv no cov nqaj huv yag, yog raab muv chob tau npaum le caag, ces cov nqaj ntawd yog tug povthawj tug. Puab ua le ntawd rua cov Yixalayees txhua tug kws caab tsaj tuaj tua fij rua huv lub nroog Silaus.15Tsi taag le ntawd xwb, thaus tseem tsi tau muab tej roj laws coj moog hlawv fij, tug povthawj tug tubkhai tuaj has rua tug kws muab tej tsaj fij has tas, "Kuv tuaj nqaa ib thooj nqaj moog rua tug povthawj ci noj; nwg tsi yuav cov nqaj kws koj tub hau sav lawm, nwg yuav nqaj nyoog xwb."


  16Yog tug kws muab cov nqaj ntawd moog fij teb has tas, "Ca peb muab tej roj coj moog hlawv fij lawv le kevcai taag tsaiv, koj maam le nqaa tej nqaj kws koj xaav yuav moog." Ces tug povthawj tug tubkhai teb has tas, "Tsi tau! Koj ca le muab rua kuv taamsim nuav, txawm yog koj tsi kaam los kuv yeej yuav nqaa moog."


  17Tug Tswv pum has tas, Elis ob tug tub ua txhum luj kawg le, rua qhov obtug ua saib tsi taug tej khoom kws puab coj moog fij rua tug Tswv.


  Xamuyees Nyob huv Lub Nroog Silaus


  18Thaus tug mivtub Xamuyees ua tug Tswv teg num, nwg naav lub tsho ntaub maag efaus.19Txhua xyoo kws nwg nam hab nwg txiv coj tsaj tuaj tua fij rua tug Tswv, nwg nam yeej xaws ib lub tsho ntev nqaa tuaj rua nwg.20Elis foom koob moov rua Ekanas hab Ekanas tug quaspuj has tas, "Thov tug Tswv pub kuas koj tug quaspuj nuav rov muaj dlua mivnyuas lug hloov tug tub kws koj muab fij rua tug TSWV lawm chaw."


  Ces puab txawm rov qaab moog tsev lawm. 21Tug TSWV foom koob moov rua Hanas muaj peb tug tub hab ob tug ntxhais ntxiv. Tug mivtub Xamuyees luj hlub quas zug hab ua tug TSWV teg num.


  Elis hab Nwg Ob tug Tub


  22Elis laug heev lawm, nwg nov tej kws nwg ob tug tub ua txhum rua cov Yixalayees, hab paub tej kws nwg ob tug tub moog ntxag cov quaspuj kws ua num ntawm tug Tswv lub Tsevntaub sis ntsib tej roojvaag.23Yog le ntawd, nwg txhaj has rua obtug tas, "Vim le caag meb ua tej nuav? Txhua tug qha tej kev phem kws meb tau ua rua kuv noog.24Kuv ob tug tub, meb tseg tsi xob ua tej kev phem nuav lawm. Tej kev phem kws meb ua ntawd, tug Tswv tsaav tuabneeg has ntshu nrooj rua luas nplajtog qaumpeg nov taag le.25Yog tuabneeg ua txhum rua tuabneeg, ces Vaajtswv phua tau plaub ntug rua obtug, tabsis yog tuabneeg ua txhum rua tug Tswv, leejtwg yuav ua tug phua plaub ntug? "


  Tabsis obtug tsi noog obtug txiv tej lug le, rua qhov tug Tswv tub npaaj sab lawm has tas yuav muab obtug tua povtseg.


  26Tug mivtub Xamuyees luj hlub ua lub neej hum tug TSWV sab hab hum tej tuabneeg suavdlawg sab.


  Has Txug Elis Tsev Tuabneeg Yuav Puamtsuaj


  27Muaj ib tug cevlug coj tug Tswv tej lug tuaj has rua Elis has tas, "Thaus koj yawmkoob Aloos hab nwg tsev tuabneeg tseem ua Falaus kws kaav tebchaws Iziv qhev, kuv tau lug tshwm rua Aloos pum.28Kuv tau xaiv nwg tsev tuabneeg ntawm txhua xeem Yixalayees lug ua kuv cov povthawj ua num ntawm lub thaaj fij, hlawv tej moov tshuaj tsw qaab, hab naav lub tsho efaus tuaj cuag kuv. Kuv pub puab muaj feem yuav tau tej kws luas coj tuaj hlawv fij rua kuv sau lub thaaj ibtxha.29Yog le caag koj ua tuabneeg sab hlub hab xaav tau tej kws kuv kuas kuv tsaav tuabneeg coj tuaj fij? Elis, vim le caag koj muab koj ob tug tub saib hlub dlua saib kuv? Koj ca obtug muab tej nqaj zoo heev kws kuv tsaav tuabneeg coj tuaj fij rua kuv txaav kuas koj ob tug tub rog?30Kuv yog tug Tswv kws yog cov Yixalayees tug Vaajtswv. Yaav taag lug kuv coglug has tas, koj tsev tuabneeg hab koj cov xeebntxwv yuav tau ua povthawj ua kuv teg num moog ibtxhis le. Tabsis nwgnuav kuv has rua koj tas, kuv tsi pub mej ua ntxiv lawm! Tug kws fwm kuv, kuv yuav pub rua nwg tau ntsejmuag, tug kws saib tsi taug kuv, kuv yuav ca nwg poob ntsejmuag.31Tub txug lub sijhawm lawm, kuv yuav tua cov tub hluas huv koj tsev tuabneeg hab huv koj cuab kwvtij. Yog le ntawd, koj tsev tuabneeg yuav tsi muaj ib tug txivneej nyob laug quas nkoog le.32Koj yuav mob sab hab khib1 sab rua tej koob moov kws kuv foom rua lwm tug huv tsaav tuabneeg Yixalayees. Tabsis koj tsev tuabneeg yuav tsi muaj ib tug nyob laug le.33Kuv yuav ca koj cov xeebntxwv ib tug ua neej nyob, nwg yuav ua ib tug povthawj ua kuv teg num. Tabsis nwg-? yuav dligmuag hab taag kev ca sab, dlua le koj cov xeebntxwv yuav raug luas tua tuag taag.34Haufenis hab Finehas kws yog koj ob tug tub los yuav tuag rua tuab nub. Thaus ntawd koj yuav paub has tas tej lug kws kuv has nuav muaj tseeb tag.35Kuv yuav xaiv ib tug povthawj kws ncaaj nceeg ua kuv teg num hab ua txhua yaam lawv le kuv kuas nwg ua. Kuv yuav pub nwg muaj xeebntxwv lug ua num ntawm tug vaajntxwv kws kuv xaiv lawm lub xubndlag.36Koj cov xeebntxwv tseem yuav moog thov nyaj hab mov noj ntawm tug povthawj ntawd, hab tsaa ncauj thov kuas nwg pub puab paab cov povthawj ua num, puab txhaj tau noj."


  


  1 Xamuyees 3


  Tug Tswv Hu Xamuyees


  1Elis qha tug mivtub Xamuyees ua tug TSWV teg num. Ntu ntawd tug TSWV tsi tshua lug has rua tuabneeg hab nwg tsi ua rua tuabneeg ua ywgtoog pum lawm.2Elis laug heev, nwg qhovmuag tsi tshua pum kev lawm. Muaj ib mos nwg pw huv nwg lub txaaj;3Xamuyees pw huv tug TSWV lub Tuamtsev ze ntawm lub Phijxaab kws ntim Vaajtswv tej lug cog tseg. Thaus tsi tau kaaj ntug kws lub teeb tseem cig laam lug,4tug Tswv hu Xamuyees. Xamuyees teb has tas "Kuv nyob ntawm nuav."5Ces nwg txawm dlha moog nug Elis has tas, "Koj hu kuv los, kuv nyob ntawm nuav."


  Tabsis Elis teb has tas, "Kuv tsi tau hu koj, ca le rov qaab moog pw." Yog le ntawd, Xamuyees txawm rov moog pw.


  6-7Tug Tswv rov hu Xamuyees dlua. Xamuyees tsi paub has tas yog tug Tswv, rua qhov tug Tswv tsi tau hu nwg dlua ib zag le. Yog le ntawd, Xamuyees txhaj rov sawv moog rua ntawm Elis hab nug has tas, "Koj hu kuv los, kuv nyob ntawm nuav." Elis teb has tas, "Kuv tug mivtub, kuv tsi tau hu koj, koj ca le rov qaab moog pw."


  Elis teb hais tis, "Kuv tus tub, kuv tsis tau hu koj; koj cia li rov qab mus pw."


  8Tug Tswv hu Xamuyees zag peb; Xamuyees sawv rov moog cuag Elis hab nug has tas, "Koj hu kuv los, kuv nyob ntawm nuav."


  Thaus ntawd Elis paub has tas, yog tug Tswv hu Xamuyees.9Elis txhaj has rua Xamuyees tas, "Ca le rov moog pw; yog koj nov nwg rov hu koj dlua, ces koj teb has tas, 'Tug Tswv, thov koj ca le has, koj tug tubkhai taabtom noog.' " Ces Xamuyees txawm rov moog pw lawm.


  10Tug Tswv lug sawv ntawd hab rov hu dlua ib yaam le nwg hu taag lug has tas, "Xamuyees! Xamuyees!"


  Xamuyees teb has tas, "Tug Tswv, thov koj ca le has, koj tug tubkhai taabtom noog."


  11Tug Tswv has rua Xamuyees has tas, "Muaj ib nub kuv yuav ua ib yaam rua cov Yixalayees, txhua tug kws nov yuav ntshai heev.12Nub ntawd kuv yuav tso kev puamtsuaj lug rua Elis tsev tuabneeg lawv le tej lug kws kuv has thaus pib moog txug thaus xaus.13Kuv tub has rua Elis lawm has tas, kuv yuav rau txim rua nwg tsev tuabneeg moog ibtxhis, rua qhov nwg ob tug tub has tej lug phem saib tsi taug kuv. Elis paub tej kws nwg ob tug tub ua, tabsis nwg tsi txwv obtug.14Yog le ntawd, kuv coglug has tas, tsi muaj ib yaam khoom fij lossis theej txhoj kws yuav theej tau Elis tsev tuabneeg lub txim luj ntawd le."


  15Xamuyees pw tuabywv moog txug thaus kaaj ntug, nwg maam le sawv moog qheb tug Tswv lub tsev tej qhovrooj. Nwg ntshai qha zaaj ywgtoog ntawd rua Elis paub.16Elis hu has tas, "Kuv tug mivtub Xamuyees." Xamuyees teb has tas, "Kuv nyob ntawm nuav."17Elis nug has tas, "Tug TSWV has le caag rua koj? Koj ca le pav rua kuv noog tsi xob zais ib lus le. Yog koj npog tsi qha rua kuv paub, Vaajtswv yuav rau txim nyaav rua koj."18Yog le ntawd, Xamuyees txhaj pav txhua yaam rua Elis noog, tsi zais ib lus le. Elis has tas, "Nwg yog tug TSWV, nwg yeej yuav ua lawv le nwg pum zoo."


  19Thaus Xamuyees luj hlub lawm, tug Tswv nrug nraim Xamuyees hab ua kuas txhua yaam tav lawv le Xamuyees has ntawd.20Ces taagnrho cov Yixalayees thoob tebchaws paub has tas, Xamuyees yog tug Tswv ib tug cevlug tseeb.21Tug Tswv lug tshwm tsi tseg rua Xamuyees pum huv lub nroog Silaus, hab nrug Xamuyees thaam. Thaus Xamuyees has los cov Yixalayees noog nwg has.


  


  1 Xamuyees 4


  Cov Filitees Txeeb Tau Tug Tswv lub Phijxaab


  1Lub sijhawm ntawd, cov Filitees txhij tubrog tuaj tua cov Yixalayees, yog le ntawd, cov Yixalayees txhaj moog tua cov Filitees. Cov Yixalayees moog tsuam yeej rua ntawm Enpenexes, hab cov Filitees tsuam yeej rua ntawm Afes.2Cov Filitees txawm tuaj tua cov Yixalayees, ces ob tog sis tua nyaav heev, cov Filitees tua ua rua cov Yixalayees swb hab tuag plaub txheeb leej rua huv tshaav rog.3Thaus cov Yixalayees kws seem rov lug txug rua huv puab lub yeej, cov Yixalayees cov thawjcoj has tas, "Vim le caag nub nua tug Tswv ca cov Filitees tua yeej peb. Peb ca le moog kwv lub Phijxaab kws ntim Vaajtswv tej lug cog tseg huv lub nroog Silaus tuaj, kuas nwgm txhaj nrug peb moog hab cawm kuas peb dlim ntawm peb cov yeebncuab teg."4Yog le ntawd, puab txhaj khaiv tuabneeg moog rua huv lub nroog Silaus, hab kwv lub Phijxaab kws ntim Vaajtswv tej lug cog tseg kws yog tug Tswv kws muaj fwjchim luj kawg nkaus lub zwmtxwv kws nyob huv qaab ob tug qhelunpees1 ob saab qaab tis, Haufenis hab Finehas kws yog Elis ob tug tub txhaj nrug cov kws kwv lub Phijxaab ntawd moog hab.


  5Thaus puab kwv lub Phijxaab moog txug, cov Yixalayees zoo sab hab qw nrov heev ua rua aav tseeg nkawg.6Thaus cov Filitees nov tej suab qw ntawd, puab has tas, "Peb ca le noog tej suab kws qw huv cov tuabneeg Henplais lub yeej! saib puab qw ua dlaabtsi? " Thaus cov Filitees paub has tas, yog cov Yixalayees kwv lub Phijxaab kws ntim Vaajtswv tej lug cog tseg tuaj rua huv cov Henplais lub yeej lawm,7cov Filitees ntshai heev hab sis thaam has tas, "Vaajtswv tuaj rua huv puab lub yeej lawm! Peb yuav swb puab, peb tsi tau pum muaj dlua le nuav ib zag le.8Leejtwg yuav cawm tau peb dlim ntawm tej vaajtswv kws muaj fwjchim le ntawd? Tej vaajtswv ntawd yog cov kws tua cov Iziv nraag taj suabpuam ntaag!9Cov Filitees, ca le ua sab tawv qhawv! Ca le tiv tua tag tag lossis yuav ca peb ua cov Henplais qhev, ib yaam le puab tau ua peb qhev lawm. Yog le ntawd, ca le tiv tua tag tsi xob thim!"


  10Cov Filitees txhaj tua heev ua rua cov Yixalayees swb kag, hab cov Yixalayees nyag taug nyag tsiv rov qaab moog tsev lawm. Cov tubrog Yixalayees raug luas tua tuag peb caug txheeb leej.11Cov Filitees txeeb tau lub Phijxaab kws ntim Vaajtswv tej lug cog tseg hab Elis ob tug tub kws yog Haufenis hab Finehas los raug luas tua tuag rua huv tshaav rog lawm.


  Elis Tuag


  12Tuab nub ntawd, muaj ib tug txivneej kws yog xeem Npeenyamees tsiv huv tshaav rog lug txug huv lub nroog Silaus. Nwg tu sab heev, nwg txhaj dlua rhe nwg lub tsho hab tsuab moov aav rua sau nwg taubhau.13Elis nyob quastsawg sau ib lub rooj ntawm ntug kev saib ntsoov ncauj ke. Nwg txhawj txug lub Phijxaab kws ntim Vaajtswv tej lug cog tseg heev. Tug txivneej ntawd lug qha rua cov tuabneeg kws nyob thoob plawg huv lub nroog paub tej xwm ntawd, ces suavdlawg ntshai heev hab quaj zum zawg.14Thaus Elis nov suavdlawg quaj zum zawg, nwg nug has tas, "Tej suab ntawd yog suab dlaabtsi?" Tug txivneej ntawd dlha ceev nrooj lug qha rua Elis.15(Thaus ntawd Elis noobnyoog muaj cuaj caum yim xyoo, nwg qhovmuag pum kev tsi tseeb lawm.)16Tug txivneej ntawd has rua Elis has tas, "Nub nua kuv tsiv huv tshaav rog lug." Elis nug has tas, "Mivtub, muaj xwm dlaabtsi?"


  Elis nug hais tias, "Metub, muaj xwm dabtsi?"


  17Nwg teb has tas, "Cov Filitees tua cov Yixalayees swb hab tawg tsiv taag. Koj ob tug tub kws yog Haufenis hab Finehas los raug tua tuag, hab luas tseem txeeb tau lub Phijxaab kws ntim Vaajtswv tej lug cog tseg huv tuabsi lawm."


  18Thaus tug txivneej ntawd has txug lub Phijxaab, Elis txawm ntxeev hlo sau lub rooj rua saab tom qaab ntawm ib saab roojvaag, nwg cejdlaab luv ntho hab tuag lawm, vim nwg laug hab rog heev. Nwg ua cov Yixalayees tug thawjcoj tau plaub caug xyoo.


  Finehas tug Quaspuj Tuag


  19Elis tug nyaab kws yog Finehas tug quaspuj, taabtom suab mivnyuas hab yuav txug caij yug. Thaus nwg nov has tas, luas txeeb tau lub Phijxaab kws ntim Vaajtswv tej lug cog tseg, nwg txiv yawm hab nwg tug quasyawg los tuag lawm, taamsim ntawd nwg mob plaab heev hab ca le yug kag mivnyuas.20Thaus nwg yuav tu sav, cov quaspuj kws tuaj paab nwg has rua nwg tas, "Ua tag tswj koj txujsa, koj tub tau ib tug mivtub lawm." Tabsis nwg tsi noog hab tsi teb le.21Nwg tis tug mivtub ntawd npe hu ua Ikhanpaus, ™ txhais has tas "Vaajtswv tug tshwjchim tso cov Yixalayees tseg lawm)." Nwg has le ntawd, yog has txug qhov kws luas txeeb tau lub Phijxaab kws ntim Vaajtswv tej lug cog tseg lawm, nwg txiv yawm hab nwg tug quasyawg tuag.22Nwg has tas, "Vaajtswv tug tshwjchim tso cov Yixalayees tseg, rua qhov luas txeeb tau lub Phijxaab kws ntim Vaajtswv tej lug cog tseg lawm."


  


  1 Xamuyees 5


  Lub Phijxaab hab Cov Filitees


  1Thaus cov Filitees txeeb tau lub Phijxaab kws ntim Vaajtswv tej lug cog tseg lawm, puab kwv ntawm Enpenexes moog rua huv lub nroog Asedaus,2hab coj moog tso rua huv lub tuamtsev kws puab teev puab tug vaajtswv Dankoos hab muab txawb rua ntawm tug mlom Dankoos ib saab.3Nub tom qaab sawv ntxuv, cov tuabneeg huv lub nroog Asedaus pum tug mlom Dankoos qaug rua huv aav ntawm hauv ntej lub Phijxaab kws ntim Vaajtswv tej lug cog tseg. Yog le ntawd, puab muab tsaa hab txawb rua ntawm qhov qub chaw.4Taagkig tom qaab, puab tuaj pum tug mlom Dankoos rov qaug khwb rwg ntxig rua ntawm hauv ntej lub Phijxaab kws ntim Vaajtswv tej lug cog tseg. Zag nuav tug mlom ntawd lub taubhau hab ob saab npaab tu rua ntawm paws rooj tshuav lub cev xwb.5(Tub yog vim le ntawd, cov povthawj hab cov tuabneeg kws teev tug mlom Dankoos huv lub nroog Asedaus txhaj tsi tsuj hab tsi hlaa lub paws rooj ntawm lug txug naj nub nua.)


  6Tug Tswv rau txim nyaav heev rua cov tuabneeg kws nyob huv lub nroog Asedaus hab ua rua puab ntshai kawg le. Tug Tswv rau txim rua puab hab ua rua cov tuabneeg kws nyob cheebtsaam ntawd mob faaj° taag huv tuabsi.7Thaus cov tuabneeg ntawd, pum tej xwm nuav puab has tas, "Cov Yixalayees tug Vaajtswv rau txim rua peb hab peb tug vaajtswv Dankoos lawm, peb ca le muab lub Phijxaab tshem moog, tsi xob ca nyob ntawm nuav lawm."8Yog le ntawd, cov Filitees txawm tso tuabneeg moog hu puab tsib tug vaajntxwv tuaj hab has rua puab tas, "Peb yuav ua le caag rua lub Phijxaab kws ntim cov Yixalayees tug Vaajtswv tej lug cog tseg nuav?"


  Puab teb has tas, "Ca le kwv moog tso rua huv lub nroog Nkas." Yog le ntawd, puab txhaj kwv lub phijxaab moog tso rua huv lub nroog Nkas kws yog cov Filitees ib lub nroog.9Tabsis thaus puab coj lub phijxaab moog tso rua huv lub nroog ntawd lawm, tug Tswv txawm rau txim rua cov tuabneeg huv lub nroog ntawd, hab ua rua puab ntxhuv sab kawg le. Tug TSWV rau txim nyaav heev rua cov tuabneeg huv lub nroog ntawd, tsi has tug laug tug hluas mob faaj taag huv tuabsi.10Ces puab txhaj kwv lub Phijxaab kws ntim Vaajtswv tej lug cog tseg moog tso rua huv Ekiloos kws yog cov Filitees ib lub nroog; thaus coj lub Phijxaab moog txug huv lub nroog Ekiloos, cov tuabneeg kws nyob huv qw zum zawg has tas, "Puab kwv lub Phijxaab kws ntim cov Yixalayees tug Vaajtswv tej lug cog tseg tuaj ua kuas peb tuag taag xwb."11Yog le ntawd, puab rov tso tuabneeg moog hu taagnrho cov Filitees cov vaajntxwv tuaj hab has rua puab tas, "Peb ca le xaa lub Phijxaab kws ntim cov Yixalayees tug Vaajtswv tej lug cog tseg rov qaab moog tso rua qhov chaw qub, kuas lub Phijxaab ntawd txhaj tsi tua peb hab peb tej tsev tuabneeg lawm." Muaj kev ntxhuv sab thoob plawg rua txhua lub nroog, rua qhov Vaajtswv rau txim nyaav heev rua puab.12Cov kws tsi tuag los mob faaj taag huv tuabsi, puab txhaj quaj thov puab tej vaajtswv paab puab.


  


  1 Xamuyees 6


  Cov Filitees Xaa Lub Phijxaab rua Cov Yixalayees


  1Thaus lub Phijxaab kws ntim Vaajtswv tej lug cog tseg, nyob huv tebchaws Filitees tau xyaa lub hlis,2Cov Filitees txawm hu puab cov povthawj hab cov tuabneeg kws txawj saib yaig tuaj hab nug has tas, "Peb yuav ua le caag rua lub Phijxaab kws ntim Vaajtswv tej lug cog tseg nuav? Yog peb xaa rov qaab, peb yuav muab dlaabtsi xaa nrug moog?"3Puab teb has tas, "Yog mej yuav xaa lub Phijxaab kws ntim cov Yixalayees tug Vaajtswv tej lug cog tseg rov qaab, mej yuavtsum muab ib cov khoom xaa nrug moog dlaws mej tej kev txhum. Tsi xob xaa lub Phijxaab rov qaab moog dlawb moog dlo. Mej ua le nuav, mej tej mob txhaj yuav zoo, hab mej txhaj yuav paub has tas, vim le caag tug Tswv txhaj rau txim rua mej."


  4Cov pejxeem nug has tas, "Peb yuav muab dlaabtsi moog rua nwg? "


  Puab teb has tas, "Muab tsib thooj kub ua kuas zoo le tsib lub faaj hab tsib tug tsuag, ib tug tsuag kub hab ib lub faaj kub rua cov Filitees ib tug vaajntxwv, rua qhov tuab yaam mob nuav kis rua mej hab mej tsib tug vaajntxwv ntawd.5Mej yuavtsum muab kub nchuav ua kuas zoo le cov faaj hab zoo le cov tsuag kws tsimtxom mej lub tebchaws, hab mej yuavtsum fwm cov Yixalayees tug Vaajtswv, tej zag nwg yuav tsi rau txim rua mej, mej tej vaajtswv hab mej lub tebchaws.6Vim le caag mej lub sab tawv ib yaam le Falaus kws kaav tebchaws Iziv hab cov Iziv? Mej tsi ncu has tas, tom qaab kws Vaajtswv rau txim nyaav rua puab, puab txhaj tso cov Yixalayees tawm huv tebchaws Iziv moog los?7Yog le ntawd, mej txua ib lub tsheb nyuj tshab hab muab ib nkawm maum nyuj kws tsi tau hai dlua tsheb le; muab ob tug maum nyuj ntawd hai lub tsheb hab muab ob tug mivnyuas cais rua huv nkuaj.8Muab lub Phijxaab kws ntim Vaajtswv tej lug cog tseg, tsaws rua sau lub tsheb nyuj, muab cov tsuag kub hab cov faaj kub kws mej npaaj moog dlaws mej tej kev txhum tso rua ntawm lub Phijxaab ib saab, hab tso ob tug maum nyuj hai lub tsheb ntawd moog.9Mej saib, yog ob tug nyuj ntawd hai lub tsheb moog rua huv lub nroog Npethes Semes, ces yog cov Yixalayees tug Vaajtswv tso kev puamtsuaj luj kawg nkaus lug rua peb. Tabsis yog ob tug nyuj tsi hai lub tsheb moog rua huv, ces peb paub has tas tsi yog nwg tso kaab mob lug rua peb; tsuas yog peb mob tawm thawj xwb."


  10Ces puab txawm ua le ntawd, puab txhaj muab ib nkawm maum nyuj lug hab tis lub tsheb rua, hab muab ob tug mivnyuas kaw rua huv nkuaj.11Puab muab lub Phijxaab kws ntim Vaajtswv tej lug cog tseg, hab lub thawv kws ntim cov tsuag kub hab cov faaj kub tsaws rua sau lub tsheb nyuj.12Ces ob tug maum nyuj txawm taug txuj nam kev ncaaj nraim moog rua huv lub nroog Npethes Semes, too hauv li tsi lem moog rua saab txhumphem lossis saab xis le. Cov Filitees tsib tug vaajntxwv caum ob tug maum nyuj ntawd qaab moog txug ndlua ntawm lub nroog Npethes Semes tug nrimteb.


  13Thaus ntawd cov tuabneeg huv lub nroog Npethes Semes taabtom hlais nplej huv lub zeeg taj teb, tog nwm puab pum dlheev lub Phijxaab kws ntim Vaajtswv tej lug cog tseg, puab zoo sab heev.14Lub tsheb nyuj lug txug rua ntawm ib tug txivneej kws hu ua Yausuas kws nyob huv lub nroog Npethes Semes thaaj teb, hab nreg ze rua ntawm ib lub pobzeb luj. Ces puab txawm muab lub tsheb nyuj phua ua tawg hab muab ob tug maum nyuj tua hlawv fij rua tug Tswv.15Cov Levis tsaws lub Phijxaab kws ntim Vaajtswv tej lug cog tseg hab lub thawv kws ntim cov tsuag kub hab cov faaj kub lug txawb rua sau lub pobzeb luj ntawd. Ces cov tuabneeg huv lub nroog Npethes Semes txhaj tua tsaj hlawv fij hab muab lwm yaam fij rua tug Tswv.16 Cov Filitees tsib tug vaajntxwv saib ntsoov cov Yixalayees ua le ntawd, ces nub ntawd cov Filitees tsib tug vaajntxwv txawm rov qaab lug rua huv lub nroog Ekiloos lawm.


  17Cov Filitees xaa tau tsib lub faaj kub moog fij rua tug Tswv dlaws puab tej kev txhum, ib lub rua lub nroog Asedaus, ib lub rua lub nroog Nkaxas, ib lub rua lub nroog Asekeloos, ib lub rua lub nroog Nkas hab ib lub rua lub nroog Ekiloos;18hab tsib tug tsuag kub rua cov Filitees tsib tug vaajntxwv kws kaav cov nroog kws muaj ntsaa yeej thaiv hab tej zog kws tsi muaj ntsaa yeej thaiv. Lub pobzeb luj kws luas txawb lub Phijxaab kws ntim Vaajtswv tej lug cog tseg rua sau, tseem nyob huv Yausuas kws nyob huv lub nroog Npethes Semes thaaj teb lug txug naj nub nua, ua timkhawv qha has tas, muaj tej xwm nuav tag.


  19Tug Tswv tua cov txivneej kws nyob huv lub nroog Npethes Semes tuag xyaa caum leej, rua qhov puab moog xauj lub Phijxaab kws ntim Vaajtswv tej lug cog tseg. Tej tuabneeg quaj ntsuag, rua qhov tug TSWV tua puab cov tuabneeg tuag ntau leej.


  Tug Tswv lub Phijxaab Nyob huv Kili-as Ye-alees


  20Yog le ntawd, cov tuabneeg huv lub nroog Npethes Semes has tas, "Leejtwg txhaj muaj cuabkaav sawv taabmeeg tug TSWV kws yog tug Vaajtswv dlawbhuv? Peb yuav muab nwg xaa moog tso rua qhovtwg, kuas nwg nyob nrug dleb ntawm peb?"21Puab txhaj tso tuabneeg moog has rua cov tuabneeg huv lub nroog Kili-as Ye-alees has tas, "Cov Filitees tub xaa lub Phijxaab kws ntim Vaajtswv tej lug cog tseg rov tuaj lawm, mej ca le tuaj kwv moog."

  1Yog le ntawd, cov tuabneeg huv lub nroog Kili-as Ye-alees txhaj tuaj kwv lub Phijxaab kws ntim Vaajtswv tej lug cog tseg moog tso rua huv Anpinadas lub tsev sau laaj roob. Puab muab Anpinadas tug tub Ele- axas ua kevcai ntxuav hab tsaa nwg ua tug saib lub phijxaab.


  Xamuyees Tswjfwm Cov Yixalayees


  2Lub Phijxaab kws ntim Vaajtswv tej lug cog tseg nyob huv lub nroog Kili-as Ye-alees tau ntev loo kwvlaam le neeg nkaum xyoo. Lub sijhawm ntawd cov Yixalayees quaj thov tug Tswv paab puab.


  3Xamuyees has rua cov Yixalayees has tas, "Yog mej rov muab sab npuab tug Tswv tag, mej yuavtsum tso lwm tsaav tuabneeg tej vaajtswv hab tug mlom quaspuj Atates tseg. Muab mej fij rua tug Tswv hab pehawm nwg tuab leeg xwb, nwg txhaj yuav cawm mej dlim ntawm cov Filitees txhais teg."4Yog le ntawd, cov Yixalayees txhaj muab puab tug mlom Npa-aas hab tug mlom quaspuj Atates tso tseg, hab pehawm tug Tswv tuab leeg lawm xwb.


  5Xamuyees hu taagnrho cov Yixalayees tuaj txoos ua ke rua huv lub nroog Mixepas hab nwg has rua puab tas, "Kuv yuav thov tug Tswv paab mej."6Yog le ntawd, cov Yixalayees txhaj tuaj sis sau rua huv lub nroog Mixepas. Puab moog cug dlej lug laub fij rua tug Tswv hab ua kevcai yoo mov ib nub tsaus ntuj ndlais. Puab leeg has tas, "Peb tau ua txhum rua tug Tswv lawm tag" (Xamuyees pib tu plaub rua cov Yixalayees huv lub nroog Mixepas.)


  7Thaus cov Filitees nov has tas, cov Yixalayees tuaj sis sau rua huv lub nroog Mixepas, cov Filitees tsib tug vaajntxwv txawm txhij tubrog tuaj tua cov Yixalayees. Thaus cov Yixalayees nov le ntawd, puab ntshai heev,8hab puab has rua Xamuyees tas, "Koj ca le thov tug Tswv kws yog peb tug Vaajtswv paab peb, peb txhaj tsi poob rua cov Filitees teg."9Xamuyees muab ib tug mivnyuas yaaj tua hlawv taagnrho fij rua tug Tswv. Nwg thov tug TSWV paab cov Yixalayees, hab tug Tswv teb nwg tej lug thov.10Thaus Xamuyees taabtom hlawv tsaj fij rua tug TSWV, cov Filitees tub tuaj ze hab yuav tua cov Yixalayees lawm; tabsis taamsim ntawd tug Tswv ua rua xub nroo nrov nroo ntwg sau ntuj tuaj rua cov Filitees. Ua rua puab xaav tsi thoob hab tsiv taag rov qaab moog tsev lawm.11Cov Yixalayees txhij tubrog huv lub nroog Mixepas caum tua cov Filitees taug kev moog yuav laug txug lub nroog Npethekas.


  12Xamuyees muab ib lub pobzeb lug teeb rua ntu nruab nraab ntawm lub nroog Mixepas hab lub nroog Sees hab has tas, "Tug Tswv paab peb lug txug ntawm nuav." Nwg txhaj tis lub pobzeb ntawd npe hu ua "Pobzeb Cawm Sav."13Yog le ntawd, cov Filitees txhaj swb cov Yixalayees hab tug Tswv tsi pub cov Filitees hlaa cov Yixalayees tug nrimteb tuaj tua puab moog taag Xamuyees simneej.14Cov Yixalayees tau taagnrho tej nroog kws cov Filitees txeeb tau lawm, txij ndlua lub nroog Ekiloos moog rua lub nroog Nkas rov lug; yog le ntawd, cov Yixalayees txhaj tau taagnrho puab cheebtsaam aav rov lug ua puab tug. Cov Yixalayees hab cov Kana-aas txhaj nyob sis humxeeb tsi ua tsuv tsi ua rog lawm.


  15Xamuyees kaav cov Yixalayees moog taag nwg simneej le.16Nwg naj xyoo moog tu suavdlawg tej plaub ntug kws tsi sis hum huv lub nroog Npethees, lub nroog Nkilenkas hab lub nroog Mixepas.17Tom qaab ntawd, nwg maam le rov lug tsev rua huv lub nroog Lamas, nwg ua tug tu plaub ntug huv lub nroog ntawd hab. Xamuyees ua tau ib lub thaaj fij rua huv lub nroog Lamas rua tug Tswv.

  Cov Yixalayees Thov kuas Tsaa Ib Tug Vaajntxwv rua Puab


  1Thaus Xamuyees laug heev lawm, nwg tsaa nwg ob tug tub tu plaub ntug rua cov Yixalayees.2Tug tub hlub hu ua Yau-ees hab tug tub yau hu ua Anpiyas; obtug tu plaub ntug huv lub nroog Npesenpas.3Tabsis obtug tsi ua lub neej zoo le obtug txiv. Obtug tsuas ntshaw txuj kev nrhav nyaj xwb, obtug txhaj yuav tej nyaj kws luas coj tuaj xab hab obtug tsi tu plaub kuas ncaaj rua suavdlawg.


  4Cov Yixalayees cov thawjcoj tuaj sis sau hab moog cuag Xamuyees huv lub nroog Lamas,5hab has rua nwg tas, "Nwgnuav koj laug heev lawm, koj ob tug tub tsi coj hab ua lawv le koj ua. Yog le ntawd, thov koj tsaa ib tug vaajntxwv kaav peb, kuas peb muaj vaajntxwv ib yaam le luas lwm tsaav tuabneeg muaj hab."6Xamuyees tsi pum zoo qhov kws cov Yixalayees thov nwg tsaa ib tug vaajntxwv kaav puab. Yog le ntawd, Xamuyees txhaj thov tug TSWV,7hab tug Tswv teb has tas, "Koj ua tuab zoo noog tej lug kws cov pejxeem has rua koj. Puab tsi yog tso koj tseg xwb, tabsis puab tso kuv kws yog puab tug vaajntxwv tseg lawm hab.8Txij thaus kuv coj puab tawm nraag tebchaws Iziv lug, puab yeej tsi muab sab npuab kuv hab pheej moog pe lwm tsaav tuabneeg tej vaajtswv; nwgnuav puab taabtom ua rua koj ib yaam le puab ua rua kuv ntaag.9Koj ca le ua lawv le puab thov, tabsis koj yuavtsum ntuag puab tawv qhawv hab qha kuas puab paub has tas, cov vaajntxwv ntawd yuav kaav puab le caag."


  10Xamuyees txhaj qha txhua yaam rua cov pejxeem kws tuaj thov nwg tsaa ib tug vaajntxwv kaav puab, lawv le tej lug kws tug TSWV has rua Xamuyees lawm.11Xamuyees has rua puab tas, "Mej tug vaajntxwv yuav kaav mej le nuav: Nwg yuav coj mej tej tub moog ua tubrog, ibtxha yuav ua tubrog tsaav tsheb neeg, ibtxha yuav ua tubrog caij neeg hab ibtxha yuav dlha ua vaajntxwv tej tsheb neeg ntej.12Nwg yuav tsaa ibtxha saib ib txheeb leej, hab ibtxha saib tsib caug leej. Mej cov tub yuav moog laij nwg tej laj tej teb hab sau nwg tej qoobloo, puab yuav ntaus ntaaj ntaus rag hab ntaus cuabyeej ua rog tiv thaiv nwg tej tsheb neeg.13Mej tej ntxhais yuav moog tov tshuaj tsw qaab rua nwg, ua zaub mov hab ci ncuav rua nwg noj.14Nwg yuav txeeb mej tej laj tej teb kws zoo, tej vaaj txiv maab hab txiv ntoo roj rua nwg cov numtswv yuav. 15Nwg yuav sau mej tej qoobloo hab tej txiv maab ib feem kaum rua nwg cov thawj tubrog hab cov numtswv.16Nwg yuav txeeb mej tej tubkhai, tej nyuj? hab tej neeg luav kws zoo moog ua nwg tej num.17Nwg yuav sau mej tej tsaj txhu ib feem kaum rua nwg yuav hab mej yuav tau ua nwg qhev.18Thaus ntawd mej yuav tshev hab ywg mej tug vaajntxwv kws mej xaiv, tabsis tug TSWV yuav tsi noog mej tej lug ywg le."


  19Cov pejxeem tsi noog Xamuyees has le, puab has tas, "Peb tsi noog koj has, peb xaav tau ib tug vaajntxwv,20kuas peb txhaj yuav zoo ib yaam le luas lwm tsaav tuabneeg. Peb tug vaajntxwv yuav kaav peb, coj peb moog tua rog hab tawmtsaam peb cov yeebncuab."21Xamuyees noog tej lug kws puab has ntawd, nwg coj zaaj nuav moog pav qha rua tug Tswv.22Tug Tswv teb has tas, "Koj ca le ua lawv le puab thov hab tsaa ib tug vaajntxwv rua puab." Ces Xamuyees txhaj kuas cov Yixalayees rov qaab moog tsev.

  Xa-ules Ntsib Xamuyees


  1Muaj ib tug txivneej kws yog xeem Npeenyamees hu ua Kises; nwg yog Anpiyees tug tub hab yog Xelaus tug xeebntxwv. Kises yog Npekaulas tsev tuabneeg hab yog Afiyas cuab. Kises yog ib tug tuabneeg npluanuj hab muaj koob meej nto moo lug.2Nwg muaj ib tug tub hu ua Xa-ules kws zoo nraug ntxag hab muaj zug khov kho. Xa-ules sab hab zoo nraug tshaaj cov Yixalayees txhua tug huv tuabsi.


  3Muaj ib nub Kises cov neeg luav ibtxha pluj lawm, nwg txawm has rua Xa-ules has tas, "Koj coj ib tug tubkhai nrug koj moog nrhav cov neeg luav."4Obtug moog nrhav thoob plawg sau lub laaj roob Efalayees hab huv cheebtsaam Salisas, tabsis tsi pum cov neeg luav le. Yog le ntawd, obtug txhaj moog nrhav huv cheebtsaam Sa-alees los tsi pum cov neeg luav le. Ces obtug txhaj moog nrhav thoob plawg huv cheebtsaam Npeenyamees, tabsis tsi pum le hab.5Thaus obtug lug txug huv cheebtsaam Xufes, Xa-ules has rua nwg tug tubkhai has tas, "Wb ca le rov moog tsev; tej zag kuv txiv yuav txhawj wb tshaaj txhawj cov neeg luav lawm."


  6Tug tubkhai teb has tas, "Tog mivntsiv tsaiv! Nyob huv lub nroog nuav muaj ib tug txivneej yog Vaajtswv tug tuabneeg kws suavdlawg fwm heev, nwg has le caag txawm muaj lawv le ntawd. Wb ca le moog cuag nwg, tej zag nwg yuav qha kev rua wb moog nrhav tau cov neeg luav."


  7Xa-ules nug has tas, "Yog wb moog cuag nwg, wb yuav coj dlaabtsi moog rua nwg? Wb cov ncuav huv naab los taag lawm, wb tub tsi muaj dlaabtsi coj moog rua nwg le ne?"


  8Tug tubkhai teb has tas, "Kuv muaj ib lub nyaj, kuv maam le muab lub nyaj nuav rua nwg, ces nwg yuav qha kev rua wb moog nrhav tau cov neeg luav ntawd."9-11Xa-ules teb has tas, "Koj cov lug ko yog ib zaaj tswvyim zoo, wb ca le moog cuag nwg." Yog le ntawd, obtug txhaj moog rua huv lub nroog kws Vaajtswv tug tuabneeg nyob. Thaus obtug taabtom taug kev sau lub laaj roob yuav moog rua huv lub nroog, obtug ntsib ib paab ntxhais tuaj nqaa dlej, obtug nug cov ntxhais ntawd has tas, "Tug kws paub saib yaav tom ntej puas nyob huv tsev lawm?"


  (Tam ntawd luas hu tug cev Vaajtswv lug has tas, tug kws paub saib yaav tom ntej, yog leejtwg xaav nug Vaajtswv ib yaam dlaabtsi, nwg has tas, "Peb moog cuag tug kws paub yaav tom ntej.")


  12-13Cov ntxhais ntawd teb has tas, "Nwg nyob los mas, nwg nyavnyuas dlhau plawg moog lawm, yog meb moog ceev nrooj meb yuav caum cuag nwg. Nwg taabtom moog rua huv lub nroog, rua qhov nub nua suavdlawg coj tsaj tuaj tua hlawv rua sau lub thaaj kws nyob peg laaj roob fij rua tug Tswv. Cov tuabneeg kws luas caw tuaj yuav tog nwg moog txug maam le noj mov. Rua qhov nwg yuavtsum thov Vaajtswv foom koob moov rua tej khoom fij ntawd tsaiv, suavdlawg maam le noj. Yog meb moog taamsim nuav meb txhaj yuav ntsib nwg, tsheem nwg tsi tau moog rua peg roob."14Yog le ntawd, Xa-ules hab tug tubkhai txhaj moog rua huv lub nroog, thaus obtug taabtom moog, obtug pum Xamuyees taug kev ncaaj nraim tuaj rua ntawm obtug, yuav moog rua ntawm qhov chaw kws pehawm tug Tswv.


  15Ua ntej nub kws Xamuyees tsi tau moog rua huv lub nroog, tug Tswv tub xub has rua Xamuyees lawm has tas,16"Pigkig thaus taav lub caij nuav, kuv yuav khaiv ib tug tuabneeg kws yog xeem Npeenyamees tuaj cuag koj. Koj ca le muab roj laub rua nwg taubhau, tsaa nwg ua vaajntxwv kaav kuv tsaav tuabneeg Yixalayees, hab nwg yuav cawm kuas puab dlim ntawm cov Filitees txhais teg. Kuv tub pum kuv tsaav tuabneeg tej kev txomnyem hab nov puab tej lug thov lawm."


  17Thaus Xamuyees pum dlheev Xa-ules, tug Tswv txawm has rua Xamuyees has tas, "Tug txivneej nuav yog tug kws kuv qha rua koj ntaag, nwg yog tug yuav kaav kuv tsaav tuabneeg."18Xa-ules moog rua ntawm Xamuyees thaus nwg nyob ze lub roojvaag hab nug has tas, "Koj puas paub tug kws paub saib yaav tom ntej nyob qhovtwg? Thov koj qha rua kuv."19Xamuyees teb has tas, "Tug kws paub saib yaav tom ntej yog kuv ntaag. Meb ca le ua kuv ntej moog rua peg lub chaw pehawm Vaajtswv. Nub nua meb moog nrug kuv noj mov peg. Pigkig sawv ntxuv kuv maam teb meb tej lug nug, hab meb maam rov moog tsev.20Meb tsi xob txhawj txug cov neeg luav kws tub pluj tau peb nub lawm, rua qhov luas tub nrhav tau lawm. Tabsis tug twg yog tug kws cov Yixalayees xaav yuav heev dlua?? Puab xaav yuav koj hab koj txiv tsev tuabneeg ntaag."


  21Xa-ules teb has tas, "Kuv yog xeem Npeenyamees, yog xeem kws tsawg tshaaj plawg ntawm tsaav tuabneeg Yixalayees, hab kuv tsev tuabneeg yog tsev kws tsi tseemceeb le luas lwm tsev kws yog peb xeem Npeenyamees, ua caag koj has le ko rua kuv?"


  22Xamuyees coj Xa-ules hab Xa-ules tug tubkhai moog rua huv chaav tsev luj hab kuas obtug moog nyob peg hauv rooj kws yog tshwj rua cov qhua, taagnrho cov tuabneeg kws tuaj ntawd muaj kwvlaam le peb caug leej.23Xamuyees has rua tug kws ua zaub ua mov has tas, "Koj moog nqaa cov nqaj kws kuv kuas koj muab khaws tshwj tseg rua ib qho ntawd lug."24Yog le ntawd, tug kws ua zaub ua mov txawm moog nqaa cegqaab kws muab tshwj tseg ntawd lug tso rua ntawm Xa-ules xubndlag. Xamuyees has tas, "Cov nqaj nuav yog kuv tseg rua koj. Koj ca le noj. Cov nqaj nuav tseg rua koj noj thaus lub sijhawm nuav, nrug cov qhua kws kuv caws tuaj."


  Yog le nub ntawd, Xa-ules txhaj nrug Xamuyees noj mov ua ke.25Thaus puab rov ntawm qhov chaw pehawm Vaajtswv lug txug rua huv lub nroog, puab khu chaw rua Xa-ules pw txheej tsev sau,26hab nwg txawm moog pw sau."


  Xamuyees Tsaa Xa-ules ua Vaajntxwv


  Thaus kaaj ntug, Xamuyees hu Xa-ules kws pw txheej sau has tas, "Ca le sawv, kuv yuav xaa koj rov moog tsev." Xa-ules sawv hab nrug Xamuyees tawm moog rua tom kev.27Thaus puab moog txug ntawm ntug nroog, Xamuyees has rua Xa-ules has tas, "Koj kuas tug tubkhai moog ua wb ntej." Thaus tug tubkhai moog lawm, Xamuyees has tas, "Wb nyob ntawm nuav ib plag tsaiv, kuv yuav qha rua koj has tas, Vaajtswv has le caag rua kuv."

  1Xamuyees txawm muab fwj roj laub rua Xa-ules taubhau, nwj nwg hab has tas, "Tug Tswv tsaa koj ua tug kaav nwg tsaav tuabneeg Yixalayees. Koj yuav kaav nwg tsaav tuabneeg hab cawm puab dlim ntawm puab cov yeebncuab txhais teg. Zaaj kws kuv has qha rua koj nuav yuav ua rua koj paub has tas, tug Tswv tau xaiv koj" ua tug kaav nwg tsaav tuabneeg.2Nub nua thaus koj ncaim kuv moog lawm, koj yuav ntsib ob tug txivneej ze Laxees lub ntxaa ntawm Xelexas huv xeem Npeenyamees cheebtsaam aav. Obtug yuav qha rua koj has tas, luas tub nrhav tau cov neeg luav kws koj tuaj nrhav lawm. Koj txiv tsi txhawj txug cov neeg luav, tabsis nwg txhawj koj heev, nwg nroo has tas, 'Sov kuv tug tub moog rua qhov twg lawm, kuv yuav ua le caag txhaj zoo?'3Thaus koj dlhau ntawd moog txug ntawm tsob ntoo xeeb peg Tanpaus, koj yuav ntsib peb tug txivneej taabtom coj khoom tuaj fij rua Vaajtswv peg lub nroog Npethees. Peb tug txivneej ntawd, ib tug caab ib tug thaav tshis, ib tug nqaa peb lub ncuav, hab ib tug nqaa ib naab tawv cawv txiv maab.4Puab yuav hawm koj hab yuav muab ob lub ncuav rua koj. Koj ca le txais ob lub ncuav ntawd.


  5Dlhau ntawd moog, thaus koj moog txug sau Vaajtswv lub Roob ntawm lub nroog Nkinpe-as qhov chaw kws cov Filitees tsuam yeej. Koj yuav ntsib ib paab cev Vaajtswv lug ntawm lub roojvaag nroog, puab taabtom ntaus nkauj nogncaas luj, ntaus nruag npuaj, tshuab raaj hab ntaus nkauj nogncaas miv nqeg sau roob kws teeb lub thaaj fij lug. Puab seev cev hab qw zoo sab heev. 6Thaus ntawd, Tug Tswv tug ntsujplig yuav lug kaav hlo koj lub sab, koj yuav nrug puab seev cev, qw zoo sab hab koj lub sab yuav hloov hlo tsi thooj le qub lawm.7Thaus muaj tej xwmtxheej nuav tshwm, koj yuav ua txhua yaam lawv le Vaajtswv qha koj ua.8Koj yuav ua kuv ntej moog rua huv lub nroog Nkilenkas, kuv yuav tuaj ntsib koj nraag hab muab tsaj tua hlawv fij hab fij khoom ua kev sis raug zoo rua tug Tswv. Koj nyob xyaa nub tog kuas kuv tuaj txug, kuv maam qha rua koj paub has tas, koj yuavtsum ua dlaabtsi."


  9Thaus Xa-ules yuav ncaim Xamuyees moog, Vaajtswv tub hloov Xa-ules lub sab dlua tshab lawm. Nub ntawd txawm muaj txhua yaam tshwm lawv le Xamuyees tau has rua Xa-ules lawm.10Thaus Xa-ules hab nwg tug tubkhai lug txug huv lub nroog Nkinpe-as, muaj ib paab cev Vaajtswv lug txawm tuaj ntsib Xa-ules. Taamsim ntawd Vaajtswv tug ntsujplig lug kaav hlo Xa-ules lub sab, nwg txhaj nrug puab dlha seev cev hab qw zoo sab.11Thaus cov tuabneeg kws ibtxwm paub Xa-ules pum nwg ua le ntawd, puab txawm sis nug has tas, "Dlaabtsi ua rua Kises tug tub ua le ntawd? Xa-ules txawm ca le ua ib tug cev Vaajtswv lug lawm hab los?"12Muaj ib tug txivneej nyob huv lub nroog ntawd nug has tas, "Cov cev Vaajtswv lug ntawd ne, puab txiv tsua yog leejtwg?" Tub yog vim le nuav, suavdlawg txhaj has tas, "Xa-ules txawm ua ib tug cev Vaajtswv lug lawm hab los?"13Thaus Xa-ules seev cev hab qw zoo sab le ntawd taag, nwg txawm moog rua peg lub thaaj fij kws nyob sau lub laaj roob lawm.


  14Xa-ules tug yawm laug pum Xa-ules hab Xa-ules tug tubkhai, nwg nug obtug has tas, "Meb moog qhovtwg lug? "


  Xa-ules teb has tas, "Wb moog nrhav neeg luav lug, wb nrhav tsi tau ces wb txawm moog cuag Xamuyees lawm."


  15Xa-ules tug yawm laug nug has tas, "Nwg has le caag rua meb?"


  16Xa-ules teb has tas, "Nwg has rua wb tas, luas tub nrhav tau cov neeg luav lawm." Tabsis Xa-ules tsi qha rua nwg tug yawm laug paub txug qhov kws Xamuyees has tas, nwg yuav tau ua vaajntxwv le.


  Xa-ules Ua Vaajntxwv


  17Xamuyees hu cov pejxeem tuaj sis sau pehawm tug Tswv huv lub nroog Mixepas,18 nwg has rua puab tas, "Tug Tswv kws yog cov Yixalayees tug Vaajtswv has tas, 'Kuv coj mej tawm nraag tebchaws Iziv lug, hab cawm mej dlim ntawm cov tuabneeg Iziv hab lwm tsaav tuabneeg kws tsimtxom mej.19Kuv yog mej tug Vaajtswv kws cawm mej dlim ntawm mej txujkev txomnyem nyuaj sab, tabsis nub nua mej tso kuv tseg hab thov kuas kuv tsaa ib tug vaajntxwv kaav mej. Yog le ntawd, mej txhua xeem hab txhua cuab ca le tuaj sis sau taabmeeg tug Tswv.'"


  20Xamuyees hu ib xeem quas zug lug, ces tug Tswv xaiv xeem Npeenyamees.21Xamuyees hu xeem Npeenyamees ib tsev quas zug lug, ces tug Tswv xaiv Matis tsev tuabneeg. Thaus Matis tsev tuabneeg cov txivneej lug, ces tug Tswv xaiv Kises tug tub Xa-ules. Suavdlawg nrhav nwg, tabsis tsi pum nwg nyob qhov twg.22Puab nug tug Tswv has tas, "Nwg tuaj ntawm nuav los tsi tuaj? "


  Tug Tswv teb has tas, "Xa-ules tsiv nraim tom qaab cov naab rau khoom."23Yog le ntawd, puab txhaj moog coj Xa-ules lug cuag suavdlawg, hab puab pum has tas Xa-ules sab tshaaj suavdlawg huv tuabsi.24Xamuyees has rua suavdlawg has tas, "Tug txivneej nuav yog tug kws tug Tswv xaiv! Peb cov nuav tsi muaj ib tug zoo le nwg le."


  Hab suavdlawg qw has tas, "Thov kuas vaajntxwv muaj sa nyob ntev!"


  25Xamuyees qha vaajntxwv teg num hab tej kws vaajntxwv muaj cai ua rua cov pejxeem suavdlawg paub, hab nwg muab tej ntawd sau ca rua huv ntawv coj moog khaws tseg rua huv chaav kws pehawm Vaajtswv. Ces Xamuyees txawm kuas suavdlawg rov moog tsev.26Xa-ules los kuj rov moog tsev rua peg lub nroog Nkinpe-as lawm. Cov numtswv kws muaj fwjchimS' kws Vaajtswv tshoov sab lawm los kuj nrug Xa-ules moog hab.27Tabsis muaj qee leej kws tsi thoob tsib to nrog has tas, "Tug txivneej nuav yuav paab tau peb le caag? " Puab has lug saib tsi taug Xa-ules, hab tsi muab ib yaam dlaabtsi rua nwg le.

  Xa-ules Tua Yeej Cov Amoos


  1Tau ib hlis tom qaab, Vaajntxwv Nahas kws kaav tebchaws Amoos coj nwg cov tubrog tuaj vij hab tua lub nroog Yanpes huv cheebtsaam Nkile- as. Cov tuabneeg huv lub nroog Yanpes has rua Nahas has tas, "Thov koj coglug rua peb, peb yuav ca koj kaav peb."


  2Nahas teb has tas, "Kuv coglug rua mej los tau, tabsis ca kuv muab mej txhua tug lub qhovmuag saab xis kaus povtseg tsaiv, kuv maam coglug kuas cov Yixalayees poob ntsejmuag huv tuabsi."


  3Cov thawjcoj huv lub nroog Yanpes teb has tas, "Thov ncua sijhawm xyaa nub rua peb, peb khaiv tuabneeg moog has thoob plawg tebchaws Yixalayees. Yog tsi muaj leejtwg paab peb, peb maam swb koj."


  4Thaus cov tuabneeg xaa xuv moog txug huv lub nroog Nkinpe-as kws Xa-ules nyob, hab puab qha tej xwm nuav rua suavdlawg, ua rua suavdlawg ntshai hab tsaa suab hlo quaj.5Thaus ntawd Xa-ules taabtom caab nwg tug txiv nyuj nraag teb lug, nwg nug has tas, "Muaj xwm dlaabtsi? Vim le caag suavdlawg yuav quaj zum zawg le nuav?" Puab txhaj pav qhov kws cov tuabneeg xaa xuv peg lub nroog Yanpes tuaj ntawd rua Xa-ules noog.6Thaus Xa-ules nov tej xwm ntawd, Vaajtswv tug ntsujplig lug kaav hlo Xa-ules sab, nwg txhaj npautawg heev.7Nwg muab ob tug txiv nyuj tua kag, txav ua tej thooj hab muab rua ib cov tuabneeg xaa moog thoob plawg lub tebchaws Yixalayees, hab has rua suavdlawg has tas, "Yog leejtwg tsi nrug Xa-ules hab Xamuyees moog tua rog, yuav muab tug ntawd cov txiv nyuj tua hab txav ua tej thooj le nuav!"


  Cov Yixalayees ntshai nyob tsaam tug TSWV ua le caag rua puab, puab txhaj koom ua ib lub sab tuaj ua ke.8Xa-ules kuas suavdlawg tuaj sis sau rua huv Npexlees; cov Yixalayees muaj peb puas txheeb leej, hab cov Yudas muaj peb caug txheeb leej.9Puab has rua cov tuabneeg kws xaa xuv peg lub nroog Yanpes tuaj has tas, "Mej ca le rov moog has rua mej cov tuabneeg paub has tas, pigkig peb yuav tuaj paab kuas tau mej ua ntej taav su." Thaus cov tuabneeg huv Yanpes nov le ntawd puab zoo sab heev10hab has rua Nahas has tas, "Pigkig peb maam le ua ib sab swb koj, koj yuav ua le caag rua peb los tau."


  11Taagkig kaaj ntug txoog, Xa-ules muab cov tubrog faib ua peb paab, puab txawm mos tsaus tsi moog tua cov Amoos huv lub yeej hab puab sis tua ib taav su, Xa-ules cov tubrog tua cov Amoos tuag coob heev. Cov kws seem tuag, nyag taug nyag fuas kev tsiv lawm.


  12Cov Yixalayees has rua Xamuyees tas, "Cov tuabneeg kws has tas, puas tsimnyog ca Xa-ules ua vaajntxwv kaav peb, cov tuabneeg ntawd nyob qhov twg lawm? ca le nteg puab lug rua peb, peb yuav muab puab tua povtseg."


  13Tabsis Xa-ules teb has tas, "Nub nua tsi xob muab ib tug twg tua povtseg, rua qhov nub nua yog nub kws tug Tswv cawm cov Yixalayees dlim."14Ces Xamuyees has rua puab has tas, "Peb ca le moog rua huv lub nroog Nkilenkas, hab has qha rua suavdlawg paub ib zag ntxiv has tas, Xa-ules yog peb tug vaajntxwv."15Yog le ntawd, puab suavdlawg txhaj moog rua ntawm qhov chaw pehawm Vaajtswv huv lub nroog Nkilenkas, hab qha rua cov pejxeem suavdlawg paub has tas Xa-ules yog vaajntxwv. Puab muab tsaj tua hlawv fij rua tug Tswv ua kev sis raug zoo, Xa-ules hab cov Yixalayees noj haus zoo sab kawg le.


  


  1 Xamuyees 12


  Tej Lug kws Xamuyees Has rua Cov Yixalayees


  1Xamuyees has rua cov Yixalayees has tas, "Kuv tub ua tav lawv le mej thov, hab tsaa tau ib tug vaajntxwv kaav mej,2hab nwgnuav nwg yuav ua tug coj mej. Kuv laug plaubhau dlawb taag lawm, kuv tej mivnyuas puavleej nrug mej nyob. Kuv coj mej thaus kuv tseem hluas lug txug naj nub nua.3Tsheem kuv tseem nyob ntawm nuav, yog yaav taag lug kuv tau ua txhum qhov twg, ces mej ca le kom kuv rua tug Tswv hab tug vaajntxwv kws tug Tswv xaiv. Kuv puas tau nyag mej leejtwg tug nyuj lossis tug neeg luav? Kuv puas tau ua tsi ncaaj lossis tsimtxom mej leejtwg? Kuv puas tau yuav mej leejtwg tej nyaj xab? Yog kuv tau ua tej nuav lawm, kuv yuav them tej ntawd huv tuabsi rov qaab."


  4Cov pejxeem teb has tas, "Koj yeej tsi tau ua tsi ncaaj lossis tsimtxom peb le, koj tsi tau muab leejtwg ib yaam dlaabtsi le."


  5Ces Xamuyees teb has tas, "Nub nua muaj tug Tswv hab tug vaajntxwv kws nwg xaiv ua timkhawv has tas, mej yeej tsi pum kuv ua ib qho txhum le."


  Puab teb has tas, "Muaj tug Tswv ua peb suavdlawg tug timkhawv."


  6Xamuyees has ntxiv tas, "Tug Tswv yog tug kws xaiv Mauxes hab Aloos, hab nwg coj mej cov yawmkoob tawm nraag tebchaws Iziv lug.7Nwgnuav mej nyag ca le sawv ntawm nyag qhov chaw, kuv yuav kom mej rua tug Tswv, kuas mej ncu txug* tej txujci tseemceeb kws tug Tswv tau ua paab mej hab mej cov yawmkoob lawm.8Thaus u Yakhauj tau coj nwg tsev tuabneeg moog nyob nraag tebchaws Iziv, hab cov Iziv tau tsimtxom puab. Mej cov yawmkoob tau tsaa ncauj thov tug TSWV paab puab. Tug Tswv txhaj khaiv Mauxes hab Aloos coj puab tawm nraag tebchaws Iziv lug nyob huv lub tebchaws nuav.9Tabsis puab tsi ncu txug tug Tswv kws yog puab tug Vaajtswv lawm, tug Tswv txhaj muab puab cob rua cov Filitees txhais teg hab cob rua tug vaajntxwv kws kaav tebchaws Mau-am txhais teg, hab cob rua Xixelas kws yog Vaajntxwv Yanpees tug thawj tubrog huv lub nroog Haxaus txhais teg, puab txhaj tuaj ua rog rua mej cov yawmkoob.10Puab txhaj tsaa ncauj thov tug Tswv has tas, 'Tug Tswv, peb ua txhum lawm, rua qhov peb tau tso koj tseg, hab moog pe tug mlom Npa-aas hab tug mlom quaspuj Atates. Thov koj paab kuas peb dlim ntawm peb cov yeebncuab txhais teg, peb yuav pehawm koj tuab leeg xwb!'11Tug Tswv txhaj tsaa Nkide-oos, tsaa Npalaj, tsaa Yefethas, hab tsaa kuv ua tug kawg. Peb tau paab mej dlim ntawm mej cov yeebncuab txhais teg, mej txhaj tau nyob kaaj sab lug.12Tabsis thaus mej pum Vaajntxwv Nahas kws kaav tebchaws Amoos taabtom tuaj tua mej, mej txawm tso tug TSWV kws yog mej tug Vaajntxwv tseg hab has rua kuv tas, Teb xaav tau ib tug vaajntxwv lug kaav peb.'


  13"Tug vaajntxwv kws mej xaiv, nwg nrug mej nyob ntawm nuav; mej thov tug Tswv kuas tsaa ib tug vaajntxwv rua mej, nwgnuav tug TSWV tub pub rua mej muaj lawm.14Yog mej fwm tug TSWV kws yog mej tug Vaajtswv, ua nwg teg num, noog nwg lug, hab ua lawv le nwg tej lug saamfwm, mej hab mej tug vaajntxwv txhaj le yuav vaammeej.15Tabsis yog mej tsi noog tug Tswv lug hab tsi ua lawv le nwg tej lug saamfwm, nwg yuav tawmtsaam mej hab mej tug vaajntxwv.16Yog le ntawd, mej suavdlawg nyag sawv ntawm nyag qhov chaw, mej yuav pum ib yaam txujci tseemceeb kws tug Tswv ua.17Nwgnuav yog lub caij ntuj qhua los tsi yog? Tabsis kuv yuav thov tug TSWV ua kuas xub nroo hab tso naag lug. Thaus mej pum tej nuav lawm, mej yuav paub has tas, qhov kws mej thov tug Tswv tsaa ib tug vaajntxwv kaav mej, yog mej ua txhum rua tug Tswv lawm!"


  18Yog le ntawd, Xamuyees txhaj thov tug Tswv, hab nub ntawd tug Tswv ua rua xub nroo hab tso naag lug. Suavdlawg ntshai tug Tswv hab Xamuyees kawg le.19Hab puab has rua Xamuyees has tas, "Thov koj thov tug Tswv kws yog koj tug Vaajtswv paab peb, peb txhaj yuav tsi tuag. Nwgnuav peb paub has tas, tsi yog peb ua lwm yaam kev txhum xwb, tabsis peb tseem thov kuas Vaajtswv tsaa ib tug vaajntxwv kaav peb hab, qhov ntawd yeej yog peb ua txhum lawm tag."


  20Xamuyees teb has tas, "Mej tsi xob ntshai, txawm yog mej tau ua txhum le ntawd lawm los mej tsi xob tso tug Tswv tseg, tabsis mej yuavtsum ua nwg teg num kuas kawg sab kawg ntsws.21Tsi xob moog pe tej vaajtswv cuav; tej ntawd yeej paab tsi tau lossis cawm tsi tau mej le, rua qhov tej ntawd yog vaajtswv cuav xwb.22Tug Tswv coglug tseg has tas, nwg yuav tsi tso mej tseg ib zag le, rua qhov nwg pum zoo xaiv mej ua nwg tsaav tuabneeg lawm.23Tug Tswv kuas kuv ncu ntsoov thov nwg tsi tseg paab mej. Yog kuv tsi thov nwg paab mej, ces yog kuv ua txhum rua nwg lawm. Kuv yuav qha kuas mej paub qhov zoo hab qhov kws tsimnyog mej ua.24Mej yuavtsum noog tug Tswv lug hab ua nwg teg num kuas kawg sab kawg ntsws. Mej yuavtsum ncu ntsoov tej txujci tseemceeb kws tug Tswv tau ua paab mej lawm.25Tabsis yog mej tseem rov ua txhum dlua, mej hab mej tug vaajntxwv yuav raug kev puamtsuaj."

  Ua Rog rua Cov Filitees


  1Thaus Xa-ules ua vaajntxwv nwg noobnyoog muaj ... xyoo hab nwg kaav tebchaws Yixalayees tau ob xyoos.2Xa-ules xaiv tau cov Yixalayees peb txheeb leej ua nwg cov tubrog, nwg tseg ob txheeb leej nrug nwg nyob huv lub nroog Mikemas hab sau lub laaj roob ntawm lub nroog Npethees, hab tso ib txheeb leej nrug nwg tug tub Yaunathaas moog rua nraag lub nroog Nkinpe-as, huv xeem Npeenyamees cheebtsaam aav. Dlua le cov, nwg kuas puab rov moog tsev lawm.


  3Yaunathaas tua cov Filitees tug thawj tubrog/ tuag rua huv Nkenpas, hab cov Filitees puavleej nov has tas puab tug thawj tubrog tuag lawm. Xa-ules khaiv tuabneeg moog hu hab tshuab raaj tshuab xyu thoob tebchaws kuas cov Henplais tuaj moog ua rog.4Thaus cov Yixalayees nov has tas, Xa-ules tua cov Filitees tug thawj tubrog tuag, hab nov has tas cov Filitees ntxub cov Yixalayees heev, yog le ntawd, cov Yixalayees txhaj tuaj ua tubrog ntxiv rua Xa-ules cov tubrog huv lub nroog Nkilenkas.


  5Cov Filitees txhij tubrog tuaj tua cov Yixalayees; cov Filitees muaj peb caug txheeb lub tsheb neeg ua rog, rau txheeb leej tubrog caij neeg, hab muaj tubrog coob ib yaam le tej xuabzeb ntawm ntug havtxwv. Puab tuaj tsuam yeej rua ntawm Mikemas kws nyob ntawm Npethavees saab nubtuaj.6Cov Filitees tua cov Yixalayees nyaav heev, ua rua cov Yixalayees yuav laug swb. Cov Yixalayees ib txha tub tsiv moog nkaum rua huv tej qhov zeb qhov tsua, tej kis zeb kis tsua lossis huv tej qhov aav hab huv tej qhov tshij;7Muaj ibtxha tub tsiv hlaa tug Dlej Yauladees moog rua tim Nkile-as hab Khas cheebtsaam aav lawm. Xa-ules tseem nyob huv lub nroog Nkilenkas, hab cov tubrog kws nrug nwg ntshai tshee nyo.


  8Nwg tog Xamuyees tau xyaa nub, lawv le Xamuyees has rua nwg, tabsis Xamuyees tseem tuaj tsi tau txug huv lub nroog Nkilenkas. Suavdlawg txawm tsiv zum zawg tso Xa-ules tseg.9Yog le ntawd, Xa-ules txhaj has rua puab tas, "Mej ca le caab tej tsaj kws mej coj tuaj tua hlawv fij hab tej kws fij rua tug Tswv ua kev sis raug zoo lug rua kuv. Ces Xa-ules txawm muab tsaj tua hlawv fij rua tug Tswv,10thaus Xa-ules muab tsaj tua hlawv fij taag, Xamuyees txawm tuaj txug ndlua, Xa-ules tawm moog cuag Xamuyees hab tog txais nwg,11 tabsis Xamuyees nug has tas, "Koj ua dlaabtsi tod?"


  Xa-ules teb has tas, "Suavdlawg tsiv zum zawg tso kuv tseg, hab koj tsi tuaj lawv le koj teem tseg. Dlua le ntawd, cov Filitees tub tuaj sis sau rua huv lub nroog Mikemas lawm.12Kuv txhaj xaav has tas, 'Cov Filitees yeej yuav tuaj tua kuv huv lub nroog Nkilenkas nuav, hab kuv tseem tsi tau ua ib yaam dlaabtsi kuas tug Tswv paab kuv.' Yog le ntawd, kuv txhaj xaav has tas ca kuv muab tsaj tua fij rua tug Tswv."


  13Xamuyees teb has tas, "Koj ruag kawg le, koj txhaj ua tej nuav, koj yeej tsi noog tug Tswv kws yog koj tug Vaajtswv tej lug saamfwm rua koj. Yog koj noog tug TSWV lug, nwg yuav ca koj hab koj cov xeebntxwv ua vaajntxwv kaav cov Yixalayees moog le.14Tabsis vim koj tsi noog tug Tswv lug, nwgnuav koj yuav tsi tau kaav cov Yixalayees lawm. Tug Tswv yuav tsaa dlua ib tug kws ua hum nwg sab lug kaav nwg tsaav tuabneeg."


  15Xamuyees txawm tawm huv lub nroog Nkilenkas moog lawm. Cov tuabneeg kws tseem nrug Xa-ules nyob txhaj nrug nwg moog rua ntawm nwg cov tubrog. Puab tawm huv lub nroog Nkilenkas moog txug rua ntawm lub nroog Nkinpe-as huv xeem Npeenyamees cheebtsaam aav, Xa-ules txheeb nwg cov tubrog, tseem tshuav kwvlaam le rau pua leej.16Xa-ules hab nwg tug tub Yaunathaas, hab obtug cov tubrog tsuam yeej rua ntawm lub nroog Kenpas huv xeem Npeenyamees cheebtsaam aav; cov Filitees tsuam yeej rua ntawm lub nroog Mikemas.17Cov Filitees faib ua peb paab tawm huv puab lub yeej tuaj: ib paab moog rua ntawm Aufelas huv Sualis cheebtsaam aav,18ib paab moog rua ntawm Npethes Hauloos, hab ib paab moog rua ntawm nrimteb kws saib pum lub Haav Xenpauyees hab lub roob mojsaab qhua.


  19Lub sijhawm ntawd, nyob huv tebchaws Yixalayees tsi muaj ib tug txawj ntaus hlau le, rua qhov cov Filitees tsi pub cov Henplais ntaus ntaaj ntaus muv le.20(Cov Yixalayees txhaj coj puab tej khais, tej toomtxhob, tej taus hab tej lag'1 moog rua cov Filitees khu hab huv xwb;21huv ib raab taus hab tawm tug ku yog ib lub nyaj, huv raab khais hab raab toomtxhob, yog ob lub nyaj.) 22Yog le ntawd, thaus puab sis tua, cov tubrog Yixalayees txhaj tsi muaj ntaaj lossis muv le, tsuas yog Xa-ules hab nwg tug tub Yaunathaas txhaj le muaj xwb.


  23Cov tubrog Filitees ib paab tuaj zuv ntawm lub dlawm Mikemas.

  Yaunathaas Tua Cov Filitees


  1Muaj ib nub Yaunathaas has rua tug tub hluas kws nqaa nwg raab ntaaj hab raab muv has tas, "Wb moog huv cov Filitees lub yeej." Tabsis Yaunathaas tsi qha rua Xa-ules tug kws yog nwg txiv2kws tsaa tsev ntaub nyob huv qaab tsob ntoo txiv ntsab pobkws ntawm lub nroog Minkeloos kws nyob tsi dleb ntawm lub nroog Nkinpe-as; Xa-ules cov tubrog muaj kwvlaam le rau pua leej.3(Tug povthawj kws naav lub tsho efaus yog Ahiyas kws yog Ahitus tug tijlaug Ikhanpaus tug tub, Ikhanpaus hab Ahitus yog Finehas tub hab yog Elis xeebntxwv. Elis yog tug povthawj kws ua Tug Tswv teg num nyob huv lub nroog Silaus.) Cov tubrog tsi paub has tas, Yaunathaas tub moog lawm.


  4Ntawm lub dlawm Mikemas kws Yaunathaas obtug hlaa moog rua ntawm cov Filitees lub yeej, muaj ob tug ncej zeb luj ntse zuag plag, ib tug nyob ib saab kev: ib tug hu ua Npauxes, hab ib tug hu ua Xenes.5Tug kws nyob saab peg, tig moog rua lub nroog Mikemas, hab tug kws nyob saab nraag, tig moog rua nraag lub nroog Nkenpas.


  6Yaunathaas has rua tug tub hluas has tas, "Wb ca le hlaa moog rua tom cov Filitees kws tsi ua kevcai txav lub yeej. Tej zag tug Tswv yuav paab wb; yog nwg paab wb, yeej tsi muaj dlaabtsi yuav txwv tau nwg kuas tsi pub wb yeej le. Txawm yog wb ob leeg xwb los wb yuav kovyeej."


  7Tug hluas teb has tas, "Koj ua dlaabtsi kuv nrug koj ua, koj moog qhov twg kuv nrug koj moog."


  8Yaunathaas teb has tas, "Zoo he ev, wb ca le moog kuas cov Filitees pum wb.9Yog puab hu kuas wb tog puab tuaj cuag wb tsaiv, los wb ca le nyob tuabywv tog.10Tabsis yog puab kuas wb moog cuag puab, wb ca le moog, rua qhov tej ntawd yuav yog lub cim qha rua wb paub has tas, tug Tswv tub muab puab cob rua wb teg lawm tag."


  11Yog le ntawd, Yaunathaas hab tug tub hluas txawm tawm moog rua cov Filitees pum hab cov Filitees has tas, "Mej saib tim saib, cov Henplais muaj qee leej tawm huv tej qhov aav kws puab nkaum lug lawm!"12Cov Filitees txawm hu Yaunathaas hab tug tub hluas has tas, "Meb ca le lug ntawm nuav! peb yuav qha dlaabtsi rua meb!"


  Yaunathaas has rua tug tub hluas has tas, "Koj ca le lawv kuv qaab, tug Tswv tub pub peb cov Yixalayees kovyeej puab lawm."13Yaunathaas txawm nkaag ua ntej hab tug tub hluas nkaag lawv nwg qaab. Yaunathaas ntaus cov Filitees qaug rua huv aav, ces tug tub hluas ca le khaws tua xwb.14Thawj zag nuav Yaunathaas hab tug tub hluas tua cov Filitees tuag kwvlaam le neeg nkaum leej. Thaaj chaw kws puab sis ntaus sis tua lwj ntsuav ntawd dlaav le ob zeg laj.15Cov Filitees, tsi has cov kws nyob huv taj, cov tubrog kws nyob huv yeej, hab cov tubrog kws pheej nyag tuaj tua cov Yixalayees, puavleej ntshai kawg le. Aav txawm qeeg ua zug koog ua rua cov Filitees ntshai hab yoob taag.


  Cov Filitees Swb


  16Xa-ules cov tubrog kws zuv huv lub nroog Nkinpe-as huv xeem Npeenyamees cheebtsaam aav, pum cov Filitees tsiv zum zawg rua txhua qhov.17Yog le ntawd, Xa-ules has rua nwg cov tubrog has tas, "Mej ca le txheeb peb cov tubrog saib leejtwg tsi nyob huv yeej lawm." Thaus puab txheeb, puab tsi pum Yaunathaas hab tug tub hluas kws nqaa Yaunathaas raab ntaaj hab raab muv lawm.18Xa-ules has rua tug povthawj Ahiyas has tas, "Koj ca le nqaa lub efaus lug ntawm nuav." (Nub ntawd Ahiyas yog tug nqaa lub efaus ua cov Yixalayees ntej.)19Thaus Xa-ules tseem has rua tug povthawj, cov tubrog Filitees kws nyob huv yeej yimfuab ua ntxhuv quas nab. Yog le ntawd Xa-ules txhaj has rua tug povthawj Ahiyas has tas, "Tsi muaj sijhawm nug tug Tswv lawm!"20Xa-ules hab nwg cov tubrog txhaj dlha moog tua cov Filitees kws puab taabtom rov sis ntaus sis tua ntxhuv quas nyo ntawd.21Cov Henplais qeeleej kws tuaj cov Filitees tog hab nrug cov Filitees nyob huv lub yeej ntawd, puab txawm hloov sab rov lug tuaj Xa-ules hab Yaunathaas tog tua cov Filitees.22Cov Henplais kws tsiv moog nkaum peg tej roob huv tebchaws Efalayees, nov has tas, cov Filitees taabtom swb hab tsiv zum zawg lawm, puab txawm sau nthwv tuaj paab Xa-ules tua cov Filitees23moog dlhau plawg lub nroog Npethavees. Nub ntawd tug Tswv paab cov Yixalayees dlim.


  Yaunathaas Noj Zib Ntaab


  24Nub ntawd cov Yixalayees tshaib plaab hab qaug zug heev, rua qhov Xa-ules coglug has tas, "Nub nua yog leejtwg noj mov ua ntej kws kuv ua pauj rua kuv cov yeebncuab, tug ntawd yuav raug foom tsi zoo." Yog le ntawd, nub ntawd ib nub txhaj tsi muaj leejtwg noj mov le.25Taagnrho cov tubrog P lug txug rua huv ib thaaj haavzoov kws muaj zib ntaab ntau heev, 26zib ntaab nyob puv nreeg txhua qhov, tabsis tsi muaj leejtwg muaj cuabkaav muab noj le, rua qhov puab ntshai Xa-ules tej lug foom tsi zoo.27Tabsis Yaunathaas tsi nov qhov kws nwg txiv yuav foom tsi zoo rua tug kws tsi noog lug, nwg txhaj muab nwg tug paas nreg tshaum lub qa tsev ntaab lug noj. Thaus Yaunathaas noj taag, nwg txhaj muaj zug mivntsiv tuaj.28Tabsis muaj ib tug tubrog has rua Yaunathaas has tas, "Peb suavdlawg tshaib plaab hab qaug zug heev, tabsis koj txiv yuam kuas peb coglug has tas, "Tug kws noj mov nub nua, tug ntawd yuav raug foom tsi zoo.'"


  29Yaunathaas teb has tas, "Ua caag kuv txiv yuav ua nruj ua luaj rua peb cov tuabneeg! Mej saib kuv muaj zug mivntsiv tuaj, rua qhov kuv noj cov zib ntaab ntawd!30Yog nub nua cov tubrog tseem tau noj tej mov kws txeeb tau ntawm cov yeebncuab lug, mas suavdlawg hajyam yuav muaj zug tua cov Filitees tuag coob dlua hab."


  31Nub ntawd cov Yixalayees tua yeej cov Filitees ntawm lub nroog Mikemas moog ti nkaus lub nroog Aiyaloos. Thaus ntawd cov Yixalayees tshaib plaab hab qaug zug heev.32Puab txhaj dlha moog muab tej yaaj hab tej nyuj kws puab txeeb tau ntawm cov yeebncuab lug tua hab muab hlais noj nyoog ua ntshaav lab vog.33Muaj tuabneeg moog qha rua Xa-ules has tas, "Koj saib, muaj tuabneeg noj tej nqaj nyoog kws tseem muaj ntshaav. Puab ua le ntawd, yog puab ua txhum rua tug Tswv lawm!"


  Xa-ules nthe tawg ntho has tas, "Cov nyuas tuabneeg ntxeev sab ko, ca le moog dlov ib lub pobzeb luj lug rua kuv ntawm nuav!"34Tom qaab ntawd, Xa-ules has rua puab has tas, "Mej ca le moog has kuas puab caab puab tej nyuj hab tej yaaj tuaj tua noj rua ntawm nuav. Puab tsi xob noj tej nqaj nyoog kws muaj ntshaav, yuav ua txhum rua tug Tswv." Yog le mo ntawd, puab txhaj caab puab tej nyuj lug tua qhov ntawd.35Xa-ules teeb tau ib lub thaaj fij khoom rua tug Tswv. Lub thaaj ntawd yog thawj lub kws Xa-ules teeb.36Xa-ules has rua nwg cov tubrog has tas, "Mo nuav peb yuav moog tua cov Filitees ib mos kaaj ntug kuas puab tuag taag hab fuab puab tej khoom huv tuabsi."


  Cov tubrog teb has tas, "Ca le ua lawv le koj pum zoo." Tabsis tug povthawj teb has tas, "Ca peb nug Vaajtswv tsaiv."


  37Yog le ntawd, Xa-ules nug tug Tswv has tas, "Kuv yuav moog tua cov Filitees los tsi moog? Koj puas pub kuas peb tua yeej puab?" Tabsis nub ntawd Vaajtswv tsi teb le.38Xa-ules has rua cov Yixalayees cov thawjcoj has tas, "Mej lug ntawm nuav, peb ua tuab zoo xaav saib, nub nua peb tau ua txhum dlaabtsi lawm.39Kuv coglug rua tug Tswv kws muaj sa nyob hab yog tug kws pub rua cov Yixalayees muaj yeej has tas, txawm yog kuv tug tub Yaunathaas ua txhum los yuavtsum muab nwg tua povtseg, tabsis tsi muaj leejtwg has ib lus le.40Ces Xa-ules has rua puab has tas, "Mej ca le moog sawv lawm tod, kuv hab Yaunathaas yuav sawv ntawm nuav."


  Puab teb has tas, "Ua lawv le kws koj pum zoo."


  41Xa-ules thov tug Tswv kws yog cov Yixalayees tug Vaajtswv has tas, "Tug Tswv, ua caag nub nua koj tsi teb kuv? " Tug TSWV kws yog cov Yixalayees tug Vaajtswv, yog kuv tug tub Yaunathaas lossis kuv ua txhum, thov koj qha rua kuv ntawm lub Ulees, tabsis yog koj tsaav tuabneeg Yixalayees r ua txhum, thov koj qha rua kuv ntawm lub Thumees. Thaus nwg saib ua cav yog Yaunathaas hab Xa-ules ua txhum; tsi yog cov pejxeem ua txhum.42Xa-ules has tas, "Tug TSWV, thov koj qha saib, yog kuv tug tub Yaunathaas lossis yog kuv ua txhum." Thaus nwg saib ua cav yog Yaunathaas ua txhum.43Xa-ules nug Yaunathaas has tas, "Koj ua txhum dlaabtsi? "


  Yaunathaas teb has tas, "Kuv noj mivntsiv zib ntaab xwb. Kuv nyob ntawm nuav, kuv yeej zoo sab tuag."


  44Xa-ules has tas, "Yog kuv tsi tua koj, thov kuas Vaajtswv tua kuv povtseg!


  45Tabsis cov tuabneeg has rua Xa-ules has tas, "Koj yuav muab Yaunathaas tug kws paab tau cov Yixalayees kovyeej luj npaum le nuav tua povtseg los? Yog koj tua nwg peb yeej tsi zoo sab rua koj le! Peb thov coglug rua tug Tswv kws muaj sa nyob has tas, txawm yog Yaunathaas ib txuj nyuas plaubhau los tsi pub kuas poob le, tej kws nub nua nwg ua yeej yog Vaajtswv paab xwb." Yog le ntawd, suavdlawg txhaj paab tau Yaunathaas dlim tsi raug tua tuag.


  46Ces Xa-ules txawm tso tseg tsi caum cov Filitees tua hab cov Filitees rov qaab moog rua puab lub tebchaws lawm.


  Xa-ules Tsev Tuabneeg


  47Lub sijhawm kws Xa-ules ua vaajntxwv kaav tebchaws Yixalayees, nwg ntaus tsuv ntaus rog tawmtsaam nwg cov yeebncuab rua txhua qhov. Nwg tua cov Mau-am, cov Amoos hab cov Edoos, cov vaajntxwv kws kaav tebchaws Xaunpas hab cov Filitees. Txhua qhov kws nwg tua, nwg puavleej tua yeej.48Nwg sab tawv hab tua rog ua tau heev tsi ntshai leejtwg le. Txawm yog cov Amalej los nwg tua yeej huv tuabsi. Txhua zag kws yeebncuab tuaj tua cov Yixalayees los nwg cawm tau puab dlim.


  49Xa-ules cov tub yog: Yaunathaas, Isevis hab Makhisesuas. Xa-ules tug ntxhais hlub hu ua Melas hab tug ntxhais yau hu ua Mikhas.50Xa-ules tug quaspuj hu ua Ahinaus kws yog Ahimas tug ntxhais; Xa-ules tug thawj tubrog hu ua Aneles kws yog Xa-ules tug yawmlaug Neles tug tub. 51Kises kws yog Xa-ules txiv hab Neles kws yog Aneles txiv, yog Anpiyees tub.


  52Thaus Xa-ules ua neej nyob, nwg nrug cov Filitees sis tua nyaav heev. Yog nwg pum ib tug txivneej kws khov kho hab sab tawv, ces nwg txawm coj tug ntawd moog ua nwg tubrog.

  Ua Rog rua Cov Amalej


  1Xamuyees has rua Xa-ules has tas, "Kuv yog tug kws tug Tswv kuas muab roj laub rua koj taubhau, tsaa koj ua vaajntxwv kaav nwg tsaav tuabneeg Yixalayees. Nwgnuav koj ca le noog tug Tswv kws muaj fwjchim luj kawg nkaus tej lug saib has le caag.2Nwg yuav rau txim rua cov Amalej, rua qhov puab cov yawmkoob tawmtsaam cov Yixalayees thaus puab tsiv nraag tebchaws Iziv lug,3Koj ca le moog tua cov Amalej hab rhuav txhua yaam kws puab muaj kuas puamtsuaj taag, tsi xob tseg ib yaam le. Koj lojxov tua tej quaspuj txivneej, tej mivnyuas hab tej nyuj, tej yaaj, tej ntxhuav hab tej neeg luav huv tuabsi povtseg."


  4Xa-ules txhij taagnrho nwg cov tubrog tuaj sis sau rua huv lub nroog Telees rua nwg txheeb, cov tubrog Yixalayees muaj ob puas txheeb leej hab cov tubrog Yudas muaj kaum txheeb leej.5Xa-ules hab nwg cov tubrog txawm moog rua nraag cov Amalej lub nroog hab zuv kev tua huv lub haav qhuav.6Xa-ules xaa xuv moog rua cov Kenais kws puab cov yawmkoob tau ua zoo rua cov Yixalayees, thaus puab tsiv nraag tebchaws Iziv lug has tas, "Mej ca le tsiv tawm tsi xob nrug cov Amalej nyob, mej txhaj yuav tsi raug tua tuag." Yog le ntawd, cov Kenais txhaj tsiv lawm.


  7Xa-ules tua yeej cov Amalej txij ndlua ntawm lub nroog Havilas moog ti nkaus rua Sus kws nyob ntawm tebchaws Iziv saab nubtuaj;8Xa-ules nteg tau cov Amalej tug Vaajntxwv Ankas, hab muab cov pejxeem tua tuag taag huv tuabsi.9Tabsis Xa-ules hab nwg cov tubrog tsi tua Ankas, hab tsi tua tej yaaj, tej nyuj hab tej mivnyuas nyuj, hab tej mivnyuas yaaj" kws zoo nkauj tshaaj plawg lossis tseg txhua yaam kws zoo ca; puab tsuas tua hab rhuav tej kws tsi zoo siv lossis tsi muaj nqes xwb.


  Vaajtswv Tsi Yuav Xa-ules Ua Vaajntxwv Lawm


  10Tug Tswv has rua Xamuyees has tas,11"Kuv tu sab kws kuv tsaa Xa-ules ua vaajntxwv, rua qhov nwg tso kuv tseg hab tsi noog kuv lug." Xamuyees npautawg heev, nwg txhaj thov tug Tswv ib mos kaaj ntug.12Thaus kaaj ntug txoog, nwg txawm moog cuag Xa-ules, tabsis nwg nov has tas, Xa-ules tub moog rua peg lub nroog Kalemees lawm. Xa-ules moog puab ib tug pemthuam ua chaw ncu txug nwg, hab tom qaab ntawd, nwg moog rua huv lub nroog Nkilenkas lawm.13Xamuyees moog cuag Xa-ules, Xa-ules has rua Xamuyees has tas, "Thov tug Tswv foom koob moov rua koj! Kuv tub moog ua lawv le tug Tswv has taag lawm."


  14Xamuyees nug Xa-ules has tas, "Ua caag kuv tseem nov suab nyuj nqov hab suabyaaj quaj?"


  15Xa-ules teb has tas, "Kuv cov tubrog caab cov Amalej tej yaaj tej nyuj lug. Puab tseg tej yaaj tej nyuj kws zoo nkauj lug tua fij rua tug Tswv kws yog koj tug Vaajtswv, dlua le cov kws tsi zoo, peb tub muab tua povtseg taag lawm."


  16Xamuyees has tas, "Tog mivntsiv tsaiv, kuv yuav qha rua koj paub tej kws naag mo tug Tswv lug has rua kuv lawm."


  Xa-ules teb has tas, "Qha rua kuv."


  17Xamuyees teb has tas, "Txawm yog koj xaav has tas koj tsi tseemceeb dlaabtsi los koj yog cov Yixalayees tug thawjcoj. Tug TSWV tub muab roj laub rua koj taubhau hab tsaa koj ua vaajntxwv kaav cov Yixalayees,18hab nwg kuas koj moog tua cov Amalej kws ua phem ua qas povtseg. Nwg kuas koj tua puab moog txug thaus puab tuag tu noob taag.19Vim le caag koj tsi noog tug Tswv lug? Vim le caag koj tseem moog fuab tej nuav, hab ua tej kws tsi hum tug Tswv sab le? "


  20Xa-ules teb has tas, "Kuv yeej noog tug Tswv lug, kuv tub ua lawv le nwg has lawm. Kuv nteg Vaajntxwv Ankas lug, hab muab cov Amalej tua tuag taag huv tuabsi lawm,21tabsis kuv cov tubrog tsi tau tua tej yaaj hab tej nyuj zoo nkauj kws puab nteg tau; puab txhaj caab tej tsaj ntawd lug rua huv lub nroog Nkilenkas hab muab tua fij rua tug Tswv kws yog koj tug Vaajtswv."


  22Xamuyees has tas, "Koj ua tuab zoo xaav saib, tug Tswv txaus sab rua yaam twg: Tug Tswv xaav kuas tuabneeg noog nwg lug lossis muab tsaj tua fij rua nwg? Noog tug Tswv lug zoo dlua qhov kws muab tej yaaj zoo nkauj tua fij rua nwg.23Tug tuabneeg kws ntxeev sab rua tug TSWV, ua txhum luj ib yaam le tug txawj tso dlaab, hab tug tuabneeg kws tawvncauj, ua txhum luj ib yaam le tug kws pe mlom. Vim koj tsi noog tug Tswv lug, nwg txhaj tsi pub koj ua vaajntxwv lawm."


  24Xa-ules teb has tas, "Kuv tau ua txhum lawm tag, kuv tsi ua lawv le tug Tswv tej lug saamfwm hab koj tej lug ntuag. Kuv ntshai kuv cov tubrog, kuv txhaj ua lawv le puab xaav yuav xaav tau.25Nwgnuav thov koj zaam txim rua kuv hab nrug kuv rov moog rua huv lub nroog Nkilenkas, kuv txhaj yuav tau pehawm tug Tswv."


  26Xamuyees teb has tas, "Kuv tsi nrug koj moog, koj tsi noog tug TSWV tej lug saamfwm, tug Tswv txhaj tsi pub koj ua cov Yixalayees tug vaajntxwv lawm."


  27Xamuyees tig hlo yuav moog, Xa-ules txawm ntsab nkaus Xamuyees lub tw tsho nqug ndluag rhe.  28Xamuyees has rua Xa-ules has tas, "Nub nua tug Tswv tub muab cov Yixalayees lub tebchaws tshem tawm ntawm koj moog rua tug kws ua zoo dlua koj kaav lawm.


  29Cov Yixalayees tug Vaajtswv kws muaj tshwjchim ci ntsaa ab yeej tsi dlaag lossis tsi hloov sab le. Nwg tsi yog noobneej, nwg tsi hloov sab le."


  30Xa-ules has tas, "Kuv yeej ua txhum lawm tag, tabsis thov koj ca kuv tau ntsejmuag taabmeeg kuv cov thawjcoj hab cov pejxeem Yixalayees. Thov koj nrug kuv rov moog, kuv txhaj tau pehawm tug Tswv kws yog koj tug Vaajtswv."31Yog le ntawd, Xamuyees txhaj nrug Xa-ules rov moog rua huv lub nroog Nkilenkas hab Xa-ules moog pehawm tug Tswv.


  32Xamuyees has tas, "Mej ca le moog coj Vaajntxwv Ankas lug rua kuv ntawm nuav." Ankas lug cuag Xamuyees, Ankas ntshai ua ib ce tshee nyo hab xaav has tas, "Zag nuav kuv yuav raug txujkev tuag kws ab sab kawg nkaus!"33Xamuyees has tas, "Koj raab ntaaj ua rua ntau leej nam tej mivnyuas tuag taag, yog le ntawd, nwgnuav koj nam yuav tsi muaj tub ib yaam le luas hab! " Xamuyees txawm rhu hlo ntaaj lug txav Ankas ua tej thooj rua ntawm hauv ntej lub thaaj fij huv lub nroog Nkilenkas.34Ces Xamuyees txawm moog rua huv lub nroog Lamas, hab Vaajntxwv Xa-ules rov moog rua huv lub nroog Nkinpe-as lawm.35Xamuyees tsi pum Xa-ules moog txug nub kws Xamuyees tuag le; tabsis nwg tu sab rua Xa-ules kawg nkaus. Tug Tswv tu sab kws nwg tsaa Xa-ules ua vaajntxwv kaav cov Yixalayees.

  Tsaa Daviv Ua Vaajntxwv


  1Tug Tswv has rua Xamuyees has tas, "Koj tseem yuav nyuaj sab rua Xa-ules moog txug thaus twg hab? Kuv tub tsi pub nwg ua vaajntxwv kaav cov Yixalayees lawm. Koj ca le nqaa ib fwj roj moog rua nraag lub nroog Npelehees, hab moog cuag ib tug txivneej kws hu ua Yexais, rua qhov kuv tub xaiv nwg cov tub ib tug ua vaajntxwv kaav cov Yixalayees lawm."


  2Xamuyees nug has tas, "Kuv yuav ua le caag moog ua tau le ntawd? Yog Xa-ules paub, ces nwg yeej yuav muab kuv tua xwb."


  Tug Tswv has tas, "Koj ca le caab ib tug mivnyuas nyuj moog, hab has tas koj yuav coj moog tua hlawv fij rua tug Tswv.3Koj caw Yexais nrug koj moog tua tsaj hlawv fij, kuv maam le qha rua koj has tas, koj yuav ua le caag. Koj muab roj laub rua tug kws kuv qha rua koj ntawd taubhau hab tsaa nwg ua vaajntxwv."


  4Xamuyees ua lawv le tug Tswv has, nwg moog rua nraag lub nroog Npelehees, cov thawjcoj huv lub nroog ntshai ua ib ce tshee nyo tuaj nug Xamuyees has tas, "Tug kws pum yaav tom ntej, koj tuaj ntawm nuav yog tuaj zoo lossis tuaj phem? "


  5Xamuyees teb has tas, "Yog kuv coj tsaj tuaj tua hlawv fij rua tug Tswv xwb, mej ca le ua kevcai ntxuav hab tuaj cuag kuv." Xamuyees has kuas Yexais hab nwg cov tub ua kevcai ntxuav ib yaam nkaus, hab kuas puab nrug nwg moog tua tsaj hlawv fij rua tug Tswv.


  6Thaus puab tuaj txug, Xamuyees pum Yexais tug tub Eli-as, nwg txawm xaav has tas, "Tug kws tuaj sawv taabmeeg tug TSWV nuav yog tug kws nwg xaiv ntaag."7Tabsis tug Tswv has rua Xamuyees has tas, "Koj tsi xob saib qhov kws nwg sab hab zoo nraug xwb. Kuv tsi yuav tug ko, rua qhov kuv tsi saib tuabneeg le noobneej. Tuabneeg saib lub cev ntaaj ntsug, tabsis kuv saib tuabneeg lub sab."


  8Yexais txawm hu nwg tug tub Anpinadas lug cuag Xamuyees. Tabsis Xamuyees has tas, "Tsi yog, tug Tswv tsi xaiv tug nuav hab."9Yexais coj Samas lug. Xamuyees has tas, "Tsi yog, tug Tswv tsi xaiv tug nuav hab."10Yexais coj nwg xyaa tug tub lug cuag Xamuyees. Xamuyees has rua Yexais has tas, "Tsi yog, tug Tswv tsi xaiv cov nuav ib tug le."  11Xamuyees nug Yexais has tas, "Koj cov tub muaj npaum le nuav leej xwb los? " Yexais teb has tas, "Tshuav tug tub ntxawg, tabsis nwg tseem moog yug yaaj lawm." Xamuyees has tas, "Mej ca le moog hu nwg lug, peb tog nwg lug txug tsaiv, peb maam le tua tsaj hlawv fij rua tug Tswv."


  Yexais teb hais tias, "Tshuav tus tub ntxawg, tiamsis nws tseem mus yug yaj lawm."


  Xamuyees hais tias, "Nej cia li mus hu nws los, peb tos nws los txog tso, peb mam li tua tsiaj hlawv fij rau tus Tswv."12Yog le ntawd, Yexais txhaj khaiv tuabneeg moog hu Daviv. Daviv zoo nraug ntxag, cev khov kho hab muaj sais muag zeeg. Tug Tswv has rua Xamuyees has tas, "Yog tug nuav ntaag, koj ca le muab roj laub rua nwg taubhau."13Xamuyees txawm muab roj laub rua Daviv taubhau taabmeeg nwg cov tijlaug. Taamsim ntawd tug Tswv tug ntsujplig txawm kaav hlo Daviv lub sab hab nrug nwg nyob txij nub ntawd lug. Xamuyees txhaj rov lug rua huv lub nroog Lamas lawm.


  Daviv Nrug Xa-ules Nyob


  14Tug TSWV tug ntsujplig tsi nrug Xa-ules lawm, tabsis tug Tswv ca ib tug ntsujplig phem lug tsimtxom Xa-ules.  15Xa-ules cov tubkhai has rua nwg has tas, "Peb paub has tas, Vaajtswv ca ib tug ntsujplig phem lug tsimtxom koj lawm.16Thov koj tso ncauj rua peb, peb yuav moog nrhav ib tug txivneej kws txawj ntaus nkauj nogncaas lug nrug koj nyob, thaus twg tug ntsujplig phem ntawd lug tshoov koj sab, nwg yuav ntaus nkauj nogncaas rua koj noog kuas koj lub sab tug."


  17Xa-ules has rua puab tas, "Mej ca le moog nrhav ib tug txivneej kws txawj ntaus nkauj nogncaas zoo heev coj tuaj cuag kuv."


  18Xa-ules cov tubkhai ib tug has rua Xa-ules has tas, "Yexais kws nyob huv lub nroog Npelehees muaj ib tug tub txawj ntaus nkauj nogncaas heev, nwg yog ib tug tuabneeg sab tawv hab zoo nraug ntxag. Nwg yog ib tug tubrog zoo, zoo ncauj zoo lug, hab tug Tswv nrug nraim nwg."


  19Yog le ntawd, Xa-ules txawm tso tuabneeg moog has rua Yexais has tas, "Ca le tso koj tug tub Daviv kws yog ib tug tub yug yaaj tuaj nrug kuv nyob."


  20Yexais coj Daviv moog cuag Xa-ules, caab ib tug neeg luav thauj ib nraas ncuav, ib naab tawv cawv txiv maab hab caab ib tug thaav tshis moog rua Xa-ules.21Daviv nrug Xa-ules nyob hab ua num rua nwg. Xa-ules nyam Daviv heev, hab tsaa Daviv ua tug nqaa nwg raab ntaaj hab raab muv.22Xa-ules has moog rua Yexais has tas, "Kuv nyam Daviv heev. Thov ca nwg nrug kuv nyob hab ua num rua kuv."23Txij nub ntawd lug, thaus twg Vaajtswv ca tug ntsujplig phem ntawd lug tshoov Xa-ules sab, Daviv txawm muab nwg lub nkauj nogncaas lug ntaus. Ces tug ntsujplig phem ntawd txawm tawm ntawm Xa-ules moog, hab Xa-ules lub sab rov tug hab nyob le qub.

  Nkauli-am Twv Cov Yixalayees


  1Cov Filitees txhij tubrog tuaj tua lub nroog Xukaus huv tebchaws Yudas; puab tuaj tsuam yeej rua ntawm qhov chaw kws hu ua Efes Damees, ntu nruab nraab ntawm lub nroog Xukaus hab Axekas.2Xa-ules hab cov tubrog Yixalayees moog tsuam yeej rua ntawm lub Haav Elas, puab npaaj tog yuav nrug cov Filitees sis tua.3Cov Filitees tuaj sawv sau ib lub laaj roob, cov Yixalayees los moog sawv sau ib lub laaj roob hab muaj ib lub haav quas.


  4Muaj ib tug txivneej hu ua Nkauli-am, nwg nyob huv lub nroog Nkas tuaj. Nwg tawm huv cov Filitees lub yeej tuaj twv cov Yixalayees. Nwg sab rau tshim,5nwg ntoo ib lub mom tooj hab naav ib lub tsho tooj nyaav ib puas neeg nkaum tsib choj,6hab muab tooj looj nwg ob txhais ceg huv tuabsi, nwg kwv rawv ib raab muv tooj sau xubpwg.7Nwg raab muv tuab ib yaam le lub nqog ntus ntaub, hab lub vug hlau nyaav kwvlaam le kaum tsib choj. Muaj ib tug tubrog nqaa Nkauli-am dlaim thaiv nav ntaaj moog ua Nkauli-am ntej.8Nkauli-am sawv nreg nroog hu nrov nrov rua cov Yixalayees has tas, "Mej tuaj ua dlaabtsi ntawm ko? Tuaj tua rog los? Xa-ules cov nyuas qhev, kuv yog tuabneeg Filitees, ca le xaiv mej cov tuabneeg ib tug tuaj tua kuv.9Yog nwg tua yeej kuv, peb yuav ua mej qhev; tabsis yog kuv tua yeej nwg, mej yuavtsum ua peb qhev.10Kuv sawv ntawm nuav twv ntxhas cov tubrog Yixalayees ntaag. Ca le xaiv mej cov ib tug tuaj tua kuv."11Thaus Xa-ules hab nwg cov tubrog nov le ntawd, puab ntshai kawg le.


  Daviv Moog Saib Nwg Cov Tijlaug Huv Yeej Tubrog


  12Daviv yog Yexais tug tub. Yexais yog xeem Efathas kws nyob huv lub nroog Npelehees, huv tebchaws Yudas, Yexais muaj yim leej tub, lub sijhawm kws Xa-ules ua vaajntxwv, Yexais laug heev lawm.13Nwg peb tug tub hlub nrug Xa-ules moog ua tubrog. Tug hlub hu ua Eli-as, tug ob hu ua Anpinadas hab tug peb hu ua Samas.14Daviv yog tug tub ntxawg, thaus Daviv peb tug tijlaug nrug Xa-ules moog ua rog ntawd,15Daviv pheej ib sij rov qaab moog paab nwg txiv yug tsaj huv lub nroog Npelehees.


  16Nkauli-am naj taag kig hab naj mo tuaj twv cov Yixalayees tau plaub caug nub.


  17Muaj ib nub Yexais has rua Daviv has tas, "Koj ca le xaa ib ntaa tawb mov kib hab kaum lub ncuav moog rua koj cov tijlaug kws nyob tom tshaav rog.18Koj coj kaum thooj mig nyuj qhuav nuav moog rua tug thawj tubrog. Moog nug saib koj peb tug tijlaug nyob le caag lawm. Koj kuas puab muab ib yaam dlaabtsi rua koj nqaa lug rua kuv saib, kuv txhaj paub has tas, koj moog pum puab tag, hab puab puavleej noj qaab nyob zoo.19Vaajntxwv Xa-ules, koj cov tijlaug hab cov tubrog Yixalayees puavleej nyob nraag lub Haav Elas tawmtsaam cov Filitees."


  20Thaus kaaj ntug txoog Daviv txawm muab nwg paab yaaj tso rua lwm tug saib, ces nwg xaa mov moog rua nwg cov tijlaug lawv le nwg txiv has rua nwg. Daviv moog txug huv lub yeej tubrog, thaus cov Yixalayees taabtom tawm moog rua tom tshaav rog hab qw ntshu nrooj.21Cov Filitees hab cov Yixalayees nyag txhij nyag cov tubrog tuaj sawv ua phaj yav, hab saib ntsoov tog yuav sis tua.22Daviv muab tej zaub mov tso plhuav rua tug kws saib kev noj haus, Daviv dlha ceev nrooj moog cuag nwg cov tijlaug kws nyob tom tshaav rog, hab nug saib nwg cov tijlaug noj nyob le caag. 23Thaus Daviv taabtom nrug nwg cov tijlaug thaam, Nkauli-am txawm tawm tuaj twv cov Yixalayees lawv le nwg najnub ua. Hab Daviv kuj nov tej lug kws Nkauli-am khaav.24Thaus cov Yixalayees pum dlheev Nkauli-am, puab ntshai heev, puab nyag txawm tsiv nyag zum zawg moog lawm.25Puab sis thaam has tas, "Mej sim saib saib! Mej ca le noog tej lug kws nwg khaav! Vaajntxwv Xa-ules has tas, yog leejtwg moog tua tau nwg, vaajntxwv yuav muab nqe zug ntau hab muab nwg tug ntxhais rua tug ntawd yuav, hab nwg txiv tsev tuabneeg yuav tsi tau them se."


  26Daviv nug cov tuabneeg kws nyob ze ntawd has tas, "Tug kws tua tau tug tuabneeg Filitees ntawd hab paab tau cov Yixalayees tsi poob ntsejmuag yuav tau dlaabtsi nua? Tug tuabneeg Filitees kws tsi ua kevcai txav ntawd yog leejtwg, ua caag nwg yuav muaj cuabkaav khaav hab has lug saib tsi taug Vaajtswv tug kws muaj sa nyob cov tubrog?"27Puab qha rua Daviv has tas, tug kws tua tau Nkauli-am tuag yuav tau nqe zug dlaabtsi.


  28Eli-as kws yog Daviv tug tijlaug hlub, nov Daviv nrug cov tuabneeg sis thaam. Nwg npautawg rua Daviv hab tshev has tas, "Koj tuaj ua dlaabtsi ntawm nuav? Leejtwg zuv koj paab yaaj tom taj mojsaab qhua? Ua caag koj yuav tawv ua luaj? Kuv paub koj lub nyuas sab ko, koj xaav tuaj xauj luas sis tua xwb los mas!"


  29Daviv teb has tas, "Kuv ua txhum dlaabtsi? Kuv txawm nug tsi tau ib lus le los?"30Daviv txawm tig hlo moog nug dlua lwm tug tuab lu lug qub, hab txhua zag kws nwg nug, luas teb nwg tuab yaam nkaus.


  31Cov tuabneeg kws nov Daviv has, puab txawm moog pav qha rua Xa-ules. Xa-ules txhaj hu Daviv lug cuag nwg.32Daviv has rua Xa-ules has tas, "Vaajntxwv, tsi tsimnyog leejtwg yuav ntshai tug tuabneeg Filitees ntawd le! Kuv yuav moog nrug nwg sis tua ntaag."


  33Xa-ules teb has tas, "Tsi tau! Koj yuav ua le caag tua tau nwg? Koj tseem yog mivnyuas yau xwb, Nkauli-am yeej ibtxwm ua rog lug laug le ntawd."


  34Daviv teb has tas, "Vaajntxwv, kuv ibtxwm yug kuv txiv paab yaaj, thaus muaj tsuv ntxhuav lossis dials lug tum ib tug mivnyuas yaaj kwv moog lawm,35kuv ca le lawv qaab moog ntaus hab cawm tau tug yaaj ntawd rov lug. Yog has tas, tsuv ntxhuav lossis dials tig lug tum kuv, kuv ca le khawm nkaus cejdlaab qhau hab muab ntaus tuag kag.36Kuv tub tua tau tsuv ntxhuav hab dlais lawm. Kuv yuav ua ib yaam le ntawd rua tug tuabneeg Filitees kws tsi ua kevcai txav nuav, vim nwg txobthuam Vaajtswv tug kws muaj sa nyob cov tubrog.37Tug Tswv cawm kuv dlim ntawm tsuv ntxhuav hab dlais le caag, nwg yeej yuav cawm kuv dlim ntawm tug tuabneeg Filitees le ntawd hab."


  Xa-ules teb has tas, "Tau lawm, koj ca le moog hab tug TSWV yuav nrug nraim koj."38Xa-ules muab nwg cev rig tsho tooj rua Daviv naav hab muab nwg lub mom tooj rua Daviv ntoo,39Daviv muab Xa-ules raab ntaaj ris rua ntawm dluav hab sim moog kev, tabsis Daviv moog tsi taug kev le, rua qhov nwg naav tsi kaam tej ntawd. Daviv has rua Xa-ules has tas, "Yog kuv naav tej nuav, kuv moog sis tua tsi tau, rua qhov kuv tsi tau naav dlua tej nuav le." Yog le ntawd, Daviv txawm muab hle tseg.40Daviv nqaa tug paas nreg kws nwg nreg zuv nwg paab yaaj, hab nwg khaws tau tsib lub pobzeb kheej kheej nraag ntug dlej ntim rua huv nwg lub naab. Nwg nqaa ib txuj zeg hlua, ces nwg txawm moog tua Nkauli-am.


  Daviv Tua Nkauli-am Tuag


  41Tug tuabneeg Filitees ncaaj nraim tuaj rua ntawm Daviv, tug kws nqaa Nkauli-am dlaim thaiv nav ntaaj ua ntej loo tuaj. Nkauli-am tuaj ze quas zug rua ntawm Daviv.42Thaus nwg pum Daviv tseeb lawm, nwg saib tsi taug Daviv, rua qhov Daviv tseem yog ib tug tub hluas kws zoo nraug ntxag xwb.43Nkauli-am has rua Daviv has tas, "Koj nqaa tug paas nreg ko tuaj ua dlaabtsi? Koj xaav has tas kuv yog dlev nua los? " Nwg txawm tuav nwg tug vaajtswv lub npe foom phem rua Daviv.44Nwg thuam Daviv has tas, "Tuaj ntawm nuav, kuv yuav muab koj lub cev rua tej noog hab tej tsaj noj."


  45Daviv teb has tas, "Koj nqaa ntaaj nqaa muv hab xubvug tuaj tua kuv, tabsis kuv tuav tug Tswv kws muaj fwjchim luj kawg nkaus kws yog cov tubrog Yixalayees tug Vaajtswv kws koj saib tsi taug lub npe tuaj tua koj.46Nub nua tug Tswv yuav muab koj cob rua kuv teg. Kuv yuav tua tau koj hab txav koj lub taubhau povtseg. Kuv yuav muab cov tubrog Filitees lub cev rua tej noog hab tej tsaj noj. Kuas tuabneeg thoob nplajteb txhaj paub has tas, cov Yixalayees muaj Vaajtswv tag,47hab txhua tug kws nyob ntawm nuav yuav pum has tas, tug Tswv tsi siv ntaaj lossis muv cawm nwg tsaav tuabneeg, tug Tswv yuav tua yeej mej hab nwg yuav muab mej txhua tug cob rua peb teg."


  48Nkauli-am txawm tuaj ze quas zug rua ntawm Daviv, hab Daviv kuj dlha ceev nrooj moog ti nkaus rua ntawm cov Filitees tug nrim tua Nkauli-am.49Daviv rhu hlo ib lub pobzeb huv naab lug tso rua ntawm txuj zeg hlua hab fav moog ntaub nkaus Nkauli-am hauvplaj tawg rhe, ua rua nwg qaug ntawg khwb nkaus rua huv aav.50Daviv tua Nkauli-am tuag, tsi yog muab ntaaj tua, tabsis yog muab txuj zeg hlua hab ib lub pobzeb xwb.51Daviv dlha loo moog sawv sau Nkauli-am, hab rhu hlo Nkauli-am raab ntaaj huv naab lug tua Nkauli-am tuag hab txav kag Nkauli-am cejdlaab tu nrho.


  Thaus cov Filitees pum has tas, puab tug tubrog kws ua tau heev tuag lawm, ces puab txawm tig loo tsiv.52Cov tubrog Yixalayees hab cov tubrog Yudas txhaj qw ntshu nrooj caum cov Filitees tua moog ti nkaus lub nroog Nkas hab moog ti nkaus lub nroog Ekiloos tej roojvaag. Cov Filitees raug mob pw pawg lug taug txujkev kws moog rua huv lub nroog Sala-ees moog ti nkaus lub nroog Nkas6 hab lub nroog Ekiloos.53Thaus cov Yixalayees kws caum tua cov Filitees rov lug, puab tshawb cov tubrog Filitees tej khoom txhua yaam huv yeej nqaa lug.54Daviv nqaa Nkauli-am lub taubhau lug rua huv lub nroog Yeluxalees, tabsis Daviv nqaa Nkauli-am tej cuabyeej ua rog moog tso rua huv Daviv lub tsev ntaub.


  Coj Daviv Moog Cuag Xa-ules


  55Thaus Xa-ules pum Daviv moog tua Nkauli-am lawm, xa-ules nug Aneles kws yog nwg tug thawj tubrog has tas, "Aneles, tug hluas ntawd yog leejtwg tug tub?" Aneles teb has tas, "Vaajntxwv, kuv tsi paub."56Xa-ules has tas, "Koj ca le moog nug saib."


  57Yog le ntawd, thaus Daviv moog tua tau Nkauli-am hab nwg rov lug txug huv lub yeej, Aneles txawm coj Daviv moog cuag Xa-ules. Daviv tseem nqaa rawv Nkauli-am lub taubhau.58Xa-ules nug Daviv has tas, "Tug hluas, koj yog leejtwg tub?" Daviv teb has tas, "Kuv yog koj tug tubkhai Yexais kws nyob huv lub nroog Npelehees tug tub."

  Yaunathaas Coglug rua Daviv


  1Thaus Xa-ules nrug Daviv thaam taag, Xa-ules tug tub Yaunathaas txaus sab rua Daviv hab hlub Daviv ib yaam le nwg hlub nwg lub cev.2Txij nub ntawd lug Xa-ules txawm kuas Daviv nrug nwg nyob hab tsi pub Daviv rov moog tsev le lawm.3Yaunathaas coglug rua Daviv ua phoojywg ruaj khov moog taag simneej, rua qhov nwg hlub Daviv ib yaam le nwg hlub nwg lub cev. 4Yaunathaas hle nwg lub tsho ntev rua Daviv, muab nwg lub tsho tooj, raab ntaaj, raab neevnti hab txuj hlaab tawv rua Daviv.5Xa-ules khaiv kuas Daviv ua dlaabtsi los Daviv ua tau tav taag huv tuabsi. Xa-ules txhaj tsaa Daviv ua nwg ib tug thawj tubrog. Xa-ules cov thawj tubrog hab cov tubrog puavleej pum zoo.


  Xa-ules Khib rua Tej kws Daviv Ua


  6Tom qaab kws Daviv moog tua tau Nkauli-am hab cov tubrog Yixalayees taabtom rov lug tsev, cov quaspuj huv tej nroog huv tebchaws Yixalayees tuaj tog Vaajntxwv Xa-ules. Puab seev cev hu nkauj zoo sab, npuaj nruag hab ntaus nkauj nogncaas.7Thaus cov quaspuj seev cev, puab hu nkauj has tas, "Xa-ules tua tuag quas txheeb leej, tabsis Daviv tua tuag quas vaam leej."8Xa-ules nov tej lug ntawd, nwg tsi txaus sab hab chim heev. Nwg txhaj has tas, "Puab hu nkauj qhuas Daviv has tas, "Daviv tua tuag quas vaam leej, tabsis kuv tua tuag quas txheeb leej xwb. Nwgnuav tsuas yog tshuav qhov kws puab tsi tau tsaa Daviv ua vaajntxwv xwb!"9Txij nub ntawd lug, Xa-ules txawm khib hab dlub muag rua Daviv le lawm.


  10Nub tom qaab Vaajtswv ca tug ntsujplig phem lug tshoov Xa-ules sab, Xa-ules txawm has lug ua dlog ua dlig huv nwg tsev le tug tuabneeg vwm. Daviv txawm lug ntaus nkauj nogncaas rua Xa-ules noog lawv le nwg naj zag ntaus, Xa-ules tuav rawv ib raab muv ntawm teg.11Xa-ules xaav has tas, "Kuv yuav muab muv nkaug nwg kuas teem nkaus rua tim phaab ntsaa." Xa-ules txhaj muab muv nkaug Daviv ob zag; tabsis Daviv mam dlhau huv tuabsi lawm.


  12Xa-ules ntshai Daviv heev, rua qhov tug Tswv nrug nraim Daviv, tabsis tug Tswv tso Xa-ules tseg lawm.13Yog le ntawd, Xa-ules txhaj tsi pub Daviv nrug nwg nyob, hab tsaa Daviv ua ib tug thawj tubrog saib pawg txheeb, Daviv coj nwg cov tubrog moog tua rog14hab Daviv ua txhua yaam tav huv tuabsi, rua qhov tug Tswv nrug nraim nwg.15Thaus Xa-ules pum Daviv ua tau txhua yaam tav, Xa-ules yimfuab ntshai Daviv heev.  16Tabsis cov Yixalayees hab cov Yudas nyam Daviv heev, rua qhov Daviv yog ib tug thawjcoj kws ua tau txhua yaam tav.


  Daviv Yuav Xa-ules tug Ntxhais


  17Tom qaab nuav, Xa-ules has rua Daviv has tas, "Tug nuav yog kuv tug ntxhais hlub Melas. Kuv muab rua koj yuav ua quaspuj, tabsis koj yuavtsum ua kuv ib tug tubrog kws sab tawv hab muab sab npuab kuv, hab ntaus tsuv ntaus rog tawmtsaam tug Tswv cov yeebncuab." (Xa-ules xaav has tas yog ua le nuav cov Filitees yuav tua tau Daviv, tsi yog nwg tua.)


  18Daviv teb has tas, "Kuv yog leejtwg, kuv txiv tsev tuabneeg yog leejtwg kws txhaj tsimnyog ua vaajntxwv vauv?"19Tabsis thaus txug nub kws yuav muab Melas txis rua Daviv, Xa-ules txawm hloov sab hab muab Melas txis rua Aliyees kws nyob huv lub nroog Mehaulas yuav lawm.


  20Tabsis Xa-ules tug ntxhais Mikhas nyam Daviv heev, thaus Xa-ules paub le ntawd, Xa-ules zoo sab kawg le.21Xa-ules xaav has tas, "Kuv yuav muab Mikhas rua Daviv yuav; txhaj yuav ntxag tau Daviv moog tuag rua cov Filitees teg. Yog le ntawd, Xa- ules txhaj rov has rua Daviv has tas, "Koj yuav tau ua kuv tug vauv."22Xa-ules kuas nwg cov numtswv moog has tuabywv rua Daviv has tas, "Vaajntxwv nyam koj, hab nwg cov numtswv los puavleej fwm koj; nwgnuav yog sijhawm zoo kws koj yuav tau ua vaajntxwv tug vauv."


  23Yog le ntawd, puab txhaj moog has rua Daviv, hab Daviv teb has tas, "Tug kws tau ua vaajntxwv vauv, tug ntawd tau ntsejmuag heev, tug tuabneeg pluag hab tsi tseemceeb le kuv nuav tsi tsimnyog ua vaajntxwv vauv."


  24Cov numtswv pav Daviv tej lug rua Xa-ules,25Xa-ules txhaj kuas puab rov moog has rua Daviv has tas, "Tug nqe tshoob kws vaajntxwv xaav kuas koj them, tsuas yog cov Filitees ib puas dlaim tawv noov xwb, nwg txhaj pauj tau nwg cov yeebncuab." (Qhov kws Xa-ules ua le nuav, yog nwg xaav ntxag Daviv moog kuas cov Filitees tua tau Daviv.)26Xa-ules cov numtswv moog has rua Daviv lawv le Xa-ules has rua puab, hab Daviv zoo sab kws yuav tau ua vaajntxwv vauv. Thaus yuav txug nub ua tshoob,27Daviv hab nwg cov tubrog moog tua cov Filitees tuag ob puas leej. Daviv txhaj hlais cov Filitees ib puas dlaim tawv noov coj lug suav ib dlaig zuj zug rua vaajntxwv saib, kuas Daviv tau ua Xa-ules vauv. Yog le ntawd, Xa-ules txhaj muab Mikhas rua Daviv yuav.


  28Xa-ules paub has tas tug Tswv nrug Daviv, hab nwg tug ntxhais Mikhas los nyam Daviv heev.29Yog le ntawd, Xa-ules yimfuab ntshai Daviv, hab nwg ua yeebncuab rua Daviv moog taag nwg simneej.


  30Txhua zag kws cov Filitees tuaj tua cov Yixalayees, Daviv yog tug tua yeej ntau tshaaj Xa-ules cov thawj tubrog. Ces Daviv lub koobmeej txhaj nrov nchaa moo lug.

  Xa-ules Nrhav Kev Tua Daviv


  1Xa-ules qha qhov kws nwg yuav tua Daviv rua nwg tug tub Yaunathaas hab nwg cov numtswv. Tabsis Yaunathaas hlub Daviv heev,2Yaunathaas txhaj moog qha rua Daviv has tas, "Kuv txiv nrhav kev yuav muab koj tua povtseg. Pigkig sawvntxuv koj yuavtsum ceevfaaj; hab koj tsiv moog nkaum tsi xob tawm moog qhovtwg le.3Kuv yuav moog sawv ntawm kuv txiv ib saab ntawm qhov chaw kws koj nkaum nraag laj. Kuv yuav nug kuv txiv txug koj, yog kuv paub le caag, kuv maam le qha rua koj."


  4Yaunathaas qhuas Daviv rua Xa-ules noog has tas, "Txiv, koj tsi xob ua phem rua Daviv kws yog koj tug tubkhai, nwg tsi tau ua txhum rua koj dlaabtsi le; tej kws nwg tau ua lawm, puavleej yog tej kws muaj nqes rua koj xwb.5Nwg phaav sav moog tua Nkauli-am, hab tug Tswv pub cov Yixalayees muaj yeej luj kawg le. Thaus koj pum tej nuav, koj tub zoo sab heev. Nwg tsi tau ua txhum dlaabtsi, vim le caag koj pheej xaav muab nwg tua povtseg? Tsi muaj qaabhau kws koj yuav muab nwg tua povtseg."


  6Xa-ules noog Yaunathaas has, hab Xa-ules coglug rua tug Tswv has tas, "Kuv yuav tsi tua Daviv povtseg."7Yog le ntawd, Yaunathaas txhaj hu Daviv tawm lug. Nwg pav txhua yaam rua Daviv noog hab coj Daviv moog cuag Xa-ules. Daviv txhaj rov moog ua num rua vaajntxwv le qub.


  8Tom qaab nuav, cov Filitees rov tuaj ua rog rua cov Yixalayees dlua, Daviv txhaj coj tubrog moog tua cov Filitees swb hab tsiv rov moog taag lawm.


  9Muaj ib nub tug Tswv ca tug ntsujplig phem rov lug tshoov Xa-ules sab dlua. Xa-ules nyob huv tsev, nwg tuav rawv nwg raab muv, hab Daviv taabtom ntaus nkauj nogncaas rua Xa-ules noog.10Xa-ules txawm muab muv nkaug Daviv kuas teem nkaus rua tim phaab ntsaa, tabsis Daviv mam dlhau, hab raab muv ntsa nkaus rua tim phaab ntsaa. Daviv tawm plawg tsiv lawm.


  11Mo ntawd, Xa-ules tso tuabneeg moog soj Daviv huv Daviv tsev, hab taagkig kaaj ntug yuav muab Daviv tua povtseg. Mikhas kws yog Daviv tug quaspuj has rua Daviv has tas, "Yog mo nuav koj tsi tsiv, pigkig kaaj ntug luas yuav muab koj tua povtseg."12Yog le ntawd, Mikhas muab hlua khi Daviv tso dlauv ntawm qhovrais rua saab nrau hab Daviv tsiv moog lawm.13Mikhas muab tug mlom tso pw sau txaaj, muab lub tog rau ncoo plaub tshis lug rau tug mlom ncoo, hab muab choj lug vuv rua.14Thaus Xa-ules cov tubrog tuaj nteg Daviv, Mikhas has rua puab tas, "Daviv mob lawm."15Tabsis Xa-ules kuas puab rov moog saib Daviv. Nwg has rua puab tas, "Mej ca le kwv nwg hab nwg lub txaaj tuaj rua kuv, kuv yuav muab nwg tua povtseg."16Puab txhaj moog huv tsev hab pum tug mlom zuv tsev pw sau txaaj, hab lub tog rau ncoo plaub tshis tag rawv tug mlom taubhau.17Xa-ules nug Mikhas has tas, "Ua caag koj txhaj dlaag kuv le nuav hab tso kuv tug yeebncuab dlim lawm?"


  Mikhas teb has tas, "Nwg has rua kuv tas, yog kuv tsi paab kuas nwg dlim, nwg yuav muab kuv tua povtseg."18Daviv tsiv moog cuag Xamuyees peg lub nroog Lamas hab Daviv pav txhua yaam kws Xa-ules ua phem rua nwg huv tuabsi rua Xamuyees noog. Ces Daviv hab Xamuyees txawm moog nyob rua huv lub zog Nayaus lawm.19Muaj tuabneeg moog qha rua Xa-ules has tas, Daviv nyob huv lub zog Nayaus huv lub nroog Lamas,20Yog le ntawd, Xa-ules txhaj khaiv tuabneeg moog nteg Daviv. Puab tuaj pum Xamuyees coj ib paab cev Vaajtswv lug taabtom seev cev hab cev Vaajtswv lug. Ces Vaajtswv tug ntsujplig txawm lug kaav hlo Xa-ules cov tuabneeg sab, puab txawm ca le nrug cov cevlug ntawd seev cev hab cev Vaajtswv lug.21Thaus Xa-ules nov le ntawd, nwg tso ib paab tuabneeg coob dlua qub moog los puab ca le moog seev cev hab cev Vaajtswv lug ib yaam le paab ntawd lawm. Xa-ules tso dlua paab peb moog los puab ca le moog ua ib yaam nkaus le ntawd hab.22Xa-ules txhaj moog rua peg lub nroog Lamas. Thaus nwg moog txug ntawm lub qhov tshij luj huv Xekus, Xa-ules nug has tas, "Xamuyees hab Daviv nyob qhovtwg?" Puab qha has tas, "Obtug nyob huv lub zog Nayaus."23Thaus Xa-ules taabtom moog rua huv, Vaajtswv tug ntsujplig txawm lug kaav hlo Xa-ules sab, nwg txhaj seev cev hab cev Vaajtswv lug taug kev moog txug ndlua huv lub zog Nayaus.24Xa-ules muab nwg cev rig tsho hle, seev cev hab cev Vaajtswv lug taabmeeg Xamuyees, hab pw lab qaab ib nub ib mos. (Vim qhov nuav, txhaj muaj lug has tas, "Xa-ules yog ib tug cev Vaajtswv lug lawm hab los?")


  


  1 Xamuyees 20


  Yaunathaas Paab Daviv


  1Tomqaab ntawd, Daviv txawm tsiv tawm ntawm lub zog Nayaus huv lub nroog Lamas moog cuag Yaunathaas. Nwg nug Yaunathaas has tas, "Kuv tau ua dlaabtsi? Kuv muaj txim dlaabtsi? Kuv tau ua txhum koj txiv qhov twg, nwg txhaj pheej xaav muab kuv tua povtseg?"


  2Yaunathaas teb has tas, "Vaajtswv yuav tsi pub kuas koj tuag. Txhua zag kws kuv txiv yuav ua dlaabtsi, nwg yeej qha rua kuv ua ntej, tsi has yaam kws tseemceeb lossis tsi tseemceeb, nwg tsi npog ib yaam tseg le. Nyaj yuav tsi muaj le koj xaav!"


  3Tabsis Daviv teb has tas, "Koj txiv paub has tas koj hlub kuv heev, tej kws koj txiv yuav ua, nwg tsi qha rua koj, nyob tsaam koj yuav ntxhuv sab heev. Kuv tuav tug Tswv kws muaj sa nyob lub npe qha rua koj has tas, kuv nyob tsi dleb ntawm txujkev tuag lawm!"


  4Yaunathaas has tas, "Koj xaav kuas kuv paab koj dlaabtsi, kuv yeej txaus sab paab."


  5Daviv teb has tas, "Pigkig yog nub ua rooj noj rooj haus Hli Xab, kuv yuav tau nrug vaajntxwv noj mov ua ke. Tabsis thov ca kuv tsiv moog nkaum nraag laj, moog txug quasneeg yuav tsaus ntuj, kuv maam le rov lug.6Yog koj txiv tsi pum kuv lug nyob ntawm rooj mov, ces koj has rua nwg tas, kuv tub thov koj ca kuv rov moog rua nraag lub nroog Npelehees lawm, rua qhov kuv txiv puab yuav tua tsaj hlawv fij rua tug Tswv lawv le naj xyoo ua.7Yog koj txiv has tas, 'Tau lawm,' Ces kuv txhaj le yuav tso sab; tabsis yog nwg npau tawg, ces koj paub has tas nwg yeej yuav muab kuv tua povtseg.8Thov koj ua le kuv has nuav, hab ncu ntsoov tej lug kws koj cog tseg rua kuv lawm. Yog kuv ua txhum, koj ca le muab kuv tua povtseg xwb! Ua le caag koj yuav coj kuv moog rua koj txiv tua?"


  9Yaunathaas teb has tas, "Koj tsi xob xaav le ko, yog kuv paub has tas, kuv txiv yuav muab koj tua povtseg tag, kuv puas khuv muab npog ca tsi qha rua koj paub?"


  10Daviv nug has tas, "Yog koj txiv teb koj ua npautawg vog, leejtwg yuav tuaj qha rua kuv paub."


  11Yaunathaas teb has tas, "Wb moog nraag laj." Ces obtug txawm moog,12hab Yaunathaas has rua Daviv has tas, "Thov tug Tswv kws yog cov Yixalayees tug Vaajtswv ua timkhawv rua wb! Pigkig hab quasneeg lub caij nuav kuv yuav nug kuv txiv saib, yog nwg ua zoo rua koj, kuv yuav qha rua koj paub.13Yog nwg yuav ua phem rua koj, kuv tseem tsi qha rua koj paub hab paab kuas koj dlim, ces thov tug Tswv muab kuv tua povtseg. Thov tug Tswv nrug nraim koj ib yaam le yaav taag lug nwg nrug kuv txiv!14Yog kuv tseem ua neej nyob, thov koj ncu ntsoov koj tej lug cogtseg hab ua zoo rua kuv. Tabsis yog kuv tuag lawm15los thov koj ua sab dlawb sab zoo rua kuv tsev tuabneeg moog ib yaam le koj ua rua kuv. Thaus tug TSWV ua rua koj tej yeebncuab puamtsuaj taag lawm16los thov kuas wb tej lug cog tseg nuav tseem nyob ruaj khov kho. Yog koj rhuav wb tej lug cog tseg nuav, tug Tswv yuav rau txim rua koj."


  17Yaunathaas kuas Daviv rov coglug tseg ib zag ntxiv has tas, nwg yuav hlub Yaunathaas, rua qhov Yaunathaas hlub Daviv ib yaam le nwg hlub nwg lub cev.18Yaunathaas has rua Daviv has tas, "Pigkig yog nub ua rooj noj rooj haus Hli Xab, yog tsi pum koj moog, kuv txiv yeej yuav nug xwb.19Yog quasneeg tseem tsi tau pum koj tshwm hab, ntshai kuv txiv yimfuab yuav nug heev; yog le ntawd, koj ca le tsiv moog nkaum ntawm qhov qub chaw, hab koj moog nkaum ntawm pawg pobzeb saab tom,20Ces kuv yuav muab neevnti tua peb nee moog rua ntawm pawg pobzeb ib yaam le kuv tua dlaim phaj.21Kuv yuav kuas kuv tug tubkhai moog khaws cov xub lug. Yog kuv qha rua nwg has tas, 'Cov xub poob rua ntawm koj saab tom nuav, koj ca le moog khaws lug.' Qhov ntawd txhais has tas, koj ca le tawm lug, tsi muaj xwm dlaabtsi. Kuv coglug rua tug Tswv kws muaj sa nyob has tas, koj yuav tsi raug kev txhawj ntshai dlaabtsi.22Tabsis yog kuv qha rua kuv tug tubkhai has tas, 'Cov xub poob rua ntawm koj saab tom u lawm.' Ces koj ca le tsiv, rua qhov tug TSWV tub pum zoo ca koj moog lawm.23Tej lug kws wb cog tseg nuav muaj tug Tswv ua timkhawv has tas, wb ib tug yuav tsi rhuav ib tug tej lug moog ibtxhis le."


  24Nub kws ua rooj noj rooj haus Hli Xab ntawd, Daviv txawm moog nkaum rua nraag laj lawm. Vaajntxwv Xa-ules tuaj rua ntawm rooj noj rooj haus,25hab nyob ntawm lub chaw kws nwg ibtxwm nyob npuas ntawm phaab ntsaa. Aneles nyob npuas nkaus vaajntxwv, hab Yaunathaas nyob ncaaj vaajntxwv xubndlag saab rooj tod, Daviv lub chaw tsi muaj tuabneeg nyob le.26Tabsis nub ntawd Xa-ules tsi has ib lus le, rua qhov nwg xaav has tas, "Tej zag yog muaj dlaabtsi ua rua Daviv lub cev tsi huv lawm, nwg txhaj tsi tuaj."27Nub tom qaab los tsi pum Daviv tuaj nyob nwg lub chaw le, Xa-ules txhaj nug Yaunathaas has tas, "Ua caag naagmo hab nub nua tsi pum Daviv tuaj noj mov?"


  28Yaunathaas teb has tas, "Nwg thov kuv kuas ca nwg rov moog rua nraag Npelehees lawm. 29Nwg has tas, 'Thov ca kuv moog, rua qhov peb tsev tuabneeg tua tsaj fij ua rooj noj rooj haus huv lub nroog Npelehees, hab kuv tug tijlaug kuas kuv yuavtsum moog xwb, yog koj yog kuv tug phoojywg tag, thov koj tso kuv moog saib kuv cov kwvtij,' vim le ntawd nwg txhaj tsi tuaj nyob ntawm nwg lub chaw noj mov."


  30Xa-ules chim heev rua Yaunathaas hab tshev Yaunathaas has tas, "Nam tub tsi tsimtxaj nuav, nwgnuav kuv paub has tas, koj nrug Daviv ua ib nqaag, koj rhuav koj hab koj nam ntsejmuag nkaus xwb!31Koj puas paub has tas, yog Daviv tseem ua neej nyob, koj yuav tsi tau ua vaajntxwv kaav lub tebchaws nuav le? Koj ca le moog coj Daviv lug ntawm nuav, kuv yuav muab nwg tua povtseg."


  32Yaunathaas teb has tas, "Vim le caag koj txhaj yuav muab nwg tua povtseg, nwg tau ua txhum koj dlaabtsi?"


  33Thaus Yaunathaas has le ntawd, Xa-ules tsaa hlo muv nkaug Yaunathaas. Yaunathaas txhaj paub has tas, nwg txiv yeej xaav muab Daviv tua povtseg tag.34Yaunathaas txawm sawv tseeg ntawm rooj mov tawm npautawg vog moog lawm, hab nub ntawd nwg tsi noj ib yaam dlaabtsi le, nub ntawd yog nub xab ob. Yaunathaas ntxhuv sab kawg le, rua qhov nwg txiv ua phem heev rua Daviv.35Taagkig sawv ntxuv, Yaunathaas txawm moog cuag Daviv nraag laj, lawv le obtug tau teem tseg lawm. Nwg coj ib tug tub hluas nrug nwg moog36hab has rua tug tub hluas ntawd tas, "Koj dlha moog khaws cov xub kws kuv yuav tua moog." Thaus tug tub hluas taabtom dlha moog, Yaunathaas txawm nqug neevnti tua cov xub moog ua ntej.37Thaus tug tub hluas moog txug ntawm qhov chaw kws cov xub poob, Yaunathaas hu has tas, "Cov xub poob rua tom u lawm!38Koj tsi xob nreg ntawm ko, koj ca le dlha tag moog!" Tug tub hluas ntawd khaws cov xub coj lug rua Yaunathaas.39Nwg tsi paub has tas sov Yaunathaas has le ntawd, yog nwg has dlaabtsi, tsuas yog Yaunathaas hab Daviv txhaj paub xwb.40Yaunathaas muab nwg raab neevnti rua tug tub hluas hab kuas nwg nqaa moog tsev.


  41Thaus tug tub hluas rov moog tsev lawm, Daviv maam tawm ntawm pawg pobzeb saab tod lug, nwg lug txhus caug pe Yaunathaas peb zag, obtug sis qawg quaj hab sis nwj; Daviv mluag tshaaj Yaunathaas.42Yaunathaas has rua Daviv has tas, "Thov Vaajtswv nrug nraim koj. Thov tug TSWV ua timkhawv rua wb hab wb cov xeebntxwv has tas, wb hab puab yuav tsi rhuav tej lug kws wb cog tseg nuav moog ibtxhis le." Ces Daviv txawm ncaim moog, hab Yaunathaas rov lug rua huv nroog lawm.


  


  1 Xamuyees 21


  Daviv Tsiv Xa-ules


  1Daviv moog cuag tug povthawj Ahimelej kws nyob huv lub nroog Naus. Ahimelej tawm tshee nyo tuaj ntsib Daviv hab nug has tas, "Ua caag koj tuableeg tuaj xwb, tsi muaj leejtwg nrug koj tuaj le? "


  2Daviv teb has tas, "Vaajntxwv kuas kuv tuaj ua ib qhov num, hab nwg kuas kuv tsi xob qha tej kws nwg khaiv kuv tuaj ua nuav rua leejtwg paub le. Kuv tub teem kuv cov tuabneeg rua ib qhov chaw kuas puab tuaj ntsib kuv lawm.3Koj puas muaj dlaabtsi noj? Thov muab tsib lub ncuav rua kuv lossis koj muab dlaabtsi los tau."


  4Tug povthawj teb has tas, "Kuv tsi muaj tej ncuav kws noj tau le, tsuas muaj cov ncuav kws muab fij rua tug Tswv lawm xwb; yog koj cov tuabneeg tsi tau nrug quaspuj pw, mas kuv txhaj muab rua koj."


  5Daviv teb has tas, "Qhov tseeb, puab yeej tsi nrug quaspuj pw le. Thaus kuv cov tuabneeg tawm moog ua num lawm, peb yeej caiv kuas peb yog tuabneeg huv; nub nua peb tuaj ua num, mas peb hajyam caiv zoo."


  6Yog le ntawd, tug povthawj txhaj muab cov ncuav kws tub muab fij rua tug Tswv lawm rua Daviv, rua qhov nwg tsuas muaj cov ncuav kws tub muab fij rua Vaajtswv, hab tshem tawm sau lub rooj kws yuav muab cov ncuav tshab hloov lawm xwb.


  7(Nub ntawd Dau-es kws yog Xa-ules tug thawj tubkhai yug tsaj kws yog tuabneeg Edoos, tuaj nyob ntawd hab, rua qhov nwg tuaj cuag tug TSWV.)


  8Daviv nug Ahimelej has tas, "Koj puas muaj ib raab muv lossis ib raab ntaaj rua kuv? Kuv tsi coj muv lossis ntaaj tuaj le, rua qhov vaajntxwv khaiv kuas kuv ca le tuaj taamsim, kuv txhaj nqaa tsi tau tuaj."


  9Ahimelej teb has tas, "Kuv muaj Nkauli-am kws yog tuabneeg Filitees tug kws koj tua tuag huv lub Haav Elas raab ntaaj kws muab ntaub qhwv tso rua tom qaab lub efaus. Yog koj xaav tau raab ntawd los coj raab ntawd moog, rua qhov tsi muaj dlua lwm raab lawm."


  Daviv teb has tas, "Tsi muaj dlua lwm raab ntaaj zoo tshaaj raab ntawd lawm, thov muab raab ntawd rua kuv."


  10Yog le nub ntawd, Daviv txawm tsiv Xa-ules moog cuag Vaajntxwv Akhises kws kaav lub nroog Nkas lawm.11Vaajntxwv Akhises cov numtswv has rua Vaajntxwv Akhises has tas, "Tug nuav puas yog Daviv kws ua vaajntxwv kaav nwg lub tebchaws? Tug txivneej nuav yog tug kws cov quaspuj hu nkauj hab seev cev qhuas has tas, 'Xa-ules tua tuag quas txheeb leej, tabsis Daviv tua tuag quas vaam leej!'"


  12Daviv khaws tej lug ntawd rua nruab sab, hab ntshai Vaajntxwv Akhises kws kaav lub nroog Nkas kawg le.13Daviv ua txuj ua le tug tuabneeg vwm, thaus luas cheem nwg, nwg laam tau laam kes ntawm tej roojvaag nroog, hab ua quav ncaug nrug quas zig ntawm nwg tej fwjtxwv.14Yog le ntawd, Akhises has rua nwg cov tubkhai has tas, "Mej saib, nwg vwm lawm! Ua caag mej tseem coj nwg tuaj cuag kuv hab?15Kuv tsi muaj tuabneeg vwm los caag? Ua caag mej tseem coj dlua ib tug tuabneeg vwm le nuav tuaj huv kuv tsev hab taabkaum kuv?"


  


  1 Xamuyees 22


  Daviv Moog Nkaum Huv Qhov Tsua


  1Daviv tsiv huv lub nroog Nkas moog rua huv ib lub qhov tsua kws nyob ze ntawm lub nroog Adulas. Thaus nwg cov tijlaug hab nwg tsev tuabneeg nov has tas nwg nyob qhov ntawd, puab txawm tuaj nrug nwg nyob.2Cov tuabneeg kws raug luas tsimtxom, cov kws tshuav luas nqe, hab cov kws tsi txaus sab puavleej tuaj cuag nwg, taagnrho cov tuabneeg kws tuaj ntawd muaj plaub puas leej hab Daviv ua puab tug thawj.


  3Daviv tawm qhov ntawd moog rua huv lub nroog Mixepas nraag tebchaws Mau-am hab nwg has rua tug vaajntxwv kws kaav tebchaws Mau-am has tas, "Thov ca kuv nam kuv txiv lug nyob huv koj lub tebchaws moog txug nub kws kuv paub has tas Vaajtswv yuav ua dlaabtsi rua kuv tsaiv."4Yog le ntawd, Daviv txhaj tso nwg nam nwg txiv rua tug vaajntxwv kws kaav tebchaws Mau-am. Hab obtug nrug vaajntxwv nyob moog txug nub kws Daviv tawm huv qhov tsua lug.


  5Nkas kws yog tug cev Vaajtswv lug, tuaj cuag Daviv hab has tas, "Koj tsi xob nyob ntawm nuav lawm; taamsim nuav koj ca le tawm rov moog rua peg tebchaws Yudas." Yog le ntawd, Daviv txhaj tawm hab moog rua huv thaaj Haav Zoov Heles lawm.


  Xa-ules Tua Cov Povthawj


  6Thaus Xa-ules nyob huv lub nroog Nkinpe-as, muaj ib nub nwg moog nyob huv qaab tsob ntoo tamalis sau ib lub ncov roob, nwg tuav rawv nwg raab muv ntawm teg hab taagnrho nwg cov numtswv sawv puagncig nwg. Txawm muaj tuabneeg lug qha rua Xa-ules has tas, puab pum Daviv hab Daviv cov tuabneeg.7Xa-ules txawm has rua nwg cov numtswv has tas, "Cov tuabneeg Npeenyamees, mej ca le noog kuv has! Mej xaav has tas Daviv yuav faib tej laj teb hab tej vaaj txiv maab rua mej hab tsaa mej ua nwg cov thawj tubrog nua los?8Tub yog vim le ntawd, mej txhaj ntxeev sab rua kuv los! Mej cov ko tsi muaj ib tug qha rua kuv paub has tas, kuv tug tub moog koom nrug Daviv lawm. Mej cov ko tsi muaj ib tug txhawj txug kuv lossis qha rua kuv has tas, Daviv kws yog kuv ib tug tubrog, nrhav kev tua kuv, hab kuv tug tub los tseem cuab nwg zug kawg le."


  9Dau-es kws yog tug thawj saib Xa-ules cov tubkhai kws yog tuabneeg Edoos teb has tas, "Kuv pum Daviv thaus nwg moog cuag Ahitus tug tub Ahimelej huv lub nroog Naus.10Ahimelej nug tug Tswv saib Daviv yuav ua le caag, nwg tseem ntim zaub mov hab muab Nkauli-am kws yog tuabneeg Filitees raab ntaaj rua Daviv lawm."


  11Yog le ntawd, Vaajntxwv Xa-ules txhaj tso tuabneeg moog hu tug povthawj Ahimelej hab nwg cov kwvtij kws ua povthawj huv lub nroog Naus, puab txhaj tuaj cuag Xa-ules.12Xa-ules has rua Ahimelej has tas, "Ahimelej, koj ca le noog kuv has!" Ahimelej teb has tas, "Vaajntxwv, kuv nyob ntawm nuav!"


  13Xa-ules nug Ahimelej has tas, "Vim le caag koj hab Daviv tuav huv ntxeev sab rua kuv? Vim le caag koj muab zaub mov, muab ntaaj hab nug Vaajtswv rua nwg? Nwgnuav nwg tig tawmtsaam kuv hab nrhav kev yuav muab kuv tua!"


  14Ahimelej teb has tas, "Daviv yog koj ib tug thawj tubrog kws sab ncaaj tshaaj le! Nwg yog koj tug vauv, hab yog tug thawj tubrog kws nrug nraim koj, hab txhua tug huv koj lub loog fwm nwg heev.15Yog tag, kuv yeej tau nug Vaajtswv rua nwg, tabsis zag nuav tsi yog thawj zag. Vaajntxwv, qhov kws koj has tas, kuv tuav huv nrug Daviv ntxeev sab rua koj ntawd, koj tsi xob lam rua kuv lossis kuv tsev tuabneeg ib tug twg. Kuv yeej tsi paub txug tej xwm nuav le!"


  16Vaajntxwv has tas, "Ahimelej, koj hab koj cov kwvtij yeej yuav raug tua tuag taag le!"17Ces Xa-ules has rua cov tubrog kws sawv ze ntawd nwg has tas, "Ca le tua tug TSWV cov povthawj nuav! Puab tau koom sab nrug Daviv, hab tsi qha rua kuv paub has tas, Daviv tsiv lawm, txawm yog puab tub paub los puab tseem tsi qha." Tabsis cov tubrog tsi kaam tua tug TSWV cov povthawj le.18Yog le ntawd, Xa-ules txhaj has rua Dau-es has tas, "Koj ca le muab cov povthawj ntawd tua!" Dau-es txhaj muab cov povthawj tua tuag taag. Nub ntawd, nwg tua cov povthawj kws naav lub efaus tuag yim caum tsib leeg.19Xa-ules tseem muab cov tuabneeg huv lub nroog Naus kws yog cov povthawj lub nroog tua tuag taag, tsi has quaspuj txivneej, tej mivyuas tug hlub tug yau, tej nyuj, tej neeg luav hab tej yaaj huv tuabsi.


  20Tabsis Ahimelej cov tub ib tug kws hu ua Anpiyathas tsiv dlim hab moog koom nrug Daviv lawm.21Anpiyathas moog qha txhua yaam kws Xa-ules tua tug Tswv cov povthawj rua Daviv paub.22Daviv has rua Anpiyathas has tas, "Nub kws kuv pum Dau-es, kuv yeej paub lawm has tas, nwg yuav moog qha rua Xa-ules. Yog vim kuv koj txiv tsev tuabneeg txhaj raug tua tuag taag.23Koj nrug kuv nyob hab tsi xob ntshai. Xa-ules yeej xaav muab koj hab kuv tua povtseg, tabsis koj ca le tso sab hab nrug kuv nyob ntawm nuav."


  


  1 Xamuyees 23


  Daviv Cawm lub Nroog Kelas


  1Daviv nov has tas, cov Filitees tuaj tua lub nroog Kelas hab fuab cov pejxeem tej nplej tshab coj moog taag.2Yog le ntawd, Daviv txhaj nug tug Tswv has tas, "Puas tsimnyog kuv moog tua cov Filitees?"


  Tug Tswv teb has tas, "Koj ca le moog tua cov Filitees hab cawm lub nroog Kelas."3Tabsis Daviv cov tuabneeg has rua Daviv has tas, "Peb nyob huv tebchaws Yudas nuav, peb tub ntshai txaus lawm, yog peb moog tua cov Filitees huv lub nroog Kelas, peb hajyam yuav ntshai heev." 4Daviv txhaj rov nug tug Tswv dlua, hab tug Tswv has rua Daviv has tas, "Koj ca le moog tua lub nroog Kelas, kuv yuav pub kuas koj tua yeej cov Filitees."5Yog le ntawd, Daviv hab nwg cov tuabneeg txhaj moog rua huv lub nroog Kelas hab tua cov Filitees tuag coob heev, hab txeeb tau puab tej tsaj txhu huv tuabsi. Yog le ntawd, Daviv txhaj cawm tau lub nroog Kelas.


  6Thaus Ahimelej tug tub Anpiyathas tsiv moog cuag Daviv huv lub nroog Kelas ntawd, nwg coj tau ib lub efaus moog hab.


  7Muaj tuabneeg qha rua Xa-ules has tas, Daviv moog rua huv lub nroog Kelas lawm, Xa-ules txawm has tas, "Vaajtswv tub muab Daviv cob rua kuv teg lawm. Daviv tau kev twg, rua qhov nwg moog rua huv lub nroog kws muaj ntsaa yeej hab muaj cov roojvaag thaiv lawm."8Yog le ntawd, Xa-ules txawm txhij nwg cov tubrog moog tua lub nroog Kelas, puav Daviv hab nteg nwg cov tuabneeg.


  9Thaus Daviv nov has tas, Xa-ules npaaj yuav tuaj tua nwg, nwg has rua tug povthawj Anpiyathas has tas, "Coj lub efaus lug ntawm nuav!"10Daviv has tas, "Tug Tswv kws yog cov Yixalayees tug Vaajtswv, kuv nov has tas, Xa-ules npaaj yuav tuaj rua huv lub nroog Kelas nuav, hab rhuav kuas lub nroog puamtsuaj taag vim kuv kws yog koj tug tubkhai.11Cov pejxeem huv lub nroog Kelas nuav puas yuav muab kuv cob rua Xa-ules teg?' Xa-ules puas yuav tuaj lawv le kuv nov ntawd tag? Tug Tswv kws yog cov Yixalayees tug Vaajtswv, thov koj teb kuv.


  Tug Tswv teb has tas, "Xa-ules yeej yuav tuaj xwb!"


  12Daviv rov nug dlua has tas, "Cov pejxeem huv lub nroog Kelas nuav puas yuav muab kuv hab kuv cov tuabneeg cob rua Xa-ules teg?"


  Tug Tswv teb has tas, "Puab yuav ua le ntawd ntaag."


  13Yog le ntawd, Daviv hab nwg cov tuabneeg rau pua leej txhaj tsiv tawm huv lub nroog Kelas taamsim ntawd lawm. Thaus Xa-ules nov has tas, Daviv tsiv tawm huv lub nroog Kelas moog lawm, Xa-ules txawm tsi ua lawv le nwg tau npaaj sab tseg.


  Xa-ules Caum Daviv Tua


  14Daviv tsiv moog nkaum sau lub laaj roob mojsaab qhua kws ze lub taj mojsaab qhua Xifes. Xa-ules najnub nrhav Daviv, tabsis Vaajtswv tsi muab Daviv cob rua Xa-ules teg.15Daviv pum Xa-ules tuaj nrhav Daviv Tua.


  Thaus Daviv tseem nyob ntawm Haules kws ze lub taj mojsaab qhua Xifes.16Yaunathaas tuaj cuag Daviv qhov ntawd hab txhawb Daviv zug has tas Vaajtswv yuav tsomkwm Daviv,17hab has rua Daviv has tas, "Koj tsi xob ntshai. Kuv txiv Xa-ules yeej tsi muaj cuabkaav ua tau le caag rua koj. Nwg paub has tas, koj yuav tau ua vaajntxwv kaav tebchaws Yixalayees hab kuv yuav tau ua tug yau ntawm koj."18Obtug coglug ua phoojywg taabmeeg tug TSWV; Daviv tseem nyob huv Haules, tabsis Yaunathaas rov qaab moog tsev lawm.


  19Cov tuabneeg huv Xifes qee leej moog qha rua Xa-ules huv lub nroog Nkinpe-as has tas, "Daviv tsiv moog nkaum huv Haules kws nyob sau lub roob Hakhilas, huv tebchaws Yudas saab qaabteb kws ua suabpuam lawm.20Vaajntxwv, yog koj xaav nteg nwg, koj ca le tuaj rua huv peb lub tebchaws hab peb yuav muab nwg cob rua koj teg."


  21Xa-ules teb has tas, "Thov tug Tswv foom koob moov rua mej qhov kws mej ua zoo rua kuv.22Mej rov qaab moog saib ib zag ntxiv kuas paub tseeb has tas, nwg nyob qhov twg tag, hab leejtwg yog tug pum nwg. Kuv nov has tas nwg ntse heev.23Mej moog nrhav saib nwg nkaum qhov twg tag, hab maaj ceev nrooj rov tuaj qha rua kuv paub. Yog nwg tseem nyob qhov ntawd, kuv yuav nrug mej moog nrhav kuas tau nwg tua, txawm yog nrhav thoob tebchaws Yudas los kuv yuav moog."


  24Yog le ntawd, puab txhaj ua Xa-ules ntej moog rua huv Xifes lawm. Daviv hab nwg cov tuabneeg nyob sau lub laaj roob mojsaab qhua Ma-oos ntawm lub haav qhuav huv tebchaws Yudas saab qaab teb kws ua suabpuam.25Xa-ules hab nwg cov tuabneeg txawm moog nrhav Daviv, tabsis Daviv nov le ntawd, nwg txhaj moog rua sau lub roob zeb kws nyob ntawm roob mojsaab qhua Ma-oos hab nyob sau. Thaus Xa-ules nov le ntawd, nwg txawm caum Daviv qaab moog.26Xa-ules hab nwg cov tuabneeg nyob ib saab roob, Daviv hab nwg cov tuabneeg nyob ib saab roob. Daviv hab nwg cov tuabneeg npaaj tsiv kuas dlim Xa-ules hab nwg cov tuabneeg kws tuaj ze yuav nteg puab.27Lub sijhawm ntawd, txawm muaj ib tug txivneej tuaj has rua Xa-ules has tas, "Koj ca le rov qaab taamsim nuav, cov Filitees tub tuaj vij peb lub tebchaws taag lawm."28Yog le ntawd, Xa-ules txhaj tseg tsi caum Daviv hab tig rov moog tua cov Filitees lawm. Vim le ntawd, txhaj muab qhov chaw ntawd hu ua lub Laaj Roob Sis Quas.29Daviv txawm tawm qhov ntawd hab moog nkaum rua huv cheebtsaam Enkedis lawm.

  Daviv Tseg Xa-ules Txujsa


  1Thaus Xa-ules moog tua cov Filitees rov qaab lug, muaj tuabneeg qha rua nwg has tas, Daviv nyob tom roob mojsaab qhua kws ze ntawm Enkedis.  2Xa-ules txawm xaiv cov tubrog Yixalayees kws txawj tua rog peb txheeb leej moog nrhav Daviv hab Daviv cov tuabneeg ntawm lub roob tsuas sai saab nubtuaj.3Xa-ules tuaj txug ntawm lub qhov tsua kws nyob ze cov nkuaj yaaj ntawm ntug kev, nwg txawm moog tawm rooj huv lub qhov tsua ntawd. Lub qhov tsua ntawd tub yog lub kws Daviv hab nwg cov tuabneeg nkaum huv ntaag.4Daviv cov tuabneeg has rua Daviv has tas, "Zag nuav yog sijhawm zoo rua koj lawm, lawv le tug TSWV has rua koj tas, nwg yuav muab koj tug yeebncuab cob rua koj teg, koj xaav ua le caag rua nwg los tau!" Daviv txawm nyaag moog txav Xa-ules lub tw tsho ntev ib qho nqaa moog lawm los Xa-ules tub tsi nov le.5Tom qaab ntawd, Daviv nyuaj sab heev, rua qhov kws nwg txav Xa-ules lub tw tsho,6Daviv has rua nwg cov tuabneeg has tas, "Thov tug Tswv tsi xob pub kuv ua tej yaam tsi zoo rua kuv tug vaajntxwv kws tug Tswv xaiv. Tsi tsimnyog kuv ua ib qho phem rua nwg le, rua qhov yog tug TSWV tsaa nwg ua vaajntxwv."7Yog le ntawd, Daviv txhaj tsi pub nwg cov tuabneeg muab Xa-ules tua povtseg.


  Xa-ules txawm sawv tseeg tawm huv qhov tsua moog lawm.8Daviv lawv lag qaab moog hu Xa-ules has tas, "Vaajntxwv!" Xa-ules tig hlo saib tuaj, Daviv txhus caug ndlua nyo ntshis ua ntsejmuag ti nkaus huv aav hawm9hab has tas, "Ua caag koj noog luas tej lug kws has tas, kuv soj nraim yuav tua koj?10Kuv qha rua koj paub has tas, nub nua tug Tswv tub muab koj cob rua kuv huv lub qhov tsua nuav lawm. Kuv cov tuabneeg kuas kuv muab koj tua povtseg, tabsis vim kuv fwm koj, kuv txhaj tsi ua phem rua koj, rua qhov koj yog tug kws tug Tswv tsaa ua vaajntxwv. 11Txiv, koj saib, kuv tub txav tau koj lub tw tsho nyob ntawm kuv teg nuav! Yog kuv xaav tua koj, ces kuv tub tua tau koj lawm, tabsis kuv tsuas txav koj lub tw tsho xwb. Qhov nuav qha rua koj paub has tas, kuv tsi tau ntxeev sab lossis ua phem rua koj le. Txawm yog kuv tsi tau ua txhum rua koj los koj pheej caum kuv tua.12Thov tug Tswv txav txim rua wb saib leejtwg yog tug ua txhum! Thov tug Tswv rau txim rua koj, vim koj ua phem rua kuv, rua qhov kuv tsi tau ua phem rua koj le.13Nyaj koj yeej paub tej lug kws cov laug ibtxwm has tas, 'Tsuas yog tug tuabneeg sab phem txhaj ua phem xwb.' Yog le ntawd, kuv yuav tsi ua phem rua koj.14Cov Yixalayees tug vaajntxwv, koj moog tawmtsaam leejtwg? Koj moog caum leejtwg? Koj caum tug dlev kws tuag lawm los? Koj caum dlev mub los?15Thov tug Tswv tshuaj saib yog koj lossis yog kuv ua txhum. Thov tug Tswv tsaa muag saib zaaj nuav, hab tuaj kuv tog paab kuas kuv dlim ntawm koj txhais teg."


  16Thaus kws Daviv has le ntawd taag, Xa-ules teb has tas, "Kuv tug tub, koj yog Daviv ntaag los? " Ces Xa-ules txawm quaj.17Xa-ules has rua Daviv has tas, "Koj has yog lawm! Kuv tau ua txhum tag. Txawm yog kuv tau ua phem rua koj los koj tseem ua zoo rua kuv.18Nub nua koj ua rua suavdlawg pum has tas, koj ua zoo kawg nkaus rua kuv. Txawm yog tug TSWV muab kuv cob rua koj teg lawm los koj tseem tsi tua kuv povtseg.19Puas muaj leejtwg nteg tau nwg tug yeebncuab, hab ca le muab tso moog tsi muab tua povtseg? Thov tug Tswv foom koob moov rua koj, pauj tej kws koj tau ua zoo rua kuv nub nua.20Nwgnuav kuv paub has tas, koj yuav tau ua cov Yixalayees tug vaajntxwv hab kaav lub tebchaws kuas vaammeej moog lawm yaav tom ntej.21Thov koj tuav tug Tswv lub npe coglug rua kuv has tas, koj yuav tsi tua kuv cov xeebntxwv povtseg, kuas kuv lub npe hab kuv tsev tuabneeg lub npe txhaj yuav tsi pluj moog."22Daviv coglug has tas, nwg yuav ua le ntawd.


  Xa-ules txawm rov qaab moog tsev, Daviv hab nwg cov tuabneeg txhaj rov lug rua ntawm qhov chaw kws puab nkaum lawm.

  Xamuyees Tuag


  1Xamuyees tuag, cov Yixalayees tuaj paam nwg hab muab nwg log rua huv nwg lub tsev huv lub nroog Lamas.


  Daviv Hab Anpinkayis


  Tom qaab ntawd, Daviv txawm moog rua nraag taj mojsaab qhua Palaas.2-3Muaj ib tug txivneej hu ua Nanpaas, nwg yog Kalej cuab kwvtij kws nyob huv lub nroog Ma-oos, hab nwg muaj ib thaaj teb nyob ze ntawm lub nroog Kalemees. Nwg yog tuabneeg npluanuj, nwg muaj peb txheeb tug yaaj, hab ib txheeb tug tshis. Anpinkayis kws yog Nanpaas tug quaspuj ntse hab zoo nkauj heev, tabsis Nanpaas yog ib tug tuabneeg tsiv ncauj tsiv lug heev. Nanpaas taabtom txav plaub yaaj huv lub nroog Kalemees,4Daviv nyob nraag taj mojsaab qhua, nwg nov has tas Nanpaas taabtom txav plaub yaaj,5Yog le ntawd, Daviv txhaj khaiv kaum leej tub hluas moog rua huv lub nroog Kalemees, kuas moog nrhav Nanpaas hab has lug noj qaab nyob zoo rua nwg.6Daviv kuas puab moog has rua Nanpaas has tas, "Kuv tug phoojywg, thov kuas koj ntsib kev kaaj sab lug! Thov kuas koj hab koj tsev tuabneeg tau txais kev noj qaab nyob zoo, hab txhua yaam kws koj ua kuas vaammeej!7Kuv nov has tas, koj taabtom txav plaub yaaj. Kuv qha rua koj has tas, thaus koj cov tub yug yaaj tuaj nrug peb nyob, peb tsi tau ua phem le caag rua puab. Thaus puab nyob huv lub nroog Kalemees los tsi muaj leejtwg nyag puab ib yaam dlaabtsi le.8Koj ca le nug koj cov tuabneeg, puab yeej yuav qha rua koj paub. Kuv thov koj ua zoo rua kuv cov tuabneeg, rua qhov peb tuaj rua nub kws suavdlawg taabtom ua rooj noj haus. Thov koj muab tej yaam kws koj yuav muab tau rua peb cov kws yog koj tubkhai hab Daviv kws yog koj tug phoojywg zoo."


  9Thaus Daviv cov tuabneeg coj Daviv cov lug tuaj has rua Nanpaas taag, puab txawm nyob tog, 10Nanpaas teb has tas, "Daviv yog leejtwg? Yexais tug tub yog leejtwg? Kuv tsi paub nwg. Ntu nuav cov tubkhai coob leej tau tsiv tawm ntawm puab tug tswv moog lawm.11Puas tsimnyog kuv muab kuv tej ncuav, tej dlej hab tej nqaj kws kuv npaaj rua kuv cov tuabneeg txav plaub yaaj noj pub rua cov tuabneeg kws kuv tsi paub has tas yog leejtwg hab nyob qhov twg tuaj?"


  12Daviv cov tuabneeg txawm rov lug hab pav txhua yaam kws Nanpaas has ntawd rua Daviv noog.13Daviv txawm has rua nwg cov tuabneeg has tas, "Mej txhua tug ca le muab ntaaj lug ris ntawm dluav." Puab txhua tug txawm ua le Daviv has. Daviv los kuj muab ntaaj lug ris rua ntawm dluav hab. Nwg coj kwvlaam le plaub puas leej nrug nwg moog, tseg ob puas leej nyob zuv puab tej khoom xwb.


  14Nanpaas cov tubkhai ib tug moog qha rua Anpinkayis kws yog Nanpaas tug quaspuj has tas, "Daviv tso tuabneeg nraag taj mojsaab qhua tuaj cuag Nanpaas kws yog peb tug tswv, tabsis nwg has lug saib tsi taug puab le.15Puab cov ntawd ibtxwm nrug peb sis raug zoo; puab yeej tsi tau ua phem rua peb, hab thaus peb nrug puab nyob tom tshaav yug tsaj los peb tej khoom yeej tsi pluj ib yaam le.16Puab tiv thaiv peb taag nub taag mo, lub sijhawm kws peb saib peb tej tsaj ntawd.17Koj sim xaav saib yuav ua le caag; rua qhov tej nuav yuav ua kev puamtsuaj rua peb tug tswv hab nwg tsev tuabneeg. Peb tug tswv yog ib tug tuabneeg kws tsi zoo has lug, nwg tsi noog leejtwg has le."


  18Anpinkayis txawm ua kawgkag tau ob puas lub ncuav, Ntim tau ob naab cawv txiv maab, muab tsib tug yaaj tua ci, muab ob thoob ntsab kib, ib puas pob txiv maab qhuav hab ob puas lub txiv ncuav pas qhuav nog rua neeg luav thauj.19Anpinkayis has rua cov tubkhai has tas, "Mej ca le ua ntej moog, kuv yuav lawv mej qaab tuaj." Tabsis nwg tsi qha rua nwg tug quasyawg le.


  20Thaus Anpinkayis taabtom caij neeg luav moog lawv zaaj ntaav zaag kws puag lub laaj roob, nwg txawm ntsib Daviv hab Daviv cov tuabneeg tuaj txug ntawd.21Daviv taabtom xaav has tas, "Kuv tub paab tiv thaiv tej kws yog tug tuabneeg nuav tug tom taj mojsaab qhua, nwg txhaj tsi muaj ib yaam dlaabtsi pluj le, ua caag nwg tseem tsi ncu kuv txaj ntsig le? Nwg txawm muab kev phem pauj kuv txujkev ua zoo xwb!22Yog kuv tseem tseg cov tuabneeg ntawd ib tug ca txug pigkig kaaj ntug, thov tug Tswv tua kuv povtseg."


  23Thaus Anpinkayis pum dlheev Daviv, nwg txawm nqeg kag sau tug neeg luav lug txhus caug ndlua pe Daviv ua ntsejmuag ti nkaus huv aav24rua ntawm Daviv kutaw thov has tas, "Kuv tug tswv, thov koj noog kuv has, hab thov ca kuv tuab leeg ris qhov kev txhum ntawd xwb!25Tug tswv, thov koj tsi xob quavntsej Nanpaas kws yog tug tuabneeg tsi zoo has lug ntawd. Nwg lub npe Nanpaas txhais has tas, ruag! Mas nwg yeej ruag le ntawd tag; tabsis tug tswv, thaus koj khaiv koj cov tubkhai tuaj, kuv tsi nyob ntawd.26Tug Tswv tub tsi pub koj ua pauj hab tua koj cov yeebncuab, kuv txhaj tuav tug TSWV kws muaj sa nyob lub npe coglug rua koj has tas, koj cov yeebncuab hab txhua tug kws xaav ua phem rua koj, yuav raug txim ib yaam le Nanpaas.27Tug tswv, thov koj txais tej kws kuv coj tuaj rua koj hab muab rua koj cov tuabneeg.28Tug tswv, thov zaam txim rua tej kws kuv tau ua txhum lawm! Tug TSWV yuav tsaa koj ua vaajntxwv, hab koj cov xeebntxwv los yuav tau ua vaajntxwv. Qhov kws koj ua rog, yog koj ua tug Tswv teg num. Thaus koj tseem ua neej nyob nuav, koj yuav tsi ua ib qho phem le.29Txawm yog muaj tuabneeg pheej caum koj tua povtseg los tug Tswv kws yog koj tug Vaajtswv yuav tsomkwm koj ib yaam le tug tuabneeg kws zuv nwg cov nyaj. Tabsis tug Tswv yuav muab koj cov yeebncuab laim povtseg ib yaam le luas muab lub pobzeb tso rua ntawm txuj zeg hlua laim ntaag.30Thaus tug TSWV ua txhua yaam zoo rua koj lawv le nwg tau coglug tseg rua koj hab tsaa koj ua vaajntxwv kaav tebchaws Yixalayees lawm,31mas kuv tug tswv yuav tsi ntxhuv sab, rua qhov koj tsi tau ua phem pauj phem lossis tsi tau ua rua luas nqaj ndluag ntshaav nrug. Thaus tug Tswv ua zoo rua koj kws yog kuv tug tswv lawm, thov koj ncu txug kuv hab."


  32Daviv has rua Anpinkayis has tas, "Ua tug Tswv kws yog cov Yixalayees tug Vaajtswv tsaug kws nub nua nwg khaiv koj tuaj ntsib kuv.33Ua Vaajtswv tsaug kws koj yog ib tug txawj xaav, hab tej kws koj cheem kuas nub nua kuv tsi xob ua phem pauj phem hab tua tuabneeg.34Tug Tswv tsi pub kuv ua phem rua koj. Kuv tub tuav cov Yixalayees tug Vaajtswv kws muaj sa nyob lub npe coglug lawm, yog nub nua koj tsi tuaj ntsib kuv, ces pigkig kaaj ntug Nanpaas tsev tuabneeg yuav tsi muaj ib tug seem le!"35Daviv txais tej kws Anpinkayis coj tuaj rua nwg ntawd hab has rua Anpinkayis has tas, "Koj ca le rov moog tsev hab tsi xob txhawj, kuv yuav ua lawv le koj tej lug thov."


  36Thaus Anpinkayis rov lug rua ntawm Nanpaas, Nanpaas taabtom noj ib rooj mov luj huv tsev cuag le npaaj rua vaajntxwv noj. Nanpaas taabtom qaug cawv hab zoo sab heev, yog le ntawd, Anpinkayis txhaj tsi qha ib yaam dlaabtsi rua nwg moog txug thaus taagkig kaaj ntug.37Taagkig sawv ntxuv thaus Nanpaas zoo cawv lawm, Anpinkayis txawm pav txhua yaam qha rua Nanpaas noog, ces Nanpaas tej hlaab ntshaav sau taubhau txhaws ua rua nwg lub cev tuag taag.38Tau kwvlaam le kaum nub tom qaab, tug TSWV muab Nanpaas tua tuag lawm.


  39Thaus Daviv nov has tas Nanpaas tuag lawm, nwg has tas, "Ua tug Tswv tsaug kws nwg tau ua pauj qhov kws Nanpaas ua saib tsi taug kuv hab qhov kws tug Tswv tsi pub kuv kws yog nwg tug tubkhai ua phem. Tug Tswv rau txim rua Nanpaas vim tej kev phem kws nwg ua."


  Ces Daviv txawm tso tuabneeg moog coj Anpinkayis lug ua Daviv quaspuj.40Thaus Daviv cov tubkhai moog txug ntawm Anpinkayis tsev huv lub nroog Kalemees, puab has rua Anpinkayis has tas, "Daviv kuas peb tuaj coj koj moog ua nwg quaspuj."


  41Anpinkayis txhus caug ndlua pe ua ntsejmuag ti nkaus huv aav hab has tas, "Kuv yog nwg tug qhev, kuv yuav ntxuav nwg cov tubkhai tej kutaw."42Anpinkayis txawm sawv tseeg moog caij nwg tug neeg luav nrug Daviv cov tubkhai moog ua Daviv quaspuj, hab coj nwg tsib tug ntxhais qhev nrug nwg moog.


  43Daviv tub yuav Ahinau-as huv lub nroog Yexelees ua quaspuj lawm, nwgnuav Daviv maam yuav Anpinkayis hab.44Thaus ntawd, Xa-ules muab nwg tug ntxhais Mikhas kws yog Daviv quaspuj rua Laises tug tub Patis kws nyob huv lub nroog Nkalimes yuav lawm.

  Daviv Tsi Tua Xa-ules Zag Ob


  1Muaj tuabneeg huv lub nroog Xifes tuaj cuag Xa-ules huv lub nroog Nkinpe-as hab qha rua Xa-ules has tas, "Daviv nkaum sau lub Roob Hakhilas ntawm ntug taj mojsaab qhua huv tebchaws Yudas."2Taamsim ntawd, Xa-ules txawm coj peb txheeb leej tubrog Yixalayees kws nwg xaiv tseg lawm, moog nrhav Daviv ntawm taj mojsaab qhua Xifes,3Xa-ules moog tsuam chaw su rua ntawm ntug kev sau lub Roob Hakhilas. Thaus Daviv tseem nyob huv taj mojsaab qhua, nwg tub paub lawm has tas, Xa-ules tuaj nrhav nwg.4Daviv txhaj tso tuabneeg moog soj hab pum Xa-ules tuaj nyob sau lawm tag,5Taamsim ntawd, Daviv txawm moog pum Xa-ules hab Neles tug tub Ancles kws yog Xa-ules tug thawj tubrog lub chaw pw ntawm qhov ntawd tag. Xa-ules lub chaw pw nyob huv plawv, hab Xa-ules cov tubrog tej chaw pw nyob puagncig nwg.


  6Daviv nug Ahimelej kws yog tuabneeg Hitis, hab Anpisais kws yog Yau-as tug kwv has tas, "Meb leejtwg kaam nrug kuv moog rua huv Xa- ules lub chaw?"


  Anpisais teb has tas, "Kuv nrug koj moog." (Yau-as hab Anpisais obtug nam hu ua Xeluyas.)7Yog le mo ntawd, Daviv hab Anpisais txawm moog rua huv Xa-ules lub chaw, hab pum Xa-ules pw tsaug zug huv plawv, nwg muab nwg raab muv txhus rua huv aav ze ntawm nwg taubhau. Aneles hab cov tubrog pw tsaug zug pawg lug puagncig Xa-ules.8Anpisais has rua Daviv has tas, "Mo nuav Vaajtswv tub muab koj tug yeebncuab cob rua koj teg lawm, thov ca kuv muab nwg raab muv rov nkaug nwg kuas tshaab plawg rua huv aav, tsi taag yuav loos ntxiv le lawm."


  9Tabsis Daviv has tas, "Koj tsi xob tua nwg! Tug Tswv yuav rau txim rua tug tuabneeg kws tua tug vaajntxwv kws tug Tswv tsaa."10Daviv has ntxiv tas, "Kuv paub has tas, tug Tswv kws muaj sa nyob, nwg yeej yuav muab Xa-ules tua povtseg, tsi has nwg yuav tuag rua huv tshaav rog lossis tuag le caag los yeej yog tug Tswv tua.11Thov tug Tswv paab kuas kuv tsi xob ua phem rua tug kws tug Tswv tsaa ua vaajntxwv lawm! Ca le muab nwg raab muv hab nwg lub taub dlej nqaa moog xwb."12Yog le ntawd, Daviv txawm muab raab muv hab lub taub dlej kws nyob ze ntawm Xa-ules taubhau ib saab, ces Daviv hab Anpisais txawm coj tsiv moog lawm. Tsi muaj leejtwg pum lossis paub tej xwm nuav lossis tsi muaj leejtwg tsim le, puab puavleej tsaug zug ntsag tu, rua qhov tug TSWV ua rua puab tsaug zug heev.


  13Daviv hlaa haav moog rua saab tim u, moog sawv sau lub pov roob kws nyob nrug dleb tsawv,14hab qw rua Xa-ules cov tubrog hab Aneles has tas, "Aneles, koj Puas nov?"


  Aneles teb has tas, "Koj yog leejtwg? Koj tsaa vaajntxwv ua dlaabtsi?"


  15Daviv teb has tas, "Aneles, koj tsi yog ib tug tuabneeg tseemceeb huv cov Yixalayees los? Ua caag koj tsi zuv koj tug vaajntxwv zoo? Nyavnyuas muaj ob tug tuabneeg nkaag lug rua huv mej lub chaw pw yuav tua mej tug vaajntxwv.16Aneles, yog ua num le ko xwb, tsi taag ua los tau! Kuv coglug rua tug Tswv kws muaj sa nyob has tas, tsimnyog muab koj hab koj cov tuabneeg tua povtseg huv tuabsi, rua qhov mej tsi zuv mej tug vaajntxwv kws tug Tswv tsaa. Mej saib! Vaajntxwv raab muv hab lub taub dlej kws nyob ntawm nwg taubhau ib saab dlua qhov twg lawm?"17Xa-ules paub Daviv lub suab, nwg txhaj nug has tas, "Tub Daviv, yog koj los? "Daviv teb has tas, "Vaajntxwv, yog kuv los mas."


  Daviv teb hais tias, "Vajntxwv, yog kuv los mas."18Daviv has ntxiv tas, "Kuv tug tswv, ua le caag koj pheej caum koj tug tubkhai tua? Kuv tau ua le caag? Kuv tau ua txhum dlaabtsi?19Vaajntxwv, thov koj noog kuv has. Yog tug TSWV kuas koj tawmtsaam kuv, thov tug Tswv hloov sab txais yuav tej kws kuv muab fij rua nwg; tabsis yog tuabneeg kuas koj ua yeebncuab rua kuv, thov tug Tswv foom tsi zoo rua puab. Rua qhov puab tau ntab kuv tawm huv tug TSWV tsaav tuabneeg lub tebchaws moog nyob rua lwm lub tebchaws kws kuv yuav tau pe luas tej vaajtswv. 20Thov tsi xob ca luas tua kuv rua huv lwm tsaav tuabneeg lub tebchaws kws nyob dleb ntawm tug Tswv. Vim le caag cov Yixalayees tug vaajntxwv tuaj caum tua kuv kws zoo le tug dlev mub xwb? Ua caag nwg caum kuv tua ib yaam le caum noog tua?"


  21Xa-ules teb has tas, "Tub Daviv, kuv tau ua txhum lawm! Koj ca le rov qaab lug, kuv yuav tsi ua phem rua koj lawm, rua qhov mo nuav koj tau tseg kuv txujsa. Kuv ruag heev hab ua phem kawg le!"


  22Daviv teb has tas, "Vaajntxwv, koj raab muv nyob ntawm nuav, kuas koj cov tuabneeg ib tug tuaj nqaa moog.23Tug Tswv yeej muab nqe zug rua tug kws muab sab npuab nwg hab ua ncaaj nceeg. Nub nua tug Tswv tub muab koj cob rua kuv teg lawm, tabsis kuv tsi ua phem rua koj, tug kws yog tug Tswv tsaa ua vaajntxwv.24Nub nua kuv tseg koj txujsa le caag, thov tug Tswv ua ib yaam le ntawd rua kuv, hab paab kuas kuv dlim ntawm tej kev txomnyem ntxhuv sab nuav."25Xa-ules has rua Daviv has tas, "Mivtub, thov Vaajtswv foom koob moov rua koj, kuas txhua yaam kws koj ua yuav vaammeej!"


  Yog le ntawd, Daviv txawm ncaim moog hab Xa-ules rov qaab lug tsev lawm.


  


  1 Xamuyees 27


  Daviv Moog nrug Cov Filitees Nyob


  1Daviv xaav has tas, "Muaj ib nub twg Xa-ules yuav muab kuv tua povtseg xwb. Qhov zoo ces kuv yuav tau tsiv moog nyob huv tebchaws Filitees kuas Xa-ules tso tseg tsi nrhav kuv tua huv lub tebchaws Yixalayees nuav lawm, kuv txhaj yuav tau nyob tso sab lug."2Yog le ntawd, Daviv hab nwg cov tuabneeg rau pua leej txhaj moog cuag Ma-aus tug tub Akhises kws ua vaajntxwv kaav lub nroog Nkas.3Daviv cov tuabneeg hab puab cov quaspuj mivnyuas nyob huv lub nroog Nkas. Daviv coj nwg ob tug quaspuj kws yog Ahinau-as kws nyob huv lub nroog Yexelees hab Anpinkayis kws yog Nanpaas tug quaspuj kws nyob huv lub nroog Kalemees nrug nwg moog hab.4Thaus Xa-ules nov has tas, Daviv tsiv moog nyob huv lub nroog Nkas, nwg txawm tso tseg tsi moog caum Daviv tua lawm.


  5Daviv has rua Akhises has tas, "Yog koj txaus sab rua kuv, thov koj pub ib thaaj aav rua kuv ua nroog nyob. Tsi xob ca kuv nrug koj nyob huv lub tuamceeb nroog nuav."6Yog le ntawd, Akhises txhaj muab lub nroog Xikelas rua Daviv, tub yog vim le ntawd, lub nroog Xikelas txhaj yog tug vaajntxwv kws kaav tebchaws Yudas tug lug txug najnub nua.7Daviv nyob huv tebchaws Filitees tau ib xyoos hab plaub hlis.


  8Lub sijhawm ntawd Daviv hab nwg cov tuabneeg tau moog tua cov Nkesus, cov Nkixis hab cov Amalej kws ibtxwm nyob cheebtsaam ntawd tau ntau tam lug lawm. Daviv pheej tua hab fuab puab tej tebchaws le ntawd moog txug rua Sus hab moog ti nkaus nraag cov Iziv tug nrimteb,9Daviv muab tej quaspuj hab tej txivneej tua tuag taag, hab nteg tej yaaj, tej nyuj, tej neeg luav, tej ntxhuav caab hab nqaa puab tej tsoog tsho huv tuabsi lug. Daviv rov lug cuag Akhises,10Akhises nug Daviv has tas, "Nub nua koj moog fuab tej nuav qhov twg lug?" Daviv qha rua Akhises has tas, "Kuv moog rua tebchaws Yudas saab qaabteb, moog rua huv xeem Yelamees cheebtsaam aav hab moog rua cheebtsaam kws cov Kenais nyob."11Daviv muab tej quaspuj txivneej tua tuag taag, kuas tsi muaj leejtwg moog qha tej kws Daviv ua ntawd rua huv lub nroog Nkas. Tej nuav yog tej kws Daviv ua thaus nwg nyob huv tebchaws Filitees.12Akhises ntseeg Daviv sab hab has tas, "Nwg tsaav tuabneeg Yixalayees ntxub nwg heev, mas nwg yeej yuav ua num rua kuv moog taag nwg sim neej le."


  


  1 Xamuyees 28


  1Tom qaab ntawd, cov Filitees txawm txhij puab cov tubrog tuaj tua cov Yixalayees. Akhises has rua Daviv has tas, "Koj yeej paub has tas, koj hab koj cov tuabneeg yuavtsum moog paab kuv tua rog."


  2Daviv teb has tas, "Kuv yog koj tug tubkhai, kuv yuav moog paab koj, nyaj koj yuav pum has tas kuv moog ua tau num npaum le caag" Akhises teb has tas, "Zoo lawm! Kuv yuav tsaa koj ua tug zuv kuv moog ib simneej le."


  Xa-ules Hab tug Quaspuj Kws Txheev Dlaab


  3Xamuyees tub tuag hab cov Yixalayees tub tuaj paam nwg hab muab nwg log rua huv nwg lub nroog Lamas lawm. Xa-ules tub muab cov tuabneeg kws txawj saib yaig, hab txawj txheev dlaab ntab huv tebchaws Yixalayees moog taag lawm.


  4Cov tubrog Filitees tuaj tsuam yeej ze ntawm lub nroog Sunees; hab Xa-ules txhij cov tubrog Yixalayees moog tsuam yeej rua sau lub Roob Nkinpau-as.5Thaus Xa-ules pum cov tubrog Filitees, nwg ntshai heev,6Yog le ntawd, nwg txhaj nug tug Tswv saib yuav ua le caag. Tabsis tug Tswv tsi teb Xa-ules le, tsi has ua ywgtoog pum lossis saib lub Ulees hab lub Thumees lossis kuas cov cev Vaajtswv lug lug qha le.7Xa-ules has rua nwg cov numtswv has tas, "Mej ca le moog nrhav ib tug quaspuj kws txawj txheev dlaab rua kuv, kuv yuav moog cuag nwg."


  Puab teb has tas, "Muaj ib tug nyob huv lub nroog Edaules."


  8Yog le ntawd, Xa-ules txawm naav dlua lwm yaam rig tsho ua cuav moog kuas luas tsi paub has tas yog nwg; thaus tsaus ntuj Xa-ules hab ob tug txivneej moog rua huv tug quaspuj ntawd lub tsev. Xa-ules has rua tug quaspuj ntawd tas, "Thov koj txheev dlaab tuaj qha rua kuv saib yuav muaj xwm dlaabtsi tshwm lug rua kuv yaav tom ntej, hab thov koj txheev tug txivneej kws kuv tuav npe nuav tug xyw lug."


  9Tug quaspuj ntawd teb has tas, "Koj yeej paub tej kws Vaajntxwv Xa-ules tau ua taag lug lawm, nwg tub muab cov tuabneeg kws txawj saib yaig hab txawj txheev dlaab ntab tawm huv cov Yixalayees" lub tebchaws moog taag lawm. Vim le caag koj tseem tuaj ntxag kuas kuv raug luas tua povtseg hab?"


  10Xa-ules has tas, "Kuv tuav tug Tswv kws muaj sa nyob lub npe coglug rua koj has tas, qhov kws kuv kuas koj txheev dlaab nuav, koj yuav tsi raug txim le."


  11Tug quaspuj ntawd nug has tas, "Koj xaav kuas kuv txheev leejtwg? " Xa-ules teb has tas, "Xamuyees."


  12Thaus tug quaspuj ntawd pum dlheev Xamuyees, nwg txawm qw nrov nrov, hab has rua Xa-ules has tas, "Koj tub yog Vaajntxwv Xa-ules ntaag, ua caag koj tseem tuaj dlaag kuv hab? "13Vaajntxwv has rua tug quaspuj ntawd tas, "Koj tsi xob ntshai, koj pum dlaabtsi?"


  Tug quaspuj ntawd teb has tas, "Kuv pum ib tug xyw tawm huv aav lug."


  14Xa-ules nug has tas, "Nwg zoo le caag?" Tug quaspuj ntawd teb has tas, "Nwg yog ib tug yawm laug kws naav ib lub tsho ntev."


  Ces Xa-ules paub has tas, yog Xamuyees ntaag. Xa-ules txhaj txhus caug ndlua rua huv aav hawm.


  15Xamuyees has rua Xa-ules tas, "Koj tuaj txob kuv ua dlaabtsi? Vim le caag koj txhaj hu kuv tawm lug?"


  Xa-ules teb has tas, "Kuv taabtom muaj kev ntxhuv sab heev! Cov Filitees txhij tubrog tuaj tua kuv, hab Vaajtswv tso kuv tseg lawm, nwg tsi teb kuv, tsi has ua ywgtoog pum lossis tso cov cev Vaajtswv lug lug qha. Yog le ntawd, kuv txhaj tuaj hu koj, saib koj yuav qha kuv ua le caag txhaj zoo."


  16Xamuyees teb has tas, "Vim le caag koj tuaj hu kuv thaus tug Tswv tub muab koj tso tseg hab ua yeebncuab rua koj lawm?17Tug Tswv ua rua koj lawv le tej lug kws nwg kuas kuv has rua koj lawm; nwg tub muab lub tebchaws tshem tawm ntawm koj hab muab rua Daviv kaav lawm.18Tug Tswv kuas koj tua cov Amalej hab rhuav txhua yaam kws puab muaj huv tuabsi povtseg, tabsis koj tsi ua lawv le tug Tswv has, nwg txhaj ua le nuav rua koj.19Tug Tswv yuav muab koj hab cov Yixalayees cob rua cov Filitees teg. Pigkig koj hab koj cov tub yuav moog nrug kuv nyob, hab tug Tswv yuav muab cov tubrog Yixalayees cob rua cov Filitees teg."


  20Thaus Xa-ules nov Xamuyees has le ntawd, nwg ntshai heev hab qaug ntawg rua huv aav taamsim ntawd. Xa-ules tsaug heev, rua qhov nwg tsi noj ib yaam dlaabtsi le tau ib nub hab ib mos lawm.21Tug quaspuj kws txheev dlaab ntawd moog xauj, nwg pum Xa-ules ntshai kawg nkaus le, tug quaspuj ntawd has rua Xa-ules has tas, "Kuv pheej moo muab kuv txujsa paab koj lawv le koj thov kuas kuv ua.22Thov koj ua lawv le kuv has, ca kuv ua mivntsiv mov rua koj noj. Koj yuavtsum noj mov, koj txhaj muaj zug taug kev moog."


  23Xa-ules tsi kaam noj hab has tas, "Kuv yuav tsi noj ib yaam dlaabtsi le." Tabsis nwg cov tubkhai txhob kuas nwg yuavtsum noj xwb. Thaus kawg Xa-ules txhaj sawv huv aav lug nyob sau txaaj.24Tug quaspuj ntawd txawm moog nteg tug mivnyuas nyuj kws nwg muab fwb ca lug tua ua nqaj ua no, nwg muab moov nplej zuaj ua ib cov ncuav tsi xyaw keeb muab ci kag sav.25Nwg coj cov zaub mov ntawd moog rua Xa-ules hab nwg obtug tubkhai noj. Mo ntawd thaus puab noj mo taag puab txawm rov lug tsev lawm.

  Cov Filitees Tsi Ntseeg Daviv Sab


  1Cov Filitees sau taagnrho puab cov tubrog tuaj txoos rua ntawm Afes, hab cov tubrog Yixalayees tsuam yeej rua ntawm lub qhov dlej txhawv kws nyob huv lub Haav Yexelees.2Cov Filitees tsib tug vaajntxwv nrug puab cov tubrog ua ke tuaj tsheej paab, tej paab ib puas leej, hab tej paab ib txheeb leej; Daviv hab nwg cov tuabneeg nrug Vaajntxwv Akhises ua qaab.3Thaus cov thawj tubrog Filitees pum Daviv hab nwg cov tuabneeg, puab nug has tas, "Cov tuabneeg Henplais tuaj ua dlaabtsi ntawm nuav?"


  Akhises teb has tas, "Tug nuav yog Daviv kws yog Vaajntxwv Xa-ules kws kaav tebchaws Yixalayees ib tug thawj tubrog. Nwg tub lug nrug kuv nyob tau ib ntus lawm. Txij thaus nwg lug nrug kuv nyob, kuv tsi pum nwg ua txhum dlaabtsi le.


  4Tabsis cov thawj tubrog Filitees npautawg heev rua Akhises hab has tas, "Ca le kuas nwg rov moog nyob rua huv lub nroog kws koj muab rua nwg. Tsi pub nwg nrug peb moog ntaus rog; nyob tsaam nwg ntxeev sab rov tawmtsaam peb thaus peb tseem taabtom sis tua. Rua qhov thaus ntawd, yog lub sijhawm zoo rua nwg tua hab txav peb cov tubrog tej taubhau coj moog rua nwg tug tswv kuas nyam nwg.5Tug nuav tub yog tug Daviv kws cov quaspuj seev cev hu nkauj qhuas has tas, 'Xa-ules tua tuag quas txheeb leej xwb, tabsis Daviv tua tuag quas vaam leej.'"


  6Akhises hu Daviv lug hab has tas, "Kuv tuav cov Yixalayees tug Vaajtswv kws muaj sa nyob lub npe coglug rua koj has tas, koj yeej tau ua zoo rua kuv; kuv yeej txaus sab ca koj nrug kuv moog tua rog. Txij nub kws koj lug nrug kuv nyob kuv tsi pum koj ua ib qhov txhum le. Tabsis lwm tug vaajntxwv tsi pum zoo koj nrug peb moog.7Yog le ntawd, thov koj ca le rov moog tsev zoo sab hlo, hab tsi xob ua tej yaam kws tsiv puab sab le."


  8Daviv teb has tas, "Vaajntxwv, kuv tau ua txhum dlaabtsi? Koj tub has tas, txij thaus kuv lug nrug koj nyob ua num rua koj, koj tsi pum kuv ua ib qho txhum le, vim le caag txhaj tsi pub kuv nrug koj kws yog kuv tug tswv hab kuv tug vaajntxwv moog tua koj cov yeebncuab?"


  9Akhises teb has tas, "Kuv yeej pum zoo. Kuv pum has tas koj yog tuabneeg ncaaj nceeg ib yaam le Vaajtswv ib tug timtswv. Tabsis lwm tug vaajntxwv has tas tsi pub koj nrug peb moog tua rog.10Yog le ntawd, pigkig koj hab koj cov tuabneeg kws tsiv Xa-ules tuaj nrug kuv nyob, ca le rov moog thaus pum kev txoog."


  11Yog le ntawd, Daviv hab nwg cov tuabneeg txhaj sawv ntxuv rov lug rua huv tebchaws Filitees, hab cov tubrog Filitees moog rua Yexelees lawm.


  


  1 Xamuyees 30


  Daviv Ua Rog rua Cov Amalej


  1Ua ntej ob nub kws Daviv hab nwg cov tuabneeg rov lug txug huv lub nroog Xikelas. Cov Amalej tub tuaj tua hab fuab tebchaws Yudas saab qaabteb hab lub nroog Xikelas lawm. Puab muab suavtawg hlawv lub nroog,2hab nteg taagnrho cov quaspuj; puab tsi tua ib tug le, tabsis puab coj txhua tug, tsi has tug laug tug hluas nrug puab moog lawm.3Thaus Daviv hab nwg cov tuabneeg lug txug, puab pum lub nroog Xikelas kub nyab taag, hab luas coj puab tej quaspuj, tej tub hab tej ntxhais moog taag lawm.4Daviv hab nwg cov tuabneeg tsaa suab hlo quaj tsi ntsag moog txug thaus puab zug ntaug taag.5Txawm yog Daviv ob tug quaspuj kws yog Ahinau-as hab Anpinkayis los luas coj moog huv tuabsi lawm.


  6Daviv nyuaj sab kawg le, rua qhov nwg cov tuabneeg tej tub tej ntxhais raug luas nteg lawm; puab ntxhuv sab heev, puab has tas puab yuav muab pobzeb ntaus Daviv. Tabsis tug Tswv kws yog Daviv tug Vaajtswv txhawb Daviv tug zug.7Daviv has rua tug povthawj Anpiyathas kws yog Ahimelej tug tub has tas, "Coj lub Efaus lug rua kuv." Ces Anpiyathas txhaj coj lub efaus lug rua Daviv.8Daviv nug tug Tswv has tas, "Puas tsimnyog kuv moog caum cov tuabneeg tubsaab ntawd? Hab kuv puas yuav caum cuag puab? "


  Tug TSWV teb has tas, "Koj ca le moog, koj yeej yuav caum cuag puab hab cawm tau cov tuabneeg kws raug luas nteg lawm."


  9Yog le ntawd, Daviv hab nwg cov tuabneeg rau pua leej txhaj sawv kev moog. Thaus puab moog txug ntawm tug Dlej Npexaus, puab tseg ibtxha nyob rua ntawd.10Daviv hab nwg cov tuabneeg plaub puas leej caum moog ntxiv; ob puas leej kws muab tso tseg ntawd qaug zug heev, hlaa tsi taug dlej moog rua saab tid.11Daviv cov tuabneeg moog ntsib ib tug tub hluas Iziv tom taj nraag, hab puab coj nwg lug cuag Daviv. Puab muab ncuav rua nwg noj, muab dlej rua nwg haus,12muab ob peb lub txiv ncuav pas qhuav hab ob pob txiv maab qhuav rua nwg. Thaus nwg noj taag nwg txhaj rov muaj zug tuaj, rua qhov nwg tsi muaj dlaabtsi noj lossis haus tau peb nub lawm. 13Daviv nug nwg has tas, "Koj tug tswv yog leejtwg, hab koj tuaj qhov twg tuaj? " Nwg teb has tas, "Kuv yog tuabneeg Iziv, hab kuv yog ib tug tuabneeg Amalej tug qhev. Kuv tug tswv muab kuv tso tseg tau peb nub rua ntawm nuav, rua qhov kuv mob.


  14Peb moog fuab cov Kheletis kws nyob rua cheebtsaam huv tebchaws Yudas saab qaabteb, peb fuab cheebtsaam kws Kalej cuab kwvtij nyob hab peb muab suavtawg hlawv lub nroog Xikelas kub nyab taag.


  15Daviv nug has tas, "Koj puas kaam coj kuv moog caum cov tuabneeg tubsaab ntawd?


  Nwg teb has tas, "Tau kawg, yog koj tuav Vaajtswv lub npe coglug has tas, koj yuav tsi muab kuv tua povtseg lossis muab kuv cob rua kuv tug tswv."16Nwg txhaj coj Daviv moog caum puab.


  Cov tubsaab ntawd moog nyob pawg lug ntawm ib thaaj chaw, puab noj haus hab zoo sab, rua qhov puab moog fuab tau khoom ntau heev huv tebchaws Filitees hab tebchaws Yudas lug.17Taagkig sawv ntxuv Daviv txawm tua cov tuabneeg tubsaab ntawd moog txug thaus tsaus ntuj tuag taag, tsuas tshuav plaub puas leej tub hluas kws caij ntxhuav tsiv dlim lawm xwb.18Daviv txeeb tau nwg cov tuabneeg txhua tug hab txhua yaam kws cov Amalej fuab moog lawm, hab Daviv ob tug quaspuj rov lug huv tuabsi;19tsi muaj ib yaam dlaabtsi pluj le. Daviv coj tau nwg cov tuabneeg tej tub tej ntxhais hab txhua yaam kws cov Amalej fuab moog lawm huv tuabsi rov qaab lug.20Daviv coj tau taagnrho puab tej nyuj, tej yaaj hab tej tshis rov qaab lug; Daviv cov tuabneeg caab tej tsaj ntawd moog ua puab ntej" hab has tas, "Tej tsaj nuav yog Daviv tug."


  21Daviv rov lug txug ntawm ob puas leej kws qaug zug hab tsi nrug nwg moog kws nwg muab tso tseg rua ntawm tug Dlej Npexaus. Cov ntawd tuaj tog Daviv hab cov kws nrug nwg moog. Daviv lug rua ntawm puab hab has lug noj qaab nyob zoo rua puab.22Tabsis cov tuabneeg kws nrug Daviv moog, muaj qee leej kws tsi txawj xaav hab tsi paub qaabhau has tas, "Puab tsi nrug peb moog, peb yuav tsi faib tej khoom kws peb moog txeeb tau lug rua puab. Puab tsuas coj tau puab tej quaspuj mivnyuas moog xwb."


  23Tabsis Daviv teb has tas, "Kuv cov kwvtij, mej tsi xob ua le ntawd, tej khoom nuav yog tej kws tug Tswv muab pub rua peb! Tug Tswv yog tug tsomkwm hab pub peb moog tua yeej cov tubsaab ntawd.24Yeej tsi muaj leejtwg pum zoo tej kws mej has ko le." Yuavtsum faib kuas txhua tug tau sis npaug, tsi has cov kws nyob tom qaab saib peb tej khoom hab cov kws tau moog tua rog."25Daviv muab qhov nuav ua ib txuj cai rua tsaav tuabneeg Yixalayees coj, txij thaus ntawd lug txug najnub nua.


  26Thaus Daviv rov lug txug huv lub nroog Xikelas, nwg muab tej khoom kws nwg txeeb tau lug ntawd ibtxha xaa moog rua nwg cov phoojywg kws yog cov Yudas tej thawjcoj hab has tas, "Tej nuav yog tej kws kuv moog txeeb tau ntawm tug Tswv cov yeebncuab lug xaa tuaj pub rua mej."27Daviv xaa ib co moog pub rua cov tuabneeg huv lub nroog Npethees, xaa ib co rua cov tuabneeg huv lub nroog Lamas kws nyob huv tebchaws Yudas saab qaabteb hab nwg tseem xaa ib co moog rua cov nroog nuav: Yatis,28Alu-es, Xifemaus, Ethemaus29hab Lakas; xaa ib co moog rua cuab Yelamees, cuab Kenais30hab xaa ib co moog rua cov tuabneeg huv lub nroog Haumas, lub nroog Npaulasas, lub nroog Athas31hab lub nroog Henploos. Daviv xaa tej khoom ntawd moog rua txhua qhov kws nwg hab nwg cov tuabneeg tau moog ntoj moog thuv luas lawm.

  Xa-ules hab Nwg Cov Tub Tuag


  (1 Xwmtxheej Vaajntxwv 10.1-12)


  1Cov Filitees hab cov Yixalayees sis tua sau lub Roob Kinpau-as. Cov Yixalayees raug tua tuag coob heev rua sau, cov kws seem tuag nyag tsiv nyag moog lawm, Vaajntxwv Xa-ules hab nwg peb tug tub los tsiv taag lawm hab.2Tabsis cov Filitees moog caum nteg tau puab hab muab Xa-ules peb tug tub kws yog Yaunathaas, Anpinadas hab MAkhisesuas tua tuag taag.3Suavdlawg sis tua nyaav heev puagncig Xa-ules. Yeebncuab tua xub neevnti tuaj raug Xa-ules saab kawg le.4Xa-ules has rua tug tub hluas kws nqaa nwg raab ntaaj hab raab muv has tas, "Ca le rhu koj raab ntaaj lug tua kuv kuas tuag, cov Filitees kws tsi ua kevcai txav txhaj tsi khaav has tas yog puab tua kuv." Tabsis tug tub hluas ntawd ntshai heev, nwg tsi muaj cuabkaav ua le Xa-ules has. Xa-ules txhaj rhu Xa-ules raab ntaaj lug cuab hab qhau cev moog npuj raab ntaaj.5Thaus tug tub hluas ntawd pum has tas, Xa-ules tuag lawm, nwg txawm rhu nwg raab ntaaj lug cuab hab qhau cev moog npuj raab ntaaj chob nwg tuag nrug Xa-ules lawm hab.6Yog le ntawd, Xa-ules, nwg peb tug tub, tug tub hluas kws nqaa Xa- ules raab ntaaj hab raab muv hab Xa-ules cov tuabneeg txhaj tuag taag rua nub ntawd.7Thaus cov Yixalayees kws nyob ntawm lub haav Yexelees saab tim, hab cov kws nyob ntawm tug dlej Yauladees saab nubtuaj, nov has tas cov tubrog Yixalayees swb, Xa-ules hab nwg peb tug tub los raug luas tua tuag taag lawm, puab txawm tsiv tso puab tej vaaj tse tseg. Cov Filitees txhaj tuaj nyob huv puab tej nroog.


  8Nub tom qaab cov Filitees txawm moog dlaws cov tubrog Yixalayees kws tuag tej khoom, puab pum Xa-ules hab nwg peb tug tub tuag rua sau lub Roob Kinpau-as.9Puab txav Xa-ules lub taubhau, hle nwg cev rig tsho tooj, nwg tej cuabyeej ua rog nqaa moog hab xaa xuv moog thoob plawg tebchaws Filitees hab qha txuj xuv zoo rua puab tej mlom hab puab cov tuabneeg. 10Puab nqaa Xa-ules tej cuabyeej ua rog moog tso rua huv lub tsev kws puab teev tug mlom quaspuj Atates hab puab muab Xa-ules lub cev dlai rua ntawm lub nroog Npes Saas tug ntsaa yeej.


  11Thaus cov tuabneeg kws nyob huv lub nroog Yanpes huv tebchaws Nkile-as nov tej kws cov Filitees ua rua Xa-ules ntawd,12cov tuabneeg kws sab tawv txawm maub ib mos moog rua huv lub nroog Npes Saas, puab muab Xa-ules hab nwg peb tug tub lub cev sau tug ntsaa yeej txu lug hab kwv moog hlawv rua huv lub nroog Yanpes.13Puab muab Xa-ules hab nwg peb tug tub cov pobtxhaa coj moog log rua ntawm qaab tsob ntoo tamalis huv lub nroog Yanpes, hab puab ua kevcai yoo mov tau xyaa nub.

  2 Xamuyees 1


  Daviv Nov Xuv Txug Xa-ules Tuag


  1Tom qaab kws Xa-ules tuag lawm, Daviv moog tua yeej cov Amalej hab nwg rov lug nyob tau ob nub huv lub nroog Xikelas.2Nub tom qaab muaj ib tug tub hluas tsiv huv Xa-ules lub yeej lug. Nwg muab nwg tej rig tsho dlua ndluag taag hab tsuab moov aav rua sau nwg taubhau, rua qhov nwg tu sab heev, nwg lug cuag Daviv hab nyo hau hawm Daviv.3Daviv nug nwg has tas, "Koj lug qhov twg lug?" Nwg teb has tas, "Kuv tsiv huv cov Yixalayees lub yeej lug."


  4Daviv has tas, "Muaj xwm dlaabtsi, ca le qha rua kuv."


  Nwg teb has tas, "Peb cov tubrog tawg tsiv huv tshaavrog taag, hab peb cov tuabneeg raug tua tuag coob kawg le. Xa-ules hab nwg tug tub Yaunathaas raug luas tua tuag lawm hab."


  5Daviv nug nwg has tas, "Ua le caag koj txhaj paub has tas, Xa-ules hab Yaunathaas obtug raug tua tuag lawm? "


  6Nwg teb has tas, "Thaus ntawd kuv nyob sau lub Roob Nkinpau-as. Kuv pum Xa-ules puag rawv nwg raab muv, cov yeebncuab tej tsheb neeg hab cov tubrog caij neeg tuaj ze zuj zug lawm.7Ces Xa-ules txawm tig lug pum dlheev kuv hab nwg hu kuv. Kuv txhaj nug has tas, 'Koj has dlaabtsi?'8Nwg nug kuv has tas, 'Koj yog leejtwg?' Kuv teb nwg has tas, 'Kuv yog ib tug tub hluas Amalej.'9Nwg has tas, 'Kuv raug mob saab heev, ua caag los kuv yeej yuav tuag, koj ca le lug ntawm nuav hab loos kuas kuv tuag!'10Yog le ntawd, kuv txhaj muab nwg loos tuag lawm, rua qhov kuv paub has tas, thaus nwg qaug lawm nwg yeej yuav tuag xwb. Ces kuv txhaj hle lub mom sau nwg taubhau hab dlaws txuj saw ntawm nwg ncej npaab nqaa lug rua koj kws yog kuv tug tswv."


  11Daviv dlua rhe Daviv lub tsho quaj tu sab kawg le, hab taagnrho nwg cov tubrog los puavleej ua ib yaam nkaus.12Puab tu sab, quaj hab yoo mov moog txug thaus yuav tsaus ntuj, vim Xa-ules, Yaunathaas hab cov tubrog Yixalayees kws yog tug Tswv cov tuabneeg raug tua tuag coob heev rua huv tshaavrog lawm.


  13Daviv nug tug tub hluas kws lug fi xuv rua Daviv ntawd has tas, "Koj nyob qhovtwg tuaj?"


  Nwg teb has tas, "Kuv yog tuabneeg Amalej, tabsis kuv nyob huv koj lub tebchaws."


  14Daviv nug nwg ntxiv has tas, "Vim le caag koj txhaj khuv muab tug vaajntxwv kws tug TSWV xaiv ntawd tua povtseg? "15Ces Daviv txhaj hu nwg cov tubrog ib tug lug hab has tas, "Ca le muab tug hluas nuav tua povtseg!" Tug tubrog ntawd txhaj muab tug hluas Amalej ntawd ntaus hab tua tuag kag lawm.16Daviv has rua tug tub hluas Amalej ntawd has tas, "Koj coj lub txim nuav lug rua koj nkaus xwb. Koj rov rau txim rua koj, thaus koj leeg has tas, koj tau tua tug vaajntxwv kws tug Tswv tau xaiv tseg lawm."


  Daviv Quaj Nyav Xa-ules hab Yaunathaas


  17Daviv hu ib zaaj nkauj quaj ntsuag rua Xa-ules hab Yaunathaas,18hab nwg kuas muab zaaj nkauja ntawd qha rua cov pejxeem Yudas kawm huv tuabsi. (Zaaj nkauj ntawd muab sau tseg rua huv Yasas Phoo Ntawv.)


  19"Peb cov thawj coj tuag taag rua sau cov Yixalayees tej ncov roob! Peb cov tubrog kws sab tawv qaug taag huv tuabsi lawm!20Tsi xob qha zaaj nuav rua huv lub nroog Nkas lossis ntawm tej kev huv lub nroog Asekeloos; tsi xob ua rua cov quaspuj Filitees zoo sab; tsi xob ua rua tej ntxhais kws yog cov tuabneeg tsi ua kevcai txav zoo sab.


  21"Thov kuas tsi xob muaj naag lossis lwg poob lug rua sau Nkinpau-as tej ncov roob; Thov kuas Nkipau-as tej laj teb qhuav nkig nkuav moog le. Vim cov tubrog kws sab tawv muab puab tej thaiv nav ntaaj tso povtseg ua rua peb poob ntsejmuag kawg le. Xeb yuav noj Xa-ules dlaim thaiv nav ntaaj vim tsi muaj roj pleev lawm.22Yaunathaas raab neevnti yeej tsi rov qhuav nkuag ntawm tug tuabneeg raug luas tua cov tshaav lug, hab Xa-ules raab ntaaj tsi rov qhuav nkuag ntawm tug tuabneeg kws muaj zug tej roj lug le.


  23"Xa-ules hab Yaunathaas zoo heev hab ntxim nyam kawg le; ua neej nyob ua ke, tuag moog ua ke; obtug dlha ceev tshaaj dlaav yaa, muaj zug tshaaj tsuv ntxhuav.


  24"Cov quaspuj Yixalayees, quaj nyav vim Xa-ules! Nwg muab tej tab ntaub tsuj lug rua mej naav, hab muab saw nyaj saw kub lug rua mej coj.


  25"Cov tubrog kws sab tawv qaug taag lawm, Puab raug tua tuag rua huv tshaavrog, Yaunathaas tuag pw xyaab leeg sau ncov roob.


  26"Kuv quaj ntsuag rua koj, kuv tug kwv luag Yaunathaas; koj ua zoo rua kuv kawg koj nplooj sab! Koj hlub kuv kawg nkaus le; tseem hlub tshaaj tej quaspuj hlub lawm hab.


  27"Cov tubrog kws sab tawv qaug taag huv tuabsi; Puab tej cuabyeej ua rog muab tso tseg taagnrho hab tsi zoo siv lawm."


  


  2 Xamuyees 2


  Tsaa Daviv Ua Vaajntxwv Kaav Cov Yudas


  1Tom qaab ntawd, Daviv nug tug TSWV has tas, "Puas tsimnyog kuv moog kaav cov Yudas tej nroog ib lub? "


  Tug Tswv teb has tas, "Koj ca le moog!"


  Daviv rov nug has tas, "Lub nroog twg?"


  Tug Tswv teb has tas, "Lub nroog Henploos."2Yog le ntawd Daviv txhaj moog rua nraag lub nroog Henploos, nwg coj nwg ob tug quaspuj kws yog: Ahinau-as kws nwg yuav huv lub nroog Yexelees lug hab Anpinkayis, Nanpaas tug quaspuj kws nwg yuav huv lub nroog Kalemees los nrug nwg moog hab.3Nwg tseem coj nwg cov tuabneeg hab puab tej quaspuj mivnyuas nrug nwg moog hab nyob thoob plawg tej zog kws nyob puagncig lub nroog Henploos.4Ces cov Yudas txhaj tuaj rua huv lub nroog Henploos hab muab Daviv txhawb meejthawj ua vaajntxwv kaav cov Yudas.


  Thaus Daviv nov has tas, cov tuabneeg huv lub nroog Yanpes huv xeev Nkile-as tau muab Xa-ules coj moog log lawm,5nwg txhaj khaiv tuabneeg moog fi xuv rua puab has tas, "Thov tug Tswv foom koob moov rua mej, rua qhov mej fwm mej tug vaajntxwv hab coj nwg moog log lawm.6Txij nub nua moog thov tug TSWV ua sab dlawb sab zoo hab ua ncaaj rua mej. Kuv los yuav ua zoo rua mej vim tej kws mej tau ua taag lug lawm.7Ca le cuab zug hab ua sab tawv qhawv! Mej tug Vaajntxwv Xa-ules tuag, los cov Yudas muab kuv txhawb meejthawj hab tsaa kuv ua puab tug vaajntxwv lawm."


  Tsaa Isenpauses Ua Cov Yixalayees tug Vaajntxwv


  8Xa-ules ib tug thawj tubrog kws yog Neles tug tub Aneles, tau tsiv nrug Xa-ules tug tub Isenpauses hlaa tug dlej Yauladees moog rua tim Mahana-ees,  9ces Aneles txawm muab Isenpauses tsaa ua vaajntxwv kaav lub xeev Nkile-as, hab kaav cov Aseles, cov Yexelees, cov Efalayees hab cov Npeenyamees, hab kaav taagnrho cov Yixalayees.10Nwg muaj plaub caug xyoo rua thaus kws nwg ua cov Yixalayees tug vaajntxwv, hab nwg kaav tau ob xyoos.


  Tabsis xeem Yudas yeej ibtxwm fwm Daviv xwb,11Daviv nyob huv lub nroog Henploos kaav cov Yudas tau xyaa xyoo hab rau hli.


  Cov Yixalayees hab Cov Yudas Ua Rog


  12Aneles hab Isenpauses cov numtswv rov qaab huv lub nroog Mahana-ees lug rua huv lub nroog Nkinpe-oos.13Xeluyas kws yog Yau-am nam hab Daviv cov numtswv moog ntsib puab ntawm lub paag dlej. Taagnrho puab puavleej moog nyob ntawm lub paagdlej ntawd, ib paab nyob saab paagdlej tim nuav hab ib paab nyob saab paag dlej tim u.14Aneles txawm has rua Yau-am has tas, "Ca peb cov tub hluas kws nyob ob saab nuav sis tua rua peb saib."


  Yau-am teb has tas, "Tau kawg los mas!"


  15Yog le ntawd, kaum ob leeg txivneej txhaj ua cov sawv cev ntawm Isenpauses hab xeem Npeenyamees, tuaj tua Daviv cov tuabneeg kaum ob leeg.16Puab txhua tug nyag tuav nyag tug yeebncuab lub taubhau hab nyag rhu nyag raab ntaaj lug nkaug nyag tug yeebncuab saab taav. Yog le ntawd, taagnrho puab neeg nkaum plaub leeg ntawd txhaj tuag ua ib pawg rua qhov ntawd. Vim le ntawd, txhaj le muab thaaj chaw huv lub nroog Nkinpe-oos ntawd tis npe hu ua "Lub Taj Nraag Ntaaj."


  17Thaus ntawd txawm muaj kev sis tua nyaav, ces Aneles hab cov Yixalayees txhaj le swb Daviv cov tuabneeg.18Xeluyas peb tug tub: Yau-am, Anpisais hab Axahees los puavleej nyob ntawd huv tuabsi. Axahees dlha ceev npaum nkaus le muaslwj,19nwg txhaj dlha moog caum nteg Aneles, nwg dlha ncaaj nraim moog rua ntawm Aneles.20Aneles tig saib rov tom qaab hab has rua Axahees has tas, "Yog koj los Axahees? " Axahees teb has tas, "Yog los mas!"


  21Aneles has tas, "Tsi xob caum nteg kuv! Ca le moog caum cov tubrog nuav ib tug qaab hab txeeb kuas tau tej kws nwg muaj." Tabsis Axahees rau sab ntso caum Aneles nteg xwb.22Aneles rov has rua Axahees has tas, "Thov tsi xob caum nteg kuv! Vim le caag koj pheej ua kuas kuv tua koj povtseg? Kuv yuav ua le caag tsaa qhovmuag saib koj tug tijlaug Yau-am?"23Tabsis nwg pheej tsi tso tseg le; Aneles txhaj tig loo rov lug rhu hlo nwg raab muv nkaug Axahees plaab, ua rua raab muv tshaab plawg rua tom nrausqaum. Axahees txhaj le qaug ntawg rua huv aav tuag kag lawm. Ces txhua tug kws lug txug ntawm qhov chaw kws Axahees tuag ntawd, puab puavleej lug sawv rua ntawd.


  24Tabsis Yau-am hab Anpisais tseem dlha caum Aneles qaab. Ces thaus nub poob qho, obtug lug txug rua ntawm lub ncov Roob Amas kws nyob ntawm Nkiyas saab nubtuaj txuj kev kws moog rua tom taj mojsaab qhua Nkinpe-oos.  25Cov tuabneeg kws yog xeem Npeenyamees txhaj tuaj sis sau sawv ncig Aneles dlua hab puab moog sawv rua sau ib lub ncov roob.26Aneles nug Yau-am has tas, "Peb pheej yuav sis tua le nuav moog ibtxhis le los? Koj tsi pum tas, thaus kawg yuav muaj kev ab kev dlaw nkaus xwb nua los? Thaus twg koj maam le cheem koj cov tuabneeg kuas tseg tsi xob caum nteg peb kws yog mej cov kwvtij? "


  27Yau-am teb has tas, "Kuv thov coglug rua Vaajtswv tug kws muaj sa nyob has tas, yog koj tsi has mas kuv cov tuabneeg tseem yuav caum nteg koj moog txug pigkig sawv ntxuv hab."28Ces Yau-am txhaj tshuab xyu kuas nwg cov tuabneeg tsi xob caum cov Yixalayees ntxiv hab tseg tsi xob sis tua lawm.


  29Aneles hab nwg cov tuabneeg txhaj maub moog hlaa lub haav Yauladees ib mos; puab hlaa dlhau tug Dlej Yauladees hab taagkig sawv ntxuv, puab txhaj rov lug txug rua huv lub nroog Mahana-ees.


  


  30Thaus Yau-am tseg tsi caum cov Yixalayees lawm, nwg txhaj hu taagnrho nwg cov tuabneeg lug sis sau ua ke hab suav na ua caag pluj lawm kaum cuaj leeg ntxiv rua Axahees.31Daviv cov tuabneeg tua Aneles cov tubrog kws yog xeem Npeenyamees tuag peb puas rau caum leej.32Yau am hab nwg cov tuabneeg txhaj kwv Axahees lub cev lug log rua ntawm nwg tsev tuabneeg lub toj ntxaas huv lub nroog Npelehees. Ces puab txhaj maub ib mos kaaj ntug plawg rov moog txug ndlua rua nraag lub nroog Henploos.


  


  2 Xamuyees 3


  1Cov kws tuaj Xa-ules tsev tuabneeg tog hab cov kws tuaj Daviv tsev tuabneeg tog ua rog sis tua tau ntev loo. Txawm le ntawd los Daviv pheej muaj zug zuj zug ntxiv xwb, tabsis Xa-ules tsev tuabneeg qaug zug zuj zug lawm.


  Daviv Cov Tub


  2Cov nuav yog Daviv rau tug tub kws yug huv lub nroog Henploos: Anoos, nwg nam hu ua Ahinau-as kws nyob huv Yexelees;3Khile-as, nwg nam hu ua Anpinkayis kws yog Nanpaas tug quaspuj kws Daviv yuav huv Kalemees lug; Axaloos, nwg nam hu ua Makhas kws yog Vaajntxwv Talemais kws kaav lub nroog Nkesus tug ntxhais;4Adauniyas, nwg nam hu ua Hankis; Sefatiyas nam hu ua Anpitas;5lie-as nam hu ua Elas. Taagnrho cov tub nuav puavleej yug huv lub nroog Henploos.


  Aneles Lug Koom nrug Daviv


  6Ntu kws cov tuabneeg tuaj Daviv tog hab cov kws tuaj Xa-ules tsev tuabneeg tog pheej ua rog tsi tseg ntawd, Aneles yog tug kws muaj fwjchim luj zuj zug ntawm cov tuabneeg kws tuaj Xa-ules tog.


  7Muaj ib nub Xa-ules tug tub Isenpauses tau lam has tas, Aneles moog nrug Xa-ules tug nam yau Lixefas kws yog Ayas tug ntxhais pw.8Qhov nuav ua rua Aneles chim heev. Nwg txhaj has tas, "Koj xaav has tas kuv yuav ntxeev sab rua Xa-ules nua los? Koj xaav has tas kuv yog tug txhawb cov Yudas nua los? Thaus xub thawj kuv yeej ibtxwm leeg tej teebmeem kws koj txiv Xa-ules hab nwg cov kwvtij, nwg cov phoojywg tau ua lug lawm, hab kuv tub tsi pub koj swb Daviv ib zag le; ua caag nub nua koj tseem laam lam has tas, kuv ua txhum rua tug quaspuj ntawd hab!9-10Tug Tswv yeej coglug rua Daviv lawm has tas, nwg yuav muab lub tebchaws tshem ntawm Xa-ules hab nwg cov xeebntxwv, tug Tswv yuav tsaa Daviv ua vaajntxwv kaav cov Yixalayees hab cov Yudas, txij ndlua saab tebchaws tom nuav moog txug ndlua saab tebchaws tom u. Yog kuv tsi ua kuas tav le kws has lug nuav, mas thov Vaajtswv tua kuas kuv tuag!"11Isenpauses ntshai Aneles heev has tsi taug ib lu lug le.


  12Aneles txhaj tso tuabneeg moog has rua Daviv, thaus kws Daviv tseem nyob huv lub nroog Henploos has tas, "Leejtwg yuav kaav lub tebchaws nuav? Koj ca le nrug kuv sis coglug, kuv txhaj yuav paab has kuas cov Yixalayees lug tuaj koj tog."


  13Daviv teb has tas, "Zoo lawm! Kuv yuav nrug koj sis coglug, tabsis kuv xaav tau ib yaam ntawm koj tsaiv: Thaus koj tuaj cuag kuv, koj yuavtsum coj Xa-ules tug ntxhais Mikhas tuaj rua kuv. Yog koj tsi ua le ntawd, koj yuav tsi pum kuv ib zag le."14Hab Daviv tso tuabneeg moog has rua Xa-ules tug tub Isenpauses has tas, "Ca le xaa Mikhas kws yog kuv tug quaspuj tuaj rua kuv! Kuv tub muab cov Filitees ib puas dlaim tawv noov them nwg nqe tshoob yuav nwg ua kuv tug quaspuj lawm."15Yog le ntawd, Isenpauses txhaj moog coj Mikhas ntawm nwg tug quasyawg Patiyees kws yog Laises tug tub lug.16Patiyees quaj lawv nwg qaab tuaj txug huv lub nroog Npahulees. Tabsis thaus Aneles has tas, "Koj ca le rov qaab moog tsev!" Nwg txhaj rov qaab moog tsev lawm.


  17Aneles moog cuag cov Yixalayees cov thawj coj hab has rua puab tas, "Mej yeej xaav tau Daviv ua mej tug vaajntxwv lug ntev lawm.18Nwgnuav yog sijhawm rua mej lawm lauj. Mej yuavtsum ncu ntsoov qhov kws tug TSWV tub tau has lawm tas, 'Kuv yuav siv kuv tug tubkhai Daviv lug paab kuv tsaav tuabneeg Yixalayees kuas dlim ntawm cov Filitees hab ntawm puab cov yeebncuab.'"19Aneles has ib yaam le ntawd rua xeem Npeenyamees, hab nwg tuaj cuag Daviv huv lub nroog Henploos, nwg pav tej kws xeem Npeenyamees hab cov Yixalayees txaus sab coglug ntawd rua Daviv noog.


  20Thaus Ancles tuaj, nwg coj tau neeg nkaum leej txivneej tuaj cuag Daviv huv lub nroog Henploos, Daviv ua ib rooj mov rua puab noj.21Ancles has rua Daviv has tas, "Kuv yuav rov moog taamsim nuav hab coj taagnrho cov Yixalayees lug cuag kuv tug vaajntxwv. Puab yuav zoo sab txais koj ua puab tug vaajntxwv, hab koj yuav tau txais tej kws koj xaav tau hab yuav tau kaav taagnrho lub tebchaws nuav." Daviv txhaj tso Aneles rov qaab moog tsev.


  Aneles Raug Tua Tuag


  22Tom qaab kws Yau-am hab Daviv cov numtswv moog fuab luas tej khoom rov lug, puab nqaa tau tej khoom ntau heev nrug puab lug. Thaus ntawd, Aneles tsi nrug Daviv nyob huv nroog Henploos lawm, rua qhov Daviv tso nwg rov qaab moog tsev kaaj sab lug lawm.23Thaus Yau-am hab nwg cov tuabneeg lug txug tsev, muaj tuabneeg moog qha rua Yau-am has tas, Aneles tuaj cuag Vaajntxwv Daviv hab Daviv tso Aneles rov qaab moog tsev kaaj sab lug lawm.24Yog le ntawd, Yau-am txhaj moog cuag Vaajntxwv hab has rua nwg tas, "Koj ua dlaabtsi le nuav? Aneles tuaj cuag koj, vim le caag koj tseem tso nwg rov qaab moog tsev le ntawd hab?25Nwg tuaj ntawm nuav yog tuaj dlaag koj hab tuaj saib txhua yaam kws koj ua hab txhua txujkev kws koj moog xwb. Tsimnyog koj paub txug zaaj nuav!"


  26Tom qaab kws Yau-am ncaim Daviv lawm, nwg txhaj tso tuabneeg moog nrhav Aneles hab puab moog coj tau Aneles ntawm lub Qhov Dlej Xilas lug; tabsis Daviv tsi paub txug zaaj nuav hlo le.27Thaus Aneles lug txug rua huv lub nroog Henploos, Yau-am txhaj nqug kag Aneles moog rua ntawm roojvaag ib saab, Aneles xaav has tas ntshai yog Yau-am yuav nrug nwg thaam tuabywv, tabsis Yau-am txawm rhu rag nkaug kag Aneles plaab. Qhov kws Aneles raug tua tuag tub yog vim nwg tua Yau-am tug kwv Axahees lawm.28Thaus Daviv nov xuv le ntawd, nwg txhaj has tas, "Tug Tswv yeej paub kuv hab kuv cov pejxeem tsi raug lub txim kws tua Aneles ntawd.29Thov kuas lub txim ntawd poob rua sau Yau-am hab nwg tsev tuabneeg xwb! Thov kuas Yau-am caajceg txhua tam muaj ib tug raug tej kaab mob ua paug lossis kaab mob ruas, lossis qaug zug zig, tsuas ua tau num quaspuj lossis raug tua tuag rua huv tshaav rog lossis tsi muaj noj txaus."30Qhov kws Yau-am hab nwg tug kwv Anpisais tuavhuv tua Aneles, vim Aneles tua obtug tug kwv Axahees thaus sis tua huv tshaav rog ntawm Nkinpe-oos.


  Muab Aneles Log


  31Ces Daviv has kuas Yau-am hab nwg cov tuabneeg dlua puab tej rig tsho povtseg, muab tej rig tsho ntaub tsaaj lug naav hab paam Aneles. Thaus tawm huv lub tsev paamtuag moog, Vaajntxwv Daviv txhaj lawv lub hleb qaab.32Muab Aneles log rua huv lub nroog Henploos, Vaajntxwv tsaa hlo suab quaj nrov heev ntawm qhov ntxaa hab taagnrho cov pejxeem suavdlawg puavleej quaj ib yaam nkaus.33Daviv hu ib zaaj nkauj quaj ntsuag rua Aneles le nuav:


  Vim le caag Aneles raug tua tuag zoo le tej tuabneeg ruag?34Nwg obtxhaistegtubtsi raug luas khi nwg ob txhais taw tsi raug luas xauv; nwg tuag ib yaam le tej tuabneeg muaj txim kws tua tuabneeg tuag ntaag!" Hab cov pejxeem suavdlawg rov quaj nyav Aneles dlua ib zag ntxiv.


  35Cov pejxeem txhaj tuaj nplig Daviv sab ib nub kuas nwg ca le noj mov, tabsis nwg tau coglug has tas, "Thov Vaajtswv muab kuv tua kuas kuv tuag, yog kuv tseem noj ib yaam dlaabtsi ua ntej lub nub poob qho."36Puab pum has tas zaaj nuav zoo hab txaus sab. Txhua yaam kws vaajntxwv ua puavleej txaus cov pejxeem sab kawg le.37Taagnrho Daviv cov pejxeem hab cov pejxeem Yixalayees puavleej paub has tas, vaajntxwv tsi nrug koom teg tua Ancles.38Vaajntxwv txhaj has rua nwg cov numtswv tas, "Mej puas paub has tas, nub nua cov Yixalayees tug thawjcoj kws tseemceeb heev raug tua tuag lawm?39Txawm yog Vaajtswv tub xaiv kuv lug ua vaajntxwv ntaag los nub nua kuv yeej qaug zug kawg le. Xeluyas cov tub nuav ua nruj ua tsiv rua kuv kawg le. Mas thov tug Tswv rau txim rua cov tuabneeg nuav lawv le tej kev phem kws puab tau ua ntawd!"


  


  2 Xamuyees 4


  Isenpauses Raug Tua Tuag


  1Thaus Xa-ules tug tub Isenpauses nov has tas, Aneles raug tua tuag rua huv lub nroog Henploos lawm, nwg ntshai heev hab cov pejxeem Yixalayees ntxhuv sab kawg le.2Isenpauses muaj ob tug numtswv, obtug yog ob tug thawj coj ntawm paab kws pheej moog fuab luas tej khoom, Npa-anas hab Lekhas yog Limoos ob tug tub. Obtug yog xeem Npeenyamees kws nyob huv lub nroog Npelaus. (Lub nroog Npelaus yeej muab tu ua xeem Npeenyamees tug lawm.3Cov tuabneeg kws ibtxwm nyob huv lub nroog ntawd txhaj tsiv moog rua huv lub nroog Nkita-ees hab nyob qhov ntawd lug txug najnubnuale.)


  4Xa-ules tug xeebntxwv kws yog Yaunathaas tug tub Mefinpauses noobnyoog muaj tsib xyoos nkaus rua thaus Xa-ules hab Yaunathaas raug tua tuag. Ces thaus kws nov xuv peg lub nroog Yexelees tuaj has tas, Xa-ules hab Yaunathaas raug tua tuag lawm. Tug quaspuj kws tu nwg txhaj puag hlo nwg tsiv tawm moog; tabsis tug quaspuj ntawd maaj heev, txhaj nplaam teg ua nwg poob, ces nwg txhaj saav ceg lawm.


  5Lekhas hab Npa-anas, tuavhuv moog tom Isenpauses tsev hab moog kuas txug tod thaus nub ntseg kws nwg taabtom moog pw tsaug zug.6Thaus ntawd tug quaspuj kws tsoov nplej ntawm qhovrooj txawm tsaug zug lawm hab, ces Lekhas hab Npa-anas obtug txawm nkaag moog rua huv tsev.7Thaus obtug moog rua huv tsev, obtug txawm moog rua huv Isenpauses lub txaaj. Nwg taabtom pw tsaug zug. Ces obtug ca le muab nwg tua tuag kag lawm. Obtug txav nwg lub taubhau nqaa lug, hab maub ib mos lug txug rua huv lub haav Yauladees.8Obtug nqaa nwg lub taubhau lug qha rua Daviv huv lub nroog Henploos hab has rua Daviv has tas, "Ntawm nuav yog koj tug yeebncuab Xa-ules tug tub Isenpauses kws najnub nrhav koj tua povtseg lub taubhau. Nub nua tug Tswv pub rua vaajntxwv kws yog kuv tug tswv ua pauj Xa-ules hab nwg cov xeebntxwv lawm."


  9Daviv teb obtug has tas, "Kuv thov coglug rua tug Tswv kws muaj sa nyob, tug kws cawm kuv dlim ntawm tej xwmtxheej phem!10Tug tuabneeg kws lug cuag kuv huv lub nroog Xikelas hab qha kuv txug qhov Xa-ules tuag, nwg xaav has tas yog nwg coj xuv zoo lug qha kuv. Kuv tub nteg nwg hab muab nwg tua povtseg lawm. Qhov ntawd yog nqe zug kws kuv muab rua nwg, qhov kws nwg coj xuv lug qha rua kuv ntawd ntaag!11Yeej tsimnyog rau txim nyaav tshaaj ntawd rua cov tuabneeg sab phem kws moog tua tug tuabneeg tsi muaj txim dlaabtsi thaus nwg pw tsaug zug huv nwg lub tsev? Nwgnuav kuv yuav tua meb pauj qhov kws meb tua nwg hab yuav muab meb caajceg tua kuas tu noob nrho huv nplajteb nuav moog!"12Daviv txhaj has kuas nwg cov tubrog muab Lekhas hab Npa-anas obtug tua hab muab obtug teg taw txav huv tuabsi povtseg. Puab coj obtug moog dlai ze rua ntawm lub paag dlej huv lub nroog Henploos, hab puab coj Isenpauses lub taubhau moog log rua ntawm Aneles lub qhov ntxaa huv lub nroog Henploos.


  


  2 Xamuyees 5


  Daviv Ua Vaajntxwv Kaav cov Yixalayees hab Cov Yudas


  (1 Xwmtxheej Vaajntxwv 11.1-9; 14.1-7)


  1Txhua xeem Yixalayees tuaj cuag Daviv huv lub nroog Henploos hab has rua nwg tas, "Peb suavdlawg puavleej yog koj roj ntshaa hab nqaj tawv,2yaav taag lug, txawm yog Xa-ules yog peb tug vaajntxwv los koj yeej yog tug kws coj cov Yixalayees moog ntaus rog xwb, hab tug Tswv yeej coglug rua koj, kuas koj yuavtsum ua tug coj nwg tsaav tuabneeg hab ua tug kaav puab."3Yog le ntawd, cov Yixalayees cov thawjcoj tuaj cuag Vaajntxwv Daviv huv lub nroog Henploos. Daviv coglug rua puab, puab muab roj laub rua Daviv taubhau tsaa nwg ua vaajntxwv kaav tebchaws Yixalayees.4Thaus Daviv ua vaajntxwv, nwg noobnyoog muaj peb caug xyoo, hab nwg kaav tau plaub caug xyoo.5Nwg kaav cov Yudas nyob huv lub nroog Henploos tau xyaa xyoo hab rau hli, nwg kaav cov Yixalayees hab cov Yudas nyob huv lub nroog Yeluxalees tau peb caug peb xyoos.


  6Thaus kws Daviv coj nwg cov tuabneeg moog tua lub nroog Yeluxalees, cov tuabneeg Yenpus kws nyob huv xaav has tas Daviv yuav tsi muaj peevxwm tua yeej lub nroog ntawd ib zag le, yog le ntawd, puab txhaj has rua Daviv has tas, "Koj yuav nkaag lug tsi tau huv nuav; txawm yog cov tuabneeg dligmuag hab saav ceg los yeej muaj cuabkaav lawv koj tawm rov qaab."7(Tabsis Daviv tub txeeb tau puab lub chaw faajxwm sau Xi-oos hab muab qhov chaw ntawd hu ua "Daviv lub Nroog.)"


  8Nub ntawd Daviv has rua nwg cov tuabneeg has tas, "Mej cov yog leejtwg yuav tua cov Yenpus, nwg ca le nkaag moog rua huv tug kwj dleg hab moog tua cov tuabneeg dligmuag hab saav ceg kws kuv ntxub ntawd povtseg." (Tub yog vim le nuav txhaj muaj lug sau tseg has tas, "Tsi xob pub cov tuabneeg dligmuag hab saav ceg moog rua huv tug Tswv lub tsev.)"


  9Tom qaab kws txeeb tau lub chaw faajxwm lawm, Daviv txhaj moog nyob rua huv hab muab qhov chaw ntawd tis npe hu ua, "Daviv lub Nroog." Nwg tsim lub nroog ncig lub Milaus, pib kag ntawm lub ncov roob saab nubtuaj qhov chaw kws luas tub muab aav txhub lawm.10Daviv muaj fwjchim luj heev zuj zug, rua qhov tug Tswv kws yog Vaajtswv tug muaj Fwjchim Luj kawg nkaus nrug nraim nwg.


  11Vaajntxwv Hilaas kws kaav lub nroog Tiles khaiv tuabneeg tuaj cuag Daviv. Nwg muab ntoo Cab tuaj pub rua Daviv, hab khaiv cov tuabneeg txua ntoo hab cov tuabneeg txaug pobzeb tuaj ua ib lub loog rua Daviv nyob.12Hab Daviv paub has tas, tug Tswv tsaa nwg ua tsaav tuabneeg Yixalayees tug vaajntxwv, tsaa nwg lub tebchaws kuas vaammeej hab txhawb nwg tsaav tuabneeg lub neej.


  13Tom qaab kws Daviv tsiv huv lub nroog Henploos lug nyob huv lub nroog Yeluxalees lawm, nwg yuav ntau tug quaspuj ntxiv, nwg txhaj muaj tub muaj ntxhais coob heev.14Cov mivnyuas kws yug huv lub nroog Yeluxalees muaj npe lawv le nuav: Samuas, Saunpas, Nathaas, Xalumoos,15Inpehas, Elisuas, Nefes, Yafias,16Elisamas, Eli-adas, hab Elifeles.


  Tua Yeej Cov Filitees


  (1 Xwmtxheej Vaajntxwv 14.8-17)


  17Muaj tuabneeg moog qha rua cov Filitees has tas, Daviv ua vaajntxwv kaav cov Yixalayees lawm. Yog le ntawd, puab cov tubrog txhaj le tuaj puav nteg Daviv. Thaus Daviv nov le ntawd, nwg txhaj le nqeg moog rua huv lub yeej.18Cov Filitees tuaj txug huv lub haav Lefa-ees hab tsuam yeej rua huv.19Daviv txhaj nug tug Tswv has tas, "Puas tsimnyog kuv moog tua cov Filitees ntawd? Koj puas paab kuv tua kuas yeej puab hab? "


  Tug Tswv teb has tas, "Koj ca le moog tua puab! Kuv yuav pub kuas koj tua yeej."


  20Yog le ntawd, Daviv txhaj moog rua huv Npa-aas Pelaxees hab nwg tua yeej cov Filitees. Daviv has tas, "Tug Tswv tsoo ua rua kuv cov yeebncuab tawg tsiv ri sua ib yaam le dlej nyaab." Yog le ntawd, luas txhaj muab qhov chaw ntawd hu ua Npa-aas Pelaxees.21Thaus cov Filitees tawg tsiv taag lawm, puab tso puab tej mlom tseg, ces Daviv hab nwg cov tuabneeg txhaj nqaa cov mlom ntawd lug.


  22Tom qaab ntawd cov Filitees rov qaab tuaj rua huv lub Haav Lefa-ees, hab rov moog tsuam chaw nyob qhov ntawd dlua.23Daviv rov nug tug Tswv ib zag ntxiv, tug Tswv teb has tas, "Tsi xob tua puab saab tom nuav moog, tabsis koj ca le tshuv kev moog tuaj saab tom qaab kws ze cov ntoo zaub kaab tua puab.24Thaus koj nov lub suab tuabneeg moog kev sau cov ntsis ntoo zaub kaab, ces koj ca le nqeg teg tua, rua qhov kuv yuav moog ua koj ntej tua kuas cov tubrog Filitees swb."25Daviv ua lawv le tug Tswv has, nwg txhaj muaj peevxwm lawv cov Filitees tsiv tawm huv Nkenpas taug kev rov qaab moog txug ndlua ntawm Nkexes.


  


  2 Xamuyees 6


  Kwv Lub Phijxaab Kws Coglug Tseg Lug rua huv Yeluxalees


  (1 Xwmtxheej Vaajntxwv 13.1-14; 15.25-16.6,43)


  1Daviv hu cov tubrog Yixalayees kws txawj tua rog tshaaj plawg tuaj sis sau ua ke dlua ib zag ntxiv, suav taagnrho muaj peb caug txheeb leej,2hab Daviv coj puab moog rua ntawm lub nroog Npa-alas huv xeev Yudas, kuas kwv lub Phijxaab kws ntim Vaajtswv tej lug cog tseg kws muaj tug Tswv kws muaj fwjchim luj kawg nkaus lub npe, tug Tswv lub zwmtxwv nyob sau ob tug qhelunpeesz ob phob tis.3Puab tsaws lub Phijxaab huv Anpinadas lub tsev kws nyob sau pov roob lug rua sau lub tsheb nyuj tshab. Anpinadas tug tub Uxahas hab Ahi-aus ua ob tug coj kev,4Ahi-aus yog tug kws moog ua ntej.5Daviv hab cov Yixalayees dlha seev cev hu nkauj kawg puab tug zug* qhuas tug TSWV. Puab ntaus nkauj nogncaas luj, nkauj nogncaas miv, ntaus nruag, tshuab raaj hab npuaj nruaguake.


  6Thaus kws puab lug txug rua ntawm Nakoos lub tshaav ntaus nplej, tug txiv nyuj dlawm ua rua lub tsheb nyuj qaij hlo, Uxahas txhaj cev loo teg moog tuav nkaus lub Phijxaab.7Taamsim ntawd tug TSWV kws yog Vaajtswv chim heev rua Uxas, nwg txhaj tua Uxahas tuag kag rua ntawm lub phijxaab ib saab, rua qhov Uxahas saib tsi taug^ lub Phijxaab.8Yog le ntawd, txhaj muab qhov chaw ntawd hu ua Peles Uxahas lug txug naj nub nua. Daviv npautawg, vim tug Tswv chim hab rau txim rua Uxahas.


  9Daviv ntshai Tug Tswv heev, nwg has tas, "Nwgnuav kuv yuav ua le caag coj tau lub Phijxaab nuav nrug kuv moog? "10Yog le ntawd, Daviv txhaj txav txim sab tsi coj lub phijxaab nrug nwg moog rua huv lub nroog Yeluxalees; tabsis nwg coj lub phijxaab ncaim kev moog tso rua huv Aunpes Edoos lub tsev, Aunpes Edoos yeej ibtxwm nyob huv lub nroog Khas.11Lub Phijxaab nyob huv Aunpes Edoos tsev tau peb hlis, tug Tswv txhaj foom koob moov rua Aunpes Edoos hab nwg tsev tuabneeg.


  12Vaajntxwv Daviv nov has tas, tub yog vim lub Phijxaab tug TSWV txhaj foom koob moov rua Aunpes Edoos tsev tuabneeg hab txhua yaam kws nwg muaj; yog le ntawd, Daviv txhaj tuaj kwv lub Phijxaab huv Aunpes Edoos tsev moog tso rua huv lub nroog Yeluxalees hab muaj kev zoo sab kawg le.13Thaus cov txivneej kws kwv lub Phijxaab moog rau kaujruam lawm, Daviv kuas puab nreg tog nwg muab ib tug txiv nyuj hab ib tug mivnyuas nyuj rog rog tua fij rua tug Tswv tsaiv.14Daviv sa ib dlaim thaav ntxwv ntaub maag ntawm nwg lub dluav, Daviv dlha seev cev kawg nkaus nwg tug zug qhuas tug Tswv.15Daviv hab cov pejxeem Yixalayees kwv lub Phijxaab lug tso rua huv lub nroog Yeluxalees, puab zoo sab qw ntshu nrooj hab tshuab raaj tshuab xyu nrov dloog dlaj lug.


  16Thaus puab taabtom kwv lub Phijxaab lug rua huv nroog, Mikhas kws yog Xa-ules tug ntxhais saib ntawm qhovrais moog pum Daviv seev cev hab dlha ncig cov seev cev ntawd, nwg txawm ntxub Daviv tuabywv rua nruab sab.17Puab kwv lub Phijxaab lug tso rua huv lub tsev ntaub kws Daviv npaaj tseg rua lub Phijxaab ntawd. Ces Daviv muab tsaj tua hlawv fij rua tug Tswv ua kev sis raug zoo.18Thaus Daviv muab tsaj tua hlawv fij rua tug Tswv taag lawm, nwg txhaj tuav tug TSWV kws muaj Fwjchim Luj kawg nkaus lub npe foom koob moov rua cov pejxeem,19hab muab zaub mov faib rua puab txhua tug. Daviv muab zaub mov faib rua cov Yixalayees txhua tug quaspuj hab txivneej, ib leeg ib lub ncuav, ib dlaim nqaj,' hab mivntsiv txiv maab qhuav. Ces puab nyag txawm rov moog nyag tsev lawm.


  20Tom qaab ntawd, thaus Daviv rov lug tsev, nwg yuav lug foom koob moov rua nwg tsev tuabneeg, Mikhas txawm tawm tuaj tog Daviv. Mikhas has tas, "Nub nua cov Yixalayees tug vaaj ntxwv ua rua nwg tau ntsejmuag luj kawg le! Nwg ua tug nam vwm ntsuav labqaab taabmeeg nwg cov numtswv tej ntxhais qhev!"


  21Daviv teb has tas, "Kuv seev cev qhuas tug Tswv tug kws xaiv kuv hab tsaa kuv ua tug thawjcoj nwg tsaav tuabneeg Yixalayees hloov koj txiv hab nwg cov xeebntxwv chaw. Kuv tseem yuav seev cev qhuas tug Tswv,22hab kuv yuav ua kuas kuv poob ntsejmuag tshaaj nuav ntxiv, kuv yuav txu fwjchim kawg nkaus le. Txawm yog kojm saib kuv tsi muaj nqes dlaabtsi los cov ntxhais qhev ntawd yuav muab kuv saib muaj nqes heev."


  23Mikhas kws yog Xa-ules tug ntxhais, yeej ibtxwm tsi muaj mivnyuas.


  


  2 Xamuyees 7


  Nathaas Cevlug rua Daviv


  (1 Xwmtxheej Vaajntxwv 17.1-15)


  1Vaajntxwv Daviv nyob ruaj khov huv nwg lub loog hab tug Tswv tsomkwm tsi pub yeebncuab ua phem rua nwg.2Vaajntxwv has rua Nathaas kws yog tug cev Vaajtswv lug has tas, "Koj saib, kuv nyob huv lub tsev kws muab ntoo cab ua, tabsis Vaajtswv lub Phijxaab nyob huv lub tsev ntaub xwb."


  3Nathaas teb has tas, "Koj yuav ua dlaabtsi, koj ca le ua, rua qhov tug Tswv nrug nraim koj. 4Tabsis mo ntawd tug Tswv has rua Nathaas has tas,5"Koj ca le coj kuv tej lug nuav moog has rua kuv tug tubkhai Daviv has tas, 'Koj tsi yog tug yuav ua lub Tuamtsev rua kuv.6Txij thaus kuv tso cov Yixalayees tawm nraag tebchaws Iziv lug txug najnub nua, kuv yeej tsi nyob huv lub Tuamtsev; kuv nyob huv lub Tsevntaub kws muab kwv tshais chaw taag moog le xwb.7Thaus kuv nrug cov Yixalayees taug kev ntawd, kuv yeej tsi tau nug cov thawjcoj™ kws kuv tsaa ntawd has tas, vim le caag mej tsi muab ntoo cab lug ua lub Tuamtsev rua kuv? '


  8"Koj ca le moog has qha rua kuv tug tubkhai Daviv has tas, tug Tswv kws muaj Fwjchim luj kawg nkaus has rua nwg tas, 'Koj yeej yog tug yug yaaj kws nyob tom tej taj nraag xwb. Kuv coj koj lug hab tsaa koj ua tug kaav kuv tsaav tuabneeg Yixalayees.9Txhua qhov kws koj moog, kuv yeej nrug nraim koj, hab kuv tub ua rua koj tej yeebncuab swb koj taag lawm. Kuv yuav tsaa koj ua ib tug thawjcoj kws muaj meejmom tshaaj plawg nyob huv lub nplajteb nuav.10Kuv xaiv ib thaaj chaw rua kuv tsaav tuabneeg Yixalayees nyob, kuas puab txhaj muaj ib thaaj chaw nyob ua puab tug, txhaj yuav tsi muaj leejtwg tuaj tsimtxom puab; cov tuabneeg sab phem txhaj yuav tsi tsimtxom puab ntxiv le thaus u lawm,11txij thaus puab lug nyob huv lub tebchaws nuav, kuv tsaa cov thawjcoj lug kaav kuv tsaav tuabneeg Yixalayees, kuv yuav paab kuas koj dlim ntawm koj cov yeebncuab, hab kuv yuav pub kuas koj muaj xeebntxwv fuamvaam coob heev.12Thaus koj tuag, luas yuav coj koj moog log nrug koj cov yawmkoob, kuv yuav tsaa koj cov tub ib tug lug ua vaajntxwv hloov koj hab nwg yuav tuav lub tebchaws nyob ruaj khov.13Nwg yuav ua lub Tuamtsev rua kuv, hab kuv yuav pub nwg caajceg tau ua vaajntxwv moog ibtxhis le.14Kuv yuav ua nwg txiv hab nwg yuav ua kuv tug tub. Thaus nwg ua txhum, kuv yuav rau txim rua nwg ib yaam le leej txiv rau txim rua nwg tug tub.15Tabsis kuv yuav tsi tshem kuv txujkev paab tawm ntawm nwg ib yaam le kuv tshem tawm ntawm Xa-ules tug kws kuv muab txu kuas koj tau ua vaajntxwv.  16Koj yuav muaj xeebntxwv fuamvaam coob hab kuv yuav pub koj lub tebchaws nyob ruaj khov moog ibtxhis. Koj tug nom yuav tsi poob moog ib simneej le.'"


  17Nathaas qha txhua yaam nuav rua Daviv lawv le Vaajtswv has rua Nathaas lawm.


  Daviv Ua Vaajtswv Tsaug


  (1 Xwmtxheej Vaajntxwv 17.16-27)


  18Vaajntxwv Daviv moog rua huv tug Tswv lub tsev ntaub sis ntsib, hab nyob tsawg thov Vaajtswv has tas, "Tug TSWV kws kaav txhua tsaav yaam, kuv hab kuv tsev tuabneeg tub tsi tsimnyog tau tej kws koj ua rua kuv le.19Txawm yog kuv tau tej ntawd los tug Tswv kws kaav ib puas tsaav yaam, koj tseem pub kuv ntau tshaaj tej ntawd hab; koj tau coglug tseg has tas, koj yuav pub kuv cov xeebntxwv ua vaajntxwv moog lawm yaav tom ntej. Tug Tswv kws kaav ib puas tsaav yaam, koj tseem ca ib tug tuabneeg pum tej nuav hab.20Kuv tsi paub yuav has le caag rua koj ntxiv lawm! Koj yeej paub has tas kuv yog koj tug tubkhai.


  21Txhua yaam tseemceeb kws koj tau qha rua kuv taag lug nuav, tub yog koj ua lawv le koj pum zoo hab koj npaaj tseg lawm.22Tug TSWV kws kaav ib puas tsaav yaam, koj yog tug kws muaj fwjchim luj kawg nkaus! Yeej tsi muaj leejtwg yuav zoo npaum le koj. Peb tsuas paub koj tuab leeg txhaj yog Vaajtswv xwb.23Tsi muaj ib tsaav tuabneeg nyob huv lub nplajteb nuav yuav zoo le tsaav tuabneeg Yixalayees kws koj tau cawm dlim ntawm txujkev ua luas qhev lug ua koj tsaav tuabneeg. Tej txujci luj hab tseemceeb kws koj ua paab puab,^ tau ua rua koj lub koob meej nrov nchaa moo lug thoob plawg lub nplajteb nuav. Koj lawv txhua tsaav tuabneeg tawm9 hab tshem puab tej mlom ua ntu zug moog ua koj tsaav tuabneeg ntej, cov tuabneeg kws koj coj nraag tebchaws Iziv lug yeej yog koj tug.24Tug Tswv, koj yeej xaiv tsaav tuabneeg Yixalayees ua koj tug moog ibtxhis, hab koj yeej yog puab tug Tswv.


  25"Tug Tswv kws yog Vaajtswv, nwgnuav thov koj ca le ua kuas tav lawv le koj tau coglug tseg rua kuv hab kuv cov xeebntxwv, hab ca le ua lawv le koj has tas koj yuav ua ntawd ntaag.26Koj lub koob meej txhaj yuav nrov nchaa moo lug moog ibtxhis hab tej tuabneeg suavdlawg yuav has tas, 'Tug Tswv kws muaj fwjchim luj kawg nkaus yog tug Vaajtswv kws kaav tsaav tuabneeg Yixalayees.' Hab koj yuav tsaa kuv caajceg ua vaajntxwv moog ibtxhis le.27Tug Tswv kws muaj fwjchim luj kawg nkaus yog tsaav tuabneeg Yixalayees tug Vaajtswv! Kuv muaj cuabkaav tsaa ncauj thov koj le nuav, rua qhov koj tau qha txhua yaam rua kuv kws yog koj tug tubkhai, hab koj tau has rua kuv tas, koj yuav tsaa kuv cov xeebntxwv ua vaajntxwv.


  28"Tug Tswv kws kaav ib puas tsaav yaam, koj yog Vaajtswv tag, koj yeej ibtxwm ua lawv le koj tej lug cog tseg, hab koj tau coglug zoo kawg nkaus rua kuv.29Kuv thov koj foom koob moov rua kuv cov xeebntxwv kuas puab muab sab npuab koj. Koj yog tug Tswv kws kaav txhua tsaav yaam, koj tau coglug le nuav, mas kuv cov xeebntxwv yuav tau koj tej koob moov moog ibtxhis."


  


  2 Xamuyees 8


  Daviv Cov Tubrog Tua Yeej Rog


  (1 Xwmtxheej Vaajntxwv 18.1-17)


  1Tom qaab nuav, muaj ib nub Daviv moog tua cov Filitees dlua ib zag, nwg tua yeej cov Filitees hab txeeb tau lub nroog Methe-amasr ntawm cov Filitees lug.


  2Daviv tua yeej hlo lub tebchaws Mau-am. Nwg muab cov tuabneeg kws nwg nteg tau pw rua huv aav, hab peb leeg twg, nwg coj ob leeg moog tua povtseg, tseg ib tug ca xwb. Yog le ntawd, cov tuabneeg Mau-am txhaj tau ua nwg qhev hab them se rua nwg.


  3Daviv moog tua yeej cov Xaunpas tug Vaajntxwv Hadadexes kws yog Lehaus tug tub, thaus kws Hadadexes taabtom taug kev rov tuaj tsuam yeej rua huv cheebtsaam ntawm tug Dlej Efalates saab peg.4Daviv nteg tau Hadadexes cov tubrog caij neeg ib txheeb xyaa pua leej hab neeg nkaum txheeb leej tubrog moog kutaw. Daviv tseg ib puas tug neeg kuas txaus nkaus hai cov tsheb neeg xwb, dlua le cov seem nwg muab txu leeg rawg huv tuabsi.


  5Thaus cov Xilias kws nyob huv lub nroog Damaxes tso tubrog moog paab Vaajntxwv Hadadexes, Daviv tua cov tubrog Xilias tuag lawm neeg nkaum ob txheeb leej.6Mas Daviv txhaj tsuam ntau lub yeej tubrog rua huv puab cheebtsaam aav hab puab tau ua Daviv qhev hab them se rua nwg. Tug Tswv ua rua Daviv tua yeej txhua qhov chaw.7Daviv txeeb tau Hadadexes cov numtswv tej thaiv nav ntaaj nqaa huv tuabsi lug ca rua huv lub nroog Yeluxalees. 8Daviv tseem muab tau tej tooj dlaag kws zoo heev huv lub nroog Npetas hab Npelauthais kws Hadadexes kaav nqaa huv tuabsi lug lawm hab.


  9Vaajntxwv Tau-is kws kaav lub nroog Hamas nov has tas, Daviv tua yeej Hadadexes cov tubrog lawm,10yog le ntawd, Tau-is txhaj tso nwg tug tub Yaulaas tuaj cuag Vaajntxwv Daviv hab qhuas qhov kws nwg tua yeej Hadadexes tug kws tau ua rog tawmtsaam Tau-is ntau zag lug lawm. Yaulaas coj kub, nyaj hab tooj tuaj pub rua Daviv.11Vaajntxwv Daviv muab tej ntawd fij rua tug Tswv, kuas tau siv huv lub Tuamtsev, nrug tej nyaj tej kub kws nwg txeeb tau ntawm tej lub tebchaws kws nwg tua yeej:12Edoos, Mau-am, Amoos, Filitees, Amalej hab tej kws nwg fuab ntawm cov Xaunpas tug Vaajntxwv Hadadexes kws yog Lehaus tug tub lug.


  13Daviv lub koob meej nrov nchaa moo lug txij thaus kws nwg moog tua cov Edoos tuag kaum yim txheeb leej huv lub Haav Ntsev lug.14Nwg tsuam ntau lub yeej tubrog nyob thoob plawg huv lub tebchaws Edoos hab cov Edoos tau lug ua Daviv qhev. Tug Tswv pub Daviv tua yeej txhua qhov chaw.


  15Daviv kaav taagnrho tsaav tuabneeg Yixalayees hab ua rua nwg tsaav tuabneeg muaj kev sis humxeeb hab muaj kev ncaaj nceeg.  16Xeluyas tug tub Yau-am yog tug thawj tubrog; Yehausafas kws yog Ahilus tug tub, ua tug tuav tej ntaub ntawv.17Xadaus tug tub Ahitus hab Anpiyathas tug tub Ahimelej ua ob tug povthawj; Xelayas ua tug teev ntawv. 18Yehauyadas tug tub Npenayas, ua tug u saib cov tubrog kws zuv Daviv; hab Daviv cov tub ua cov numtswv luj.


  


  2 Xamuyees 9


  Daviv hab Mefinpauses


  1Muaj ib nub Daviv nug has tas, "Xa-ules tsev tuabneeg puas tshuav ib tug seem nyob qhovtwg hab? Yog muaj kuv yuav paab nwg, vim kuv tau coglug rua Yaunathaas lawm."


  2Muaj ib tug txivneej npe hu ua Xinpas, nwg yog Xa-ules tsev tuabneeg ib tug tubkhai, puab txhaj khaiv tuabneeg moog coj Xinpas tuaj cuag Daviv. Vaajntxwv nug nwg has tas, "Koj puas yog Xinpas? "


  Nwg teb has tas, "Vaajntxwv, kuv yog koj tug tubkhai ntaag."


  3Vaajntxwv txhaj nug Xinpas ntxiv has tas, "Xa-ules tsev tuabneeg puas tshuav ib tug nyob qhov twg? Kuv yuav moog ua ncaaj hab ua sab dlawb sab zoo rua nwg, lawv le kuv tau coglug rua Vaajtswv lawm has tas, kuv yuav ua le ntawd."


  Xinpas teb has tas, "Yaunathaas tshuav ib tug tub, tabsis nwg saav ceg lawm."


  4Vaajntxwv nug has tas, "Nwg nyob qhov twg? "


  Xinpas teb has tas, "Nwg nyob huv Amiyees tug tub Makhis tsev kws nyob huv lub nroog Laudenpas."5Yog le ntawd, Vaajntxwv Daviv txhaj khaiv tuabneeg moog tog nwg tuaj.


  6Thaus Yaunathaas tug tub Mefinpauses kws yog Xa-ules tug xeebntxwv ntawd tuaj txug, nwg txhaj nyo ntshis hawm Daviv. Ces Daviv has tas, "Mefinpauses," Mefinpauses teb has tas, "Vaajntxwv, kuv yog koj tug tubkhai ntaag."


  7Daviv has tas, "Koj tsi xob ntshai, kuv yuav ua zoo rua koj, vim tej lug kws kuv cog tseg rua koj txiv Yaunathaas lawm. Kuv yuav muab tej aav kws yog koj yawm Xa-ules tug rov rua koj huv tuabsi hab kuv zoo sab ca koj nrug kuv koom noj koom haus sau kuv lub rooj mov moog le."


  8Mefinpauses rov nyo ntshis dlua ib zag hab has tas, "Vaajntxwv, kuv tub tsi muaj nqes npaum le ib tug dlev tuag! Vim le caag koj yuav ua zoo taag npaum le nuav rua kuv? "


  9Vaajntxwv hu Xinpas kws yog Xa-ules tug tubkhai lug hab has rua nwg tas, "Txhua yaam kws yog Xa-ules hab nwg tsev tuabneeg tug, kuv yuav muab rov qaab rua koj tug tswv tug xeebntxwv Mefinpauses huv tuabsi.10Koj, koj cov tub hab koj cov tubkhai yuav moog ua tej teb ntawd rua koj tug tswv Xa-ules tsev tuabneeg hab sau tej qoobloo lug ca, kuas puab muaj noj muaj haus. Tabsis Mefinpauses yuav nrug kuv koom noj koom haus sau kuv lub rooj mov moog le." (Xinpas muaj kaum tsib tug tub hab neeg nkaum tug tubkhai.)


  11Xinpas teb has tas, "Kuv zoo sab ua txhua yaam lawv le vaajntxwv tau has rua kuv lawm."


  Yog le ntawd, Mefinpauses txhaj tau nrug vaajntxwv noj mov sau vaajntxwv lub rooj" mov, ib yaam le nwg yog vaajntxwv ib tug tub ntaag.12Mefinpauses muaj ib tug tub ntxawg hu ua Mikas. Taagnrho Xinpas tsev tuabneeg puavleej ua Mefinpauses qhev.13Yog le ntawd, Mefinpauses kws saav ob saab ceg huv tuabsi, txhaj tau nyob huv lub nroog Yeluxalees, hab nwg nrug vaajntxwv noj txhua pluag mov sau vaajntxwv lub rooj mov.


  


  2 Xamuyees 10


  Daviv Tua Yeej Cov Amoos hab Cov Xilias


  (1 Xwmtxheej Vaajntxwv 19.1-19)


  1Tau tsi ntev lug tom qaab nuav cov Amoos tug Vaajntxwv Nahases tuag lawm, nwg tug tub Hanoos ua vaajntxwv hloov nwg chaw.  2Vaajntxwv Daviv has tas, "Kuv yuav moog cog phoojywg nrug Hanoos, ib yaam le nwg txiv Nahases tau ua rua kuv lawm." Yog le ntawd, Daviv txhaj tso nwg cov tubkhai moog nplig Hanoos sab, vim nwg txiv tuag lawm.


  Thaus puab moog txug huv tebchaws Amoos,3cov Amoos tej thawjcoj tuaj has rua vaajntxwv tas, "Koj xaav has tas, Daviv tso cov tuabneeg nuav tuaj nplig koj sab, vim qhov kws nwg fwm koj txiv nua los? Tsi yog le ntawd! Yog nwg tso puab tuaj tshuaj saib lub nroog nuav, kuas nwg txhaj tua yeej peb xwb los sas."


  4Hanoos txhaj nteg Daviv cov tuabneeg, muab puab tej fwjtxwv chais ib saab, muab puab tej rig tsho txav ntshi kaaj nab ti nkaus peg dluav hab tso puab rov qaab lug tsev.5Ua rua puab txaajmuag rov lug tsev. Thaus Daviv nov has tas muaj tej xwmtxheej nuav, Daviv txhaj khaiv tuabneeg moog has kuas puab nyob tuabywv huv lub nroog Yelikaus moog txug thaus puab tej fwjtxwv rov ntev tuaj tsaiv.


  6Cov Amoos paub has tas, puab ua rua Daviv ua yeebncuab rua puab lawm, yog le ntawd, puab txhaj ndlav cov Xilias neeg nkaum txheeb leej tubrog kws nyob huv lub nroog Npelehaus hab Xaunpas, kaum ob txheeb leej txivneej huv lub nroog Taunpes hab cov Ma-akas tug vaajntxwv nrug nwg ib txheeb leej txivneej tuaj paab cov Amoos.7Daviv nov le ntawd, nwg txhaj has kuas Yau-am coj taagnrho cov tubrog moog tua puab.8Cov Amoos tuaj nyob taagnrho rua ntawm puab tej chaw tog sis tua ntawm txuj ncauj ke moog rua huv lub nroog Lanpes kws yog puab lub tuamceeb nroog, ua ntej cov Xilias hab cov tuabneeg kws nyob Taunpas hab Makhas moog nyob rua ntawm puab tej chaw tom roob mo j saab.


  9Yau-am pum yeebncuab cov tubrog kws tuaj tog tua nwg nyob puv nkaus tom ntej tom qaab huv tuabsi lawm. Yog le ntawd, nwg txhaj xaiv kag cov tubrog Yixalayees kws khov kho hab sab tawv, moog sawv tim ntsej tim muag cov Xilias.10Nwg muab cov tubrog kws seem tso rua nwg tug kwv Anpisais ua tug saib, Anpisais coj puab moog sawv tim ntsej tim muag cov Amoos.11Yau-am has rua Anpisais has tas, "Yog koj pum cov Xilias tua yeej kuv, koj ca le lug paab kuv, hab yog kuv pum cov Amoos tua yeej koj, ces kuv lug paab koj.12Ua sab tawv qhawv hab cuab zug khov kho! Ca le tua tag pub rua peb cov pejxeem hab pub rua Vaajtswv tej nroog. Hab thov kuas ua lawv le tug TSWV pum zoo."


  13Yau-am hab nwg cov tubrog naam zog moog sis tua, cov Xilias ca le swb hab tig tsiv rov qaab.14Thaus cov Amoos pum cov Xilias swb hab tsiv lawm, puab ca le tsi tiv Anpisais hab tsiv moog nkaum rua huv nroog. Ces Yau-am txhaj tseg tsi tua cov Amoos hab thim rov qaab lug rua huv lub nroog Yeluxalees lawm.


  15Cov Xilias paub has tas, puab swb cov Yixalayees lawm, yog le ntawd, puab txhaj hu taagnrho puab cov tubrog tuaj txoos ua ke.16Vaajntxwv Hadadexes khaiv tuabneeg moog hu cov Xilias kws nyob ntawm tug dlej Efalates saab nubtuaj hab puab tuaj rua huv lub nroog Helaas kws yog Hadadexes tug thawj tubrog Xaunpas ua tug kaav.17Thaus Daviv nov le ntawd, nwg txhaj hu taagnrho cov tubrog Yixalayees tuaj ua ke, puab hlaa tug dlej Yauladees moog rua saab tim, hab moog rua ntawm Halaas, qhov chaw kws cov Xilias tuaj tsuam yeej taabmeeg nwg. Ces puab txawm pib sis tua,18cov tubrog Yixalayees muab cov tubrog Xilias lawv tsiv tsi yeej rov qaab. Daviv hab nwg cov tubrog tua cov tubrog Xilias tsaav tsheb neeg tuag xyaa pua leej hab cov tubrog caij neeg tuag plaub caug txheeb leej. Hab puab tua raug Saunpas kws yog cov yeebncuab tug thawj tubrog. Nwg txhaj tuag rua huv tshaav rog lawm.19Thaus cov vaajntxwv kws ua Hadadexes qhev paub has tas, puab swb cov Yixalayees lawm, puab txhaj tuaj ua phoojywg rua cov Yixalayees hab leeg ua cov Yixalayees qhev. Cov Xilias ntshai moog paab cov Amoos ntxiv lawm.


  


  2 Xamuyees 11


  Daviv Hab Npasenpas


  1Xyoo tom qaab, thaus lub caij nplooj ntoos hlaav, yog lub caij kws cov vaajntxwv ibtxwm tawm moog tua rog. Daviv txhaj khaiv Yau- as nrug nwg cov numtswv hab cov tubrog Yixalayees moog tua rog; puab txhaj moog tua yeej cov Amoos hab moog vij lub nroog Lanpas, tabsis Daviv nyob huv lub nroog Yeluxalees.


  2Muaj ib nub thaus taav su dlua, Daviv sawv sau nwg lub txaaj nee moog rua sau ruv tsev qhov kws taj taj. Daviv ncig moog ncig lug sau, nwg pum ib tug quaspuj taabtom dlaa dlej huv tug quaspuj ntawd lub tsev, tug quaspuj ntawd zoo nkauj heev.3Yog le ntawd, Daviv txhaj khaiv tuabneeg moog nug saib tug quaspuj ntawd yog leejtwg. Thaus paub has tas, tug quaspuj ntawd yog Eli-as tug ntxhais Npasenpas, hab yog Uliyas kws yog tuabneeg Hitis tug quaspuj.4Daviv khaiv tuabneeg moog hu Npasenpas, puab txhaj moog coj Npasenpas tuaj cuag Daviv, ces Daviv ca le coj nwg moog nrug Daviv pw. (Npasenpas nyavnyuas coj khaub dluag dlua hab ua kevcai ntxuav taag xwb.) Ces Npasenpas txawm rov moog tsev lawm.5Tom qaab ntawd Npasenpas paub has tas, nwg cev xeeb tub lawm, nwg txhaj tso xuv moog rua Daviv paub.


  6Ces Daviv txawm khaiv tuabneeg moog has rua Yau-am has tas, "Koj tso Uliyas tug kws yog tuabneeg Hitis lug cuag kuv." Yog le ntawd, Yau-am txhaj tso Uliyas lug cuag Daviv.7Thaus Uliyas lug txug, Daviv nug nwg txug Yau-am hab cov tubrog saib puas noj qaab nyob zoo, hab kev sis ntaus sis tua le caag lawm.8Ces Daviv rov has rua Uliyas has tas, "Koj ca le moog su tom tsev ib ntus tsaiv." Uliyas txawm tawm lawm, hab Daviv xaa mivntsiv khoom moog pub rua Uliyas tom tsev.9Tabsis Uliyas tsi moog tsev le; nwg ca le moog nrug cov tubrog kws zuv vaajntxwv pw ntawm roojvaag xwb.10Thaus Daviv nov has tas, Uliyas tsi moog tsev, Daviv txawm nug Uliyas has tas, "Koj tub ncaim vaaj tse moog tau ntev lawm, nyavnyuas rov lug txug nuav: vim le caag koj tsi moog saib tsev?"


  11Uliyas teb has tas, "Cov tubrog Yixalayees hab cov Yudas puavleej nyob huv tshaav rog hab lub Phijxaab kws ntim Vaajtswv tej lug cog tseg los tseem nrug puab nyob; kuv tug thawj tubrog Yau-am hab nwg cov thawj tubrog puavleej nyob tom tshaav rog, kuv yuav ua le caag moog tsev, moog noj moog haus hab nrug kuv tug quaspuj pw? Koj tseem muaj sa nyob, kuv thov coglug has tas, kuv tsi ua le ntawd ib zag le!"


  12Yog le ntawd, Daviv txhaj has tas, "Nub nua koj ca le su tuabywv ntawm nuav, pigkig kuv yuav muab koj xaa rov qaab moog." Nub ntawd Uliyas txhaj su huv lub nroog Yeluxalees ib nub hab nub tom qaab ib nub.13Daviv caw Uliyas lug noj mov hab muab cawv rua nwg haus kuas qaug heev. Tabsis mo ntawd Uliyas kuj tsi moog tsev le hab; Uliyas ca le muab nwg dlaim choj pua pw huv chaav tsev kws cov tubrog zuv vaajntxwv nyob.


  14Ces taagkig sawv ntxuv, Daviv sau ib tsaab ntawv rua Uliyas nqaa moog rua Yau-am.15Daviv sau has tas, "Yog qhov twg sis tua nyaav, koj ca le tso Uliyas tuaj tom hauv ntej, ces mej ca le thim rov qaab hab tso nwg tseg kuas nwg raug tua tuag."16Yog le ntawd, thaus Yau-am taabtom moog vij ib lub nroog, nwg txhaj kuas Uliyas moog rua ntawm qhov chaw kws Yau-am paub has tas yeebncuab nyob coob tshaaj plawg.17Yeebncuab tawm huv nroog tuaj tua Yau-am cov tubrog, Daviv cov tubrog ibtxha txhaj raug tua tuag, hab Uliyas los raug tua tuag lawm.


  18Ces Yau-am xaa xuv lug qha rua Daviv paub txug tej kev sis tua,19hab Yau-am has rua tug xaa xuv tas, "Tom qaab kws koj qha tej kev sis tua rua vaajntxwv taag lawm,20tej zag nwg yuav chim heev hab nug koj has tas, 'Vim le caag mej yuav moog ti nkaus huv nroog mej maam le tua puab? Mej tsi paub has tas, puab yuav tua neevnti huv ntsaa yeej tuaj rua mej nua los?21Mej tsi ncu qaab qhov kws Nkide-oos tug tub Anpimelej raug tua tuag los? Anpimelej tuag tub yog ib tug quaspuj huv lub nroog Thenpej tso ib txhib zeb sau ntsaa yeej lug ntaus nwg tuag. Vim le caag mej yuav moog ti nkaus rua ntawm ntsaa yeej le?' Yog Vaajntxwv nug koj le nuav, koj ca le qha rua nwg has tas, 'Dlua le ntawd koj tug thawj tubrog Uliyas los raug tua tuag lawm hab.'"


  22Yog le ntawd, tug xaa xuv txhaj moog cuag Daviv hab qha txhua yaam kws Yau-am has rua nwg lawm.23Nwg has tas, "Peb cov yeebncuab coob tshaaj peb hab puab tawm tuaj tua peb rua nrau ntug nroog, tabsis peb muab puab caum tua thim tsiv rov qaab moog taag rua huv roojvaag nroog lawm.24Ces puab txhaj tua neevnti saab ntsaa yeej huv tuaj rua peb, vaajntxwv cov thawj tubrog txhaj raug xub neevnti tuag ibtxha lawm; hab koj tug thawj tubrog Uliyas los raug tua tuag lawm hab."


  25Daviv has rua tug xaa xuv tas, "Ca le txhawb Yau-am zug hab has kuas nwg tsi xob tu sab, rua qhov tsi paub has tas sov leejtwg yuav raug tua tuag rua huv tshaav rog. Koj has rua nwg kuas ca le nqeg teg tua hab txeeb kuas tau lub nroog ntawd."


  26Thaus Npasenpas nov has tas, nwg tug quasyawg raug tua tuag lawm, nwg quaj nwg tug quasyawg heev.27Lub sijhawm kws Npasenpas quaj nwg tug quasyawg dlhau lawm, Daviv txhaj moog coj nwg lug rua huv loog; Daviv yuav Npasenpas ua Daviv tug quaspuj hab Npasenpas yug tau ib tug tub rua Daviv. Tabsis tug Tswv tsi txaus sab rua tej kws Daviv tau ua taag lug ntawd.


  


  2 Xamuyees 12


  Nathaas Cevlug hab Daviv Leeg Txim


  1Tug TSWV khaiv Nathaas kws yog tug cev Vaajtswv lug moog cuag Daviv. Nathaas txhaj moog cuag Daviv hab has rua Daviv has tas, "Muaj ob tug txivneej nyob huv ib lub nroog, ib tug yog tuabneeg npluanuj, ib tug yog tuabneeg pluag.2Tug tuabneeg npluanuj, nwg muaj nyuj muaj yaaj coob heev, 3tabsis tug tuabneeg pluag muaj ib tug mivnyuas yaaj kws nwg nyavnyuas moog yuav lug xwb. Nwg tu tug mivnyuas yaaj ntawd zoo heev, hab tug mivnyuas yaaj ntawd hlub mog nyoos nyob huv nwg tsev nrug nwg cov mivnyuas. Nwg muab nwg tej zaub mov pub rua tug mivnyuas yaaj ntawd noj, ca tug mivnyuas yaaj nrug nwg haus ib lub khob, hab nwg puag rawv tug mivnyuas yaaj rua huv nwg lub xubndlag. Tug mivnyuas yaaj ntawd zoo nkaus le nwg tug ntxhais nkauj ntxawm ntaag.4Muaj ib nub, ib tug qhua txawm tuaj txug huv tug npluanuj lub tsev. Tug pluanuj tsi xaav muab nwg cov tsaj ib tug tua ua zaub rua tug qhua ntawd noj; nwg txawm moog nteg tug tuabneeg pluag tug mivnyuas yaaj lug tua ua ib rooj mov tam nwg tug qhua ntawd lawm."


  5Daviv chim heev rua tug tuabneeg npluanuj ntawd, Daviv has tas, "Kuv thov coglug rua tug Tswv kws muaj sa nyob has tas, tsimnyog muab tug tuabneeg kws ua le ntawd tua povtseg lawm!6Yog nwg txhaav tug tuabneeg pluag npaum le caag, ca le kuas nwg them plaub npaug rov qaab, rua qhov nwg ua phem le ntawd hab tsi muaj lub sab hlub le."


  7Nathaas teb has tas, "Koj yog tug txivneej ntawd ntaag. Tug Tswv kws yog cov Yixalayees tug Vaajtswv has le nuav: 'Kuv tsaa koj ua cov Yixalayees tug vaajntxwv hab kuv cawm koj dlim ntawm Xa-ules txhais teg.8Kuv muab nwg lub tebchaws hab nwg cov quaspuj rua koj, kuv tsaa koj ua vaajntxwv kaav cov Yixalayees hab cov Yudas. Yog tej nuav tsi txaus koj sab, kuv tseem yuav muab ob npaug ntxiv rua koj,9vim le caag koj tsi noog kuv tej lug saamfwm? Vim le caag koj yuav ua phem le nuav? Koj muab Uliyas coj moog rua luas tua huv tshaav rog; koj ca cov Amoos muab nwg tua, kuas koj txhaj tau yuav nwg tug quaspuj!  10Txij nuav moog, koj tej xeebntxwv qee leej yuav raug luas muab tua povtseg ib tam dlhau ib tam, vim koj tsi noog kuv lug hab koj yuav Uliyas tug quaspuj lawm.11Kuv coglug rua koj has tas, kuv yuav tshoov koj tsev tuabneeg ib tug sab, kuas nwg tsim teebmeem rua koj. Koj yuav pum thaus kuv muab koj cov quaspuj cais tawm ntawm koj moog hab muab cob rua lwm tug txivneej; hab nwg yuav taabmeeg nrug koj cov quaspuj pw nruab nub nrig.12Koj ua txhum nraim nkoog tsi pub leejtwg paub, tabsis kuv yuav ua kuas tej nuav tshwm nruab nub nrig taabmeeg cov Yixalayees suavdlawg qhovmuag pum ntsoov.'"


  13Daviv has tas, "Kuv tau ua txhum rua tug Tswv lawm tag."


  Nathaas teb has tas, "Tug Tswv yuav zaam txim rua koj, koj yuav tsi tuag.14Tabsis vim koj tau ua tej kev txhum nuav saib tsi taug tug Tswv, koj tug mivnyuas yuav tuag."15Ces Nathaas txawm rov moog tsev lawm.


  Daviv tug Tub Tuag


  Tug Tswv ua rua tug mivnyuas kws Uliyas tug quaspuj yug rua Daviv ntawd mob nyaav heev. 16Daviv rau sab ntso thov Vaajtswv kuas tug tub ntawd zoo. Daviv tsi noj ib yaam dlaabtsi le, hab txhua mo Daviv moog huv nwg chaav pw, nwg qhau cev pw huv aav ib mos kaaj ntug le xwb.17Daviv cov numtswv tu plaub ntug tuaj nplig Daviv sab kuas nwg sawv, tabsis nwg tsi kaam sawv hab tsi kaam nrug puab noj ib yaam dlaabtsi le.18Xyaa nub tom qaab ntawd, tug tub ntawd txawm tuag lawm, Daviv cov numtswv ntshai hab tsi muaj cuabkaav moog qha rua Daviv paub. Puab txhaj sis thaam has tas, "Thaus tug tub ntawd tseem muaj sa, peb moog nrug Daviv thaam, nwg tub tsi teb peb le. Yuav ua le caag peb txhaj moog qha rua Daviv has tas tug miv tub ntawd tuag lawm nua? Nyob tsaam Daviv rov ua tej yaam phem rua Daviv ne."


  19Thaus Daviv nov puab ib leeg ntxhi rua ib leeg, Daviv paub has tas, tug tub ntawd tuag lawm. Yog le ntawd, nwg txhaj nug puab has tas, "Tug miv tub tuag lawm los?"


  Puab teb has tas, "Yog, nwg tuag lawm."20Daviv sawv tseeg huv aav lug, dlaa dlej, ntsis plaubhau hab hloov rig tsho. Ces Daviv txawm moog pehawm Vaajtswv rua tom tug Tswv lub tsev lawm. Thaus nwg rov qaab lug rua huv lub loog, nwg txhaj taij kuas ua zaub ua mov rua nwg noj hab thaus rau tau mov, nwg txawm noj mov lawm.21Daviv cov numtswv has rua Daviv has tas, "Peb tsi totaub txug zaaj nuav le, thaus tug tub tseem muaj sa, koj quaj nwg heev hab tsi kaam noj mov le; tabsis thaus nwg tuag lawm, koj sawv tseeg lug hab noj mov!"


  22Daviv teb puab has tas, "Yog tag, kuv tau yoo mov hab quaj thaus nwg tseem muaj sa nyob, rua qhov kuv xaav has tas tug Tswv yuav hlub kuv hab tsi pub kuv tug tub tuag.23Tabsis nwgnuav nwg tub tuag lawm kuv tseem yoo mov ua dlaabtsi? Kuv puas yuav muaj peevxwm tsaa tau tug tub ntawd sawv rov qaab lug? Muaj ib nub twg kuv yeej yuav moog rua txujkev kws nwg moog hab, tabsis nwg yuav tsi rov lug cuag kuv ib zag le lawm."


  Yug Xalumoos


  24Tomqaab ntawd, Daviv nplig Npasenpas kws yog nwg tug quaspuj sab. Daviv moog nrug Npasenpas pw, ces nwg txhaj xeeb tub hab yug tau ib tug tub, Daviv tis tug tub ntawd npe hu ua Xalumoos. Tug Tswv hlub tug tub nuav25hab has rua Nathaas kws yog tug cev Vaajtswv lug kuas moog tis tug tub ntawd npe hu ua Yedidiyas, rua qhov tug TSWV hlub nwg heev.


  Daviv Txeeb Tau Lub Nroog Lanpas


  (1 Xwmtxheej Vaajntxwv 20.1-3)


  26Thaus Yau-am moog tua lub nroog Lanpas kws yog cov Amoos lub tuamceeb nroog, hab taabtom txeeb yuav tau lub nroog ntawd.27Yau-am tso tuab neeg moog qha rua Daviv has tas, "Kuv taabtom tua lub nroog Lanpas, hab kuv tub txeeb tau lub nroog ntawd lub qhov dlej lawm.28Taamsim nuav koj ca le txhij koj cov tubrog kws seem tuaj tua lub nroog ntawd hab txeeb kuas tau rua koj. Kuv tsi xaav tau ntsejmuag qhov kws kuv txeeb tau lub nroog ntawd."29Yog le ntawd, Daviv txhaj txhij nwg cov tubrog moog tua lub nroog Lanpas. Nwg tua yeej hab txeeb tau lub nroog ntawd.30Daviv muab lub mom kub kws nyaav xyaa caum tsib choj sau cov Amoos tug vaajtswv lub taubhau hle lug, luas muab tej hlaws muaj nqes dlhos tawg paaj paug rua lub mom ntawd. Daviv muab lub mom kub ntawd looj rua Daviv taubhau, hab nwg fuab tau khoom ntau heev huv lub nroog ntawd nqaa lug.31Daviv muab kaw, muab hlau hab muab taus rua cov tuabneeg huv lub nroog ntawd hab yuam kuas puab ua num hab puab thwvcib. Daviv kuas cov tuabneeg kws nyob huv cov Amoos txhua lub nroog ua num ib yaam le ntawd. Ces Daviv hab nwg cov tubrog rov lug rua huv lub nroog Yeluxalees lawm.


  


  2 Xamuyees 13


  Anoos Hab Tamaj


  1Daviv tug tub Axaloos muaj ib tug muam tsi tau yuav quasyawg, nwg hu ua Tamaj, hab nwg zoo nkauj heev. Anoos kws yog dlua Daviv ib tug tub nyam nwg heev.2Anoos nyam Tamaj heev, ua rua Anoos ca le mob le lawm, rua qhov Tamaj tseem yog ib tug nkauj xwb kws tsi tau thaam dlua hluas nraug, Anoos paub has tas nwg yuav moog cuag tsi tau Tamaj.3Tabsis Anoos muaj ib tug phoojywg yog tuabneeg ntse heev, hu ua Yaunadas, nwg yog Daviv tug tijlaug Samas tug tub.4Yaunadas nug Anoos has tas, "Koj tub yog vaajntxwv tug tub ntaag, ua caag kuv pum koj pheej ntsoog ib nub dlhau ib nub le, yog ua le caag tag?"


  Anoos teb has tas, "Kuv nyam Tamaj kws yog kuv tug kwv nraab Axaloos tug muam heev."


  5Yaunadas has rua Anoos has tas, "Koj ua txuj tsaab mob hab moog pw tuabywv sau txaaj, kuas koj txiv lug saib koj, ces koj has rua koj txiv tas, 'Thov koj moog has Tamaj lug pub mov rua kuv noj. Kuv xaav pum nwg lug ua zaub mov hab muab mov rua kuv noj.'"6Yog le ntawd, Anoos ua txuj tsaab mob hab moog pw lawm.


  Vaajntxwv Daviv txhaj moog saib Anoos, hab Anoos has rua Daviv has tas, "Thov koj ca Tamaj lug ua ob lub ncuav ci ntawm nuav rua kuv pum, hab ca nwg muab cov ncuav ntawd rua kuv noj."


  7Yog le ntawd, Daviv txhaj tso tuabneeg moog hu Tamaj huv lub loog lug hab has tas, "Koj ca le moog huv Anoos tsev hab ua mov rua nwg noj."8Tamaj txhaj moog rua huv hab pum Anoos pw sau txaaj. Tamaj txhaj muab ib cov moov nplej ntse dlej zuaj ua ib cov ncuav rua Anoos saib ntsoov. Ces Tamaj txawm muab cov ncuav ntawd cub,9hab nwg muab rua Anoos noj, tabsis Anoos tsi kaam noj le. Anoos has tas, "Ntab cov tuabneeg ntawd tawm moog." Ces puab txawm tawm lawm.10Anoos txhaj has rua Tamaj has tas, "Nqaa cov ncuav lug rua ntawm kuv lub txaaj nuav, hab koj muab rua kuv noj." Tamaj txhaj nqaa ncuav moog rua Anoos.11Thaus Tamaj cev ncuav rua Anoos, Anoos ca le qawm nkaus Tamaj hab has tas, "Koj ca le nrug kuv pw!"


  12Tamaj has tas, "Tsi xob muab kuv mos ua phem ua qas! Tej nuav peb cov Yixalayees yeej ibtxwm tsi ua le!13Kuv yuav coj kuv txujkev txaaj muag moog zais rua qhov twg? Hab koj los yuav txaaj muag nyob huv tsaav tuabneeg Yixalayees moog le. Koj ca le moog thov vaajntxwv, kuv paub has tas, nwg yuav muab kuv rua koj."14Tabsis Anoos tsi noog Tamaj has le; Anoos muaj zug dlua Tamaj, Anoos txhaj khawm nkaus Tamaj hab muab nwg yuam kag.


  15Ces Anoos ca le ntxub Tamaj heev. Anoos ntxub Tamaj heev dlua thaus kws nwg pib nyam Tamaj lawm. Anoos txhaj ntab Tamaj has tas, "Koj ca le tsiv moog!"


  16Tamaj has tas, "Tsi tau, yog koj ca le ntab kuv tawm moog le nuav tseem txhum luj tshaaja qhov kws koj nyavnyuas ua taag rua kuv nuav hab!"


  Tabsis Anoos tsi noog Tamaj has le.17Anoos hu nwg ib tug tubkhai lug hab has tas, "Ca le caab tug quaspuj nuav tawm moog! Muab nwg thawb rua saab nrau hab laag qhov rooj rua!"18Ces tug tubkhai ntawd txhaj muab Tamaj thawb ntag rua saab nrau hab laag kag qhovrooj rua lawm.


  Tamaj naav ib dlaim tab ntev hab lub tsho teg ntev, yog tej tab rua vaajntxwv cov ntxhais kws tseem yog nkaujxwb naav rua tam ntawd.19Tamaj tsuab tshauv rua sau nwg taubhau, muab nwg dlaim tab dlua hab muab nwg ob txhais teg npug nwg lub ntsejmuag tsaa hlo suab quaj tawm tsiv lawm.20Thaus Tamaj tug nug Axaloos pum dlheev nwg. Axaloos nug has tas, "Anoos mos koj los? Tug muam, tsi xob muab qhov ntawd lug ua rua koj nyuaj sab. Anoos tub yog koj ib tug nug nraab hab, ca le ua tuabywv tsi xob qha rua leejtwg paub le." Yog le ntawd, Tamaj txhaj moog nyob huv Axaloos tsev, Tamaj nyuaj sab hab tu sab kawg le.21Thaus Vaajntxwv Daviv nov tej xwm nuav, ua rua nwg chim heev.22Ces Axaloos ntxub Anoos heev, rua qhov Anoos muab nwg tug muam mos, hab Axaloos tsi nrug Anoos thaam le lawm.


  Axaloos Ua Pauj


  23Tau ob xyoos tom qaab nuav Axaloos muab nwg cov yaaj lug txav plaub rua ntawm lub nroog Npa-aas Haxaus kws nyob ze lub nroog Efalayees, hab nwg caw taagnrho vaajntxwv cov tub tuaj koom huv tuabsi.24Axaloos moog cuag Vaajntxwv Daviv hab has rua Vaajntxwv has tas, "Vaajntxwv, kuv muab kuv cov yaaj lug txav plaub, mas thov caw koj hab koj cov numtswv moog koom."


  25Vaajntxwv teb has tas, "Miv tub, kuv tsi moog, yog peb suavdlawg moog, mas yuav ua num nyaav rua koj heev." Axaloos taij heev, tabsis vaajntxwv tsi kaam moog le, nwg foom koob moov rua Axaloos hab ca Axaloos rov moog lawm.


  26Tabsis Axaloos has tas, "Yog koj tsi kaam moog le, thov koj tso kuv tug tijlaug Anoos nrug peb moog? "


  Vaajntxwv nug has tas, "Vim le caag koj yuav kuas Anoos moog?"27Tabsis Axaloos taij heev, thaus kawg Daviv txhaj tso Anoos hab taagnrho Daviv cov tub nrug Axaloos moog.


  Axaloos npaaj tau ib rooj mov luj, phim rua vaajntxwv noj xwb,28Axaloos has rua nwg cov tubkhai tas, "Mej saib, thaus twg Anoos haus cawv qaug heev lawm, ces thaus kuv kuas mej tua, mej ca le tua nwg kuas tuag. Tsi xob ntshai. Kuv yuav ris lub txim nuav tsi pub kuas raug mej. Ca le ua khov kho hab ua sab tawv qhawv xwb!"29Yog le ntawd, cov tubkhai txhaj ua lawv le Axaloos has, hab muab Anoos tua tuag lawm. Ces taagnrho Daviv cov tub kws seem txhaj sawv ceev nrooj moog caij puab cov neeg zaag hab tsiv moog lawm.


  30Thaus puab taabtom taug kev rov lug tsev, muaj tuabneeg lug has rua Daviv has tas, "Axaloos muab koj cov tub tua tuag taag, tsi muaj ib tug seem le."31Vaajntxwv ca le sawv tseeg dlua rhe nwg lub tsho quaj tu sab heev, hab nwg qhau cev hlo quaj dlaa luam rua huv aav. Cov tubkhai kws nrug nwg nyob ua ke ntawd los puab dlua puab tej tsho povtseg nrug nwg nyuaj sab ib yaam nkaus.32Tabsis Daviv tug tijlaug Samas tug tub Yaunadas has tas, "Vaajntxwv, koj tsi xob xaav has tas puab tua taagnrho koj cov tub. Anoos tuableeg txhaj raug tua tuag xwb. Koj saib Axaloos yeej muaj lub sab xaav ua le nuav txij thaus kws Anoos muab nwg tug muam Tamaj mos lug lawm.33Yog le ntawd, koj tsi xob ntseeg tej lug fi xuv kws has tas, koj cov tub tuag taag lawm; tsuas yog Anoos tuableeg txhaj raug tua tuag xwb."


  34Thaus lub sijhawm ntawd Axaloos kuj tsiv lawm hab.


  Ces taamsim ntawd tug tub faajxwm txawm pum ib paab tuabneeg taug kev nqeg sau Roob Haulunayees lug. Nwg txhaj moog tshaab xu tej kws nwg pum ntawd rua vaajntxwv.35Yaunadas has rua Daviv has tas, "Cov ntawd yog koj cov tub rov qaab lug, lawv le puas taab kuv has rua koj lawm." 36Ces thaus has cov lug ntawd xaus, Daviv cov tub lug txug ndlua; puab suavdlawg txawm tsaa hlo suab quaj, Daviv hab nwg cov numtswv los kuj quaj tu sab kawg.37-38Axaloos tsiv moog cuag Amihus tug tub Talemais kws ua vaajntxwv kaav lub nroog Nkesus, hab moog nyob huv lub nroog ntawd tau peb xyoos. Daviv quaj Anoos tau ntev loo;39Tabsis thaus kws nwg txujkev ncu Anoos dlhau lawm, nwg ncu txug nwg tug tub Axaloos kws ncaim nwg moog lawm.


  


  2 Xamuyees 14


  Yau-am Nrhav Kev Coj Axaloos Rov Lug


  1Yau-am paub has tas Vaajntxwv Daviv ncu Axaloos heev,2yog le ntawd, Yau-am txhaj khaiv tuabneeg moog hu ib tug quaspuj ntse heev huv lub nroog Tekau-as tuaj cuag nwg. Thaus tug quaspuj ntawd tuaj txug lawm, Yau-am has rua tug quaspuj ntawd tas, "Koj ua txuj ua le tug tuabneeg kws raug kev txomnyem quaj ntsuag: muab koj tej tsoog tsho quaj ntsuag lug naav hab tsi xob ntsis plaubhau le. Koj ua ib yaam le ib tug quaspuj kws muaj kev quaj ntsuag lug ntev lawm.3Ces koj ca le moog cuag vaajntxwv hab has tej lug kws kuv qha koj has rua nwg." Yau-am txawm qha tej lug ntawd rua tug quaspuj ntawd.


  4Tug quaspuj ntawd txhaj moog cuag vaajntxwv, nwg txhus caug ndlua pe vaajntxwv hab has tas, "Vaajntxwv, thov paab kuv lauj!"


  5Vaajntxwv nug tug quaspuj ntawd has tas, "Koj xaav kuas kuv paab koj dlaabtsi?"


  Tug quaspuj ntawd teb has tas, "Vaajntxwv, kuv tug quasyawg tuag lawm, kuv ua ib tug puj ntsuag kws txomnyem heev.6Vaajntxwv, kuv muaj ob tug tub xwb, muaj ib nub obtug txawm sis tshe tom teb, tsi muaj leejtwg cheem obtug le, ces tug kwv txawm muab tug tijlaug tua tuag lawm.7Nwgnuav taagnrho kuv cov kwvtij tawmtsaam kuv heev hab puab kuas kuv ca le muab kuv tug tub cob rua puab, puab yuav muab nwg tua povtseg vim qhov kws nwg tua nwg tug tijlaug lawm. Yog puab ua le ntawd tag, mas kuv tsi muaj tub le lawm. Puab txawm yuav rhuav tshem kuv txujkev ca sab hab yuav ca kuv tug quasyawg tsi muaj ib tug tub lug ris nwg lub npe le? "


  8Vaajntxwv teb has tas, "Koj ca le rov qaab moog tsev, kuv maam le saib zaaj nuav."


  9Tug quaspuj ntawd has tas, "Vaajntxwv, txawm yog koj ua le caag los thov ca kuv hab kuv tsev tuabneeg ris lub txim nuav; thov ca koj hab koj tsev tuabneeg kws luas fwm tsi xob tau ris lub txim nuav."


  10Vaajntxwv teb has tas, "Yog leejtwg tseem ua rua koj ntxhuv sab hab, ca le coj nwg tuaj cuag kuv, tug ntawd yuav tsi ua rua koj ntxhuv sab ntxiv lawm."


  11Tug quaspuj ntawd has tas, "Vaajntxwv, koj ca le thov tug Tswv kws yog koj tug Vaajtswv paab kuv cov kwvtij kws yuav ua pauj rua kuv tug tub kws tuag lawm, kuas tsi xob ua txhum kws yuav muab kuv tug tub kws tseem nyob nuav tua povtseg."


  Daviv teb has tas, "Kuv coglug rua koj ntawm tug Tswv kws muaj sa nyob has tas, kuv yuav tsi pub koj tug tub ib txuj plaubhau poob rua huv aav le."


  12Tug quaspuj ntawd has tas, "Vaajntxwv, thov ca kuv has ib lus ntxiv hab." Vaajntxwv teb has tas, "Ca le has."


  13Tug quaspuj ntawd has rua vaajntxwv has tas, "Vim le caag koj tseem ua tej yaam tsi yog rua Vaajtswv tsaav tuabneeg hab? Koj tau txav txim rov rua koj tug tub kws moog nyob rua lwm lub tebchaws lawm tsi pub rov qaab lug.14Peb yuav tuag taag; peb zoo le cov dlej kws muab laub rua huv aav lawm yeej muab tsi tau rov qaab lug le lawm. Vaajtswv tsi txuv leejtwg txujsa le, tabsis nwg nrhav kev paab kuas coj tau tug tuabneeg kws raug ntab tawm lawm kuas tau rov qaab lug.15Vaajntxwv, kuv tuaj has cov lug nuav rua koj, mas yog tej tuabneeg suavdlawg ua rua kuv ntshai, kuv txhaj xaav has tas, yog kuv tuaj has tej lug nuav rua koj, koj yuav ua lawv le kuv tej lug thov. 16Kuv xaav has tas koj yuav noog kuv tej lug thov hab yuav paab kuas kuv dlim ntawm tug kws muaj lub sab pheej nrhav kuv tug tub hab kuv tua povtseg, hab muab wb ntab tawm huv lub tebchaws kws Vaajtswv muab rua nwg tsaav tuabneeg nyob nuav lawm.17Kuv xaav has tas, koj yuav coglug paab kuas kuv muaj kev kaaj sab, rua qhov vaajntxwv yeej zoo ib yaam le Vaajtswv tug timtswv hab muaj peevxwm muab qhov zoo cais tawm ntawm qhov phem.h Thov tug Tswv kws yog koj tug Vaajtswv nrugnraimkoj."


  18Vaajntxwv teb has tas, "Kuv yuav nug koj, mas koj yuavtsum teb txhua yaam kws yog qhov tseeb xwb."


  Tug quaspuj ntawd teb has tas, "Vaajntxwv, koj nug kuv los tau."


  19Daviv nug nwg has tas, "Puas yog Yau-am khaiv koj tuaj has tej lug nuav rua kuv? "


  Tug quaspuj ntawd teb has tas, "Vaajntxwv, yeej tsi muaj leejtwg yuav zaam dlhau koj tej lug nug le, kuv nyob ntawm nuav teb koj tej lug nug ntaag. Tub yog koj tug thawj tubrog Yau-a kuas kuv tuaj hab qha kuas kuv has tej lug nuav.20Tabsis qhov kws nwg ua nuav tub yog ua kuas dlaws tau koj tej teebmeem ntaag. Kuv tug vaajntxwv yeej yog tug txawj ntse ib yaam le Vaajtswv tug timtswv hab paub txhua yaam kws yuav tshwm lug."


  21Tom qaab ntawd vaajntxwv has rua Yau-am has tas, "Kuv pum zoo ua le koj has. Koj ca le moog hab coj tug tub hluas Axaloos rov qaab lug."


  22Yau-am txhaj txhus caug ndlua hawm Daviv hab has tas, "Vaajntxwv kws yog kuv tug tswv, thov Vaajtswv foom koob moov rua koj! Nwgnuav kuv paub has tas koj pum zoo nrug kuv, vim koj ua lawv le kuv tau thov koj lawm."23Ces Yau-am txhaj moog rua peg Nkesus hab coj Axaloos rov qaab lug rua huv lub nroog Yeluxalees.24Tabsis vaajntxwv saamfwm tsi pub Axaloos moog nyob huv lub loog le. Vaajntxwv has tas, "Kuv tsi xaav ntsib nwg timntsej tim muag." Yog le ntawd, Axaloos txhaj nyob huv nwg lub tsev xwb, tsi moog tshwm rua vaajntxwv pum le.


  Axaloos Hab Daviv Rov Sis Hum


  25Nyob huv tebchaws Yixalayees tsi muaj leejtwg kws luas qhuas npaum le qhuas Axaloos; sau Axaloos taubhau moog ti huv nwg kutaw tsi muaj ib qho phem le.26Nwg cov plaubhau tuab heev, ib xyoo nwg txav ib zag xwb. Thaus nwg cov plaubhau ntev tuaj lawm nyaav kawg le. Muab nwg cov plaubhau luj nyaav tsib choj lawv le numtswv tej teev kws hum txaj.27Axaloos muaj peb tug tub hab ib tug ntxhais hu ua Tamaj, Tamaj yog ib tug ntxhais kws zoo nkauj heev.


  28Axaloos nyob huv lub nroog Yeluxalees tau ob xyoos tsi tau pum vaajntxwv hlo le.29Axaloos txhaj tso tuabneeg moog has rua Yau-am, kuas paab nwg moog thov vaajntxwv; tabsis Yau-am tsi tuaj cuag Axaloos le. Axaloos rov tso tuabneeg moog hu Yau-am dlua los Yau-am tsi kaam tuaj cuag nwg le.30Yog le ntawd, Axaloos txhaj has rua nwg cov tubkhai tas, "Mej saib, Yau-am thaaj laj nyob npuas kuv thaaj, hab nplej tseem puv nkaus huv thaaj laj. Mej ca le moog tis suavtawg hlawv." Yog le ntawd, puab txhaj moog tis suavtawg hlawv Yau-am thaaj laj.


  31Yau-am txhaj moog rua tom Axaloos tsev hab nug has tas, "Vim le caag koj cov tubkhai tis suavtawg hlawv kuv thaaj laj?"


  32Axaloos teb has tas, "Rua qhov thaus kuv tso tuabneeg tuaj hu koj, koj tsi tuaj le. Kuv xaav kuas koj moog paab kuv nug vaajntxwv has tas, 'Vim le caag kuv txhaj rov peg Nkesus lug nyob rua huv nuav? Yog kuv nyob tuabywv peg, yuav zoo dlua kuv nyob ntawm nuav.'" Hab Axaloos has ntxiv tas, "Kuv xaav teem sijhawm moog cuag vaajntxwv, yog has tas, kuv ua txhum tag, thov nwg ca le muab kuv tua povtseg."


  33Yog le ntawd, Yau-am txhaj moog cuag Vaajntxwv Daviv hab muab Axaloos tej lug txhua lu has rua Daviv noog. Vaajntxwv tso tuabneeg moog hu Axaloos, Axaloos txhaj moog cuag vaajntxwv hab nwg txhus caug ndlua hawm vaajntxwv. Vaajntxwv zoo sab hab puag nkaus Axaloos nwj.


  


  2 Xamuyees 15


  Axaloos Tuav Tswvyim Ntxeev Sab


  1Tom qaab nuav Axaloos npaaj ib X tf lub tsheb neeg, ob tug txiv neeg hab tsib caug leej txivneej moog ua nwg ntej.2Axaloos pheej sawv ntxuv moog sawv ntawm ntug kev ze lub roojvaag nroog. Thaus muaj tuabneeg tuaj xaav kuas vaajntxwv nrug tu plaub ntug, Axaloos txawm hu nwg lug hab nug saib nwg tuaj qhov twg tuaj. Thaus kws tug tuabneeg ntawd qha rua Axaloos has tas nwg yog xeem twg lawm,3Axaloos has rua nwg tas, "Koj yog tug yeej cai lawm, tabsis vaajntxwv tsi tau tsaa leejtwg lug ua tug sawv nwg cev tu koj rooj plaub nuav."4Hab Axaloos has ntxiv tas, "Kheev laam yog kuv tau ua tug tu plaub ntug! Yog muaj leejtwg muaj plaub ntug tuaj cuag kuv, kuv yuav tu nwg tej plaub ntug kuas ncaaj nceeg."5Thaus tug tuabneeg ntawd txaav zog lug hawm Axaloos, Axaloos puag nkaus tug ntawd hab nwj kag.6Axaloos ua le ntawd rua cov Yixalayees txhua tug kws tuaj thov vaajntxwv paab tu puab tej plaub ntug. Yog le ntawd, puab txhaj fwm Axaloos heev.


  7Tom qaab ntawd plaub. xyoos, Axaloos thov Vaajntxwv Daviv has tas, "Vaajntxwv, thov ca kuv moog nraag Henploos hab muab khoom fij rua tug Tswv lawv le kuv tau coglug tseg.8Thaus kuv tseem nyob huv lub nroog Nkesus peg tebchaws Xilias, kuv tau coglug rua tug Tswv has tas, yog nwg coj kuv rov lug rua huv lub nroog Yeluxalees, kuv yuav moog pehawm nwg huv Henploos."


  9Vaajntxwv tso lug has tas, "Koj ca le moog kaaj sab lug." Yog le ntawd, Axaloos txhaj moog rua nraag Henploos lawm.10Tabsis Axaloos khaiv tuabneeg moog has rua txhua xeem Yixalayees has tas, "Thaus twg mej nov suab raaj suab xyu nrov, suavdlawg ca le qw has tas, 'Axaloos ua vaajntxwv kaav lub nroog Henploos lawm!'"11Axaloos caw tau ob puas leej txivneej huv lub nroog Yeluxalees nrug nwg moog; puab tsi paub dlaabtsi le, puab txhaj zoo sab hlo ua ntsejmuag luag ntxhi nrug Axaloos moog.12Thaus Axaloos taabtom hlawv tsaj ua khoom fij, Axaloos khaiv tuabneeg moog hu Ahithaufees kws yog Vaajntxwv Daviv tug tuavxaam huv lub nroog Nkilaus tuaj cuag Axaloos. Txujkev ntxeev sab tawmtsaam Vaajntxwv Daviv muaj zug heev zuj zug tuaj, hab cov tuabneeg kws tuaj Axaloos tog coob zuj zug ntxiv.


  Daviv Tsiv Tawm huv Nroog Yeluxalees


  13Muaj tuabneeg moog has qha rua Daviv has tas, "Cov pejxeem Yixalayees tub coglug tuaj Axaloos tog lawm."


  14Yog le ntawd, Daviv txhaj has rua nwg cov numtswv kws nrug nwg nyob huv lub nroog Yeluxalees has tas, "Peb yuavtsum tsiv taamsim nuav, tej zag ib plag sau nuav, Axaloos yuav tuaj txug, nwg yuav tua yeej peb hab yuav muab txhua tug kws nyob huv lub nroog nuav tua huv tuabsi. Yog peb xaav kuas peb dlim ntawm Axaloos txhais teg, peb ca le tsiv taamsim nuav ntaag."


  15Puab teb has tas, "Vaajntxwv, peb yeej tog nrhw yuav ua txhua yaam le koj has."16Yog le ntawd, vaajntxwv txhaj nrug nwg tsev tuabneeg, hab nwg cov numtswv tawm tsiv, tsuas tseg nwg kaum tug namyau, nyob tu lub loog xwb.


  17Thaus vaajntxwv hab nwg cov tubrog tawm huv lub nroog moog, puab moog txoos ua ke rua ntawm lub tsev tom kawg.18Taagnrho nwg cov numtswv puavleej sawv' ntawm vaajntxwv hauv ntej, ca cov tubrog faajxwm moog ua nwg ntej. Hab rau pua leej tubrog huv lub nroog Nkas kws tuaj nwg tog los puavleej moog ua nwg ntej huv tuabsi lawm hab.19Vaajntxwv has rua Ithais kws yog puab tug thawjcoj has tas, "Vim le caag koj txhaj nrug peb moog? Koj yog tuabneeg txawv tebchaws kws tsiv huv koj lub tebchaws tuaj nkaum huv lub tebchaws nuav xwb, koj ca le rov qaab moog nrug tug vaajntxwv tshab nyob.20Koj nyav nyuas tuaj nyob huv nuav tau ib ntus xwb, kuv yuav ua le caag coj koj nrug kuv moog? Kuv tub tsi paub sov kuv yuav moog qhovtwg. Koj ca le coj koj cov tuabneeg nrug koj rov qaab, thov tug Tswv ua zoo hab ua ncaaj rua koj."


  21Tabsis Ithais teb has tas, "Vaajntxwv, kuv thov tuav tug Tswv lub npe coglug rua koj has tas, "Koj moog qhovtwg kuv yuav nrug koj moog qhov ntawd, txawm yog yuav caj hab tuag los xijpeem."


  22Daviv teb has tas, "Zoo lawm! Ca le moog!." Yog le ntawd, Ithais txhaj nrug Daviv cov tuabneeg hab puab tej quaspuj mivnyuas moog lawm.23Thaus Daviv cov tuabneeg sawv kev moog tu qaab lawm, cov pejxeem tsaa hlo suab quaj. Vaajntxwv txhaj hlaa lub Haav Kiloos lawv nwg cov tuabneeg qaab hab puab moog rua tom taj suabpuam lawm.


  24Tug povthawj Xadaus hab cov Levis kws kwv lub Phijxaab kws ntim Vaajtswv tej lug cog tseg nrug nraim Daviv. Puab muab lub phijxaab txu tsi kwv moog txug thaus kws cov tuabneeg tsiv tawm huv nroog taag lawm. Tug povthawj Anpiyathas los nrug puab nyob ntawd hab.25Vaajntxwv has rua Xadaus has tas, "Mej ca le kwv lub Phijxaab rov qaab moog ca rua huv nroog. Yog tug Tswv txaus sab rua kuv tag, muaj ib nub nwg yuav coj kuv rov qaab lug pum lub phijxaab hab qhov chaw kws ca lub phijxaab nuav dlua.26Tabsis yog nwg tsi pum zoo rua kuv rov lug, ces nwg yuav ua le caag rua kuv los nyob ntawm nwg pum zoo."27Hab Daviv has rua Xadaus has tas, "Koj puas yog tug kws pum yaav tom ntej?P Ca le coj koj tug tub Ahima-as hab Anpiyathas tug tub Yaunathaas rov qaab moog nyob huv nroog kaaj sab lug.28Lub sijhawm nuav, kuv yuav moog nyob ntawm tug dlej kws txujkev hlaa moog rua tom taj suabpuam tog moog txug thaus kuv tau txais koj tej xuv tsaiv."29Yog le ntawd, Xadaus hab Anpiyathas txhaj kwv lub Phijxaab kws ntim Vaajtswv tej lug cog tseg rov lug ca rua huv lub nroog Yeluxalees hab obtug lug nyob rua huv lawm.


  30Daviv nee moog quaj sau Roob Txiv ntoo roj; Daviv hle khau hab muab ntaub kauv nwg taubhau, rua qhov nwg tu sab heev. Txhua tug kws nrug Daviv moog puavleej muab ntaub kauv taubhau hab quaj ib yaam nkaus.  31Thaus muaj tuabneeg moog qha rua Daviv has tas, Ahithaufees koom teg nrug Axaloos ntxeev sab lawm, Daviv txhaj thov Vaajtswv has tas, "Tug TSWV, thov koj ca le muab Ahithaufees tej tswvyim hloov kuas tsi muaj qaabhau!"


  32Thaus Daviv nee nto plawg sau lub ncov roob kws yog qhov chaw pehawm Vaajtswv, Daviv tug phoojywg Husais kws yog cov tuabneeg Alekhis tug kws Daviv ntseeg sab tshaaj plawg txhaj tuaj ntsib Daviv. Husais muab nwg cev rig tsho dlua ndluag ua kaaj quas nab hab tsuab aav rua sau taubhau.33Daviv has rua Husais has tas, "Yog koj nrug kuv moog los koj yuav paab tsi tau kuv dlaabtsi,34Tabsis yog koj rov moog rua huv lub nroog hab has rua Axaloos has tas, txij nuav moog koj yuav ua tug tu Axaloos ntawm lub sab ncaaj nceeg ib yaam le koj tu nwg txiv. Koj txhaj yog tug kws muaj cuabkaav taav tau tej lug kws Ahithaufees has.35Xadaus hab Anpiyathas kws yog ob tug povthawj los tseem nyob huv; Txhua yaam kws koj nov huv vaajntxwv lub loog, ca le pav qha rua obtug noog.36Ahima-as hab Yaunathaas kws yog obtug ob tug tub puavleej nrug ob tug nyob huv hab, koj ca le kuas obtug xaa txhua lu lug kws koj nov tuaj qha rua kuv paub huv tuabsi."


  37Yog le ntawd, Husais kws yog Daviv tug phoojywg txhaj rov qaab moog txug rua huv lub nroog tawm thawj thaus Axaloos lug txug ndlua hab.

  Daviv hab Xinpas


  1Thaus Daviv moog dlhau sau lub ncov roob lawm, nwg txawm ntsib Xinpas kws yog Mefinpauses tug tubkhai, nwg caab ob tug neeg luav thauj ob puas lub ncuav, ib puas pob txiv maab qhuav hab ib naab tawv cawv txiv maab puv nkaus.2Vaajntxwv Daviv nug Xinpas has tas, "Koj coj tej nuav tuaj moog ua dlaabtsi ntau ua luaj?"


  Xinpas teb has tas, "Ob tug neeg luav nuav yog muab pub rua vaajntxwv tsev tuabneeg caij, cov ncuav hab cov txiv maab qhuav nuav muab rua koj cov tuabneeg tau noj, hab cov cawv txiv maab nuav yog muab rua puab tau haus thaus puab nqhes tom roob mojsaab qhua."


  3Vaajntxwv nug Xinpas has tas, "Koj tug tswv Xa-ules tug xeebntxwv Mefinpauses nyob qhov twg?"


  Xinpas teb has tas, "Nwg tseem nyob huv lub nroog Yeluxalees, rua qhov nwg ca sab has tas, taamsim nuav cov Yixalayees taabtom yuav muab nwg yawm Xa-ules lub tebchaws tso rua nwg tuav."


  4Vaajntxwv has rua Xinpas has tas, "Txhua yaam kws yog Mefinpauses tug puavleej yog koj le huv tuabsi."


  Xinpas teb has tas, "Vaajntxwv, kuv yog koj tug tubkhai, thov kuas kuv ua lawv le koj lub sab nyam moog le."


  Daviv hab Sime-is


  5Thaus Daviv moog txug huv lub nroog Npalauhees, Nkelas tug tub Sime-is kws yog Xa-ules cov kwvtij tuaj tog Daviv kev hab tsawm foom Daviv taug kev tuaj.6Txawm yog Daviv nyob huv plawv nwg cov tuabneeg hab nwg cov tubrog faajxwm los Sime-is tseem khaws pobzeb laim tuaj rua Daviv hab nwg cov numtswv.7Sime-is tshev Daviv has tas, "Nam tuabneeg tua tuabneeg! Ca le tsiv tawm moog! Koj ca le tsiv moog! Nam tuabneeg sab phem limham!8Koj txeeb Xa-ules lub tebchaws kaav, taamsim nuav tug Tswv txhaj rau txim rua koj, rua qhov koj tua Xa-ules tsev tuabneeg. Tug Tswv txhaj muab koj lub tebchaws tso rua koj tug tub Axaloos kaav, koj raug kev puamtsuaj, vim koj yog nam tuabneeg tua tuabneeg!"


  9Anpisais kws nwg nam hu ua Xeluyas has rua vaajntxwv has tas, "Vaajntxwv, vim le caag koj ca nyuas dlev ntawd tshev koj mob ua luaj? Thov ca kuv moog muab nwg lub nyuas cejdlaab txav kag kuas tu nrho rua tod saib!


  10Vaajntxwv has rua Anpisais hab nwg tug tijlaug Yau-am has tas, "Tej nuav tsi yog meb num. Qhov kws nwg tshev kuv ntawd yog tug Tswv kuas nwg tshev, leejtwg yuav muaj peevxwm nug tau has tas, vim le caag nwg txhaj tshev kuv?"11Daviv has rua Anpisais hab Daviv cov numtswv has tas, "Txawm yog kuv tug tub kag los nwg tub nyaag nrhw tua kuv povtseg; vim le caag mej yuav quav ntsej tug nyuas tuabneeg Npeenyamees ntawd ua dlaabtsi? Tug Tswv yeej kuas nwg tshev kuv lawm, ca nwg nyob nwg hab ca nwg tshev nwg.12Tej zag tug Tswv yuav pum kuv tej kev nyuaj sabr hab nwg yuav muab tej lug tshev ntawd hloov moog ua lug foom koob moov rua kuv."13Yog le ntawd, Daviv hab nwg cov tuabneeg txawm taug kev moog lawm. Sime-is tuaj peg qaum kev nrug puab moog hab muab puab tshev dlua toj ndlais; nwg tshev hab muab pobzeb ntaus hab tseem tsuab aav rua puab.14Thaus vaajntxwv hab nwg cov tuabneeg moog txug ntawm tug dlej Yauladees, puab lim heev puab txhaj moog su rua qhov ntawd.


  Axaloos Nyob huv Yeluxalees


  15Axaloos hab cov Yixalayees kws tuaj nwg tog, puavleej nrug nwg lug rua huv lub nroog Yeluxalees, hab Ahithaufees nrug puab lug ua ke.16Thaus Husais kws yog Daviv tug phoojywg kws Daviv ntseeg sab heev, ntsib Axaloos, nwg qw has tas, "Thov kuas vaajntxwv muaj sa nyob ntev! Thov kuas vaajntxwv muaj sa nyob ntev!"


  17Axaloos nug has tas, "Koj ua le ko yog koj fwm koj tug phoojywg Daviv nua los? Vim le caag koj tsi nrug nwg moog?"


  18Husais teb has tas, "Kuv yuav ua le caag moog tau? Kuv yuav nyob nrug tug kws tug Tswv hab cov Yixalayees tau xaiv lawm. Kuv yuav nrug koj nyob xwb.19Kuv tseem yuav moog tu leejtwg hab, yog has tas kuv tsi tu kuv tug tswv tug tub? Thaus u kuv tu koj txiv le caag lawm, nwgnuav kuv yuav tu koj ib yaam le ntawd."


  20Axaloos tig hlo moog has rua Ahithaufees has tas, "Taamsim nuav peb lug nyob huv nuav lawm, koj sim paab peb tuav tswvyim saib peb yuav ua le caag txhaj zoo?"


  21Ahithaufees teb has tas, "Koj ca le moog nrug koj txiv cov namyau kws nwg muab tso tseg tu lub loog pw, kuas txhua tug tuabneeg Yixalayees txhaj paub has tas, koj txiv saib koj zoo le nwg tug yeebncuab hab koj cov phoojywg txhaj muab sab npuab koj."22Yog le ntawd, puab txhaj tsaa tau ib lub tsev ntaub rua ntawm lub loog rua Axaloos, ces Axaloos txawm moog nrug nwg txiv cov namyau pw taabmeeg suavdlawg saib ntsoov.


  23Lub sijhawm ntawd, txhua lu lug kws Ahithaufees has ntawd zoo ib yaam le yog Vaajtswv tej lug ntaag; Daviv hab Axaloos obtug lub neej tshwmsim lawv le Vaajtswv tej lug.

  Husais Ntxag Axaloos Yuam Kev


  1Tau tsi ntev lug tom qaab nuav, Ahithaufees has rua Axaloos has tas, "Thov ca kuv moog xaiv kaum ob txheeb leej txivneej nrug kuv, hab mo nuav kuv yuav moog caum Daviv qaab.2Kuv yuav tua nwg thaus nwg lim hab qaug zug heev. Nwg yuav ntshai hab taagnrho nwg cov tuabneeg yuav tsiv tsi saib qaab. Kuv yuav tua vaajntxwv tuab leeg xwb,3hab kuv yuav coj taagnrho nwg cov tuabneeg rov qaab lug thawj koj, ib yaam le tug nkauj nyaab rov lug thawj nwg tug quasyawg. Koj los tsuas nrhav tua nwg tuab leeg hab xwb. Dlua le cov yuavtsum tseg ca."4Cov lug nuav raug Axaloos hab cov Yixalayees tej thawj coj sab kawg le.


  5Axaloos has tas, "Mej ca le moog hu Husais lug taamsim nuav, saib nwg yuav has le caag rua peb."6Thaus Husais lug txug ndlua, Axaloos nug Husais has tas, "Tej lug nuav yog Ahithaufees has qha rua peb; koj puas pum zoo rua peb ua lawv le ntawd? Yog koj tsi pum zoo, thov qha saib peb yuav ua le caag?"


  7Husais teb has tas, "Cov lug kws Ahithaufees qha rua koj nuav tsi yog lug zoo.8Koj yeej paub has tas, "Koj txiv Daviv hab nwg cov tuabneeg tua rog ua tau heev, hab nyaum cuag tug maum dlais kws tuabneeg moog muab nwg cov mivnyuas ntaag. Koj txiv yog ib tug tubrog kws yeej ibtxwm txawj tua rog heev hab mo ntuj nwg yeej tsi nrug nwg cov tuabneeg nyob ua ke le.9Taamsim nuav nwg yeej moog nkaum huv tej qhov tsua lossis lwm qhov chaw lawm. Ces thaus Daviv tawm lug tua koj cov tuabneeg, ces txhua tug kws nov zaaj nuav yuav has tas koj cov tuabneeg swb lawm.10Thaus ntawd cov tubrog kws sab tawv, tsi paub ntshai ib yaam le tej tsuv ntxhuav, yuav ca le ntshai, rua qhov txhua tug Yixalayees yeej paub has tas, koj txiv yog ib tug kws ntaus rog ua tau hab nwg cov tuabneeg yog cov kws muaj sab tawv tua rog heev.11Kuv pum zoo mas koj ca le sau taagnrho cov Yixalayees kws nyob thoob plawg saab tebchaws tom nuav moog txug ndlua saab tebchaws tom u tuaj ua ke, kuas coob npaum le tej xuabzeb ntawm ntug havtxwv hab koj ca le ua tug ntaus thawj loo moog rua huv tshaav rog.12Txawm yog Daviv nyob qhovtwg los peb yeej yuav nrhav tau nwg xwb, peb ca le tua nwg thaus nwg tsi tau ceevfaaj has tas yuav muaj tej xwm nuav. Ces nwg hab nwg cov tuabneeg txhaj yuav tsi muaj ib tug dlim le.13Yog puab tsiv lug rua huv nroog, peb cov tuabneeg yuav nqaa hlua moog khi lub nroog" ntawd tug ntsaa yeej caab kuas qaug taag moog rua nraag kwjhaa.Tsi pub kuas tshuav ib lub nyuas pobzeb seem nyob sau ncov roob le."


  14Axaloos hab cov Yixalayees has tas, "Husais zaaj tswvyim zoo dlua Ahithaufees zaaj tswvyim!" Tug Tswv ua rua Ahithaufees tej tswvyim kws zoo tsi muaj kuab lawm, txhaj tsi muaj leejtwg ua lawv le ntawd, yog le ntawd, tej kev puamtsuaj txhaj lug raug Axaloos.


  Husais Ceebtoom kuas Daviv Tsiv


  15Husais txawm moog pav tej lug kws nwg tau has rua Axaloos hab cov Yixalayees tej thawj coj noog, hab coj Ahithaufees tej lug moog pav huv tuabsi rua Xadaus hab Anpiyathas kws yog ob tug povthawj noog.16Husais has ntxiv tas, "Taamsim nuav ca le tso tuabneeg moog has rua Daviv paub, kuas nwg tsi xob pw nraag tug dlej kws hlaa moog rua tom taj suabpuam, tabsis kuas nwg ca le hlaa tug Dlej Yauladees moog kuas dlhau plawg rua saab tim u, nwg hab nwg cov tuabneeg txhaj tsi raug nteg hab tsi raug tua."


  17Anpiyathas tug tub Yaunathaas hab Xadaus tug tub Ahima-as nyob rawv ntawm lub qhovdlej txhawv Elaunkees kws nyob saab nrau ntug nroog Yeluxalees tog, rua qhov ntshai nyob tsaam muaj tuabneeg pum obtug moog huv lub nroog. Muaj ib tug ntxhais qhev naj zag coj tej xuv tuaj qha rua obtug. Obtug maam le moog qha rua Vaajntxwv Daviv paub.18Tabsis muaj ib nub ib tug mivnyuas tub pum obtug, nwg txawm lug qha rua Axaloos; yog le ntawd obtug txhaj maaj nrooj tsiv moog nkaum rua huv ib tug txivneej lub tsev huv Npahulees. Tug txivneej ntawd muaj ib lub qhov tshij nyob ze nwg lub tsev, ces obtug txhaj nqeg moog nkaum huv lub qhov tshij ntawd.19Tug txivneej ntawd tug quaspuj muab ib dlaim ntaub lug nthuav npug thoob plawg lub qhov tshij hab muab nplej w thoob plawg rua sau, kuas tsi muaj leejtwg paub has tas, muaj tuabneeg nyob huv.20Axaloos cov numtswv tuaj rua huv tsev hab nug tug quaspuj ntawd has tas, "Ahima-as hab Yaunathaas obtug nyob qhovtwg?"


  Tug quaspuj ntawd teb has tas, "Obtug hlaa dlej moog rua saab tim u lawm."


  Cov txivneej ntawd nrhav obtug, tabsis tsi pum obtug le, puab txhaj rov qaab moog rua tom lub nroog Yeluxalees lawm.21Tom qaab kws puab moog dlhau lawm, Ahima-as hab Yaunathaas obtug tawm huv qhov tshij lug hab moog qha rua Vaajntxwv Daviv paub. Obtug moog qha rua Daviv paub txug tej kws Ahithaufees tau nrhav tswvyim tawmtsaam Daviv hab has tas, "Mej ca le hlaa dlej moog saab tim u."22Yog le ntawd, Daviv hab nwg cov tuabneeg txhaj hlaa tug dlej Yauladees thaus kaaj ntug txoog, puab tub hlaa dlhau dlej taag rua saab tim u lawm.


  23Thaus Ahithaufees paub has tas, "Tsi muaj tuabneeg pum zoo ua lawv le nwg has, nwg txhaj le muab eeb pem rua sau nwg tug neeg luav hab caij tsiv rov moog rua tim nwg lub qub zog lawm. Tom qaab kws nwg tu nwg tej khoom tav taag, nwg txawm moog dlai tuag. Luas coj nwg moog log rua huv nwg tsev tuabneeg lub qhov ntxaa.


  24Thaus Axaloos hab cov Yixalayees hlaa tug Dlej Yauladees tuaj, Daviv tub moog txug rua huv lub nroog Mahana-ees lawm.25(Axaloos tsaa Amaxas ua tug thawj tubrog hloov Yau-am chaw. Amaxas yog Yetheles kws yog cov tuabneeg Yisamayees tug tub; nwg nam hu ua Anpinkayis kws yog Nahases tug ntxhais, hab yog Xeluyas kws yog Yau-am nam tug nam hluas.) 26Axaloos hab nwg cov tuabneeg tuaj tsuam yeej rua huv lub xeev Nkile-as.


  27Thaus Daviv moog txug huv lub nroog Mahana-ees, nwg txawm ntsib Nahases tug tub Saunas kws nyob tim lub nroog Lanpas huv tebchaws Amoos, hab ntsib Amiyees tug tub Makhis kws nyob huv lub nroog Laudenpas, hab Npaxilais kws nyob huv lub nroog Launkelees huv xeev Nkile-as.28-29Puab peb leeg nuav nqaa taig, laujkaub aav, choj pua chaw, nplej, ntsab, moov pob kws, mov kib, taum laag, taum mog, zib ntaab, roj mig nyuj qhuav, kua mig nyuj hab ob peb tug yaaj tuaj pub rua Daviv hab nwg cov tuabneeg tau siv hab tau noj. Rua qhov puab paub has tas Daviv hab nwg cov tuabneeg tub tshaib plaab hab tsaug heev tom roob mojsaab qhua lawm.

  Axaloos Swb Hab Tuag


  1Vaajntxwv Daviv sau zog nwg cov tuabneeg lug ua ke, muab faib ua tej paab ib txheeb leej, tej paab ib puas leej hab tsaa cov thawj lug saib puab.2Daviv txhaj xaa puab tawm moog ua peb paab, nrug Yau-am hab nwg tug kwv Anpisais hab Ithais kws tuaj huv lub nroog Nkas tuaj. Puab ib leeg coj ib paab. Hab vaajntxwv has rua nwg cov tuabneeg tas, "Kuv yuav nrug mej moog."


  3Tabsis puab teb has tas, "Koj tsi xob moog, txawm yog peb cov seem thim tsiv ntawm cov yeebncuab rov lug lossis peb raug tua tuag ib nraab lawm los yeej tsi tseemceeb dlaabtsi, rua qhov koj yog tug tseemceeb tshaaj peb kaum txeeb leej. Yog le ntawd, koj nyob huv nroog nuav txhij tuabneeg tuaj paab peb zoo dlua."


  4Vaajntxwv teb has tas, "Kuv yuav ua txhua yaam lawv le mej xaav kuas kuv ua." Ces nwg txawm moog sawv ntawm roojvaag saib nwg cov tuabneeg tawm moog ua tej paab ib txheeb leej, hab tej paab ib puas leej.5Daviv has rua Yau-am, Anpisais hab Ithais has tas, "Yog mej hlub kuv, thov mej tsi xob ua phem rua tug tub hluas Axaloos!" Cov tubrog puavleej nov Daviv has le ntawd rua nwg cov thawj tubrog.


  6Daviv cov tubrog tawm moog rua tom roob mojsaab hab tua cov Yixalayees huv thaaj Haav Zoov kws yog cov Efalayees cheebtsaam aav.7Cov Yixalayees swb Daviv cov tubrog; yog ib qhov poob tsaam txaus ntshai kawg le, nub ntawd xwb muaj neeg nkaum txheeb leej raug tua tuag.8Puab sis tua tawg ri sua moog thoob plawg rua peg tej roob mojsaab, hab cov tuabneeg kws tuag rua huv haav zoov tseem coob tshaaj cov kws raug tua tuag rua huv tshaav rog.


  9Ces thaus ntawd Axaloos txawm ntsib Daviv cov tuabneeg. Axaloos caij ib tug neeg zaag, tug neeg zaag dlha moog nkaag rua huv ib tsob qaab ntoo qheb, Axaloos lub cejdlaab txhaj dlaig nkaus rua sau nkhib ntoo. Tug neeg luav dlha dlhau plawg lawm ca Axaloos dlai ncuv rua sau.10Daviv cov tuabneeg ib tug lug pum Axaloos, nwg txhaj moog qha rua Yau-am has tas, "Kuv pum Axaloos khuam dlai ncuv rua sau tug nkhib ntoo qheb."


  11Yau-am teb has tas, "Yog koj pum nwg tag, ua caag koj tsi muab nwg tua kag? Kuv yuav muab kaum dlaim nyaj hab ib txuj hlaab rua koj."


  12Tabsis tug txivneej ntawd teb has tas, "Txawm yog koj yuav muab ib txheeb dlaim nyaj rua kuv los kuv yuav tsi muab kuv tug ntivteg moog tawmtsaam vaajntxwv tug tub lub cev le. Peb suavdlawg puavleej nov vaajntxwv tej lug kws nwg has rua koj, has rua Anpisais hab Ithais has tas, 'Yog mej hlub kuv, thov tsi xob ua phem rua tug tub hluas Axaloos.'13Yog has tas kuv tsi noog vaajntxwv lug, kuv muab Axaloos tua lawm, vaajntxwv yeej yuav paub xwb, rua qhov thaus nwg nov, koj yuav tsi paab kuv dlaws zaaj nuav."


  14Yau-am teb has tas, "Kuv tsi xaav nkim sijhawm nrug koj has ntxiv lawm." Yau-am txhaj rhu hlo nwg peb raab muv nkaug kag Axaloos hauv sab thaus kws Axaloos tseem tsi tau tuag, hab khuam ncuv rua sau tug nkhib ntoo qheb.15Ces Yau-am cov tubrog kaum leej txhaj hlaa hlo moog rua ntawm Axaloos hab muab nwg loos tuag kag lawm.


  16Yau-am tshuab raaj tshuab xyu kuas tseg tsi xob sis tua, cov tubrog txhaj thim rov qaab lug tsi caum cov Yixalayees ntxiv lawm.17Puab muab Axaloos lub cev txu lug hab kwv moog pov rua huv ib lub qhov tub tub huv haav zoov, hab muab pobzeb txhub lub qhov ntawd ua ib pawg ca. Taagnrho cov Yixalayees, nyag txhaj tsiv nyag rov moog tsev taag lawm.


  18Thaus kws Axaloos tseem ua neej nyob, nwg puab tau ib tug pemthuam rua huv lub Haav Vaajntxwv, ca ua chaw ncu txug nwg, rua qhov nwg tsi muaj tub lug ris nwg lub npe. Yog le ntawd, txhaj muab tug pemthuam ntawd hu lawv le nwg lub npe hab naj nub nua tseem paub has tas yog Axaloos tug pemthuam.


  Qha rua Daviv Has tas Axaloos Tuag


  19Ces Xadaus tug tub Ahima-as txhaj thov Yau-am has tas, "Ca kuv coj tej xuv nuav moog qha rua vaajntxwv paub has tas, tug TSWV tub cawm nwg dlim ntawm nwg cov yeebncuab lawm."


  20Yau-am teb has tas, "Tsi xob moog; nub nua koj tsi xob coj ib yaam xuv dlaabtsi moog qha rua vaajntxwv paub le. Lwm nub tsaiv koj maam le moog, rua qhov nub nua yog nub kws vaajntxwv tug tub tuag."21Yau-am has rua nwg tug tubqhe kws yog tuabneeg Sudaas has tas, "Koj ca le moog qha tej kws koj pum ntawd rua vaajntxwv paub." Tug tubqhe txhaj le nyo ntshis hawm hab moog lawm.22Ahima-as pheej thov has tas, "Txawm yog le caag los xij, thov ca kuv coj tej xuv nuav moog qha rua vaajntxwv hab."


  Yau-am nug has tas, "Mivtub, vim le caag koj xaav moog? Koj yeej yuav tsi tau nqe zug dlaabtsi le los sav!"23Ahima-as rov has dlua tas, "Txawm yog le caag los xij, kuv xaav moog xwb."


  Yau-am teb has tas, "Koj ca le moog." Yog le ntawd, Ahima-as txhaj dlha taug txujkev kws moog rua nraag lub Haav Yauladees, hab moog txeeb kag tug tubqhe ntawd ntej lawm.


  24Daviv taabtom nyob ntawm lub roojvaag nroog saab huv hab saab nrau kis nruab nraab. Tug tub faajxwm nee moog rua sau tug ntsaa yeej hab sawv sau roojvaag; saib moog rua tim ncauj ke, nwg pum ib tug txivneej dlha taug kev lug.25Nwg hu qha rua vaajntxwv, vaajntxwv teb has tas, "Yog nwg tuab leeg lug xwb, ces yog nwg coj xuv zoo lug ntaag!" Tug txivneej ntawd dlha lug ze zuj zug.


  26Tug tub faajxwm rov pum dlua ib tug dlha lug hab, nwg txhaj hu rua tug tu lub roojvaag has tas, "Saib tid saib, muaj dlua ib tug txivneej dlha lug hab."


  Vaajntxwv teb has tas, "Tug ntawd los yog coj xuv zoo lug hab."


  27Tug faajxwm has tas, "Kuv saib mas tug txivneej kws dlha ua ntej zoo le yog Ahima-as ntaag."


  Vaajntxwv has tas, "Nwg yog ib tug tuabneeg zoo, nwg txhaj coj xuv zoo lug."28Ahima-as lug txhus caug ndlua rua ntawm vaajntxwv xubndlag hawm hab has tas, "Vaajntxwv, ua tug Tswv kws yog koj tug Vaajtswv tsaug, nwg tub paab koj yeej cov tuabneeg kws ntxeev sab rua koj lawm!"


  29Vaajntxwv nug has tas, "Tug tub hluas Axaloos puas noj qaab nyob zoo?"


  Ahima-as teb has tas, "Vaajntxwv, thaus koj tug thawj tubrog Yau-am tso kuv lug, kuv pum suavdlawg ntxhuv sab kawg le, tabsis kuv tsi muaj cuabkaav qha rua koj paub has tas yog muaj xwm dlaabtsi."


  30Vaajntxwv has tas, "Koj lug ntawm nuav." Ces nwg txawm txaav zog moog sawv ntawd.


  31Tug tubqhe kws yog tuabneeg Sudaas lug txug hab has rua vaajntxwv has tas, "Vaajntxwv, kuv muaj xuv zoo qha rua koj! Nub nua tug Tswv tub paab koj yeej cov tuabneeg kws ntxeev sab rua koj lawm!"


  32Vaajntxwv nug has tas, "Tug tub hluas Axaloos puas noj qaab nyob zoo hab?"


  Tug tubqhe teb has tas, "Kuv thov kuas tej xwmtxheej kws raug nwg ntawm poob moog raug koj cov yeebncuab ib yaam nkaus, hab raug txhua tug kws ntxeev sab rua koj."


  33Vaajntxwv tu sab kawg le. Nwg txhaj nee moog rua huv chaav kws nyob sau lub roojvaag hab moog quaj sau. Thaus nwg taabtom nee moog, nwg quaj has tas, "Kuv tug miv tub! Kuv tug tub Axaloos! Axaloos kuv tug miv tub! Yog hloov tau ca kuv tuag hloov koj chaw, Axaloos kuv tug miv tub! Kuv tug tub!"

  Yau-am Tshev Daviv


  1Muaj tuabneeg moog qha rua Yau-am has tas, "Vaajntxwv Daviv quaj nyav hab nyuaj sab heev rua Axaloos."2Yog le nub ntawd, Daviv cov tubrog txujkev zoo sab kws tua yeej rog txhaj hloov lug ua txujkev nyuaj sab, rua qhov puab nov has tas vaajntxwv quaj nyav nwg tug tub heev.3puab txhaj le rov mluag mlob lug rua huv nroog, ib yaam le tej tubrog kws swb rog txaajmuag ntsuav dlha huv tshaav rog rov qaab lug.4Vaajntxwv muab ntaub lug npug nwg lub ntsejmuag hab tsaa suab hlo quaj has tas, "Kuv tug miv tub, kuv tug tub Axaloos! Axaloos kuv tug miv tub!"


  5Yau-am txhaj moog rua tom vaajntxwv tsev hab has rua vaajntxwv has tas, "Nub nua koj rhuav koj cov tuabneeg ntsejmuag. Cov tuabneeg ntawd tub yog cov kws cawm koj hab koj cov tub, cov ntxhais, cov quaspuj hab koj cov nam yau txujsa dlim ntawm txujkev puamtsuaj.6Koj ntxub cov kws hlub koj hab nyam cov kws ntxub koj. Ua le koj ua nuav yeej qha has tas, koj tej numtswv hab koj cov tuabneeg tsi muaj txaj ntsig dlaabtsi rua koj le. Kuv paub has tas nub nua yog Axaloos muaj sa nyob hab peb tuag taag, mas koj yuav zoo sab heev.7Nwgnuav koj ca le moog has ib lu lug nplig koj cov tuabneeg sab. Kuv thov tuav tug Tswv lub npe coglug has tas, yog koj tsi moog, pigkig sawv ntxuv, puab yuav tsi muaj ib tug nrug koj nyob le lawm. Qhov ntawd yuav ua rua koj tau kev txomnyem sab nyaav dlua tej kws koj muaj thaus koj hluas lug txug najnub nua."8Ces vaajntxwv txhaj sawv tseeg hab moog nyob ze rua ntawm lub roojvaag nroog. Nwg cov tuabneeg nov has tas nwg tuaj nyob rua ntawd, puab txhaj lug sawv puagncig nwg.


  Daviv Rov Qaab Lug rua huv Yeluxalees


  Dlhau ntawd cov Yixalayees nyag txawm rov moog nyag tsev taag lawm.9Cov pejxeem nyob thoob plawg tebchaws sis caav ntsoog qeeg, ib leeg has rua ib leeg has tas, "Tub yog Vaajntxwv Daviv cawm peb dlim ntawm peb cov yeebncuab, nwg paab kuas peb dlim ntawm cov Filitees, tabsis nwgnuav nwg tsiv Axaloos hab tawm huv lub tebchaws nuav moog lawm.10Peb tau muab roj laub rua Axaloos taubhau tsaa nwg ua peb tug vaajntxwv, tabsis nwg raug tua tuag rua huv tshaav rog lawm. Txawm yuav tsi muaj leejtwg moog coj Vaajntxwv Daviv rov qaab lug le los?"


  11Tej lug kws cov Yixalayees has nuav nrov nchaa moog txug rua Vaajntxwv Daviv. Nwg txhaj khaiv Xadaus hab Anpiyathas kws yog ob tug povthawj moog nug cov Yudas tej thawjcoj has tas, "Vim le caag mej txhaj yog cov kws tuaj tog vaajntxwv rov qaab lug rua huv nwg lub loog lig dlua lwm paab huv tuabsi?12Mej tub yog kuv cov kwvtij, yog kuv roj kuv ntshaav ntaag. Vim le caag mej yog cov kws tuaj tog kuv lig dlua luas tej huv tuabsi?"13Hab Daviv tseem kuas obtug moog has rua Amaxas has tas, "Koj yog kuv ib tug kwvtij. Txij nub nua moog kuv yuav tsaa koj ua tug thawj saib cov tubrog hloov Yau-am chaw. Yog kuv tsi ua lawv le kuv has, thov Vaajtswv tua kuv povtseg!"14Daviv tej lug txhaj ua rua cov Yudas muab sab npuab Daviv. Puab txhaj tso tuabneeg moog has rua Daviv hab nwg cov numtswv kuas rov qaab lug.


  15Thaus vaajntxwv Daviv rov lug, nwg ntsib ib cov Yudas taabtom tuaj txug ntawm tug dlej Yauladees, puab yog cov kws nyob huv lub nroog Nkilenkas puab tuaj coj nwg hlaa dlej.16Tuab lub sijhawm ntawd, Nkelas tug tub Sime-is kws yog xeem Npeenyamees maaj nrooj huv lub nroog Npahulees tuaj cuag Vaajntxwv Daviv nraag tug dlej Yauladees.17Nwg coj cov Npeenyamees ib txheeb leej txivneej nrug nwg tuaj. Hab Xinpas kws yog Xa-ules tsev tuabneeg tug tubkhai coj nwg kaum tsib tug tub hab neeg nkaum leej tubkhai tuaj hab, puab tuaj txug rua ntawm tug dlej Yauladees ua ntej vaajntxwv lug txug ntawd.18Puab hlaa^ dlej moog rua saab tid, tog coj vaajntxwv tsev tuabneeg hlaa dlej hab ua txhua yaam kws vaajntxwv kuas puab ua.


  Daviv Ua Zoo rua Sime-is


  Thaus vaajntxwv taabtom sawv kev yuav hlaa dlej, Sime-is txawm txhus caug ndlua hawm vaajntxwv19hab has tas, "Vaajntxwv, thov koj zaam txim rua tej kws kuv tau ua txhum rua koj, thaus koj tawm huv lub nroog Yeluxalees tuaj. Thov tsi xob muab zaaj ntawd lug tawmtsaam kuv lossis thov koj tsi xob xaav txug zaaj ntawd le.20Vaajntxwv, kuv yeej paub has tas, kuv tau ua txhum lawm tag, vim le nuav cov xeem kws nyob peg qaumteb, kuv txhaj yog thawj tug kws xub tuaj ntsib koj nub nua ntaag."


  21Xeluyas tug tub Anpisais teb has tas, "Yeej tsimnyog muab Sime-is tua povtseg, rua qhov nwg tsawm foom tug kws tug Tswv xaiv ca ua vaajntxwv lawm."


  22Tabsis Daviv has rua Anpisais hab Anpisais tug tijlaug Yau-am has tas, "Leejtwg thov tswvyim ntawm meb? Meb tsim teebmeem rua kuv los? Nwgnuav kuv yeej yog cov Yixalayees tug vaajntxwv hab nub nua kuv yuav tsi muab cov Yixalayees ib tug twg tua povtseg le."23Hab Daviv has rua Sime-is has tas, "Kuv coglug rua koj, koj yuav tsi raug tua povtseg le."


  Daviv Ua Zoo rua Mefinpauses


  24Mefinpauses kws yog Xa-ules tug xeebntxwv tuaj cuag vaajntxwv. Nwg yeej tsi ntxuav nwg ob txhais kutaw, tsi chais nwg cov fwjtxwv lossis ntxhua nwg tej rig tsho txij thaus vaajntxwv tsiv huv Yeluxalees moog txug nub kws vaajntxwv rov yeej lub tebchaws le.25Thaus Mefinpauses tuaj peg Yeluxalees tuaj cuag vaajntxwv, vaajntxwv has rua Mefinpauses has tas, "Mefinpauses, vim le caag koj txhaj tsi nrug kuv moog?"


  26Mefinpauses teb has tas, "Vaajntxwv koj yeej paub has tas, kuv yog ib tug tuabneeg saav ceg. Kuv tub has rua kuv tug tubkhai kuas nwg muab eeb pem rua kuv tug neeg luav, rua kuv caij nrug koj moog, tabsis nwg ntxeev sab rua kuv lawm hab.27Nwg tuaj has tsi zoo rua koj, tabsis koj zoo nkaus le Vaajtswv tug timtswv, koj txhaj ua lawv le koj pum zoo xwb.28Taagnrho kuv txiv tsev tuabneeg yeej tsimnyog koj muab tua povtseg huv tuabsi lawm, tabsis koj pub kuv nrug koj noj koomtsum sau koj lub rooj. Vaajntxwv, kuv yeej tsi muaj cuabkaav yuav thov kuas koj hlub kuv ntxiv lawm."


  29Vaajntxwv teb has tas, "Koj tsi xob has dlaabtsi ntxiv lawm. Kuv has rua koj has tas, Xinpas meb ca le moog muab Xa-ules tej qubtxeeg qubteg coj lug faib rua meb."


  30Mefinpauses teb has tas, "Ca le muab rua Xinpas tuab leeg yuav xwb, qhov kws koj rov lug tsev thaajyeeb lug tub ua rua kuv zoo sab kawg le lawm."


  Daviv Ua Zoo rua Npaxilais


  31Npaxilais yog tuabneeg Nkile-as kws nyob huv lub nroog Launkelees, nwg tuaj paab coj vaajntxwv hlaa tug Dlej Yauladees.32Npaxilais yog ib tug tuabneeg laug heev, nwg tub muaj yim caum xyoo lawm. Npaxilais yog ib tug tuabneeg npluanuj hab tau xaa zaub mov tuaj pub rua vaajntxwv, thaus kws vaajntxwv tseem nyob huv Mahana-ees.33Vaajntxwv has rua Npaxilais has tas, "Koj ca le nrug kuv moog nyob huv lub nroog Yeluxalees, kuv yuav ua tug saib koj moog le."


  34Tabsis Npaxilais teb has tas, "Kuv yuav nyob tsi ntev lawm, kuv yuav ua le caag nrug koj moog nyob tau huv lub nroog Yeluxalees?35Kuv tub muaj yim caum xyoo lawm, hab tsi muaj ib yaam dlaabtsi yuav ua rua kuv zoo ntxiv lawm. Kuv noj mov hab haus dlej los kuv tub tsi nov qaab, txawm yog luas tej suab hu nkauj los kuv tub tsi nov. Ntshai kuv tsuas muaj yuav ua kev nyuaj sab rua vaajntxwv kws yog kuv tug tswv lawm xwb.36Tsi tsimnyog kuv moog txais yuav tej nqe zug kws tseemceeb ntawd le. Ca kuv nrug koj moog kuas dlhau tug dlej Yauladees rua saab tid xwb.37Ca kuv rov qaab moog tsev hab moog tuag ze kuv nam kuv txiv tej toj ntxaas. Vaajntxwv, ntawm nuav yog kuv tug tub Khihas, nwg yuav yog tug tu koj. ca le coj nwg nrug koj moog hab koj xaav paab nwg le caag los koj ca le paab nwg lawv le koj pum zoo."


  38Vaajntxwv teb has tas, "Kuv yuav coj nwg nrug kuv moog hab kuv yuav paab nwg txhua yaam lawv le koj xaav kuas kuv paab. Hab kuv yuav paab koj txhua yaam kws koj thov kuv paab."39Daviv hab nwg cov tuabneeg txawm hlaa tug dlej Yauladees lug lawm. Daviv txhaj nwj Npaxilais hab foom koob moov rua Npaxilais, ces nwg txawm rov moog tsev lawm.


  Cov Yudas hab Cov Yixalayees sis Caav


  40Thaus vaajntxwv hlaa dlej, mas yog cov Yudas hab cov Yixalayees ib nraab tuaj paab coj nwg hlaa. Vaajntxwv moog rua huv lub nroog Nkilenkas hab lub nroog Khihas los puab puavleej nrug nwg moog hab.41Ces cov Yixalayees txawm moog cuag vaajntxwv hab has rua nwg tas, "Vaajntxwv, vim le caag peb cov kwvtij kws yog cov Yudas, puab xaav has tas, puab txhaj yog cov kws tsimnyog tuaj tog koj hab paab xaa koj, koj tsev tuabneeg hab koj cov tuabneeg hlaa tug dlej Yauladees xwb?"


  42Cov Yudas teb has tas, "Peb ua le ntawd, rua qhov vaajntxwv yog peb tuab xeem. Vim le caag qhov nyuas nuav tseem yuav ua rua mej chim hab? Nwg yeej tsi muab zaub mov lug them lossis nwg yeej tsi tau muab ib yaam dlaabtsi rua peb le los sas!"


  43Cov Yixalayees teb has tas, "Txawm yog Vaajntxwv Daviv yog mej tuab xeem los peb yeej muaj tug nyob huv nwg ntau tshaaj mej kaum npaug! Vim le caag mej yuav saib peb tsi muaj nqes le? Mej puas ncu has tas, peb yog thawj cov kws xub has kuas moog tog vaajntxwv rov qaab lug!?"


  Tabsis cov Yudas tseem hajyam ntxeev lug luj tshaaj cov Yixalayees hab.

  Senpas Ntxeev Sab


  1txivneej hu ua Senpas, nyob huv lub nroog Nkilenkas, nwg yog Npikelis tug tub kws yog xeem Npeenyamees. Nwg yog ib tug tuabneeg sab phem heev. Nwg tshuab raaj tshuab xyu hab hu has tas, "Cov Yixalayees, peb tub tsi muaj feem nrug Daviv, peb tsi xob nrug nwg moog!"2Yog le ntawd, cov Yixalayees txhaj tso Daviv tseg hab nrug Senpas moog lawm, tabsis cov Yudas tseem muab sab npuab Daviv hab lawv nwg qaab tom tug dlej Yauladees lug txug rua huv lub nroog Yeluxalees.


  3Thaus Daviv lug txug huv lub nroog Yeluxalees, nwg muab nwg kaum tug namyau kws nwg tso tseg tu lub loog, cais hlo rua ib lub tsev hab tso cov faajxwm zuv. Nwg muab txhua yaam kws puab xaav tau xaa moog rua puab, tabsis nwg tsi moog nrug puab pw le lawm. Nwg tu ib qhov chaw rua puab nyob ib yaam le tej puj ntsuag moog taag puab sim neej le.


  4Vaajntxwv has rua Amaxas has tas, "Koj ca le moog hu cov Yudas tuaj ua ke hab pigkig koj yuavtsum nrug puab tuaj rua ntawm nuav."5Amaxas moog hu puab, tabsis nwg tsi rov tuaj lawv le lub sijhawm kws vaajntxwv teem kuas nwg tuaj.6Yog le ntawd, vaajntxwv txhaj has rua Anpisais has tas, "Npikelis tug tub Senpas tseem yuav ua phem rua peb heev tshaaj Axaloos ua hab. Koj ca le coj kuv cov tuabneeg moog lawv nwg qaab, tej zag nwg yuav nyob huv tej nroog kws txhim ntsaa yeej khov kho, kuas nwg tau chaw tsiv nkaum peb."7Yog le ntawd, Yau-am cov tuabneeg, cov tubrog hab taagnrho cov tubrog kws seem huv Yeluxalees txhaj nrug Anpisais moog caum Npikelis tug tub Senpas.8Thaus puab moog txug ntawm lub pobzeb luj huv Nkinpe-oos, Amaxas moog ntsib puab ntawd. Yau-am yeej naav rawv cev rig tsho sis tua nrug ib raab ntaaj ntxig rua huv naab hab muab hlaab paav khov kho rua ntawm dluav. Ces thaus Yau-am naam zog moog raab ntaaj txawm hlauv hlo.9Yau-am has rua Amaxas has tas, "Kuv tug phoojywg, koj puas noj qaab nyob zoo? Ces nwg cev loo nwg saab teg xis moog tuav nkaus Amaxas cov fwjtxwv le yuav nwj Amaxas.10Amaxas tsi ceevfaaj kws yuav muab ib yaam dlaabtsi lug thaiv kuas tau raab ntaaj, ces Yau-am txhaj tuab nkaug Amaxas plaab tshaab plawg ua nyuv tshau lug rua huv aav. Amaxas tuag kag taamsim ntawd, hab Yau-am yeej tsi tau loos ntxiv le lawm.


  Yau-am hab nwg tug kwv Anpisais rau sab ntso moog caum Senpas qaab.11Yau-am cov tuabneeg ib tug sawv ib saab ntawm Amaxas lub cev tuag hu has tas, "Txhua tug kws tuaj Yau-am hab Daviv tog ca le lawv Yau-am qaab!"12Amaxas tuag xyaab leeg hab tsau ntshaav tsawv huv plawv kev. Yau-am ib tug tubrog pum has tas, txhua tug puavleej lug sawv taag ua ib pawg rua ntawd lawm, nwg txhaj muab lub cev tuag hai tawm huv plawv kev moog tso rua tom haav puamkhaab hab muab ib dlaim choj npug rua.13Ces tom qaab kws muab tug tuag ntawd tshem tawm huv plawv kev lawm, puab txhua tug txhaj lawv Yau-am qaab moog caum Senpas.


  14Senpas moog dlhau plawg cov Yixalayees tug nrimteb moog rua huv lub nroog Anpees Npethees Ma-akas, hab taagnrho Npikelis cov kwvtij puavleej sau nthwv tuaj nrug nwg moog rua huv lub nroog.15Yau-am cov tuabneeg nov has tas, Senpas nyob huv nroog, yog le ntawd puab txhaj moog vij lub nroog ntawd. Puab muab aav lug meem saab ntsaa yeej nrau hab khawb huv taw ntsaa yeej kuas tug ntsaa yeej qaug.16Muaj ib tug quaspuj ntse heev nyob huv lub nroog ntawd, nwg qw huv lub nroog tuaj has tas, "Mej ca le noog! Mej ca le noog kuv has! Has rua Yau-am kuas ca le lug ntawm nuav; kuv xaav nrug nwg thaam!"


  17Yau-am txawm txaav zog moog ze tug quaspuj ntawd, tug quaspuj ntawd nug has tas, "Koj yog Yau-am los?"


  Yau-am teb has tas, "Kuv yog Yau-am ntaag."


  Tug quaspuj ntawd has tas, "Koj ca le noog kuv has."


  Yau-am teb has tas, "Kuv yeej noog koj has."18Tug quaspuj ntawd txawm has tas, "Luas ibtxwm has tas, 'Ca le moog nrhav tej lug teb ntawm Anpees,' puab ua le ntawd txhaj sis has hum lawm.19Peb muaj kev thaajyeeb hab kev ncaaj nceeg nyob huv lub tebchaws Yixalayees nuav. Vim le caag koj pheej nrhav kev muab lub nroog kws yog leej nam huv lub tebchaws Yixalayees nuav rhuav povtseg? Puas yog koj xaav nqog tej kws yog tug Tswv tug?"


  20Yau-am teb has tas, "Kuv tsi ua kuas puamtsuaj ib zag le. Kuv tsi laam rhuav tshem lossis ua kuas peb lub nroog nuav puamtsuaj!21Tsi yog peb txhobtxwm ua le ntawd. tabsis muaj ib tug txivneej hu ua Senpas kws yog Npikelis tug tub. Nwg ntxeev sab rua Vaajntxwv Daviv hab tsiv peg lub nroog Efalayees tuaj rua huv nuav lawm. Yog mej muab tau tug tuabneeg nuav cob rua peb, kuv yuav tso lub nroog nuav tseg." Tug quaspuj ntawd has tas, "Peb yuav muab nwg lub taubhau pov tuaj rua mej."


  22Ces tug quaspuj ntawd txhaj moog cuag cov tuabneeg huv lub nroog lawv le nwg npaaj sab lawm, puab txhaj muab Senpas lub taubhau txav pov tuaj rua Yau-am saab ntsaa yeej nrau. Yau-am txhaj tshuab raaj tshuab xyu kuas nwg cov tuabneeg tso lub nroog ntawd tseg, puab txhaj rov lug tsev lawm. Yau-am rov lug cuag vaajntxwv rua huv lub nroog Yeluxalees.


  Daviv Cov Numtswv


  23Yau-am yog cov Yixalayees tug thawj tubrog; Yehauyadas tug tub Npenayas yog tug saib cov tubrog kws zuv Daviv;  24Adaunilaas yog tug saib cov ua num; Ahilus tug tub Yehausafas yog tug saib cov tuav ntaub ntawv;25Sevas yog tug teev ntawv, Xadaus hab Anpiyathas yog ob tug povthawj,26hab Has kws nyob huv lub nroog Ya-ilas yog Daviv tug povthawj hab.

  Tua Xa-ules Cov Xeebntxwv


  1Lub sijhawm kws Daviv ua vaajntxwv kaav lub tebchaws muaj kev tshaib plaab tau peb xyoos txwm nkaus. Yog le ntawd, Daviv txhaj moog nug tug Tswv txug zaaj ntawd, tug TSWV has tas, "Tub yog Xa-ules hab nwg tsev tuabneeg ua txhum, vim puab tua tuabneeg; nwg muab cov tuabneeg huv Nkinpe-oos tua tuag taag."2(Cov tuabneeg kws nyob huv Nkinpe-oos tsi yog tuabneeg Yixalayees; puab yog cov tuabneeg Amaules ib paab nyuas tsawg heev kws cov Yixalayees tau coglug rua puab has tas, yuav tsomkwm puab, tabsis Xa-ules moog muab puab tua tuag taag lawm, rua qhov Xa-ules mob sab heev rua cov Yixalayees hab cov Yudas.)3Yog le ntawd, Daviv caw cov Nkinpe-oos tuaj cuag nwg hab has rua puab tas, "Mej xaav kuas kuv ua dlaabtsi paab mej? Kuv yuav ua le caag txhaj le pauj tau tej kws luas ua rua mej taag lug lawm, mej txhaj yuav foom koob moov rua tug Tswv tsaav tuabneeg."


  4Puab teb has tas, "Peb tau nrug Xa-ules hab nwg tsev tuabneeg sis tshe txaus lawm, txawm yog yuav muab nyaj muab kub lug khu peb hab muab cov Yixalayees ib tug twg tua pauj los peb yeej tsi txaus sab le."


  Daviv txhaj nug has tas, "Yog le ntawd, mej xaav kuas kuv ua dlaabtsi paab mej?"


  5Puab teb has tas, "Xa-ules yeej xaav muab peb tua kuas tu noob nrho, tsi xaav kuas peb ib tug seem nyob huv lub tebchaws Yixalayees nuav le.6Yog le ntawd, yuavtsum muab nwg xyaa tug tub xeebntxwv cob rua peb, hab peb yuav muab puab dlai taabmeeg tug Tswv rua huv lub nroog Nkinpe-as kws yog Xa-ules lub nroog kws tug TSWV tau xaiv nwg ua vaajntxwv."


  Vaajntxwv teb has tas, "Kuv yuav muab puab cob rua mej teg."


  7Tabsis vim Daviv hab Yaunathaas tau coglug khov heev rua tug TSWV lawm, Daviv txhaj tseg Yaunathaas tug tub Mefinpauses kws yog Xa-ules tug xeebntxwv ca.8Txawm le ntawd los Daviv tseem moog nteg Amaunis hab Mefinpauses kws yog A-iyas tug ntxhais Lixenpas ob tug tub kws nwg yug rua Xa-ules hab Daviv moog nteg Xa-ules tug ntxhais Melas tsib tug tub kws Melas yug rua Npaxilais tug tub Adeyees huv Mehulas coj lug rua puab huv tuabsi.9Hab Daviv muab puab cob rua cov Nkinpe-oos. Cov Nkinpe-oos txhaj coj puab moog dlai taabmeeg tug Tswv, ces xyaa leej ntawd txhaj tuag ua ke huv tuabsi lawm. Puab raug tua tuag rua thaus lub caij ntuj naag tu kws taabtom pibhlais nplej.


  10Xa-ules tug nam yau Lixenpas kws yog A-iyas tug ntxhais, txhaj muab ntaub tsaaj coj moog ua ib lub tsev pheebsuab rua nwg nyob sau lub pobzeb kws puab tso cov tuag, hab nwg nyob huv lub tsev ntawd thaus pib hlais nplej moog txug thaus lub caij ntuj naag nqeg. Nruab nub nwg zuv tsi pub noog lug ze cov tuag, hab mo ntuj nwg zuv tsi pub tej tsaj lug ze cov tuag ntawd.


  11Thaus Daviv nov tej kws Lixepas ua ntawd,12Daviv txhaj moog muab Xa-ules hab Xa-ules tug tub Yaunathaas cov pobtxhaa ntawm cov Yanpes huv Nkile-as lug. (Puab moog nyag tej pobtxhaa ntawd huv lub plawv nroog Npes Saas, ntawm qhov chaw kws cov Filitees muab Xa-ules hab Yaunathaas dlai nub kws puab tua Xa-ules tuag rua sau lub Roob Nkinpau-as ntaag.)13Daviv khaws Xa-ules, Yaunathaas hab xyaa tug txivneej kws luas muab dlai nrug obtug ua ke ntawm cov pobtxhaa huv tuabsi lug.14Ces puab txhaj muab Xa-ules hab Yaunathaas obtug cov pobtxhaa coj moog log rua huv Xa-ules txiv Kises lub qhov ntxaa ntawm lub nroog Xelas huv xeev Npeenyamees. Puab ua txhua yaam lawv le vaajntxwv has kuas puab ua. Tom qaab ntawm Vaajtswv txhaj teb tej lug kws puab thov paab puab lub tebchaws.


  Ua Rog rua Cov Filitees


  15Cov Filitees hab cov Yixalayees rov ua rog dlua, ces Daviv hab nwg cov tuabneeg txhaj moog tua cov Filitees. Thaus puab taabtom sis tua ntawd Daviv tsaug muas heev.16Muaj ib tug txivneej luj heev hu ua Inpinpenaus nqaa ib raab muv tooj nyaav xyaa choj hab rau laag hab nwg ris ib raab ntaaj tshab. Nwg xaav has tas, nwg yuav tua kuas tau Daviv povtseg.17Tabsis Xeluyas tug tub Anpisais txaav zog lug paab Daviv ntaus tug tuabneeg luj heev ntawd hab muab tua tuag kag lawm. Daviv cov tubrog coglug rua Daviv kuas nwg tsi xob nrug puab moog tua rog ntxiv lawm. Puab has tas, "Peb cov Yixalayees ca sab rua koj xwb, peb tsi xaav ca cov Yixalayees lub teeb tuag."


  18Tom qaab nuav rov muaj kev sis tua nrug cov Filitees huv lub nroog Nkaunpes dlua, thaus ntawd Xinpekas kws nyob huv Husas txhaj tua ib tug tuabneeg luj heev kws hu ua Xelas tuag lawm hab.


  19Rov muaj kev sis tua nrug cov Filitees ntxiv huv lub nroog Nkaunpes. Yais tug tub Ehanas kws nyob huv lub nroog Npelehees txhaj tua Nkauli-am kws nyob huv lub nroog Nkas tuag. Nkauli-am muaj ib raab muv, tug vug tuab ib yaam le lub nqog ntus ntaub.


  20Tseem rov muaj kev sis tua nyob huv lub nroog Nkas. Nyob huv muaj ib tug txivneej luj sab hab nwg nyam sis tua heev. Nwg ib saab teg muaj rau tug ntiv teg hab ib saab kutaw muaj rau tug ntiv taw.21Nwg tsawm foom cov Yixalayees, ces Yaunathaas kws yog Daviv tijlaug tug tub Samas muab tug txivneej ntawd tua tuag kag.


  22Plaub tug txivneej nuav yog cov tuabneeg luj sab heev, puab yeej yog cov tuabneeg kws yug nyob huv lub nroog Nkas. Puab raug Daviv hab nwg cov tuabneeg muab tua tuag taag huv tuabsi lawm.

  Daviv Zaaj Nkauj Ua Tug Tswv Tsaug


  (Phoo Ntawv Nkauj 18)


  1Thaus tug Tswv cawm Daviv dlim ntawm Xa-ules hab Daviv cov yeebncuab lug, Daviv hu zaaj nkauj nuav ua tug Tswv tsaug:2Tug Tswv yog tug kws tsomkwm kuv; nwg yog kuv lub chaw nkaum kws ruaj khov.3Kuv tug Vaajtswv yog tug tsomkwm kuv, hab tub yog muaj nwg kuv txhaj tau nyob kaaj sab lug. Nwg tiv thaiv kuv ib yaam le dlaim thaiv nav ntaaj; Nwg tiv thaiv kuv hab muab kuv tso rua qhov chaw thaajyeeb lug. Nwg yog kuv tug Cawmseej, nwg tsomkwm kuv hab paab kuv dlim txujkev puamtsuaj.4Tsimnyog kuv qhuas tug TSWV, kuv tsaa suab hlo thov tug Tswv hab nwg cawm kuv dlim ntawm kuv cov yeebncuab.


  5Kev tuag nphau nphwv nyob puagncig kuv; Txujkev puamtsuaj npau phwj yog tuaj qhwv nkaus kuv.6Txujkev tuag kws txaus ntshai nyob puagncig kuv, hab lub qhov ntxaa cuab lug thaiv kuv kev tsi pub kuv dlhau.7Thaus kuv ntsib kev nyuaj sab ntxhuv plawv kuv hu kuv tug TSWV xwb; kuv hu kuv tug Vaajtswv paab kuv. Huv nwg lub tuamtsev nwg nov kuv tej lug thov; Nwg noog kuv lub suab quaj thov nwg paab.


  8Ces lub nplajteb txawm qeeg hab ua zug koog; ncej ntug quaj qeeg nkawg nyob tsi tswm, rua qhov Vaajtswv chim heev!9Paa nchu auv nab huv nwg qhovntswg tuaj, nplaim tawg hab ncaig tawg cig laam lug huv nwg qhovncauj.10Nwg muab lub ntuj dlua qheb hlo hab nqeg plhuav nrug cov fuab tsaus dlub ncab huv nwg qaab xib taws lug.11Nwg caij tug qhelusx yaa ceev heev, pum nwg nyob rawv sau ob phob tis cua.12Nwg ua qhov tsaus ntuj thaiv nwg; tauv fuab tuab kws muaj naag nyob puagncig nwg;13Muaj xub laim ua txaim tawg cig lab vog ntawm nwg xubndlag.


  14Tug Tswv ua xub nroo qeeg nkawg sau ntuj tuaj, hab nov Vaajtswv tug muaj Fwjchim Luj kawg nkaus lub suab.15Nwg tua nwg xibxub neevnti tuaj, hab nwg cov yeebncuab tsiv ri sua; nwg ua kuas muaj tsaglig xub laim lab vog muab puab lawv tawm tsiv.16Qaab thu dlej havtxwv pum kev laam lug hab tsi muaj ib yaam dlaabtsi thaiv tau tej ncej txheem nplajteb, thaus tug TSWV npautawg, nwg tshev nwg cov yeebncuab nyooj lawg.


  17Tug Tswv cev teg sau tuaj tuav kuv; nwg npu kuv tawm huv dlej qhov kws tub tshaaj plawg lug.18NWg cawm kuv dlim ntawm kuv cov yeebncuab lub fwjchim, dlim ntawm cov kws ntxub kuv, hab cov kws muaj zug dlua kuv.19Luas tuaj tawmtsaam kuv thaus kuv raug kev txomnyem, tabsis tug Tswv tsomkwm kuv.20Nwg coj kuv lug nyob rua ntawm qhov chaw dlaav; nwg cawm kuv, rua qhov nwg txaus sab rua kuv.


  21Tug TSWV muab nqe zug rua kuv, rua qhov kuv ua ncaaj nceeg; nwg foom koob moov rua kuv, rua qhov kuv tsi tau ua txhum.22Kuv ua lawv le tug Tswv txuj kevcai; kuv tsi tso kuv tug Vaajtswv tseg le.23Kuv ua lawv le nwg tej kevcai qha; kuv tsi tawvncauj, kuv noog nwg tej lug saamfwm.24Nwg paub has tas kuv tsi tau ua txhum, rua qhov kuv yeej ceevfaaj nraim tsi ua yuam kev.25Yog le ntawd, nwg txhaj muab nqe zug rua kuv, rua qhov kuv ua ncaaj nceeg, vim nwg paub has tas kuv tsi tau ua txhum.


  26Tug Tswv, koj yeej ua ncaaj nceeg rua cov tuabneeg kws muab sab npuab koj, hab ua zoo rua cov tuabneeg kws ua zoo rua koj.27Koj ua sab dlawb paug rua cov tuabneeg dlawbhuv, tabsis koj ntxub ntxaug cov tuabneeg sab phem sab nkhaus.28Koj cawm cov tuabneeg kws txu fwjchim, tabsis koj txu cov tuabneeg kws khaavtheeb lub fwjchim.


  29Tug Tswv, koj yog kuv lub teeb, koj ua rua kuv txujkev tsaus ntuj pum kev kaaj nrig.30Koj pub kuv muaj zug ntaus yeej kuv cov yeebncuab hab muaj peevxwm kovyeej puab tej kev tawmtsaam.


  31Tej kws Vaajtswv ua puavleej zoo, tug Tswv tej lug yog lug tseeb. Nwg zoo le dlaim thaiv nav ntaaj rua txhua tug kws vaamkhom nwg.32Tug TSWV tuableeg txhaj yog Vaajtswv; Vaajtswv tuableeg txhaj yog tug tsomkwm peb.33Tug Vaajtswv nuav yog kuv qhov chaw nraim cev kws ruaj khov, nwg ua rua e kuv txuj hauv kev kaaj nrig.34Nwg ua rua kuv ob txhais kutaw tsuj khov ib yaam le tej rau muaslwj; nwg tsomkwm kuv nyob kaaj sab lug sau tej roob.35Nwg qha kuv ntaus rog, kuv txhaj muaj peevxwm tua tau raab neevnti kws muaj zug kawg nkaus.


  36Tug Tswv, koj tsomkwm kuv hab cawm kuv dlim; koj txujkev paab ua rua kuv muaj fwjchim luj.37Koj tsomkwm tsi pub luas nteg tau kuv, hab kuv tsi qaug ib zag le.38Kuv caum kuv cov yeebncuab hab tua yeej puab; kuv tsi tso tseg moog txug thaus kuv ua rua puab puamtsuaj taag.39Kuv muab puab ntaus qaug taag hab puab sawv tsi taug le; puab pw nrum sav nroog ntawm kuv kutaw.40Koj txhawb kuv tug zug, kuv txhaj muaj zug sis tua huv tshaav rog; hab pub kuv yeej kuv cov yeebncuab.41Koj ua rua kuv cov yeebncuab tsiv tawm ntawm kuv hauv ntej moog; kuv ua rua txhua tug kws ntxub kuv raug puamtsuaj taag huv tuabsi.42Puab nrhav kev paab, tabsis tsi muaj leejtwg paab puab; puab thov tug Tswv, tabsis nwg tsi teb puab.43Kuv muab puab tsoo tawg mog nyoos ib yaam le tej moov aav; kuv tsuj puab ib yaam le tsuj tej aav nkus huv plawv kev.


  44Koj cawm kuv dlim ntawm cov tuabneeg kws ntxeev sab rua kuv, hab koj ca kuv ua tug kaav ntau tsaav tuabneeg; tej tsaav tuabneeg kws kuv tsi tau paub dlua los nwgnuav tub lug zwm rua kuv lawm.45Tej tuabneeg txawv tebchaws los tuaj qhau hau hawm kuv huv tuabsi; thaus puab nov kuv has. puab yeej rwm hab noog kuv tej lug.46Puab qaug zug hab tawm tej tug tshee naa huv puab tej chaw nyob tuaj.


  47Tug Tswv kws muaj sa nyob, ua tsaug kws koj yog tug tsomkwm kuv; ca le pav Vaajtswv tug kws cawm kuv lub koob kuas nrov nchaa moo lug!48NWg paab kuv tua yeej kuv cov yeebncuab, nwg muab ntau tsaav tuabneeg rua kuv kaav49hab cawm kuv dlim ntawm kuv cov yeebncuab.


  Tug Tswv, koj paab kuv tua yeej kuv cov yeebncuab lawm tag; hab paab kuv dlim ntawm cov tuabneeg limnam kws tuaj txuv kuv.50Yog le ntawd, kuv ua koj tsaug taabmeeg txhua tsaav tuabneeg; kuv hu nkauj qhuas koj tuab leeg xwb.51Vaajtswv paab nwg tug vaajntxwv muaj yeej luj kawg nkaus le; nwg yeej hlub tug kws nwg xaiv tseg lawm; nwg hlub Daviv hab Daviv cov xeebntxwv moog ibtxhis le.

  Daviv Tej Lug Thaus Kawg


  1Yexais tug tub Daviv yog tug tuabneeg kws Vaajtswv tsaa ua tug muaj fwjchim luj kawg nkaus, nwg yog tug kws Yakhauj tug Vaajtswv xaiv lug ua vaajntxwv, hab nwg yog tug kws sau cov nkauj kws zoo tshaaj plawg rua cov Yixalayees hu. Tej lug nuav yog Daviv cov lug has thaus kawg:


  2Tug Tswv tug ntsujplig has rua kuv; nwg tej lug nyob ntawm kuv tug nplaig;3Cov Yixalayees tug Vaajtswv tau has tseg lawm; Tug kws tsomkwm cov Yixalayees has le nuav rua kuv, "Tug vaajntxwv kws kaav ncaaj nceeg, hab kaav lug ntawm txujkev fwm Vaajtswv,4nwg zoo ib yaam le lub nub ci tha«s sawv ntxuv kws tsi muaj fuab le, yog lub nub kws ua rua tej nroj tsuag ntsais tsa thaus lug naag taag."


  5Vaajtswv yuav foom koob moov ntau npaug rua kuv cov xeebntxwv, rua qhov nwg tau coglug ruaj khov rua kuv moog ibtxhis; hab lu lug cog tseg ntawd yuav tsi muab rhuav ib zag le, yog lu lug cog tseg kws tsi txawj hloov. Tej ntawd yog tej kws kuv xaav tau; qhov ntawd yuav yog kuv txujkev muaj yeej, hab Vaajtswv yuav muab tej ntawd rua kuv lawv le nwg tau coglug tseg.6Tabsis cov tuabneeg kws tsi fwm Vaajtswv, puab zoo ib yaam le tej xuavpaug kws muab sau povtseg; tsi muaj tuabneeg xaav muab teg kov le lawm.7Mej yuavtsum muab cuabyeej hlau lossis muv hlau moog sua lawm xwb; puab yuav raug hlawv kub nyab kuas taag dlu lug.


  Daviv Cov Tubrog kws Nto Moo


  (1 Xwmtxheej Vaajntxwv 11.10-41)


  8Cov tuabneeg nuav yog Daviv cov tubrog kws nto moo tej npe: Tug ib yog Yauses Npasenpes kws nyob huv lub nroog Takhemoos ua tug thawj ntawm "Peb Leeg." Nwg muab nwg tug muv nrug yim pua leej txivneej sis nkaug hab nwg muab puab nkaug tuag taag rua huv tshaav rog.


  9Tug ob kws nto moo ntawm peb leeg yog Daudaus tug tub Ele-axas kws yog cuab Ahaus. Muaj ib nub nwg hab Daviv twv nrug cov Filitees kws taabtom tuaj txoos ua ke rua ntawm tshaav rog. Cov Yixalayees swb thim rov qaab,10tabsis Ele-axas sawv nreg nroog tua cov Filitees moog txug thaus nwg tsaug npaab hab tsaa tsi taug nwg raab ntaaj lawm. Nub ntawd tug Tswv muaj yeej luj kawg le. Tom qaab kws tej ntawd dlhau lawm, cov Yixalayees maam le rov lug rua huv qhov chaw kws Ele-axas nyob hab lug hle cov tuabneeg kws Ele-axas tua tuag tej rig tsho hlau.


  11Tug peb kws nto moo ntawm peb leeg ntawd yog Akhees tug tub Samas kws nyob huv lub nroog Halas. Cov Filitees tuaj txoos ua ke rua ntawm Lehis kws yog ib thaaj teb taum mog. Cov Yixalayees tsiv cov Filitees,12tabsis Samas sawv nreg nroog ntawm nwg lub chaw huv thaaj teb ntawd tiv tua cov Filitees. Nub ntawd tug TSWV muaj yeej luj kawg le.


  13Thaus yuav txug lub caij pib sau qoobloo, peb leeg ntawm "Peb Caug Leej" ntawd, txawm nqeg moog rua nraag lub qhov tsua Adulas, qhov chaw kws Daviv nyob. Thaus ntawd cov Filitees taabtom tuaj tsuam yeej rua huv lub Haav Lefayees.14Lub sijhawm ntawd Daviv moog nyob sau roob hab muaj ib paab tubrog Filitees kaav hlo lub nroog Npelehees.15Daviv ncu tsev heev, nwg txhaj seev has tas, "Yuav ua le caag kuv txhaj khaiv tau ib tug moog cug cov dlej huv lub qhov tshij kws nyob ntawm roojvaag nroog Npelehees lug rua kuv haus!"16Ces peb tug tubrog kws nto moo ntawd txhaj le dlha ceev heev moog phua plhawv cov Filitees lub yeej moog cug cov dlej huv lub qhov tshij kws nyob ntawm lub roojvaag nroog Npelehees, hab nqaa lug rua Daviv. Tabsis Daviv tsi kaam haus cov dlej ntawd, nwg muab laub fij rua tug TSWV,17Daviv has tas, "Thov kuv tug Vaajtswv txwv tsi xob pub kuv haus cov dlej nuav! Puas tsimnyog kuv haus cov ntshaav kws yog cov tuabneeg nuav txujsa? Vim puab muab puab txujsa moog pauv txhaj nqaa tau cov dlej nuav lug." Nwg txhaj tsi kaam haus cov dlej ntawd.


  Tej nuav yog peb tug tubrog kws sab tawv ntawd moog nqaa tau lug.


  18Anpisais kws yog Yau-am tug kwv (Obtug nam hu ua Xeluyas) ua tug thawj ntawm "Peb Caug Leej kws Nto Moo ntawd." Nwg siv nwg raab ntaaj tua peb puas leej txivneej hab muab puab tua tuag taag huv tuabsi. Nwg txhaj yog tug kws nto moo ntawm "Peb Caug Leej" k ntawd.19Nwg yog tug kws nto moo tshaaj ntawm "Peb Caug Leej" ntawd hab nwg tau ua puab tug thawj coj, tabsis nwg tseem nto moo tsi npaum le "Peb Leeg" ntawd hab.


  20Yehauyadas tug tub Npenayas kws nyob huv lub nroog Kaxees tuaj, nwg yog ib tug kws nto moo heev hab. Nwg muaj sab tawv ua tau ntau yaam zoo. Nwg tua ob tug tubrog Mau-am kws ua tau kawg nkaus tuag huv tuabsi lawm. Muaj ib nub kws lug dlaus hlub heev los nwg tseem nqeg moog tua tau ib tug tsuv ntxhuav huv qhov aav lug hab.21Hab nwg tseem tua ib tug tubrog Iziv kws luj heev tuag. Tug tuabneeg Iziv ntawd nqaa ib raab muv, tabsis Npenayas muab qws ntaus tug tuabneeg Iziv ntawd hab txeeb tau nwg raab muv ntawm nwg teg lug, hab muab tug tubrog Iziv ntawd nkaug tuag lawm.22Tej ntawd tub yog teg num kws Npenayas ua. Nwg yog ib tug ntawm "Peb Caug Leej." ntawd.23Nwg yog ib tug kws nto moo heev ntawm "Peb Caug Leej". Nwg tseem tsi nto moo npaum le "Peb Leeg" ntawd hab. Daviv txhaj tsaa nwg ua tug thawj saib cov tubrog kws zuv Daviv.


  24-39Xaam taagnrho "Peb Caug Leej" ntawd muaj npe lawv le nraag nuav:


  Yau-am tug kwv Axahees, Daudaus tug tub Ehanas kws nyob huv Npelehees, Samas hab Elikas kws nyob huv Halaus tuaj


  Helexas kws yog tuabneeg Peletes, Ikes tug tub Has kws nyob huv Tekau-as tuaj,


  Anpi-exes kws nyob huv Anathaus tuaj,


  Menpunais kws yog tuabneeg Husas, Zalemoos kws yog tuabneeg Ahus, Mahalais kws nyob huv Netaufas tuaj,


  Npa-anas tug tub Heles kws nyob huv Netaufas, Linpais tug tub Ithais kws nyob huv Nkinpe-as xeev Npeenyamees tuaj,


  Npenayas kws nyob huv Pilathoos tuaj,


  Hidais kws nyob huv lub haav ze rua ntawm Nka-as tuaj,


  Anpi-Anpoos kws yog tuabneeg Alanpas, Amaves kws nyob huv Npahulees tuaj,


  Eliyanpas kws nyob huv Sa-anpoos yog Yasees cov tub, Yaunathaas, Samas kws yog tuabneeg Halales, Salas tug tub Ahiyas kws nyob huv Halas tuaj,


  Ahanpais tug tub Elifelej kws nyob huv Ma-akas tuaj, Ahithaufees tug tub Eli-as kws nyob huv Nkilaus tuaj,


  Hexelaus kws nyob huv Kalemees, Pa-alais kws yog tuabneeg Alanpis, Nathaas tug tub Inkas kws nyob huv Xaunpas tuaj,


  Npanis kws yog tuabneeg Khas, Xeles kws yog tuabneeg Amoos, Nahalais kws nyob huv Npeelus, nwg yog tug kws ris Yau-am tej cuabyeej tua rog. Has hab Nkalej kws yog tuabneeg Yatis hab Uliyas kws yog tuabneeg Hitis.


  Taagnrho peb caug xyaa leej nuav puavleej yog cov tubrog kws nto moo tshaaj plawg.


  


  2 Xamuyees 24


  Daviv Sau Cov Yixalayees Npe


  (1 Xwmtxheej Vaajntxwv 21.1-27)


  1Muaj ib zag tug Tswv chim heev rua cov Yixalayees, tug Tswv txhaj tshoov Daviv sab kuas nwg ua rua puab tau kev txomnyem. Tug Tswv has rua Daviv has tas, "Koj ca le moog suav kuas taagnrho cov Yixalayees hab cov Yudas saib muaj npaum le caag."


  2Yog le ntawd, Daviv txhaj has rua Yau-am kws yog nwg tug thawj tubrog has tas, "Koj ca le coj koj cov numtswv nrug koj moog txheeb cov pejxeem Yixalayees txhua xeem npe thoob plawg huv lub tebchaws saab tom nuav moog ti nkaus saab tom u. Kuv xaav paub saib peb muaj pejxeem coob npaum le caag.


  3Tabsis Yau-am teb vaajntxwv has tas, "Vaajntxwv, thov kuas tug Tswv kws yog koj tug Vaajtswv pub cov pejxeem Yixalayees fuamvaam coob dlua qub ib puas npaug ntxiv cov kws taamsim nuav muaj lawm, hab thov kuas koj muaj sa nyob ntev pum nwg ua tej nuav. Tabsis vaajntxwv, vim le caag koj txhaj xaav kuas ua tej nuav?"4Vaajntxwv has tawv qhawv kuas Yau-am hab nwg cov numtswv ua lawv le vaajntxwv tej lug xwb; puab txhaj tawm moog suav cov pejxeem Yixalayees lawm.


  5Puab moog hlaa tug Dlej Yauladees hab moog su rua ntawm lub nroog Alu-es saab nraag. Lub nroog ntawd nyob huv plawv lub haav kws yog xeem Khas cheebtsaam aav. Puab txhaj tawm ntawm qhov chaw ntawd nee toj moog rua saab qaumteb peg Yaxes,6hab moog rua huv lub nroog Nkile-as moog rua huv lub nroog Kades kws nyob huv cov Hitis cheebtsaam aav. Dlhau ntawd, puab moog rua huv lub nroog Daas hab puab tawm huv lub nroog Daas moogP rua saab nubpoob moog txug rua huv lub nroog Xidoos.7Ces puab moog rua saab qaabteb, moog txug rua huv lub nroog Teles kws muaj ntsaa yeej thaiv, hab puab ncig moog txhua nrho cov Hivis hab cov Kana-aas tej nroog, thaus kawg puab lug txug rua huv lub nroog Npesenpas kws nyob huv xeev Yudas saab qaabteb.8Yog le ntawd, puab txhaj moog ncig thoob plawg lub tebchaws tau cuaj lub hlis hab neeg nkaum nub, puab maam le rov lug txug rua huv lub nroog Yeluxalees.9Puab lug qha rua vaajntxwv has tas, "Cov Yixalayees tej txivneej kws ua taug tubrog muaj yim pua txheeb leej hab cov Yudas muaj tsib puas txheeb leej.


  10Tabsis tom qaab kws Daviv txheeb npe taag lawm, nwg nyuaj sab kawg le, nwg has rua tug Tswv has tas, "Kuv ua le nuav mas yog kuv yuam kev ua txhum lawm! Thov koj zaam txim rua kuv. Rua qhov kuv tau ua tej yaam kws ruag kawg le."


  11-12Tug Tswv has rua Nkas kws yog Daviv tug cev Vaajtswv lug tas, "Koj ca le moog qha rua Daviv has tas, kuv muab peb yaam rua nwg xaiv, kuas nwg xaiv ib yaam xwb. Nwg xaiv yaam twg, kuv yuav muab yaam ntawd rua nwg." Taagkig kaaj ntug thaus Daviv sawv lawm,13Nkas txhaj moog ntsib Daviv hab pav tug Tswv tej lug rua Daviv noog lawv le tug Tswv has, hab nwg has tas, "Saib koj yuav xaiv yaam twg? Koj yuav ca koj lub tebchaws raug kev tshaib nqhes peb lub xyoos lossis yuav ca koj tsiv nkaum koj cov yeebncuab peb lub hlis. lossis yuav ca kaab mob aws mob ntshaa lug raug koj lub tebchaws peb nub? Koj ca le ua tuab zoo xaav hab qha rua kuv paub, kuv yuav coj koj tej lug moog qha rua tug Tswv."


  14Daviv teb has tas, "Nyuaj kuv sab kawg le! Tabsis kuv tsi xaav ca tuabneeg rau txim rua peb, thov ca tug Tswv tuab leeg rau txim rua peb xwb, rua qhov nwg muaj lub sab taabncuab."15Yog le ntawd, tug Tswv txhaj tso kaab mob aws lug rua cov Yixalayees, pib kag thaus sawv ntxuv moog txug rua thaus lub sijhawm kws nwg teem tseg. Txij ndlua saab tebchaws tom nuav moog ti nkaus rua saab tebchaws tom u, cov Yixalayees tuag xyaa caum txheeb leej.16Thaus Vaajtswv tug timtswv taabtom yuav rhuav lub nroog Yeluxalees, tug Tswv hloov sab qhov kws nwg rau txim rua cov tuabneeg kws nyob huv hab has rua tug timtswv kws tua puab ntawd has tas, "Tso tseg! Txaus lawm!" Thaus ntawd tug timtswv taabtom lug ncaaj rua sau Alaunas kws yog cov tuabneeg Yenpus lub tshaav ntaus nplej.


  17Daviv pum tug timtswv kws lug tua cov tuabneeg ntawd, nwg txhaj has rua tug Tswv has tas, "Kuv yog tug ua txhum. Kuv tuab leeg txhaj yog tug ua txhum xwb. Cov tuabneeg txomnyem nuav tau ua txhum dlaabtsi hab? Koj ca le rau txim rua kuv hab kuv tsev tuabneeg nkaus xwb."


  18Nub ntawd Nkas moog cuag Daviv hab has rua Daviv has tas, "Koj ca le moog rua peg Alaunas lub tshaav ntaus nplej hab ua ib lub thaaj rua tug Tswv."19Daviv noog tug Tswv lug hab moog ua lawv le Nkas has rua nwg lawm.20Thaus Alaunas pum dlheev vaajntxwv hab cov numtswv tuaj cuag Alaunas. Alaunas txhus caug ndlua rua huv aav ntawm Daviv xubndlag21hab nug has tas, "Vaajntxwv, vim le caag koj tuaj ntawm nuav?"


  Daviv teb has tas, "Kuv tuaj thov yuav koj lub tshaav ntaus nplej ua chaw teeb ib lub thaaj rua tug TSWV, thov kuas nwg tsi xob tso tej kaab mob aws lug rua peb ntxiv lawm."


  22Alaunas has tas, "Vaajntxwv, kuv muab pub rua koj, kuas koj txhaj tau chaw fij khoom rua tug Tswv lawv le koj pum zoo. Koj ca le muab cov txiv nyuj nuav tua hlawv rua sau lub thaaj fij rua tug TSWV; koj muab cov nyuj nuav tej quabtwg hab tej txag ntaus nplej lug ua tawg rauv."23Alaunas muab taagnrho tej ntawd rua vaajntxwvr hab has rua vaajntxwv has tas, "Thov kuas Tug TSWV kws yog koj tug Vaajtswv leeg yuav koj tej khoom fij."


  24Tabsis vaajntxwv teb has tas, "Tsi ua le ntawd, kuv yuav them nqe kuas txaus rua koj. Kuv yuav tsi muab yaam kws kuv tsi tau tshwm nqe fij rua tug Tswv kws yog kuv tug Vaajtswv le." Ces vaajntxwv txhaj muab tau tsib caug dlaim nyaj yuav Alaunas lub tshaav ntaus nplej hab cov txiv nyuj ntawd.25Ces Daviv ua lub thaaj rua tug Tswv hab tua tsaj hlawv fij theej txhoj hab fij ua kev sis raug zoo. Tug Tswv teb Daviv tej lug thov, ces tej kaab mob aws mob ntshaa kws raug cov Yixalayees txhaj tseg kag lawm.

  1 Vaajntxwv 1


  Thaus Vaajtswv Daviv Laug Heev Lawm


  1Thaus Vaajntxwv Daviv laug heev lawm, txawm yog muab choj rua nwg vuv tuab npaum le caag los yeej tsi suv nwg le.2Yog le ntawd, Daviv cov numtswv txhaj has rua Daviv has tas, “Vaajtswv, thov koj tso lug rua peb moog nrhav ib tug ntxhais nkaujxwb lug nrug koj nyob tu koj, hab pw huv koj xubndlag kuas suv koj.”3Puab txhaj moog saib tej hluas nkauj kws zoo nkauj tshaaj plawg huv tebchaws Yixalayees, puab pum ib tug hluas nkauj nyob huv Sunees. Nwg npe hu ua Anpisas hab yog ib tug ntxhais kws zoo nkauj heev, puab txawm coj nwg lug rua vaajntxwv.4Txawm yog Anpisas zoo nkauj heev hab nwg zuv rawv tu vaajntxwv xwb los vaajntxwv yeej tsi nrug nwg pw ua namtxiv le lawm.


  Adauniyas Xaav Ua Vaajntxwv


  5-6Thaus Axaloos tuag lawm, Daviv cov tub kws tseem ua neej nyob, Adauniyas yog tug hlub. Nwg nam yog Hankis. Adauniyas yog ib tug kws zoo raug heev, Daviv yeej tsi tau tshev nwg ib lus lossis nug nwg has tas, "Vim le caag koj ua le ko?" Adauniyas xaav ua vaajntxwv. Nwg npaaj tau ib cov tsheb neeg, ib cov neeg hab tsib caug leej txivneej nrug nwg ua ke.7Nwg moog saablaaj rua Yau-am (tug kws nwg nam hu ua Xeluyas), hab saablaaj rua Anpiyathas kws yog tug povthawj, mas obtug pum zoo paab nwg.  8Tabsis tug povthawj Xadaus, Npenayas kws yog Yehauyadas tug tub, Nathaas kws yog tug cev Vaajtswv lug, Sime-is, Le-is hab cov tubrog kws zuv Daviv, tsi kaam tuaj Adauniyas tog.9Muaj ib nub Adauniyas moog tua yaaj, tua nyuj hab tua tej mivnyuas nyuj kws rog rog fij rua sau lub pobzeb naab, ze rua ntawm lub qhovdlej Elaunkees. Nwg caw Vaajntxwv Daviv cov tub ibtxha hab vaajntxwv cov numtswv kws nyob huv lub xeev Yudas tuaj nrug nwg koom rooj mov ntawd,10tabsis nwg tsi caw nwg tug kwv nraab Xalumoos lossis Nathaas kws yog tug cev Vaajtswv lug, lossis Npenayas lossis cov tubrog kws zuv vaajntxwv ib tug le.


  Tsaa Xalumoos Ua Vaajntxwv


  11Nathaas moog cuag Npasenpas kws yog Xalumoos nam hab nug has tas, "Koj tsi nov has tas Hankis tug tub Adauniyas, nwg tub tsaa nwg ua vaajntxwv lawm los? Hab Vaajntxwv Daviv yeej tsi paub dlaabtsi txug zaaj nuav le.12Yog koj xaav tseg koj hab koj tug tub Xalumoos txujsa, mas kuv yuav paab koj tuav tswvyim,13koj ca le moog cuag Vaajntxwv Daviv taamsim nuav hab nug nwg has tas, 'Vaajntxwv, koj tub yog tug coglug tseg ruaj khov rua kuv lawm has tas, koj yuav ca kuv tug tub Xalumoos ua vaajntxwv hloov koj chaw nua ne? Yog le caag nwgnuav Adauniyas tub ua vaajntxwv lawm?'"14Nathaas has ntxiv tas, "Ces thaus koj tseem taabtom nrug Vaajntxwv Daviv sis thaam, kuv yuav lawv koj qaab tuaj hab paab ua timkhawv rua koj txug zaaj nuav."15Yog le ntawd, Npasenpas txhaj moog cuag vaajntxwv rua huv nwg lub txaaj. Vaajntxwv laug heev lawm, mas Anpisas kws yog tug hluas nkauj nyob huv Sunees tuaj, nyob rawv huv tu vaajntxwv.16Npasenpas moog txhus caug ndlua nyo hau ntshis hawm vaajntxwv, vaajntxwv nug has tas, "Koj xaav tau dlaabtsi?"17Npasenpas teb has tas, "Vaajntxwv, koj tub tuav tug Tswv kws yog koj tug Vaajtswv lub npe coglug ruaj khov tseg rua kuv lawm has tas, koj yuav ca kuv tug tub Xalumoos ua vaajntxwv hloov koj chaw tom qaab koj.18Tabsis nwgnuav Adauniyas tub sawv ua vaajntxwv lawm, hab koj tub tsi paub txug zaaj nuav hlo le.19Nwg muab ntau tug nyuj, ntau tug yaaj hab tej mivnyuas nyuj kws rog rog tua hlawv ua khoom fij hab nwg caw koj cov tub ibtxha, tug povthawj Anpiyathas hab Yau-am kws yog koj tug thawj tubrog moog koom nwg rooj mov ntawd, tabsis nwg tsi caw koj tug tub Xalumoos le.20Vaajntxwv, taagnrho tsoom pejxeem Yixalayees puavleej tog ntsoov koj, saib koj yuav qha puab has tas, koj tsaa leejtwg lug ua vaajntxwv hloov koj chaw.21Yog koj tsi mob sab rua zaaj nuav, ntshai thaus dlua koj lawm, luas yuav ntxeev sab ua phem rua kuv tug tub Xalumoos hab kuv."22Thaus Npasenpas tseem taabtom has tej lug nuav, Nathaas txawm tuaj txug ndlua huv loog.23Ces muaj tuabneeg moog has rua vaajntxwv has tas, Nathaas kws yog tug cev Vaajtswv lug tuaj cuag koj, Nathaas txawm moog rua huv hab txhus caug ndlua ntawm vaajntxwv xubndlag.24Ces Nathaas has tas, "Vaajntxwv, koj puas tau has kuas tsaa Adauniyas ua vaajntxwv hloov koj?25Nub nua nwg tub moog muab ntau tug nyuj, ntau tug yaaj hab tej mivnyuas nyuj kws rog rog tua hlawv ua khoom fij. Nwg caw taagnrho koj cov tub, Yau-am kws yog koj tug thawj tubroga hab tug povthawj Anpiyathas, taamsim nuav puab taabtom nrug nwg noj haus hab qw ntshu nrooj has tas, 'Thov kuas vaajntxwv Adauniyas muaj sa nyob txhab naj moog pua xyoo!'26Tabsis nwg tsi caw kuv lossis tug povthawj Xadaus lossis Npenayas lossis Xalumoos le.27Vaajntxwv, koj tub tso cai rua puab ua tej nuav, ua caag koj tsi qha rua koj tej numtswv paub has tas, tug twg yog tug lug ua vaajntxwv hloov koj chaw?"28Vaajntxwv Daviv teb has tas, "Ca le moog hu Npasenpas rov lug huv nuav."29Vaajntxwv has rua Npasenpas tas, "Kuv coglug rua koj ntawm tug Tswv kws muaj sa nyob hab yog tug kws cawm kuv dlim ntawm kuv tej kev txomnyem,30nub nua kuv yuav tsaa koj tug tub Xalumoos ua vaajntxwv hloov kuv chaw lawv le tej lug kws kuv tuav tug Tswv kws yog cov Yixalayees tug Vaajtswv lub npe coglug tseg rua koj lawm."31Npasenpas nyo hau ntshis hawm hab has tas, "Thov kuas vaajntxwv kws yog kuv tug tswv muaj sa nyob moog ibtxhis tsi kawglauj!"32Vaajntxwv Daviv tso tuabneeg moog hu Xadaus, Nathaas hab Npenayas kuas tuaj cuag nwg. Thaus puab tuaj txug huv lub loog lawm,33Vaajntxwv has rua puab tas, "Mej coj kuv cov numtswv kws saib kuv tej num nrug mej moog, hab muab kuv tug neeg luav rua kuv tug tub Xalumoos caij, hab coj nwg nqeg moog lawm nraag lub qhovdlej Nkihoos,34kuas Xadaus hab Nathaas obtug muab roj laub rua sau nwg taubhau tsaa nwg ua cov Yixalayees tug vaajntxwv. Mej ca le tshuab raaj tshuab xyu hab qw has tas, 'Thov kuas Vaajntxwv Xalumoos muaj sa nyob txhab naj moog pua xyoo!'35Hab mej ca le nrug nwg lug, nwg yuav lug nyob sau kuv lub zwmtxwv hloov kuv chaw. Kuv yuav tsaa nwg ua tug kaav taagnrho cov Yixalayees hab cov Yudas."36Npenayas teb has tas, "Kuv yuav ua kuas tav lawv le koj has ko. Amees! Thov tug Tswv kws yog koj tug Vaajtswv paab kuas muaj lawv le ntawd.37Tug Tswv nrug nraim vaajntxwv nyob le caag, thov kuas nwg nrug nraim Xalumoos nyob ib yaam le ntawd, hab thov kuas nwg kev tswjfwm tseem vaammeej tshaaj ntu kws koj tswjfwm."38Yog le ntawd, Xadaus, Nathaas, Npenayas hab cov tubrog kws zuv vaajntxwv txhaj le muab Xalumoos tsaws caij Vaajntxwv Daviv tug neeg luav hab coj nwg nqeg moog rua nraag lub Qhovdlej Nkihoos. 39Tug cevlug Xadaus muab fwj roj txiv ntoo kws nwg nqaa huv tug Tswv lub Tsevntaub lug laub rua sau Xalumoos taubhau. Ces puab txawm tshuab raaj tshuab xyu hab taagnrho cov pejxeem suavdlawg qw ntshu nrooj has tas, "Thov kuas Vaajntxwv Xalumoos muaj sa nyob txhab naj moog pua xyoo lauj!"40Ces puab suavdlawg lawv Xalumoos qaab lug, qw lomzem zoo sab hab tshuab raaj tshuab xyu nrov dloog dlaj ua aav tseeg nkawg lug tsev.41Thaus Adauniyas hab nwg cov qhua kws tseem taabtom noj mov, puab puavleej nov suab raaj suab xyu nrov. Yau-am txawm nug has tas, "Tej suab kws nrov dloog dlaj tom nroog tuaj yog dlaabtsi?"42Thaus kws nwg tseem has lug tsi tau xaus, tug povthawj Anpiyathas tug tub Yaunathaas tuaj txug ndlua. Ces Adauniyas txawm hu has tas, "Koj ca le lug ntawm nuav, koj yeej yog tuabneeg zoo, mas koj yuav coj tej xuv zoo tuaj qha rua kuv paub."43Yaunathaas teb has tas, "Tsi yog le koj has ko! Vaajntxwv Daviv tub tsaa Xalumoos ua vaajntxwv lawm.44Nwg tso Xadaus, Nathaas, Npenayas hab nwg cov tubrog kws zuv vaajntxwv coj Xalumoos moog. Puab muab nwg tsaws caij vaajntxwv tug neeg luav,45ces Xadaus hab Nathaas tub muab roj laub rua nwg taubhau tsaa nwg ua vaajntxwv nraag lub qhovdlej Nkihoos lawm. Puab suavdlawg txhaj rov lug rua huv nroog, puab qw ntshu nrooj zoo sab kawg, hab taamsim nuav cov pejxeem taabtom qw muaj kev lomzem heev. Mas yog cov suab kws puastaab koj nov ntawd ntaag.46Nwgnuav Xalumoos tub ua vaajntxwv lawm.47Tsi yog le ntawd xwb, cov numtswv puavleej moog hawm Vaajntxwv Daviv hab has rua nwg tas, 'Thov koj tug Vaajtswv ua rua Xalumoos lub npe nyob muaj koob muaj meej tshaaj koj, hab thov kuas Xalumoos kev tswjfwm vaammeej tshaaj ntu kws koj tswjfwm.' Ces Vaajntxwv Daviv txawm nyo ntshis rua sau nwg lub txaaj pehawm48hab thov has tas, 'Peb ca le ua tug Tswv kws yog cov Yixalayees tug Vaajtswv tsaug, nub nua nwg pub kuv caajceg ib tug lug ua vaajntxwv hloov kuv chaw, hab tseem ca kuv muaj sa nyob tau pum kag ntaag!'"49Ces Adauniyas cov qhua ntshai heev, puab txawm ca le sawv tsiv nyag moog nyag tsev taag lawm.50Adauniyas ntshai Xalumoos heev, nwg txhaj tsiv moog rua tom tug Tswv lub Tsevntaub hab tuav ob tug kub sau lub thaaj.51Muaj tuabneeg moog has rua Xalumoos has tas, "Adauniyas ntshai koj kawg le, nwg taabtom moog tuav ob tug kub sau lub thaaj hab has tas, "Nub nua thov kuas Vaajntxwv Xalumoos coglug rua kuv has tas, nwg yuav tsi tua nwg tug tubkhai povtseg."52Xalumoos teb has tas, "Yog nwg ua tuabneeg ncaaj nceeg, txawm yog nwg ib txuj nyuas plaubhau los yeej yuav tsi tu le; tabsis yog nwg ua tuabneeg ntxeev sab rua kuv, ces nwg yeej yuav raug tua tuag xwb."53Vaajntxwv Xalumoos tso tuabneeg moog coj Adauniyas nqeg sau lub thaaj lug. Adauniyas txhaj lug cuag vaajntxwv hab nyo ntshis hawm nwg, hab Vaajntxwv has rua nwg tas, "Koj ca le moog tsev."


  


  1 Vaajntxwv 2


  Daviv Ntuag Xalumoos thaus Kawg


  1Thaus Daviv yuav tuag, nwg hu nwg tug tub Xalumoos lug ntuag hab cob num rua Xalumoos zag kawg has tas,2"Tub txug lub sijhawm kws kuv yuav tso lub nplajteb nuav tseg lawm. Koj ca le ua sab tawv qhawv,3ua lawv le tug Tswv kws yog koj tug Vaajtswv kuas koj ua. Hab coj lawv le nwg tej kevcai hab tej lug saamfwm kws muab sau tseg rua huv Mauxes Phoo Kevcai, koj txhaj yuav vaammeej, tsi has koj ua dlaabtsi lossis koj yuav moog qhovtwg.4Tug Tswv yuav ua lawv le tej lug kws nwg cog tseg rua kuv has tas, 'Yog koj cov tubki ua tuabneeg ncaaj nceeg hab coj lawv le kuv tej lug qha kawg sab kawg ntsws kawg plaab kawg plawv mas koj caajceg yuav tsi tu tug tuabneeg kws nyob sau cov Yixalayees lub zwmtxwv ib zag le.'5"Dlua le ntawd ntxiv, koj tub yeej paub lawm has tas Yau-am tau ua le caag rua kuv. Nwg tau tua cov Yixalayees ob tug thawj tubrog, Neles tug tub Aneles hab Yethes tug tub Amaxas. Koj ncu ntsoov has tas, nwg tua obtug povtseg thaus lub tebchaws muaj kev thaajyeeb pauj tej tuabneeg kws obtug tua thaus lub tebchaws tseem ua tsuv ua rog. Nwg tua cov tuabneeg kws tsi muaj txim, mas nwgnuav kuv txhaj tau ris lub txim kws nwg ua ntawd, hab raug kev txomnyemd ntsuav le nuav. 6Koj yeej paub has tas, koj yuavtsum ua le caag rua nwg lawm; koj tsi xob pub nwg tuag suv sab so le.7"Koj yuavtsum ua sab dlawb sab zoo rua Npaxilais tug kws yog tuabneeg Nkile-as cov tub hab saib puab, rua qhov puab tau ua zoo heev rua kuv thaus kws kuv tsiv moog nkaum koj tug tijlaug Axaloos.8"Nub kws kuv moog huv lub nroog Mahana-ees, Nkelas tug tub Sime-is kws yog xeem Npeenyamees kws nyob huv lub nroog Npahulees tau tsawm foom kuv phem kawg le, tabsis thaus nwg tuaj tog kuv tom tug Dlej Yauladees, kuv tau tuav tug Tswv lub npe coglug rua nwg has tas, kuv yuav tsi tua nwg povtseg.9Tabsis nwgnuav, koj tsi xob ca nwg dlim dlawb dlim dlo. Koj yog tuabneeg txawj ntse, koj yeej paub has tas tsimnyog koj yuav ua le caag rua nwg lawm, koj ca le muab nwg tua povtseg."


  Daviv Tuag


  10Daviv tuag hab luas coj nwg moog log rua huv Daviv lub nroog.11Daviv ua vaajntxwv kaav lub tebchaws Yixalayees tau plaub caug xyoo, nwg nyob huv lub nroog Henploos kaav tau xyaa xyoo, hab nyob huv lub nroog Yeluxalees kaav tau peb caug peb xyoo.12Xalumoos ua vaajntxwv hloov nwg txiv Daviv chaw, hab nwg muaj fwjchim luj kaav lub tebchaws nyob ruaj khov.


  Adaumyas Tuag


  13Ces Adauniyas kws yog Hankis tug tub, moog cuag Npasenpas kws yog Xalumoos nam. Npasenpas nug has tas, "Puas yog koj tuaj ncaaj tuaj nceeg?" Adauniyas teb has tas, "Kuv yeej tuaj ncaaj tuaj nceeg,"14hab nwg has ntxiv tas, "Kuv muaj lu puav lug xaav nug koj." Npasenpas teb has tas, "Koj xaav nug dlaabtsi?"15Adauniyas teb has tas, "Koj yeej paub has tas, kuv yuavtsum tau ua vaajntxwv hab txhua tug tuabneeg Yixalayees yeej pum zoo ca kuv ua. Tabsis muaj tej yaam txawv heev tshwm tuaj has tas kuv tug kwv tau ua vaajntxwv lawm, rua qhov yog tug TSWV pum zoo.16Mas nwgnuav kuv xaav yuav ib yaam ntawm koj; thov koj muab rua kuv." Npasenpas nug has tas, "Yog dlaabtsi?"17Adauniyas teb has tas. "Koj ca le moog thov Xalumoos kuas nwg muab Anpisas kws yog tug hluas nkauj Sunees rua kuv yuav ua quaspuj, rua qhov kuv paub has tas, Xalumoos yuav ua le koj has."18Npasenpas teb has tas, "Ua le ntawd, kuv maam moog paab koj thov vaajntxwv."19Yog le ntawd, Npasenpas txhaj moog cuag vaajntxwv, hab coj Adauniyas cov lug moog has rua Xalumoos. Vaajntxwv sawv lug has lug zoo sab tog txais nwg nam, hab nyo ntshis hawm nwg nam. Xalumoos txawm moog nyob sau nwg lub zwmtxwv hab nwg muab ib lub rooj lug rua nwg nam nyob ntawm nwg saab xis.20Npasenpas has tas, "Kuv muaj miv ntsiv lug tseemceeb xaav has rua koj; thov koj teb rua kuv." Xalumoos teb has tas, "Nam, koj yuav has dlaabtsi? Kuv yeej yuav noog koj has."21Npasenpas has tas, "Koj ca le muab Anpisas rua koj tug tijlaug Adauniyas yuav ua quaspuj."22Vaajntxwv nug has tas, "Vim le caag koj tuaj thov kuas kuv muab Anpisas rua Adauniyas yuav? Koj ca le thov kuas kuv muab hlo kuv lub meejmom vaajntxwv rua nwg huv tuabsi! Rua qhov nwg yog kuv tug tijlaug, tug povthawj Anpiyathas hab Yau-am los tub tuaj nwg tog lawm hab!"23Ces Xalumoos txhaj tuav tug Tswv lub npe coglug has tas, "Yog kuv tsi muab Adauniyas tua povtseg pauj qhov kws nwg thov nuav, ces thov Vaajtswv muab kuv tua povtseg!24Tug Tswv yog tug tsaa kuv muaj meejmom lug nyob sau kuv txiv lub zwmtxwv; Vaajtswv tau ua lawv le nwg tej lug cog tseg hab muab lub tebchaws nuav rua kuv hab kuv cov xeebntxwv kaav. Kuv thov coglug rua tug Tswv kws muaj txujsa nyob has tas, Adauniyas yuavtsum tuag nub nua."25Yog le ntawd, Vaajntxwv Xalumoos txhaj kuas Npenayas moog muab Adauniyas tua tuag lawm.


  Anpiyathas Raug Rim Tawm hab Yau-am Raug Tua Tuag


  26Vaajntxwv Xalumoos has rua tug povthawj Anpiyathas has tas, "Koj ca le rov qaab moog nyob huv koj lub nroog Anathaus kws yog koj lub zog. Koj yeej tsimnyog tuag lawm, tabsis kuv yuav tsi tua koj kuas tuag taamsim nuav. Vim thaus koj nrug kuv txiv Daviv nyob, koj tau ua tug saib lub Phijxaab kws ntim Vaajtswv tej lug cog tseg, hab koj tau nrug kuv txiv tiv tej kev nyuaj sab ntxhuv plawv lug lawm."27Ces Xalumoos muab Anpiyathas rhu tawm tsi pub ua povthawj ua tug Tswv teg num ntxiv lawm, hab yeej muaj tseeb lawv le tej lug kws tug Tswv tau has txug Elis hab nwg cov xeebntxwv huv lub nroog Silaus lawm.28Thaus Yau-am nov dlheev has tas, muaj tej xwm nuav lawm. (Nwg yog tug kws tuaj Adauniyas tog, tabsis nwg tsi tuaj Axaloos tog). Nwg txawm tsiv moog rua tom tug Tswv lub Tsevntaub, hab moog tuav ob tug kub sau lub thaaj.29Muaj tuabneeg moog qha rua Vaajntxwv Xalumoos has tas, "Yau-am tsiv moog rua tom tug Tswv lub Tsevntaub hab moog sawv ntawm lub thaaj lawm." Xalumoos txhaj has rua Yehauyadas tug tub Npenayas9 has tas, "Koj ca le moog muab Yau-am tua povtseg."30Npenayas txhaj moog rua ntawm tug Tswv lub Tsevntaub hab has rua Yau-am has tas, "Vaajntxwv has kuas koj ca le tawm lug!" Yau-am teb has tas, "Kuv tsi lug! Kuv yuav tuag rua ntawm nuav xwb." Npenayas txhaj rov lug pav Yau-am tej lug rua vaajntxwv noog.31Xalumoos has tas, "Kawgkag moog ua le nwg has ntaag; muab nwg tua hab muab log kag xwb, kuas kuv lossis Daviv cov xeebntxwv txhaj tsi tau ris lub txim kws Yau-am tua cov tuabneeg tsi muaj txim ntawd ntxiv lawm.32Tug Tswv yuav rau txim rua Yau-am, vim tej kev tua tuabneeg kws nwg txhobtxwm tua'1 tsi pub kuv txiv Daviv paub. Yau-am tau muab Neles tug tub Aneles kws yog cov Yixalayees tug thawj tubrog hab Yethes tug tub Amaxes kws yog cov Yudas tug thawj tubrog kws ncaaj nceeg hab tsimtxaj tshaaj nwg tua povtseg.33Lub txim tua tuabneeg ntawd txhaj poob lug rua Yau-am hab nwg cov xeebntxwv moog ibtxhis le. Tabsis tug Tswv yuav tsaa Daviv cov xeebntxwv lug nyob sau Daviv lub zwmtxwv moog le."34Yog le ntawd, Npenayas txhaj moog rua tom tug TSWV lub Tsevntaub, hab muab Yau-am tua tuag lawm, hab muab nwg log rua huv nwg lug tsev kws nyob tom ntug nroog.35Vaajntxwv txhaj tsaa Npenayas kws yog cov Yudas tug thawj tubrog hloov Yau-am chaw, hab muab tug povthawj Xadaus hloov Anpiyathas chaw.


  Sime-is Tuag


  36Vaajntxwv has moog rua Sime-is has tas, "Koj ca le ua ib lub tsev rua huv lub nroog Yeluxalees nuav rua koj nyob. Koj nyob huv tsev hab tsi xob tawm huv lub nroog moog qhovtwg le.37Yog koj tseem tawm hab hlaa tug dlej Kiloos moog rua saab tid, mas koj yeej yuav raug tua tuag xwb, hab koj cov ntshaav yuav rov lug ywg koj taubhau."38Sime-is teb has tas, "Ua le ntawd los mas vaajntxwv, kuv yuav ua lawv le koj has ntaag." Yog le ntawd, nwg txhaj nyob huv lub nroog Yeluxalees tau ntev heev.39Tau peb xyoos tom qaab nuav, Sime-is ob tug tubqhe tsiv moog cuag Ma-akas tug tub Akhises kws ua vaajntxwv kaav lub nroog Nkas. Thaus Sime-is nov has tas, obtug nyob huv lub nroog Nkas,40nwg txawm muab eeb pem rua nwg tug neeg luav hab caij moog cuag Vaajntxwv Akhises huv lub nroog Nkas, moog nrhav nwg ob tug tubqhe. Nwg nrhav tau obtug hab coj obtug rov lug tsev.41Thaus Xalumoos nov txug tej kws Sime-is tau ua ntawd,42nwg txhaj has moog rua Sime-is has tas, "Kuv puas tau tuav tug Tswv lub npe coglug rua koj has tas, tsi pub koj tawm huv lub nroog Yeluxalees nuav moog rua saab nrau le. Hab kuv tub ceebtoom rua koj has tas, yog koj tawm huv nuav moog, koj yuav raug tua tuag. Koj tub yeej los zoo sab le ntawd hab koj has tas, koj yuav noog kuv lug nua ne? 43Yog le caag koj yuav rhuav koj tej lug cog tseg hab tsi noog kuv tej lug saamfwm le?44Koj yeej paub txhua yaam kws koj tau ua txhum rua kuv txiv lawm. Tug Tswv yuav rau txim rua koj vim lub txim ntawd.45Tabsis nwg yuav foom koob moov rua kuv hab nwg yuav ua kuas Daviv lub tebchaws nyob ruaj khov moog ibtxhis le."46Ces Vaajntxwv txhaj kuas Npenayas moog muab Sime-is tua povtseg lawm. Txij thaus ntawd lug, Xalumoos kev tswjfwm txhaj nyob thaajyeeb lug le lawm.


  


  1 Vaajntxwv 3


  Xalumoos Thov Tswvyim


  (2 Xwmtxheej Vaajntxwv 1.3-12)


  1Xalumoos moog yuav Falaus kws yog cov Iziv tug vaajntxwv ntxhais lug ua quaspuj kuas cog tau kev phoojywg. Nwg coj tug quaspuj ntawd lug nyob rua huv Daviv lub nroog moog txug thaus nwg ua tau nwg lub loog, ua tau lub Tuamtsev hab ua tau tug ntsaa yeej kws thaiv lub nroog Yeluxalees tav lawm.2Thaus ntawd tseem tsi tau ua lub Tuamtsev rua tug Tswv, mas cov Yixalayees suavdlawg txhaj pheej moog tua tsaj hlawv fij nyob sau tej ncov roob xwb.3Xalumoos muab sab npuab tug TSWV hab ua lawv le nwg txiv Daviv tej lug qhuab ntuag, tsuas yog nwg tseem pheej moog tua tsaj hab hlawv moov tshuaj tsw qaab fij sau tej ncov roob xwb.4Muaj ib nub Xalumoos moog tua tsaj fij nyob peg Nkinpe-oos, rua qhov lub thaaj tseemceeb tshaaj plawg nyob qhov ntawd. Nwg tub yeej moog tua txug le ib txheeb tug tsaj hlawv fij rua sau lub thaaj ntawd lawm.5Mo ntawd tug Tswv lug tshwm rua nwg pum huv nruab npau suav huv Nkinpe-oos hab has rua nwg tas, "Koj xaav kuas kuv muab dlaabtsi rua koj?"6Xalumoos teb has tas, "Koj yeej ibtxwm hlub kuv txiv Daviv kws yog koj tug tubkhai, hab nwg yeej ibtxwm ua zoo, muab sab npuab koj hab muaj kev ncaaj nceeg nrug koj sis raug zoo. Koj tseem hlub nwg lug txug naj nub nua tsi tso nwg tseg, nub nua koj txhaj tsaa nwg tug tub lug hloov nwg chaw.7Tug Tswv kws yog Vaajtswv, koj tsaa kuv ua vaajntxwv hloov kuv txiv chaw, txawm yog kuv tseem hluas hab tsi muaj tswvyim tswj lub tebchaws nuav los xij.8Nwgnuav kuv nrug cov tuabneeg kws koj tau xaiv tseg ua koj tug lawm nyob, cov tuabneeg nuav coob heev, tsi muaj leejtwg suav txheeb le.9Yog le ntawd, thov koj pub kuas kuv muaj tswvyim tswjfwm koj tsaav tuabneeg ncaaj nceeg hab paub qhov phem qhov zoo. Yog kuv tsi muaj tswvyim, kuv yuav ua le caag tswjfwm tau koj tsaav tuabneeg kws coob heev nuav?"10Tug TSWV txaus sab heev rua tej kws Xalumoos thov nuav.11Yog le ntawd, nwg txhaj has rua Xalumoos has tas, "Vim koj thov kuas kuv pub tswvyim rua koj tswjfwm lub tebchaws moog rua qhov ncaaj nceeg, tabsis koj tsi tau thov kuas koj muaj sa nyob ntev lossis muaj nyaj muaj txaj lossis kuas koj tej yeebncuab tuag, 12mas kuv yuav muab tej kws koj thov ntawd rua koj. Kuv yuav pub kuas koj muaj tswvyim hab txawj ntse tshaaj tej tuabneeg kws nyob ua ntej koj lossis cov kws nyob tom qaab koj.13Kuv tseem yuav muab tej kws koj tsi thov pub huv tuabsi rua koj hab: koj yuav muaj txag npluanuj, hab muaj meejmom moog taag koj sim neej, tshaaj lwm tug vaajntxwv huv tuabsi.14Yog koj noog kuv lug, ceev kuv tej kevcai hab tej lug saamfwm ib yaam le koj txiv Daviv tau ua lug lawm, kuv yuav pub kuas koj muaj sa ua neej nyob ntev."15Xalumoos tsim dlheev lug hab paub has tas, yog Vaajtswv lug has rua nwg huv nruab npau suav. Ces nwg txawm rov lug rua huv lub nroog Yeluxalees hab moog sawv ntawm lub Phijxaab kws ntim Vaajtswv tej lug cog tseg, hab muab tsaj tua hlawv fij hab fij khoom ua kev sis raug zoo rua tug Tswv, hab tom qaab ntawd nwg ua ib rooj mov rua nwg cov numtswv suavdlawgnoj.


  Xalumoos Txav Ib Rooj Plaub Kws Nyuaj Heev


  16Muaj ib nub ob tug namndlav tuaj cuag Vaajntxwv Xalumoos tim ntsej tim muag.17Muaj ib tug has tas, "Vaajntxwv, tug quaspuj nuav hab kuv koom nyob ua ke huv ib lub tsev, thaus nwg lug nrug kuv nyob tsi ntev, kuv txawm yug tau kuv tug tub huv lub tsev ntawd.18Tau ob nub tom qaab kws kuv yug tau kuv tug tub, nwg txawm yug tau ib tug tub hab. Huv lub tsev ntawd tsuas muaj wb ob leeg nyob xwb, tsi muaj leejtwg nrug wb nyob le.19Ces muaj ib mos nwg txawm pw tsuam nwg tug mivnyuas tuag lawm.20Mo ntawd thaus kuv tseem tsaug zug, nwg txawm sawv lug tsaws kuv tug mivnyuas ntawm kuv ib saab coj moog rua ntawm nwg lub txaaj lawm; ces nwg txawm muab nwg tug mivnyuas kws tuag lawm lug tso rua ntawm kuv lub txaaj.21Taag kig sawv ntxuv, thaus kuv tsim lug hab muab mig rua kuv tug mivnyuas noj, ua cav nwg tub tuag lawm. Kuv maam ua tuab zoo saib tseeb tseeb na ua caag tsi yog kuv tug mivnyuas."22Tabsis dlua lwm tug quaspuj has tas, "Tub tsi yog los sav. Tug mivnyuas kws tuag lawm yeej yog koj tug, tug kws tseem caj yog kuv tug!" Thawj tug quaspuj txawm teb ndlais has tas, "Tsi yog le ntawd! Tug mivnyuas kws tuag yeej yog koj tug, tug kws tseem caj yeej yog kuv tug tag!" Ob tug txawm sis caav ntawg ntag taabmeeg Vaajntxwv.23Ces Vaajntxwv Xalumoos txawm has tas, "Meb nyag taug nyag txeeb has tas, tug caj yog kuv tug, hab tsi muaj leejtwg leeg tug tuag ntawd yog nwg tug le."24Vaajntxwv txhaj kuas muab ib raab ntaaj lug rua nwg, thaus puab nqaa raab ntaaj lug cev rua vaajntxwv lawm,25nwg has tas, "Muab tug mivnyuas kws tseem caj phua ua ob saab hab muab faib rua ob tug quaspuj nuav ib leeg ib saab."26Ces tug kws yog leej nam tag, nwg mob sab hab hlub nwg tug tub heev, nwg txhaj le has rua vaajntxwv has tas, "Vaajntxwv, thov koj tsi xob tua tug miv tub nuav! Ca le muab rua nwg yuav xwb!" Tabsis dlua lwm tug quaspuj teb has tas, "Tsi xob muab nwg rua wb ib leeg tug twg le; ca le muab nwg phua kag ua ob saab xwb!"27Ces Xalumoos has tas, "Tsi xob muab tug mivnyuas nuav tua! Ca le muab rua thawj tug quaspuj, nwg yeej yog leej nam tag."28Thaus cov Yixalayees nov Xalumoos txav rooj plaub ntawd, puab suavdlawg ntshai hab fwm nwg heev, rua qhov puab paub has tas, yog Vaajtswv pub tswvyim rua nwg txav plaub ntug ncaaj nceeg tag.


  


  1 Vaajntxwv 4


  Xalumoos Cov Numtswv


  1Xalumoos ua Vaajntxwv kaav lub tebchaws Yixalayees,  2hab cov nuav yog nwg cov numtswv:Tug povthawj yog Axaliyas tug tub Xadaus3Ob tug teev ntawv yog Sisas ob tug tub, Elihaules hab Ahiyas tug saib tej ntaub ntawv yog Ahilus tug tub Yehausafas4Tug thawj tubrog yog Yehauyadas tug tub Npenayas. Ob tug povthawj yog Xadaus hab Anpiyathas5Tug thawj ntawm cov tswv xeev yog Nathaas tug tub Axaliyas Vaajntxwv tug tuavxaam yog Nathaas tug tub Xanpus kws yog tug povthawj.6Tug kws saib cov tubkhai huv lub loog yog Ahisas" Tug kws saib cov ua num yog Anpidas tug tub Adaumlaas.7Xalumoos tsaa kaum ob leeg txivneej lug ua tswvxeev kaav cov Yixalayees txhua lub xeev. Puab yog cov coj zaub mov huv tej cheebtsaam tuaj rua vaajntxwv hab nwg tsev tuabneeg noj. Ib tug tswvxeev coj zaub mov tuaj rua vaajntxwv tsev tuabneeg ib xyoos twg ib zag.8Ntawm nuav moog yog kaum ob tug tswv xeev ntawd cov npe hab tej cheebtsaam kws puab saib: Npehus: saib saab laaj roob Efalayees9Npedekes: saib lub nroog Makaxes, Sa-anpimes, Npethes Semes, Eloos hab Npethes Hanas10Npehexes: saib lub nroog Alunpus, Xukaus hab taagnrho cheebtsaam Hefeles  11Npenanpinadas (tug kws yuav Xalumoos tug ntxhais Tafas): saib taagnrho cheebtsaam Daules12Ahilus tug tub Npa-anas: saib lub nroog Tanas, Menkidaus, hab taagnrho cheebtsaam kws nyob ze Npethes Se-as, hab ze rua ntawm lub nroog Xalethaas saab qaabteb ntawm lub nroog Yexelees, moog txug ndlua rua tim lub nroog Anpees Mehulas hab tim lub nroog Yaumees13Npenkenpes: saib lub nroog Lamaus huv lub cheebtsaam Nkile-as hab cov zog kws nyob huv lub cheebtsaam Nkile-as kws yog Manaxes tug tub Yais tug xeebntxwv tug, hab cheebtsaam Ankunpes huv lub xeev Npasaas, taagnrho rau caum lub nroog luj kws muaj ntsaa yeej thaiv khov kho, hab muaj tej nqaaj roojvaag tooj14Idaus tug tub Ahinadas: saib cheebtsaam Mahana-ees15Ahima-as (tug kws yuav Xalumoos tug ntxhais Npasemas): saib cheebtsaam Nafetalis16Husais tug tub Npa-anas: saib cheebtsaam Aseles hab lub nroog Npe-alaus17Palu-as tug tub Yehausafas: saib cheebtsaam kws cov Ixakhas nyob18Elas tug tub Sime-is: saib cheebtsaam kws cov Npeenyamees nyob19Ulis tug tub Nkenpeles: saib lub cheebtsaam Nkile-as kws cov Amaules tug Vaajntxwv Xihoos kaav hab lub xeev Npasaas kws Vaajntxwv Aunkas kaav. Dlua le kaum ob tug tswv xeev nuav lawm, tseem muaj ib tug thawj kws saib taagnrho lub tebchaws hab. Ulis tug tub Nkenpeles: saib lub cheebtsaam Nkile-as kws cov Amaules tug Vaajntxwv Xihoos kaav hab lub xeev Npasaas kws Vaajntxwv Aunkas kaav. Dlua le kaum ob tug tswv xeev nuav lawm, tseem muaj ib tug thawj kws saib taagnrho lub tebchaws hab.


  Xalumoos Kev Tswjfwm Vaammeej Heev


  20Cov Yudas hab cov Yixalayees fuamvaam coob ib yaam le tej xuabzeb nraag ntug havtxwv; puab muaj noj muaj haus hab muaj kev zoo sab kawg le.21Xalumoos kaav taagnrho cov tebchaws kws nyob ibncig ze ntawd, txij ndlua ntawm tug Dlej Efalates moog txug rua tim tebchaws Filitees, hab moog txug rua nraag tug nrimteb tebchaws Iziv. Puab puavleej them se rua Xalumoos hab ua nwg qhev moog taag nwg tam neej ntawm le.22Tej zaub mov kws Xalumoos xaav tau txhua nub, yog ib puas tsib caug tawb moov nplej, hab peb puas tawb zaub;23kaum tug nyuj rog rog kws fwb huv nkuaj, neeg nkaum tug nyuj kws tso rua huv tshaav zaub hab ib puas tug yaaj; dlua le ntawd, tseem muaj maum muaslwj, kauv, phaws muaslwj hab qab sis.24Xalumoos kaav taagnrho cov tebchaws kws nyob saab nubpoob, txij ndlua ntawm tug Dlej Efalates moog txug rua ntawm lub nroog Nkaxas. Taagnrho cov vaajntxwv kws nyob saab nubpoob ntawm tug Dlej Efalates puavleej coj khoom tuaj rua Xalumoos, hab nwg moog cog kev phoojywg nrug tej tebchaws nruab ze taagnrho.25Txij le Xalumoos tam, cov Yudas hab cov Yixalayees ua neej nyob kaaj sab lug, txhua yim nyag txhaj cog muaj nyag txiv maab hab txiv ncuav pas.26Xalumoos muaj plaub caug txheeb lub nkuaj neeg kaw nwg cov neeg hai tsheb hab muaj kaum ob txheeb tug tubrog caij neeg.27Xalumoos kaum ob tug tswvxeev, ib tug twg raug ua num rua nwg ib lub hlis, yog muab tej zaub mov kws vaajntxwv Xalumoos xaav tau coj tuaj rua nwg, kuas cov tuabneeg kws nyob huv lub loog tau noj; puab muab txhua yaam kws Xalumoos xaav tau tuaj rua nwg.


  28Hab txhua tug tswvxeev puavleej coj puab tej nplej hab quavnyaab npleg pub neeg tuaj rua ntawm qhov chaw kws ca tej ntawd, rua cov neeg hai tsheb hab cov neeg kws siv ua lwm yaam num tau noj.29Vaajtswv pub rua Xalumoos muaj tswvyim hab kev txawj ntse tub heev ntsuag tsi tau hab ntau ib yaam le tej xuabzeb nraag ntug havtxwv.30Xalumoos ntse tshaaj cov tub txawg tub ntse kws nyob saab nubtuaj lossis tej tub txawg tub ntse kws nyob nraag tebchaws Iziv lawm hab.31Nwg ntse tshaaj lwm tug txivneej huv tuabsi: ntse tshaaj Ethas kws yog tuabneeg Exelas, Hemaas, Kakaus hab Dadas kws yog Mahaules cov tub, hab Xalumoos lub koob meej nrov nchaa moo lug moog thoob plawg tej tebchaws kws nyob puagncig ntawd.32Nwg sau tau peb txheeb zaaj paajlug, hab ib txheeb tsib zaaj nkauj.33Nwg has txug tej ntoo hab tej nroj tsuag, tej ntoo cab peg Roob Lenpanoos, hab tej nroj hixauv kws tuaj ntawm tej ntsaa yeej; nwg has txug tej tsaj, tej noog, tej kaab hab tej ntseg huv tuabsi.34Taagnrho tej vaajntxwv kws nyob huv nplajteb nuav puavleej nov Xalumoos tej tswvyim hab xaa puab cov tuabneeg tuaj noog Xalumoos pav nwg tej kev txawj ntse.


  


  1 Vaajntxwv 5


  Xalumoos Npaaj Ua Lub Tuamtsev


  (2 Xwmtxheej Vaajntxwv 2.1-18)


  1Vaajntxwv Hilaas kws kaav lub nroog Tiles yeej ibtxwm nrug Daviv ua phoojywg, thaus nwg nov has tas Xalumoos tau ua vaajntxwv hloov nwg txiv Daviv chaw lawm, Hilaas txhaj tso ib cov numtswv tuaj cuag Xalumoos.2Xalumoos txhaj xaa xuv rov moog rua Hilaas has tas:3"Koj yeej paub kuv txiv Daviv ibtxwm ua rog rua nwg cov yeebncuab kws nyob huv tej tebchaws puagncig nwg, mas nwg txhaj tsi muaj cuabkaav ua lub Tuamtsev ua qhov chaw pehawm tug TSWV kws yog nwg tug Vaajtswv moog txug thaus tug Tswv pub nwg ntaus yeej taagnrho nwg cov yeebncuab lawm.4Tabsis nwgnuav tug Tswv kws yog kuv tug Vaajtswv pub rua kuv lub tebchaws nyob thaajyeeb thoob plawg txhua phaab huv tuabsi. Kuv tsi muaj yeebncuab hab tsi muaj kev sis ntaus sis tua kws txaus ntshai lawm.5Tug Tswv coglug tseg rua kuv txiv Daviv has tas, 'Koj tug tub kws kuv yuav tsaa ua vaajntxwv hloov koj chaw, nwg yog tug kws yuav ua lub Tuamtsev rua kuv.' Yog le ntawd, nwgnuav kuv txhaj npaaj ua lub Tuamtsev, kuas tau qhov chaw pehawm tug Tswv kws yog kuv tug Vaajtswv.6Yog le ntawd, thov koj cov tuabneeg moog txav cov ntoo cab peg Roob Lenpanoos xaa tuaj rua kuv. Kuv cov tuabneeg yuav nrug puab ua num ua ke, hab kuv yuav them nqe rua koj cov tuabneeg lawv le koj pum zoo. Koj yeej paub has tas, kuv cov tuabneeg yeej ibtxwm tsi txawj ntuv ntoo le koj cov."7Thaus Hilaas tau nov Xalumoos cov lug nuav lawm, nwg txaus sab heev, Hilaas has tas, "Nub nua ua tug Tswv tsaug, rua qhov nwg pub Daviv muaj ib tug tub ntse heev lug ua vaajntxwv hloov nwg chaw kaav tsaav tuabneeg kws coob tshaaj plawg lawm!"8Ces Hilaas txawm xaa xuv rov moog rua Xalumoos has tas, "Kuv tau txais koj cov lug lawm, kuv zoo sab ua lawv le koj tej lug thov. Kuv yuav muab cov ntoo cab hab ntoo thuv tuaj pub rua koj.9Kuv cov tuabneeg yuav hai cov ntoo sau roob Lenpanoos moog rua nraag havtxwv hab yuav muab paav ua tej kheev nkuam lawv ntug dlej tuaj kuas txug qhov chaw kws koj tau teem tseg. Kuv cov tuabneeg maam muab dlaws, muab teeb ua ke, hab muab cob rua koj cov tuabneeg. Ces thov koj xaa zaub mov tuaj pub kuv cov tuabneeg noj xwb tau lawm."10Hilaas txhaj le xaa ntoo cab hab ntoo thuv tuaj rua Xalumoos lawv le nwg xaav tau,11hab ib xyoos twg Xalumoos xaa ib puas txheeb tawb nplej, hab xaa cov roj txiv ntoo kws tsi xyaw lwm yaam le, ib puas kaum txheeb thoob moog rua Hilaas cov tuabneeg tau noj.12Tug Tswv pub tswvyim rua Xalumoos lawv le tug Tswv tau coglug tseg lawm. Hilaas hab Xalumoos muaj kev sis raug zoo heev, obtug txhaj le coglug ua phoojywg.13Vaajntxwv Xalumoos sau tau peb caug txheeb leej txivneej nyob thoob plawg huv tebchaws Yixalayees tuaj ua tub zug.14hab nwg tsaa Adaunilaas ua tug saib cov tub zug ntawd. Nwg muab puab faib ua peb paab, ib paab kaum txheeb leej, hab muab puab sis hloov ua num, ib paab moog ua num peg roob Lenpanoos ib hlis hab rov lug tsev ob hlis.15Xalumoos tseem muaj dlua yim caum txheeb leej txivneej ua num txaug pobzeb peg laaj roob hab xyaa caum txheeb leej txivneej ua cov nqaa pobzeb,16hab nwg tsaa peb txheeb peb puas leej ua cov saib hab qha puab ua num.17Vaajntxwv Xalumoos saamfwm kuas puab yuavtsum txav tej dlaim txag zeb luj hab zoo nkauj lug pua lub plaag Tuamtsev.18Xalumoos hab Hilaas cov tub zug hab cov tuabneeg kws nyob huv lub nroog Npenpas sis paab nroog txaug pobzeb hab txav ntoo lug ua lub Tuamtsev.


  


  1 Vaajntxwv 6


  Xalumoos Ua Lub Tuamtsev


  1Thaus Xalumoos ua vaajntxwv kaav tebchaws Yixalayees tau plaub xyoos, xyoo plaub thaus lub ob hlis ntuj kws hu ua hli Xiv, Xalumoos txawm pib ua lub Tuamtsev, suav txij thaus cov Yixalayees tsiv nraag tebchaws Iziv lug txug lub sijhawm kws Xalumoos ua lub Tuamtsev ntawd, tau plaub puas yim caum xyoo.2Lub Tuamtsev saab huv nruab nrog ntev rau caum tshim, dlaav peb caug tshim, hab sab peb caug tshim.3Chaav ntawm lub qhovrooj moog rua huv, tub kaum tshim, ntev neeg nkaum tshim, hab dlaav ib yaam le Chaav Dlawbhuv.4Lub Tuamtsev muaj qhovrais thoob plawg txhua saab phaab ntsaa. Tej qhovrais ntawd saab nrau nqaim dlua saab huv. 5Lub Tuamtsev saab nrau tseem muaj dlua peb txheej rua saab qaum tsev hab ob tog, ib txheej twg sab tsib tshim.6Txheej huv qaab kawg, ib chaav twg dlaav tsib tshim. Txheej nruab nraab ib chaav twg dlaav rau tshim, hab txheej kawg sau u ib chaav twg dlaav xyaa tshim. Lub Tuamtsev tej phaab ntsaa ob txheej sau xov nyag dlua txheej huv qaab. Tej chaav ntawd ib txheej txawb rua ib txheej tsi muaj laag ntoo ntsa tuav tej phaab ntsaa ntawd le.7Tej pobzeb kws ua lub Tuamtsev ntawd, yeej txaug tau zoo zoo ntawm qhov chaw txaug lug lawm, yog le ntawd thaus coj lug ua txhaj tsi muaj suab rauj, suab taus lossis lwm yaam cuabyeej nrov le.8Lub qhovrooj txheej huv qaab kws nyob ntawm lub Tuamtsev saab nraag, muaj ntaiv nee moog rua sau txheej ob hab txheej peb.9Xalumoos muab tej txag ntoo thuv lug ntsa vuv thoob plawg saab huv. Yog le ntawd, Vaajntxwv Xalumoos txhaj ua lub Tuamtsev tav lawm.10Peb txheej kws nwg ua ncig lub Tuamtsev saab nrau, ib txheej twg' sab tsib tshim, hab muab tej txag ntoo thuv lug ntsa npuab khov kho rua.11Tug Tswv has rua Xalumoos has tas,12"Has txug lub Tuamtsev kws koj taabtom ua ntawd, yog koj ua lawv le kuv tej kevcai hab noog kuv tej lug saamfwm, kuv yuav paab koj lawv le tej lug kws kuv tau cog tseg rua koj txiv Daviv lawm.13Kuv yuav nrug nraim kuv tsaav tuabneeg Yixalayees nyob huv lub Tuamtsev kws koj ua nuav, hab kuv yuav tsi tso puab tseg ib zag le."14Xalumoos ua lub Tuamtsev tav lawm.


  Lub Tuamtsev Saab huv


  (2 Xwmtxheej Vaajntxwv 3.8-13)


  15Saab phaab ntsaa huv lub Tuamtsev puavleej muab tej txag ntoo thuv xov huv taw moog nto plawg rua sau qaab nthaab, hab muab tej txag ntoo cab lug pua thoob plawg lub plaag tsev.16Chaav huv nruab nrog kws hu ua Chaav Dlawbhuv Kawg nkaus, yog chaav kws nyob tom qaab huv lub Tuamtsev, chaav ntawd qhov ntev muaj neeg nkaum tshim hab puavleej muab txag ntoo thuv xov huv taw moog nto plawg rua sau qaab nthaab.17Chaav kws nyob ntawm hauv ntej Chaav Dlawbhuv Kawg nkaus ntev plaub caug tshim.18Tej txag ntoo thuv kws xov lub Tuamtsev mas puavleej muab txaug txaij nraug zeeg ua dluab plhaub taub hab ua dluab paaj ntoos huv tuabsi; saab huv nruab nrog xov txag ntoo thuv thoob plawg tsi pum ib qhov ntsaa pobzeb tshwm le.19Chaav kws ua rua huv lub Tuamtsev tom qaab kawg nkaus, yog chaav kws muab lub Phijxaab kws ntim Vaajtswv tej lug cog tseg coj moog tso rua huv.20Chaav nuav ntev neeg nkaum tshim, dlaav neeg nkaum tshim hab sab neeg nkaum tshim, yog muab kub vuam thoob plawg. Xalumoos muab txag ntoo thuv ntsa npuab thoob plawg lub thaaj."21Muab kub vuam thoob plawg lub Tuamtsev saab huv, hab muab tej saw kub caab hlaa txujkev kws moog rua huv Chaav Dlawbhuv kws muab kub vuam thoob plawg ntawd.22Xalumoos muab kub vuam lub Tuamtsev saab huv thoob plawg, ib yaam le lub thaaj kws nyob huv Chaav Dlawbhuv Kawg nkaus.23Muab ntoo roj txaug ua ob tug qhelunpees kws muaj tis coj moog txawb rua huv Chaav Dlawbhuv Kawg nkaus, ib tug twg sab kaum tshim. 24-26Ob tug qhelunpees ntawd luj sis luag zog hab zoo ib yaam nkaus. Hab puavleej muaj tis, ib saab tis twg ntev tsib tshim, saab ntsis tis tom nuav moog rua saab ntsis tis tom u ntev kaum tshim.27Puab muab ob tug qhelunpees ntawd coj moog txawb sis ncaag zog rua huv Chaav Dlawbhuv kawg nkaus, kuas ob tug qhelunpees ntawd nthuav tis tuaj sis cob rua huv nruab nraab, hab dlua le ob saab tis nthuav moog ti nkaus rua tim phaab ntsaa.  28Ob tug qhelunpees ntawd puavleej muab kub vuam thoob plawg huv tuabsi.29Cov phaab ntsaa huv Chaav luj hab Chaav Dlawbhuv, mas luas muab txaug ua dluab qhelunpees, ua tej tsob toovlaaj hab ua paaj ntoos txaij raug zeeg zoo nkauj kawg le.30Txawm yog lub plaag tsev los yeej vuam kub thoob plawg hab.31Muab ntoo roj ua ob dlaim txag qhovrooj rua lub qhovrooj kws moog huv Chaav Dlawbhuv kawg nkaus; lub qhovrooj ntawd sau kawg luas muab txaug ua tsib ceg. 32Ob dlaim txag qhovrooj ntawd los yeej muab txaug ua dluab qhelunpees, ua dluab toovlaaj hab ua paaj ntoos txaij raug zeeg zoo nkauj kawg le. Luas muab kub vuam rua cov dluab qhelunpees hab cov dluab toovlaaj kws txaug rua ntawm ob dlaim txag qhovrooj ntawd huv tuabsi. 33Luas muab ntoo roj ua ob tug ncej qhovrooj rua lub qhovrooj kws moog rua huv Chaav luj, lub qhovrooj ntawd ua plaub faab.34Luas muab ntoo cab ua ob dlaim txag qhovrooj kaw tuaj sis twb35hab muab txaug ua dluab qhelunpees, ua dluab toovlaaj hab ua paaj ntoos txaij raug zeeg zoo nkauj kawg le, hab muab kub vuam rua huv tuabsi.36Chaav luj nyob huv lub Tuamtsev hauv ntej, mas luas xov peb txheej pobzeb, ib txheej pobzeb twg, xov ib txheej txag ntoo thuv quas.37Xalumoos ua vaajntxwv tau plaub xyoos, ces xyoo plaub thaus lub ob hlis ntuj kws hu ua hli Xiv, nwg txawm pib ua lub Tuamtsev.38Xalumoos ua vaajntxwv kaav tau kaum ib xyoos rua thaus lub yim hli ntuj kws hu ua hli Npules, ces nwg ua lub Tuamtsev tav rua thaus ntawd lawv le nwg tau npaaj tseg lawm. Xalumoos ua lub Tuamtsev ntawd tau xyaa xyoo txhaj le tav.


  


  1 Vaajntxwv 7


  Xalumoos Lub Loog


  1Xalumoos tseem ua tau ib lub loog rua nwg, hab nwg siv sijhawm kaum peb xyoos ua lub loog ntawd txhaj le tav.2-3Nwg ua ib chaav tsev hu ua Chaav Tsev Haav Zoov Lenpanoos, ntev ib puas tshim hab sab peb caug tshim. Chaav tsev ntawd muaj peb leej ncej ntoo thuv, ib leej yog kaum tsib tug ncej kws puavleej muab cov nqaaj ntoo thuv dlhos rua sau cov hauv ncej ntawd. Nwg muab cov txag ntoo thuv ntsa ua qaab nthaab, ntsa thoob plawg moog rua tom chaav rau khoom huv tuabsi, hab muab cov ncej ntawd txheem paab.4Ib saab phaab ntsaa twg muaj peb leej qhovrais.5Cov ncej qhovrooj hab cov qhovrais puavleej ua plaub faab, hab peb leej qhovrais ntawm txhua saab phaab ntsaa puavleej nyob sis ncaag zog.6Chaav kws txhus cov ncej zeb ntev tsib caug tshim hab dlaav peb caug tshim. Chaav ntawd muaj ib lub hauv mum hab muaj cov ncej zeb txheem paab.7Chaav ntawm lub zwmtxwv, hu ua chaav txav txim, yog chaav kws Xalumoos txav plaub ntug, chaav ntawd nwg muab cov txag ntoo thuv xov huv taw ntsaa moog nto plawg rua sau qaab nthaab.8Muaj dlua ib ceg tsev nyob rua saab tom qaab chaav txav plaub ntug yog chaav kws Xalumoos nyob. Chaav ntawd ua zoo ib yaam le lwm chaav hab. Xalumoos tseem ua dlua ib lub tsev zoo ib yaam le lub ntawd rua nwg tug quaspuj kws yog cov Iziv tug vaajntxwv tug ntxhais nyob hab.9Taagnrho tej chaav tsev ntawd, hab chaav luj kws tu plaub ntug puavleej muab tej txag zeb xov huv taw ntsaa moog nto plawg rua sau hauvmuag tsev. Cov pobzeb ntawd, luas yeej ntsuag hum hab txav tom chaw khawb pobzeb lawm, luas muab kaw kaw saab huv hab saab nrau huv tuabsi.10Tej plaag tsev los yog muab tej dlaim txag zeb dlaav heev kws txaug tom chaw khawb pobzeb lug pua, muaj tej dlaim ntev yim tshim hab muaj tej dlaim ntev kaum tshim.11Luas tseem muab dlua ib cov txag zeb kws ntsuag txav tau hum lawm hab ib cov txag ntoo thuv kws zoo heev lug pua tshooj rua sau cov plaag tsev ntawd.12Chaav huv lub loog, chaav huv plawv lub Tuamtsev, hab chaav kws ua kev moog rua huv lub Tuamtsev cov phaab ntsaa ib txheej yog txag ntoo thuv hab peb txheej yog txag zeb.


  Hulaas Teg Num


  13Vaajntxwv Xalumoos tso tuabneeg moog hu ib tug txivneej npe hu ua Hulaas huv lub nroog Tiles tuaj cuag nwg. Hulaas yog ib tug kws nchuav tooj.14Hulaas txiv yog tuabneeg Tiles, nwg txiv tuag ntxuv lawm; Hulaas nam yog tuabneeg Nafetalis, Hulaas yog ib tug tuabneeg muaj tswvyim hab txawj nchuav tooj heev. Nwg tau leeg Vaajntxwv Xalumoos tej lug caw hab tuaj ua teg num nchuav tooj.


  Ob tug Ncej Tooj


  (2 Xwmtxheej Vaajntxwv 3.15-17)


  15Hulaas nchuav tau ob tug ncej tooj zoo ib yaam nkaus, ib tug twg sab kaum yim tshim, hab qhov luj yog kaum ob tshim.16Hab nwg tseem nchuav tau ob lub hau dlhos rua sau ob tug hauv ncej, ib lub hau twg sab tsib tshim.17Nwg nchuav ob txuj saw tooj dlai rua sau ob tug hauv ncej.18Hab muab tooj nchuav ua ob tshaam tswb zoo le txiv ntsab pobkws dlai rua sau hab.19Ob lub hau ntawd zoo ib yaam le tej paaj lilis, sab plaub tshim,20hab muab dlhos rua sau ob tug hauv ncej nrug ob txuj saw tooj. Ib tshaam tswb twg muaj ob puas lub dlai puagncig rua lub hau, hab ib tug ncej twg" dlai ob tshaam tswb.21Hulaas muab ob tug ncej tooj ntawd txhus rua ntawm hauv ntej kws yuav moog rua huv lub Tuamtsev: Tug ncej saab nraag hu ua Yakhees, hab tug ncej saab peg hu ua Npau-am22Cov paaj tooj lilis ntawd muab dlai rua sau ob tug hauv ncej tooj. Ces teg num kws Hulaas nchuav ob tug ncej tooj tav le ntawd.


  Lub Rhawv Tooj


  (2 Xwmtxheej Vaajntxwv 4.2-5)


  23Hulaas muab tooj nchuav tau ib lub rhawv kheej kheej, sab tsib tshim, saab npoo nuav rua saab npoo tid muaj kaum tshim, hab lub cheeb muaj peb caug tshim.24Nwg muab tooj nchuav ua ob lub thi lug thi puagncig lub ncauj rhawv saab nrau; ob lub thi ntawd nchuav nrug lub rhawv.25muab lub rhawv ntawd txawb rua sau kaum ob tug nyuj tooj kws tig taubhau rua saab nrau, peb tug nyuj twg tig taubhau rua ib saab.26Lub rhawv ntawd tug npoo tuab le peb nti thoob plawg, tug ntug zoo le tej npoo khob, nwg muab zaaj ntug nrau zaig txaij nraug zeeg nthuav zoo le lub paaj lilis. Lub rhawv ntawd, ntim tau kwvyees le ob txheeb thoob dlej.


  Cov Tsheb Tooj


  27Hulaas tseem nchuav tau kaum lub tsheb tooj; ib lub twg ntev plaub tshim, dlaav plaub tshim hab sab peb tshim.28Puab txua ib cov taab ua plaub faab ntsa rua29kws yog muab txaug ua tej dluab tsuv ntxhuav, tej dluab nyuj hab ua dluab qhelunpees rua sau cov txag ntawd; hab sau cov taab, cov txag kws has nuav, nyob sau hab huv qaab tej dluab tsuv ntxhuav, tej dluab nyuj, mas muab txaug ua qaabqwj txaij nraug zeeg rua.30Ib lub tsheb twg muaj plaub lub lug tooj hab ob tug nqaaj puavleej muaj ncej txheem plaub cegkaum; cov ncej ntawd muab txaug ua qaabqwj txaij raug zeeg thoob plawg.31Sau lub ncauj rhawv ua lub kheej kheej. Txij ndlua ntawm lub npoo tsheb rua sau, sab ib tshim hab tog kws dlhos rua huv lub tsheb ntev ib dlus. Hab muab lub ncauj zaig thoob plawg.32Cov lug sab ib tshim hab ib dlus; hab cov lug ntawd puavleej nyob huv qaab cov txag. Hab cov nqaaj yeej muab ntsa rua cov tsheb ua ke le lawm.33Cov lug zoo ib yaam le tej lug tsheb neeg; cov nqaaj, cov thi, cov kauj hab cov khwb lug, puavleej yog muab tooj nchuav ua.34Ib lub tsheb twg muaj plaub tug ncej txheem huv qaab plaub cegkaum tuaj kws yog muab ntsa rua ntawm lub tsheb.35Txhua lub tsheb, muaj ib tug ntug nkhaus quas vog ncig thoob plawg sab ib dlus; cov ntug hab cov txag puavleej muab ntsa rua ntawm lub tsheb.36Cov ncej hab cov txag muab txaug ua dluab qhelunpees, dluab tsuv ntxhuav, dluab toovlaaj rua txhua qhov kws seem chaw, hab muab txaug txaij raug zeeg thoob plawg.37Tej kws has taag nuav yog has txug qhov kws ua cov tsheb ntawd zoo le caag; cov tsheb nuav nchuav zoo ib yaam, luj sis luag hab sab sis txig.38Hulaas tseem nchuav dlua kaum lub rhawv tooj, ib lub rhawv rua ib lub tsheb. Ib lub rhawv twg lub nrog muaj plaub tshim hab ntim tau tsib caug thoob dlej.39Nwg muab tsib lub coj moog teeb rua ntawm lub Tuamtsev saab qaabteb, hab muab tsib lub coj moog teeb rua ntawm lub Tuamtsev saab qaumteb; lub rhawv tooj luj muab teeb rua tom cegkaum saab nubtuaj qaabteb.


  Teev tej Khoom Siv huv Lub Tuamtsev


  (2 Xwmtxheej Vaajntxwv 4.11-5.1)


  40-45Hulaas tseem nchuav tau ib cov laujkaub, ib cov dluav, hab taig phab. Nwg teg num kws nwg ua rua Vaajntxwv Xalumoos huv lub Tuamtsev tav taag lawm. Tej nuav yog nwg ua: ob tug ncej tooj, ob lub hau kws dlhos rua sau ob tug ncej. Cov saw kws dlai rua sau ob lub hau ncej Plaub puas lub tswb kws dlai rua ob txuj saw, ib tshaam muaj ib puas lub dlai rua sau ob lub hau ncej. Kaum lub tsheb tooj kaum lub rhawv tooj ib lub rhawv tooj luj kaum ob tug nyuj tooj txheem lub rhawv cov laujkaub. Cov dluav hab cov taig phab. Taagnrho tej cuabyeej kws siv rua huv lub Tuamtsev nuav, puavleej yog Hulaas ua rua Vaajntxwv Xalumoos tau siv huv lub Tuamtsev, txhua yaam yog tooj dlaag kws muab txhuam ci dlaaj nrhuv xwb.46Vaajntxwv ua tej nuav huv lub Haav Yauladees kws nyob ntu nruab nraab ntawm Xukaus hab Xalethaas.47Xalumoos tsi tau muab tej cuabyeej nuav luj saib nyaav pistsawg, rua qhov ntau dlhau lawm. Yog le ntawd, cov tooj kws muab ua tej cuabyeej ntawd nyaav npaum le caag los tsi muaj leejtwg paub le.48Xalumoos tseem muaj ib cov rooj tog kub rua huv lub Tuamtsev le nraag qaab nuav: Lub thaaj, lub rooj rau ncuav fij rua tug Tswv,49Kaum tug ncej teeb kws txawb rua huv Chaav Dlawbhuv Kawg nkaus hauv ntej, tsib lub txawb rua saab peg hab tsib lub txawb rua saab nraag; tej paaj, tej teeb hab tej caj,50tej knob, tej txab txav teebxeeb, tej ntim, tej taig rau tshuaj tsw qaab, hab cov laujkaub rau ncaig tawg; hab cov ntsa laag qhovrooj rua Chaav Dlawbhuv, hab rua chaav saab nrau lub Tuamtsev nuav. Taagnrho tej khoom siv nuav puavleej yog muab kub nchuav xwb.51Thaus Vaajntxwv Xalumoos ua lub Tuamtsev txhua yaam tav taag lawm, nwg muab taagnrho tej nyaj, tej kub hab tej khoom kws nwg txiv Daviv muab fij rua Vaajtswv lawm, coj moog ca rua huv tej chaav rau khoom huv lub Tuamtsev.


  


  1 Vaajntxwv 8


  Coj Lub Phijxaab Lug Tso Rua huv Lub Tuamtsev


  (2 Xwmtxheej Vaajntxwv 5.2-6.2)


  1Tom qaab ntawd, Vaajntxwv Xalumoos hu taagnrho cov Yixalayees txhua tug thawjcoj ntawm txhua xeem hab txhua cuab kwvtij tuaj cuag nwg rua huv lub nroog Yeluxalees, kuas puab moog kwv lub Phijxaab kws ntim Vaajtswv tej lug cog tseg huv lub nroog Xi-oos kws yog Daviv lub nroog, lug tso rua huv lub Tuamtsev.2Puab tuaj sis sau rua thaus ua kevcai nyob Tsev Pheebsuab kws yog lub hlis Ethanees.3Thaus cov thawjcoj tuaj txoos ua ke txhij lawm, cov povthawj txawm tsaws lub Phijxaab kws ntim Vaajtswv tej lug cog tseg hab kwv4lug rua huv lub Tuamtsev. Cov Levis hab cov povthawj muab tug Tswv lub Tsevntaub hab tej khoom siv kwv huv tuabsi lug ca rua huv lub Tuamtsev.5Vaajntxwv Xalumoos hab cov pejxeem tuaj sis sau ua ke rua ntawm lub Phijxaab kws ntim Vaajtswv tej lug cog tseg, hab muab yaaj muab nyuj ntau kawg nkaus suav tsi txheeb lug tua fij rua tug Tswv.6Ces cov povthawj txhaj kwv lub Phijxaab kws ntim Vaajtswv tej lug cog tseg moog rua huv lub Tuamtsev hab muab tso rua huv Chaav Dlawbhuv Kawg nkaus, huv qaab ob tug qhelunpees ob phob tis.7Ob tug qhelunpees ntawd, nthuav tis npug lub Phijxaab hab obtug laag ntoo kws kwv lub Phijxaab.8Yog leejtwg sawv ncaaj saab nraag Chaav Dlawbhuv Kawg nkaus saib moog rua huv, nwg yeej pum ob tug tw laag, tabsis yog tuaj lwm qhov saib moog, yeej tsi pum le (Naj nub nua ob tug laag ntoo ntawd tseem nyob.)9Yeej tsi muaj lwm yaam nyob huv lub Phijxaab ntawd, tsuas muaj ob dlaim txag zeb kws Mauxes muab ntim rua huv thaus nyob tom Roob Xinais; ob dlaim txag zeb ntawd yog sau Vaajtswv tej lug cog tseg kws nwg sau rua cov Yixalayees, thaus puab taug kev nraag tebchaws Iziv lug.10Thaus cov povthawj tawm huv lub Tuamtsev lug, ces taamsim ntawd txawm ca le muaj ib tauv fuab lug roog tsaus nti sau lub Tuamtsev,11cov povthawj tsi muaj cuabkaav rov moog rua huv lub Tuamtsev le, rua qhov tug Tswv tug tshwjchim ci ntsaa ab rua huv Vaajtswv qhov chaw nyob.12Vaajntxwv Xalumoos thov Vaajtswv le nuav: "Tug Tswv, koj yog tug kws tsim lub nub rua sau nruab ntug, txawm le ntawd los koj yeej pum zoo nyob huv tauv fuab kws tuab hab tsaus nti;13Nwgnuav kuv tub ua tau lub Tuamtsev kws zoo heev rua koj lawm, yog qhov chaw rua koj nyob moog ibtxhis tsi kawg le."


  Xalumoos Foom Koob Moov rua Cov Pejxeem


  (2 Xwmtxheej Vaajntxwv 6.3-11)


  14Thaus cov pejxeem tseem sawv qhov ntawd, Vaajntxwv Xalumoos tig xubndlag lug rua ntawm puab, hab nwg thov Vaajtswv foom koob moov rua puab.15Nwg has tas, "Ca le qhuas tug Tswv kws yog cov Yixalayees tug Vaajtswv! Nwg yeej ua lawv le tej kws nwg tau coglug tseg rua kuv txiv Daviv has tas,  16Suav txij thaus kuv coj kuv tsaav tuabneeg tawm nraag tebchaws Iziv lug, kuv tsi tau xaiv ib lub nroog twg huv tsaav tuabneeg Yixalayees txhua xeem lug ua lub Tuamtsev ua qhov chaw pehawm kuv le. Tabsis Daviv, kuv tau xaiv koj lug ua tug kaav kuv tsaav tuabneeg.'"17Xalumoos has ntxiv tas, "Kuv txiv Daviv yeej npaaj yuav ua lub Tuamtsev kuas tau qhov chaw pehawm tug Tswv kws yog cov Yixalayees tug Vaajtswv,18tabsis tug Tswv has rua Daviv has tas, 'Qhov kws koj xaav ua ib lub tuamtsev rua kuv ntawd, yeej yog ib qhov zoo heev,19tabsis koj tsi yog tug kws yuav ua lub Tuamtsev rua kuv. Koj tug tub kws koj yug yog tug kws yuav ua lub Tuamtsev rua kuv.'20"Nwgnuav tug Tswv tub ua lawv le tej lug kws nwg cog tseg lawm. Kuv txhaj tau lug ua cov Yixalayees tug vaajntxwv hloov kuv txiv chaw, hab kuv tau lug ua lub Tuamtsev ua qhov chaw pehawm tug TSWV kws yog cov Yixalayees tug Vaajtswv.21Kuv tseem tau ua ib qhov chaw rua huv lub Tuamtsev lug rau lub Phijxaab kws ntim ob dlaim txag zeb kws nwg sau nwg tej lug cog tseg rua peb cov yawmkoob thaus nwg coj puab nraag tebchaws Iziv lug."


  Xalumoos Thov Vaajtswv


  (2 Xwmtxheej Vaajntxwv 6.12-42)


  22Xalumoos moog sawv taabmeeg cov pejxeem suavdlawg rua ntawm hauv ntej lub thaaj fij, nwg tsaa nwg ob txhais teg23hab thov has tas, "Tug Tswv kws yog cov Yixalayees tug Vaajtswv, yeej tsi muaj dlua lwm tug vaajtswv nyob sau ntuj lossis huv nplajteb nuav zoo le koj! Koj yeej ua lawv le koj tej lug cog tseg rua koj tsaav tuabneeg hab hlub puab thaus puab noog koj lug kawg sab kawg ntsws.24Koj tau ua lawv le tej lug kws koj cog tseg rua kuv txiv Daviv; mas nub nua muaj tav taag lawv le koj txhua lu lug lawm tag.25Tug Tswv kws yog cov Yixalayees tug Vaajtswv, nwgnuav kuv thov kuas koj ua lawv le lwm lu lug kws koj tau cog tseg rua kuv txiv has tas, koj yuav ca nwg cov xeebntxwv ua vaajntxwv kaav cov Yixalayees moog le, yog puab ua tuab zoo noog koj tej lug ib yaam le nwg noog koj tej lug.26Yog le ntawd, cov Yixalayees tug Vaajtswv, thov kuas txhua yaam muaj tseeb lawv le tej lug kws koj tau cog tseg rua kuv txiv Daviv kws yog koj tug tubkhai lawm!27"Tabsis Vaajtswv, koj yuav ua le caag nyob huv nplajteb nuav? Lub ntuj luj hab dlaav npaum le ntawd, tub tsi txaus koj nyob. Yog le ntawd, lub Tuamtsev kws kuv ua nuav yuav ua caag txaus koj nyob?28Tug Tswv kws yog kuv tug Vaajtswv, kuv yog koj tug tubkhai. Thov koj noog hab teb kuv tej lug kws nub nua kuv thov koj.29Thov koj tsaa qhovmuag saib lub Tuamtsev nuav nruab nub mo ntuj. Qhov nuav yog qhov chaw kws koj xaiv lug rua suavdlawg tuaj pehawm koj. Thaus kuv tig xubndlag tuaj rua lub Tuamtsev nuav thov koj, thov koj noog kuv tej lug thov.30Thaus kuv hab koj tsaav tuabneeg tig xubndlag tuaj rua ntawm qhov chaw nuav thov koj, koj nyob huv koj lub tsev sau ntuj noog peb tej lug thov hab zaam txim rua peb.31"Thaus muaj ib tug tuabneeg twg raug lam has tas nwg ua txhum rua tej kwvtij zej zog, hab coj nwg tuaj tsaa teg twv ntawm koj lub thaaj fij huv lub Tuamtsev nuav has tas nwg yeej yog tuabneeg ncaaj nceeg tag,32tug Tswv, koj yog tug nyob sau ntuj, thov koj noog hab txav txim rua koj ob tug tubkhai. Ca le rau txim rua tug kws ua txhum lawv le nwg tau ua, hab thov koj tso tug kws tsi muaj txim.33"Thaus koj tsaav tuabneeg Yixalayees swb puab tej yeebncuab, vim puab tau ua txhum rua koj; tabsis yog puab tig rov lug cuag koj hab puab tuaj rua huv lub Tuamtsev nuav, leeg puab tej kev txhum thov koj zaam txim,34koj nyob sau ntuj, thov koj noog puab tej lug thov. Thov zaam txim rua koj tsaav tuabneeg tej kev txhum hab coj puab rov lug rua huv lub tebchaws kws koj tub muab pub rua puab cov yawmkoob lawm.35"Thaus koj tsi tso naag lug, vim koj tsaav tuabneeg tau ua txhum rua koj, tabsis yog puab leeg txim hab tig xubndlag tuaj rua ntawm lub Tuamtsev nuav thov koj,36thaus ntawd thov koj tug kws nyob sau ntuj noog puab tej lug thov. Thov koj zaam txim rua vaajntxwv hab cov pejxeem Yixalayees, hab qha puab kuas paub ua lub neej ncaaj nceeg, ces tug Tswv, thov koj tso naag lug rua lub tebchaws kws koj tau muab pub rua koj tsaav tuabneeg ua puab tug moog le lawm.37"Yog lub tebchaws muaj kev tshaib kev nqhes lossis muaj kaab mob kis lossis tej qoobloo raug puamtsuaj vim muaj cua dlaaj cua dlub nplawm lossis muaj kooj txomfaav noj lossis thaus koj tsaav tuabneeg raug puab cov yeebncuab tawmtsaam lossis thaus puab raug mob lossis muaj mob muaj nkeeg,38 thov koj noog puab tej lug thov. Yog koj tsaav tuabneeg Yixalayees leejtwg muaj kev nyuaj sab ntxhuv plawv, hab tsaa teg tuaj rua ntawm lub Tuamtsev nuav thov koj,39thov koj noog puab tej lug thov. Thov koj teb puab tej lug thov ntawm koj lub chaw nyob sau ntuj tuaj, thov koj zaam txim rua puab hab paab puab. Tsuas yog koj tuableeg xwb txhaj paub txug tuabneeg lub sab xaav. Thov koj ua rua txhua tug lawv le nwg teg num,40mas koj tsaav tuabneeg txhaj le yuav fwm koj moog taag puab tam neej nyob huv lub tebchaws kws koj muab pub rua peb cov yawmkoob lawm.41-42"Thaus ib tug tuabneeg txawv tebchaws kws nyob dleb, nov txug koj lub koob meej hab tej txujci tseemceeb kws koj tau ua paab koj tsaav tuabneeg dlhau lug lawm tuaj thov koj huv lub Tuamtsev nuav,43thov koj noog nwg tej lug thov. Koj nyob sau ntuj kws yog koj qhov chaw nyob, thov koj noog nwg hab ua lawv le nwg tej lug thov, kuas txhua tsaav tuabneeg kws nyob huv nplajteb nuav txhaj yuav paub koj hab noog koj lug, ib yaam le koj tsaav tuabneeg Yixalayees noog koj lug. Ces puab txhaj yuav paub has tas, kuv ua lub Tuamtsev nuav lug ua qhov chaw pehawm koj.44"Thaus koj has kuas koj tsaav tuabneeg moog tua puab cov yeebncuab, txawm yog puab nyob qhov twg thov koj los tsuav yog puab tig xubndlag tuaj rua huv lub nroog kws koj xaiv tseg hab lub Tuamtsev kws kuv ua rua koj nuav lawm,45koj nyob sau ntuj, thov koj noog puab tej lug thov hab paab kuas puab muaj yeej.46"Tsi muaj ib tug tuabneeg twg kws tsi tau ua txhum le, yog thaus twg koj tsaav tuabneeg ua txhum rua koj, koj chim rua puab hab ca puab cov yeebncuab tua yeej puab hab nteg puab coj moog rua lwm lub tebchaws. Txawm yog lub tebchaws ntawd nyob dleb hab ze47los thov koj noog koj tsaav tuabneeg tej lug thov. Yog puab nyob huv lub tebchaws ntawd, leeg puab tej kev txhum hab tej kev phem kev qas kws puab tau ua lug lawm, tug Tswv, thov koj noog puab tej lug thov.48Nyob huv lub tebchaws ntawd, yog puab rov lug muab sab npuab koj tag tag, leeg puab tej kev txhum hab tig xubndlag tuaj rua huv lub tebchaws kws koj muab pub rua peb cov yawmkoob, lub nroog kws koj xaiv tseg hab lub Tuamtsev kws kuv ua rua koj lawm,49thov koj noog puab tej lug thov. Koj nyob ntawm koj lub chaw sau ntuj noog puab thov hab hlub puab,50zaam puab tej kev txhum kws puab ntxeev sab rua koj, hab tshoov puab cov yeebncuab sab kuas ua lub sab zoo rua puab.51Puab yog koj tsaav tuabneeg kws koj coj tawm nraag tebchaws Iziv qhov kws zoo ib yaam le lub cub tawg kws cig tsi paub tuag le lug.52"Tug Tswv kws kaav ib puas tsaav yaam, thov koj naj nub tsaa qhovmuag saib hab hlub koj tsaav tuabneeg Yixalayees hab puab tug vaajntxwv. Thaus twg puab tsaa ncauj thov koj paab puab, thov koj noog puab tej lug thov.53Rua qhov koj yeej xaiv puab tawm ntawm txhua tsaav tuabneeg huv qaabntuj nuav lug ua koj tsaav tuabneeg, ib yaam le koj tau has rua koj tug tubkhai Mauxes thaus koj coj peb cov yawmkoob tawm nraag tebchaws Iziv lug."


  Thov Vaajtswv thaus Kawg


  54Tom qaab kws Xalumoos thov tug Tswv taag lawm, nwg txawm sawv ntawm lub thaaj hauv ntej, qhov chaw kws nwg txhus caug hab tsaa teg rua sau ntuj.55Nwg tsaa ncauj thov Vaajtswv nrov nrov foom koob moov rua cov pejxeem kws tuaj sis sau rua ntawd has tas,56"Ua tug TSWV tsaug, nwg yog tug kws pub nwg tsaav tuabneeg tau nyob kaaj sab lug, ib yaam le nwg tau coglug tseg lawm. Nwg yeej ua lawv le txhua yaam lug cog tseg kws nwg kuas nwg tug tubkhai Mauxes qha rua peb lawm.57Thov tug Tswv kws yog peb tug Vaajtswv nrug peb nyob ib yaam le nwg nrug peb cov yawmkoob nyob; thov nwg tsi xob tso peb tseg;58thov tug Tswv tshoov peb sab kuas peb noog nwg lug, peb txhaj yuav ua tau peb lub neej hum nwg sab hab coj tau lawv le nwg tej kevcai, hab nwg tej lug saamfwm kws nwg tau qha tseg rua peb cov yawmkoob lawm.59Thov tug Tswv kws yog peb tug Vaajtswv ncu ntsoov tej lug kws kuv thov txhua zag. Thov nwg taabncuab nwg tsaav tuabneeg Yixalayees hab puab tug vaajntxwv, lawv le tej kws puab naj nub xaav yuav xaav tau.60Kuas txhua tsaav tuabneeg kws nyob huv nplajteb nuav paub has tas, tug Tswv tuableeg xwb txhaj yog Vaajtswv, yeej tsi muaj dlua lwm tug Vaajtswv nyob qhov twg le lawm.61Thov mej cov kws yog nwg tsaav tuabneeg, ca le muab sab npuab tug Tswv kws yog peb tug Vaajtswv, hab coj lawv le nwg tej kevcai, hab nwg tej lug saamfwm ib yaam le mej ua naj nub nua."


  Fij Lub Tuamtsev


  (2 Xwmtxheej Vaajntxwv 7.4-10)


  62Ces Vaajntxwv Xalumoos hab cov pejxeem txawm muab tsaj tua fij rua tug Tswv.63Nwg muab neeg nkaum ob txheeb tug nyuj, hab ib puas neeg nkaum txheeb tug yaaj tua fij ua kev sis raug zoo. Yog le ntawd, vaajntxwv hab cov pejxeem txhaj le muab lub Tuamtsev fij rua Vaajtswv.64Nub ntawd, Vaajntxwv muab thaaj aav huv plawv lub tshaav puam kws nyob ntawm lub Tuamtsev hauv ntej ua kevcai ntxuav kuas huv, muab tej tsaj tua hlawv fij taagnrho, muab tej qoobloo fij hab muab tej paavywj tsaj hlawv fij rua Vaajtswv ua kev sis raug zoo. Nwg ua le ntawd, rua qhov lub thaaj tooj miv heev tsi txaus hlawv tej khoom fij ntawd.65Vaajntxwv Xalumoos hab cov pejxeem Yixalayees ua kevcai nyob Tsev Pheebsuab hab noj haus rua ntawm lub Tuamtsev tau xyaa nub. Tej tuabneeg tuaj coob kawg le, tuaj peg lub dlawm Hamas hab nraag nrim teb Iziv tuaj huv tuabsi.66Nub yim Xalumoos maam tso puab rov moog vaaj moog tsev. Puab txhua tug puavleej ua nwg tsaug hab zoo sab hlo moog tsev, vim tej koob moov kws tug Tswv pub rua nwg tug tubkhai Daviv hab rua nwg tsaav tuabneeg Yixalayees.


  


  1 Vaajntxwv 9


  Vaajtswv Rov Lug rua Xalumoos Pum


  (2 Xwmtxheej Vaajntxwv 7.11-22)


  1Tom qaab kws Vaajntxwv Xalumoos ua tau lub Tuamtsev, ua tau lub loog hab ua txhua yaam kws nwg npaaj sab ua tav taag lawm,2tug Tswv rov lug rua Xalumoos pum dlua ib zag ib yaam le nwg tau lug rua Xalumoos pum nyob huv lub nroog Nkinpe-oos hab.3Tug Tswv has rua Xalumoos has tas, "Kuv nov koj tej lug thov lawm, kuv muab lub Tuamtsev kws koj ua tau lawm, ua qhov chaw tseemceeb rua suavdlawg tuaj pehawm kuv moog ibtxhis.  4Yog koj pehawm kuv ntawm lub sab ncaaj nceeg hab ua sab dlawb sab zoo ib yaam le koj txiv Daviv ua, hab yog koj noog kuv tej lug hab ua txhua yaam lawv le kuv tub saamfwm rua koj lawm,5 kuv yuav ua lawv le tej lug kws kuv tau cog tseg rua koj txiv Daviv thaus kws kuv has rua nwg tas, nwg cov xeebntxwv yuav tau ua cov tswjfwm cov Yixalayees moog ibtxhis le.6Tabsis yog koj lossis koj cov xeebntxwv tso kuv tseg, tsi ua lawv le kuv tej kevcai hab tej lug saamfwm kws kuv muab rua koj nuav, hab moog pe luas tej vaajtswv,7kuv yuav muab kuv tsaav tuabneeg Yixalayees ntab tawm huv lub tebchaws kws kuv muab rua puab lawm. Kuv yuav muab lub Tuamtsev kws kuv leeg yuav ua qhov chaw tseemceeb rua suavdlawg tuaj pehawm kuv ntawd tso povtseg. Tej tuabneeg nyob txhua qhov yuav luag cov Yixalayees plig hab saib lub Tuamtsev tsi muaj nqes.8Lub Tuamtsev nuav yuav raug puamtsuaj ua ib pawga hab ua rua txhua tug kws dlua kev pum yuav poob sab hab xaav tsi thoob. Puab yuav nug has tas, 'Vim le caag tug Tswv txhaj ua le ntawd rua lub tebchaws hab lub Tuamtsev nuav?'9Luas tej yuav teb has tas, 'Tub yog vim puab muab tug Tswv kws yog puab tug Vaajtswv, tug kws coj puab cov yawmkoob tawm nraag tebchaws Iziv lug tso povtseg lawm. Puab muab sab npuab luas tej vaajtswv hab moog pe tej vaajtswv ntawd. Tub yog vim le nuav tug Tswv txhaj tso tej kev puamtsuaj nuav lug raug puab.'"


  Xalumoos Coglug nrug Hilaas


  (2 Xwmtxheej Vaajntxwv 8.1-2)


  10Xalumoos siv sijhawm neeg nkaum xyoo ua lub Tuamtsev hab nwg lub loog.11Vaajntxwv Hilaas kws kaav lub nroog Tiles, tau muab ntoo thuv, ntoo cab hab kub tuaj pub rua Xalumoos lawv le nwg xaav tau lug ua nwg tej num. Tom qaab kws tej num tav taag lawm, Vaajntxwv Xalumoos txhaj le muab tau neeg nkaum lub nroog kws nyob huv lub xeev Kalilais rua Hilaas.12Tabsis thaus Hilaas tuaj huv lub nroog Tiles tuaj saib, nwg tsi nyam cov nroog ntawd.13Yog le ntawd, nwg txhaj has rua Xalumoos has tas, "Tug kwv, tej nroog kws koj muab rua kuv zoo le nuav xwb!" Tub yog vim le nuav txhaj muab thaaj chaw ntawd tis npe hu ua Kanpus lug txug naj nub nua.14Cov kub kws Hilaas xaa tuaj pub rua Xalumoos ntawd, yuav laug muaj tsib taas.


  Tej Khoom Siv Kws Xalumoos Ua Ntxiv


  (2 Xwmtxheej Vaajntxwv 8.3-18)


  15Vaajntxwv Xalumoos tsaa ib cov tub zug lug ua lub Tuamtsev hab nwg lub loog, ua lub tsev Milus hab ua lub nroog Yeluxalees tug ntsaa yeej. Dlua le ntawd, nwg tseem siv cov tub zug ntawd moog khu lub nroog Haxaus, Menkidaus hab Nkexes.16(Falaus kws yog cov Iziv tug vaajntxwv tau tuaj tua hab txeeb tau lub nroog Nkexes, nwg txhaj muab cov tuabneeg kws ibtxwm nyob huv tua tuag taag hab muab lub nroog hlawv kub nyab taag huv tuabsi lawm. Ces nwg txawm muab lub nroog ntawd pub rua nwg tug ntxhais kws yuav Xalumoos,17hab Xalumoos rov muab lub nroog ntawd khu dlua tshab.) Xalumoos tseem siv nwg paab tub zug ntawd rov moog ua lub nroog Npethes Hauloos Theem Qeg,18Npa-alas hab Tamaj kws nyob tom nraag mojsaab qhua huv lub xeev Yudas,19tej nroog kws nwg tso nwg tej cuabyeej, tej nroog kws nwg kaw nwg tej neeg hab ca tej tsheb neeg, txhua yaam kws nwg ua huv lub nroog Yeluxalees, peg Roob Lenpanoos hab lwm qhov chaw kws nyob huv nwg lub tebchaws.20 21Xalumoos cov tub zug ua num, mas yog cov Kana-aas tej xeebntxwv kws cov Yixalayees tsi muab tua thaus puab nteg tau coj lug rua huv cov Yixalayees lub tebchaws. Cov nuav xaam taagnrho cov Amaules, cov Hitis, cov Felixes, cov Hivis hab cov Yenpus, puab tej xeebntxwv tseem ua qhev lug txug naj nub nua.22Xalumoos tsi muab cov Yixalayees ua qhev; puab tsuas ua nwg cov tubrog, cov numtswv, cov thawj tubrog, cov tubrog tsaav tsheb neeg hab cov tubrog caij neeg xwb.23Xalumoos tsaa tsib puas tsib caug leej ua cov thawj saib cov tuabneeg kws ua nwg tej vaaj tse.24Xalumoos coj nwg tug quaspuj kws yog cov Iziv tug vaajntxwv tug ntxhais, huv Daviv lub nroog lug nyob rua huv lub tsev kws Xalumoos ua rua nwg tug quaspuj ntawd nyob lawm. Tom qaab ntawd Xalumoos maam ua lub tsev Milus ntxiv.25Xalumoos muab khoom hlawv fij hab muab tej khoom fij ua kev sis raug zoo rua tug Tswv sau lub thaaj kws nwg ua rua tug TSWV ib xyoos twg peb zag. Nwg tseem muab tej moov tshuaj tsw qaab coj moog hlawv fij rua tug TSWV hab. Ces qhov kws nwg ua lub Tuamtsev tav le ntawd.26Vaajntxwv Xalumoos tseem ua tau ib cov nkoj rua huv Exi-oosnkenpes kws nyob ntawm ntug Havtxwv Lab ze rua ntawm Elathas huv tebchaws Edoos.27Vaajntxwv Hilaas tau xaa nwg ib cov tuabneeg kws txawj tsaav nkoj tuaj ua num nrug Xalumoos cov tuabneeg tsaav cov nkoj ntawd.28Puab txhaj tsaav cov nkoj ntawd moog rua tim tebchaws Aufiles, hab thauj tau yuav laug kaum rau taas kub lug rua Xalumoos.

  Cov Senpas Tug Puj Vaajntxwv Tuaj Saib Xalumoos


  (2 Xwmtxheej Vaajntxwv 9.1-12)


  1Xalumoos lub koob meej nrov nchaa moo lug moog txug rua cov Senpas tug puj vaajntxwv, nwg txhaj le tuaj rua huv lub nroog Yeluxalees, nwg nug ntau zaaj kws tsi yoojyim totaub, sim saib Xalumoos puas teb tau.2Nwg coj tuabneeg coob heev nrug nwg tuaj, nwg muab ntxhuav thauj tej txumlom tsw qaab, tej hlaws muaj nqes hab kub ntau kawg le tuaj. Thaus nwg hab Xalumoos sis ntsib lawm, nwg nug Xalumoos ntau tsaav ntau yaam, taagnrho tej tswvyim kws nwg npaaj tuaj nug.


  3Xalumoos teb tau nwg tej lug nug ntawd huv tuabsi, tsi muaj ib lus twg nyuaj kws Xalumoos teb tsi tau le.4Thaus cov Senpas tug puj vaajntxwv nov Xalumoos tej tswvyim hab pum lub loog kws Xalumoos ua,5nwg pum tej zaub mov kws luas rau rua sau Xalumoos lub rooj, tej tsev kws nwg cov numtswv nyob, tej tub kaavxwm los yeej nyob muaj chaw hab tej tsoog tsho kws puab naav los zoo ib yaam nkaus, tej tub laub dlej laub cawv, hab tej tsaj kws tua fij huv lub Tuamtsev, ua rua puj vaajntxwv yoob hab xaav tsi thoob le.6Nwg has rua Vaajntxwv Xalumoos has tas, "Txhua yaam kws kuv nov has txug koj hab koj tej tswvyim yeej muaj tseeb lawv le tej kws kuv tau nov thaus kuv tseem nyob nraag kuv lub tebchaws.7Tabsis kuv tsi ntseeg tej ntawd txug thaus kws kuv tuaj pum koj kag lawm. Koj tej tswvyim hab kev npluanuj tseem ntau tshaaj tej kws luas pav qha kuv. Muaj ib nraab kuv yeej tsi tau nov hlo le.8Ua le caag koj cov quaspuj/ yuav muaj moo ua luaj! Hab koj cov tubqhe los muaj moo kawg le, puab naj nub nrug koj nyob hab nov tej lug txawj ntse kws koj has.9Ca le qhuas tug TSWV kws yog koj tug Vaajtswv! Nwg ua rua suavdlawg pum has tas, nwg txaus sab heev rua koj, nwg txhaj tsaa koj ua vaajntxwv kaav lub tebchaws Yixalayees. Vim nwg txujkev hlub cov Yixalayees nyob moog ibtxhis le. Nwg txhaj tsaa koj ua puab tug vaajntxwv, coj puab ua lawv le nwg txuj kevcai hab txujkev ncaaj nceeg."10Puj vaajntxwv txhaj muab tej khoom kws nwg thauj tuaj pub rua Vaajntxwv Xalumoos: kub yuav laug muaj tsib taas, txumlom hab hlaws ntau kawg le. Vaajntxwv Xalumoos tsi tau pum dlua leejtwg muab txumlom tuaj pub rua nwg ntau npaum le tej kws cov Senpas tug puj vaajntxwv coj tuaj pub rua nwg ntawd le.11(Dlua le ntawd Hilaas tseem muab nwg lub nkoj thauj kub, thauj ntoo thwjsuab hab thauj hlaws ntau heev nraag tebchaws Aufiles tuaj pub rua Xalumoos hab.12Xalumoos muab cov ntoo nuav ua ncej rua lub Tuamtsev, ua ncej rua vaajntxwv lub loog hab muab txua ua raaj hab nkauj nogncaas rua cov ntaus suab nkauj siv. Yeej tsi tau muaj dlua lwm lub tebchaws xaa tej tseem ntoo le cov nuav tuaj rua huv tebchaws Yixalayees hlo le; hom ntoo nuav yeej tsi pum muaj ntxiv le lawm.)13Vaajntxwv Xalumoos muab txhua yaam kws cov Senpas tug puj vaajntxwv thov pub rua nwg. Dlua le ntawd Xalumoos tseem muab ntau yaam pub rua puj vaajntxwv hab, ces puj vaajntxwv hab nwg cov tuabneeg txawm rov moog rua nraag tebchaws Senpas lawm.


  Xalumoos Tej Kev Npluanuj


  (2 Xwmtxheej Vaajntxwv 9.13-28)


  14Txhua lub xyoo twg Vaajntxwv Xalumoos yeej tau txais kub txug le neeg nkaum tsib taas, 15ntxiv rua tej se kws cov tub laag tub luam them tuaj, tej paajlaum kws tau lug ntawm sis pauv kev laag luam, hab tej kws cov Alav cov vaajntxwv hab cov Yixalayees tej tswvxeev coj tuaj rua nwg.16Xalumoos muab cov kub ntawd ntaus tau ob puas dlaim thaiv nav ntaaj, ib dlaim twg nyaav kwvlaam le kaum tsib choj.17Hab nwg ntaus tau peb puas dlaim thaiv nav ntaaj, ib dlaim twg nyaav yuav laug plaub choj. Nwg muab taagnrho cov thaiv nav ntaaj ntawd coj moog ca rua huv Chaav Tsev Haav Zoov Lenpanoos.18Vaajntxwv tseem ua tau ib lub zwmtxwv luj. Lub zwmtxwv ntawd yog muab kaug ntxhw ua hab muab kub vuam thoob plawg rua.19-20Muaj rau theem qeb ntai nee moog rua sau lub zwmtxwv ntawd. Rau theem qeb ntai ntawd, ib theem twg luas puab ob tug tsuv ntxhuav txawb rua ob tog, taagnrho yog muaj kaum ob tug. Tom qaab lub zwmtxwv txua ua ib lub taubhau nyuj, hab txua ob tug tsuv ntxhuav sawv rua ob saab ua ob tug tag npaab. Nyob rua lwm lub tebchaws yeej tsi muaj ib lub zwmtxwv zoo npaum le lub nuav.21Taagnrho Xalumoos tej khob haus dlej puavleej yog muab kub ua, hab tej twj taig siv huv Chaav Tsev Haav Zoov Lenpanoos puavleej yog muab kub nchuav ua. Tej nyaj yeej tsi tau muab lug siv le, rua qhov tam kws Xalumoos nyob ntawd, luas suav has tas nyaj tsi muaj nqes.22Xalumoos tseem muaj ntau lub nkoj kws yog tej nkoj thauj khoom huv havtxwv nrug Hilaas cov nkoj. Txhua peb lub xyoos twg luas siv cov nkoj ntawd moog thauj kub, nyaj, kaug ntxhw, lab hab yaaj yuam lug rua nwg.23Vaajntxwv Xalumoos yog tug kws npluanuj hab ntse tshaaj tej vaajntxwv huv tuabsi.24Tej tuabneeg kws nyob thoob nplajteb xaav tuaj noog nwg pav nwg tej tswvyim hab kev txawj ntse kws Vaajtswv pub rua nwg.25Txhua tug kws tuaj puavleej coj nyaj, kub, tsho ntev, cuabyeej ua rog, txumlom, neeg hab neeg zaag tuaj pub rua Xalumoos. Pheej muaj le nuav ib xyoos dlhau rua ib xyoos.26Xalumoos tseem ua tau ib txheeb plaub puas lub tsheb neeg ua rog hab muaj kaum ob txheeb leej tubrog caij neeg. Muaj ibtxha nwg ca nyob huv Yeluxalees, hab dlua le cov nwg coj moog rua lwm lub nroog lawm.27Lub sijhawm kws Xalumoos ua tug kaav tebchaws ntawd, nwg saib nwg tej nyaj tsuas zoo le tej pobzeb huv lub nroog Yeluxalees, hab tej ntoo cab los zoo le tej ntoo xikamaus kws tuaj ntawm tej taw roob huv tebchaws Yudas xwb.28Vaajntxwv tseem muaj cov sawv cev txais tej neeg kws luas caab huv lub tebchaws Muxilis hab Kilikias tuaj,29hab cov tsheb neeg yog coj nraag tebchaws Iziv tuaj. Puab xaa tej neeg hab cov tsheb neeg ntawd moog muag rua cov Hitis hab cov Xilias ob tug vaajntxwv, cov tsheb neeg muag ib lub rau pua dlaim nyaj, hab cov neeg muag ib tug ib puas tsib caug dlaim nyaj.

  Xalumoos Tso Vaajtswv Tseg


  1Xalumoos nyam ntau tug quaspuj kws yog tuabneeg txawv tebchaws. Dlua le cov Iziv tug vaajntxwv tug ntxhais lawm, nwg tseem yuav cov Hitis, cov Mau-am, cov Edoos hab cov Xidoos tej ntxhais lug ua quaspuj hab.2Xalumoos tseem moog yuav cov tuabneeg kws tug Tswv txwv kuas cov Yixalayees tsi xob yuav tej ntxhais lug ua quaspuj, rua qhov puab yuav coj cov Yixalayees moog pe puab tej vaajtswv.3Xalumoos yuav xyaa pua tug quaspuj kws yog ntxhais vaajntxwv hab peb puas tug kws tsi yog ntxhais vaajntxwv, cov quaspuj ntawd txhaj ua rua nwg tso Vaajtswv tseg,4hab thaus kws nwg laug lawm, nwg cov quaspuj ntawd txhaj coj nwg moog pe cov tuabneeg txawv tebchaws tej vaajtswv. Nwg tsi muab lub sab npuab tug Tswv kws yog nwg tug Vaajtswv le nwg txiv Daviv lawm.5Nwg moog pe cov Xidoos tug vaajtswv Atates, hab moog pe cov Amoos tug vaajtswv Maulej kws phem qas kawg le.6Nwg tau ua txhum rua tug Tswv, hab tsi ua lawv le tug Tswv lub sab nyam le nwg txiv Daviv ua.7Nyob rua sau lub roob huv lub nroog Yeluxalees saab nubtuaj, Xalumoos ua tau ib lub chaw pe cov Mau-am tug vaajtswv Khemaus, hab ib lub chaw pe cov Amoos tug vaajtswv Maulej.8Hab nwg tseem ua ntau lub chaw rua nwg cov quaspuj kws yog tuabneeg txawv tebchaws, tau hlawv xyaab hab hlawv khoom fij rua puab tej vaajtswv.9-10Tug Tswv kws yog cov Yixalayees tug Vaajtswv, tau lug rua Xalumoos pum ob zag, hab has kuas nwg tsi xob moog pe cov tuabneeg txawv tebchaws tej vaajtswv hlo le. Txawm le ntawd los Xalumoos tsi noog tug Tswv tej lug, nwg tau tso tug Tswv tseg, yog le ntawd, tug TSWV txhaj chim heev rua Xalumoos11hab has rua Xalumoos has tas, "Vim koj rhuav tej lug kws koj cog tseg nrug kuv lawm, hab koj tsi noog kuv tej lug, kuv has rua koj has tas, kuv yuav muab lub tebchaws tshem tawm ntawm koj moog, hab muab rua koj cov numtswv ib tug kaav.12Tabsis vim kuv tej lug kws kuv tau cog tseg rua koj txiv Daviv lawm, kuv yuav tsi muab tshem tawm thaus koj tseem ua neej nyob, yuav yog tam kws koj tug tub ua tug kaav, kuv maam le tshem.13Hab kuv yuav tsi tshem lub tebchaws kuas taag ntawm nwg moog, vim kuv tau coglug tseg rua kuv tug tubkhai Daviv hab lub nroog Yeluxalees kws yog lub nroog kuv xaiv ca ua kuv tug, kuv yuav tseg ib xeem rua nwg kaav xwb."


  Xalumoos Cov Yeebncuab


  14Yog le ntawd, tug Tswv txhaj tshoov Hadas kws yog ib tug ntawm cov Edoos tug vaajntxwv tsev tuabneeg sab, kuas ntxeev sab tawmtsaam Xalumoos.15-16Ua ntej ntau xyoo lug lawm, thaus Daviv moog ntaus lub tebchaws Edoos, nwg tug thawj tubrog Yau-am tau moog log cov tuabneeg sis tua tuag. Yau-am hab nwg cov tubrog nyob huv tebchaws Edoos tau rau lub hlis, lub sijhawm ntawd puab muab txhua tug txivneej huv tebchaws Edoos tua tuag taag huv tuabsi lawm,17tsuas tshuav Hadas hab nwg txiv cov tubkhai kws yog tuabneeg Edoos leej puav kws tsiv moog rua nraag tebchaws Iziv txhaj dlim xwb. (Thaus ntawd Hadas tseem yog mivnyuas yau.)18Puab tsiv tawm huv Midias moog rua huv Palaas, txawm muaj qee leej txivneej nyob huv koom nrug puab, ces puab txawm moog rua nraag tebchaws Iziv hab moog cuag Falaus kws yog cov Iziv tug vaajntxwv, nwg txhaj tu lub tebchaws hab muab ib lub tsev rua Hadas nyob hab pub zaub mov rua Hadas noj.19Hadas yog Falaus ib tug phoojywg zoo heev, Falaus txhaj muab nwg tug quaspuj kws npe hu ua Tanpenes tug nam hluas rua Hadas yuav ua quaspuj.20Hadas tug quaspuj yug tau ib tug tub rua Hadas, nwg tis npe hu ua Nkenunpas, nam vaajntxwv Falaus coj tug tub ntawd moog tu huv lub loog, hab nwg yeej nrug vaajntxwv cov tub luj hlub ua ke.21Thaus Hadas tseem nyob nraag tebchaws Iziv, nwg nov xuv has tas, Daviv tuag lawm hab Yau-am kws yog tug thawj tubrog los tuag lawm, Hadas txhaj has rua Falaus has tas, "Thov ca kuv rov qaab moog peg kuv lub tebchaws."22Falaus teb has tas, "Puas yog tseem tshuav tej yaam kws kuv muab tsi txaus rua koj, koj txhaj xaav rov moog peg koj lub tebchaws? " Hadas teb has tas, "Tsi yog, thov ca le tso kuv rov moog xwb." Ces nwg txawm rov lug rua peg nwg lub tebchaws lawm. Cov Edoos tug vaajntxwv Hadas, yog cov Yixalayees ib tug yeebncuab kws phem hab nruj tsiv heev.23Vaajtswv tseem tshoov Eli-adas tug tub Lexoos sab, kuas ntxeev sab tawmtsaam Xalumoos hab. Lexoos yog tug kws tsiv tawm ntawm nwg tug tswv kws yog cov Xaunpas tug Vaajntxwv Hadadexes,24hab moog ua ib tug thawj tub saab kws ua txhum kevcai luj kawg le. (Qhov nuav tshwmsim tom qaab kws Daviv moog tua yeej Hadadexes hab muab cov Xilias kws koom teg nrug nwg tua tuag taag lawm). Ces Lexoos hab nwg cov tuabneeg txhaj tsiv moog nyob peg Damaxes, Lexoos cov tuabneeg txhaj muab Lexoos tsaa ua vaajntxwv kaav tebchaws Xilias.25Lexoos yog cov Yixalayees ib tug yeebncuab nyob rua Xalumoos tam.


  Vaajtswv Coglug rua Yelaunpau-aas


  26Muaj dlua ib tug txivneej tig rov tawmtsaam Vaajntxwv Xalumoos. Tug ntawd yog Xalumoos ib tug numtswv ntaag, nwg yog Nenpas tug tub Yelaunpau-aas kws nyob huv lub nroog Xeledas peg lub xeev Efalayees. Yelaunpau-aas nam hu ua Xeluas hab yog ib tug puj ntsuag.27Qhov kws Yelaunpau-aas ntxeev sab rua Vaajntxwv Xalumoos, vim Xalumoos ua lub Tsev Milus hab khu tug ntsaa yeej kws thaiv nwg txiv Daviv lub nroog.28Yelaunpau-aas yog ib tug tub hluas kws muaj zug khov kho, thaus Xalumoos pum has tas Yelaunpau-aas yog ib tug kws mob sab ua num heev, Xalumoos txhaj tsaa nwg ua tug saib taagnrho cov tub zug kws nyob huv lub xeev Manaxes hab lub xeev Efalayees.29Muaj ib nub, thaus Yelaunpau-aas taabtom taug kev nraag Yeluxalees lug, Ahiyas kws yog tug cev Vaajtswv lug huv lub nroog Silaus tuaj ntsib Yelaunpau-aas tom ib tog kev ntawm roob mojsaab.30Ahiyas hle hlo nwg lub tsho tshab luj lug dlua rhe ua kaum ob dlaim,31hab has rua Yelaunpau-aas tas, "Koj ca le nqaa kaum dlaim moog rua koj, vim tug Tswv kws yog cov Yixalayees tug Vaajtswv has rua koj tas, 'Kuv yuav muab lub tebchaws tshem tawm ntawm Xalumoos moog, hab kuv yuav muab kaum xeem rua koj kaav.32Tsuas pub Xalumoos kaav ib xeem lawm xwb, rua qhov kuv tseem hlub kuv tug tubkhai Daviv hab lub nroog Yeluxalees, lub nroog nuav kuv tau xaiv huv lub tebchaws Yixalayees lug ua kuv tug lawm.33Kuv ua le nuav tub yog vim Xalumoos tso kuv tseg hab moogm pe cov tuabneeg txawv tebchaws tej vaajtswv: cov Xidoos tug vaajtswv kws yog tug mlom quaspuj Atates; cov Mau-am tug vaajtswv Khemaus, hab cov Amoos tug vaajtswv Maulej. Xalumoos tsi noog kuv lug; Xalumoos taun ua txhum tsi ua lawv le kuv tej kevcai hab kuv tej lug saamfwm le nwg txiv Daviv noog kuv lug hab coj lawv le kuv tej kevcai.34Tabsis kuv yuav tsi muab lub tebchaws tshem taagnrho ntawm Xalumoos moog, rua qhov kuv tseem yuav ca nwg muaj fwjchim kaav moog kuas taag nwg tam. Kuv ua le nuav tub yog kuv hlub kuv tug tubkhai Daviv, nwg yog tug kws kuv xaiv hab yog tug kws ua lawv le kuv tej kevcai hab tej lug saamfwm.35Kuv yuav tshem lub tebchaws ntawm Xalumoos tug tub moog, hab kuv yuav muab kaum xeem rua koj,36tabsis kuv yuav tseg ib xeem rua Xalumoos tug tub kaav, kuv yuav ca kuv tug tubkhai Daviv cov xeebntxwv kaav huv lub nroog Yeluxalees kws yog lub nroog kuv xaiv lug ua qhov chaw rua suavdlawg pehawm kuv.37Yelaunpau-aas, kuv yuav tsaa koj ua vaajntxwv kaav cov Yixalayees, koj yuav tau kaav taagnrho tej cheebtsaam aav kws koj xaav kaav.38Yog koj noog kuv tej lug txhua lu, coj koj lub neej lawv le kuv tej kevcai hab ua lawv le kuv tej lug saamfwm kws kuv muab rua koj, ib yaam le kuv tug tubkhai Daviv tau ua lug lawm, kuv yuav nrug nraim koj moog ibtxhis. Kuv yuav tsaa koj ua vaajntxwv kaav cov Yixalayees hab yuav ca koj cov xeebntxwv ua vaajntxwv hloov koj chaw, ib yaam le kuv pub rua Daviv ntaag.39Vim Xalumoos tej kev txhum, kuv txhaj yuav rau txim rua Daviv cov xeebntxwv, tabsis tsi yog rau txim moog ibtxhis.'"40Yog le ntawd, Xalumoos txhaj pheej nrhav Yelaunpau-aas tua povtseg; tabsis nwg tsiv moog cuag cov Iziv tug vaajntxwv Sisas hab moog nyob nraag txug nub kws Xalumoos tuag.


  Xalumoos Tuag


  (2 Xwmtxheej Vaajntxwv 9.29-31)


  41Dlua le lwm yaam kws Xalumoos ua, tsi has nwg teg num lossis nwg lub tswvyim kev txawj ntse, puavleej muab sau ca rua huv phoo ntawv kws teev Xalumoos lub neej lawm.42Xalumoos ua vaajntxwv nyob huv Yeluxalees hab kaav lub tebchaws Yixalayees tau plaub caug xyoo.43Xalumoos tuag luas coj nwg moog log rua huv Daviv lub nroog, hab nwg tug tub Lehaunpau-aas ua vaajntxwv hloov nwg chaw.

  Cov Xeem Peg Qaumteb Ntxeev Sab


  (2 Xwmtxheej Vaajntxwv 10.1-19)


  1Lehaunpau-aas moog rua huv Sekhees, qhov chaw kws cov Yixalayees nyob saab Qaumteb tuaj txoos ua ke tsaa nwg ua vaajntxwv.  2Thaus Nenpas tug tub Yelaunpau-aas kws tsiv Vaajntxwv Xalumoos moog nkaum rua nraag tebchaws Iziv lawm, nov xuv txug zaaj nuav, nwg txhaj le rov nraag tebchaws Iziv lug.3Taagnrho cov Xeem kws nyob saab Qaumteb tso tuabneeg moog hu Yelaunpau-aas tuaj, ces puab suavdlawg txawm ua ke moog cuag Lehaunpau-aas hab has rua nwg tas,4"Koj txiv Xalumoos ua nruj ua tsiv hab muab tej num nyaav heev rua peb ua. Yog koj txu kuas peb tau ua num sib, hab pub peb muaj kev kaaj sab, peb yuav txaus sab ua koj pejxeem moog le."5Lehaunpau-aas teb has tas, "Peb nub sau nuav mej rov tuaj cuag kuv, kuv maam le teb mej." Yog le ntawd, puab txawm rov qaab moog tsev lawm.6Vaajntxwv Lehaunpau-aas moog nrug cov laug kws ibtxwm yog nwg txiv Xalumoos cov tuavxaam saablaaj. Nwg nug puab has tas, "Mej yuav paab tswvyim rua kuv rov moog teb cov pejxeem le caag?"7Puab teb has tas, "Yog koj xaav kuas cov pejxeem poog koj, mas koj yuav tau teb kuas lawv le puab sab nyam, puab txhaj yuav ua koj cov pejxeem hab muab sab npuab koj moog le."8Tabsis Lehaunpau-aas tsi yuav tej lug kws cov laug ntawd qha, nwg txawm moog nrug cov tuavxaam hluas kws nrug nwg ib phaum saablaaj.9Nwg nug puab has tas, "Mej paab kuv tuav tswvyim saib yuav teb le caag rua cov pejxeem kws tuaj thov kuv has tas, 'Thov koj muab tej num nyaav kws koj txiv muab rua peb ua txu kuas sib miv ntsiv?'"


  10Puab teb has tas, "Koj teb rua puab le nuav: 'Kuv tug rwg teg tseem luj dlua kuv txiv lub dluav!'11Mej has tas, 'Tej num kws kuv txiv muab rua mej ua nyaav heev; mas kuv tseem yuav muab tej num kws nyaav tshaaj ntawd rua mej ua hab. Nwg muab hlua tsaaj nplawm mej xwb; kuv yuav muab hlua tawv nplawm mej.'"12Peb nub tom qaab Yelaunpau-aas hab cov pejxeem rov tuaj cuag Vaajntxwv Lehaunpau-aas, lawv le nwg has rua puab lawm.13Vaajntxwv tsi yuav tej lug kws cov laug qha, nwg txhaj le has lug nyaav rua cov pejxeem,14lawv le cov tuavxaam hluas qha. Nwg has tas, "Tej num kws kuv txiv muab rua mej ua nyaav heev; tabsis kuv tseem yuav muab tej num kws nyaav tshaaj ntawd rua mej ua hab. Kuv txiv muab hlua tsaaj nplawm mej xwb, tabsis kuv yuav muab hlua tawv nplawm mej."15Qhov kws Vaajntxwv tsi noog cov pejxeem lug ntawd, tub yog ua kuas tav lawv le tej lug kws tug Tswv kuas Ahiyas kws yog tug cev Vaajtswv lug kws nyob huv lub nroog Silaus moog has rua Nenpas tug tub Yelaunpau-aas ntaag.16Thaus cov pejxeem pum has tas, vaajntxwv tsi noog puab tej lug lawm, puab txhaj qw has tas, "Muaj qaabhau dlaabtsi moog nrug Daviv hab nwg tsev nyuas tuabneeg ntawd ua ke! Puab tub tsi tau ua ib yaam dlaabtsi paab peb le los sav? Cov Yixalayees, ca le rov qaab moog tsev los mas! Ca Lehaunpau-aas, rov kaav nwg xwb txhaj zoo!" Yog le ntawd, cov Yixalayees txhaj ntxeev sab,17 ca Lehaunpau-aas ua vaajntxwv kaav cov tuabneeg kws nyob huv lub xeev Yudas xwb.18Ces Vaajntxwv Lehaunpau-aas txhaj tso Adaunilaas tug kws saib cov tub zug moog cuag cov Yixalayees, tabsis puab muab pobzeb ntaus nwg tuag lawm. Thaus muaj tej nuav lawm, Lehaunpau-aas txhaj dlha ceev nrooj moog nee nwg lub tsheb neeg hab rov qaab moog rua nraag lub nroog Yeluxalees lawm.19Txij nub ntawd lug, cov Yixalayees kws nyob saab Qaumteb txhaj ntxeev sab rua Daviv cov xeebntxwv lug le lawm.20Thaus cov Yixalayees nov has tas, Yelaunpau-aas rov nraag tebchaws Iziv lug lawm, puab txhaj caw nwg tuaj nrug puab saablaaj, hab puab muab nwg tsaa ua cov Yixalayees tug vaajntxwv. Tsuas yog tshuav cov Yudas tuab xeem txhaj tseem muab sab npuab Daviv cov xeebntxwv xwb.


  Semayas Cev Vaajtswv Lug


  (2 Xwmtxheej Vaajntxwv 11.1-4)


  21Thaus Lehaunpau-aas lug txug rua huv nroog Yeluxalees, nwg txhaj txhij tau ib puas yim caum txheeb leej tubrog kws sab tawv heev huv xeem Yudas hab xeem Npeenyamees. Nwg yuam kuas puab moog tua cov Yixalayees saab qaumteb hab txeeb kuas tau lub tebchaws rov lug rua nwg kaav.22Tabsis Vaajtswv has rua Semayas kws yog tug cev Vaajtswv lug23kuas coj tej lug nuav moog has rua Lehaunpau-aas hab taagnrho cov tuabneeg kws yog xeem Yudas hab Npeenyamees has tas,24"Mej tsi xob moog tua mej cov kwvtij kws yog cov Yixalayees hlo le. Mej suavdlawg ca le rov qaab moog tsev. Yeej yog kuv pum zoo txhaj muaj tej xwm nuav tshwmsim tuaj." Puab noog tug Tswv tej lug hab puab nyag txawm rov moog nyag tsev lawm.


  Yelaunpau-aas Tso Vaajtswv Tseg


  25Cov Yixalayees tug vaajntxwv Yelaunpau-aas moog txhim ntsaa yeej thaiv lub nroog Sekhees kws nyob peg laaj roob Efalayees hab nwg nyob peg tau ib ntus. Ces nwg muab lub nroog ntawd tso tseg hab moog khu lub nroog Penu-ees.26-27Nwg xaav has tas, "Yog kuv cov pejxeem pheej moog tua tsaj fij rua tug Tswv nyob nraag lub Tuamtsev huv nroog Yeluxalees, nyob tsaam puab yuav ca le muab sab npuab cov Yudas tug Vaajntxwv Lehaunpau-aas, ces puab yuav muab kuv tua povtseg."28Tom qaab kws nwg xaav tau le ntawd lawm, nwg txawm muab kub nchuav tau ob tug mlom nyuj hab has rua cov pejxeem has tas, "Mej pheej moog pehawm Vaajtswv nraag lub nroog Yeluxalees tau ntev lug lawm, cov Yixalayees, mej saib saib, ob tug mlom nuav yog mej ob tug vaajtswv kws coj mej tsiv nraag tebchaws Iziv lug ntaag!"29Nwg coj ob tug mlom nyuj ntawd ib tug moog teeb rua huv lub nroog Npethees, ib tug moog teeb rua huv lub nroog Daas.30Yog le ntawd, cov pejxeem txhaj ua txhum taag, puab moog pe ob tug mlom ntawd huv lub nroog Npethees hab huv lub nroog Daas.31Yelaunpau-aas tseem moog ua tej tsev teev mlom rua sau tej ncov roob hab tsaa tej tuabneeg kws tsi yog xeem Levis ua povthawj.


  Rau Txim rua Cov Kws Pe Mlom


  32Yelaunpau-aas teem sijhawm rua lub yim hli nub kaum tsib, ca ua nub ua kevcai rooj noj rooj haus ib yaam le ua nraag tebchaws Yudas. Nwg muab tsaj tua hlawv rua sau lub thaaj txi tug mlom nyuj kws nwg teeb rua huv lub nroog Npethees. Hab nwg tsaa ib cov povthawj tu lub chaw teev mlom kws nwg ua rua huv lub nroog Npethees ntawd.33Thaus txug lub yim hli nub kaum tsib, yog nub kws nwg teem tseg, nwg txawm moog peg lub nroog Npethees hab tua tsaj txi tug mlom ntawd sau lub thaaj ua kevcai lawv le nwg tau teem tseg rua cov Yixalayees lawm.

  1Tug Tswv saamfwm kuas ib tug cev Vaajtswv lug kws nyob huv lub xeev Yudas moog rua peg lub nroog Npethees thaus Yelaunpau-aas tseem taabtom hlawv khoom fij ntawm lub thaaj2lawv le tug Tswv tej lug qha, tug cev Vaajtswv lug has tas, "Lub thaaj, lub thaaj, ib tug mivnyuas tub npe hu ua Yauxiyas yuav yug lug rua huv Daviv tsev tuabneeg. Nwg yuav muab cov cevlug kws pheej moog hlawv khoom fij rua sau tej chaw sab tua rua sau, hab nwg yuav muab tej pobtxhaa tuabneeg lug hlawv rua sau koj."3Tug cev Vaajtswv lug txhaj has ntxiv has tas, "Lub thaaj nuav yuav qaug tawg ntsoog ntxawg, hab tej moov tshauv kws nyob sau lub thaaj yuav nchuav taag. Ces koj yuav paub has tas tej kws tug TSWV tau has rua kuv lawm, yeej muaj tseeb tag."4Thaus Vaajntxwv Yelaunpau-aas nov tej lug nuav, nwg txawm taw teg nki rua tug cev Vaajtswv lug hab has tas, "Ca le nteg tug tuabneeg nuav moog!" Taamsim ntawd vaajntxwv txhais npaab ca le qhuav kag nkaum tsi tau rov qaab le lawm.5Taamsim ntawd lub thaaj ca le qaug ntawg tawg ntsoog ntxawg hab tej moov tshauv nchuav taag rua huv aav, lawv le tug cev Vaajtswv lug tau tuav tug Tswv lub npe has lawm.6Vaajntxwv Yelaunpau-aas txhaj has rua tug cev Vaajtswv lug tas, "Thov tug Tswv kws yog koj tug Vaajtswv paab kuv, hab thov nwg khu kuv txhais npaab lauj!" Tug cev Vaajtswv lug txhaj thov tug Tswv, ces vaajntxwv txhais npaab txawm zoo lawm. 7Vaajntxwv has rua tug cev Vaajtswv lug tas, "Koj ca le nrug kuv moog tom kuv tsev hab kuv nrhav mov rua koj noj tsaiv. Hab kuv yuav pauj txaj ntsig rua koj tej kws koj tub ua pub rua kuv lawm."8Tug cev Vaajtswv lug teb has tas, "Txawm yog koj muab koj tej nyaj ib nraab faib rua kuv los kuv yuav tsi nrug koj moog lossis nrug koj noj haus ib yaam dlaabtsi hlo le.9Tug TSWV yeej saamfwm rua kuv lawm, kuas kuv tsi xob noj lossis haus ib yaam dlaabtsi le, hab tsi xob taug txuj kev kws kuv tuaj rov qaab moog tsev."10Yog le ntawd, nwg txhaj tsi taug txuj qub ke rov qaab, nwg txhaj moog dlua lwm txujkev lawm.


  Tug Lang Kws Cev Vaajtswv Lug huv Npethees


  11Lub sijhawm ntawd, muaj ib tug laug kws cev Vaajtswv lug nyob huv lub nroog Npethees. Nwg cov tub txawm lug pav tej kws nub ntawd tug hluas kws cev Vaajtswv lug tuaj nraag lub xeev Yudas tuaj ua huv lub nroog Npethees, hab tej lug kws nwg has rua Vaajntxwv Yelaunpau-aas rua puab txiv noog.12Tug laug kws cev Vaajtswv lug nug puab has tas, "Thaus nwg sawv kev moog tsev nwg taug txujkev twg lawm? " Puab txhaj qha kev rua nwg,13nwg txawm has rua puab tas, "Muab kuv tug neeg luav lug pem eeb rua kuv." Puab txawm ua le nwg has, hab nwg caij tug neeg luav14taug txujkev kws puab qha moog caum tug cev Vaajtswv lug kws tuaj nraag lub xeev Yudas tuaj hab moog caum cuag thaus nwg tseem su huv qaab tsob ntoo qheb. Tug laug kws cev Vaajtswv lug nug has tas, "Koj puas yog tug cev Vaajtswv lug kws tuaj nraag lub xeev Yudas tuaj? " Tug txivneej ntawd teb has tas, "Kuv yog los mas."15Tug laug kws cev Vaajtswv lug has tas, "Koj ca le nrug kuv rov qaab moog tom kuv tsev, hab moog nrug kuv noj mov tsaiv."16Tabsis tug cev Vaajtswv lug kws tuaj nraag lub xeev Yudas tuaj teb has tas, "Kuv yuav nrug koj moog tsi tau. Hab kuv yuav nrug koj noj haus ua ke qhov nuav tsi tau,17 rua qhov tug Tswv yeej saamfwm rua kuv kuas tsi xob noj lossis haus ib yaam dlaabtsi le, hab tsi xob taug txuj kev kws kuv tuaj rov qaab moog tsev."18Ces tug laug kws cev Vaajtswv lug kws tuaj huv Npethees tuaj has rua nwg tas, "Kuv yog ib tug cev Vaajtswv lug ib yaam le koj hab. Tug Tswv tug timtswv lug has rua kuv kuas kuv tuaj coj koj nrug kuv moog tsev hab muab zaub mov rua koj noj." Tabsis tug laug kws cev Vaajtswv lug dlaag xwb.19Yog le ntawd, tug cev Vaajtswv lug kws tuaj nraag lub xeev Yudas tuaj txhaj nrug tug laug kws cev Vaajtswv lug rov moog rua tom nwg tsev hab nrug nwg noj mov ua ke.20Thaus kws obtug tseem taabtom nyob ntawm rooj mov, tug Tswv lug has rua tug laug kws cev Vaajtswv lug,21ces nwg txhaj qw rua tug cev Vaajtswv lug kws tuaj nraag lub xeev Yudas tuaj has tas, "Tug Tswv has tas, koj tsi noog nwg lug hab tsi ua lawv le nwg tej lug saamfwm.22Koj tseem rov qaab lug noj mov rua huv qhov chaw kws nwg tsi pub koj noj. Vim le ntawd koj yuav raug tua tuag, hab yuav tsi coj koj lub cev moog log rua huv koj tsev tuabneeg lub qhov ntxaa."23Ces thaus kws obtug noj mov taag lawm, tug laug kws cev Vaajtswv lug txhaj muab eeb moog pem rua sau tug neeg luav rua tug cev Vaajtswv lug kws tuaj nraag lub xeev Yudas tuaj24caij rov qaab. Muaj ib tug tsuv ntxhuav lug ntsib nwg tom kev hab muab nwg tum tuag lawm. Nwg lub cev pw xyaab leeg rua huv plawv kev, ces tug neeg luav hab tug tsuv ntxhuav sawv ib saab.25Muaj ib cov tuabneeg dlua kev tuaj pum lub cev tuag nyob huv plawv kev, hab tug tsuv ntxhuav sawv ze ntawd. Puab txawm moog rua peg lub nroog Npethees hab moog qha tej kws puab pum ntawd rua suavdlawg.26Thaus tug laug kws cev Vaajtswv lug nov dlheev le ntawd, nwg txawm has tas, "Tug ntawd tub yog tug cev Vaajtswv lug kws tsi noog tug Tswv tej lug saamfwm ntaag! Yog le ntawd, tug Tswv txhaj tso tug tsuv ntxhuav ntawd lug tum hab dlua kuas nwg tuag, lawv le tug Tswv tub has lawm tas, nwg yuav tuag le ntawd."27Ces nwg txawm has rua nwg cov tub has tas, "Muab eeb moog pem rua sau kuv tug neeg luav rua kuv." Puab txawm ua le nwg has,28Ces nwg txhaj caij neeg luav moog pum tug cev Vaajtswv lug ntawd tuag xyaab leeg rua huv plawv kev, tug neeg luav hab tug tsuv ntxhuav sawv nreg nreeg rua ib saab. Tug tsuv ntxhuav yeej tsi noj tug cev Vaajtswv lug ntawd lub cev ib qho hab tsi tum tug neeg luav le.29Tug laug kws cev Vaajtswv lug ntawd muab tug cev Vaajtswv lug kws tuaj nraag lub xeev Yudas tuaj tsaws rua sau tug neeg luav hab coj rov lug paam rua huv Npethees hab muab log lawm.30Tug laug kws cev Vaajtswv lug coj tug tuag ntawd moog log rua huv nwg tsev tuabneeg lub qhov ntxaa, nwg hab nwg cov tub quaj has tas, "Kuv tug kwv! Kuv tug kwv."31Tom qaab kws puab muab tug tuag log taag lawm, tug laug kws cev Vaajtswv lug has rua nwg cov tub has tas, "Yog thaus twg kuv tuag, ces mej muab kuv log rua huv lub qhov ntxaa nuav hab muab kuv lub cev tso rua ntawm nwg ib saab.32Tug Tswv tej lug saamfwm kws tug cev Vaajtswv lug moog has tawmtsaam lub thaaj huv lub nroog Npethees hab tej chaw teev dlaab huv Xamalis, yeej muaj tseeb le ntawd tag."


  Yelaunpau-aas Puamtsuaj rua Nwg Txuj Kev Txhum


  33Cov Yixalayees tug Vaajntxwv Yelaunpau-aas tsi tso txujkev ua phem ua qas tseg le, nwg pheej xaiv tej caajceg kws yog tuabneeg dlog dlig tsaa ua povthawj tu tej thaaj kws nwg ua. Leejtwg xaav ua povthawj ces nwg pheej laam muab tug ntawd tsaa lug ua le.34Txuj kev txhum kws nwg ua nuav txhaj le coj kev puamtsuaj lug raug nwg, nwg tsev tuabneeg hab nwg caajceg huv tuabsi.

  Yelaunpau-aas tug Tub Tuag


  1Thaus lub sijhawm kws vaajntxwv Yelaunpau-aas tug tub Anpiyas mob nyaav heev lawm. 2Yelaunpau-aas has rua nwg tug quaspuj tas, "Koj ca le tu cev kuas tsi xob muaj leejtwg paub koj, hab moog rua peg lub nroog Silaus kws yog tug cev Vaajtswv lug Ahiyas nyob. Nwg yog tug kws thaus u has tas, kuv yuav tau ua vaajntxwv kaav tebchaws Yixalayees.3Koj nqaa kaum lub ncuav, ib cov ncuav fuam hab ib laamfwj zib ntaab moog rua nwg. Nug nwg saib yuav muaj dlaabtsi tshwmsim rua wb tug tub, ces nwg yuav qha rua koj."4Yog le ntawd, nwg txhaj moog cuag Ahiyas rua peg lub nroog Silaus, thaus kws Ahiyas tub laug heev hab qhovmuag tsi pum kev lawm.5Tug Tswv has rua Ahiyas has tas, "Yelaunpau-aas tug quaspuj taabtom sawv kev tuaj cuag koj, nug txug nwg tug tub, vim nwg tug tub mob nyaav heev. Koj teb le nuav rua nwg. Thaus Yelaunpau-aas tug quaspuj tuaj txug ndlua, nwg ua txuj ua le nwg tsi yog Yelaunpau-aas tug quaspuj.6Tabsis thaus Ahiyas nov nwg tuaj txug ntawm paws rooj, Ahiyas txawm hu has tas, "Lug tsev, kuv tub paub koj lawm, koj yog Yelaunpau-aas tug quaspuj. Vim le caag koj ua txuj ua le kws koj yog lwm tug? Kuv muaj xuv tsi zoo yuav qha rua koj paub.7Ca le rov qaab moog qha rua Yelaunpau-aas has tas, tug Tswv kws yog cov Yixalayees tug Vaajtswv has le nuav: 'Nyob huv tsaav tuabneeg Yixalayees mas kuv yeej xaiv koj hab tsaa koj lug ua tug kaav kuv tsaav tuabneeg Yixalayees.8Kuv tub tshem lub tebchaws ntawm Daviv cov xeebntxwv lug hab muab cob rua koj lawm. Tabsis koj tsi ua koj lub neej zoo le kuv tug tubkhai Daviv tug kws fwm kuv, noog kuv lug hab ua lawv le tej kws kuv kuas nwg ua.9Koj tseem ua txhum luj tshaaj cov tuabneeg kws ua nom kaav ua ntej koj lawm hab. Koj tso kuv tseg moog puab mlom hab nchuav tej mlom tooj lug pe ua rua kuv chim.10Vim le nuav, kuv yuav tso subtawg subntshaa lug rua koj tsev tuabneeg, hab kuv yuav muab cov txivneej kws yog koj caajceg tua kuas tuag taag, kuv yuav ua rua cov laug hab cov hluas ib yaam nkaus. Kuv yuav muab koj tsev tuabneeg ua kuas tu noob nrho. Luas yuav tuaj muab puab cheb moog povtseg ib yaam le cheb tej plauv tshauv.11Koj tsev tuabneeg txhua tug kws tuag rua huv nroog, dlev yuav tuaj muab noj kuas taag huv tuabsi, hab txhua tug kws tuag rua tom tej tajnraag los dlaav npoj yuav lug muab noj kuas taag. Kuv kws yog tug Tswv, yog tug kws has tej lug nuav ntaag.'"12Ahiyas has rua Yelaunpau-aas tug quaspuj has tas, "Koj ca le rov qaab moog tsev taamsim nuav. Thaus koj moog txug ndlua huv lub nroog, koj tug tub yuav tu sav nrho.13Cov Yixalayees yuav tuaj quaj nyav nwg hab muab nwg coj moog log. Yelaunpau-aas tsev tuabneeg, tsuas yog nwg tug tub tuab leeg txhaj le muab log muaj ntxaa. Rua qhov tug Tswv kws yog cov Yixalayees tug Vaajtswv, txaus sab rua nwg nkaus xwb.14Tug TSWV yuav tsaa dlua ib tug vaajntxwv lug kaav tsaav tuabneeg Yixalayees, nwg yuav muab Yelaunpau-aas tsev tuabneeg tua kuas tuag tu noob nrho.15Tug Tswv yuav rau txim rua cov Yixalayees, hab puab yuav tshee ndluas txag ib yaam le tej lojkov kws nyob huv haav dlej. Nwg yuav muab cov Yixalayees ntab tawm huv lub tebchaws zoo tshaaj plawg kws nwg muab rua puab cov yawmkoob moog, hab nwg yuav muab puab lawv kuas tsiv dlhau plawg tug Dlej Efalates moog rua saab tim u, vim puab tau puab tej mlom quaspuj Aselas lug pe ua rua tug Tswv chim heev.16Vim Yelaunpau-aas tau ua txhum hab nwg coj cov Yixalayees moog ua kev txhum, tug Tswv txhaj muab cov Yixalayees tso povtseg lawm."17Ces Yelaunpau-aas tug quaspuj txawm rov qaab lug rua huv lub nroog Tilexas. Thaus nwg lug txug ndlua huv tsev, nwg tug tub tu sav nrho.18Cov Yixalayees txhaj tuaj quaj nyav hab muab nwg coj moog log lawv le tug Tswv tau has rua nwg tug tubkhai Ahiyas kws yog tug cev Vaajtswv lug lawm.


  Yelaunpau-aas Tuag


  19Dlua le lwm yaam kws Vaajntxwv Yelaunpau-aas ua taag lug, nwg tej kev ntaus rog hab tej kev tswjfwm, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.20Yelaunpau-aas ua vaajntxwv kaav tebchaws Yixalayees tau neeg nkaum xyoo. Nwg tuag hab luas coj nwg moog log, hab nwg tug tub Nadas ua vaajntxwv hloov nwg chaw.


  Cov Yudas tug Vaajntxwv Lehaunpau-aas


  (2 Xwmtxheej Vaajntxwv 11.5-12.15)


  21Thaus Xalumoos tug tub Lehaunpau-aas ua vaajntxwv kaav tebchaws Yudas, nwg noobnyoog muaj plaub caug ib xyoos, nwg ua vaajntxwv tau kaum xyaa xyoo nyob huv lub nroog Yeluxalees kws tug Tswv xaiv huv tebchaws Yixalayees lug ua qhov chaw rua suavdlawg tuaj pehawm tug Tswv. Lehaunpau-aas nam hu ua Na-amas hab yog tuabneeg Amoos.22Cov Yudas tau ua txhum ntau yaam rua tug TSWV hab ua rua nwg chim heev tshaaj le thaus u puab cov yawmkoob tau ua lug lawm.23Puab ua tej chaw teev dlaab, txhus ncej zeb hab puab mlom Aselas rua puab pe sau tej ncov roob hab huv tej qaab ntoos.24Tsi taag le ntawd xwb, tseem muaj cov txivneej hab cov quaspuj kws pheej moog ua namndlav hab txivndlav huv tej tsev teev dlaab ntawd. Cov Yudas tau ua tej kev phem kev qas le cov tuabneeg thaus u kws tug Tswv muab ntab tawm huv lub tebchaws moog ua ntej cov Yixalayees lug nyob.25Thaus Lehaunpau-aas ua vaajntxwv tau tsib xyoos lawm, Vaajntxwv Sisas kws kaav tebchaws Iziv txawm tuaj tua lub nroog Yeluxalees.26Nwg coj taagnrho tej khoom muajnqes kws muab tso rua huv lub Tuamtsev hab huv lub loog, hab tej thaiv nav ntaaj kws Xalumoos muab kub nchuav ua huv tuabsi moog lawm.27Vaajntxwv Lehaunpau-aas maam le nchuav dlua ib cov thaiv nav ntaaj tooj lug hloov cov ntawd chaw, hab muab rua cov tub faajxwm kws zuv tej roojvaag tau siv.28Txhua zag kws vaajntxwv moog huv lub Tuamtsev, cov tub faajxwm yeej nqaa rawv cov thaiv nav ntaaj tooj ntawd nrug nwg moog hab coj rov lug ca rua huv cov tub faajxwm tej chaw.29Dlua le lwm yaam kws Vaajntxwv Lehaunpau-aas ua taag lug, puavleej muab sau ca rua huv phoo ntawv keebkwm kws teev cov Yudas cov vaajntxwv lub neej lawm.30Lehaunpau-aas hab Yelaunpau-aas obtug ib tug pheej ua rog rua ib tug taag obtug simneej le.31Lehaunpau-aas tuag hab luas muab nwg coj moog log rua ntawm cov vaajntxwv lub toj ntxaas huv Daviv lub nroog. (Nwg nam hu ua Na-amas hab yog tuabneeg Amoos.) hab nwg tug tub Anpiyas ua vaajntxwv hloov nwg chaw.

  Cov Yudas tug Vaajntxwv Anpiyas


  (2 Xwmtxheej Vaajntxwv 13.1-14.1)


  1Thaus Nenpas tug tub Yelaunpau-aas ua vaajntxwv kaav lub tebchaws Yixalayees tau kaum yim xyoo lawm, Anpiyas maam le ua vaajntxwv kaav lub tebchaws Yudas,2hab nwg nyob huv lub nroog Yeluxalees kaav tau peb xyoos, Anpiyas nam hu ua Ma-akas hab yog Axaloos tug ntxhais.3Anpiyas ua txhum ib yaam le nwg txiv ua. Nwg yeej tsi fwm tug Tswv kws yog nwg tug Vaajtswv le nwg yawmkoob Daviv lawm.4Tabsis vim muaj Daviv, tug TSWV kws yog Daviv tug Vaajtswv txhaj le pub Daviv tug xeebntxwv Anpiyas ua vaajntxwv hloov nwg chaw kaav lub nroog Yeluxalees hab tswj lub nroog ntawd nyob ruaj khov.5Tug Tswv ua le ntawd, vim Daviv yeej ua hum tug TSWV sab, hab nwg yeej tsi tau ua ib yaam dlaabtsi hlaa dlhau tug Tswv tej lug saamfwm le. Tsuas yog qhov kws nwg tau ua rua Uliyas kws yog tuabneeg Hitis xwb.  6Yelaunpau-aas hab Anpiyas obtug rov pib ua rog sis tua moog txug thaus taag Anpiyas tam neej le hab.7Dlua le lwm yaam kws Anpiyas ua taag lug, puavleej muab sau ca rua huv phoo ntawv keebkwm kws teev cov Yudas cov vaajntxwv lub neej lawm.8Anpiyas tuag hab luas coj nwg moog log rua huv Daviv lub nroog, hab nwg tug tub Axas ua vaajntxwv hloov nwg chaw.


  Cov Yudas tug Vaajntxwv Axas


  (2 Xwmtxheej Vaajntxwv 15.16-16.6)


  9Thaus Vaajntxwv Yelaunpau-aas ua vaajntxwv kaav lub tebchaws Yixalayees tau neeg nkaum xyoo lawm, Axas maam le ua vaajntxwv kaav lub tebchaws Yudas,10hab nwg nyob huv lub nroog Yeluxalees kaav tau plaub caug ib xyoos. Nwg puj yog Axaloos tug ntxhais Ma-akas.11Axas ua lub neej ncaaj nceeg hum tug Tswv sab, ib yaam le thaus u nwg yawmkoob Daviv tau ua lug lawm.12Nwg muab cov txivneej hab cov quaspuj kws pheej ua namndlav txivndlav ntab tawm huv tej tsev teev dlaab huv nwg lub tebchaws moog, hab nwg muab tej mlom tooj kws nwg cov yawmkoob ua coj moog povtseg huv tuabsi.13Axas muab nwg puj Ma-akas lub meejmom kws yog puj vaajntxwv txu tsi pub ua ntxiv lawm, vim nwg yog tug kws has kuas txua tug mlom quaspuj Aselas. Axas txhaj muab tug mlom ntawd txav hab coj moog hlawv rua huv lub Haav Kiloos.14Txawm yog Axas tsi tau muab tej tsev teev dlaab rhuav kuas puamtsuaj taag los nwg yeej ua tuabneeg ncaaj nceeg hab muab sab npuab tug TSWV taag nwg simneej. 15Nwg muab tej khoom kws nwg txiv muab fij rua Vaajtswv lawm, coj moog tso rua huv lub Tuamtsev nrug tej nyaj, tej kub kws nwg muab fij rua tug Tswv lawm.16Cov Yudas tug Vaajntxwv Axas hab cov Yixalayees tug Vaajntxwv Npasas, rov ua rog moog txug thaus taag obtug tam neej.17Cov Yixalayees tug Vaajntxwv Npasas moog tua cov Yudas hab tsim lub nroog Lamas ua chaw txav kev tsi pub cov Yudas moog lug.18Yog le ntawd, Vaajntxwv Axas txhaj muab tej kub kws seem huv lub Tuamtsev hab huv lub loog rua nwg cov numtswv nqaa moog rua peg lub nroog Damaxes hab muab cob rua cov Xilias tug Vaajntxwv Npeehadas kws yog Taleemoos tug tub, hab yog Hexi-oos tug xeebntxwv, nrug cov lug has le nuav:19"Ca wb tuav teg ua phoojywg, ib yaam le thaus koj txiv hab kuv txiv ua phoojywg lug lawm. Cov nyaj hab cov kub nuav, yog coj tuaj pub rua koj ua kev sis raug zoo. Nwgnuav thov koj ca le txav kev ua phoojywg nrug cov Yixalayees tug Vaajntxwv Npasas, kuas nwg txhaj thim nwg cov tubrog tawm huv kuv cheebtsaam aav moog."20Vaajntxwv Npeehadas pum zoo ua le Axas has, hab tso nwg cov thawj tubrog coj puab cov tubrog moog tua cov Yixalayees tej nroog. Puab moog txeeb tau lub nroog lyoos, lub nroog Daas, lub nroog Anpees Npethes Ma-akas cheebtsaam kws ze Havtxwv Kalilais hab moog rua taagnrho cheebtsaam Nathalis.21Thaus Vaajntxwv Npasas nov tej xwmtxheej nuav tshwm tuaj lawm, nwg txawm tso tseg tsi khu lub nroog Lamas ntxiv, hab rov qaab moog rua huv lub nroog Tilexas lawm.22Vaajntxwv Axas txhaj le tso xuv moog rua cov pejxeem txhua tug thoob plawg tebchaws Yudas, kuas ca le tuaj paab tshem tej pobzeb hab tej ntoo kws Npasas coj tuaj khu lub nroog Lamas ntawd povtseg. Axas muab tej pobzeb hab tej ntoo ntawd moog ua lub nroog Nkenpas kws nyob huv cheebtsaam Npeenyamees hab lub nroog Mixepas.23Dlua le lwm yaam kws Vaajntxwv Axas ua taag lug, nwg lub peevxwm, hab tej nroog kws nwg ua, puavleej muab sau ca rua huv phoo ntawv keebkwm kws teev cov Yudas cov vaajntxwv lub neej lawm, tabsis thaus nwg laug lawm txawm muaj mob rua nwg ob txais kutaw.24Axas tuag hab luas coj nwg moog log rua ntawm cov vaajntxwv lub toj ntxaas huv Daviv lub nroog, hab nwg tug tub Yehausafas ua vaajntxwv hloov nwg chaw.


  Cov Yixalayees tug Vaajntxwv Nadas


  25Thaus Axas ua vaajntxwv kaav lub tebchaws Yudas tau ob xyoos lawm, Yelaunpau-aas tug tub Nadas maam ua vaajntxwv kaav lub tebchaws Yixalayees, hab nwg kaav tau ob xyoos.26Nwg coj cov Yixalayees moog ua txhum rua tug TSWV ib yaam le nwg txiv.27Ahiyas tug tub Npasas kws yog xeem Ixakhas tau ntxeev sab rua Nadas hab muab Nadas tua thaus Nadas hab nwg cov tubrog tseem taabtom moog vij lub nroog Nkinpethoos huv tebchaws Filitees.28Ces Npasas txhaj ua vaajntxwv hloov Nadas chaw. Thaus ntawd Axas tub ua vaajntxwv kaav tebchaws Yudas tau peb xyoos lawm.29Txij thaus ntawd lug, Npasas muab Yelaunpau-aas tsev tuabneeg tua tuag taag, lawv le tug Tswv tej lug kws nwg has rua nwg tug tubkhai Ahiyas kws yog tug cev Vaajtswv lug huv lub nroog Silaus, ces Yelaunpau-aas tsev tuabneeg raug tua tuag tu noob nrho tsi tshuav ib tug le.30qhov kws muaj tej xwmtxheej nuav, tub yog vim Yelaunpau-aas ua rua tug Tswv kws yog cov Yixalayees tug Vaajtswv chim heev, vim tej kev txhum kws nwg ua hab coj cov Yixalayees moog ua txhum.31Dlua le lwm yaam kws Nadas ua taag lug, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm. 32Cov Yudas tug vaajntxwv Axas hab cov Yixalayees tug Vaajntxwv Npasas, rov ua rog moog txug thaus taag obtug tam neej le hab.


  Cov Yixalayees tug Vaajntxwv Npasas


  33Thaus Vaajntxwv Axas ua vaajntxwv kaav tebchaws Yudas tau peb xyoos lawm, Ahiyas tug tub Npasas maam le ua vaajntxwv kaav tebchaws Yixalayees, hab nwg nyob huv lub nroog Tilexas kaav tau neeg nkaum plaub xyoos.34Nwg coj cov Yixalayees moog ua txhum rua tug Tswv ib yaam le Yelaunpau-aas.


  


  1 Vaajntxwv 16


  1Tug Tswv has rua Yehus kws yog tug cev Vaajtswv lug kws yog Hananis tug tub, kuas moog has rua Npasas has le nuav:2"Koj yeej tsi tseemceeb dlaabtsi, tabsis kuv tsaa koj ua tug thawjcoj coj kuv tsaav tuabneeg Yixalayees. Koj ua txhum ib yaam le Yelaunpau-aas ua, hab koj coj kuv tsaav tuabneeg moog ua txhum, ua rua kuv chim heev,3yog le ntawd, kuv yuav ua rua koj tsev tuabneeg kuas puamtsuaj, ib yaam le kuv ua rua Yelaunpau-aas tsev tuabneeg hab.4Koj tsev tuabneeg tug twg kws tuag rua huv nroog, dlev yuav tuaj muab noj kuas taag huv tuabsi, hab txhua tug twg kws tuag rua tom tej taj nraag los dlaav npoj yuav lug muab noj kuas taag."5Dlua le lwm yaam kws Npasas ua taag lug, hab nwg lub peevxwm, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.6Npasas tuag hab luas muab nwg coj moog log rua huv lub nroog Tilexas, hab nwg tug tub Elas ua vaajntxwv hloov nwg chaw.7Tug Tswv muab tej lug kws foom tsi zoo nuav rua Yehus kws yog tug cev Vaajtswv lug coj moog has rua Npasas hab nwg tsev tuabneeg, tub yog vim tej kws nwg ua txhum rua tug Tswv. Qhov kws nwg ua rua tug Tswv chim, tsi yog vim tej kev phem kev qas kws nwg ua lawv le Vaajntxwv Yelaunpau-aas ua taag lug xwb, tabsis yog qhov kws nwg muab Yelaunpau-aas tsev tuabneeg tua tuag tu noob nrho lawm.


  Cov Yixalayees tug Vaajntxwv Elas


  8Thaus Vaajntxwv Axas ua vaajntxwv kaav lub tebchaws Yudas tau neeg nkaum rau xyoo lawm, Npasas tug tub Elas maam le ua vaajntxwv kaav lub tebchaws Yixalayees, hab nwg nyob huv lub nroog Tilexas kaav tau ob xyoos.9Ximelis kws yog Elas ib tug thawj saib ib nraab ntawm vaajntxwv cov tsheb neeg tau ntxeev sab rua vaajntxwv. Muaj ib nub Elas moog haus cawv huv Alexas tsev huv lub nroog Tilexas. Alexas yog tug kws saib lub loog.10Ximelis txawm nkaag moog muab Elas ntaus tuag rua huv lub tsev ntawd, hab nwg ua vaajntxwv hloov Elas chaw. Thaus ntawd Axas tub ua vaajntxwv kaav tebchaws Yudas tau neeg nkaum xyaa xyoo lawm.11Tom qaab kws Ximelis lug ua vaajntxwv tau tsi ntev, nwg muab Npasas tsev tuabneeg tua tuag tu noob nrho. Txhua tug txivneej kws yog Npasas kwvtij hab phoojywg, Ximelis muab tua taag huv tuabsi.12Qhov kws Ximelis muab Npasas tsev tuabneeg tua tuag taagnrho, yog lawv le tej lug kws tug TSWV kuas Yehus kws yog tug cev Vaajtswv lug moog has rua Npasas ntaag.13Qhov kws Npasas hab nwg tug tub Elas tau ua rua tug Tswv kws yog cov Yixalayees tug Vaajtswv chim, mas yog obtug pheej moog pe dlaab pe mlom hab coj cov Yixalayees moog ua txhum.14Dlua le lwm yaam kws Elas ua taag lug, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.


  Cov Yixalayees Tug Vaajntxwv Ximelis


  15Thaus Axas ua vaajntxwv kaav lub tebchaws Yudas tau neeg nkaum xyaa xyoo lawm, Ximelis maam le ua vaajntxwv kaav lub tebchaws Yixalayees, nwg nyob huv lub nroog Tilexas kaav cov Yixalayees tau xyaa nub. Thaus ntawd cov tubrog Yixalayees tseem taabtom moog puav tua cov Filitees lub nroog Nkinpethoos,  16Ces thaus puab nov dlheev has tas, Ximelis ntxeev sab rua vaajntxwv hab muab vaajntxwv tua tuag lawm, taamsim ntawd puab ca le muab Aumelis kws yog puab tug thawj tubrog tsaa ua cov Yixalayees tug vaajntxwv.17Aumelis hab nwg cov tubrog ca le tso lub nroog Nkinpethoos tseg hab moog puav tua lub nroog Tilexas.18Thaus Ximelis pum has tas, lub nroog Tilexas poob lawm, nwg txawm moog rua huv chaav tsev huv plawv lub loog, tis suavtawg hlawv lub loog, ces nwg txhaj tuag rua huv lawm.19Tej xwm nuav tshwmsim, tub yog vim nwg ua txhum rua tug Tswv, hab coj cov Yixalayees moog ua txhum, ib yaam le nwg yawmkoob Yelaunpau-aas ua.20Dlua le lwm yaam kws Ximelis ua taag lug, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.


  Cov Yixalayees tug Vaajntxwv Aumelis


  21Thaus ntawd cov Yixalayees faib ua ob paab lawm: ib paab xaav tsaa Nkinas tug tub Tinpenis ua vaajntxwv, tabsis ib paab txaus sab rua Aumelis xwb.22Ces thaus kawg, paab kws txaus sab tuaj Aumelis tog yeej; puab txhaj muab Tinpenis tua tuag. Aumelis txhaj tau ua vaajntxwv.23Yog le ntawd, thaus Axas ua vaajntxwv kaav lub tebchaws Yudas tau peb caug ib xyoos lawm, Aumelis maam le ua vaajntxwv kaav lub tebchaws Yixalayees, hab nwg kaav tau kaum ob xyoos. Thawj rau lub xyoos nwg nyob huv lub nroog Tilexas kaav.24Nwg muab rau txheeb dlaim nyaj moog yuav tau lub laaj roob Xamalis ntawm ib tug txivneej hu ua Semelis. Ces Aumelis txawm moog txhim khu lub laaj roob ntawd, ua tau ib lub nroog rua sau, hab tis npe rua lub nroog ntawd hu ua Xamalis, lawv le Semelis lub npe kws yog tug qub tswv lub laaj roob ntawd.25Aumelis tseem ua txhum rua tug Tswv luj tshaaj cov vaajntxwv kws xub nyob ua ntej nwg lawm hab.26Nwg ua rua tug TSWV kws yog cov Yixalayees tug Vaajtswv chim heev, vim nwg tau coj cov Yixalayees moog ua txhum hab moog pe dlaab pe mlom ib yaam le thaus u Yelaunpau-aas tau ua lawm.27Dlua le lwm yaam kws Aumelis ua taag lug, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.28Aumelis tuag hab luas coj nwg moog log rua huv lub nroog Xamalis, hab nwg tug tub Ahaj ua vaajntxwv hloov nwg chaw.


  Cov Yixalayees tug Vaajntxwv Ahaj


  29Thaus kws Axas ua vaajntxwv kaav lub tebchaws Yudas tau peb caug yim xyoo lawm, Aumelis tug tub Ahaj maam le ua vaajntxwv kaav lub tebchaws Yixalayees, hab nwg nyob huv lub nroog Xamalis kaav tau neeg nkaum ob xyoos.30Nwg ua txhum rua tug Tswv heev tshaaj cov vaajntxwv thaus u ua lawm hab.31Tej kev txhum kws nwg ua le Vaajntxwv Yelaunpau-aas ua, tseem tsi txaus nwg sab hab; tsi taag le ntawd xwb, nwg moog yuav Vaajntxwv Enpa-aas tug ntxhais Yexenpees lug ua quaspuj hab moog pe tug mlom Npa-aas.32Nwg ua tau ib lub tsev teev Npa-aas rua huv lub nroog Xamalis, hab ua tau ib lub thaaj rua nwg, hab muab teeb rua huv lub tsev kws nwg ua teev tug mlom Npa-aas ntawd.33Nwg tseem puab tau ib tug mlom quaspuj Aselas lug rua suavdlawg pe. Nwg ua rua tug Tswv kws yog cov Yixalayees tug Vaajtswv chim rua nwg tshaaj cov Yixalayees cov vaajntxwv txhua tug kws tau ua taag lug lawm hab.34Thaus nwg tseem ua vaajntxwv, Hi-ees kws nyob huv Npethees txhaj tuaj khu lub nroog Yelikaus. Ces Hi-ees tug tub hlub kws hu ua Anpilaas tuag thaus nwg pib khu lub nroog Yelikaus, hab nwg tug tub ntxawg kws hu ua Xenkus tuag rua thaus nwg ua cov roojvaag, lawv le tug Tswv tau has tseg rua Noos tug tub Yausuas lawm.


  


  1 Vaajntxwv 17


  Eliyas hab Ntuj Qhuav


  1Muaj ib tug cev Vaajtswv lug hu ua Eliyas nyob huv lub nroog Tisenpes huv lub cheebtsaam Nkile-as, nwg has rua Vaajntxwv Ahaj has tas, "Kuv tuav tug Tswv kws yog cov Yixalayees tug Vaajtswv kws muaj sa nyob, tug kws kuv naj nub ua nwg teg num lub npe has rua koj tas, ob lossis peb xyoos tom ntej nuav yuav tsi muaj ib ncos lwg lossis ib pluav naag lug le, moog txug thaus kuv has kuas muaj txhaj le yuav rov muaj."2Ces tug Tswv has rua Eliyas has tas,3"Koj ca le tawm ntawm qhov chaw nuav moog rua saab nubtuaj, moog nkaum ze rua ntawm tug Dlej Khelis kws nyob ntawm tug Dlej Yauladees saab nubtuaj.4Koj yuav tau tug dlej ntawd haus, hab kuv tub has kuas uab laag nqaa mov lug rua koj noj nyob qhov ntawd lawm."5Eliyas txhaj ua lawv le tug TSWV has. Nwg txawm moog nyob ntawm tug Dlej Khelis.6Nwg haus tug Dlej ntawd hab uab laag pheej nqaa mov hab nqaj lug rua nwg noj txhua taagkig hab txhua mo.7Tabsis tsi ntev tom qaab ntawd, tug dlej kuj qhuav taag vim tsi muaj naag lug.


  Eliyas hab tug Puj Ntsuag huv Xalefas


  8Ces tug Tswv has rua Eliyas has tas,9"Koj ca le sawv kev moog rua peg lub nroog Xalefas kws nyob ze lub nroog Xidoos, hab moog nyob qhov ntawd, kuv tub has rua ib tug puj ntsuag kws nyob huv lub nroog ntawd kuas nwg pub zaub pub mov rua koj noj lawm."10Yog le ntawd, Eliyas txhaj moog rua peg lub nroog Xalefas. Thaus nwg moog txug ntawm lub roojvaag nroog, nwg pum ib tug puj ntsuag taabtom tuaj khaws tawg. Eliyas txawm has rua tug puj ntsuag ntawm has tas, "Thov koj cug miv ntsiv dlej tuaj pub rua kuv haus."11Thaus tug puj ntsuag taabtom rov moog nqaa dlej, Eliyas txawm hu has tas, "Thov nqaa miv ntsiv mov tuaj pub kuv noj hab."12Nwg teb has tas, "Kuv thov coglug rua tug Tswv kws yog koj tug Vaajtswv kws muaj sa nyob has tas, kuv tsi muaj mov lawm. Kuv tsuas tshuav ib nyuas taus moov nplej nyob huv taig hab ib qhov nyuas roj txiv ntoo nyob huv qaab hub lawm xwb. Kuv tuaj khaws tawg coj moog rauv ua qhov nyuas moov nplej ntawd rua kuv hab kuv tug tub noj. Pluag mov nuav yog pluag mov kawg, ces wb tog tuag lawm xwb."13Eliyas txawm has rua tug puj ntsuag ntawd has tas, "Koj tsi xob txhawj, ca le moog ua koj pluag mo, tabsis xub ua ib qho miv miv nqaa tuaj rua kuv noj tsaiv, koj maam le rov moog muab qhov seem ua rua koj hab koj tug tub noj.14Vim tug Tswv kws yog cov Yixalayees tug Vaajtswv has le nuav: 'Cov moov nplej huv lub taig yuav tsi paub taag hab cov roj huv lub hub yuav tsi paub qhuav ua ntej kws tug Tswv tso naag lug.'"15Tug puj ntsuag ntawd txhaj moog ua lawv le Eliyas has rua nwg, puab txhaj muaj mov txaus noj ntau nub.16Lawv le tug TSWV tau coglug tseg rua Eliyas lawm has tas, "Cov moov nplej huv lub taig yuav tsi paub taag, hab cov roj huv lub hub yuav tsi paub qhuav."17Tsi ntev tom qaab nuav, muaj ib nub tug puj ntsuag ntawd tug tub txawm mob; nwg mob nyaav heev zuj zug, ces nwg txawm tuag lawm.18Tug puj ntsuag ntawd has rua Eliyas has tas, "Koj tub yog Vaajtswv tug tuabneeg, ua le caag koj txhaj ua le nuav rua kuv? Koj tuaj ntawm nuav, yog koj tuaj ua kuas Vaajtswv ncu txug kuv tej kev txhum kws kuv tau ua taag lug lawm, kuas kuv tug tub tuag xwb los?"19Eliyas has tas, "Ca le puag koj tug tub lug rua kuv." Eliyas tsaws hlo tug miv tub ntawm leej nam xubndlag, puag moog rua sau chaav kws Eliyas nyob, hab muab tug tub ntawd tso pw rua sau Eliyas lub txaaj.20Ces Eliyas tsaa ncauj thov Vaajtswv has tas, "Tug Tswv kws yog kuv tug Vaajtswv, vim le caag koj ua rua tug puj ntsuag nuav tau kev txomnyem ua luaj nuav? Nwg yog tug kws muaj lub sab dlawb pub zaub pub mov rua kuv noj, vim le caag koj ua rua nwg tug tub tuag lawm?"21Ces Eliyas txawm qhau cev hlo pw tsuam tug tub ntawd lub cev peb zag, hab thov Vaajtswv has tas, "Tug Tswv kws yog kuv tug Vaajtswv, thov koj rau sav rau paa rua tug tub nuav kuas rov muaj sa lauj!"22Tug Tswv teb Eliyas tej lug thov; ces tug tub ntawd txawm ua paa hab rov muaj sa lawm.23Eliyas txhaj puag tug tub ntawd nqeg lug rua txheej tsev huv qaab nuav, muab rua leej nam hab has rua nwg tas, "Koj saib, koj tug tub rov muaj sa lawm."24Tug puj ntsuag ntawd teb has tas, "Nwgnuav kuv paub lawm has tas koj yog Vaajtswv tug tuabneeg hab yog tug cev Vaajtswv lug tag."


  


  1 Vaajntxwv 18


  Eliyas hab Npa-aas Cov Cevlug


  1Tau ib ntus tom qaab nuav, yog xyoo peb kws ntuj qhua teb nkig ntawd, tug Tswv has rua Eliyas has tas, "Koj ca le moog cuag Vaajntxwv Ahaj, kuv yuav tso naag lug."2Yog le ntawd, Eliyas txhaj moog lawm. Thaus ntawd muaj kev tshaib nqhes nyob huv lub xeev Xamalis,3Vaajntxwv Ahaj txhaj hu kuas Aunpadiyas tug kws saib lub loog moog cuag nwg. (Aunpadiyas yog ib tug kws fwm tug Tswv heev.4Thaus Yexenpees nteg tug Tswv cov cevlug tua povtseg, Aunpadiyas tau coj cov cev Vaajtswv lug ntawd ib puas leej moog zais rua huv ob lub qhov tsua, ib paab tsib caug leej, nwg xaa zaub mov hab dlej moog rua puab noj hab haus.)5Ahaj has rua Aunpadiyas has tas, "Wb ca le tawm moog saib txhua lub qhovdlej txhawv hab txhua lub haav thoob plawg huv lub tebchaws nuav saib puas pum muaj zaub nyob qhov twg txaus peb tej neeg hab tej neeg luav noj, txhaj cawm tau tej tsaj ntawd. Peb tej tsaj txhaj yuav tsi tuag tshaib."6Ces obtug txawm pum zoo muab lub tebchaws faib lawv le obtug nyam, ces obtug nyag moog nyag rua ib txujkev lawm.7Thaus Aunpadiyas taabtom taug kev moog, nwg txawm ntsib Eliyas. Nwg tseem ncu tau Eliyas, nwg txhaj nyo hau ntshis hawm hab nug has tas, "Koj puas yog Eliyas?"8Eliyas teb has tas, "Kuv yog Eliyas. Koj ca le rov qaab moog hab qha rua koj tug tswv kws yog Vaajntxwv has tas, "Kuv nyob ntawm nuav."9Aunpadiyas teb has tas, "Kuv tau ua txhum dlaabtsi, koj txhaj yuav muab kuv cob rua Ahaj txhais teg? Kuv ntshai nyob tsaam nwg muab kuv tua povtseg?10Kuv thov coglug ntawm tug Tswv kws yog koj tug Vaajtswv kws muaj sa nyob has tas, vaajntxwv tub khaiv tuabneeg moog nrhav koj rua txhua lub tebchaws thoob plawg huv nplajteb nuav lawm. Yog tug nom kws kaav lub tebchaws twg has tas, tsi pum koj nyob huv nwg lub tebchaws, ces Ahaj yuav kuas tug kws kaav lub tebchaws ntawd tsaa teg twv has tas, nwg yeej tsi pum koj nyob qhov twg le.11Nwgnuav koj tsua xaav le caag, koj txhaj kuas kuv moog qha rua nwg has tas koj nyob ntawm nuav?12Nyob tsaam thaus kuv taabtom moog lawm, tug Tswv tug Ntsujplig lug coj koj moog rua qhov chaw kws tsi muaj tuabneeg paub lawm ne? Ces thaus kuv moog qha rua Ahaj has tas koj nyob ntawm nuav, tabsis nwg tsuas tuaj nrhav tsi tau koj, ces thaus ntawd nwg yuav muab kuv tua povtseg xwb. Koj ncu ntsoov has tas, kuv yeej yog tug kws ibtxwm pehawm tug Tswv thaus kuv tseem yog mivnyuas yau lug lawm.13Koj puas nov zaaj kws Yexenpees nteg tug Tswv cov cevlug tua povtseg, kuv coj tau ib puas leej moog zais rua huv ob lub qhov tsua, ib paab twg tsib caug leej, kuv xaa zaub mov hab dlej moog rua puab noj hab haus?14Yog le ntawd, koj yuav ua le caag khaiv kuv moog qha rua vaajntxwv has tas koj nyob ntawm nuav? Nwg yeej yuav muab kuv tua povtseg xwb!"15Eliyas teb has tas, "Kuv thov coglug rua tug Tswv kws muaj fwjchim luj kawg nkaus, tug kws kuv naj nub ua nwg teg num has tas, nub nua kuv yuav moog kuas tshwm ntsej tshwm muag rua Vaajntxwv Ahaj pum ntaag!"16Yog le ntawd, Aunpadiyas txhaj moog cuag Vaajntxwv Ahaj hab qha zaaj nuav rua nwg, ces Ahaj txawm moog cuag Eliyas.17Thaus Ahaj pum dlheev Eliyas, Ahaj has tas, "Tub yog koj ntaag, koj yog tug kws ua rua cov Yixalayees tau kev nyuaj sab ntxhuv plawv kawg le!"18Eliyas teb has tas, "Kuv tsi yog tug kws ua kuas cov Yixalayees tau kev nyuaj sab ntxhuv plawv. Tub yog koj hab koj txiv ntaag, rua qhov meb tsi noog tug Tswv tej lug saamfwm, hab meb pheej moog pe tej mlom Npa-aas ntaag.19Nwgnuav koj ca le moog hu cov Yixalayees tuaj cuag kuv rua sau lub Roob Kalemees nuav. Coj plaub puas tsib caug leej kws cev Npa-aas lug hab plaub puas leej kws cev tug mlom quaspuj Aselas lug kws yog nam Vaajntxwv Yexenpees ua tug pub kev noj haus rua puab, kuas tuaj rua ntawm nuav huv tuabsi."20Yog le ntawd, Ahaj txhaj hu cov Yixalayees hab cov cev Npa-aas lug tuaj sis sau ua ke rua sau lub Roob Kalemees.21Eliyas txaav zog moog sawv rua ntawm cov pejxeem hab has tas, "Mej tseem yuav ua tuabneeg muaj ob lub sab moog txug thaus twg? Yog has tas tug Tswv yog Vaajtswv tag, suavdlawg ca le pehawm nwg; tabsis yog has tas Npa-aas yog vaajtswv, ces suavdlawg ca le pe Npa-aas los mas!" Tabsis cov pejxeem tsi teb ib lus le.22Eliyas txawm has tas, "Cov kws cev tug Tswv lug tsuas tshuav kuv tuab leeg lawm xwb, tabsis cov kws cev Npa-aas lug muaj plaub puas tsib caug leej dlag.23Ca le caab ob tug txiv nyuj lug; muab ib tug rua cov cev Npa-aas lug, muab tug nyuj ntawd tua txav ua tej thooj hab coj moog tso rua sau pawg tawg, tabsis tsi xob zig suavtawg rua le. Kuv maam muab dlua ib tug txiv nyuj tua hab ua ib yaam le puab ua ntawd.24Ces kuas cov cev Npa-aas lug thov puab tug vaajtswv, hab kuv yuav thov kuv tug Vaajtswv. Yog tug twg tso suavtawg lug kub, tug ntawd txhaj yog Vaajtswv tag." Cov pejxeem txhaj qw has tas, peb pum zoo ua le koj has ko ntaag.25Ces Eliyas has rua cov cev Npa-aas lug tas, "Mej yog cov coob, ca mej xub moog xaiv tug txiv nyuj hab coj moog tua ua ntej. Tabsis tsi xob zig suavtawg rua cov tawg le, thov mej tug vaajtswv kuas nwg tso suavtawg lug kub nkaus xwb."26Puab txawm muab tug txiv nyuj kws puab caab tuaj ntawd tua hab thov puab tug Npa-aas moog txug thaus taav su. Puab qw has tas, "Npa-aas, thov teb peb lauj!" Hab puab dlha moog dlha lug ncig lub thaaj kws puab ua ntawd. Tabsis tsi muaj ib lub suab dlaabtsi teb puab le.27Ces thaus taav su, Eliyas has lug twm puab tas: "Thov kuas nrov miv ntsiv hab maj! Nwg yog vaajtswv, tej zag nwg tseem xaav lwm yaam lossis nwg tseem taabkaum lossis nwg tseem taug kev moog rua lwm qhov lossis nwg tseem tsaug zug lawm, mas mej yuavtsum tsaa kuas nwg sawv!"28Yog le ntawd, cov cev Npa-aas lug txhaj qw nrov tshaaj qhov qub, puab muab ntaaj muab rag hlais puab lub cev ua ntshaav nrug lab vog, lawv le kevcai kws puab ibtxwm ua lug lawm.29Puab qw ua nqaaj ua nqug moog txug thaus nub qaij; tabsis tsi muaj leejtwg teb, hab tsi nov suab dlaabtsi le.30Ces Eliyas txawm has rua cov pejxeem has tas, "Mej txaav lug ze kuv." Puab txawm txaav lug sawv vij Eliyas. Eliyas txawm muab tug Tswv lub thaaj kws tub qaug taag lawm khu rov rua.31NWg muab kaum ob lub pobzeb lug, ib lub rua ib xeem lawv le Yakhauj kaum ob leeg tub ntawd tej npe, Yakhauj yog tug kws tug Tswv tis dlua ib lub npe hu ua Yixalayees.32Eliyas muab cov pobzeb ntawd txhim ua ib lub thaaj ua qhov chaw pehawm tug Tswv. Nwg khawb ib tug kwj ncig lub thaaj ntawd, kuas ntim tau le ob thoob dlej.33Ces nwg muab tawg moog tso rua sau lub thaaj, muab tug txiv nyuj tua txav ua tej thooj hab coj moog tso rua sau cov tawg. Nwg txawm has tas, "Ca le coj plaub lub hub moog ntim dlej kuas puv nkaus rua hab nqaa lug laub rua sau cov khoom fij hab cov tawg nuav." Puab txawm ua lawv le nwg has ntawd.34Eliyas has tas, "Rov nqaa dlej lug laub ntxiv dlua." Puab rov ua dlua le nwg has. Nwg rov has tas, "Rov nqaa dlej lug laub ntxiv dlua." Ces puab rov qaab ua dlua ib zag hab.35Cov dlej ndlwg sau lub thaaj lug puv nkaus tug kwj kws khawb ncig lub thaaj.36Ces thaus nub qaij kws txug lub caij fij khoom, Eliyas txhaj txaav zog lug rua ntawm lub thaaj hab thov Vaajtswv has tas, "Tug Tswv kws yog Anplahaas, Ixaj hab Yakhauj tug Vaajtswv, nub nua thov koj ca le ua kuas suavdlawg pum has tas, koj yog cov Yixalayees tug Vaajtswv hab kuv yog koj tug tubkhai hab tej kws kuv ua nuav yog koj kuas kuv ua.37Thov teb kuv lauj tug Tswv, thov teb kuv, kuas cov tuabneeg nuav txhaj paub has tas koj yog tug Tswv, tug Vaajtswv kws taabtom coj puab rov lug cuag koj."38Tug Tswv txawm tso suavtawg lug kub cov khoom fij, cov tawg, cov pobzeb, cov aav hab cov dlej huv tug kwj taag huv tuabsi lawm.39Thaus cov pejxeem pum le ntawd, puab txawm qhau cev hlo rua huv aav hab qw nrov nrov has tas, "Tug Tswv txhaj yog Vaajtswv; tug Tswv tuableeg xwb txhaj yog Vaajtswv tag."40Eliyas has tas, "Mej ca le nteg cov xwbfwb cev Npa-aas lug nuav; tsi xob pub ib tug dlim le!" Cov pejxeem nteg tau puab txhua tug, hab Eliyas coj puab moog tua povtseg taag rua nraag tug Dlej Kisoos lawm.


  Vaajtswv Tso Naag Lug


  41Eliyas has rua Vaajntxwv Ahaj has tas, "Koj ca le moog hab noj mov taamsim nuav. Kuv nov suab naag tub lug yuav txug."42Thaus Ahaj moog noj mov lawm, Eliyas txawm nee moog rua sau ncov Roob Kalemees, nwg txhus caug ndlua rua huv aav hab khoov ua ntsejmuag ti nkaus rua ntawm nwg ob lub hauvcaug.43Eliyas has rua nwg tug tubkhai has tas, "Taamsim nuav koj ca le moog saib tom havtxwv saib." Tug tubkhai txawm moog saib hab rov lug has tas, "Kuv tsi pum dlaabtsi le." Eliyas kuas nwg moog saib xyaa zag.44Zag xyaa nwg rov lug hab has tas, "Kuv pum ib tauv fuab miv miv luaj lub xibteg sawv huv havtxwv tuaj xwb." Eliyas has rua nwg tug tubkhai has tas, "Koj ca le moog has rua Vaajntxwv Ahaj, kuas nwg kawg kag nee rua huv nwg lub tsheb neeg, hab moog tsev ua ntej naag lug taav nwg kev."45Ces tuab plag ntshis xwb, fuab tsaus nti ib tog tuaj puv nkaus sau nruab ntug, cua pib ntsawj hab tuamtsaam naag nrov nroo ntwg sau ntuj lug. Ahaj txhaj nee rua huv nwg lub tsheb neeg hab rov qaab moog rua huv lub nroog Yexelees lawm.46Tug Tswv lub fwjchim lug kaav nkaus Eliyas; nwg qaws hlo tsho khi nkaus rua sau dluav hab dlha ceev heev fuas kag Ahaj ntej moog txug ndlua huv Yexelees.

  Eliyas Nee Moog sau Roob Xiiiais


  1Vaajntxwv Ahaj pav txhua yaam kws Eliyas ua, hab zaaj kws Eliyas tua cov xwbfwb cev Npa-aas lug ntawd rua Yexenpees kws yog nam vaajntxwv noog.2Yexenpees txawm tso tuabneeg moog has rua Eliyas has tas, "Pigkig thaus txug lub caij nuav, yog kuv tsi tau ua rua koj ib yaam le koj ua rua cov xwbfwb cev Npa-aas lug, thov tej vaajtswv ca le muab kuv tua kuas tuag."3Eliyas ntshai heev, nwg txhaj nrhav kev tsiv nkaum; nwg coj nwg tug tubkhai moog rua nraag lub nroog Npesenpas kws nyob huv lub xeev Yudas. Eliyas muab nwg tug tubkhai tso tseg rua nraag,4Eliyas moog ib nub ke rua tom roob mojsaab qhua. Nwg moog nkaum tshaav rua huv qaab ib tsob ntoo hab nwg xaav tuag lawm xwb. Nwg txhaj thov Vaajtswv has tas, "Tug Tswv, txaus kuv lawm lauj. Ca le rhu kuv txujsa moog; kuv tuag yuav zoo dlua!"5Nwg txawm qhau cev hlo pw huv qaab ntoo hab tsaug zug hlas lawm. Ces taamsim ntawd txawm muaj ib tug timtswv ceebtsheej lug tuav nkaus nwg hab has tas, "Eliyas, koj ca le sawv lug noj mov."6Eliyas tsim dlheev lug xaam ncig leeg, nwg pum ib lub ncuav hab ib hub dlej nyob ze ntawm nwg taubhau, nwg txawm muab lug noj hab haus taag, nwg rov qhau cev pw dlua lawm hab.7Ces tug TSWV tug timtswv rov lug tsaa Eliyas dlua zag ob has tas, "Eliyas, koj ca le sawv lug hab noj mov, nyob tsaam koj tsi muaj zug taug kev."8Eliyas sawv lug noj mov hab haus dlej. Cov mov ntawd ua rua nwg muaj zug taug kev tau plaub caug nub moog txug rua tom Roob Xinais kws yog Vaajtswv lub Roob Dlawbhuv.9Eliyas nkaag moog pw ib mos huv lub qhov tsua. Ces tug Tswv txawm lug has rua Eliyas has tas, "Eliyas, koj tuaj ua dlaabtsi ntawm nuav?"10Eliyas teb has tas, "Tug Tswv kws yog Vaajtswv tug kws muaj fwjchim luj kawg nkaus, kuv ibtxwm ua koj teg num. Tabsis cov Yixalayees tsi coj lawv le tej lug kws puab tau cog tseg rua koj, puab muab koj tej thaaj rhuav hab muab koj cov cevlug tua povtseg taag lawm. Tsuas tshuav kuv tuab leeg xwb los puab tseem nrhav kuv tua povtseg hab!"11Tug Tswv teb Eliyas has tas, "Koj ca le tawm moog sawv sau ncov roob taabmeeg kuv." Tug Tswv txawm hlaa lug moog hab ua cua dlaaj cua dlub ntsawj tej pov roob tawg pleb zum zawg hab tej pobzeb tawg dlawb vog, tabsis tug Tswv tsi nyob huv cov cua ntawd. Tom qaab cua tu lawm, txawm muaj aav qeeg, tabsis tug Tswv tsi nyob huv qhov kws aav qeeg ntawd hab.  12Tom qaab aav qeeg taag txawm muaj suavtawg, tabsis tug Tswv tsi nyob huv cov suavtawg ntawd le hab. Ces thaus cov suavtawg dlhau lawm, txawm muaj ib lub suab has yauyautuaj.13Thaus Eliyas nov lub suab ntawd, nwg txawm muab nwg lub tsho lug npug nwg ntsejmuag hab tawm moog sawv ntawm rooj tsuas. Muaj ib lub suab has rua Eliyas has tas, "Eliyas, koj tuaj ua dlaabtsi ntawm nuav?"14Eliyas teb has tas, "Tug Tswv kws yog Vaajtswv tug kws muaj fwjchim luj kawg nkaus, kuv ibtxwm ua koj teg num. Tabsis cov Yixalayees tsi coj lawv le tej lug kws puab tau cog tseg rua koj, puab muab koj tej thaaj rhuav, hab muab koj cov cevlug tua povtseg taag lawm. Tsuas tshuav kuv tuab leeg xwb los puab tseem nrhav kuv tua povtseg hab!"15Tug Tswv has tas, "Koj ca le rov qaab moog rua peg tebchaws mojsaab qhua kws ze lub nroog Damaxes, moog rua huv lub nroog hab muab roj laub rua Haxayees taubhau tsaa nwg ua cov Xilias tug vaajntxwv; 16muab roj laub rua sau Nimesis tug tub Yehus taubhau, tsaa nwg ua vaajntxwv kaav lub tebchaws Yixalayees, hab muab roj laub rua sau Safas kws yog tuabneeg Anpees Mehaulas tug tub Elisas taubhau, tsaa nwg ua tug cev kuv lug hloov koj chaw.17Yog leejtwg tsiv dlim tsi raug Haxayees tua tuag, tug ntawd yuav raug Yehus tua tuag, nab yog leejtwg tsiv dlim tsi raug Yehus tua tuag, tug ntawd yuav raug Elisas tua tuag.18Tabsis kuv tseem tseg xyaa txheeb leej nyob huv lub tebchaws Yixalayees nuav, puab yog cov kws muaj lub sab npuab kuv, puab tsi tau txhus caug pe Npa-aas hab nwj nwg cov mlom le."


  Eliyas Hu Elisas Lug Ua Num


  19Eliyas moog ntsib Elisas thaus nwg tseem taabtom tsaav khais laij teb; muaj kaum ib nkawm txiv nyuj laij ua nwg ntej, nwg yog tug kws tsaav khais rua nkawm kawg tom qaab. Eliyas hle hlo nwg lub tsho luj hab muab rua Elisas naav.20Elisas txawm tso plhuav nwg ob tug nyuj tseg, moog caum Eliyas qaab hab has tas, "Thov ca kuv moog nwj kuv nam kuv txiv ncaim obtug tsaiv, kuv maam le nrug koj moog." Eliyas teb has tas, "Tau los mas, koj ca le moog, kuv tsi txwv koj le."21Elisas txawm muab nwg ob tug txiv nyuj tua, hab muab tug quabtwg lug ua tawg rauv hau cov nqaj. Elisas muab cov nqaj faib rua suavdlawg noj. Ces Elisas txawm nrug Eliyas moog hab ua tug paab Eliyas lawm.

  Ua Rog rua Cov Xilias


  1Cov Xilias tug Vaajntxwv Npeehadas hu taagnrho nwg cov tubrog tuaj ua ke, hab tseem muaj peb caug ob tug vaajntxwv muab puab tej neeg hab tej tsheb neeg tuaj paab nwg. Nwg txhaj sawv kev tuaj moog vij lub nroog Xamalis hab tua lub nroog ntawd.2Nwg tso tuabneeg moog has rua cov Yixalayees tug Vaajntxwv Ahaj huv lub nroog tas, "Vaajntxwv Npeehadas has le nuav tas,3'Koj tej nyaj tej kub yog kuv le, koj cov quaspuj hab cov mivnyuas kws zoo nkauj zoo nraug puavleej yog kuv le hab.'"4Ahaj teb has tas, "Mej moog has rua kuv tug tswv kws yog Vaajntxwv Npeehadas has tas, kuv yeej zoo sab muab rua nwg, kuv hab txhua yaam kws kuv muaj puavleej yog nwg tug huv tuabsi."5Npeehadas rov tso tuabneeg coj nwg tej lug moog has rua Ahaj dlua ntxiv le nuav, "Kuv rov tso xuv tuaj rua koj, koj ca le xaa koj tej nyaj tej kub, koj cov quaspuj hab koj cov mivnyuas tuaj rua kuv.6Tabsis pigkig lub sijhawm nuav, kuv yuav tso kuv cov numtswv tuaj tshawb huv koj lub loog hab huv koj cov numtswv tej tsev, hab txhua yaam kws zoo, puabw yuav nqaa moog kuas taag."7Vaajntxwv Ahaj hu taagnrho nwg cov thawjcoj huv nwg lub tebchaws tuaj hab has rua puab tas, "Thov mej nrug nov, tug tuabneeg nuav nwg xaav tuaj nrhav kev kub ntxhuv rua peb xwb. Nwg tso xuv tuaj rua kuv has tas, nwg yuav yuav kuv cov quaspuj, kuv cov mivnyuas hab kuv tej nyaj tej kub. Txawm le ntawd los kuv yeej txaus sab muab rua nwg."8Cov thawjcoj ntawd teb has tas, "Tsi xob noog nwg has; hab tsi xob muab rua nwg hlo le."9Yog le ntawd, Ahaj txhaj teb rua Npeehadas cov tuabneeg xaa xuv has tas, "Mej moog has rua vaajntxwv kws yog kuv tug tswv has tas, nwg thawj tsaab xuv mas kuv txaus sab muab ntaag, tabsis tsaab ob nuav, kuv tsi txaus sab muab le nwg has ntawd."


  Cov xaa xuv coj tej lug ntawd rov moog has rua Npeehadas hab puab rov coj dlua lwm tsaab xuv ntawm10Npeehadas tuaj has tas, "Kuv yuav coj tubrog coob heev tuaj rhuav koj lub nroog nuav, hab koj tej nyuas thwvcib kws tawg ua moov, tub tsi txaus kuv cov tuabneeg ib leeg nqaa ib taus moog. Yog tsi muaj le kuv has nuav, ces thov kuas tej vaajtswv muab kuv tua kuas tuag!"11Vaajntxwv Ahaj teb has tas, "Mej rov moog has rua Vaajntxwv Npeehadas has tas, tug kws yog tubrog tag, nwg yeej tsi tso cuabyeej ua rog tseg ua ntej nwg tua yeej rog, tabsis thaus yeej rog lawm, nwg maam tso tseg."12Thaus Npeehadas tau txais Ahaj tej lug teb nuav, nwg tseem taabtom nrug cov numtswv kws tuaj nwg tog haus cawv huv puab tej tsev ntaub. Nwg txhaj has kuas nwg cov tubrog ca le npaaj moog sis tua, yog le ntawd, puab txhaj npaaj moog tua lub nroog ntawd.13Taamsim ntawd, txawm muaj ib tug cev Vaajtswv lug tuaj cuag Vaajntxwv Ahaj hab has rua nwg tas, "Tug Tswv has tas, koj puas pum paab tubrog coob coob ntawd? Nub nua kuv yuav pub kuas koj tua yeej puab, koj txhaj yuav paub has tas, kuv yog tug Tswv tag."14Ahaj nug has tas, "Leejtwg yuav ua tug thawjcoj peb moog tua? " Tug cev Vaajtswv lug teb has tas, "Tug TSWV has tas, yog cov tswvxeev tej tubrog hluas yuav ua tej nuav ntaag." Vaajntxwv rov nug has tas, "Leejtwg yuav ua tug thawjcoj peb tag? " Tug cev Vaajtswv lug teb has tas, "Koj yog tug coj ntaag!"15Yog le ntawd, Vaajntxwv txhaj txhij tau ob puas peb caug ob leeg tubrog hluas ntawm cov thawj tubrog kws saib tej cheebtsaam tuaj txoos ua ke. Nwg txhij tau xyaa txheeb leej tubrog Yixalayees tuaj ntxiv.16Puab txawm tawm moog sis tua thaus taav su. Ces Npeehadas hab peb caug ob tug vaajntxwv kws tuaj nwg tog tseem taabtom haus cawv huv tej tsev ntaub.17Cov tubrog hluas tawm moog ua ntej. Ces cov tubrog kws Npeehadas tso moog tshuajxwm dlha rov lug qha rua nwg has tas, "Muaj ib paab tubrog taabtom tawm huv lub nroog Xamalis tuaj lawm."18Npeehadas has tas, "Txawm yog puab tuaj nrug peb sis tua lossis tuaj nrug peb cog kev phoojywg los xij, mej ca le muab puab nteg kag caab lug."19Cov tubrog hluas txawm ua cov ntaus thawj coj puab kev moog, ces cov tubrog Yixalayees maam le lawv qaab,20hab txhua tug yeebncuab kws puab pum, puab muab tua tuag taag huv tuabsi. Cov Xilias swb hab tsiv tawm, cov tubrog Yixalayees caum qaab tua, tabsis Npeehadas caij neeg nrug cov tubrog kws caij neeg tsiv dlim lawm.21Vaajntxwv Ahaj moog rua tom taj nraag, moog puav ntegx cov neeg, cov tsheb neeg hab muab cov tubrog Xilias tua tuag taag rua tod.22Ces tug cev Vaajtswv lug rov moog has rua Vaajntxwv Ahaj has tas, "Koj ca le rov qaab moog txhij tubrog kuas coob ntxiv hab yuavtsum ceevfaaj npaaj kuas zoo, rua qhov lwm xyoo txug lub caij ntuj naag, cov Xilias tug vaajntxwv yuav rov tuaj tua mej dlua."


  Cov Xilias rov Tuaj Tua Dlua Zag Ob


  23Vaajntxwv Npeehadas cov numtswv has rua nwg has tas, "Cov Yixalayees tej vaajtswv yog tej vaajtswv kws nyob sau roob xwb, tub yog vim le ntawd cov Yixalayees txhaj tua yeej peb. Tabsis yog peb moog tua puab nraag taj nraag, peb yuav tua yeej puab xwb.24Nwgnuav ca le tshem peb caug ob tug vaajntxwv ntawd tawm ntawm puab lub luag num hab coj puab moog nrug cov thawj tubrog tom taj nraag nyob.25Txhij tubrog ntxiv kuas coob npaum le cov kws thaus u koj coj moog tuag taag lawm; npaaj neeg hab tsheb neeg kuas ntau ib yaam le cov qub, peb yuav moog tua cov Yixalayees nyob tom taj nraag, mas zag nuav peb yuav tua yeej puab xwb." Vaajntxwv Npeehadas txawm pum zoo ua lawv le puab has ntawd.26Ces thaus kws txug ndlua lub caij ntuj naag, Npeehadas txawm txhij nwg cov tubrog hab nwg nrug puab tuaj tua cov Yixalayees tom lub nroog Afekas.27Cov Yixalayees txhij tubrog hab npaaj cuabyeej; puab faib ua ob paab moog tsuam yeej nyob sis ncaag zog cov Xilias. Cov Xilias nyob puv nkaus rua tom taj nraag, tabsis cov Yixalayees tsuas zoo le ob paab nyuas tshis kws tsawg tsawg xwb.28Ces tug cev Vaajtswv lug txawm moog cuag Vaajntxwv Ahaj hab has rua nwg has tas, "Tug Tswv has rua koj has tas, vim cov Xilias has tas, kuv yog tug Vaajtswv kws nyob sau tej roob xwb, kuv tsi yog tug Vaajtswv kws nyob nraag taj nraag, yog le ntawd, kuv yuav pub kuas koj tua yeej puab cov tubrog kws coob heev ntawd, koj hab koj cov tuabneeg txhaj yuav paub has tas, kuv yog tug Tswv tag!"29Cov Xilias hab cov Yixalayees tsuam yeej nyob sis ncaag, ib paab nyob ib saab tau xyaa nub. Ces nub xyaa puab txawm pib sis tua, nub ntawd cov Yixalayees tua cov Xilias tuag ib puas txheeb leej.30Cov seem tuag kws tsiv moog cawm sav rua huv lub nroog Afekas los tug ntsaayeej kws thaiv lub nrog tseem qaug lug ntaus puab tuag lawm neeg nkaum xyaa txheeb leej hab. Npeehadas tsiv moog rua huv lub nroog, hab nwg moog nkaum rua huv ib chaav tsev.31Npeehadas cov numtswv tuaj cuag nwg hab has rua nwg tas, "Peb nov has tas, cov Yixalayees cov vaajntxwv muaj lub sab taabncuab heev. Thov tso cai rua peb muab tej rig tsho ntaub tsaaj rua peb paav dluav hab muab hlaab rig peb taubhau, moog cuag cov Yixalayees tug vaajntxwv, tej zag nwg yuav tseg koj txujsa.32Yog le ntawd, puab txhaj muab tej ntaub tsaaj lug paav dluav hab muab hlaab rig taubhau, ces puab txawm moog cuag Ahaj hab has tas, "Koj tug tubkhai Npeehadas thov kuas koj tseg nwg txujsa nyob." Ahaj teb has tas, "Nwg tseem muaj sa nyob hab los?" Zoo lawm lauj! Nwg zoo le kuv ib tug kwvtij hab ntaag."33Npeehadas cov numtswv tog ntsoov saib Ahaj puas has tej lug zoo, hab thaus Ahaj has tas, "Tug kwvtij", puab txawm khaws nkaus lu lug ntawd hab has tas, "Yog le koj has, Npeehadas yeej yog koj ib tug kwvtij tag!" Ahaj has tas, "Mej ca le moog coj Npeehadas tuaj cuag kuv." Thaus Npeehadas tuaj txug, Ahaj txawm caw nwg moog nrug Ahaj caij tsheb neeg ua ke.34Npeehadas has rua Ahaj has tas, "Kuv yuav muab lub nroog kws thaus u kuv txiv txeeb tau ntawm koj txiv lug rov qaab rua koj, hab yuav muab rua koj ua ib qhov chaw rua koj ua laag ua luam nyob huv lub nroog Damaxes, ib yaam le kuv txiv tuaj ua nyob huv lub nroog Xamalis." Ahaj teb has tas, "Vim tej lug cog tseg nuav, kuv yuav tso koj moog." Ces Ahaj obtug txhaj coglug hab Ahaj txawm tso Npeehadas moog lawm.


  Rau Txim rua Ahaj


  35Tug Tswv tau has rua ib tug cev Vaajtswv lug kws nyob huv paab cevlug kuas moog has rua ib tug cev Vaajtswv lug muab nwg ntaus, tabsis tug cev Vaajtswv lug ntawd tsi kaam ntaus,36Yog le ntawd, nwg txhaj has rua tug cev Vaajtswv lug ntawd has tas, "Vim koj tsi noog tug Tswv lug mas thaus koj ncaim kuv moog, tsuv ntxhuav yuav tum koj." Ces thaus nwg ncaim moog lawm, ib tug tsuv ntxhuav txawm ca le tum nwg lawm tag.37Ces tug cev Vaajtswv lug nuav txhaj moog cuag dlua lwm tug txivneej hab has rua nwg has tas, "Koj ca le ntaus kuv." Tug txivneej ntawd txhaj ntaus nwg; mas tug txivneej ntawd siv zug ntaus tug cev Vaajtswv lug ntawd, ua rua nwg raug mob saab kawg le.38Tug cev Vaajtswv lug ntawd txhaj muab ntaub lug qhwv nwg lub ntsejmuag, ua txuj ua cuav moog sawv tom kev, tog cov Yixalayees tug vaajntxwv taug kev tuaj.39Thaus vaajntxwv taug kev tuaj ncaaj, tug cev Vaajtswv lug ntawd hu has tas, "Vaajntxwv, thaus kuv taabtom sis tua huv tshaav rog, muaj ib tug tubrog nteg tau ib tug yeebncuab lug rua kuv tuav, hab nwg has rua kuv has tas, 'Koj zuv tug tuabneeg nuav kuas zoo; yog koj ca nwg dlim, mas yuav tau muab koj txujsa pauj nwg txuj lossis koj yuav tau them peb txheeb dlaim nyaj.'40Tabsis kuv muaj num ntau heev, mas tug tuabneeg ntawd txawm ca le tsiv lawm." Vaajntxwv teb has tas, "Koj yuav raug txim xwb, rua qhov koj yeej leeg koj le ntawd lawm."41Tug cev Vaajtswv lug muab cov khaub dluag kws qhwv nwg ntsejmuag dlua rhe povtseg, ces taamsim ntawd vaajntxwv paub has tas, nwg yog ib tug huv paab kws cev Vaajtswv lug ntaag.42Tug cev Vaajtswv lug ntawd has rua vaajntxwv has tas, "Tug Tswv has tas, 'Vim koj muab tug tuabneeg kws kuv muab cob rua koj tua povtseg tso lawm, mas yuav muab koj txujsa pauj nwg txuj, hab koj cov tubrog yuav raug nwg cov tubrog kws tsiv dlim lawm tua kuas tuag taag huv tuabsi."43Ces Vaajntxwv txawm rov moog tsev rua huv lub nroog Xamalis lawm, mas nwg txhawj hab nyuaj sab kawg le.

  Nanpaus Lub Vaaj Txiv Maab


  1Muaj ib tug txivneej npe hu ua Nanpaus, nwg muaj ib lub vaaj txiv maab nyob huv lub nroog Yexelees ze rua ntawm Vaajntxwv Ahaj lub loog.2Muaj ib nub Ahaj has rua Nanpaus has tas, "Muab koj lub vaaj txiv maab rua kuv; rua qhov nyob ze ntawm kuv lub loog, kuv xaav tau thaaj aav ntawd lug ua vaaj zaub. Kuv maam muab dlua ib lub vaaj txiv maab zoo dlua lub nuav rua koj lossis yog koj tsi nyam le kuv has nuav, kuv yuav them nyaj kuas txaus tug nqe rua koj."3Nanpaus teb has tas, "Lub vaaj nuav yog kuv cov yawmkoob tej qubtxeeg qubteg kws puab tseg rua kuv. Tug Tswv yeej tsi pub kuas kuv muab lub vaaj nuav muag rua koj le!"4Ahaj rov moog tsev lawm, nwg nyuaj sab hab chim heev rua Nanpaus tej lug kws nwg has ntawd. Nwg txawm moog pw rua sau nwg lub txaaj, tig xubndlag rua tim phaab ntsaa hab tsi kaam sawv lug noj mov le.5Yexenpees kws yog Ahaj tug quaspuj txawm moog cuag Ahaj hab nug has tas, "Vim le caag koj yuav nyuaj sab ua luaj tsi noj mov le?"6Ahaj teb has tas, "Vim kuv moog thov yuav Nanpaus lub vaaj txiv maab lossis yog nwg kaam nua kuv muab dlua ib lub vaaj pauv nwg lub ntawd. Tabsis nwg has rua kuv tas, 'Koj yuav tsi tau lub vaaj nuav!'"7Yexenpees nug has tas, "Koj yog vaajntxwv los tsi yog maj? Ca le sawv lug noj mov hab tsi xob nyuaj sab. Kuv maam le moog ua kuas tau Nanpaus lub vaaj txiv maab lug ua koj tug!"8Ces Yexenpees txhaj sau tau ib tsaab ntawv, suam Ahaj lub npe rua tsaab ntawv ntawd hab muab Ahaj lub homthawj nas rua. Nwg muab tsaab ntawv ntawd xaa moog rua Ahaj cov numtswv hab cov thawjcoj huv lub nroog Yexelees.9Tsaab ntawv ntawd has le nuav: "Ca le tshaajtawm teem ib nub ua kevcai yoo mov, hu cov pejxeem tuaj sis sau ua ke, hab kuas Nanpaus tuaj nyob ntawm lub chaw tseemceeb. 10Mej moog coj ob tug tuabneeg dlaag tuaj ab lam Nanpaus has tas, nwg tau foom Vaajtswv hab vaajntxwv. Ces mej ca le coj nwg tawm moog rua nrau ntug nroog hab muab pobzeb ntaus kuas nwg tuag rua nrau."11Cov numtswv hab cov thawjcoj huv lub nroog Yexelees txawm ua lawv le Yexenpees tej lug saamfwm ntawd.12Puab txhaj tshaajtawm muab ib nub lug ua kevcai yoo mov, hu taagnrho cov pejxeem tuaj txoos ua ke, hab caw Nanpaus moog nyob ntawm lub chaw tseemceeb.13Ces ob tug tuabneeg dlaag ntawm lug sawv ntawm Nanpaus xubndlag ab lam nwg taabmeeg cov pejxeem has tas, Nanpaus tau foom Vaajtswv hab vaajntxwv. Yog le ntawd puab txhaj coj Nanpaus moog rua nrau ntug nroog hab muab pobzeb ntaus nwg tuag lawm.14Ces puab tso tuabneeg moog has rua Yexenpees has le nuav: "Peb tub muab pobzeb ntaus Nanpaus tuag lawm."15Thaus Yexenpees nov xuv has tas, Nanpaus tuag lawm, nwg txawm moog has rua Ahaj has tas, "Nanpaus tuag lawm lauj. Nwgnuav koj ca le moog txeeb lub vaaj txiv maab kws nwg tsi kaam muag rua koj ntawd."16Taamsim ntawd Ahaj txawm moog txeeb kag lub vaaj txiv maab lug ua nwg tug.17Tug Tswv has rua Eliyas kws yog tug cev Vaajtswv lug huv lub nroog Tisenpes has tas,18"Koj ca le moog cuag Vaajntxwv Ahaj huv lub nroog Xamalis. Koj yuav moog ntsib nwg huv Nanpaus lub vaaj txiv maab, nwg taabtom moog txeeb lub vaaj ntawd lug ua nwg tug.19Koj moog qha rua nwg has tas, kuv kws yog tug Tswv has le nuav rua nwg, 'Koj tub muab tug tswv vaaj tua povtseg lawm, koj tseem yuav txeeb nwg lub vaaj ua koj tug hab los?' Koj qha rua nwg has tas, tej lug nuav yog kuv has. 'Ntawm qhov chaw kws dlev yaim Nanpaus cov ntshaav, mas dlev yuav yaim koj cov ntshaav qhov ntawd hab.'"20Thaus Ahaj pum dlheev Eliyas, Ahaj hu has tas, "Kuv tug yeebncuab, koj tuaj ntsib kuv los? " Eliyas teb has tas, "Yog, kuv tuaj ntsib koj. Koj tau muab taagnrho koj lub cev muag moog ua txhum taabmeeg tug Tswv.21Yog le ntawd, tug Tswv has rua koj has tas, 'Kuv yuav tso subtawg subntshaa lug rua koj. Kuv yuav sau zog koj hab koj tsev tuabneeg txhua tug txivneej laug hab hluas, kuas taag dlu lug.22Koj tsev tuabneeg yuav zoo ib yaam le Vaajntxwv Yelaunpau-aas kws yog Nenpas tug tub tsev tuabneeg hab ntaag. Koj ua rua kuv chim, vim koj coj cov Yixalayees moog ua txhum.'23Hab tug Tswv has txug Yexenpees le nuav, dlev yuav noj nwg lub cev huv lub nroog Yexelees.24Koj tej kwvtij kws tuag rua huv nroog, dlev yuav muab dlua noj, hab yog leejtwg tuag rua tom tej taj nraag, dlaav npoj yuav lug muab noj kuas taag."25(Yeej tsi tau muaj leejtwg yuav zoo sab hlo muab nwg lub cev muag moog ua txhum taabmeeg tug Tswv le Ahaj qaug Yexenpees kws yog nwg tug quaspuj tej lug haub ntxag le.26Nwg tau ua tej kev txhum kws txaajmuag kawg, vim nwg moog pe mlom ib yaam le cov Amoos. Cov tuabneeg Amoos tub raug tug Tswv muab ntab tawm huv lub tebchaws thaus cov Yixalayees taabtom lug txeeb nyob lawm.)27Thaus Ahaj nov tej lug kws Eliyas has nuav, Ahaj txawm dlua rhe nwg lub tsho ua nta tseg, hab muab kag ntaub tsaaj lug npua. Nwg yoo mov, naav rawv cev rig tsho ntaub tsaaj ntawd pw, hab moog moog lug lug ua ntsejmuag mluag mlob hab nyuaj sab kawg le.28Tug Tswv has rua Eliyas kws yog Vaajtswv tug cevlug has tas,29"Koj puas pum Ahaj txu fwjchim taabmeeg kuv? Rua qhov nwg txu fwjchim le nuav, kuv yuav tsi tso subtawg subntshaa lug rua nwg tam, tabsis thaus txug nwg tug tub tam, kuv yuav tso subtawg subntshaa lug rua Ahaj tsev tuabneeg."

  Mikayas Kws Yog Tug Cev Vaajtswv Lug Ceebtoom rua Ahaj


  (2 Xwmtxheej Vaajntxwv 18.2-27)


  1Cov Yixalayees hab cov Xilias tseg tsi ua rog, puab nyob muaj kev thaajyeeb lug tau ob xyoos,2tabsis xyoo peb, cov Yudas tug Vaajntxwv Yehausafas tuaj saib cov Yixalayees tug Vaajntxwv Ahaj.3Ahaj nug nwg cov numtswv has tas, "Vim le caag peb yuav nyob dlawb xwb, tsi npaaj moog txeeb kuas tau lub nroog Lamaus huv lub cheebtsaam Nkile-as ntawd cov Xilias tug vaajntxwv lug? Lub nroog ntawd yog peb le los sav!"4Hab Ahaj nug Yehausafas has tas, "Koj puas kaam nrug kuv moog tua lub nroog Lamaus?" Yehausafas teb has tas, "Thaus twg koj moog ces kuv yeej nrug koj moog xwb. Kuv cov tubrog moog kutaw hab cov tubrog caij neeg los yeej zoo sab moog huv tuabsi.5Tabsis peb yuavtsum xub nug tug Tswv tsaiv."6Yog le ntawd, Ahaj txhaj hu cov cev Vaajtswv lug kwvyees le plaub puas leej tuaj, hab nug puab has tas, "Puas tsimnyog kuv moog tua lub nroog Lamaus los tsi tsimnyog moog? " Puab teb has tas, "Koj ca le moog tua lub nroog ntawd, tug TSWV yuav pub kuas koj tua yeej xwb."7Tabsis Yehausafas nug has tas, "Puas tshuav dlua lwm tug cev Vaajtswv lug kws tseem yuav paab tau peb moog nug tug Tswv hab?"8Ahaj teb has tas, "Tseem tshuav dlua ib tug, nwg yog Imelas tug tub Mikayas. Tabsis kuv ntxub nwg heev, vim nwg yeej ibtxwm tsi cev tej lug zoo rua kuv ib zag le; tsuas yog pheej cev tej zaaj lug phem rua kuv xwb."


  Yehausafas teb has tas, "Koj tseg tsi xob has le ko."9Ces Ahaj txhaj hu nwg ib tug numtswv lug hab has rua nwg has tas, "Koj moog coj Mikayas tuaj taamsim nuav."10Ob tug vaajntxwv ntawd, yeej naav rawv tej rig tsho vaajntxwv, nyob sau obtug ob lub zwmtxwv kws nyob ntawm lub tshaav nplej saab nrau lub roojvaag Xamalis, cov cevlug txhua tug puavleej tuaj nyob cev Vaajtswv lug ntawm obtug xubndlag.  11Cov cevlug ntawd muaj ib tug hu ua Xedekiyas, nwg yog Khena-anas tug tub, nwg muab hlau lug ua tau ib txwm kub, hab nwg has rua Ahaj has tas, "Tug Tswv has tas, 'Koj yuav siv txwm kub nuav moog tawmtsaam cov Xilias hab tua yeej puab taagnrho huv tuabsi.'"12Cov cevlug txhua tug puavleej has ib yaam has tas, "Koj ca le moog tua lub nroog Lamaus. Koj yuav moog tua yeej xwb. Tug Tswv yuav paab kuas koj yeej."13Thaus lub sijhawm ntawd tug nom kws moog tog Mikayas tuaj ntawd has rua Mikayas has tas, "Taagnrho cov cev Vaajtswv lug puavleej has tas, vaajntxwv yuav moog tua yeej, yog le ntawd, koj yuavtsum has tej lug zoo ib yaam le puab has hab."14Tabsis Mikayas teb has tas, "Tug Tswv yog tug muaj sa nyob, kuv thov coglug has tas, kuv yuav has lawv le tej lug kws nwg qha rua kuv has xwb."15Thaus Mikayas moog nyob taabmeeg Vaajntxwv Ahaj lawm, vaajntxwv nug nwg has tas, "Mikayas, puas tsimnyog Vaajntxwv Yehausafas hab kuv moog tua lub nroog Lamaus los tsi tsimnyog moog?" Mikayas teb has tas, "Meb ca le moog tua los mas! Meb yeej yuav tua yeej xwb. Tug Tswv yuav paab kuas meb yeej."16Tabsis Ahaj teb has tas, "Kuv tub yeej has rua koj ntau zag lawm has tas, thaus twg koj tuav tug Tswv lub npe qha ib zaaj dlaabtsi rua kuv, koj yuavtsum qha kuas tseeb xwb nua ne! Kuv tseem yuav has pistsawg zag rua koj hab?"17Mikayas teb has tas, "Kuv tub pum cov tubrog Yixalayees tawg tsiv ri sua sau tej ncov roob ib yaam le paab yaaj kws tsi muaj tug tswv yug lawm. Hab Tug Tswv has tas, 'Cov tuabneeg nuav tsi muaj tug thawjcoj lawm, ca le tso puab rov moog tsev ywj sab los mas.'"18Ahaj has rua Yehausafas has tas, "Kuv tub qha rua koj lawm has tas, "Nwg yeej tsi cev ib zaaj lug zoo rua kuv le puas yog? Nwg yeej ibtxwm cev tej lug phem rua kuv nkaus xwb!"19Mikayas has ntxiv has tas: "Koj ca le noog tug TSWV lug! Kuv pum tug Tswv nyob sau nwg lub zwmtxwv kws nyob sau ntuj, hab nwg cov timtswv sawv ntawm nwg ob saab. 20Tug Tswv nug has tas, 'Leejtwg txhaj yuav ntxag tau Ahaj kuas nwg moog raug tua tuag rua huv lub nroog Lamaus? 'Muaj ib cov timtswv has ib yaam, hab muaj dlua lwm cov has dlua lwm yaam lawm,21Ces muaj ib tug ntsujplig txaav zog lug rua ntawm tug TSWV xubndlag hab has rua tug Tswv tas, 'Kuv yog tug kws yuav moog ntxag Ahaj ntaag.'22Tug Tswv nug has tas, 'Koj yuav ntxag le caag tau?' Tug ntsujplig ntawd teb has tas, 'Kuv yuav moog tshoov Ahaj cov cevlug sab kuas puab qha tej lug dlaag rua nwg.' Tug Tswv txhaj has rua nwg tas, 'Koj ca le moog ntxag nwg. Nwg yeej yuav ntseeg koj zaaj xwb.'"23Mikayas txawm xaus lug has tas: "Yeej muaj le nuav tag. Tug Tswv ua kuas koj cov cevlug tuaj dlaag koj. Tabsis Mikayas yog tug qha tseeb has tas koj yuav raug kev puamtsuaj xwb txhaj taag."24Ces Xedekiyas kws yog tug cev Vaajtswv lug txawm sawv tseeg moog xuas tawg ncuav rua Mikayas saab plhu, hab nug has tas, "Thaus twg tug Tswv tug ntsujplig tub tso kuv tseg hab moog has rua koj le ko lawm?"25Mikayas teb has tas, "Koj yeej paub thaus koj tsiv moog nkaum huv ib chaav tsev?"26Vaajntxwv Ahaj has rua nwg cov numtswv ib tug has tas, "Ca le nteg Mikayas coj moog rua tug tswv nroog Amoos hab vaajntxwv tug tub Yau-as.27Has kuas obtug coj nwg moog kaw rua huv tsev lojcuj, muab mov qhuav hab dlej rua nwg noj nwg haus moog txug thaus kuv rov qaab lug kaaj sab lug tsi muaj dlaabtsi maam le tso nwg."28Mikayas txhaj twv has tas, "Yog koj tseem tau rov qaab lug kaaj sab lug, ces tej lug kws kuv has rua koj ntawd yeej tsi yog tug Tswv has rua kuv le!" Hab nwg has ntxiv tas, "Thov mej txhua tug nrug nov tej lug kws kuv has nuav."


  Ahaj Tuag


  (2 Xwmtxheej Vaajntxwv 18.28-34)


  29Ces cov Yixalayees tug Vaajntxwv Ahaj hab cov Yudas tug Vaajntxwv Yehausafas txawm txhij tubrog moog tua lub nroog Lamaus huv lub xeev Nkile-as.30Ahaj has rua Yehausafas has tas, "Thaus peb moog rua huv tshaav rog, kuv yuav naav dlua lwm cev rig tsho lawm, tabsis koj naav koj cev rig tsho vaajntxwv los tau." Yog le ntawd, cov Yixalayees tug vaajntxwv txhaj naav dlua lwm cev rig tsho moog rua huv tshaav rog, tsi pub kuas leejtwg paub nwg le.31Cov Xilias tug vaajntxwv txhaj has rua nwg peb caug ob tug thawj tubrog tsaav tsheb neeg kuas tsi xob tua ib tug twg le, tua cov Yixalayees tug vaajntxwv tuab leeg nkaus xwb.32Yog le ntawd, thaus puab pum Vaajntxwv Yehausafas, puab txhaj xaav has tas nwg yog cov Yixalayees tug vaajntxwv, ces puab txhaj moog caum nwg tua. Tabsis thaus nwg qw,33puab txhaj paub has tas, nwg tsi yog cov Yixalayees tug vaajntxwv, puab txhaj tso tseg tsi caum nwg tua ntxiv lawm. 34Tabsis muaj ib tug tubrog Xilias, laam nqug nwg raab neevnti tua moog na has ua cav xibxub ca le yaa moog raug kag Vaajntxwv Ahaj lub tsho hlau kis nruab nraab tshaab plawg rua huv nwg lub cev lawm. Nwg txawm quaj qw rua nwg tug tsaav tsheb neeg has tas, "Kuv raug mob lawm lauj!, Ca le lem tsheb neeg rov qaab hab coj kuv tawm huv tshaav rog nuav moog!"35Thaus ntawd muaj kev sis tua nyaav heev, Vaajntxwv Ahaj tseem txheem taug sawv huv nwg lub tsheb neeg saib cov Xilias nrug puab sis tua. Nwg cov ntshaav tawm lug meem mag rua huv nwg lub tsheb neeg, ces thaus nub poob qho nwg txawm tu sav nrho tuag lawm.36Thaus nub yuav laug poob qho txawm muaj ib lub suab lug has rua cov tubrog Yixalayees has tas, "Mej txhua tug ca le rov qaab moog rua huv mej lub teb chaws hab mej lub nroog!"37Vaajntxwv Ahaj raug luas tua tuag, hab puab coj nwg lub cev rov lug paam hab muab nwg log rua huv lub nroog Xamalis.38Puab txawm coj nwg lub tsheb neeg moog ntxuav rua ntawm lub paag dlej huv lub nroog Xamalis, dlev tuaj yaim nwg cov ntshaav hab cov namndlav tuaj dlaa dlej qhov ntawd, lawv le tug Tswv tau has tseg lawm tas yuav muaj le ntawd.39Dlua le lwm yaam kws Vaajntxwv Ahaj ua taag lug nwg lub loog kws nwg muab kaug ntxhw xov hab tej nroog kws nwg tsim tseg, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.40Thaus nwg tuag lawm, nwg tug tub Ahaxiyas txhaj ua vaajntxwv hloov nwg chaw.


  Cov Yudas tug Vaajntxwv Yehausafas


  (2 Xwmtxheej Vaajntxwv 20.31-21.1)


  41Thaus Ahaj ua vaajntxwv kaav lub tebchaws Yixalayees tau plaub xyoos lawm, Axas tug tub Yehausafas maam le ua vaajntxwv kaav lub tebchaws Yudas,42thaus nwg noobnyoog muaj peb caug tsib xyoos hab nwg nyob huv lub nroog Yeluxalees kaav tau neeg nkaum tsib xyoos. Nwg nam hu ua Axunpas hab yog Silehis tug ntxhais.43Yehausafas ua zoo ib yaam le nwg txiv Axas, nwg coj ncaaj nceeg taabmeeg tug Tswv; tabsis nwg tsi muab tej chaw teev dlaab rhuav povtseg le hab. Cov pejxeem tseem pheej moog fij khoom hab hlawv moov tshuaj tsw qaab rua sau tej chaw ntawd tsi tseg le.44Yehausafas nrug cov Yixalayees tug vaajntxwv ua phoojywg zoo kawg le.45Dlua le lwm yaam kws Yehausafas ua taag lug, nwg lub peevxwm, nwg tej txujci hab nwg tej kev ntaus rog, puavleej muab sau ca rua huv phoo ntawv keebkwm kws teev cov Yudas cov vaajntxwv lub neej lawm.46Yehausafas muab cov txivndlav kws tu tej thaaj pe dlaab kws seem nyob thaus nwg txiv Axas tam, Ntab tawm moog huv tuabsi lawm.47Thaus ntawd lub tebchaws Edoos tsi muaj vaajntxwv kaav; cov Yudas tug vaajntxwv txhaj tsaa ib tug sawv cev cov pejxeem lug ua tug saib puab xwb.48Yehausafas txua tau ib cov nkoj rua huv havtxwv, siv moog thauj kub tim tebchaws Aufiles lug; tabsis cov nkoj ntawd tawg taag rua huv Exi-oosnkenpes lawm, mas puab yeej tsi tau tsaav cov nkoj ntawd le.49Cov Yixalayees tug Vaajntxwv Ahaxiyas, tso nwg cov tuabneeg tuaj nrug Yehausafas cov tuabneeg nkuam nkoj, tabsis Yehausafas tsi kaam leeg yuav cov tuabneeg ntawd.50Yehausafas tuag hab luas coj nwg moog log rua ntawm cov vaajntxwv lub toj ntxaas huv Daviv lub nroog, hab nwg tug tub Yehaulaas ua vaajntxwv hloov nwg chaw.


  Cov Yixalayees tug Vaajntxwv Ahaxiyas


  51Thaus Vaajntxwv Yehausafas ua vaajntxwv kaav lub tebchaws Yudas tau kaum xyaa xyoo lawm, Ahaj tug tub Ahaxiyas maam le ua vaajntxwv kaav lub tebchaws Yixalayees, hab nwg nyob huv lub nroog Xamalis kaav tau ob xyoos.52Nwg ua txhum rua tug Tswv ib yaam le nwg txiv Ahaj hab nwg nam Yexenpees, hab nwg coj lawv le Vaajntxwv Yelaunpau-aas tug yaamntxwv, nwg yog tug kws coj cov Yixalayees moog ua txhum ntaag.53Ahaxiyas pe Npa-aas ib yaam le nwg txiv tau pe lug lawm. Nwg ua rua tug Tswv kws yog cov Yixalayees tug Vaajtswv chim kawg nkaus le.

  2 Vaajntxwv 1


  Eliyas hab Vaajtswv Ahaxiyas


  1Thaus Vaajntxwv Ahaj kws kaav tebchaws Yixalayees tuag lawm, cov Mau-am txawm ntxeev sab tawmtsaam cov Yixalayees.2Vaajntxwv Ahaxiyas kws kaav tebchaws Yixalayees txawm poob sau theem tsev ob lug rua huv plaagtsev kws yog nwg lub loog huv lub nroog Xamalis, ua rua nwg raug mob saab kawg le. Yog le ntawd, nwg txhaj khaiv ib cov tubkhai moog nug cov Filitees tug vaajtswv Npa-aas Xenpus kws nyob huv lub nroog Ekiloos saib qhov kws nwg raug mob ntawd yuav zoo los tsi zoo.3Tabsis tug Tswv ib tug timtswv lug has rua Eliyas kws yog tug cev Vaajtswv lug kws nyob huv Tinpes, kuas ca le moog cuag Vaajntxwv Ahaxiyas cov tubkhai hab nug has tas, "Vim le caag mej txhaj moog cuag tug vaajtswv Npa-aas Xenpus kws nyob huv lub nroog Ekiloos? Puas yog mej xaav has tas, nyob huv tebchaws Yixalayees tsi muaj Vaajtswv?4Mej moog has rua vaajntxwv has tas, tug Tswv has tas, 'Qhov kws koj raug mob yuav tsi zoo, koj yuav tuag xwb!'"


  Eliyas txawm moog has lawv le tug Tswv has,5hab cov tubkhai ntawd txhaj rov qaab moog cuag vaajntxwv. Vaajntxwv nug puab has tas, "Vim le caag mej rov qaab lug?"6Puab teb has tas, "Peb moog ntsib ib tug txivneej. Nwg kuas peb lug has rua koj has tas, tug Tswv has tas, 'Vim le caag koj txhaj khaiv tuabneeg moog nug tug vaajtswv Npa-aas Xenpus kws nyob huv lub nroog Ekiloos? Puas yog koj xaav has tas, nyob huv tebchaws Yixalayees tsi muaj Vaajtswv? Qhov kws koj raug mob yuav tsi zoo, koj yuav tuag xwb.'"7Vaajntxwv nug puab has tas, "Tug txivneej ntawd zoo le caag?"8Puab teb has tas, "Nwg naav ib lub tsho luj kws yog muab tawv tsaj xaws, hab saa ib txuj hlaab tawv."


  Vaajntxwv teb has tas, "Tug ntawm yog Eliyas ntaag!"9Ces vaajntxwv txawm khaiv ib tug thawj tubrog coj tsib caug leej tubrog moog nteg Eliyas. Tug thawj tubrog moog pum Eliyas nyob quastsawg sau ib lub pov roob, nwg txawm has rua Eliyas has tas, "Vaajtswv tug tuabneeg, vaajntxwv kuas koj ca le nqeg lug."10Eliyas teb has tas, "Yog has tas kuv yog Vaajtswv tug tuabneeg tag, thov kuas suavtawg poob sau ntuj lug kub koj hab koj cov tubrog!" Taamsim ntawd suavtawg txawm poob sau ntuj lug kub tug thawj tubrog hab nwg cov tubrog tuag taag.11Vaajntxwv khaiv dlua ib tug thawj tubrog coj tsib caug leej tubrog moog nteg Eliyas, nwg has rua Eliyas has tas, "Vaajtswv tug tuabneeg, vaajntxwv kuas koj ca le nqeg lug taamsim nuav!"12Eliyas teb has tas, "Yog has tas, kuv yog Vaajtswv tug tuabneeg tag, thov kuas suavtawg poob sau ntuj lug kub koj hab koj cov tubrog!" Taamsim ntawd suavtawg txawm poob sau ntuj lug kub tug thawj tubrog hab nwg cov tubrog tuag taag.13Vaajntxwv rov khaiv dlua ib tug thawj tubrog coj tsib caug leej tubrog moog. Tug thawj tubrog ntawd nee moog rua sau lub pov roob hab txhus caug ndlua ntawm Eliyas xubndlag, thov has tas, "Vaajtswv tug tuabneeg, thov koj taabncuab kuv hab kuv cov tubrog ! Thov koj tseg peb txujsa!14Suavtawg tub poob sau ntuj lug kub ob tug thawj tubrog hab obtug cov tubrog kws tuaj ua ntej tuag taag lawm, tabsis thov koj tseg kuv txujsa!"15Tug Tswv ib tug timtswv has rua Eliyas has tas, "Koj tsi xob ntshai, ca le nrug nwg moog." Yog le ntawd, Eliyas txhaj nrug tug thawj tubrog ntawd moog cuag vaajntxwv.16Eliyas has rua vaajntxwv has tas, "Tug Tswv has le nuav: 'Vim koj khaiv tuabneeg moog cuag tug vaajtswv Npa-aas-Xenpus kws nyob huv lub nroog Ekiloos, cuag le tsi muaj Vaajtswv nyob huv tebchaws Yixalayees rua koj nug, koj yuav tsi zoo; koj yuav tuag!'"17Ahaxiyas txawm tuag lawv le tug Tswv tau has rua Eliyas. Ahaxiyas tsi muaj tub, yog le ntawd nwg tug kwv Yaulaas txhaj ua vaajntxwv hloov Ahaxiyas chaw, thaus ntawd Yehausafas tug tub Yehaulaas taabtom ua vaajntxwv kaav lub tebchaws Yudas tau ob xyoos.18Dlua le lwm yaam kws vaajntxwv Ahaxiyas ua, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.


  


  2 Vaajntxwv 2


  Tug Tswv Coj Eliyas Moog sau Ntuj


  1Thaus txug sijhawm kws tug Tswv tso khaub zeeg cua lug tog Eliyas moog sau ntuj, Eliyas hab Elisas taabtom taug kev tawm huv lub nroog Nkilenkas moog rua lwm qhov, hab2thaus obtug taug kev moog, Eliyas has rua Elisas has tas, "Koj nyob tuabywv ntawm nuav tog, kuv yuav moog rua huv lub nroog Npethees lawv le tug Tswv has."


  Tabsis Elisas teb has tas, "Kuv coglug rua tug Tswv kws muaj sa nyob has tseeb rua koj tas, kuv yuav tsi ncaim koj moog qhov twg le." Ces obtug txawm ua ke moog rua huv lub nroog Npethees lawm.3Thaus obtug moog txug, cov cev Vaajtswv lug kws nyob huv lub nroog tuaj cuag Elisas hab has rua nwg tas, "Koj puas paub has tas, nub nua tug Tswv tub yuav coj koj tug xwbfwb moog?"


  Elisas teb has tas, "Ua tuabywv tsi xob has lug, kuv tub paub lawm."4Eliyas has rua Elisas has tas, "Koj nyob tuabywv ntawm nuav tog; kuv yuav moog rua huv lub nroog Yelikaus lawv le tug Tswv has."


  Tabsis Elisas teb has tas, "Kuv coglug rua tug Tswv kws muaj sa nyob has tseeb rua koj has tas, kuv yuav tsi ncaim koj moog qhov twg le." Ces obtug txawm ua ke moog rua huv lub nroog Yelikaus lawm.5Thaus obtug moog txug, cov cev Vaajtswv lug kws nyob huv lub nroog Yelikaus tuaj cuag Elisas hab has rua nwg tas, "Koj puas paub has tas, nub nua tug Tswv tub yuav coj koj tug xwbfwb moog?"


  Elisas teb has tas, "Ua tuabywv tsi xob has lug, kuv tub paub lawm."6Eliyas has rua Elisas has tas, "Koj nyob tuabywv ntawm nuav tog; kuv yuav moog rua nraag tug Dlej Yauladees lawv le tug Tswv has."


  Tabsis Elisas teb has tas, "Kuv coglug rua tug TSWV kws muaj sa nyob has tseeb rua koj tas, kuv yuav tsi ncaim koj moog qhov twg le." Ces obtug txawm ua ke moog,7hab muaj tsib caug leej cev Vaajtswv lug lawv obtug qaab moog txug nraag tug Dlej Yauladees. Eliyas hab Elisas moog sawv ntawm ntug dlej hab tsib caug leej cev Vaajtswv lug ntawd txawm moog sawv ibcaag saib.8Eliyas hle hlo nwg lub tsho ntev hab muab dlov ua ib caaj nplawm dlej; dlej txawm faib hlo rua ob saab ua kev qhuav qhawv rua Eliyas hab Elisas moog rua saab tim u.9Thaus obtug moog txug saab tid lawm, Eliyas has rua Elisas has tas, "Tsheem Vaajtswv tsi tau coj kuv moog, yog koj xaav tau dlaabtsi, koj ca le thov."


  Elisas teb has tas, "Thov faib koj lub fwjchim rua kuv, ca kuv ua tug hloov koj chaw."10Eliyas teb has tas, "Koj thov yaam kws muab nyuaj kawg le. Txawm le caag los xij, yog koj pum Vaajtswv coj kuv moog, ces koj yuav tau lawv le koj thov. Tabsis yog koj tsi pum kuv moog, koj yuav tsi tau ib yaam dlaabtsi le."11Thaus obtug tseem sis thaam tujtawg taug kev, txawm muaj ib cov neeg fuabcua hai ib lub tsheb neeg suavtawg cig nplaim lab ploog lug phua plhawv obtug moog, ces khaub zeeg cua txawm nqaa hlo Eliyas moog rua sau ntuj lawm.12Elisas saib dlheev pum Eliyas hab hu has tas, "Kuv txiv, kuv txiv! Tug muaj fwjchim luj kawg nkaus kws paab cov Yixalayees! Koj txawm moog lawm tag los!" Ces Elisas txawm tsi pum Eliyas le lawm.


  Elisas tu sab heev, nwg txawm muab nwg lub tsho ntev dlua rhe ua ob dlaim.13NWg txhaj moog khaws nkaus Eliyas lub tsho ntev kws poob lug, hab rov moog sawv ntawm ntug Dlej Yauladees. 14NWg muab Eliyas lub tsho nplawm dlej hab hu has tas, "Tug TSWV kws yog Eliyas tug Vaajtswv, koj nyob qhovtwg? " Nwg rov muab lub tsho nplawm dlej, dlej txawm faib hlo rua ob saab, Elisas txhaj rov lug lawm.15Thaus tsib caug leej cev Vaajtswv lug kws tuaj huv lub nroog Yelikaus tuaj pum le ntawd, puab txhaj has tas, "Elisas tau Eliyas lub fwjchim lawm!" Puab suavdlawg dlha moog tog Elisas hab txhus caug ndlua pe nwg,16hab has tas, "Peb tsib caug leej nuav puavleej yog cov kws khov kho xwb. Thov ca peb moog nrhav koj tug xwbfwb. Tej zag tug Tswv tug ntsujplig coj nwg moog rua sau tej roob lossis tom tej haav lawm."


  Elisas teb has tas, "Mej tsi xob moog nrhav!"17Tabsis puab pheej thov taag zug le, Elisas ua tsi tau le caag, nwg txhaj ca puab moog nrhav. Puab tsib caug leej ntawd txhaj moog nrhav Eliyas rua peg tej roob hab tej haav tau peb nub tabsis tsi pum le.18Puab rov lug cuag Elisas huv lub nroog Yelikaus. Nwg tseem nyob huv tog puab, hab nwg has rua puab tas, "Kuv tub has rua mej has tas, tsi xob moog nrhav nwg nua ne!"


  Elisas Ua Txujci Tseemceeb


  19Cov tuabneeg kws nyob huv lub nroog Yelikaus muaj qee leej moog has rua Elisas has tas, "Koj paub has tas, lub nroog nuav xis nyob kawg le, tabsis tej dlej tsi zoo hab ua rua cov quaspuj pheej nchuav cev."20Elisas has rua puab tas, "Mej moog muab ib cov ntsev ntim rua huv ib lub taig tshab nqaa tuaj rua kuv." Puab txawm ua le Elisas has.21Elisas moog rua tom lub qhov dlej, nwg muab cov ntsev ntawd laub rua huv lub qhov dlej, hab has tas, "Tug TSWV has le nuav: 'Kuv ua rua lub qhovdlej nuav zoo lawm, txij nuav moog cov dlej yuav tsi ua rua leejtwg tuag lossis pob mivnyuas lawm.'"22Txij thaus ntawd lug txug naj nub nua lub qhovdlej ntawd txawm zoo lawv le Elisas has.23Elisas tawm huv lub nroog Yelikaus moog rua peg lub nroog Npethees, thaus nwg taabtom taug kev moog, txawm muaj ib cov tub hluas tawm huv nroog tuaj qw thuam Elisas has tas, "Yawm laug dlo hau, koj ca le tsiv moog!"24Elisas tig hlo lug saib puab, hab tuav tug Tswv lub npe foom puab. Ces txawm muaj ob tug maum dlais tawm huv haav ntoo lug muab plaub caug ob leeg tub hluas ntawd tum tuag taag huv tuabsi.25Ces Elisas txawm moog rua sau lub Roob Kalemees, hab tom qaab ntawd nwg rov lug rua huv lub nroog Xamalis.


  


  2 Vaajntxwv 3


  Cov Mau-am hab Cov Yixalayees Ua Rog


  1Thaus Yehausafas ua vaajntxwv kaav tebchaws Yudas tau kaum yim xyoo lawm, Ahaj tug tub Yaulaas maam le ua vaajntxwv kaav tebchaws Yixalayees hab nwg nyob huv lub nroog Xamalis kaav tau kaum ob xyoos.2Yaulaas ua txhum rua tug TSWV, tabsis nwg tsi ua txhum luj npaum le nwg txiv lossis nwg nam Yexenpees; nwg muab tug ncej mlom Npa-aas kws nwg txiv ua lug teev rhuav povtseg.3Txawm le ntawd los nwg pheej coj cov Yixalayees moog ua txhum tsi tseg, ib yaam le Nenpas tug tub kws yog Vaajntxwv Yelaunpau-aas kws nyob ua ntej nwg lawm ua.4Vaajntxwv Mesas kws kaav tebchaws Mau-am muaj yaaj coob heev, txhua xyoo twg nwg coj ib puas txheeb tug mivnyuas yaaj hab txav ib puas txheeb tug yaaj tej plaub coj tuaj pub rua cov Yixalayees tug vaajntxwv.5Tabsis thaus Vaajntxwv Ahaj kws kaav tebchaws Yixalayees tuag lawm, Mesas txawm ntxeev sab rua cov Yixalayees.  6Thaus ntawd Vaajntxwv Yaulaas txawm tawm huv lub nroog Xamalis moog txhij taagnrho nwg cov tubrog tuaj ua ke.7Nwg has moog rua Vaajntxwv Yehausafas kws kaav tebchaws Yudas has tas, "Tug vaajntxwv kws kaav tebchaws Mau-am tau ntxeev sab rua kuv lawm; koj puas paab kuv moog tua nwg?" Vaajntxwv Yehausafas teb has tas, "Kuv txaus sab yuav paab koj. Kuv cov tubrog hab kuv cov neeg los kuj ib yaam le yog koj le.8Peb yuav moog txuj kev twg moog tua puab?" Yaulaas teb has tas, "Peb yuav tshuv kev moog rua tom taj suabpuam Edoos tuaj."9Yog le ntawd, cov Yudas tug vaajntxwv hab cov Edoos tug vaajntxwv txhaj nrug Vaajntxwv Yaulaas moog. Thaus puab moog tau xyaa nub ke, tej dlej kws puab npaaj moog tsi tshuav rua puab cov tubrog lossis puab cov tsaj haus le lawm.10Vaajntxwv Yaulaas has tas, "Peb tuag lauj! Tug Tswv muab peb peb leeg nuav cob rua tug vaajntxwv kws kaav tebchaws Mau-am teg lawm."11Vaajntxwv Yehausafas nug has tas, "Txawm tsi muaj ib tug cev Vaajtswv lug nyob ntawm nuav paab peb nug tug Tswv le los?" Vaajntxwv Yaulaas ib tug thawj tubrog teb has tas, "Elisas kws yog Safas tug tub nyob ntawm nuav. Nwg yog tug kws paab Eliyas."12Vaajntxwv Yehausafas has tas, "Elisas yog ib tug cev Vaajtswv lug tseeb." Yog le ntawd, peb tug vaajntxwv ntawd txhaj moog cuag Elisas.13Elisas has rua tug vaajntxwv kws kaav tebchaws Yixalayees tas, "Vim le caag koj txhaj kuas kuv paab koj? Koj ca le moog nug cov cev Vaajtswv lug kws koj nam hab koj txiv obtug ibtxwm nug."


  Yaulaas teb has tas, "Tsi tau, rua qhov tug Tswv muab peb peb tug vaajntxwv nuav cob rua tug vaajntxwv kws kaav tebchaws Mau-am teg lawm."14Elisas teb has tas, "Kuv coglug rua tug Tswv kws muaj sa nyob kws kuv pehawm has tas, yog kuv tsi fwm Vaajntxwv Yehausafas kws kaav tebchaws Yudas kws tuaj paab koj, ces kuv yeej tsi quavntsej koj le.15Ca le moog hu ib tug kws txawj ntaus nkauj nogncaas tuaj cuag kuv taamsim nuav."


  Thaus tug ntawd tuaj txug, nwg ntaus nwg lub nkauj nogncaas, ces tug TSWV lub fwjchim txawm lug kaav hlo Elisas,16hab Elisas has tas, "Tug Tswv has le nuav: 'Mej ca le khawb lub haav qhuav nuav kuas ua tej lub qhov.17Txawm yog nwgnuav mej tsi tau pum naag lug hab tsi nov cua ntsawj le los cov qhov kws mej khawb yuav muaj dlej puv nkaus rua mej, mej tej nyuj tej neeg thauj nraa hab lwm yaam tsaj txhu yuav tau dlej haus nplua mag.'"18Hab Elisas has ntxiv tas, "Tej nuav yoojyim heev rua tug TSWV ua. Tsi taag le ntawd xwb, nwg tseem yuav pub kuas mej tua yeej cov Mau-am hab.19Mej yuav moog tua hab txeeb tau cov Mau-am tej nroog zoo kws muaj ntsaayeej thaiv khov kho; mej yuav muab puab tej txiv ntoo ntuv, txhub puab tej qhovdlej, hab muab pobzeb pov kuas puv nkaus puab tej teb kws zoo qoob kuas puamtsuaj taag huv tuabsi."


  20Nub tom qaab thaus sawv ntxuv kws yog lub caij hlawv khoom fij, txawm muaj dlej ndlwg peg Edoos lug rua huv lub tebchaws txhua qhov.21Thaus cov Mau-am nov has tas, muaj peb tug vaajntxwv tuaj tua puab, ces txhua tug txivneej kws ua taug rog, tsi has cov laug cov hluas puavleej raug hu kuas moog zuv ntawm tug nrimteb.22Nub tom qaab thaus sawv ntxuv, cov Mau-am pum lub nub ci rua cov dlej, ua rua dlej lab ploog ib yaam le ntshaav.23Cov Mau-am has tas, "Yog ntshaav los sav! Yeej yog peb tug vaajntxwv kws yog peb cov yeebncuab, cov tubrog rov sis tua tuag ntaag! Peb ca le moog fuab tej khoom huv puab lub yeej!"24Tabsis thaus puab moog txug ntawm lub yeej, cov Yixalayees txawm sawv pis tseeg lug tua puab, ua rua puab thim hlo rov qaab. Cov tubrog Yixalayees caum qaab moog tua cov Mau-am25hab rhuav puab tej nroog puamtsuaj taag. Thaus cov Yixalayees lug txug ntawm cov Mau-am tej teb kws zoo qoob, ces cov tubrog Yixalayees txhua tug txawm khaws pobzeb pov puv nkaus tej teb ntawd; txhub puab tej qhovdlej, hab ntuv puab tej txiv ntoo taag dlu lug. Thaus kawg tsuas tshuav lub tuamceeb nroog Kis-Heles xwb los tseem muaj dlua ib paab tubrog kws txawj ntaus zeg hlua tuaj vij hab tua lub nroog ntawd.26Thaus cov Mau-am tug vaajntxwv pum has tas nwg swb lawm, nwg txawm coj xyaa pua leej tubrog kws txawj tua ntaaj nrug nwg pluav ntxhas tsiv kuas dlhau cov yeebncuab moog cuag tug vaajntxwv kws kaav tebchaws Xilias. Tabsis nwg moog tsi dlhau.27Nwg txhaj muab nwg tug tub hlub kws yuav ua vaajntxwv hloov nwg chaw, tua fij rua cov Mau-am tug mlom sau tug ntsaayeej kws thaiv lub nroog. Txawm muaj xwm ua rua cov Yixalayees ntshai, puab txhaj tso lub nroog ntawd tseg rov qaab lug rua huv puab lub tebchaws lawm.


  


  2 Vaajntxwv 4


  Elisas Paab Ib tug Puj Ntsuag


  1Muaj ib tug puj ntsuag kws nwg tug quasyawg yog ib tug cev Vaajtswv lug, tuaj cuag Elisas hab has tas, "Kuv tug quasyawg tuag lawm, koj yeej paub has tas nwg fwm Vaajtswv heev, tabsis tug kws peb tshuav nqe yuav tuaj coj kuv ob tug tub moog ua nwg qhev."2Elisas nug has tas, "Koj xaav kuas kuv paab dlaabtsi? Qha rua kuv saib, koj muaj dlaabtsi nyob huv tsev?" Tug puj ntsuag ntawd teb has tas, "Kuv tsi muaj dlaabtsi le, tsuas muaj ib hub roj miv miv xwb."3Elisas has tas, "Koj moog qev tej tuabneeg zej zog tej hub kws khoom ntau lub lug, tsi xob qev lub puav xwb,4ces koj, hab koj ob tug tub ca le moog rua huv tsev, kaw qhovrooj rua, hab laub roj rua huv cov hub ntawd txhua lub. Thaus lub hub twg puv lawm muab txawb rua ib caag."5Tug quaspuj ntawd txawm rov moog tsev, nwg hab nwg ob tug tub kaw qhovrooj rua hab muab lub hub roj miv miv lug laub rua huv cov hub kws ob tug tub moog qev lug rua nwg ntawd.6Thaus cov hub puv taag txhua lub lawm leej nam has tas, "Muab dlua ib lub hub lug hab." Ob tug tub teb has tas, "Taag rua lub ko lawm." Ces roj txawm tu nrho tsi lug lawm.7Tug quaspuj ntawd txhaj rov moog cuag Elisas kws yog tug cev Vaajtswv lug. Elisas has rua nwg tas, "Koj rov moog tsev muab cov roj ntawd muag, muab cov nyaj ntawd them mej tej nuj nqes, hab cov kws seem yeej yuav txaus mej cov nam tub siv moog yaav tom ntej."


  Elisas hab tug Quaspuj huv Lub Nroog Sunees


  8Muaj ib nub Elisas moog rua huv lub nroog Sunees. Muaj ib tug quaspuj npluanuj nyob huv lub nroog ntawd. Nwg txawm hu Elisas moog noj mov huv nwg tsev. Txij thaus ntawd lug, txhua zag kws Elisas dlua kev tuaj huv lub nroog ntawd, nwg pheej moog su huv tug quaspuj ntawd lub tsev.9Tug quaspuj ntawd has rua nwg tug quasyawg tas, "Kuv paub has tas tug txivneej kws naj zag tuaj huv wb tsev nuav, yog Vaajtswv ib tug tuabneeg kws ncaaj nceeg.10Wb ca le txuas ib chaav rua txheej tsev sau, muab txaaj, rooj, tog hab teeb moog tso rua huv chaav ntawd, thaus nwg tuaj saib wb, nwg txhaj tau chaw pw."11Muaj ib nub Elisas txawm rov moog rua huv lub nroog Sunees, hab moog pw rua sau nwg chaav tsev ntawd.12Elisas has kuas nwg tug tubkhai Nkehaxis moog hu tug quaspuj ntawd lug. Thaus tug quaspuj ntawd lug txug,13Elisas has rua Nkehaxis has tas, "Koj nug tug quaspuj ntawd saib nwg xaav kuas kuv ua dlaabtsi rua nwg, rua qhov wb pheej tuaj taabkaum nwg, hab nwg tau ua ntau yaam rua wb lawm. Tej zag nwg xaav kuas kuv moog thov vaajntxwv lossis tug thawj tubrog paab nwg ib yaam dlaabtsi." Tug quaspuj ntawd teb has tas, "Kuv nyob ntawm nuav los kuv kuj nrug luas muaj noj muaj haus hab."14Elisas nug Nkehaxis has tas, "Yog le ntawd kuv yuav paab nwg dlaabtsi txhaj zoo?" Nkehaxis teb has tas, "Qhov tseemceeb mas nwg tsi muaj ib tug mivnyuas le, hab nwg tug quasyawg los laug lawm."15Elisas has tas, "Koj moog has kuas nwg lug ntawm nuav." Tug quaspuj ntawd txhaj lug sawv ntawm qhov rooj. 16Elisas has rua nwg tas, "Lwm xyoo lub caij nuav koj yuav tau ib tug mivtub lug puag." Nwg teb Elisas has tas, "Tug tswv kws yog Vaajtswv tug tuabneeg, koj tsi xob dlaag kuv le ko!"17Ces tug quaspuj ntawd txawm xeeb tub, hab xyoo tom qaab nwg txawm yug tau ib tug mivtub lawv le lub caij kws Elisas tau teem ca ntawd tag.18Tau ob peb xyoos tom qaab thaus lub caij sau qoob, muaj ib taagkig tug mivtub ntawd txawm moog cuag nwg txiv, rua qhov nwg txiv moog saib cov tubqhe hlais nplej nraag teb lawm.19Thaus tug mivtub ntawd moog txug, nwg quaj rua nwg txiv has tas, "Txiv, mob mob kuv taubhau! Mob mob kuv taubhau!" Leej txiv txhaj has rua ib tug tubqhe has tas, "Ca le puag tug mivtub moog rua nwg nam.20Tug tubqhe txhaj le puag tug mivtub moog rua leej nam, hab leej nam puag tug mivtub rua ntawm nwg xubndlag moog txug thaus taav su, ces tug mivtub txawm tu sav lawm.21Leej nam puag tug mivtub moog tso rua sau Elisas chaav tsev, hab muab tso rua sau txaaj, nwg tawm lug hab kaw qhovrooj.22Nwg hu nwg tug quasyawg has tas, "Koj kuas ib tug tubkhai caab ib tug neeg luav lug rua kuv, kuv maaj yuav moog cuag Elisas kws yog tug cev Vaajtswv lug hab kuv maam le rov lug tsev."23Nwg tug quasyawg nug has tas, "Vim le caag koj txhaj yuav moog nub nua? Nub nua tub tsi yog Nub Xanpataus lossis Nub Hli Xab ne?"


  Tabsis tug quaspuj teb has tas, "Txawm le ntawd los kuv yuav moog."24Nwg has kuas tug tubkhai muab eeb pem rua sau tug neeg luav rua nwg caij, hab nwg has rua tug tubkhai has tas, "Koj ca le caab tug neeg luav nuav moog ceev nrooj, thaus twg kuv kuas su maam le su."25Yog le ntawd, nwg txhaj moog rua peg lub Roob Kalemees kws Elisas nyob.


  Thaus Elisas pum tug quaspuj ntawd tuaj txug tim u, nwg txawm has rua nwg tug tubkhai Nkehaxis has tas, "Koj saib tid saib, tug quaspuj kws nyob huv Sunees taabtom taug kev tuaj txug tid.26Koj kawgkag ca le moog tog nwg hab nug saib nwg, nwg tug quasyawg hab nwg tug mivtub puas noj qaab nyob zoo?"


  Nwg teb Nkehaxis has tas, "Peb puavleej noj qaab nyob zoo."27Thaus nwg lug txug ntawm Elisas, nwg txawm txhus caug ndlua rua ntawm Elisas xubndlag hab qawm lag Elisas ob txhais kutaw. Nkehaxis txaav zog moog yuav muab nwg nqug tawm, tabsis Elisas has tas, "Koj tsi xob nqug nwg, koj tsi pum has tas, nwg nyuaj sab kawg le los? Tabsis tug Tswv tsi tau qha zaaj nuav rua kuv paub le."28Tug quaspuj ntawd has rua Elisas has tas, "Kuv tug tswv, kuv tsi tau taij koj thov Vaajtswv kuas kuv muaj tub, thaus ntawd kuv tub has rua koj has tas, koj tsi xob laam has kuas kuv ca sab nua ne?"29Elisas has rua Nkehaxis has tas, "Koj ca le nqaa kuv tug paas nreg nuav ceev nrooj moog, koj moog ntsib leejtwg los koj tsi xob hu nwg, hab leejtwg hu koj los koj tsi xob teb. Koj nqaa kuv tug paas nreg ncaaj nraim moog rua huv tsev hab muab tso rua sau tug mivtub lub ntsejmuag."30Tabsis tug quaspuj ntawd has rua Elisas has tas, "Kuv coglug rua tug Tswv kws muaj sa nyob hab rua koj has tas, kuv yuav tsi ncaim koj moog qhov twg le." Ces Elisas hab tug quaspuj ntawd txhaj ua ke lawv Nkehaxis qaab moog.31Nkehaxis dlha ua ntej moog txug hab muab Elisas tug paas nreg tso rua sau tug mivtub lub ntsejmuag, tabsis tsi nov tug mivtub nroo lossis xeev le. Nkehaxis txhaj rov lug qha rua Elisas has tas, "Tug mivtub tseem tsi tau xeev le."32Thaus Elisas moog txug lawm, nwg tuab leeg nee moog rua sau chaav tsev ntawd hab nwg pum tug mivtub tuag xyaab leeg rua sau txaaj.33Nwg txawm kaw nkaus qhovrooj hab thov tug Tswv.34Nwg qhau cev hlo rua sau tug mivtub, qhovncauj npuab qhovncauj, qhovmuag npuab qhovmuag, hab teg npuab teg. Thaus nwg qhau cev hlo rua sau tug mivtub le ntawd, tug mivtub lub cev txawm suv tuaj.35Elisas sawv ncig moog ncig lug huv chaav tsev ntawd, hab rov qhau cev hlo rua sau tug mivtub dlua ib zag ntxiv. Tug mivtub txawm txhaam xyaa zag hab qheb hlo qhovmuag.36Elisas has kuas Nkehaxis hu leej nam lug. Thaus leej nam lug txug, Elisas has rua nwg has tas, "Ca le coj koj tug mivtub moog."37Leej nam txawm txhus caug ndlua ntawm Elisas kutaw ua ntsejmuag ti nkaus aav, hab puag nwg tug mivtub moog lawm.


  Elisas Ua Txujci Ob Zag Ntxiv


  38Thaus muaj kev tshaib nqhes thoob lub tebchaws, Elisas rov lug txug huv Nkilenkas. Thaus Elisas taabtom qha ib paab cevlug, nwg txawm has rua nwg tug tubkhai Nkehaxis has tas, "Muab lub laujkaub txawb rua huv qhovcub, hab ua zaub rua cov cev Vaajtswv lug noj."39Puab cov ntawd muaj ib tug txawm moog dle txumlom tom teb. Nwg pum ib tsob taub ab qus, ces nwg txawm dle tau ib tsuag lug hab muab hau rua huv laujkaub, puab tub tsi paub has tas yog zaub dlaabtsi.40Puab txawm muab dlaus lug rua suavdlawg noj. Thaus puab noj cov zaub ntawd, puab has rua Elisas has tas, "Xwbfwb, muaj taug tshuaj nyob huv laujkaub zaub nuav!" Ces puab txawm tsi noj.41Elisas has kuas puab muab ib cov moov nplej lug rua nwg, nwg txawm muab nphoo rua huv lub laujkaub hab has tas, "Muab dlaus moog rua suavdlawg noj." Ces cov zaub txawm tsi muaj taug tshuaj lawm.42Muaj ib zag, ib tug txivneej nyob huv lub zog Npa-aas Salisas tuaj, nwg coj neeg nkaum lub ncuav kws yog muab thawj phaum qeb ua hab ib cov naab nplej tuaj rua Elisas. Elisas kuas nwg tug tubkhai muab faib rua cov cev Vaajtswv lug noj,43tabsis tug tubkhai teb has tas, "Koj xaav has tas, npaum le nuav ncuav xwb txaus ib puas leej noj nua los?"


  Elisas teb has tas, "Ca le muab faib rua suavdlawg noj, rua qhov tug Tswv has tas, puab txhua tug yuav noj tsau hab tseem tshuav."44Ces nwg txawm muab faib rua suavdlawg noj. Puab puavleej tau noj tsau hab tseem seem lawv le tug TSWV has.


  


  2 Vaajntxwv 5


  Na-amaas Zoo Mob Ruas


  1Na-amaas kws yog cov Xilias tug thawj tubrog kws muaj meejmom sab hab vaajntxwv fwm heev. Tug Tswv pub cov Xilias ntaus yeej rog vim muaj Na-amaas. Nwg yog ib tug thawj tubrog kws txawj tua rog hab sab tawv heev, tabsis nwg mob ruas.2Muaj ib zag thaus cov Xilias tuaj tua cov Yixalayees, puab nteg tau cov Yixalayees ib tug ntxhais coj lug tu Na-amaas tug quaspuj.3Muaj ib nub tug ntxhais ntawd has rua Na-amaas tug quaspuj has tas, "Kuv xaav kuas kuv tug tswv moog cuag tug cev Vaajtswv lug kws nyob nraag tebchaws Xamalis! Tug cev Vaajtswv lug ntawd yuav khu tau Na-amaas tug mob ruas zoo."4Thaus Na-amaas nov le ntawd, nwg txawm moog cuag vaajntxwv hab has rua vaajntxwv lawv le tug ntxhais ntawd qha.5Vaajntxwv has rua Na-amaas has tas, "Koj moog cuag cov Yixalayees tug vaajntxwv hab muab tsaab ntawv nuav rua nwg." Na-amaas txhaj moog hab thauj peb caug txheeb dlaim nyaj, rau txheeb dlaim kub hab kaum cev rig tsho nrug nwg moog.6Tsaab ntawv kws nwg nqaa moog has le nuav: "Tug nuav, yog Na-amaas kws yog kuv tug thawj tubrog, kuv xaav thov koj paab khu nwg tug mob kuas zoo."7Thaus cov Yixalayees tug vaajntxwv nyeem tsaab ntawv ntawd taag, nwg txawm dlua rhe nwg lub tsho hab has tas, "Kuv yog Vaajtswv^ tug kws muaj fwjchim ua tau kuas tuabneeg tuag hab tuabneeg caj los? Ua le caag tug vaajntxwv kws kaav tebchaws Xilias txhaj kuas kuv khu tug mob ruas nuav? Yog nwg xaav tuaj nrhav plaub rua kuv xwb!"8Thaus Elisas kws yog tug cev Vaajtswv lug nov tej xwm nuav, nwg has moog rua vaajntxwv has tas, "Vim le caag koj nyuaj sab ua luaj? Ca le kuas tug txivneej ntawd lug cuag kuv, kuv yuav qha rua nwg paub has tas, nyob huv tebchaws Yixalayees nuav muaj ib tug cev Vaajtswv lug!"9Yog le ntawd, Na-amaas, nwg cov neeg hab tej tsheb neeg txhaj lug nreg rua ntawm Elisas lub qhovrooj.10Elisas kuas nwg tug tubkhai moog has rua Na-amaas has tas, "Koj ca le moog raus xyaa zag huv tug Dlej Yauladees, ces koj tej ruas yuav zoo."11Tabsis Na-amaas npautawg heev, nwg tig hlo rov qaab hab ywg has tas, "Kuv xaav has tas, nwg yuav tawm tuaj cuag kuv, hab tsaa teg rua sau kuv tej mob, thov tug TSWV kws yog nwg tug Vaajtswv khu kuv!12Tug Dlej Anpanas hab Fapas kws nyob peg Damaxes tseem huv dlua tej dlej kws nyob huv tebchaws Yixalayees nuav, yog kuv rov moog raus tej dlej kws nyob peg los kuv yeej yuav zoo!"13Nwg cov tubkhai moog has rua nwg has tas, "Tug tswv, txawm yog tug cev Vaajtswv lug kuas koj ua tej yaam nyuaj los koj yuav tau ua lawv le nwg has. Vim le caag nwgnuav koj tsi moog raus dlej lawv le nwg has, kuas koj tej ruas zoo?"14Yog le ntawd, Na-amaas txhaj le nqeg moog raus huv tug Dlej Yauladees xyaa zag lawv le Elisas has, Na-amaas tej ruas txawm zoo dlu lug hab nwg lub cev mog nyoos ib yaam le tug mivnyuas mog.15Na-amaas hab nwg cov tubkhai rov lug cuag Elisas hab has tas, "Nwgnuav kuv paub has tas tsi muaj dlua lwm tug vaajtswv, tsuas yog cov Yixalayees tug Vaajtswv xwb, yog le ntawd, thov koj ca le txais tej khoom kws kuv coj tuaj pub rua koj nuav."16Elisas teb has tas, "Kuv coglug rua tug TSWV kws muaj sa nyob, tug kws kuv ua nwg teg num has tas, kuv yuav tsi yuav tej khoom ko."


  Na-amaas txhob Elisas heev, tabsis nwg tsi kaam yuav le.17Na-amaas has tas, "Yog koj tsi kaam yuav kuv tej khoom pub nuav le, thov ca kuv khawb aav kuas txaus ob tug neeg zaag thauj moog tsev,' txij nuav moog kuv yuav tsi muab khoom lossis tua tsaj hlawv fij rua lwm tug vaajtswv le. Tsuas fij rua tug Tswv tuab leeg xwb.18Yog le ntawd, kuv ca sab has tas tug Tswv yuav zaam txim rua kuv, thaus kuv tug vaajntxwv coj kuv nrug nwg moog pe tug mlom Limoos kws yog cov Xilias tug vaajtswv tom lub tsev teev mlom. Kuv ca sab has tas tug TSWV yeej yuav zaam kuv lub txim."19Elisas has tas, "Koj ca le moog kaaj sab lug." Ces Na-amaas txawm moog lawm. Na-amaas nyavnyuas moog dlhau lawm xwb,20Elisas tug tubkhai Nkehaxis txawm xaav has tas, "Ua caag kuv tug tswv ca le tso Na-amaas moog tsi kuas nwg them ib yaam dlaabtsi le. Tub tsimnyog nwg yuav tej khoom kws tug tuabneeg Xilias muab rua nwg ntawd. Muaj tug Tswv kws muaj sa nyob pum, kuv yuav caum Na-amaas qaab moog thov nwg muab ib ob yaam rua kuv."21Ces Nkehaxis txawm caum Na-amaas qaab moog. Thaus Na-amaas pum Nkehaxis dlha caum nwg qaab tuaj, nwg nqeg sau nwg lub tsheb neeg lug, hab nug has tas, "Puas yog muaj xwm dlaabtsi?"22Nkehaxis teb has tas, "Tsi muaj dlaabtsi. Tsuas yog kuv tug tswv kuas kuv caum koj qaab tuaj has rua koj tas, "Muaj ob tug cev Vaajtswv lug nyob peg laaj roob Efalayees nyavnyuas tuaj txug, kuv tug tswv xaav kuas koj muab peb txheeb dlaim nyaj hab ob cev rig tsho moog rua obtug."23Na-amaas teb has tas, "Kuv yuav muab rau txheeb dlaim nyaj rua koj nqaa moog rua nwg." Na-amaas txhob kuas yuav hab muab cov nyaj ntawd ntim rua huv ob lub naab hab muab ob cev rig tsho rua nwg ob tug tubkhai kwv ua Nkehaxis ntej.24Thaus puab lug txug rua sau lub laaj roob kws Elisas nyob, Nkehaxis txawm muab ob naab nyaj moog ca rua huv tsev, ces nwg txawm kuas Na-amaas obtug tubkhai rov moog lawm.25Thaus Nkehaxis moog rua huv tsev, Elisas nug has tas, "Nkehaxis, puastaab koj moog dlaabtsi lug?"


  Nkehaxis teb has tas, "Tug tswv, kuv tsi tau moog qhovtwg le."26Tabsis Elisas has rua Nkehaxis has tas, "Thaus kws Na-amaas nqeg sau lub tsheb neeg lug cuag koj, kuv lub sab tsi nrug koj nyob tod los? Nwgnuav tsi tau yog sijhawm yuav luas tej nyaj, tej rig tsho, tej vaaj txiv maab, tej txiv ntoo roj, tej yaaj tej tshis, tej nyuj lossis luas tej tubkhai.27Nwgnuav Na-amaas tej ruas yuav lug lu koj, hab koj tej xeebntxwv moog ibtxhis le!"


  Thaus Nkehaxis tawm moog lawm, nwg txawm mob ruas thoob plawg ibce dlawb paug ib yaam le te.


  


  2 Vaajntxwv 6


  Raab Taus Kws Poob rua huv Dlej Ntaab Tuaj


  1Muaj ib nub cov cev Vaajtswv lug kws Elisas saib ntawd txawm ywg rua Elisas has tas, "Lub chaw kws peb nyob nuav nqaim heev tsi txaus peb nyob.2Thov ca peb moog txav ntoo nraag ntug dlej Yauladees lug ua dlua ib lub chaw rua peb nyob." Elisas teb has tas, "Mej ca le moog."3Puab cov ntawd muaj ib tug yum kuas Elisas nrug puab moog, ces Elisas txhaj nrug puab moog.4hab puab txawm ua ke moog. Thaus puab moog txug ntawm ntug dlej Yauladees, puab suavdlawg txawm pib ntuv ntoo.5Thaus puab taabtom ntuv ntoo, muaj ib tug raab taus txawm hle hlo poob rua huv dlej lawm. Nwg hu Elisas has tas, "Tug tswv, kuv yuav ua le caag? Rua qhov raab taus ntawd yog kuv qev tuaj xwb."6Elisas nug nwg has tas, "Raab taus poob rua qhov twg lawm?" Nwg txawm qha qhov chaw kws raab taus poob rua Elisas. Elisas txav tau ib yaav ntoo hab muab pov rua ntawm qhov chaw kws raab taus poob, ces raab taus txawm ntaab tuaj.7Elisas has tas, "Koj ca le moog muab raab taus lug." Ces tug ntawd txhaj cev teg moog muab raab taus lug.


  Xilias Cov Tubrog Swb


  8Thaus tug vaajntxwv kws kaav tebchaws Xilias tuaj tua cov Yixalayees. Nwg nrug nwg cov thawj tubrog saablaaj hab xaiv ib thaaj chaw rua nwg tsuam yeej.9Tabsis Elisas tub tso tuabneeg moog qha rua cov Yixalayees tug vaajntxwv, kuas ceevfaaj tsi xob moog ze qhov chaw ntawd, rua qhov cov Xilias tub tuaj zuv kev lawm.10Yog le ntawd, cov Yixalayees tug vaajntxwv txhaj ceebtoom kuas nwg cov tubrog kws nyob thaaj tsaam ntawd ceevfaaj. Elisas ceebtoom rua vaajntxwv le ntawd ob peb zag ntxiv.11Qhov nuav ua rua cov Xilias tug vaajntxwv ntxhuv sab heev; nwg txhaj nug nwg cov thawj tubrog has tas, "Mej cov ko, leejtwg tuaj cov Yixalayees tug vaajntxwv tog?"12Cov thawj tubrog muaj ib tug teb has tas, "Vaajntxwv, peb cov nuav yeej tsi muaj leejtwg tuaj cov Yixalayees tug vaajntxwv tog le. Tej nuav yog Elisas kws yog tug cev Vaajtswv qha rua cov Yixalayees tug vaajntxwv paub xwb. Txawm yog koj has tuab ywv huv txaaj xwb los nwg yeej paub hab muab qha rua nwg tug vaajntxwv huv tuabsi."13Cov Xilias tug vaajntxwv txhaj has tas, "Mej ca le moog nrhav saib nwg nyob qhov twg, kuv yuav khaiv tuabneeg moog nteg nwg lug."


  Muaj tuabneeg qha rua vaajntxwv paub has tas, Elisas nyob huv Dauthaas,14nwg txhaj txhij ib paab tubrog coob heev nrug neeg hab tsheb neeg. Puab moog txug nraag thaus ib taag mo, hab vij kag lub nroog.15Thaus kaaj ntug Elisas tug tubkhai tawm moog ncig nrau zoov, nwg pum cov tubrog Xilias, hab puab tej neeg hab tsheb neeg vij taagnrho lub nroog. Nwg txhaj dlha rov lug cuag Elisas hab has tas, "Tug tswv, zag nuav ces peb yuav tsi dlim le lauj! Rua qhov luas tuaj vij peb taag lawm. Peb yuav ua le caag?"16Elisas teb has tas, "Tsi xob ntshai. Peb tog muaj coob dlua puab tog."17Elisas thov Vaajtswv has tas, "Tug Tswv, thov koj qheb nwg lub qhovmuag kuas nwg pum." Tug Tswv teb Elisas tej lug thov, ces Elisas tug tubkhai txhaj pum tej neeg fuab cua hab tsheb neeg nplaim tawg nyob puv toj roob hauv peg puagncig Elisas.18Thaus cov tubrog Xilias taabtom dlha lug puav nteg Elisas, Elisas thov Vaajtswv has tas, "Tug Tswv thov koj ua kuas cov tuabneeg nuav qhovmuag faam." Tug Tswv txawm ua lawv le Elisas tej lug thov.19Elisas moog rua ntawm puab hab has tas, "Mej tuaj yuam kev lawm; lub nroog nuav tsi yog lub kws mej tuaj nrhav. Ca le caum kuv qaab, kuv yuav coj mej moog rua ntawm tug txivneej kws mej tuaj nrhav. Elisas txawm coj puab moog rua huv lub nroog Xamalis.20Thaus puab moog txug huv lub nroog Xamalis, Elisas thov Vaajtswv has tas, "Tug Tswv thov koj qheb puab qhovmuag kuas puab rov pum kev." Tug Tswv teb Elisas tej lug thov; thaus tug TSWV ua rua puab rov pum kev, ua cav puab nyob huv plawv nroog Xamalis lawm.21Thaus cov Yixalayees tug vaajntxwv pum puab, nwg has rua Elisas has tas, "Tug tswv, ca kuv muab puab tua, ca kuv muab puab tua los?"22Elisas teb has tas, "Koj tsi xob tua puab, txawm yog tej tubrog kws koj nteg tau lug los koj tsi xob muab tua, koj ca le muab mov rua puab noj, muab dlej rua puab haus hab tso puab rov qaab moog rua puab tug vaajntxwv."23Yog le ntawd, cov Yixalayees tug vaajntxwv txhaj ua ib rooj noj haus luj rua puab noj; thaus puab noj taag lawm, vaajntxwv txawm tso puab rov qaab moog rua cov Xilias tug vaajntxwv. Txij thaus ntawd lug cov Xilias txhaj tsi tuaj txeeb cov Yixalayees lub tebchaws le lawm.


  Cov Xilias Tuaj Vy Lub Nroog Xamalis


  24Tau ib ntus tom qaab nuav, Vaajntxwv Npeehadas kws kaav tebchaws Xilias txhij taagnrho nwg cov tubrog tuaj vij lub nroog Xamalis tua cov Yixalayees.25Vim luas puav lub nroog le ntawd, cov tuabneeg kws nyob huv lub nroog Xamalis txhaj tshaib nqhes heev, luas muag ib lub taubhau neeg luav twg yog yim caum dlaim nyaj hab luas muag ob laag quav nquab twg yog tsib dlaim nyaj.26Thaus cov Yixalayees tug vaajntxwv taug sau tug ntsaa loog, txawm muaj ib tug quaspuj quaj rua vaajntxwv has tas, "Vaajntxwv, thov koj paab kuv lauj."27Vaajntxwv teb has tas, "Yog tug TSWV tsi paab koj, kuv yuav muab dlaabtsi rua koj. Kuv muaj moov nplej hab cawv txiv maab los?28Koj muaj kev nyuaj sab dlaabtsi?" Tug quaspuj ntawd teb has tas, "Tau ob peb nub lug lawm, tug quaspuj nuav has rua kuv tas, kuas muab kuv tug tub tua rua wb noj, nub tom qaab maam le muab nwg tug tub tua rua wb noj.29Yog le ntawd, kuv txawm muab kuv tug tub tua rua wb noj lawm. Nub tom qaab kuv has rua nwg tas, muab koj tug tub tua rua wb noj, tabsis nwg muab nwg tug tub zais lawm."30Thaus vaajntxwv nov le ntawd, nwg dlua rhe nwg lub tsho ntev, cov tuabneeg kws nyob ze ntawm tug ntsaa loog pum Vaajntxwv txheej rig tsho ntaub tsaaj kws naav tuaj huv qaab.31Vaajntxwv has tas, "Yog nub nua Elisas tsi raug txav cejdlaab, thov Vaajtswv muab kuv tua kuas tuag."32Vaajntxwv txawm khaiv ib tug tuabneeg moog nteg Elisas. Thaus ntawd Elisas tseem nrug cov txwjlaug kws tuaj saib nwg nyob huv tsev. Tabsis thaus tug tuabneeg kws ua vaajntxwv ntej tuaj tsi tau txug, Elisas txawm has rua cov txwjlaug tas, "Tug tuabneeg tua tuabneeg khaiv ib tug tuabneeg tuaj tua kuv lawm! Thaus nwg tuaj txug, ca le kaw qhovrooj tsi xob pub nwg lug tsev, rua qhov vaajntxwv lawv nwg qaab tuaj hab."33Thaus Elisas tseem taabtom has le ntawd, Vaajntxwv txawm tuaj txug ndlua hab has tas, "Tej kev txomnyem kws lug raug peb nuav, yog tug Tswv tso lug! Kuv tseem yuav tog tug Tswv dlaabtsi hab?"


  


  2 Vaajntxwv 7


  1Elisas teb has tas, "Ca le noog tug Tswv tej lug! Tug Tswv has le nuav: "Pigkig taav lub caij nuav, luas yuav muag ob sab moov nplej lossis plaub sab moov qeb twg yog ib dlaim nyaj nyob ntawm roojvaag nroog Xamalis.2Tug tubrog kws nrug nraim vaajntxwv teb Elisas has tas, "Tej kws koj has ko yeej tsi muaj le. Txawm yog tug TSWV qheb rooj ntug los yeej tsi muaj le ntawd!" Elisas teb has tas, "Koj lub qhovmuag yuav pum, tabsis koj yuav tsi tau noj."


  Xilias Cov Tubrog Tsiv Rov Qaab


  3Muaj plaub tug tuabneeg mob ruas nyob ntawm lub roojvaag nroog Xamalis saab nrau, puab sis thaam has tas, "Peb yuav ua le caag nyob ntawm nuav tog moog txug nub tuag?4Yog peb moog huv lub nroog los peb yuav tuag tshaib; txawm yog peb nyob ntawm nuav moog le los peb yeej yuav tuag ib yaam nkaus. Yog le ntawd, peb ca le moog rua huv cov Xilias lub yeej; yog puab tseg los peb dlim, yog puab tua los peb tuag."5Thaus tsaus ntuj zuag, puab txawm moog rua huv cov Xilias lub yeej, tabsis thaus puab moog txug tsi muaj ib tug tuabneeg nyob huv le.6Rua qhov tug Tswv tub ua rua cov tubrog Xilias nov suab neeg hab tsheb neeg dlha nrov nroo ntwg tuaj ib yaam le paab tubrog kws coob heev. Cov Xilias xaav has tas, yog cov Yixalayees tug vaajntxwv moog ndlav cov Hitis cov tubrog hab cov Iziv tug vaajntxwv cov tubrog tuaj tua puab.7Thaus tsaus ntuj zuag, cov Xilias txhaj tsiv taag tso puab tej tsev ntaub, tej neeg hab tej neeg luav tseg rua huv lub yeej, tsuav puab dlim xwb.8Thaus cov tuabneeg mob ruas moog txug ntawm ntug yeej, puab txawm moog rua huv ib lub tsev ntaub, puab muab tej zaub tej mov huv noj, hab puab muab tej nyaj, tej kub hab rig tsho nqaa moog zais, puab tsua moog rua lwm lub tsev ntaub, hab ua ib yaam le ntawd.9Ces puab txawm sis thaam has tas, "Peb tsi xob ua le nuav. Peb muaj xuv zoo tsi tsimnyog muab npog ca, yog peb tog txug pigkig kaaj ntug peb maam le qha, peb yuav raug txim. Taamsim nuav, peb ca le moog qha rua vaajntxwv cov numtswv paub!" 10Puab txhaj rov ntawm cov Xilias lub yeej lug rua huv lub nroog Xamalis, hab hu cov kws zuv roojvaag has tas, "Peb tub moog huv cov Xilias lub yeej lug lawm, tabsis tsi pum muaj ib tug tubrog lossis tsi nov leejtwg has lug le; tsuas pum tej neeg, hab tej neeg luav khi pawg lug ca xwb. Tej tsev ntaub hab tej khoom los nyob huv tuabsi."11Cov zuv roojvaag txawm qw hab muaj tuabneeg moog qha zaaj nuav rua huv vaajntxwv lub loog.12Vaajntxwv txawm sawv tsaus ntuj nti lug has rua nwg cov numtswv has tas, "Kuv qha cov Xilias lub tswvyim rua mej! Puab paub has tas peb tshaib plaab, puab txhaj tsiv moog nkaum rua saab nrau ntug yeej. Puab xaav has tas, peb yuav tawm moog nrhav noj saab nrau, hab puab yuav rov lug nteg peb hab txeeb peb lub nroog."13Tabsis nwg cov numtswv ib tug has tas, "Cov tuabneeg kws nyob huv lub nroog nuav yeej yuav tuag taag ib yaam le cov kws tub tuag lawm hab. Yog le ntawd, ca le tso tuabneeg caij tsib tug neeg kws seem ntawd moog saib puas muaj le ntawd tag."14Puab txawm muab ob lub tsheb neeg hab cov neeg lug. Vaajntxwv kuas puab moog saib muaj xwm dlaabtsi rua cov tubrog Xilias tag.  15Puab cov ntawd caum cov tubrog Xilias moog ti nkaus ntawm ntug Dlej Yauladees, puab pum tej rig tsho hab tej cuabyeej kws cov Xilias muab tso povtseg pawg lug taug kev xwb, ces puab txawm rov lug qha rua vaajntxwv.16Cov tuabneeg huv lub nroog Xamalis txhaj pluav moog nqaa txhua yaam huv cov Xilias lub yeej. Puab txhaj muab ob sab moov nplej lossis plaub sab moov qeb muag ua ib dlaim nyaj lawv le tug Tswv tau has lawm.17Cov tuabneeg txawm muab tug tubrog kws vaajntxwv tsaa zuv roojvaag tsuj tuag rua ntawm roojvaag, lawv le Elisas has nub kws vaajntxwv tuaj nteg Elisas ntaag.18Elisas xub has rua vaajntxwv lawm tas, nub tom qaab thaus taav lub caij nuav, luas yuav muag ob sab moov nplej lossis plaub sab moov qeb twg yog ib dlaim nyaj ntawm lub roojvaag nroog Xamalis nuav,19Ces tug tubrog kws nrug nraim vaajntxwv has tas, "Tej kws koj has ko yeej tsi muaj le. Txawm yog tug Tswv qheb rooj ntug los yeej tsi muaj le ntawd." Elisas teb has tas, "Koj lub qhovmuag yuav pum, tabsis koj yuav tsi tau noj."20Ces txawm muaj lawv le ntawd tag, rua qhov cov tuabneeg muab nwg tsuj tuag rua ntawm lub roojvaag nroog lawm.

  Tug Quaspuj Kws Nyob huv Lub Nroog Sunees


  1Elisas has rua tug quaspuj kws nyob huv lub nroog Sunees kws Elisas tsaa nwg tug tub kws tuag lawm rov muaj sa has tas, "Koj ca le coj koj tsev tuabneeg moog nyob rua lwm qhov, tug TSWV yuav ua kuas lub tebchaws nuav muaj kev tshaib nqhes hab yuav tsi muaj naag lug xyaa lub xyoo."2Tug quaspuj ntawd ua lawv Elisas has, nwg txhaj coj nwg tsev tuabneeg tsiv moog nyob rua tebchaws Filitees tau xyaa xyoo.3Thaus dlhau xyaa lub xyoo lawm, nwg rov lug rua huv tebchaws Yixalayees, hab nwg moog thov vaajntxwv kuas muab nwg lub tsev hab dlaim teb rov qaab rua nwg.4Nwg moog pum vaajntxwv taabtom nrug Nkehaxis kws yog Elisas tug tubkhai thaam; rua qhov vaajntxwv xaav paub tej txujci tseemceeb kws Elisas ua.5Thaus kws Nkehaxis taabtom qha zaaj kws Elisas tsaa tau tug tuabneeg tuag rov caj sa rua vaajntxwv noog, tug quaspuj ntawd txawm lug thov kuas vaajntxwv muab nwg lub tsev hab dlaim teb rov rua nwg. Ces Nkehaxis has rua vaajntxwv has tas, "Vaajntxwv, tug quaspuj nuav yog tug kws Elisas tsaa nwg tug tub kws tuag lawm rov caj sa ntaag."6Vaajntxwv nug tug quaspuj ntawd, hab nwg qha rua vaajntxwv lawv le Nkehaxis has, ces vaajntxwv txawm hu ib tug numtswv lug hab kuas nwg moog muab tug quaspuj ntawd lub tsev, dlaim teb hab taagnrho tej nyaj kws puab muag tej qoob huv nwg dlaim teb ntawm xyaa lub xyoo kws nwg moog nyob rua lwm qhov lawm rov rua nwg.


  Elisas hab Vaajntxwv Npeehadas Kws Kaav Tebchaws Xilias


  7Elisas moog rua huv lub nroog Damaxes thaus Vaajntxwv Npeehadas kws kaav tebchaws Xilias taabtom mob. Thaus vaajntxwv nov has tas, Elisas tuaj txug rua huv lub nroog,8 vaajntxwv has rua Haxayees kws yog nwg cov numtswv ib tug has tas, "Koj coj ib cov khoom moog pub rua Elisas kws yog tug cev Vaajtswv lug hab thov nwg nug tug Tswv saib kuv tug mob yuav zoo los tsi zoo."9Yog le ntawd, Haxayees txhaj muab txhua yaam kws zoo tshaaj plawg kws puab ua tau huv lub nroog Damaxes nog rua plaub caug tug ntxhuav thauj moog pub rua Elisas. Thaus Haxayees moog ntsib Elisas, nwg has rua Elisas has tas, "Koj tug tubkhai kws yog Vaajntxwv Npeehadas tau khaiv kuv tuaj nug koj saib nwg tug mob yuav zoo los tsi zoo?"10Elisas teb has tas, "Tug Tswv tub qha rua kuv lawm has tas nwg yuav tuag, tabsis koj rov moog has rua nwg has tas nwg tug mob yuav zoo."11Elisas ntsejmuag ntshaus ntsho saib ntsoov Haxayees, ua rua Haxayees ntsejmuag lab taag. Taamsim ntawd Elisas txawm quaj ua kua muag poob dlawb vog.12Haxayees nug Elisas has tas, "Tug tswv, ua le caag koj txhaj quaj?" "Elisas teb has tas, "Rua qhov kuv tub paub tej kev phem kws koj yuav ua rua cov tuabneeg Yixalayees lawm. Koj yuav hlawv puab tej chaw faajxwm, muab ntaaj tua puab tej tub hluas, muab puab tej mivnyuas ntsawm rua huv aav kuas tuag, hab muab puab tej quaspuj kws suab mivnyuas phais."13Haxayees teb has tas, "Kuv kws yog koj tug tubkhai kws tsi tseemceeb dlaabtsi, kuv tsuas zoo le tug dlev xwb, kuv puas yuav ua tau le ntawd?"


  Elisas teb has tas, "Tug Tswv tub qha rua kuv lawm has tas, koj yuav tau ua vaajntxwv kaav lub tebchaws Xilias."14Haxayees rov lug cuag Npeehadas, Vaajntxwv nug Haxayees has tas, "Elisas has le caag?"


  Haxayees teb has tas, "Nwg has rua kuv tas, koj tug mob yuav zoo xwb."15Tabsis nub tom qaab, Haxayees txawm muab ib dlaim choj moog raus dlej lug npug vaajntxwv ntsejmuag, vaajntxwv txawm tuag lawm.


  Ces Haxayees txawm ua vaajntxwv hloov Npeehadas chaw kaav lub tebchaws Xilias.


  Cov Yudas tug Vaajntxwv Yehaulaas


  (2 Xwmtxheej Vaajntxwv 21.1-20)


  16Thaus Ahaj tug tub Yaulaas ua vaajntxwv kaav lub tebchaws Yixalayees tau tsib xyoos lawm, Yehausafas tug tub Yehaulaas maam le ua vaajntxwv kaav lub tebchaws Yudas17thaus nwg noobnyoog muaj peb caug ob xyoos hab nwg nyob huv lub nroog Yeluxalees kaav tau yim xyoo.  18Yehaulaas tug quaspuj yog Ahaj tug ntxhais, Yehaulaas ua lub neej lawv le Ahaj tsev tuabneeg, nwg ua kev phem kev qas ib yaam le cov Yixalayees tej vaajntxwv. Nwg ua txhum rua tug Tswv,19tabsis tug TSWV tsi xaav rhuav kuas cov Yudas puamtsuaj, rua qhov tug Tswv tau coglug rua nwg tug tubkhai Daviv lawm has tas, Daviv cov xeebntxwv yuav tau ua vaajntxwv moog ibtxhis le. tabsis tug TSWV tsi xaav rhuav kuas cov Yudas puamtsuaj, rua qhov tug Tswv tau coglug rua nwg tug tubkhai Daviv lawm has tas, Daviv cov xeebntxwv yuav tau ua vaajntxwv moog ibtxhis le.20Ntu kws Yehaulaas kaav lub tebchaws, cov Edoos tau ntxeev sab rua cov Yudas hab ua ib lub tebchaws kws tsi zwm rua leejtwg.21Yog le ntawd Yehaulaas txhaj coj taagnrho nwg tej tsheb neeg ua rog moog rua huv Xailes, ces cov tubrog Edoos txawm tuaj vij puab qhov ntawd. Thaus ib taag mo nwg hab nwg cov thawj tubrog kws caij tsheb neeg txawm faib ua tej paab hab nrhav kev tsiv, ces nwg cov tubrog txhaj tsiv ua saab ua sua moog tsev taag lawm.22Txij thaus ntawd lug cov Edoos txhaj ua ib lub tebchaws kws tsi zwm rua^ cov Yudas lawm. Thaus ntawd lub nroog Linas los ntxeev sab rua cov Yudas hab.23Dlua le lwm yaam kws Yehaulaas ua, puavleej muab sau tseg rua huv phoo tawv keebkwm kws teev cov Yudas cov vaajntxwv lub neej lawm.24Yehaulaas tuag hab luas coj nwg moog log rua ntawm cov vaajntxwv lub toj ntxaas huv Daviv lub nroog, hab nwg tug tub Ahaxiyas ua vaajntxwv hloov nwg chaw.


  Cov Yudas tug Vaajntxwv Ahaxiyas


  (2 Xwmtxheej Vaajntxwv 22.1-6)


  25Thaus Ahaj tug tub Yaulaas ua vaajntxwv kaav lub tebchaws Yixalayees tau kaum ob xyoos lawm, Yehaulaas tug tub Ahaxiyas maam le ua vaajntxwv kaav lub tebchaws Yudas26thaus nwg noobnyoog muaj neeg nkaum ob xyoos hab nwg nyob huv lub nroog Yeluxalees kaav tau ib xyoos. Nwg nam hu ua Athaliyas, yog Ahaj tug ntxhais hab yog cov Yixalayees tug vaajntxwv Aumelis tug ntxhais xeebntxwv.27Ahaxiyas ua txhum rua tug TSWV ib yaam le Ahaj tsev tuabneeg ua, rua qhov nwg yog Vaajntxwv Ahaj caaj ceg.28Vaajntxwv Ahaxiyas hab cov Yixalayees tug vaajntxwv Yaulaas sis koom moog tua Vaajntxwv Haxayees kws kaav tebchaws Xilias. Thaus cov tubrog sis tua ntawm lub nroog Lamaus huv cheebtsaam Nkile-as, Yaulaas txhaj raug mob. 29Yaulaas txhaj lug khu mob huv lub nroog Yexelees, hab Ahaxiyas txhaj moog saib Yaulaas.

  Tsaa Yehus Ua Vaajntxwv


  1Elisas kws yog tug cev Vaajtswv lug hu ib tug hluas kws cev Vaajtswv lug lug hab has rua nwg has tas, "Koj ca le tu cev hab nqaa fwj roj nuav moog rua huv lub nroog Lamaus huv cheebtsaam Nkile-as.2Thaus koj moog txug, koj nrhav kuas tau Yehausafas tug tub Yehus kws yog Nimesis tug xeebntxwv. Koj coj nwg moog rua ib chaav tsev kws dleb ntawm nwg cov phoojywg,3hab muab roj laub rua sau nwg taubhau hab has le nuav: 'Tug Tswv has tas, kuv tsaa koj ua vaajntxwv kaav lub tebchaws Yixalayees.' Thaus koj has le ntawd taag, ces koj ca le tawm ceev nrooj tsiv."4Tug hluas kws cev Vaajtswv lug txawm moog rua huv lub nroog Lamaus.5Thaus nwg moog txug, cov thawj tubrog taabtom tuaj saablaaj ua ke, ces nwg has tas, "Tug tswv, kuv muaj lug yuav has rua koj."


  Yehus teb has tas, "Koj has peb cov nuav leejtwg?"


  Nwg teb has tas, "Kuv has koj ntaag."6Ces obtug txawm moog rua huv ib chaav tsev, tug hluas kws cev Vaajtswv lug txhaj muab roj laub rua Yehus taubhau hab has tas, "Tug Tswv kws yog cov Yixalayees tug Vaajtswv has le nuav tas: 'Kuv tsaa koj ua vaajntxwv kaav lub tebchaws Yixalayees.7Koj ca le moog muab Ahaj tug tub Yaulaas kws yog koj tug vaajntxwv tua povtseg, kuv txhaj pauj tau qhov kws Yexenpees tua kuv cov cev Vaajtswv lug hab cov tubkhai.8Yuavtsum muab Ahaj tsev tuabneeg hab nwg tej xeebntxwv tua kuas tuag taag; kuv yuav muab txhua tug txivneej huv nwg tsev tuabneeg, tsi has tug laug tug hluas tua kuas tu noob huv tuabsi.9Kuv yuav ua rua Ahaj tsev tuabneeg ib yaam le kuv ua rua cov Yixalayees tug Vaajntxwv Yelaunpau-aas tsev tuabneeg, hab ib yaam le kuv ua rua cov Yixalayees tug Vaajntxwv Npa-asas tsev tuabneeg.10Yuav tsi muaj leejtwg muab Yexenpees log; tej dlev huv cheebtsaam Yexelees yuav tuaj noj nwg lub cev.'" Thaus tug hluas kws cev Vaajtswv lug has le ntawd taag, nwg txawm tawm ceev nrooj huv chaav tsev ntawd moog lawm.11Yehus rov lug rua ntawm nwg cov phoojywg. Muaj ib tug nug nwg has tas, "Puas muaj xwm dlaabtsi? Tug tuabneeg vwm ntawd tuaj has dlaabtsi rua koj?"


  Yehus teb has tas, "Mej suavdlawg yeej paub has tas nwg tuaj has dlaabtsi lawm."12Puab teb has tas, "Peb yeej tsi paub le, koj ca le qha rua peb saib nwg has le caag."


  Nwg qha kuv has tas, "Tug TSWV has le nuav: 'Kuv tsaa koj ua vaajntxwv kaav lub tebchaws Yixalayees.'"13Taamsim ntawd, puab txawm hle puab cov tsho ntev lug pua rua ntawm theem ntaiv rua Yehus sawv sau. Puab tshuab raaj tshuab xyu qw has tas, "Yehus yog vaajntxwv lawm!"


  Vaajntxwv Yaulaas Raug Tua Tuag


  14-15Yog le ntawd, Yehus txhaj ntxeev sab rua Vaajntxwv Yaulaas kws tseem khu mob nyob huv lub nroog Yexelees. Nwg raug mob thaus nwg moog tua cov Xilias tug Vaajntxwv Haxayees huv lub nroog Lamaus. Yehus has rua nwg cov phoojywg has tas, "Yog mej tuaj kuv tog, mej tsi xob pub leejtwg tawm huv lub nroog Lamaus nuav moog taug xaiv rua huv lub nroog Yexelees le."16Yehus txawm caij tsheb neeg moog rua huv lub nroog Yexelees, rua qhov Yaulaas tseem khu mob nyob huv. Cov Yudas tug Vaajntxwv Ahaxiyas los tuaj saib Yaulaas rua huv lub nroog ntawd hab.17Tug tubrog faajxwm sau lub chaw tsomfaaj huv lub nroog Yexelees pum Yehus hab nwg cov tuabneeg tuaj. Nwg txhaj qw has tas, "Kuv pum muaj ib paab tubrog tuaj!"


  Yaulaas teb has tas, "Ca le khaiv ib tug tubrog caij neeg moog saib puab tuaj ua zoo lossis ua phem!"18Tug tubrog ntawd caij neeg moog nug Yehus has tas, "Vaajntxwv xaav paub has tas saib koj tuaj ua zoo lossis tuaj ua phem?"


  Yehus teb has tas, "Tsi txug koj cig tsug! Ca le lawv kuv qaab moog!"


  Tug faajxwm sau lub chaw tsomfaaj has tas, "Tug tubrog tub moog txug ntawm puab lawm, tabsis nwg tsi rov qaab lug le.19Vaajntxwv khaiv dlua ib tug tubrog moog, nwg moog nug Yehus ib yaam le qub. Yehus rov teb has tas, "Tsi txug koj cig tsug! Ca le lawv kuv qaab moog."20Tug faajxwm sau lub chaw tsomfaaj rov has dlua has tas, "Nwg moog txug ntawm puab, tabsis nwg tsi rov lug le hab. Tug kws tsaav tsheb neeg, tsaav vwm ntsuav le Yehus kws yog Nimesis tug xeebntxwv ntaag."21Vaajntxwv Yaulaas has tas, "Ca le npaaj kuv lub tsheb neeg rua kuv! Puab txhaj coj vaajntxwv lub tsheb neeg lug." Ces cov Yixalayees tug Vaajntxwv Yaulaas hab cov Yudas tug Vaajntxwv Ahaxiyas nyag txawm caij nyag lub tsheb neeg moog ntsib Yehus ntawm Nanpaus thaaj teb.22Thaus Yaulaas pum Yehus, nwg nug Yehus has tas, "Yehus, koj tuaj ua zoo lossis tuaj ua phem?"


  Yehus teb has tas, "Yog thaus twg peb tseem muaj kev teev tej dlaab hab pe tej mlom kws koj nam Yexenpees coj lug, peb yuav ua le caag ua tau zoo?"23Ces Yaulaas txawm nqug nwg lub tsheb neeg tig hlo rov qaab, hab qw has tas, "Ahaxiyas! Puab ntxeev sab lawm!"24Yehus siv taagnrho nwg tug zug nqug raab neev nti tua xibxub vug moog raug Yaulaas nrausqaum to ntshua moog raug nwg lub plawv, ces Yaulaas qaug ntawg tuag kag rua huv nwg lub tsheb neeg.25Yehus has rua tug tubrog Npidekas kws nrug nraim nwg has tas, "Ca le coj Yaulaas moog pov rua huv Nanpaus thaajteb. Nyaj koj tseem ncu tau thaus koj hab kuv caij neeg ua Vaajntxwv Ahaj kws yog Yaulaas txiv qaab, tug Tswv tau has txug Ahaj tej kev txhum le nuav:26Naag mo, kuv pum tug kws tua Nanpaus hab nwg cov tub huv thaaj teb nuav. Kuv coglug has tas, kuv yuav rau txim rua koj huv thaaj teb nuav hab. Yehus txhaj kuas nwg tug tubrog muab Yaulaas pov rua huv Nanpaus thaaj teb, lawv le tug Tswv tau has tseg lawm."


  Vaajntxwv Ahaxiyas Raug Tua Tuag


  27Vaajntxwv Ahaxiyas pum ntsoov tej xwm ntawd, nwg txhaj tsaav nwg lub tsheb neeg tsiv moog rua huv lub nroog Npethes Hankas, rua qhov Yehus caum nwg tua. Yehus has rua nwg cov tubrog has tas, "Tua tug ntawd hab!" Ces cov tubrog txawm muab muv nkaug Ahaxiyasr thaus nwg taabtom tsaav nwg lub tsheb neeg tsiv moog rua huv lub nroog Nkules kws nyob ze rua ntawm lub nroog Inpelas. Tabsis nwg moog txug rua huv lub nroog Menkidaus, nwg maam le tuag.28Nwg cov numtswv muab tsheb neeg thauj nwg rov lug rua huv lub nroog Yeluxalees hab muab nwg log rua ntawm cov vaajntxwv lub toj ntxaas huv Daviv lub nroog.29Ahaxiyas ua vaajntxwv kaav tebchaws Yudas thaus kws Ahaj tug tub Yaulaas ua vaajntxwv kaav tebchaws Yixalayees tau kaum ib xyoos lawm.


  Yexenpees Raug Tua Tuag


  30Thaus Yehus tuaj txug huv lub nroog Yexelees, Yexenpees tub paub tej xwm ntawd lawm, ces nwg txawm muab tshuaj foo nwg tawv muag, ntsis nwg cov plaubhau hab tuaj ntawm qhovrais xauj rua saab nrau.31Thaus Yehus tuaj txug ntawm roojvaag, Yexenpees txawm qw has tas, "Ximelis, koj tub tua koj tug vaajntxwv lawm! Koj tseem tuaj dlaabtsi ntawm nuav?"32Yehus txawm tsaa qhovmuag saib pum ob peb tug numtswv xauj ntawm qhovrais tuaj rua nwg, Yehus has tas, "Leejtwg tuaj kuv tog?"33hab Yehus has rua puab tas, "Mej ca le muab Yexenpees pov lug!" Puab txawm muab Yexenpees pov lug ntsawm huv aav ua rua ntshaav txaws moog lu tej phaab ntsaa hab tej neeg taag. Yehus txawm tsaav tsheb neeg lug tsuj kag Yexenpees lub cev34moog noj hab haus huv lub loog. Yehus has tas, "Mej ca le coj nam puj ntawd moog log, rua qhov nwg yog vaajntxwv ib tug ntxhais hab."35Tabsis thaus cov tuabneeg ntawd tawm moog muab Yexenpees log, puab tsuas pum tshuav lub txhaa taubhau, hab tej txhaa teg taw lawm xwb.36Thaus puab rov lug qha rua Yehus, Yehus has tas, "Qhov nuav yeej muaj lawv le tug TSWV tau has tseg rua nwg tug tubkhai Eliyas has tas: 'Cov dlev kws nyob huv thaaj tsaam Yexelees yuav tuaj noj Yexenpees lub cev.37Yexenpees tej pobtxhaa kws seem nyob ri sua ib yaam le tej quav tsaj, hab tsi muaj Leejtwg paub has tas, Yog Yexenpees tej pobtxhaa le.'"

  Ahaj Cov Xeebntxwv Raug Tua Tuag


  1Vaajtswv Ahaj muaj xyaa caum leej tub xeebntxwv nyob huv lub nroog Xamalis. Yehus sau ib tsaab ntawv hab muab theej xaa moog rua cov numtswv, cov thawj kws coj cov pejxeem hab cov kws saib Ahaj cov tub xeebntxwv huv lub nroog. Cov lug huv tsaab ntawv has le nuav: 2"Mej cov kws saib Vaajntxwv cov tub xeebntxwv, mej muaj tej tsheb neeg, tej neeg, tej cuabyeej ua rog hab tej nroog kws muaj ntsaayeej thaiv khov kho. Thaus mej tau txais tsaab ntawv nuav lawm,3mej ca le xaiv vaajntxwv cov tub xeebntxwv ib tug kws tsimnyog tshaaj plawg, hab tsaa nwg ua vaajntxwv tiv thaiv nwg yawmkoob tsev tuabneeg."4Cov numtswv huv lub nroog Xamalis ntshai kawg le. Puab has tas, "Peb yuav ua le caag tua yeej Yehus?" Txawm yog Vaajntxwv Yaulaas hab Vaajntxwv Ahaxiyas los tub tua tsi yeej Yehus.5Yog le ntawd, tug nom kws saib lub loog hab tug nom kws saib lub nroog, cov thawjcoj hab cov kws saib cov pejxeem txhaj xaa xuv moog has rua Yehus le nuav: "Peb yog koj cov tubkhai, peb ua lawv le koj has. Tabsis peb yuav tsi tsaa leejtwg ua vaajntxwv; thov koj ua lawv le koj pum zoo."6Yehus sau dlua ib tsaab ntawv moog has rua puab tas, "Yog mej tuaj kuv tog hab txaus sab ua lawv le kuv has, pigkig taav lub sijhawm nuav, mej nqaa kuas tau Vaajntxwv Ahaj cov tub xeebntxwv cov taubhau tuaj rua kuv huv lub nroog Yexelees nuav."


  Cov numtswv kws saib cov pejxeem huv lub nroog Xamalis, yog cov kws tu hab cob qha Vaajntxwv Ahaj xyaa caum leej tub xeebntxwv ntawd.7Thaus cov numtswv huv lub nroog Xamalis tau txais Yehus tsaab ntawv lawm, puab txawm muab Ahaj xyaa caum leej tub xeebntxwv txav cejdlaab hab muab cov taubhau ntim rua huv ib cov tawb xaa moog rua Yehus huv lub nroog Yexelees.8Thaus muaj tuabneeg moog qha rua Yehus paub has tas, puab coj Ahaj cov tub xeebntxwv cov taubhau tuaj txug lawm, Yehus txawm has kuas puab coj moog tso ua ob pawg rua ntawm roojvaag nroog, ca nyob ntawd moog txug nub tom qaab thaus sawv ntxuv.9Thaus sawvntxuv, Yehus moog txug ntawm roojvaag, nwg has rua cov tuabneeg kws nyob ntawd tas, "Kuv yog tug kws ntxeev sab rua Vaajntxwv Yaulaas, hab muab nwg tua, mej tsi yog cov kws ris lub txim ntawd, tabsis leejtwg yog tug kws tua cov tuabneeg nuav?10Qhov nuav ua qha rua peb paub has tas, txhua yaam kws tug Tswv has txug Ahaj cov tub xeebntxwv yeej muaj tseeb tag. Tug Tswv ua lawv le nwg tau has rua Eliyas kws yog nwg tug cev Vaajtswv lug lawm."11Yehus lojxov tua Ahaj cov kwvtij, cov numtswv, cov phoojywg hab cov povthawj kws nyob huv lub nroog Yexelees tuag taag tsi seem ib tug le.


  Ahaxiyas Cov Kwvtij Raug Tua Tuag


  12Yehus tawm huv lub nroog Yexelees moog rua huv lub nroog Xamalis. Thaus nwg moog txug ntawm qhov chaw kws hu ua "Cov Yug Yaaj Lub Yeej."13Nwg ntsib cov Yudas tug Vaajntxwv Ahaxiyas cov kwvtij, nwg nug puab has tas, "Mej yog leejtwg cov tuabneeg?"


  Puab teb has tas, "Peb yog Ahaxiyas cov kwvtij. Peb yuav moog hawm Vaajntxwv cov tub xeebntxwv hab nam vaajntxwv Yexenpees kws nyob huv lub nroog Yexelees."14Ces Yehus has rua nwg cov tubrog has tas, "Ca le nteg puab!" Cov tubrog txawm vij kag puab hab muab puab tua tuag taag ze rua ntawm lub qhovtshij Npethes Ekes. Puab cov ntawd muaj plaub caug ob leeg, puab puavleej raug tua tuag taag tsi seem ib tug le.


  Ahaj Cov Kwvtij Kws Seem Raug Tua Tuag


  15Thaus Yehus sawv kev qhov ntawd moog, nwg txawm moog ntsib Yaunadas kws yog Lekhas tug tub. Yehus has rua Yaunadas has tas, "Koj hab kuv puas ua tau ib lub sab tag?"


  Yaunadas teb has tas, "Kuv ua tau." Yehus has tas, "Wb tuav teg." Obtug txawm sis tuav teg, hab Yehus nqug Yaunadas rua sau tsheb neeg,16hab has tas, "Nrug kuv moog, koj txhaj le pum has tas, kuv yeej muab sab npuab tug TSWV tag." Ces obtug txawm caij tsheb neeg moog rua huv lub nroog Xamalis.17Thaus obtug moog txug huv lub nroog, Yehus txawm muab Ahaj cov kwvtij tua tuag taag tsi tseg ib tug le. Tej xwm nuav muaj lawv le tug Tswv tau has tseg rua Eliyas lawm.


  Cov Tuabneeg Pe Npaa-aas Raug Tua Tuag


  18Yehus hu taagnrho cov tuabneeg kws nyob huv lub nroog Xamalis tuaj ua ke hab has rua puab tas, "Vaajntxwv Ahaj tsuas pe Npa-aas mivntsiv xwb, tabsis kuv yuav pe Npa-aas heev dlua ntawd hab.19Yehus hu cov cev Npa-aas lug, cov coj Npa-aas kevcai hab cov povthawj kws teev Npaa-aas taagnrho tuaj sis sau ua ke.Txhua tug yuavtsum tuaj tsi zaam rua leejtwg le; rua qhov kuv yuav fij khoom ntau heev rua Npa-aas. Yog leejtwg tsi tuaj, kuv yuav muab tug ntawd tua povtseg!" (Qhov kws Yehus ua le ntawd yog nwg xaav ntxag kuas cov tuabneeg kws pe Npa-aas tuaj hab muab puab tua povtseg huv tuabsi.)20Yehus has tas, "Ca le teem ib nub rua suavdlawg tuaj pe Npa-aas." Ces puab txawm tshaajtawm rua suavdlawg,21hab Yehus xaa xuv moog thoob plawg lub tebchaws Yixalayees. Txhua tug kws pe Npa-aas puavleej tuaj taagnrho tsi seem ib tug le. Puab suavdlawg moog rua huv lub tsev teev Npa-aas, puv nkaus saab tim nuav rua saab tim u.22Yehus has rua tug povthawj kws saib cov tsho ntev, kuas muab cov tsho lug rua cov tuabneeg kws pe Npa-aas naav.23Tom qaab ntawd, Yehus nrug Lekhas tug tub Yaunadas moog rua huv lub tsev teev Npa-aas hab has rua cov tuabneeg kws tuaj nyob huv has tas, "Tsuas yog pub cov tuabneeg kws pe Npa-aas tuaj nyob huv nuav xwb, tsi pub cov kws pehawm tug Tswv tuaj rua huv nuav le."24Yehus hab Yaunadas txawm moog hlawv khoom fij rua Npa-aas. Yehus tub npaaj tau yim caum leej tubrog nyob saab nrau zoov lub tsev teev Npa-aas tog hab has rua puab tas, "Mej yuavtsum muab cov tuabneeg nuav tua kuas tuag taag huv tuabsi; yog mej leejtwg ca puab cov ntawd ib tug dlim, mas yuav muab nwg tua theej tug kws dlim lawm chaw!"25Thaus Yehus muab khoom hlawv fij taagnrho, nwg txawm has rua cov faajxwm hab cov tubrog has tas, "Mej ca le moog rua huv hab muab puab tua huv tuabsi! Tsi pub ib tug dlim le!" Ces cov tubrog txawm rhu ntaaj hab moog muab cov tuabneeg ntawd tua tuag taag rua huv tsev, hab muab hai moog pov rua saab nrau. Ces puab txawm moog rua chaav huv plawv lub tsev teev Npa-aas.26hab muab tej ncej zeb Npa-aas nqaa tawm rua saab nrau hab muab hlawv.27Puab muab tej ncej zeb Npa-aas hab lub tsev teev Npa-aas rhuav puamtsuaj taag, ua chaw rua tuabneeg moog tawm rooj lug txug naj nub nua.28Yehus ua le ntawd txhaj tshem tau cov tuabneeg kws pe Npa-aas huv lub tebchaws Yixalayees tawm moog.29Tabsis Yehus tseem ua txhum ib yaam le Vaajntxwv Yelaunpau-aas kws yog Nenpas tug tub ua hab. Nwg coj cov Yixalayees moog pe ob tug mlom mivnyuas nyuj kws Yelaunpau-aas muab kub nchuav ua rua huv lub nroog Npethees hab huv lub nroog Daas.30Tug Tswv has rua Yehus has tas, "Koj tau ua rua Ahaj cov tub xeebntxwv lawv le kuv kuas koj ua lawm. Yog le ntawd kuv coglug rua koj has tas, koj cov xeebntxwv yuav tau ua vaajntxwv kaav tebchaws Yixalayees moog txug plaub tam."31Tabsis Yehus tsi ua lawv tug Tswv kws yog cov Yixalayees tug Vaajtswv txuj kevcai kuas kawg sab kawg ntsws; nwg ua ib yaam le Yelaunpau-aas ua, nwg txhaj coj cov Yixalayees moog ua txhum.


  Yehus Tuag


  32Txij thaus ntawd lug, tug Tswv txawm ua rua cov Yixalayees lub tebchaws nqaim zuj zug. Vaajntxwv Haxayees kws kaav tebchaws Xilias tuaj txeeb tau cov Yixalayees lub tebchaws taagnrho,33txij ndlua ntawm tug Dlej Yauladees saab nubtuaj moog rua saab qaabteb, ti nkaus rua ntawm lub nroog Alu-es ntawm tug Dlej Alenoos, losloov cheebtsaam Nkile-as hab Npasaas kws xeem Khas, xeem Lunpees hab xeem Manaxes saab Nubtuaj nyob huv tuabsi.34Dlua le lwm yaam kws Yehus ua, hab tej kws nwg muaj peevxwm ua tau, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.35Yehus tuag hab luas muab nwg log rua huv lub nroog Xamalis, hab nwg tug tub Yehau-ahas ua vaajntxwv hloov nwg chaw.36Yehus ua vaajntxwv kaav tebchaws Yixalayees, hab nwg nyob huv lub nroog Xamalis kaav tau neeg nkaum yim xyoos.

  Cov Yudas tug Puj Vaajntxwv Athaliyas


  (2 Xwmtxheej Vaajntxwv 22.10-23.15)


  1Thaus Athaliyas nov has tas, nwg tug tub kws yog Vaajntxwv Ahaxiyas raug tua tuag lawm. Nwg txawm saamfwm kuas luas muab Vaajntxwv Ahaxiyas tsev tuabneeg tua kuas tuag taag huv tuabsi.2Tsuas yog Ahaxiyas tug tub Yau-as txhaj tsiv dlim xwb. Yau-as los tub yuav laug raug tua tuag nrug lwm tug, tabsis muaj nwg tug pujnyaaj Yehausenpas kws yog Vaajntxwv Yehaulaas tug ntxhais hab yog Ahaxiyas tug muam coj Yau-as hab tug ntxhais qhev kws tu Yau-as moog zais rua ib chaav huv lub Tuamtsev, kuas Athaliyas tsi xob pum nwg, yog le ntawd, Yau-as txhaj tsi raug tua.3Yehausenpas tu hab zais Yau-as huv lub Tuamtsev tau rau lub xyoos thaus kws Athaliyas ua puj vaajntxwv kaav tebchaws ntawd.4Tabsis xyoo xyaa, tug povthawj Yehauyadas txhaj xaa xuv moog rua tug thawj tubrog kws saib cov tubrog kws nrug nraim vaajntxwv hab cov zuv lub loog tuaj rua huv lub Tuamtsev, nwg kuas puab coglug hab ua lawv le nwg has. Nwg qha Vaajntxwv Ahaxiyas tug tub Yau-as rua puab5hab kuas puab ua le nuav: "Nub Xanpataus mej tuaj ua num, mej cov tuabneeg ib feem peb zuv lub loog;6ib feem peb zuv ntawm lub roojvaag Xules, hab dlua le ib feem peb zuv ntawm lub roojvaag kws nyob tom qaab paab ntawd.7Ob paab kws tsi ua num nub Xanpataus, yuavtsum tuaj nyob huv lub Tuamtsev zuv vaajntxwv.8Mej yuavtsum tuav rawv ntaaj ntawm teg zuv Vaajntxwv Yau-as hab nrug nraim nwg txhua qhov kws nwg moog. Yog leejtwg txaav lug ze, mej ca le muab tug ntawd tua povtseg."9Tug thawj tubrog ua lawv le Yehauyadas has hab hu cov tubrog lug cuag nwg, tsi has cov kws ua num nub Xanpataus hab cov kws tsi ua.10Yehauyadas muab Vaajntxwv Daviv cov muv" hab cov thaiv nav ntaaj kws muab khaws ca rua huv lub Tuamtsev rua tug thawj tubrog,11hab tug thawj tubrog txawm kuas cov tubrog tuav rawv ntaaj moog sawv thoob plawg ntawm hauv ntej lub Tuamtsev tiv thaiv vaajntxwv.12Ces Yehauyadas txawm coj Yau-as tawm lug, muab lub mom kub rua nwg ntoo hab muab Vaajtswv phoo kevcai cob rua Yau-as; puab muab roj laub rua Yau-as taubhau tsaa nwg ua vaajntxwv; puab suavdlawg npuaj teg hab qw has tas, "Thov kuas Vaajntxwv muaj sa nyob ntev!"13Puj Vaajntxwv Athaliyas nov cov tubrog hab cov pejxeem qw, ces nwg txawm dlha ceev nrooj tuaj rua ntawm lub Tuamtsev kws suavdlawg tuaj sis sau.14Puj vaajntxwv pum tug vaajntxwv kws puab tsaa sawv ntawm lub Tuamtsev tug ncej qhovrooj lawv le kevcai tsaa vaajntxwv. Cov numtswv, cov tshuab raaj tshuab xyu hab cov pejxeem sawv ncig vaajntxwv, puab qw hab tshuab raaj tshuab xyu zoo sab kawg le. Athaliyas nyuaj sab heev, nwg dlua rhe nwg cev khaub dluag hab qw has tas, "Ntxeev sab! Ntxeev sab!"15Yehauyadas tsi xaav kuas luas tua Athaliyas rua ntawm lub Tuamtsev, nwg txhaj has rua cov thawj tubrog has tas: "Coj Athaliyas tawm lawv kis nruab nraab ntawm ob paab tubrog nuav moog, yog leejtwg lug paab nwg, ces mej ca le muab tug ntawd tua."16Cov tubrog txawm nteg Athaliyas hab coj nwg moog rua ntawm lub Roojvaag Neeg kws yuav moog rua huv lub loog, hab puab muab nwg tua rua ntawd.


  Yehauyadas Rov Txhim Khu Dlua Tshab


  (2 Xwmtxheej Vaajntxwv 23.16-21)


  17Tug povthawj Yehauyadas kuas Vaajntxwv Yau-as hab cov pejxeem suavdlawg coglug rua tug Tswv has tas, puab yuav ua tug Tswv tsaav tuabneeg; hab nwg kuas Vaajntxwv hab cov pejxeem sis coglug ib yaam nkaus.18Ces cov tuabneeg txawm moog rua tom lub tsev teev Npa-aas hab muab lub tsev rhuav puamtsuaj taag; puab muab tej thaaj hab tej mlom tsoo tawg taag, hab muab tug povthawj Matas kws teev Npa-aas tua rua ntawm hauv ntej cov thaaj.


  Yehauyadas tso ib paab tubrog zuv ntawm lub Tuamtsev,19ces Yehauyadas, cov numtswv, cov tubrog kws nrug nraim vaajntxwv hab cov tubrog kws zuv lub loog, txawm coj vaajntxwv tawm huv lub Tuamtsev moog rua huv lub loog, hab cov pejxeem suavdlawg lawv nwg qaab. Yau-as moog ntawm lub Roojvaag Faajxwm moog rua huv lub loog hab moog nyob sau lub zwmtxwv. 20Cov pejxeem suavdlawg zoo sab kawg nkaus, hab lub nroog nyob ntsag tu, rua qhov tub muab Athaliyas tua tuag rua ntawm lub loog lawm.21Yau-as ua vaajntxwv kaav tebchaws Yudas thaus nwg noobnyoog muaj xyaa xyoo.

  Cov Yudas tug Vaajntxwv Yau-as


  (2 Xwmtxheej Vaajntxwv 24.1-16)


  1Thaus Yehus ua vaajntxwv kaav lub tebchaws Yixalayees tau xyaa xyoo lawm, Yau-as maam le ua vaajntxwv kaav lub tebchaws Yudas, hab nwg nyob huv lub nroog Yeluxalees kaav tau plaub caug xyoo. Nwg nam hu ua Xinpiyas kws nyob huv lub nroog Npesenpas.2Yau-as ua lawv le tug TSWV lub sab nyam moog taag nwg lub neej, rua qhov yog tug povthawj Yehauyadas cob qha nwg.3Txawm le ntawd los nwg tsi muab tej chaw teev dlaab rhuav povtseg. Cov tuabneeg txhaj pheej moog tua tsaj fij hab hlawv moov tshuaj tsw qaab rua ntawm tej chaw ntawd.4Yau-as has rua cov povthawj has tas, "Mej ca le khaws tej nyaj kws cov pejxeem coj tuaj fij rua huv lub Tuamtsev, tsi has cov nyaj kws puab coj tuaj fij theej txhoj lawv le kevcai hab cov nyaj kws puab muaj lub sab dlawb paug coj tuaj fij.5Txhua tug povthawj, yuav tau khaws tej nyaj kws cov tuabneeg kws nwg ua num rua coj tuaj fij, hab muab tej nyaj ntawd siv khu lub Tuamtsev tej qhov kws puag lawm."6Yau-as tub ua vaajntxwv kaav tebchaws tau neeg nkaum peb xyoos lawm, tabsis cov povthawj tseem tsi tau khu lub Tuamtsev le.7Yog le ntawd, nwg txhaj hu tug povthawj Yehauyadas hab cov povthawj tuaj cuag nwg. Nwg has rua puab tas, "Vim le caag mej tseem tsi tau khu lub Tuamtsev le? Txij nub nua moog mej tsi xob muab tej nyaj kws cov tuabneeg coj tuaj fij khaws ca lawm; tabsis ca le muab cov nyaj ntawd rua lwm tug coj moog khu lub Tuamtsev kuas tav!"8Cov povthawj txhaj pum zoo ua lawv le Yau-as has, hab pum zoo has tas ca puab tsi xob ua cov khu lub Tuamtsev.9Tug povthawj Yehauyadas muab ib lub thawv tho qhov sau lub hau, hab coj moog txawb rua ntawm lub thaaj saab xis, ntawm lub qhovrooj kws moog rua huv lub Tuamtsev. Cov povthawj kws ua num ntawm qhovrooj muab tej nyaj kws cov tuabneeg tuaj pehawm Vaajtswv coj tuaj fij tso rua huv lub thawv ntawd.10Thaus cov nyaj puv lub thawv lawm, vaajntxwv tug teev ntawv hab tug Povthawj Hlub tuaj muab cov nyaj ntawd suav hab muab ntim rua huv naab.11Thaus obtug suav tej nyaj ntawd taag, obtug muab teev tseg, hab muab cob rua tug thawj kws saib cov khu lub Tuamtsev coj moog them rua cov txua ntoo, cov ua tsev,12cov txhim phaab ntsaa, cov txaug pobzeb, coj moog yuav ntoo, yuav pobzeb, hab muab yuav tej yaam kws cheemtsum siv. 13Txawm le ntawd los puab tsi muab tej nyaj ntawd them rua cov kws nchuav khob, taig, raaj xyu, tej cuabyeej siv rua tej teeb lossis lwm yaam kws muab nyaj muab kub ua.14Cov nyaj ntawd muab them rua cov kws khu lub Tuamtsev hab yuav tej khoom kws khu lub Tuamtsev xwb.15Cov kws Yehauyadas hab vaajntxwv tug teev ntawv muab nyaj rua coj moog them cov tuabneeg ua num., puab ua ncaaj heev. Yog le ntawd obtug txhaj tsi kuas puab muab tej ntawv teev nyaj lug.16Tej nyaj kws cov tuabneeg coj tuaj fij theej txhoj hab coj tuaj fij dlaws txim, tsi xob muab tso rua huv lub thawv, rua qhov cov nyaj ntawd yog cov povthawj tug.17Thaus lub sijhawm ntawd Vaajntxwv Haxayees kws kaav tebchaws Xilias tuaj tua hab txeeb tau lub nroog Nkathas, hab nwg moog tua lub nroog Yeluxalees.18Vaajntxwv Yau-as kws kaav tebchaws Yudas, muab taagnrho tej khoom fij kws nwg yawmkoob Yehausafas, Yehaulaas hab nwg txiv Ahaxiyas muab fij rua tug Tswv lawm, ntxiv rua nwg tej khoom hab tej nyaj tej kub huv lub Tuamtsev hab huv lub loog coj moog pub rua Vaajntxwv Haxayees, Haxayees txhaj thim nwg cov tubrog rov qaab tsi tua lub nroog Yeluxalees lawm.19Dlua le lwm yaam kws Vaajntxwv Yau-as ua, puavleej muab sau ca rua huv phoo ntawv keebkwm kws teev cov Yudas tej vaajntxwv lub neej lawm.20-21Vaajntxwv Yau-as ob tug numtswv kws yog Sime-as tug tub Yauxakas hab Saumes tug tub Yehauxanpas ntxeev sab rua Yau-as hab muab nwg tua rua huv lub tsev Milus ntawm lub nroog Yeluxalees saab nubtuaj kws yog txujkev moog rua nraag lub nroog Xilas. Luas coj Yau-as moog log rua ntawm cov vaajntxwv lub toj ntxaas huv Daviv lub nroog, hab nwg tug tub Amaxiyas ua vaajntxwv hloov nwg chaw.

  Cov Yixalayees tug Vaajntxwv Yehau-ahas


  1Thaus Ahaxiyas tug tub Yau-as ua vaajntxwv kaav lub tebchaws Yudas tau neeg nkaum peb xyoos lawm, Yehus tug tub Yehau-ahas maam le ua vaajntxwv kaav lub tebchaws Yixalayees, hab nwg nyob huv lub nroog Xamalis kaav tau kaum xyaa xyoo.2Yehau-ahas ua txhum rua tug Tswv ib yaam le Vaajntxwv Yelaunpau-aas kws yog Nenpas tug tub ua, nwg tau coj cov Yixalayees moog ua txhum.3Yog le ntawd tug Tswv txhaj chim heev rua cov Yixalayees, hab ca Vaajntxwv Haxayees kws kaav tebchaws Xilias hab nwg tug tub Npeehadas tuaj tua yeej cov Yixalayees hab tswjfwm cov Yixalayees tau ntev loo.4Ces Yehau-ahas txhaj thov tug Tswv, tug Tswv txaus sab hab teb nwg tej lug thov, vim tug Tswv pum has tas, tug vaajntxwv kws kaav tebchaws Xilias tau tsimtxom cov Yixalayees heev.5Tug Tswv pub cov Yixalayees muaj ib tug thawjcoj lug tso kuas puab dlim ntawm cov Xilias, yog le ntawd cov Yixalayees txhaj tau rov moog nyob huv puab tej vaaj tse kaaj sab lug ib yaam le yaav taag lug.6Tabsis puab tseem pheej ua tej kev txhum kws Vaajntxwv Yelaunpau-aas tsev tuabneeg coj cov Yixalayees moog ua tsi tso tseg le; hab tug mlom Aselas tseem nyob huv lub nroog Xamalis.7Yehau-ahas cov tubrog tsuas tshuav tsib caug leej tubrog caij neeg, kaum lub tsheb neeg, hab kaum txheeb leej tubrog moog kutaw lawm xwb, rua qhov tug vaajntxwv kws kaav tebchaws Xilias tuaj muab ibtxha tua tuag taag, hab puab muab tsuj ib yaam le tsuj tej moov aav.8Dlua le lwm yaam kws Yehau-ahas ua nab tej kws nwg niuaj peevxwm ua tau puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.9Yehau-ahas tuag hab luas coj nwg moog log rua huv lub nroog Xamalis, hab nwg tug tub Yehau-as ua vaajntxwv hloov nwg chaw.


  Cov Yixalayees tug Vaajntxwv Yehau-as


  10Thaus Yau-as ua vaajntxwv kaav tebchaws Yudas tau peb caug xyaa xyoo lawm, Yehau-ahas tug tub Yehau-as maam le ua vaajntxwv kaav tebchaws Yixalayees, hab nwg nyob huv lub nroog Xamalis kaav tau kaum rau xyoo.11Yehau-as los ua txhum rua tug Tswv ib yaam le Yelaunpau-aas kws yog Nenpas tug tub ua, nwg tau coj cov Yixalayees moog ua txhum.12Dlua le lwm yaam kws Yehau-as ua, hab taagnrho tej kws nwg muaj peevxwm ua rog rua Vaajntxwv Amaxiyas kws kaav tebchaws Yudas, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.13Yehau-as tuag hab luas muab nwg coj moog log rua ntawm cov vaajntxwv lub toj ntxaas huv lub nroog Xamalis, hab nwg tug tub Yelaunpau-aas ua vaajntxwv hloov nwg chaw.


  Elisas Tuag


  14Thaus Elisas kws yog tug cev Vaajtswv lug mob yuav tuag, Vaajntxwv Yehau-as kws kaav tebchaws Yixalayees tuaj saib Elisas. Yehau-as quaj has tas, "Kuv txiv! Kuv txiv! Koj yog cov Yixalayees tug Cawmseej kws luj kawg nkaus!"15Elisas has rua Yehau-as has tas, "Koj ca le moog nqaa ib raab neevnti hab ib cov xub tuaj." Yehau-as txawm moog nqaa tuaj,16 hab Elisas has rua Yehau-as kuas muab xub nruab rua raab neevnti hab nqug tua. vaajntxwv txawm ua le ntawd, hab Elisas muab nwg txhais teg tso rua sau vaajntxwv txhais teg.17Elisas kuas vaajntxwv qheb lub qhovrais kws tig moog rua peg tebchaws Xilias hab Elisas has tas, "Ca le tua raab neevnti moog rua tebchaws Xilias!" Thaus kws vaajntxwv tua raab neevnti lawm, Elisas has rua vaajntxwv has tas, "Koj yog xib xub kws tug TSWV yuav siv moog tua kuas yeej lub tebchaws Xilias. Koj yuav moog tua cov Xilias peg lub nroog Afes moog txug nub kws koj yeej puab lawm."18Elisas has kuas vaajntxwv muab dlua ib cov xub lug nplawm huv aav. Vaajntxwv txawm muab cov xub nplawm peb nplawg rua huv aav, hab tso plhuav tseg.


  19Elisas npautawg heev, nwg txhaj has rua vaajntxwv has tas, "Tsimnyog koj nplawm tsib rau nplawm rua huv aav, koj txhaj yuav yeej hlo cov Xilias, tabsis koj tsuas nplawm peb nplawg xwb, yog le ntawd, koj yuav moog tua yeej cov Xilias peb zag xwb.20Elisas tuag hab luas coj nwg moog log.


  Txij thaus ntawd lug, cov Mau-am ib paab rog tub saab pheej naj xyoo tuaj tua lub tebchaws Yixalayees.21Muaj ib zag cov Yixalayees taabtom kwv ib tug tuag moog log. Thaus puab pum cov Mau-am paab rog tubsaab ntawd tuaj, puab txawm muab tug tuag pov rhees rua huv Elisas lub qhov ntxaa, hab puab nyag taug nyag tsiv lawm. Thaus tug tuag poob moog raug Elisas cov pobtxhaa, ces tug tuag txawm rov caj sa tuaj hab sawv tseeg nreg nreeg.


  Cov Yixalayees hab Cov Xilias sis Tua


  22Ntu kws Vaajntxwv Yehau-as kaav lub tebchaws Yixalayees, tug Vaajntxwv Haxayees kws kaav lub tebchaws Xilias tsimtxom cov Yixalayees kawg le,23tabsis tug Tswv hlub hab taabncuab cov Yixalayees heev. Nwg tsi xaav kuas puab raug kev puamtsuaj, nwg txhaj paab puab, rua qhov nwg tau coglug tseg rua Anplahaas, Ixaj hab Yakhauj lawm.Tug Tswv tseem ncu ntsoov nwg tsaav tuabneeg tsi tso puab tseg le.24Thaus Vaajntxwv Haxayees kws kaav tebchaws Xilias tuag lawm, nwg tug tub Npeehadas ua vaajntxwv hloov nwg chaw.25Vaajntxwv Yehau-as kws kaav lub tebchaws Yixalayees txhaj moog tua yeej Npeehadas peb zag, hab rov moog txeeb tau tej nroog kws Npeehadas txeeb tau thaus kws Yehau-as txiv tseem ua vaajntxwv kaav lub tebchaws Yixalayees ntawd rov qaab lug huv tuabsi lawm.


  


  2 Vaajntxwv 14


  Cov Yudas tug Vaajntxwv Amaxiyas


  (2 Xwmtxheej Vaajntxwv 25.1-24)


  1Thaus Yehau-ahas tug tub Yehau-as ua vaajntxwv kaav lub tebchaws Yixalayees tau ob xyoos lawm, Yau-as tug tub Amaxiyas maam le ua vaajntxwv kaav lub tebchaws Yudas2thaus nwg noobnyoog muaj neeg nkaum tsib xyoos, hab nwg nyob huv lub nroog Yeluxalees kaav tau neeg nkaum cuaj xyoos. Nwg nam hu ua Yehau-adees kws nyob huv lub nroog Yeluxalees.3Amaxiyas ua lub neej lawv le tug Tswv sab nyam, nwg tsi ua le nwg yawmkoob kws yog Vaajntxwv Daviv ua, tabsis nwg ua le nwg txiv Yau-as ua.4Nwg tsi muab tej chaw teev dlaab rhuav povtseg, cov tuabneeg txhaj pheej moog tua tsaj fij hab hlawv moov tshuaj tsw qaab rua ntawm tej chaw teev dlaab ntawd.5Thaus Amaxiyas kaav lub tebchaws nyob ruaj lawm, nwg muab ob tug nom kws tua nwg txiv kws yog Vaajntxwv Yau-as tua povtseg.6Txawm le ntawd los nwg tsi tua obtug cov mivnyuas, nwg ua le ntawd txhaj lawv le tug Tswv tej lug saamfwm rua huv phoo ntawv kevcai kws Mauxes sau tseg has tas, "Tsi xob muab nam txiv tua vim mivnyuas tej kev txhum, hab tsi xob muab tej mivnyuas tua vim nam txiv tej kev txhum; tug twg ua txhum tsuas tua tug ntawd xwb."7Amaxiyas tua cov tubrog Edoos tuag kaum txheeb leej rua huv lub Haav Ntsev; nwg moog tua hab txeeb tau lub nroog Xelas hab muab lub nroog ntawd tis dlua npe hu ua Yauthees, luas tseem hu lub npe ntawd lug txug naj nub nua.8Amaxiyas txawm tso tuabneeg moog has kuas Vaajntxwv Yehau-as kws kaav lub tebchaws Yixalayees tuaj nrug nwg sis tua.9Tabsis Vaajntxwv Yehau-as tso tuabneeg moog has rua Amaxiyas has tas, "Muaj ib zag ib tsob ntoo xuavpaug kws nyob peg Roob Lenpanoos tso xuv tuaj rua tsob ntoo cab has tas, 'Muab koj tug ntxhais rua kuv tug tub yuav ua quaspuj.' Tabsis txawm muaj ib tug tsaj qus lug muab tsob ntoo xuavpaug ntawd tsuj kag rua huv aav lawm.10Amaxiyas, nwgnuav koj khaavtheeb qhov kws koj tua yeej cov Edoos ua rua koj nto npe, koj ca le txaus sab hab nyob tuab ywv huv tsev. Vim le caag koj yuav nrhav teebmeem rua koj hab koj cov pejxeem kuas puamtsuaj?"11Tabsis Amaxiyas tsi noog Vaajntxwv Yehau-as tej lug le, Yehau-as txhaj coj nwg cov tubrog tuaj tua Amaxiyas ntawm lub nroog Npethes Semes huv tebchaws Yudas.12Amaxiyas cov tubrog swb hab tsiv taag rov qaab moog tsev lawm.13Yehau-as nteg tau Amaxiyas, hab Yehau-as ncaaj nraim moog tua lub nroog Yeluxalees, puab tsoo lub nroog tug ntsaayeej ntawm lub Roojvaag Efalayees moog ti nkaus rua lub Roojvaag Cegkaum ntev le ib puas dlaaj pob taag.14Yehau-as coj tej nyaj hab tej kub, tej cuabyeej huv lub Tuamtsev hab txhua yaam muaj nqes huv lub loog kws nwg tshawb tau nrug cov tuabneeg kws nwg nteg tau moog rua peg lub nroog Xamalis lawm. Yehau-as tseem coj cov tuabneeg kws nwg nteg tau nrug nwg moog hab.15Dlua le lwm yaam kws Yehau-as ua hab taagnrho tej kws nwg muaj peevxwm tua yeej tug Vaajntxwv Amaxiyas kws kaav lub tebchaws Yudas, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.16Yehau-as tuag hab luas coj nwg moog log rua ntawm cov vaajntxwv lub toj ntxaas huv lub nroog Xamalis, hab nwg tug tub Yelaunpau-aas ua vaajntxwv hloov nwg chaw.


  Cov Yudas tug Vaajntxwv Amaxiyas Tuag


  (2 Xwmtxheej Vaajntxwv 25.25-28)


  17Thaus Vaajntxwv Yehau-as kws kaav lub tebchaws Yixalayees tuag lawm, Vaajntxwv Amaxiyas kws kaav lub tebchaws Yudas tseem ua neej nyob tau kaum tsib xyoos ntxiv nwg maam le tuag.18Dlua le lwm yaam kws Amaxiyas ua puavleej muab sau ca rua huv phoo ntawv keebkwm kws teev cov Yudas tej vaajntxwv lub neej lawm.19Muaj ib paab tuabneeg nyob huv lub nroog Yeluxalees ntxeev sab yuav muab Amaxiyas tua povtseg, nwg txhaj tsiv moog rua huv lub nroog Lakhis, tabsis nwg cov yeebncuab caum qaab moog muab nwg tua tuag rua huv lub nroog ntawd lawm.20Luas txhaj muab neeg thauj nwg rov lug rua huv Yeluxalees hab muab nwg log rua ntawm cov vaajntxwv lub toj ntxaas huv Daviv lub nroog.21Ces cov Yudas txhaj muab lub mom kub rua Amaxiyas tug tub Uxiyas kws noobnyoog muaj kaum rau xyoo ntoo, hab tsaa nwg ua vaajntxwv hloov nwg txiv chaw.22Uxiyas moog txeeb tau lub nroog Elas hab rov txhim khu lub nroog ntawd dlua tshab, tom qaab kws nwg txiv Amaxiyas tuag lawm.


  Cov Yixalayees tug Vaajntxwv Yelaunpau-aas


  23Thaus Yau-as tug tub Amaxiyas ua vaajntxwv kaav lub tebchaws Yudas tau kaum tsib xyoos lawm, Yehau-as tug tub Yelaunpau-aas maam le ua vaajntxwv kaav lub tebchaws Yixalayees, hab nwg nyob huv lub nroog Xamalis kaav tau plaub caug ib xyoos.24Yelaunpau-aas ua txhum rua tug Tswv hab ua phem ua qas ib yaam le nwg yawmkoob Yelaunpau-aas kws yog Nenpas tug tub kws coj cov Yixalayees moog ua txhum.25Yelaunpau-aas rov moog txeeb tau cov Yixalayees cheebtsaam aav, txij ndlua ntawm lub Dlawm Hamas kws nyob saab qaumteb moog txug ndlua nraag Havtxwv Tuag kws nyob saab qaabteb lawv le tug Tswv kws yog cov Yixalyees tug Vaajtswv tau has rua nwg tug tubkhai Yaunas kws yog tug cev Vaajtswv lug hab yog Amitais tug tub kws nyob huv lub nroog Nkathas Hefeles lawm.26Tug Tswv pum cov Yixalayees raug kev txomnyem heev; tsi muaj tug paab puab le.27Tug Tswv tsi xaav kuas cov Yixalayees puamtsuaj huv lub qaab ntuj nuav moog, yog le ntawd, nwg txhaj khaiv Vaajntxwv Yelaunpau-aas kws yog Yau-as tug tub ua tug cawm cov Yixalayees kuas dlim.28Dlua le lwm yaam kws Yelaunpau-aas ua, tej kws nwg muaj peevxwm tua rog, hab txeeb tau lub nroog Damaxes hab lub nroog Hamas rov rua cov Yixalayees, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.29Yelaunpau-aas tuag hab luas coj nwg moog log rua ntawm cov vaajntxwv lub toj ntxaas, hab nwg tug tub Xakhaliyas ua vaajntxwv hloov nwg chaw.


  


  2 Vaajntxwv 15


  Cov Yudas tug Vaajntxwv Uxiyas


  (2 Xwmtxheej Vajntxwv 26.1-23)


  1Thaus Yelaunpau-aas ua vaajntxwv kaav lub tebchaws Yixalayees tau neeg nkaum xyaa xyoo lawm, Amaxiyas tug tub Uxiyas maam le ua vaajntxwv kaav lub tebchaws Yudas2thaus nwg noobnyoog muaj kaum rau xyoo, hab nwg nyob huv lub nroog Yeluxalees kaav tau tsib caug ob xyoos, nwg nam hu ua Yekauliyas kws nyob huv lub nroog Yeluxalees.3Uxiyas ua lub neej lawv le tug Tswv lub sab nyam, ib yaam le nwg txiv Amaxiyas.4Tabsis nwg tsi muab tej chaw teev dlaab rhuav povtseg, tej tuabneeg txhaj pheej moog tua tsaj fij hab hlawv moov tshuaj tsw qaab rua ntawm tej chaw teev dlaab ntawd.5Tug Tswv ua rua Uxiyas mob ruas moog taag nwg simneej le. Nwg nyob nwg ib lub tsev rua ib qho, nwg tso txhua yaam num tseg hab nwg tug tub Yauthaas ua tug tswjfwm lub tebchaws.6Dlua le lwm yaam kws Uxiyas ua, puavleej muab sau ca rua huv phoo ntawv keebkwm kws teev cov Yudas cov vaajntxwv lub neej lawm.7Uxiyas tuag hab luas coj nwg moog log rua ntawm cov vaajntxwv lub toj ntxaas huv Daviv lub nroog, hab nwg tug tub Yauthaas ua vaajntxwv hloov nwg chaw.


  Cov Yixalayees tug Vaajntxwv Xakhaliyas


  8Thaus Uxiyas ua vaajntxwv kaav lub tebchaws Yudas tau peb caug yim xyoo lawm, Yelaunpau-aas tug tub Xakhaliyas maam le ua vaajntxwv kaav lub tebchaws Yixalayees, hab nwg nyob huv lub nroog Xamalis kaav tau rau hlis.9Xakhaliyas ua txhum rua tug Tswv ib yaam le nwg cov yawmkoob. Nwg ua phem ua qas ib yaam le Vaajntxwv Yelaunpau-aas kws yog Nenpas tug tub kws coj cov Yixalayees moog ua txhum.10Yanpes tug tub Salumes txhaj ntxeev sab rua Vaajntxwv Xakhaliyas hab muab nwg tua tuag rua huv lub nroog Inpele-as,c hab Salumes txawm ua vaajntxwv hloov Xakhaliyas chaw.11Dlua le lwm yaam kws Xakhaliyas ua, puavleej muab sau ca rua huv phoo ntawv keebkwm kws teev cov Yixalyees tej vaajntxwv lub neej lawm.12Ua le ntawd, txhaj tav lawv le tug Tswv tau has rua Vaajntxwv Yehus lawm has tas: "Koj cov xeebntxwv yuav tau ua vaajntxwv kaav lub tebchaws Yixalayees moog txug plaub tam.


  Cov Yixalyees tug Vaajntxwv Salumes


  13Thaus Uxiyas ua vaajntxwv kaav lub tebchaws Yudas tau peb caug cuaj xyoos lawm, Yanpes tug tub Salumes maam le ua vaajntxwv kaav lub tebchaws Yixalayees, hab nwg nyob huv lub nroog Xamalis kaav tau ib hlis.14Nkadis tug tub Menahees tuaj nraag lub nroog Tilexas tuaj rua huv lub nroog Xamalis hab muab Salumes tua, hab nwg ua vaajntxwv hloov Salumes chaw.15Dlua le lwm yaam kws Salumes ua, hab qhov kws nwg ntxeev sab ua phem, puavleej muab sau ca rua huv phoo ntawv keebkwm kws teev cov Yixalyees tej vaajntxwv lub neej lawm.16Thaus Menahees tuaj huv lub nroog Tilexas tuaj, nwg tua cov tuabneeg huv lub nroog Tapuas hab cov tuabneeg kws nyob cheebtsaam ibncig lub nroog ntawd puamtsuaj taag, rua qhov cov tuabneeg huv lub nroog tsi kaam zwm rua nwg. Nwg tseem muab cov quaspuj kws taabtom suab mivnyuas phais plaab huv tuabsi.


  Cov Yixalayees tug Vaajntxwv Menahees


  17Thaus Uxiyas ua vaajntxwv kaav lub tebchaws Yudas tau peb caug cuaj xyoos lawm, Nkadis tug tub Menahees maam le ua vaajntxwv kaav lub tebchaws Yixalayees, hab nwg nyob huv lub nroog Xamalis kaav tau kaum xyoo.18Manahees ua txhum rua tug Tswv, nwg ua phem ua qas ib yaam le Vaajntxwv Yelaunpau-aas kws yog Nenpas tug tub kws coj cov Yixalayees moog ua txhum taag nwg simneej.19Tilas-Pilexes kws yog tug vaajntxwv kaav lub tebchaws Axilias tau tuaj tua cov Yixalayees, Menahees muab tau peb caug yim taas nyaj rua Tilas Pilexes, thov nwg paab Menahees kuas muaj cuabkaav tswj tau lub tebchaws nyob ruaj khov.20Menahees tau tej nyaj ntawd lug ntawm cov Yixalayees kws npluanuj, nwg yuam kuas puab ib tug muab tsib caug dlaim nyaj rua nwg coj moog rua Tilas Pilexes; yog le ntawd, Tilas Pilexes txhaj rov qaab moog rua peg nwg lub tebchaws lawm.21Dlua le lwm yaam kws Menahees ua, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.22Menahees tuag hab luas coj nwg moog log, hab nwg tug tub Pekahiyas ua vaajntxwv hloov nwg chaw.


  Cov Yixalayees tug Vaajntxwv Pekahiyas


  23Thaus Uxiyas ua vaajntxwv kaav lub tebchaws Yudas tau tsib caug xyoo lawm, Menahees tug tub Pekahiyas maam le ua vaajntxwv kaav lub tebchaws Yixalayees, hab nwg nyob huv lub nroog Xamalis kaav tau ob xyoos.24Pekahiyas ua txhum rua tug Tswv, nwg ua phem ua qas ib yaam le Vaajntxwv Yelaunpau-aas kws yog Nenpas tug tub kws coj cov Yixalayees moog ua txhum. 25Pekahiyas ib tug tubrog kws hu ua Pekas, nwg yog Lemaliyas tug tub txawm ntxeev sab rua nwg hab coj tau tsib caug leej tubrog huv lub nroog Nkile-as tuaj muab Pekahiyas tua tuag rua huv chaav faajxwm ntawm lub loog huv lub nroog Xamalis, ces Pekas txawm ua vaajntxwv hloov Pekahiyas chaw.26Dlua le lwm yaam kws Pekahiyas ua, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.


  Cov Yixalayees tug Vaajntxwv Pekas


  27Thaus Uxiyas ua vaajnxtwv kaav lub tebchaws Yudas tau tsib caug ob xyoos lawm, Lemaliyas tug tub Pekas maam le ua vaajntxwv kaav lub tebchaws Yixalayees, hab nwg nyob huv lub nroog Xamalis kaav tau neeg nkaum xyoo.28Pekas ua txhum rua tug Tswv, nwg ua phem ua qas ib yaam le Vaajntxwv Yelaunpau-aas kws yog Nenpas tug tub kws coj cov Yixalayees moog ua txhum.29Ntu kws Pekas ua vaajntxwv kaav lub tebchaws, Vaajntxwv Tikelas Pilexes kws kaav lub tebchaws Axilias tuaj txeeb tau lub nroog lyoos, Anpees Npethes Ma-akas, Yanau-as, Kedes, Haxus hab cheebtsaam Nkile-as, Kalilais hab Nathalis. Hab nteg tau cov tuabneeg coj moog rua peg tebchaws Axilias lawm.30Thaus Uxiyas tug tub Yauthaas ua vaajntxwv kaav lub tebchaws Yudas tau neeg nkaum xyoo, Elas tug tub Hauseyas ntxeev sab muab Vaajntxwv Pekas tua tuag, hab nwg ua vaajntxwv hloov Pekas chaw.31Dlua le lwm yaam kws Pekas ua, puavleej muab sau ca rua huv phoo ntawv keebkwm kws teev cov Yixalayees cov vaajntxwv lub neej lawm.


  Cov Yudas tug Vaajntxwv Yauthaas


  (2 Xwmtxheej Vaajntxwv 27.1-9)


  32 Thaus Lemaliyas tug tub Pekas ua vaajntxwv kaav lub tebchaws Yixalayees tau ob xyoos lawm, Uxiyas tug tub Yauthaas maam le ua vaajntxwv kaav lub tebchaws Yudas33thaus nwg noobnyoog muaj neeg nkaum tsib xyoos, hab nwg nyob huv lub nroog Yeluxalees kaav tau kaum rau xyoo. Nwg nam hu ua Yelusas kws yog Xadaus tug ntxhais.34Yauthaas ua lub neej lawv le tug Tswv lub sab nyam, ib yaam le nwg txiv Uxiyas ua.35Tabsis nwg tsi muab tej chaw teev dlaab rhuav povtseg, tej tuabneeg txhaj pheej moog tua tsaj fij hab hlawv moov tshuaj tsw qaab rua ntawm tej chaw teev dlaab ntawd. Yauthaas yog tug kws ua lub Roojvaag Qaumteb ntawm lub Tuamtsev.36Dlua le lwm yaam kws Yauthaas ua, puavleej muab sau ca rua huv phoo ntawv keebkwm kws teev cov Yudas tej vaajntxwv lub neej lawm.37Ntu kws Yauthaas ua vaajntxwv kaav lub tebchaws, yog thawj zag kws tug Tswv ca Vaajntxwv Lexees kws kaav lub tebchaws Xilias hab Vaajntxwv Pekas kws kaav lub tebchaws Yixalayees tuaj tua cov Yudas.38Yauthaas tuag hab luas coj nwg moog log rua ntawm cov vaajntxwv lub toj ntxaas huv Daviv lub nroog. Hab nwg tug tub Ahas ua vaajntxwv hloov nwg chaw.


  


  2 Vaajntxwv 16


  Cov Yudas tug Vaajntxwv Ahas


  (2 Xwmtxheej Vaajntxwv 28.1-27)


  1Thaus Lemaliyas tug tub Pekas ua vaajntxwv kaav lub tebchaws Yixalayees tau kaum xyaa xyoo lawm, Yauthaas tug tub Ahas maam le ua vaajntxwv kaav lub tebchaws Yudas2thaus nwg noobnyoog muaj neeg nkaum xyoo, hab nwg nyob huv lub nroog Yeluxalees kaav tau kaum rau xyoo. Nwg tsi ua lub neej zoo ib yaam le nwg yawmkoob kws yog Vaajntxwv Daviv ua; hab nwg tsi ua lawv le tug Tswv kws yog nwg tug Vaajtswv lub sab nyam,3nwg ua lub neej lawv le cov Yixalyees tej vaajntxwv ua. Nwg muab nwg tug tub tua hlawv fij rua tej mlom. Nwg ua phem ua qas ib yaam le cov tuabneeg kws tug Tswv muab ntab tawm huv lub tebchaws ua ntej kws cov Yixalyees lug nyob.4Ahas tua tsaj fij hab hlawv moov tshuaj tsw qaab rua ntawm tej chaw teev dlaab sau tej pov roob hab huv tej qaab ntoos.5Vaajntxwv Lexees kws kaav tebchaws Xilias hab Vaajntxwv Pekas kws kaav lub tebchaws Yixalayees txawm tuaj vij tua lub nroog Yeluxalees, tabsis obtug tua tsi yeej Ahas.6(Thaus lub sijhawm ntawd, tug vaajntxwv kws kaav lub tebchaws Edoos 3 rov tuaj tua yeej hab kaav lub nroog Elas, nwg txhaj muab cov Yudas ntab tawm huv lub nroog ntawd moog. Cov Edoos txawm lug nyob huv lub nroog Elas txug najnub nua.)7Ahas khaiv tuabneeg moog has rua Vaajntxwv Tikelas Pilexes kws kaav lub tebchaws Axilias has tas, "Kuv kws yog koj tug tubkhai, thov koj tuaj paab kuv kuas dlim ntawm tug vaajntxwv kws kaav lub tebchaws Xilias hab tug vaajntxwv kws kaav lub tebchaws Yixalayees kws tuaj tua kuv."8Ahas muab tej nyaj tej kub huv lub Tuamtsev hab huv lub loog, coj moog pub rua Vaajntxwv Tilas Pilexes.9Tilas Pilexes txaus sab paab Ahas, nwg txhaj coj nwg cov tubrog tuaj tua hab txeeb lub nroog Damaxes, nteg cov tuabneeg coj moog rua huv Kis hab muab Vaajntxwv Lexees tua.10Thaus Vaajntxwv Ahas moog cuag Vaajntxwv Tikelas Pilexes huv lub nroog Damaxes, nwg pum ib lub thaaj fij, nwg txawm xaa xuv rov lug qha rua tug povthawj Uliyas has txug qhov kws luas ua lub thaaj ntawd txhua yaam le caag rua Uliyas.11Yog le ntawd, Uliyas txhaj ua ib lub thaaj zoo ib yaam le lub kws Ahas pum ntawd. Uliyas tub txua tau lub thaaj ntawd lawm, Ahas maam lug txug.12Thaus Ahas rov peg lub nroog Damaxes lug txug, nwg pum lub thaaj tub tav lawm,13yog le ntawd, nwg txhaj tua tsaj hab muab nplej rua sau lub thaaj hlawv fij, muab cawv txiv maab hab ntshaav laub rua sau lub thaaj fij ua kev sis raug zoo.14Ahas muab lub thaaj tooj kws nyob ntawm lub thaaj kws ua tshab hab lub Tuamtsev kis nruab nraab tshem moog tso rua ntawm nwg lub thaaj kws ua tshab saab peg. Lub thaaj tooj ntawd tub muab fij rua tug Tswv lawm.15Vaajntxwv Ahas has rua Uliyas has tas, "Koj siv kuv lub thaaj luj nuav hlawv tej khoom kws vaajntxwv hab cov pejxeem coj tuaj fij thaus sawv ntxuv hab thaus yuav tsaus ntuj, tsi has tej tsaj lossis tej nplej, hab tej cawv txiv maab kws cov pejxeem coj tuaj fij. Muab cov tsaj tua hlawv fij, muab cov ntshaav laub rua sau lub thaaj, tabsis tseg lub thaaj tooj rua kuv tau moog nug tug Tswv."16Uliyas ua lawv le Vaajntxwv saamfwm rua nwg lawm.17Vaajntxwv Ahas muab cov yag tooj kws siv huv lub Tuamtsev kws txawb rua sau cov tsheb tooj txav, hab muab tshem tawm. Hab nwg tseem muab lub rhawv tooj kws txawb rua sau kaum ob tug nyuj tooj tsaws moog txawb rua ntawm qhov chaw kws luas muab txag zeb pua.18Ahas xaav ua kuas hum Vaajntxwv Tilas Pilexes kws kaav lub tebchaws Axilias sab xwb, nwg txhaj muab chaav kws luas ua txuas rua ntawm lub loog lauj povtseg hab nwg thaiv txujkev kws vaajntxwv moog rua huv lub Tuamtsev.19Dlua le lwm yaam kws Vaajntxwv Ahas ua, puavleej muab sau ca rua huv phoo ntawv keebkwm kws teev cov Yudas tej vaajntxwv lub neej lawm.20Ahas tuag hab luas coj nwg moog log rua ntawm cov vaajntxwv lub toj ntxaas huv Daviv lub nroog, hab nwg tug tub Hexekiyas ua vaajntxwv hloov nwg chaw.


  


  2 Vaajntxwv 17


  Cov Yixalayees tug Vaajntxwv Hauseyas


  1Thaus Ahas ua vaajntxwv kaav lub tebchaws Yudas tau kaum ob xyoos lawm, Elas tug tub Hauseyas maam le ua vaajntxwv kaav lub tebchaws Yixalayees, hab nwg nyob huv lub nroog Xamalis kaav tau cuaj xyoos.2Hauseyas ua txhum rua tug Tswv, tabsis nwg tsi ua txhum luj npaum le cov vaajntxwv kws kaav lub tebchaws Yixalayees ua ntej nwg.3Thaus Vaajntxwv Samanexes kws kaav lub tebchaws Axilias tuaj tua Hauseyas; Hauseyas txhaj zwm rua Samanexes hab naj xyoo them se rua nwg.4Tabsis tau tsi ntev tom qaab nuav, Hauseyas khaiv tuabneeg moog thov Vaajntxwv Xaus kws kaav lub tebchaws Iziv tuaj paab nwg, kuas nwg tsi tau naj xyoo them se rua Vaajntxwv Samanexes kws kaav lub tebchaws Axilias. Thaus Samanexes paub le ntawd, nwg txhaj nteg Hauseyas moog kaw rua huv tsev lojcuj.


  Luas Txeeb Tau Lub Nroog Xamalis


  5Samanexes tuaj tua cov Yixalayees hab vij lub nroog Xamalis tau peb xyoos6txwm nkaus rua xyoo cuaj kws Hauseyas ua vaajntxwv kaav lub tebchaws Yixalayees, ces cov Axilias tug vaajntxwv txhaj txeeb tau lub nroog Xamalis hab nteg cov Yixalayees moog rua peg tebchaws Axilias lawm. Nwg coj cov Yixalayees ntawd ib txha moog nyob rua huv lub nroog Halas, ib txha moog nyob ze rua ntawm tug Dlej Hanpaules huv cheebtsaam Nkauxaas, hab ib txha moog nyob rua huv cov Medias tej nroog.7Luas txeeb tau lub nroog Xamalis, vim cov Yixalayees ua txhum rua tug Tswv kws yog puab tug Vaajtswv kws tso puab dlim ntawm Falaus kws yog cov Iziv tug vaajntxwv hab coj puab tawm nraag tebchaws Iziv lug. Cov Yixalayees pheej moog pe lwm tsaav tuabneeg tej vaajtswv,8hab ua lawv le cov tuabneeg kws tug Tswv muab ntab tawm ntawm nwg tsaav tuabneeg moog lawm tej kevcai, hab coj tej kevcai kws cov Yixalayees tej vaajntxwv tau rhawv tseg.9Cov Yixalayees ua' tej kws tug Tswv kws yog puab tug Vaajtswv tsi nyam, puab ua tej chaw teev dlaab hab teev mlom txhua nrho rua huv puab tej nroog, tsi has nroog luj nroog miv, hab huv puab tej zog huv tuabsi.10Puab txhus tej ncej zeb hab puab tug mlom quaspuj Aselas rua sau tej pov roob, hab huv tej qaab ntoos kws muaj nplooj ntxoov quas nyog,11 hab puab hlawv moov tshuaj tsw qaab rua sau tej thaaj teev dlaab ib yaam le cov tuabneeg kws tug Tswv muab ntab tawm huv lub tebchaws moog lawm. Puab ua rua tug Tswv chim, vim puab ua kev phem kev qas12hab tsi noog tug Tswv tej lug saamfwm kuas tsi xob pe mlom.13Yaav taag lug, tug Tswv khaiv nwg cov tubkhai hab nwg cov cevlug moog ntuag cov Yixalayees hab cov Yudas has tas, "Mej ca le tso plhuav mej tej kev phem kev qas tseg, lug coj hab ua lawv le kuv tej lug saamfwm hab tej kevcai kws kuv muab rua mej cov yawmkoob kws kuv kuas kuv cov cevlug muab qha rua mej."14Tabsis puab tsi noog lug; puab tawvncauj ib yaam le puab cov yawmkoob kws tsi ca sab rua tug Tswv kws yog puab tug Vaajtswv.15Puab tsi ua lawv le tug Tswv tej lug qha hab puab tsi quavntsej tug Tswv tej lug cog tseg rua puab cov yawmkoob, hab tsi khaws nwg tej lug kws nwg qhuab ntuag puab le. Puab moog pe tej mlom kws tsi muaj qaabhau, hab puab ca le moog ua dlog ua dlig tsi muaj qaabhau le lawm. Puab ua lawv le lwm tsaav tuabneeg kws nyob puagncig puab tej kevcai kws tug Tswv txwv tsi pub puab ua.16Puab ua txhum rua tug Tswv kws yog puab tug Vaajtswv tej kevcai, puab muab kub nchuav ua ob tug mlom nyuj, hab ib tug mlom quaspuj Aselas rua puab pe; puab tseem pe tej nubqub sau nruab ntug hab pe tug mlom Npa-aas huv tuabsi.17Puab muab puab tej tub hab tej ntxhais tua hlawv txi dlaab; puab moog saib teg, saib yaig hab puab txhobtxwm moog ua kev phem kev qas taabmeeg tug Tswv, txhaj ua rua tug TSWV chim rua puab.18Yog le ntawd, tug Tswv txhaj chim heev rua cov Yixalayees, hab muab puab ntab tawm ntawm nwg moog, tug Tswv tsuas tseg cov Yudas xwb.19Txawm yog cov Yudas los puab tsi ua lawv le tug Tswv kws yog puab tug Vaajtswv tej kevcai le hab; puab ua lawv le tej kevcai kws cov Yixalayees xyum ntawm lwm tsaav tuabneeg lug.20Tug Tswv muab taagnrho Yixalayees cov xeebntxwv tso povtseg huv tuabsi, nwg rau txim rua puab hab muab puab cob rua cov yeebncuab kws ua nruj ua tsiv txhais teg moog txug thaus tug Tswv ntab puab tawm ntawm nwg moog.21Thaus tug Tswv muab cov Yixalayees cais tawm ntawm cov Yudas moog lawm, cov Yixalayees txawm moog tsaa Nenpas tug tub Yelaunpau-aas ua vaajntxwv kaav puab. Yelaunpau-aas txhaj ua rua cov Yixalayees tso tug Tswv tseg, hab coj puab moog ua kev txhum luj kawg nkaus.22Puab txawm ua txhum ib yaam le Yelaunpau-aas hab puab pheej ua tej kev txhum kws nwg ua ntawd23moog txug thaus tug Tswv muab puab ntab tawm ntawm nwg moog, lawv le cov cevlug kws yog nwg cov tubkhai tau qha tseg lawm. Yog le ntawd, luas txhaj tuaj nteg cov Yixalayees coj moog rua peg tebchaws Axilias, hab puab tseem nyob peg lug txug naj nub nua.


  Cov Axilias Tuaj Nyob huv Tebchaws Yixalayees


  24Tug vaajntxwv kws kaav lub tebchaws Axilias coj cov tuabneeg kws nyob huv lub nroog Kus, Ivas, Hamas hab Xefavais kws nyob huv tebchaws Npanpiloos tuaj nyob huv cov Yixalayees tej zej zog, hab tej nroog huv Xamalis, hloov cov Yixalayees kws luas nteg coj moog rua lwm tebchaws lawm.25Thaus puab nyavnyuas tuaj nyob, puab tsi pehawm tug Tswv, tug Tswv txhaj tso tsuv ntxhuav lug tum puab tuag ibtxha lawm.26Tug vaajntxwv kws kaav lub tebchaws Axilias nov has tas cov tuabneeg kws nwg tso moog nyob nraag lub nroog Xamalis tsi paub tug vaajtswv kws kaav lub tebchaws ntawd txuj kevcai, tug vaajtswv ntawd txhaj tso tsuv ntxhuav lug tum puab.27Vaajntxwv txhaj has tas, "Ca le xaa cov povthawj kws peb nteg lug nuav ib tug rov qaab moog nyob nraag hab tsaa nwg™ ua tug qha tug vaajtswv kws kaav lub tebchaws ntawd tej kevcai rua puab.28Yog le ntawd, cov povthawj kws cov Axilias nteg tau huv lub nroog Xamalis lug ib tug txhaj tau rov moog nyob huv lub nroog Npethees, hab qha tug Tswv txuj kevcai rua puab kuas puab paub pehawm tug Tswv.29Tabsis cov tuabneeg kws nyob huv lub nroog Xamalis tseem pheej puab mlom rua puab pe lawv le puab ibtxwm ua, hab puab coj tej mlom ntawd moog tso rua ntawm tej chaw kws cov Yixalyees ua tseg lawm. Puab cov ntawd nyag puab nyag mlom rua huv tej nroog kws puab nyob:30COV Npanpiloos puab tug mlom Xukaus Npenaus; cov Kus puab tug mlom Nenkas; cov Hamas puab tug mlom Asimas;31cov Ivas puab tug mlom Nihas hab tug mlom Tatas, hab cov Xefavais muab puab cov mivnyuas tua hlawv txi rua tug mlom Alamelej hab tug mlom Anameles.32Tabsis puab tseem pehawm tug Tswv, hab tsaa puab cov tuabneeg ua povthawj moog nyob rua huv tej tsev teev dlaab, hab muab suavdlawg tej khoom fij rua dlaab.33Yog le ntawd, puab txhaj pehawm tug Tswv hab teev puab tej vaajtswv lawv le txuj kevcai kws puab coj peg puab lub tebchaws.34Najnub nua, puab tseem coj puab txuj qub kevcai. Puab tsi pehawm tug TSWV lossis tsi ua lawv le tej kevcai kws tug Tswv muab rua Yakhauj tug kws muaj dlua ib lub npe hu ua Yixalayees cov xeebntxwv lawm.35Tug Tswv coglug hab saamfwm rua puab has tas, "Mej tsi xob pe luas tej vaajtswv, tsi xob hawm lossis tu lossis tua tsaj fij rua tej vaajtswv ntawd.36Mej ca le noog kuv lug, rua qhov kuv yog tug Tswv kws muaj zug hab muaj fwjchim coj mej tawm nraag tebchaws Iziv lug, mej yuavtsum pehawm hab tua tsaj fij rua kuv xwb.37Mej yuavtsum ua lawv le kuv tej kevcai hab tej lug kws kuv sau tseg rua mej lawm. Mej tsi xob pe lwm tsaav tuabneeg tej vaajtswv,38mej yuavtsum ncu ntsoov tej lug kws kuv cog tseg rua mej, hab tsi xob pe lwm tsaav tuabneeg tej vaajtswv.39Kuv yog tug Tswv kws yog mej tug Vaajtswv, mej yuavtsum noog kuv lug, kuv txhaj yuav cawm mej kuas dlim ntawm mej cov yeebncuab txhais teg."40Tabsis cov tuabneeg ntawd tsi noog tug TSWV lug, puab tseem pheej ua lawv le puab tej qub kevcai xwb.41Yog le ntawd, puab txhaj pehawm tug Tswv hab pe puab tej mlom huv tuabsi; najnub nua los puab tej xeebntxwv tseem pheej ua ib yaam le ntawd.


  


  2 Vaajntxwv 18


  Cov Yudas tug Vaajntxwv Hexekiyas


  (2 Xwmtxheej Vaajntxwv 29.1-2; 31.1)


  1Thaus Elas tug tub Hauseyas ua vaajntxwv kaav lub tebchaws Yixalayees tau peb xyoos lawm, Ahas tug tub Hexekiyas maam le ua vaajntxwv kaav lub tebchaws Yudas2thaus nwg noobnyoog muaj neeg nkaum tsib xyoos, hab nwg nyob huv lub nroog Yeluxalees kaav tau neeg nkaum cuaj xyoos. Nwg nam yog Xakhaliyas tug ntxhais Anpiyas.3Hexekiyas ua lub neej lawv le tug Tswv lub sab nyam, ib yaam le nwg yawmkoob kws yog Vaajntxwv Daviv ua.4Hexekiyas rhuav tej chaw teev dlaab, tsoo tej ncej zeb hab tug mlom quaspuj Aselas povtseg. Nwg tseem muab tug naab tooj Nehutaas kws Mauxes nchuav tsoo tawg taag povtseg hab. Cov Yixalayees pheej hlawv moov tshuaj tsw qaab fij rua tug naab tooj ntawd lug txug thaus lub sijhawm ntawd le.5Hexekiyas ca sab rua tug TSWV kws yog cov Yixalayees tug Vaajtswv heev; cov vaajntxwv kws kaav lub tebchaws Yudas, tsi has cov kws kaav ua ntej nwg lossis tom qaab nwg, tsi muaj ib tug ca sab rua tug Tswv npaum le Hexekiyas,6Hexekiyas muab sab npuab tug Tswv, noog nwg lug hab coj lawv le tej kevcai kws nwg muab cob rua Mauxes lawm.7Tug Tswv nrug nraim Hexekiyas, hab txhua yaam kws nwg ua puavleej ua tau tav. Nwg ntxeev sab hab tsi kaam zwm rua tug vaajntxwv kws kaav lub tebchaws Axilias.8Nwg tua yeej cov Filitees kws nyob txhua qhov, tsi has tej zog luj zog miv lossis tej nroog luj nroog miv, losloov lub nroog Nkaxas hab cheebtsaam kws nyob ibncig ntawd huv tuabsi.9Thaus Hexekiyas ua vaajntxwv kaav lub tebchaws Yudas tau plaub xyoos, hab Hauseyas ua vaajntxwv kaav lub tebchaws Yixalayees tau xyaa xyoo, ces Vaajntxwv Samanexes kws kaav lub tebchaws Axilias txawm tuaj rua huv tebchaws Yixalayees hab vij lub nroog Xamalis.10Samanexes vij lub nroog Xamalis tau peb xyoos, nwg maam le txeeb tau; thaus kws Hexekiyas kaav lub tebchaws Yudas tau rau xyoo hab Hauseyas kaav lub tebchaws Yixalayees tau cuaj xyoos.  11Tug vaajntxwv kws kaav lub tebchaws Axilias txawm nteg cov Yixalyees coj moog rua peg tebchaws Axilias lawm. Nwg coj cov Yixalayees ib txha moog nyob huv lub nroog Halas, ibtxha moog nyob ze ntawm tug Dlej Hanpules huv cheebtsaam Nkauxaas hab ibtxha moog nyob huv cov Medias tej nroog.12Luas txeeb tau lub nroog Xamalis, rua qhov cov Yixalayees tsi noog tug Tswv kws yog puab tug Vaajtswv lug, puab tsi ua lawv le tej lug cog tseg hab tej kevcai kws tug Tswv muab cob rua nwg tug tubkhai Mauxes kuas muab qha rua puab lawm.


  Cov Axilias Yuav Tua Lub Nroog Yeluxalees


  (2 Xwmtxheej Vaajntxwv 32.1-19; Yaxayas 36.1-22)


  13Thaus Hexekiyas ua vaajntxwv kaav lub tebchaws Yudas tau kaum plaub xyoos, Vaajntxwv Xenakhelis kws kaav lub tebchaws Axilias txawm tuaj tua cov Yudas tej nroog kws muaj ntsaa yeej thaiv khov kho.14Hexekiyas txhaj xaa xuv moog rua Xenakhelis huv lub nroog Lakhis has tas, "Kuv tau ua txhum lawm, thov koj ca le thim tubrog rov qaab; koj xaav kuas kuv them nyaj npaum le caag rua koj, kuv yuav them npaum ntawm." Vaajntxwv txhaj teb has tas, kuas Hexekiyas xaa kaum taas nyaj hab ib taas kub tuaj.15Yog le ntawd, Hexekiyas txhaj muab taagnrho tej nyaj huv Vaajtswv lub Tuamtsev hab huv vaajntxwv lub loog;16hab nwg tev cov kub kws vuam rua lub Tuamtsev tej qhovrooj, hab tej ncej qhovrooj huv tuabsi nqaa moog rua Xenakhelis.17Tug vaajntxwv kws kaav lub tebchaws Axilias txhaj tso nwg peb tug thawj tubrog coj ib paab tubrog coob heev huv lub nroog Lakhis tuaj tua Hexekiyas huv lub nroog Yeluxalees. Thaus puab tuaj txug ntawm lub nroog Yeluxalees, puab tsuam yeej rua huv txujkev ntawm qhov chaw ntus ntaub kws npuas tug kwj dleg kws ndlwg ntawm lub paag dlej saab peg lug.18Ces puab khaiv tuabneeg moog has rua Vaajntxwv Hexekiyas, Hexekiyas tso peb tug numtswv moog cuag puab; peb tug numtswv ntawd yog: Hilekiyas tug tub Eliyakees kws yog tug saib lub loog, Senpenas kws yog tug teev ntawv hab Axafes tug tub Yau-as kws yog tug ceev tej ntaub ntawv.19Cov thawj tubrog Axilias muaj ib tug has rua peb tug numtswv ntawd has tas, "Vaajntxwv xaav paub saib dlaabtsi ua rua Vaajntxwv Hexekiyas pheej ca sab?"20Nwg has tas, "Mej xaav has tas, lub ncauj has, ces txawm yuav kovyeej ib yaam le ib paab tubrog tuaj tua nua los? Leejtwg yuav paab mej tawmtsaam cov Axilias?21Mej xaav has tas cov Iziv yuav paab mej, tabsis cov Iziv tsuas zoo ib yaam le tug lojkov kws muab ua paas nreg xwb, nwg yuav luv hab chob mej teg. Falaus kws yog cov Iziv tug vaajntxwv yuav zoo ib yaam le ntawd rua txhua tug tuabneeg kws ca sab rua nwg."22Cov Axilias tug thawj tubrog has ntxiv tas, "Tej zag mej yuav has rua kuv tas, mej ca sab rua tug Tswv kws yog mej tug Vaajtswv? Tub yog Hexekiyas muab tej chaw hab tej thaaj fij rhuav, thaus nwg has kuas cov Yudas hab cov pejxeem kws nyob huv lub nroog Yeluxalees moog pehawm tug TSWV ntawm lub thaaj fij huv lub nroog Yeluxalees xwb?23Kuv tuav kuv tug vaajntxwv lub npe has rua mej tas, yog mej nrhav tau tuabneeg, kuv yuav muab ob txheeb tug neeg rua mej caij.24Mej tub kov tsi yeej kuv tug vaajntxwv kws kaav lub tebchaws Axilias tug thawj tubrog kws coj paab nyuas tubrog tsawg tsawg nuav, ua caag mej tseem yuav kuas cov Iziv coj tsheb neeg hab tubrog caij neeg tuaj paab mej!25Mej xaav has tas, kuv tuaj tua hab rhuav mej lub tebchaws, tug Tswv tsi paab kuv nua los? Tub yog tug Tswv kuas kuv tuaj tua hab rhuav mej lub tebchaws ntaag."26Ces Eliyakees, Senpenas hab Yau-as txhaj teb tug thawj tubrog ntawd has tas, "Koj tsi xob has lug Henplais, koj has lug Alamais los peb yeej paub hab, rua qhov cov pejxeem kws nyob sau tej ntsaa yeej, puavleej nov tej lug kws koj has."27Tug thawj tubrog ntawd teb le nuav: "Mej xaav has tas, kuv tug vaajntxwv khaiv kuv tuaj has tej lug nuav rua mej hab mej tug vaajntxwv xwb nua los? Kuv has rua cov pejxeem kws nyob sau tug ntsaayeej huv tuabsi, rua qhov puab yuav noj puab tej quav hab haus puab tej zig ib yaam le mej hab ntaag."28Ces cov Axilias tug thawj tubrog sawv tseeg qw ua lug Henplais has tas, "Mej suavdlawg ca le noog tug vaajntxwv kws kaav lub tebchaws Axilias tej lug!29Nwg has tas, mej tsi xob ca Hexekiyas ntxag tau mej, nwg yeej yuav paab tsi tau mej le.30Tsi xob ca Hexekiyas ntxag tau mej kuas ca sab rua tug Tswv. Tsi xob xaav has tas tug TSWV yuav cawm kuas mej dlim hab tsi pub lub nroog nuav poob rua cov Axilias tug vaajntxwv txhais teg,31tsi xob noog Hexekiyas lug. Cov Axilias tug vaajntxwv kuas mej ca le zwm rua nwg. Nwg yuav pub rua mej tau noj tej txiv maab hab txiv ncuav pas huv mej tej vaaj, hab tau haus tej dlej huv mej tej qhovtshij32moog txug nub kws vaajntxwv coj mej moog nyob huv lub tebchaws kws zoo ib yaam le mej lub. Lub tebchaws ntawd muaj txiv maab ua cawv, muaj nplej ua ncuav; muaj txiv ntoo roj ua roj hab muaj zib ntaab. Yog mej ua lawv le nwg has, mej yuav tau ua neej nyob tsi tuag. Mej tsi xob ca Hexekiyas ntxag kuas mej ntseeg has tas, tug Tswv yuav cawm kuas mej dlim.33Puas muaj ib tsaav tuabneeg twg kws puab tug vaajtswv cawm tau puab dlim ntawm cov Axilias tug vaajntxwv lub fwjchim?34Cov Hamas, cov Alepas, cov Xefavais, cov Henas hab cov Ivas tej vaajtswv nyob qhovtwg lawm? Tej vaajtswv ntawd puas cawm tau lub nroog Xamalis?35Mej ca le qha rua kuv saib, tej tebchaws ntawd tej vaajtswv puas cawm tau puab dlim ntawm cov Axilias tug vaajntxwv txhais teg? Ua le caag mej xaav has tas, tug Tswv yuav cawm tau lub nroog Yeluxalees nuav dlim ntawm kuv txhais teg?"36Cov pejxeem nyob ntsag tu tsi has ib lu lug le, rua qhov Vaajntxwv Hexekiyas tsi pub puab teb.37Eliyakees, Senpenas hab Yau-as nyuaj sab heev, puab txawm muab puab tej tsho dlua hab moog pav tej lug kws cov Axilias tug thawj tubrog has ntawd rua Vaajntxwv Hexekiyas noog.

  Vaajntxwv Hexekiyas Moog Cuag Yaxayas


  (Yaxayas 37.1-7)


  1Thaus Vaajntxwv Hexekiyas nov tej lug ntawd, nwg nyuaj sab heev, nwg dlua rhe nwg lub tsho hab muab ntaub tsaaj lug naav, hab moog rua huv tug Tswv lub Tuamtsev.2Nwg khaiv Eliyakees kws yog tug saib lub loog, Senpenas kws yog tug teev ntawv hab cov povthawj ob peb leeg kuas moog cuag tug cev Vaajtswv lug Yaxayas kws yog Amauxes tug tub. Puab puavleej naav ntaub tsaaj huv tuabsi.3Vaajntxwv kuas puab moog has rua Yaxayas has tas, "Nub nua yog nub kws peb raug kev txomnyem, peb taabtom raug txim hab poob ntsejmuag. Peb zoo ib yaam le tug quaspuj kws nwg tsi muaj zug yug nwg tug mivnyuas.4Tug vaajntxwv kws kaav lub tebchaws Axilias khaiv nwg ib tug thawj tubrog tuaj thuam Vaajtswv tug kws muaj sa nyob. Thov tug Tswv kws yog koj tug Vaajtswv leeg paub hab rau txim rua cov tuabneeg kws tuaj thuam nwg ntawd. Yog le ntawd, koj ca le thov Vaajtswv paab peb cov kws tseem seem nyob nuav."5Thaus Yaxayas nov tej lug kws Vaajntxwv Hexekiyas has lawm,6nwg txhaj kuas puab rov moog has rua vaajntxwv has tas, "Tug Tswv kuas koj tsi xob nyuaj sab rua tug vaajntxwv kws kaav lub tebchaws Axilias tej lug thuam kws has tas, tug Tswv paab tsi tau koj.7Tug Tswv yuav ua kuas tug vaajntxwv kws kaav lub tebchaws Axilias nov lug foob lug cua, ces nwg yuav rov moog rua peg nwg lub tebchaws, hab tug Tswv yuav ua kuas luas muab nwg tua rua peg nwg lub tebchaws."


  Cov Axilias Rov Tuaj Tua Cov Yudas


  (Yaxayas 37.8-20)


  8Cov Axilias tug thawj tubrog paub has tas, vaajntxwv tawm huv lub nroog Lakhis moog tua lub nroog Linas kws nyob tsi dleb ntawd; nwg txawm moog nrug vaajntxwv saablaaj.9Cov Axilias tug vaajntxwv nov has tas, Vaajntxwv Tihakas kws kaav lub tebchaws Sudaas, coj ib paab tubrog Iziv tuaj tua nwg lawm. Nwg txawm khaiv tuabneeg moog has rua Vaajntxwv Hexekiyas kws kaav lub tebchaws Yudas10has tas, "Tsi xob ca tug Vaajtswv kws koj ca sab rua ntxag tau koj has tas, koj yuav tsi poob rua kuv txhais teg le.11Nyaj koj nov tej kws cov Axilias tug vaajntxwv tau ua rua tej tebchaws kws nwg xaav muab ua kuas puamtsuaj ntawd lawm. Koj xaav has tas, koj yuav dlim nua los?12Kuv cov yawmkoob tub ua rua lub nroog Nkauxaas, Halaas, Lexes puamtsuaj taag, hab tua cov tuabneeg Npethedees kws nyob huv lub nroog Telaxes tuag taag, hab yeej tsi muaj ib tug vaajtswv nyob qhovtwg lug paab cov tuabneeg ntawd dlim le.13Cov vaajntxwv kws kaav lub nroog Hamas, lub nroog Alepas, lub nroog Xefavais, lub nroog Henas hab Ivas dlua twg taag lawm?"14Vaajntxwv Hexekiyas txais tsaab ntawv ntawm cov xaa ntawv tuaj lug nyeem. Nwg coj tsaab ntawv moog rua huv lub Tuamtsev hab muab nthuav rua ntawm tug Tswv xubndlag,15hab thov has tas, "Tug Tswv kws yog cov Yixalayees tug Vaajtswv, koj nyob sau koj lub zwmtxwv ntawm ob tug qhelunpees kis nruab nraab, koj tuab leeg xwb txhaj yog tug Vaajtswv kws kaav taagnrho tej tebchaws huv nplajteb nuav. Koj yog tug kws tsim lub ntuj hab lub nplajteb.16Tug Tswv, thov koj tsaa qhovmuag saib tej xwm kws lug raug peb. Thov leeg paub tej lug kws Xenakhelis thuam koj kws yog Vaajtswv tug muaj sa nyob.17Tug Tswv, peb paub has tas cov Axilias cov vaajntxwv tau tua ntau tsaav tuabneeg hab rhuav puab tej tebchaws puamtsuaj taag nyob qhuav nkuag ca,18hab muab puab tej mlom kws tsi yog vaajtswv hlawv povtseg taag, tej vaajtswv ntawd yog luas muab pobzeb hab muab ntoo txua xwb.19Tug Tswv kws yog peb tug Vaajtswv, nwgnuav thov koj paab peb kuas dlim ntawm cov Axilias txhais teg, txhua tsaav tuabneeg kws nyob huv nplajteb txhaj yuav paub has tas, tsuas yog koj tuab leeg xwb txhaj yog tug Tswv kws yog Vaajtswv."


  Yaxayas Xaa Xuv Moog rua Vaajntxwv Hexekiyas


  (Yaxayas 37.21-38)


  20Tom qaab ntawd Yaxayas xaa xuv moog has rua Vaajntxwv Hexekiyas paub has tas tug Tswv tub nov vaajntxwv tej lug thov lawm,21tug Tswv has tas, "Xenakhelis, lub nroog Yeluxalees yuav luag koj plig hab nyos koj.22Koj puas paub has tas, koj saib tsi taug hab thuam leejtwg? Tub yog koj saib tsi taug hab tsi fwm kuv kws yog cov Yixalayees tug Vaajtswv kws dlawbhuv ntaag!23Koj khaiv koj cov tuabneeg xaa xuv tuaj has khaav ntxhas rua kuv tas, koj cov tubrog caij tsheb neeg moog txeeb tau tej roob sab huv tebchaws Lenpanoos. Koj khaav has tas koj muab cov ntoo cab kws sab tshaaj hab cov ntoo thuv kws zoo nkauj sau ntuv huv tuabsi povtseg, hab koj moog txug huv lub plawv zoov nujtxeeg kws dleb heev.24Koj khaav has tas, koj tau moog khawb qhovtshij hab haus tej dlej huv luas tej tebchaws hab coj koj cov tubrog moog tsuj tug Dlej Niles nraag tebchaws Iziv nqhuab hlo.25"Koj tsi tau nov has tas kuv tub npaaj tej nuav ntev lug lawm nua los? Nwgnuav kuv ua lawv le kuv tau has tseg. Kuv pub koj muaj fwjchim rhuav tej nroog kws luas txhim ntsaayeej khov kho ntawd qaug taag.26Cov tuabneeg kws nyob huv tej nroog ntawd, tsi muaj zug le, puab ntshai heev ua ib ce tshee nyo. Puab zoo ib yaam le tej nroj tsuag kws tuaj huv tej teb lossis ib yaam le tej yub nroj kws tuaj sau tej ruv tsev kws raug cov cua kub saab nubtuaj tuaj ntsawj ua rua tej nplooj qhuav nkig nkuav.27"Tabsis kuv paub koj lub sab taag lawm, txawm yog koj yuav ua ib yaam dlaabtsi hab yuav moog qhov twg los kuv yeej paub huv tuabsi. Kuv paub has tas koj chim heev.28Kuv nov has tas, koj chim rua kuv hab khaavtheeb heev, yog le ntawd kuv yuav muab nqai lauj lug nqai koj qhovntswg hab muab fwm loojthawb lug saam koj qhovncauj, hab caab koj taug txujkev kws koj tuaj rov qaab."29Ces Yaxayas has rua Vaajntxwv Hexekiyas has tas, "Tej xwm kws yuav muaj tshwm lug yog le nuav: Xyoo nuav hab lwm xyoo, koj hab koj cov pejxeem yuav tau noj tej qoobloo kws tsi yog mej cog, tabsis xaab xyoo mej yuav cog hab yuav tau sau. Mej yuav tau cog txiv maab hab tau noj tej txiv maab ntawd.30Cov Yudas kws seem nyob huv lub tebchaws yuav zoo ib yaam le tsob ntoo kws tej caag ntsa aav tub tub hab yuav tawg paaj txi txiv;31rua qhov tug Tswv npaaj sab ca cov tuabneeg kws nyob huv lub nroog Yeluxalees hab sau lub Roob Xi-oos ua cov kws seem ntawd.32"Tug Tswv has txug tug vaajntxwv kws kaav lub tebchaws Axilias le nuav: 'Nwg yuav tsi tau tuaj rua huv lub nroog nuav lossis tua tsi tau ib nee tuaj le. Cov tubrog kws muaj dlaim thaiv nav ntaaj, yuav tuaj tsi tau ze lub nroog nuav, hab yuav khawb tsi tau aav meem kuas nee tau rua huv lub nroog.33Nwg yuav taug txujkev kws nwg tuaj rov moog tsev, nwg yuav tsi tau lug rua huv lub nroog nuav. Kuv yog tug Tswv kws has le ntawd.34Kuv yuav tiv thaiv hab tsomkwm lub nroog nuav, kuas kuv txhaj tau ntsejmuag hab kuas muaj lawv le tej lug kws kuv tau cog tseg rua kuv tug tubkhai Daviv lawm.'"35Mo ntawd tug Tswv ib tug timtswv lug tua cov tubrog Axilias huv puab lub yeej tuag ib puas yim caum tsib txheeb leej. Thaus kaaj ntug puab cov tubrog tuag pawg lug ca xwb.36Xenakhelis kws yog tug vaajntxwv kaav lub tebchaws Axilias txhaj le thim nwg cov tubrog rov moog rua peg lub nroog Nineves lawm.37Muaj ib nub, thaus nwg taabtom moog pe nwg tug mlom Nilaus huv lub tsev teev mlom, ces nwg ob tug tub kws yog Alameles hab Salexes txawm nqaa ntaaj moog muab nwg tua tuag, hab obtug tsiv moog rua tebchaws Alalaj lawm. Nwg tug tub kws hu ua Exahadoos txhaj ua vaajntxwv hloov nwg chaw.

  Hexekiyas Mob hab Rov Zoo


  (Yaxayas 38.1-8,21-22; 2 Xwmtxheej Vaajntxwv 32.24-26)


  1Thaus ntawd Vaajntxwv Hexekiyas mob nyaav heev hab yuav tuag. Ces Yaxayas kws yog tug cev Vaajtswv lug kws yog Amauxes tug tub, txawm tuaj saib Hexekiyas hab has rua nwg tas, "Tug Tswv has tas, 'Koj ca le npaaj txhua yaam kuas txhij rua lub tebchaws, rua qhov koj yuav tsi zoo. Koj yeej yuav tuag xwb.'"2Ces Hexekiyas txawm tig xubndlag rua tim phaab ntsaa hab thov has tas,3"Tug Tswv, thov koj ncu has tas, kuv ua koj teg num ntawm lub sab ncaaj nceeg, muab sab npuab koj, hab ua txhua yaam lawv le koj xaav kuas kuv ua." Ces Hexekiyas txawm quaj tu sab heev.4Thaus Yaxayas tseem moog tsi tau dlhau lub tshaavpuam ntawm vaajntxwv lub loog, tug Tswv txawm has kuas Yaxayas5rov moog has rua Hexekiyas tug kws kaav tug Tswv tsaav tuabneeg hab has rua nwg tas, "Kuv yog tug Tswv kws yog koj yawmkoob Daviv tug Vaajtswv, kuv nov koj tej lug thov hab pum koj tej kua muag lawm, kuv yuav khu koj kuas zoo, peb nub sau nuav koj yuav tau moog rua huv kuv lub Tuamtsev.6Kuv yuav ntxiv noobnyoog kaum tsib xyoos rua koj. Kuv yuav paab koj hab lub nroog Yeluxalees nuav kuas dlim ntawm cov Axilias tug vaajntxwv txhais teg. Kuv yuav tsomkwm lub nroog nuav, kuas kuv txhaj tau ntsejmuag, hab kuas muaj lawv le tej lug kws kuv tau cogtseg rua kuv tug tubkhai Daviv lawm."7Yaxayas kuas vaajntxwv cov tubkhai muab txiv ncuav pas tsoo qhwv vaajntxwv lub rwj, ces nwg yuav zoo.8Vaajntxwv Hexekiyas nug has tas, "Puas yuav muaj dlaabtsi ua cim qha rua kuv paub has tas, tug Tswv yuav khu kuv hab peb nub sau nuav kuv yuav tau moog rua huv tug TSWV lub Tuamtsev?"9Yaxayas teb has tas, "Tug TSWV yuav ua ib qho cim qha rua koj paub has tas, nwg yuav ua lawv le nwg tau coglug tseg lawm. Koj xaav kuas tug Tswv ua rua tug dluab ntawm tug ntaiv nee moog kaum qeb lossis nqeg lug kaum qeb?"10Hexekiyas teb has tas, "Kuj yoojyim ca tug dluab nee moog kaum qeb, tabsis kuv thov tug Tswv ua kuas tug dluab nqeg rov lug kaum qeb."11Yaxayas thov tug Tswv, hab tug Tswv ua rua tug dluab ntawm tug ntaiv kws Vaajntxwv Ahas ua, nqeg rov lug kaum qeb.


  Cov Xaa Ntawv Kws Tuaj Npanpiloos Tuaj


  (Yaxayas 39.1-8)


  12Thaus ntawd Npaladaas tug tub Melaudas Npaladaas kws ua vaajntxwv kaav lub tebchaws Npanpiloos nov has tas Vaajntxwv Hexekiyas mob, nwg txhaj sau ib tsaab ntawv hab xaa ib cov khoom tuaj pub rua Hexekiyas.13Hexekiyas tog txais puab hab coj puab moog ncig saib nwg tej txhaab nyaj txhaab kub, tej txumlom, tej roj tsw qaab hab nwg tej cuabyeej ua rog. Tsi tshuav ib yaam dlaabtsi huv nwg tej txhaab lossis huv nwg lub tebchaws kws nwg tsi tau coj puab moog saib le.14Ces Yaxayas kws yog tug cev Vaajtswv lug tuaj cuag Vaajntxwv Hexekiyas hab nug nwg has tas, "Cov tuabneeg ntawd tuaj qhovtwg tuaj hab puab has dlaabtsi rua koj?" Hexekiyas teb has tas, "Puab tuaj tim tebchaws Npanpiloos kws dleb heev tuaj."15Yaxayas nug has tas, "Puab pum dlaabtsi huv koj lub loog?" Hexekiyas teb has tas, "Puab pum txhua yaam huv tuabsi, tsi tshuav ib yaam nyob huv tej txhaab kws kuv tsi tau qha rua puab le."16Yaxayas has rua vaajntxwv has tas, "Tug Tswv kws muaj fwjchim luj kawg nkaus has tas,17muaj ib nub txhua yaam kws nyob huv koj lub loog, hab txhua yaam kws koj cov yawmkoob khwv tseg thaus u lug txug rua naj nub nua, yuav raug luas coj moog rua tim tebchaws Npanpiloos, yuav tsi tshuav ib yaam dlaabtsi le.18Koj cov tub xeebntxwv ib txha yuav raug luas nteg coj moog, hab muab saam ca ua num huv tug vaajntxwv kws kaav lub tebchaws Npanpiloos lub loog."19Vaajntxwv Hexekiyas txawm xaav has tas, thaus kws nwg tseem ua neej nyob, lub tebchaws yuav muaj kev thaajyeeb hab nyob tso sab lug, nwg txhaj teb has tas, "Cov lug kws tug Tswv kuas koj has rua kuv yog lug zoo."


  Hexekiyas Tuag


  (2 Xwmtxheej Vaajntxwv 32.32-33)


  20Dlua le lwm yaam kws Vaajntxwv Hexekiyas ua, tej kws nwg muaj peevxwm ua, tauv tau lub paag dlej hab khawb tug kwj dleg tso dlej lug rua huv lub nroog, puavleej muab sau ca rua huv phoo ntawv keebkwm kws teev cov Yudas cov vaajntxwv lub neej lawm.21Hexekiyas tuag hab nwg tug tub Manaxes ua vaajntxwv hloov nwg chaw.

  Cov Yudas tug Vaajntxwv Manaxes


  (2 Xwmtxheej Vaajntxwv 33.1-20)


  1Manaxes ua vaajntxwv kaav lub tebchaws Yudas thaus nwg noobnyoog muaj kaum ob xyoos, hab nwg nyob huv lub nroog Yeluxalees kaav tau tsib caug tsib xyoos. Nwg nam hu ua Hexinpas.2Manaxes ua txhum rua tug TSWV, nwg ua kev phem kev qas ib yaam le cov tuabneeg kws tug Tswv muab ntab tawm huv lub tebchaws moog ua ntej nwg tsaav tuabneeg lug nyob lawm.3Manaxes rov txhim khu tej chaw teev dlaab kws nwg txiv Hexekiyas muab rhuav taag lawm. Nwg ua ntau lub thaaj teev tug mlom Npa-aas hab puab tug mlom quaspuj Aselas, ib yaam le Vaajntxwv Ahaj kws kaav lub tebchaws Yixalayees ua. Manaxes tseem pe tej nubqub hab.4Manaxes ua tau ntau lub thaaj teev dlaab rua huv lub Tuamtsev, muab teeb rua ntawm qhov chaw kws tug TSWV has tas, tsimnyog ca ua qhov chaw rua suavdlawg pehawm nwg.5Manaxes ua tau ntau lub thaaj rua ntawm ob lub tshaav puam ntawm lub Tuamtsev ua qhov chaw pe tej nubqub.6Manaxes muab nwg tug tub tua hlawv fij. Nwg ua khawvkoob, ua yeegsiv, saib teg" hab saib yaig. Manaxes ua txhum luj heev rua tug Tswv, tug Tswv txhaj chim rua nwg.7Nwg muab tug mlom quaspuj Aselas lug teeb rua huv lub Tuamtsev ntawm qhov chaw kws tug Tswv has rua Daviv hab Daviv tug tub Xalumoos has tas, "Lub Tuamtsev huv lub nroog Yeluxalees nuav, yog qhov chaw kws kuv xaiv tawm ntawm kaum ob xeem Yixalyees lug ua qhov chaw rua suavdlawg tuaj pehawm kuv.8Yog cov Yixalyees noog kuv lug hab ua lawv le kuv tej kevcai kws kuv tug tubkhai Mauxes muab rua puab lawm, kuv yuav tsi pub kuas puab raug ntab tawm huv lub tebchaws kws kuv muab rua puab cov yawmkoob lawm."9Tabsis cov Yudas tsi noog tug Tswv lug, Manaxes txhaj coj puab moog ua txhum luj tshaaj cov tuabneeg kws tug Tswv muab ntab tawm huv lub tebchaws moog ua ntej nwg tsaav tuabneeg lug nyob.10Tug Tswv has rua cov tubkhai kws yog cov cevlug has tas,11"Vaajntxwv Manaxes ua kev phem kev qas luj tshaaj cov tuabneeg Kana-aas ua; qhov kws nwg puab tej mlom ntawd, ua rua nwg coj cov Yudas moog ua txhum.12Yog le ntawd, tug TSWV kws yog cov Yixalayees tug Vaajtswv has tas, kuv Yuav tso kev puamtsuaj lug raug lub nroog Yeluxalees hab cov Yudas, kuas txhua tug kws nov tej xwm nuav yuav xaav tsi thoob le.13Kuv yuav rau txim rua lub nroog Yeluxalees ib yaam le kuv ua rua lub nroog Xamalis, hab ib yaam le kuv ua rua Vaajntxwv Ahaj kws kaav lub tebchaws Yixalayees hab nwg cov xeebntxwv. Kuv yuav cheb lub nroog Yeluxalees hab cov tuabneeg kws nyob huv kuas dlu lug moog ib yaam le lub phaaj kws muab ntxuav taag hab muab so khwb ca.14Kuv yuav tso cov tuabneeg kws seem ntawd tseg, muab puab cob rua puab tej yeebncuab, kuas tua yeej puab hab txeeb tau puab lub tebchaws.15Kuv yuav ua le nuav rua kuv tsaav tuabneeg, rua qhov puab ua txhum rua kuv hab ua rua kuv chim, txij thaus kuv coj puab cov yawmkoob tawm nraag tebchaws Iziv lug txug naj nub nua."16Manaxes tua cov tuabneeg kws tsi muaj txim coob leej, ua rua ntshaav ndlwg puv nkaus tej kev huv lub nroog Yeluxalees; nwg ua tej kev txhum nuav ntxiv rua tej kws nwg coj cov Yudas moog pe mlom, hab ua txhum rua tug Tswv.17Dlua le lwm yaam kws Manaxes ua hab tej kev txhum kws nwg ua, puavleej muab sau ca rua huv phoo ntawv keebkwm kws teev cov Yudas cov vaajntxwv lub neej lawm.18Manaxes tuag hab luas coj nwg moog log rua huv nwg lub loog kws yog lub vaaj Uxas, hab nwg tug tub Amoos ua vaajntxwv hloov nwg chaw.


  Cov Yudas tug Vaajntxwv Amoos


  (2 Xwmtxheej Vaajntxwv 33.21-25)


  19Thaus Amoos ua vaajntxwv kaav lub tebchaws Yudas nwg noobnyoog muaj neeg nkaum ob xyoos, hab nwg nyob huv lub nroog Yeluxalees kaav tau ob xyoos, nwg nam hu ua Mesulemes hab yog Halus kws nyob huv lub nroog Yaunpas tug ntxhais.20Amoos ua txhum rua tug Tswv ib yaam le nwg txiv Manaxes ua ntaag.21Nwg xyum ua lawv le nwg txiv tug yaamntxwv, hab nwg pe tej mlom kws nwg txiv pe.22Amoos tso tug Tswv kws yog nwg cov yawmkoob tug Vaajtswv tseg, hab tsi ua lawv le tug TSWV tej lug saamfwm.23Amoos cov numtswv ntxeev sab rua nwg hab muab nwg tua tuag rua huv nwg lub loog.24Tabsis cov Yudas muab cov tuabneeg kws tua Amoos, tua tuag taag hab tsaa Amoos tug tub Yauxiyas ua vaajntxwv hloov nwg chaw.25Dlua le lwm yaam kws Amoos ua, puavleej muab sau ca rua huv phoo ntawv keebkwm kws teev cov Yudas tej vaajntxwv lub neej lawm.26Luas coj Amoos moog log rua ntawm lub toj ntxaas huv lub vaaj Uxas, hab nwg tug tub Yauxiyas ua vaajntxwv hloov nwg chaw.

  Cov Yudas tug Vaajntxwv Yauxiyas


  (2 Xwmtxheej Vaajntxwv 34.1-2)


  1Yauxiyas ua vaajntxwv kaav lub tebchaws Yudas thaus nwg noobnyoog muaj yim xyoo, hab nwg nyob huv lub nroog Yeluxalees kaav tau peb caug ib xyoos. Nwg nam hu ua Yedidas hab yog Adayas kws nyob huv lub nroog Npauxekas tug ntxhais.2Yauxiyas ua lub neej lawv le tug Tswv lub sab nyam, nwg ua lawv le Vaajtswv tej kevcai, ib yaam le nwg yawmkoob kws yog Vaajntxwv Daviv ua.


  Nrhav Tau Phoo Ntawv Kevcai


  (2 Xwmtxheej Vaajntxwv 34.8-28)


  3Thaus Yauxiyas ua vaajntxwv tau kaum yim xyoo, nwg khaiv nwg tug teev ntawv Safas kws yog Axaliyas tug tub hab yog Mesulas tug xeebntxwv moog rua huv lub Tuamtsev, nwg has rua Axaliyas has tas,4"Koj moog cuag tug Povthawj Hlub Hilekiyas hab kuas nwg qha tej nyaj kws cov povthawj sau tau thaus cov pejxeem coj tuaj tso rua huv lub Tuamtsev saib tau pistsawg.


  5Koj kuas nwg muab cov nyaj ntawd coj moog rua cov kws saib cov tuabneeg kws khu lub Tuamtsev. Puab txhaj tau nyaj6them rua cov tuabneeg txua ntoo, cov ua tsev, cov txhim phaab ntsaa, yuav ntoo hab yuav pobzeb lug khu lub Tuamtsev.7Cov kws saib cov ua num, puab yog tuabneeg ncaaj, txhaj tsi kuas puab muab tej ntawv teev tej nyaj kws puab siv lug."8Safas coj vaajntxwv cov lug moog has rua Hilekiyas, Hilekiyas qha rua Safas has tas, "Kuv pum phoo ntawv kevcai nuav nyob huv tug Tswv lub Tuamtsev." Hilekiyas txawm muab phoo ntawv rua Safas nyeem.9Safas rov lug qha rua vaajntxwv has tas, "Koj cov tubkhai tub muab cov nyaj huv lub Tuamtsev cob rua cov kws saib cov tuabneeg kws khu lub Tuamtsev lawm."10Safas has ntxiv tas, "Phoo ntawv nuav yog Hilekiyas muab rua kuv." Ces Safas txawm muab nyeem rua vaajntxwv noog.11Thaus vaajntxwv nov tej lug huv phoo ntawv kevcai ntawd, vaajntxwv nyuaj sab heev hab dlua rhe nwg lub tsho,12hab has rua tug Povthawj Hilekiyas, Safas tug tub Ahikas, Mikayas tug tub Anpaus, tug teev ntawv Safas hab Axayas kws yog tug tu vaajntxwv le nuav:13"Mej ca le paab kuv hab paab cov Yudas moog nug tug Tswv txug tej lug huv phoo ntawv nuav saib qha le caag. Tog tug Tswv chim heev rua peb los tub yog peb cov yawmkoob tsi ua lawv le tej lug kws sau rua huv phoo ntawv nuav."14Hilekiyas, Ahikas, Anpaus, Safas hab Axayas txawm moog cuag ib tug quaspuj hu ua Hulidas kws yog ib tug cev Vaajtswv lug nyob huv lub nroog Yeluxalees ntawm cegkaum kws luas ua tshab. (Hulidas tug quasyawg hu ua Saloos kws yog Tivas tug tub hab yog Hahas tug xeebntxwv, nwg yog tug saib cov tsho ntev huv lub Tuamtsev.) Puab pav tej lug ntawd rua Hulidas noog.15Nwg kuas puab rov moog cuag vaajntxwv16hab has rua vaajntxwv has tas, tug Tswv has le nuav: "Kuv yuav rau txim rua lub nroog Yeluxalees hab cov tuabneeg kws nyob huv lub nroog lawv le tej lug kws sau tseg rua huv phoo ntawv kws vaajntxwv nyeem ntawd.17Puab tau tso kuv tseg hab moog tua tsaj fij rua lwm tsaav tuabneeg tej vaajtswv, kuv txhaj chim rua tej kws puab ua, hab kuv chim rua lub nroog Yeluxalees, kuv tej kev chim yuav tsi xaam moog sai.18Kuv yog tug Tswv kws yog cov Yixalayees tug Vaajtswv, kuv has le nuav rua vaajntxwv: Thaus koj nov tej lug huv phoo ntawv nuav taag lawm,19koj leeg koj tej kev txhum hab txu fwjchim taabmeeg kuv, koj quaj tu sab hab dlua rhe koj lub tsho, thaus koj paub has tas, kuv yuav rau txim rua lub nroog Yeluxalees hab cov tuabneeg huv tuabsi. Kuv yuav ua kuas lub nroog puamtsuaj taag, thaus luas pum luas yuav ntshai heev, hab luas yuav tuav lub nroog nuav lub npe foom tsi zoo. Tabsis vim kuv tub nov koj tej lug thov lawm,20kuv yuav tog kuas koj tuag tsaiv kuv maam le rau txim rua lub nroog Yeluxalees. Kuv yuav ca koj tuag kaaj sab lug."


  Puab coj tej lug ntawd moog pav rua Vaajntxwv Yauxiyas noog.


  


  2 Vaajntxwv 23


  Yauxiyas Rhuav Tej Chaw Teev Dlaab


  (2 Xwmtxheej Vaajntxwv 34.3-7,29-33)


  1Vaajntxwv Yauxiyas kuas cov Yudas tej thawjcoj hab cov tuabneeg kws nyob huv lub nroog Yeluxalees tuaj cuag nwg,2hab puab ua ke moog rua huv lub Tuamtsev, tsi has cov povthawj, cov cevlug hab taagnrho cov pejxeem, tug muaj tug npluag los moog huv tuabsi. Vaajntxwv nyeem taagnrho phoo ntawv coglug kws nrhav tau huv lub Tuamtsev rua suavdlawg noog.3Vaajntxwv sawv ib saab ntawm tug ncej kws cov vaajntxwv ibtxwm sawv coglug rua tug Tswv has tas yuav fwm nwg, ua lawv le nwg tej kevcai hab tej lug saamfwm kuas kawg sab kawg ntsws, hab ua kuas tau lawv le tej lug cog tseg kws sau rua huv phoo ntawv nuav. Cov pejxeem puavleej leeg lug hab has tas, puab yuav coj lawv le tej lug cog tseg ntawd.4Tom qaab ntawd, Yauxiyas kuas tug Povthawj Hlub Hilekiyas, cov povthawj yau, hab cov kws zuv lub roojvaag kws moog rua huv lub Tuamtsev moog nqaa txhua yaam kws luas siv teev Npa-aas teev tug mlom quaspuj Aselas hab teev tej nubqub tawm huv lub Tuamtsev moog povtseg. Vaajntxwv muab tej ntawd coj moog hlawv rua nrau ntug nroog kws ze lub Haav Kiloos, hab nwg kuas puab yawm tej tshauv ntawd coj moog pov ma peg lub nroog Npethees.5Nwg muab cov povthawj kws cov Yudas tej vaajntxwv tsaa lug tua tsaj hlawv txi dlaab rua sau tej thaaj huv cov Yudas tej nroog hab tej chaw kws ze lub nroog Yeluxalees, hab taagnrho cov povthawj kws tua tsaj nj rua Npa-aas, fij rua lub nub, nj lub hli hab tej nubqub sau nruab ntug ntab tawm huv tuabsi moog lawm.6Nwg tshem tug mlom quaspuj Aselas tawm huv lub Tuamtsev moog rua saab nrau ntug nroog, muab hlawv rua huv lub Haav Kiloos, hab muab tsoo ua moov mog mog nphoo rua cov tuabneeg txomnyem tej ntxaa.7Nwg rhuav cov namndlav txivndlav tej chaw huv lub Tuamtsev. (Yog qhov chaw kws cov quaspuj tuaj ntus tsho rua cov tuabneeg naav moog pe tug mlom quaspuj Aselas.)8Nwg coj cov povthawj kws nyob huv cov Yudas tej nroog lug nyob huv lub nroog Yeluxalees, hab nwg moog thoob plawg txhua qhov, muab tej thaaj kws cov povthawj tua tsaj hlawv txi dlaab rhuav povtseg huv tuabsi. Nwg rhuav tej thaaj kws luas teev tej dlaab tshis kws nyob ze ntawm lub roojvaag kws yog tug tswv nroog Yausuas ua rua ntawm txujkev kws moog rua huv lub nroog.9Cov povthawj nuav, noj tau tej ncuav tsi xyaw keeb kws luas nqaa tuaj rua lwm cov povthawj, tabsis puab tsi muaj feem moog ua num huv lub Tuamtsev.10Vaajntxwv Yauxiyas tseem rhuav lub chaw teev dlaab kws hu ua Taufes huv lub Haav Hinoos, kuas suavdlawg txhaj tsi tau chaw coj puab tej tub tej ntxhais tuaj tua hlawv fij rua tug mlom Maulej lawm.11Nwg muab cov neeg kws cov Yudas tej vaajntxwv muab fij rua lub nub lawm tso moog, hab muab tej tsheb neeg kws puab caij tuaj pe lub nub hlawv povtseg. (Puab tso tej neeg hab tej tsheb neeg ntawd rua huv lub tshaavpuam ntawm lub Tuamtsev, ze lub roojvaag kws nyob tsi dleb ntawm tug nom Nathaas Melej lub tsev.)12Vaajntxwv Yauxiyas rhuav tej thaaj kws cov Yudas tej vaajntxwv ua rua sau Vaajntxwv Ahas lub loog, hab nwg tseem muab tej thaaj kws Vaajntxwv Manaxes ua rua huv ob lub tshaavpuam ntawm lub Tuamtsev tsoo tawg ntsoog ntxawg hab coj moog pov rua ntawm lub Haav Kiloos.13Yauxiyas rhuav tej thaaj kws Vaajntxwv Xalumoos ua rua ntawm lub nroog Yeluxalees saab nubtuaj, hab ua rua ntawm lub Roob Txiv Ntoo Roj saab qaabteb kws yog tej chaw pe cov Xidoos tug mlom quaspuj Atates, cov Mau-am tug mlom Khemus, hab cov Amoos tug mlom Maulej.14Vaajntxwv Yauxiyas muab tej ncej zeb tsoo tawg taag, ntuv tug mlom quaspuj Aselas povtseg, hab nwg muab tej pobtxhaa tuabneeg coj moog pov rua tej chaw ntawd.15Yauxiyas muab lub chaw teev dlaab kws Nenpas tug tub kws yog Vaajntxwv Yelaunpau-aas ua rua huv lub nroog Npethees rhuav povtseg huv tuabsi; Yelaunpau-aas yog tug kws coj cov Yixalayees moog ua txhum. Yauxiyas muab lub thaaj tsoo tawg taag;z hab nwg tseem muab tug mlom quaspuj Aselas hlawv kub nyab taag.16Tom qaab ntawd, Yauxiyas saib pum ib cov ntxaa nyob sau lub pov roob; nwg txawm kuas luas moog khawb cov pobtxhaa tuabneeg ntawd lug hlawv rua sau lub thaaj. Nwg ua le nuav kuas lub thaaj tsi huv, lawv le tug cev Vaajtswv lug has tseg thaus Vaajntxwv Yelaunpau-aas sawv ntawm lub thaaj ib saab, nub kws puab ua rooj noj rooj haus. Vaajntxwv Yauxiyas tig moog saib pum tug cev Vaajtswv lug kws qha tej xwm nuav lub ntxaa. 17Yauxiyas nug has tas, "Lub ntxaa ntawd yog leejtwg lub?"


  Cov tuabneeg huv Npethees teb has tas, "Yog ib tug cev Vaajtswv lug kws tuaj nraag tebchaws Yudas tuaj lub ntxaa, nwg yog tug kws tuaj qha ua ntej has txug tej kws koj tau ua rua lub thaaj nuav."18Yauxiyas has tas, "Ca nwg nyob nwg, tsi xob khawb tug cev Vaajtswv lug ntawd cov pobtxhaa tawm."


  Yog le ntawd, luas txhaj tsi khawb tug cev Vaajtswv lug ntawd cov pobtxhaa, hab tug cev Vaajtswv lug kws nyob peg lub nroog Xamalis cov pobtxhaa.19Vaajntxwv Yauxiyas rhuav taagnrho tej chaw teev dlaab kws cov Yixalayees tej vaajntxwv ua tseg rua huv txhua lub nroog thoob plawg tebchaws Yixalayees. Tej kws cov Yixalayees tej vaajntxwv ua ntawd, ua rua tug Tswv chim heev rua puab. Yauxiyas rhuav tej thaaj ntawd ib yaam le nwg rhuav tej kws nyob huv lub nroog Npethees.20Nwg tua cov povthawj kws teev dlaab rua sau tej thaaj kws puab teev dlaab, hab muab puab tej pobtxhaa moog hlawv rua sau txhua lub thaaj, ces nwg txawm rov lug rua nraag lub nroog Yeluxaleeslawm.


  Yauxiyas Ua Kevcai Hlaa Dlhau


  (2 Xwmtxheej Vaajntxwv 35.1-19)


  21Vaajntxwv Yauxiyas has rua cov pejxeem has tas, "Mej ca le ua Kevcai Hlaa Dlhau lawv le tej lug kws sau rua huv phoo ntawv coglug, tug Tswv kws yog mej tug Vaajtswv txhaj tau koobmeej."22Txij thaus muaj cov thawjtswj ua cov kaav tsaav tuabneeg Yixalayees lug txug thaus cov Yixalayees hab cov Yudas muaj vaajntxwv, yeej tsi tau muaj leejtwg ua Kevcai Hlaa Dlhau luj npaum le zag nuav.23Yauxiyas tub ua vaajntxwv tau kaum yim xyoos lawm, maam rov muaj ua Kevcai Hlaa Dlhau huv lub nroog Yeluxalees.


  Yauxiyas Rhuav Tej Kevcai Pe Dlaab


  24Vaajntxwv Yauxiyas ntab cov Yudas kws txawj saib yaig hab saib teg tawm moog, hab tshem tej thaaj xwmkaab, tej mlom hab txhua yaam cuabyeej kws siv teev dlaab tawm huv lub nroog Yeluxalees hab thoob plawg lub tebchaws Yudas moog povtseg, txhaj lawv le tej kevcai kws sau rua huv phoo ntawv kws tug Povthawj Hlub Hilekiyas pum nyob huv lub Tuamtsev. 25Tej vaajntxwv kws xub kaav ua ntej Yauxiyas, tsi muaj ib tug kws ua zoo npaum le Yauxiyas. Nwg ua tug Tswv teg num kawg sab kawg ntsws, kawg dlaag zug, hab ua lawv le Mauxes tej kevcai; txij thaus ntawd lug tsi muaj ib tug vaajntxwv ua zoo npaum le nwg lawm.26Txawm le ntawd los tug Tswv tseem chim rua cov Yudas, vim tej kws Vaajntxwv Manaxes ua, hab naj nub nua los tug Tswv txujkev chim tseem tsi tau xaam moog taag.27Tug Tswv has tas, "Kuv yuav ua rua cov Yudas ib yaam le kuv tau ua rua cov Yixalayees lawm. Kuv yuav ntab kuas cov Yudas tawm ntawm kuv moog, ib yaam le kuv tau ntab cov Yixalayees, hab kuv yuav muab lub nroog Yeluxalees kws kuv xaiv ca, hab lub Tuamtsev kws kuv has tas yog lub chaw rua suavdlawg tuaj pehawm kuv tso povtseg."


  Yauxiyas Tuag


  (2 Xwmtxheej Vaajntxwv 35.20-36.1)


  28Dlua le lwm yaam kws Vaajntxwv Yauxiyas ua, puavleej muab sau ca rua huv phoo ntawv keebkwm kws teev cov Yudas cov vaajntxwv lub neej lawm.29Tam kws Yauxiyas ua vaajntxwv kaav lub tebchaws Yudas, Falaus Nekaus kws Yog cov Iziv tug vaajntxwv coj tubrog tuaj paab tug vaajntxwv kws kaav lub tebchaws Axilias tua rog peg tug Dlej Efalates. Vaajntxwv Yauxiyas txawm tuaj zuv kev tua Falaus Nekaus ntawm Menkidaus, Yauxiyas txhaj raug tua tuag rua huv tshaav rog lawm.30Nwg cov tubrog txhaj muab nwg tsaws rua sau tsheb neeg thauj rov lug rua huv lub nroog Yeluxalees, hab coj nwg moog log rua ntawm cov vaajntxwv lub toj ntxaas.


  Cov Yudas txhaj le tsaa Yauxiyas tug tub Yehau-ahas ua vaajntxwv hloov nwg chaw.


  Cov Yudas tug Vaajntxwv Yehau-ahas


  (2 Xwmtxheej Vaajntxwv 36.2-4)


  31Thaus Yehau-ahas ua vaajntxwv kaav lub tebchaws Yudas nwg noobnyoog muaj neeg nkaum peb xyoos, hab nwg nyob huv lub nroog Yeluxalees kaav tau peb hlis. Nwg nam hu ua Hamutas hab yog Yelemis kws nyob huv lub nroog Linas tug ntxhais.32Yehau-ahas ua txhum rua tug Tswv, hab nwg ua phem ua qas ib yaam le nwg cov yawmkoob ua.33Nwg kev tswjfwm tebchaws xaus rua thaus Falaus Nekaus kws yog cov Iziv tug vaajntxwv nteg nwg moog kaw rua huv lub nroog Lilas huv tebchaws Hamas, hab kuas cov Yudas them xyaa txheeb tsib puas choj nyaj hab xyaa caum tsib choj kub rua nwg.34Falaus Nekaus tsaa Yauxiyas tug tub Eliyakees ua vaajntxwv kaav lub tebchaws Yudas hloov nwg txiv Yauxiyas chaw, hab muab Eliyakees hloov npe hu ua Yehauyakees. Vaajntxwv Nekaus coj Yehau-ahas moog rua nraag tebchaws Iziv, hab nwg tuag rua nraag lawm.


  Cov Yudas tug Vaajntxwv Yehauyakees


  (2 Xwmtxheej Vaajntxwv 36.5-8)


  35Vaajntxwv Yehauyakees sau se ntawm cov pejxeem kuas tau nyaj hab kub lug txwm nkaus le Falaus kws yog cov Iziv tug vaajntxwv kuas puab them.36Thaus Yehauyakees ua vaajntxwv kaav lub tebchaws Yudas nwg noobnyoog muaj neeg nkaum tsib xyoos, hab nwg nyob huv lub nroog Yeluxalees kaav tau kaum ib xyoos. Nwg nam hu ua Xenpidas, hab yog Padayas kws nyob huv lub nroog Lumas tug ntxhais.37Yehauyakees ua txhum rua tug Tswv, hab ua phem ua qas ib yaam le nwg cov yawmkoob ua.


  


  2 Vaajntxwv 24


  1Thaus kws Yehauyakees ua vaajntxwv, Vaajntxwv Nenpukajnexales kws kaav lub tebchaws Npanpiloos tuaj tua lub tebchaws Yudas, hab Yehauyakees zwm rua Nenpukajnexales tau peb xyoos; tabsis tom qaab ntawd Yehauyakees tau ntxeev sab rua Nenpukajnexales.2Tug Tswv tso cov Npanpiloos, cov Xilias, cov Mau-am hab cov Amoos tuaj tua Yehauyakees hab rhuav lub tebchaws Yudas puamtsuaj taag lawv le tug TSWV tau has rua nwg cov tubkhai kws yog cov cev Vaajtswv lug has tas nwg yuav ua le ntawd.3Tej nuav muaj lawv le tug Tswv tej lug kws has tas, nwg yuav muab cov Yudas ntab tawm ntawm nwg moog, vim tej kev txhum kws Vaajntxwv Manaxes ua,4hab tua cov tuabneeg kws tsi muaj txim. Tug Tswv yeej zaam tsi tau lub txim kws Manaxes tua tuabneeg ntawd le.5Txhua yaam kws Yehauyakees ua puavleej muab sau ca rua huv phoo ntawv keebkwm kws teev cov Yudas cov vaajntxwv lub neej lawm.6Yehauyakees tuag, hab nwg tug tub Yehauyakhees ua vaajntxwv hloov nwg chaw.7Tug vaajntxwv kws kaav lub tebchaws Iziv hab nwg cov tubrog tawm tsi tau huv tebchaws Iziv moog rua qhov twg le, rua qhov tug vaajntxwv kws kaav lub tebchaws Npanpiloos tuaj txeeb tau hab kaav taagnrho cheebtsaam kws yog cov Iziv tug, txij ndlua ntawm tug Dlej Efalates moog ti nkaus rua ntawni cov Iziv tug nrimteb saab qaumteb.


  Cov Yudas tug Vaajntxwv Yehauyakhees


  (2 Xwmtxheej Vaajntxwv 36.9-10)


  8Thaus Yehauyakhees ua vaajntxwv kaav lub tebchaws Yudas nwg noobnyoog muaj kaum yim xyoo, hab nwg nyob huv lub nroog Yeluxalees kaav tau peb hlis. Nwg nam hu ua Nehusetas hab yog Enathaas kws nyob huv lub nroog Yeluxalees tug ntxhais.9Nwg u txhum rua tug Tswv, hab ua phem ua qas ib yaam le nwg txiv ua.10Lub sijhawm ntawd Vaajntxwv Nenpukajnexales kws kaav lub tebchaws Npanpiloos cov thawj tubrog tau coj tubrog tuaj vij lub nroog Yeluxalees.11Thaus kws cov tubrog taabtom vij lub nroog, Vaajntxwv Nenpukajnexales kws kaav lub tebchaws Npanpiloos txawm tuaj txug huv lub nroog Yeluxalees;12ces Vaajntxwv Yehauyakhees hab nwg nam, nwg cov tub, nwg cov numtswv hab cov kws ua num huv lub loog, txhaj zwm rua cov Npanpiloos. Nenpukajnexales ua vaajntxwv kaav lub tebchaws Npanpiloos tau yim xyoo rua thaus kws nwg nteg Yehauyakhees,13hab nwg nqaa tej khoom tseemceeb huv lub Tuamtsev hab huv lub loog moog rua tebchaws Npanpiloos lawv le tug Tswv tau has tseg lawm has tas, Nenpukajnexales yuav tuaj tsoo hab nqaa taagnrho tej khoom tseemceeb kws Vaajntxwv Xalumoos muab kub ua rua huv lub Tuamtsev moog.14Nwg coj cov tuabneeg huv lub nroog Yeluxalees, vaajntxwv tsev tuabneeg hab cov thawjcoj moog huv tuabsi, xaam taagnrho muaj kaum txheeb leej. Dlua le ntawd nwg tseem coj cov tuabneeg kws muaj tswvyim ua txhua yaam num, hab cov kws tooj kws hlau moog huv tuabsi. Nwg tsuas tseg cov tuabneeg pluag nyob huv lub tebchaws Yudas xwb.15Nenpukajnexales coj Vaajntxwv Yehauyakhees, nwg nam, nwg cov quaspuj, nwg cov numtswv hab cov Yudas tej thawjcoj moog rua tim tebchaws Npanpiloos lawm.  16Cov tuabneeg tseemceeb kws Nenpukajnexales coj moog rua tebchaws Npanpiloos muaj xyaa txheeb leej, hab ib txheeb leej cov kws muaj tswvyim ua txhua yaam num, losloov cov kws tooj kws hlau huv tuabsi, cov nuav puavleej yog cov khov kho hab ua taug tubrog xwb.17Nenpukajnexales tsaa Yehauyakhees tug txiv ntxawm Mataniyas ua vaajntxwv kaav lub tebchaws Yudas, hab muab Mataniyas hloov npe hu ua Xedekiyas.


  Cov Yudas tug Vaajntxwv Xedekiyas


  (2 Xwmtxheej Vaajntxwv 36.11-12; Yelemis 52.1-3a)


  18Thaus Xedekiyas ua vaajntxwv kaav lub tebchaws Yudas nwg noobnyoog muaj neeg nkaum ib xyoos, hab nwg nyob huv lub nroog Yeluxalees kaav tau kaum ib xyoos. Nwg nam hu ua Hamutas hab yog Yelemis kws nyob huv lub nroog Linas tug ntxhais.19Vaajntxwv Xedekiyas ua txhum rua tug Tswv, ib yaam le Vaajntxwv Yehauyakhees ua.20Tug Tswv chim heev rua cov tuabneeg kws nyob huv lub nroog Yeluxalees hab huv tebchaws Yudas, nwg txhaj muab puab ntab tawm ntawm nwg moog lawm.


  


  2 Vaajntxwv 25


  Luas Txeeb Tau Lub Nroog Yeluxalees


  (2 Xwmtxheej Vaajntxwv 36.13-21; Yelemis 52.3b-11)


  1Xedekiyas ntxeev sab rua Vaajntxwv Nenpukajnexales kws kaav lub tebchaws Npanpiloos. Yog le ntawd, Nenpukajnexales txhaj txhij tubrog tuaj tua lub nroog Yeluxalees, thaus lub kaum hli ntuj, nub xab kaug kws Xedekiyas ua vaajntxwv kaav lub tebchaws Yudas tau cuaj xyoos. Puab tuaj tsuam yeej rua ntawm ntug nroog, hab xov ib txheej ntsaa yeej thaiv puagncig lub nroog Yeluxalees,2hab vij lub nroog moog txug thaus Xedekiyas ua vaajntxwv tau kaum ib xyoos.


  3Xyoo ntawd thaus lub plaub hlis ntujb nub xab cuag, cov pejxeem tsi muaj zaub mov noj hab suavdlawg tshaib plaab heev,4hab tug ntsaa yeej kws thaiv lub nroog raug luas tsoo qee ntu pob taag. Txawm yog cov tubrog Npanpiloos tub vij lub nroog taag lawm los thaus ib taagmo vaajntxwv hab nwg cov tubrog tseem tsiv tawm moog hlaa vaajntxwv lub vaaj, moog rua ntawm lub roojvaag kws nyob kis nruab nraab ntawm ob tug ntsaayeej moog rua tom lub Haav Yauladees lawm.5Tabsis cov tubrog Npanpiloos caum puab qaab moog nteg tau Vaajntxwv Xedekiyas ntawm lub taj nraag kws ze lub nroog Yelikaus hab nwg cov tubrog tsiv taag tso nwg tseg.6Thaus puab nteg tau Xedekiyas lawm, puab coj nwg lug cob rua Vaajntxwv Nenpukajnexales ntawm lub nroog Lilas huv cheebtsaam Hamas hab Nenpukajnexales txav txim rua Xedekiyas qhov ntawd.7Nenpukajnexales muab Xedekiyas cov tub tua taabmeeg Xedekiyas, hab Nenpukajnexales kuas luas muab Xedekiyas ob lub qhovmuag kaus povtseg, puab muab saw hlau khi nwg coj moog rua tim tebchaws Npanpiloos lawm.


  Lub Tuamtsev Puamtsuaj


  (Yelemis 52.12-33)


  8Thaus Nenpukajnexales ua vaajntxwv kaav lub tebchaws Npanpiloos tau kaum cuaj xyoos, xyoo ntawd lub tsib hlis ntuj nub xab xyaa, Nenpuxaladaas kws yog vaajntxwv tug tuavxaam hab yog tug thawj tubrog, txawm coj vaajntxwv cov tubrog tuaj rua huv lub nroog Yeluxalees.9Nwg hlawv tug Tswv lub Tuamtsev, lub loog, cov numtswv tej vaaj tse, hab taagnrho tej tsev huv lub nroog Yeluxalees kub nyab taag huv tuabsi,10hab nwg cov tubrog muab tej ntsaayeej tsoo pob taag.11Nenpuxaladaas nteg cov tuabneeg kws tseem tshuav nyob huv lub nroog Yeluxalees, cov kws muaj tswvyim ua txhua yaam num hab coj taagnrho cov kws lug thawj cov Npanpiloos moog rua tim tebchaws Npanpiloos lawm.12Tabsis nwg tseg cov tuabneeg pluag kws tsi muaj laj tsi muaj teb nyob rua huv tebchaws Yudas, hab nwg kuas puab ca le moog ua luas tej laj tej teb hab tu luas tej vaaj txiv maab txiv ntoo.13Cov tuabneeg Npanpiloos tsoo ob tug ncej tooj, tej tsheb, hab lub yag tooj kws nyob ntawm lub Tuamtsev, coj moog rua tim tebchaws Npanpiloos lawm.14Hab puab sau taagnrho tej dluav yawm tshauv, tej thoob rau tshauv thaus puab tu lub thaaj, tej txab txav teebxeeb, cov phab kws rau ntshaav tsaj, tej taig kws hlawv moov tshuaj tsw qaab, hab tej taig tooj kws siv huv lub Tuamtsev nqaa moog huv tuabsi lawm.15Puab coj txhua yaam kws muab nyaj muab kub ua, tsi has tej taig, tej yag kws rau ncaig tawg,16hab txhua yaam kws Vaajntxwv Xalumoos muab tooj ua tseg rua huv lub Tuamtsev, tsi has ob tug ncej tooj, cov tsheb, hab lub rhawv tooj luj, tej ntawd nyaav heev tsi muaj ib raab teev kws yuav luj tau le.17Ob tug ncej tooj ntawd sis luag zog: ib tug twg sab kaum yim tshim, hab sau ob lub hauv ncej luas ua ob lub paaj sab peb tshim txawb rua sau, luas muab xuv tooj qhab ua saw rig puagncig ob lub hau, hab nchuav ua ob tshaam txiv ntsab pobkws dlai rua sau.


  Luas Coj Cov Yudas Moog rua Npanpiloos


  (Yelemis 52.24-27)


  18Nenpuxaladaas kws yog tug thawj tubrog nteg Xelayas kws yog tug Povthawj Hlub, Xefaniyas kws yog tug povthawj yau hab peb leeg kws tuav num tseemceeb huv lub Tuamtsev,19nwg nteg tug thawj tubrog kws saib taagnrho cov tubrog, vaajntxwv tsib tug tuavxaam kws tseem nyob huv lub nroog, tug lwm thawj tubrog kws txheeb cov tubrog tej ntaub ntawv hab rau caum leej tuabneeg tseemceeb kws nyob huv lub nroog.20Nenpuxaladaas coj puab moog cob rua tug Vaajntxwv kws kaav lub tebchaws Npanpiloos ntawm lub nroog Lilas21huv cheebtsaam Hamas. Vaajntxwv kuas luas muab puab ntaus hab tua rua ntawd.


  Yog le ntawd, luas txhaj coj cov Yudas moog rua tebchaws Npanpiloos lawm.


  Nkedaliyas Kaav Lub Tebchaws Yudas


  (Yelemis 40.7-9; 41.1-3)


  22Vaajntxwv Nenpukajnexales kws kaav lub tebchaws Npanpiloos tsaa Nkedaliyas kws yog Ahikas tug tub hab yog Safas tug xeebntxwv ua nom kaav lub tebchaws Yudas, hab saib cov Yudas kws tsi raug luas nteg moog rua tim tebchaws Npanpiloos.23Thaus cov Yudas cov numtswv hab cov tubrog kws tsi kaam moog thawj hab zwm rua cov Npanpiloos nov has tas, tug vaajntxwv kws kaav lub tebchaws Npanpiloos tsaa Nkedaliyas ua nom saib cov Yudas lawm, puab txawm tuaj cuag nwg huv lub nroog Mixepas; cov numtswv ntawd yog Nethaniyas tug tub Yisamayees, Kale-as tug tub Yauhanaas, Xelayas tug tub Tahumes kws nyob huv lub nroog Netaufas, hab Yexaniyas kws nyob huv lub nroog Ma-akas.24Nkedaliyas has rua puab tas, "Kuv has rua mej has tas, mej tsi xob ntshai cov Npanpiloos tej numtswv. Mej ca le nyob tuabywv huv lub tebchaws nuav, hab ua num rua tug vaajntxwv kws kaav lub tebchaws Npanpiloos, mej txhaj yuav tau nyob kaaj sab lug."25Xyoos ntawd, thaus lub xyaa hli ntuj, Yisamayees kws yog Nethaniyas tug tub hab yog Elisamas tug xeebntxwv kws yog caajceg vaajntxwv, txawm coj kaum leej tubrog tuaj tua Nkedaliyas, hab nwg tseem muab cov Yixalayees hab cov Npanpiloos kws nrug Nkedaliyas nyob huv lub nroog Mixepas tua tuag taag huv tuabsi.26Cov Yixalayees, tsi has cov muaj cov pluag hab cov thawj tubrog txhaj tsiv moog taag rua nraag tebchaws Iziv lawm; vim puab ntshai cov Npanpiloos.


  Luas Tso Yehauyakhees Tawm huv Tsev Lojcuj


  (Yelemis 52.31-34)


  27Xyoo kws Evimeludas pib ua vaajntxwv kaav lub tebchaws Npanpiloos, nwg hlub Vaajntxwv Yehauyakhees kws kaav lub tebchaws Yudas, nwg txhaj tso Yehauyakhees tawm huv tsev lojcuj. Suav txij nub kws luas nteg Yehauyakhees huv tebchaws Yudas moog txug nub kws luas tso nwg tawm huv tsev lojcuj lug, yog tau peb caug xyaa xyoo rua lub kaum ob hli ntuj nub neeg nkaum xyaa.28Vaajntxwv Evimeludas ua zoo rua Yehauyakhees hab muab nwg saib hlub dlua lwm tug vaajntxwv kws luas nteg moog rua huv tebchaws Npanpiloos.29Yog le ntawd, luas txhaj muab dlua ib cev rig tsho rua Yehauyakhees naav, hloov cev kws nwg naav nyob huv tsev lojcuj, hab nwg naj nub tau nrug vaajntxwv noj mov sau vaajntxwv lub rooj moog taag nwg simneej. 30Thaus kws Yehauyakhees tseem ua neej nyob, Vaajntxwv Evimeludas kws kaav lub tebchaws Npanpiloos naj nub muab nyaj rua Yehauyakhees yuav noj yuav naav kuas txaus moog txug nub kws taag nwg simneej.

  1 Xwmtxheej Vaajntxwv 1


  Txij Thaus Adas Los Txog rau Anplahas


  (Chivkeeb 5.1-32; 10.1-32; 11.10-26)


  1Adas yog Xej txiv, Xej yog Enaus txiv, Enauses yog Kenas txiv,2Kenas yog Mahalalees txiv, Mahalalees yog Yales txiv.  3Yales yog Enauj txiv, Enauj yog Methuxelas txiv; Methuxelas yog Lamej txiv,4Lamej yog Nau-es txiv. Nau-es muaj peb tug tub; Xees, Has thiab Yafej.


  5Yafej cov tub yog Nkaumes, Mankaus, Madais, Yavas, Tunpas, Mesej thiab Tilas, lawv puavleej yog yawgkoob ntawm cov neeg uas ris lawv tej npe.6Nkaumes cov tub yog Akenas, Lifathas thiab Taunkamas.7Yavas cov tub yog Elisas, Xapees, Xaipas thiab Laudes.8Has cov tub yog Kuses, Iziv, Lenpeyas thiab Kana-as, lawv puavleej yog yawgkoob ntawm cov neeg uas ris lawv tej npe.9Kuses cov xeebntxwv yog cov neeg Xenpas, Havilas, Xanpetas, La-auras thiab Xatekas. La-auras cov xeebntxwv yog cov neeg Senpas thiab Dedas.10(Kuses muaj ib tug tub hu ua Nimilus, nws yog thawj tug uas muaj lub hwjchim loj tshaj plaws hauv ntiajteb no.)11Iziv cov tub yog Lidias, Anas, Lehaj, Nafetus12Pathelus, Kaselus thiab Keletes (lawv cov xeebntxwv yog cov neeg Filitees).13Kana-as ob tus tub, Xidoos yog tus tub hlob thiab Hethas yog tus tub yau, nkawd yog yawgkoob ntawm cov neeg uas ris nkawd tej npe.14Kanaas tseem yog yawgkoob ntawm cov Yenpus, cov Amoos, cov Nkinkasis,15cov Hivis, cov Alekis, cov Xinais,16cov Alevas, cov Xemalis thiab cov Hasas.17Xees cov tub yog Elas, Asules, Apasas, Lus, Alas, Uxes, Hules, Nkethes thiab Mesekis, lawv puavleej yog cov yawgkoob ntawm cov neeg uas ris lawv tej npe.18Apasas yog Selas txiv; thiab Selas yog Enpes txiv.19Enpes muaj ob tug tub: ib tug hu ua Pelej, (vim Thaus lub sijhawm ntawd cov neeg hauv lub ntiajteb no tau sib faib), thiab tus tub you hu ua Yauketas,20Yauketas cov xeebntxwv yog cov neeg Amaudas, Selefas, Haxamaves, Yelas,21Hadaulas, Uxas, Dikelas, 22Enpales, Anpima-ees, Senpas,23Afiles, Havilas thiab Yaunpaj, tagnrho cov no puavleej yog Yauketas cov tub.24Cajces uas pib ntawm Xees los txog rau Anplas muaj raws li nram no: Xees, Apakesas, Selas,25Enpes, Pelej, Le-us,26Xelunkas, Nahaus, Telas27thiab Anplas (tus uas hu ua Anplahas).


  Yisamayees Cov Xeebntxwv


  (Chivkeeb 25.12-16)


  28Anplahas muaj ob tug tub: Ixaj thiab Yisamayees.29Yisamayees cov tub dhau los ua cov thawjcoj ntawm kaum ob xeem xwsli: Nenpai-authes (los ntawm Yisamayees tus tub hlob lub npe), Kedas, Anpees, Mixames,30Misemas, Dumas, Maxas, Hadas, Temas,31Yetus, Nafises thiab Kedemas.32Anplahas muaj ib tug niamyau hu ua Ketulas, nws muaj rau leej tub: Xeelas, Yausas, Medas, Midias, Isanpas thiab Suas. Yausas ob tug tub yog Senpas thiab Dedas. 33Midias cov tub yog Efas, Efelas, Hanauj, Anpidas thiab Eladas. Tagnrho cov no puavleej yog Ketulas cov xeebntxwv.


  Exaus Cov Xeebntxwv


  (Chivkeeb 36.1-19)


  34Anplahas tus tub Ixaj muaj ob tug tub: Exaus thiab Yakhauj.35Exaus covtub yog Elifas, Le-uyees, Ye-uses, Yalas thiab Kaulas.36Elifas yog yawgkoob ntawm xeem Temas, Aumas, Xefis, Nkatas, Kenas, Tinas thiab Amalej.37Thiab Le-uyees yog yawgkoob ntawm xeem Nahas, Zelas, Samas thiab Mixexas.


  Cov Neeg uas Ibtxwm Nyob Hauv Tebchaws Edoos


  (Chivkeeb 36.20-30)


  38-39-40-41-42Cov neeg uas ibtxwm nyob hauv lub tebchaws Edoos mas puavleej yog Xe-iles cov tub cov xeebntxwv li nram gab no: Lautas yog yawgkoob ntawm xeem Haulis thiab Haumas. (Lautas muaj lb tug muam hu ua Tinas.)


  Saunpas yog yawgkoob ntawm xeem Alevas, Manahas, Enpales, Sefis thiab Aunas.


  Xinpe-oos muaj ob tug tub: Ayihas thiab Anas. Anas yog Disoos txiv thiab Disoos yog yawgkoob ntawm xeem Halas, Esenpas, Ithalas thiab Kelas.


  Exeles yog yawgkoob ntawm xeem Npihas, Xavas thiab Ya-akas.


  Disas yog yawgkoob ntawm xeem Uxes thiab Alas.


  Edoos Cov Vajntxwv


  (Chivkeeb 36.31-43)


  43Ntawm no yog cov vajntxwv uas kav lub tebchaws. Edoos lb tug dhau lb tug ua ntej lub sijhawm uas tsis tau muaj vajntxwv kav lub tebchaws Yixalayees hlo Npe-aules tus tub Npelas uas nyob hauv lub nroog Dihanpas.44Thaus Npelas tuag lawm, Zelas tus tub Yaunpaj uas nyob hauv lub nroog Npauxelas los ua tus kav tebchaws hloov nws chaw.45Thaus Yaunpaj tuag lawm, Husas uas nyob hauv tebchaws Temas los ua tus kav tebchaws hloov nws chaw.46Thaus Husas tuag lawm, Npedas tus tub Hadas uas nyob hauv lub nroog Avithas los ua tus kav tebchaws hloov nws chaw; Hadas yog tus uas mus tua yeej cov Midias hauv tebchaws Mau-am. 47Thaus Hadas tuag lawm, Xamelas uas nyob hauv lub nroog Malekas los ua tus kav tebchaws hloov nws chaw.48Thaus Xamelas tuag lawm, Sa-ules uas nyob hauv lub nroog Lehaunpaus ntawm ntug dej Efalates los ua tus kav tebchaws hloov nws chaw.49Thaus Sa-ules tuag lawm, Anpaus tus tub Npa-as Hanas los ua tus kav tebchaws hloov nws chaw.50Thiab Thaus Npa-as Hanas tuag lawm, Hadas los ua tus kav tebchaws hloov nws chaw; Hadas lub nroog hu ua Pa-us thiab nws tus pojniam hu ua Mehetanpees uas yog Metales tus ntxhais thiab yog Mexahas tus ntxhais xeebntxwv.51Thiab Hadas txawm tuag lawm.


  Muab cov neeg Edoos faib ua tej xeem raws li nram no: xeem Tinas, xeem Alevas, xeem Yethes,52xeem Auhaulinpamas, xeem Elas, xeem Pinoos,53xeem Kenaxes, xeem Temas, xeem Minpexas,54xeem Mankediyees thiab xeem 'lames; cov no puavleej yog cov Edoos.

  Yudas Cov Xeebntxwv


  1Yakhauj muaj kaum ob tug tub: Lunpees, Xime-oos, Levis, Yudas, Ixakhas, Xenpuloos,2Das, Yauxej, Npeenyamees, Nathalis, Khas thiab Aseles.3Yudas cov tub yog Eles, Aunas thiab Selas; peb tug tub no yog Yudas tus pojniam uas hu ua Npasuas uas yog neeg Kana-as yug rau nws. Eles uas yog Yudas tus tub hlob, nws tau ua phem ua qias tabmeeg tus Tswv, tus Tswv thiaj muab nws tua povtseg lawm.4Yudas tus nyab uas hu ua Tamaj yug tau Peles thiab Zelas rau Yudas thiab. Yudas cov tub tagnrho muaj tsib leeg.5Peles muaj ob tug tub: Hexeloos thiab Hamules.6Nws tus kwv Zelas muaj tsib tug tub: Ximelis, Ethas, Hemas, Kakaus thiab Dadas. 7Kalemis tus tub Akhas b uas yog ib tug ntawm Zelascov xeebntxwv, nws yog tus ua rau cov Yixalayees raug kev puastsuaj, vim nws nyiag tej khoom uas twb muab fij rau Vajtswv lawm.8Ethas muaj ib tug tub hu ua Axaliyas.


  Vajntxwv Daviv Cajces


  9Hexeloos cov tub uas nws yug yog Yelamees, Las thiab Kalej.10Cajces uas los ntawm Las los txog rau ntawm Yexais muaj raws li nram no: Las yog Aminadas txiv, Aminadas yog Nasoos txiv (Nasoos yog xeem Yudas tus thawjcoj),11Nasoos yog Xalemoos txiv, Xalemoos yog Npau-am txiv,12Npau-am yog Aunpes txiv, Aunpes yog Yexais txiv.13Yexais muaj xya tus tub: tus tub hlob hu ua Eli-as, tus ob hu ua Anpinadas, tus peb hu ua Samas,14tus plaub hu ua Nethayees, tus tsib hu ua Ladais,15tus rau hu ua Auxes, tus xya hu ua Daviv;16thiab lawv ob tug muam hu ua Xeluyas thiab Anpinkais. Xeluyas muaj peb tug tub: Anpisais, Yau-am thiab Axahees.17Nws tus ntxhais Anpinkais yuav Yethes uas yog Yisamayees tus tub thiab nkawd yug tau ib tug tub hu ua Amaxas.


  Hexeloos Cov Xeebntxwv


  18Hexeloos tus tub Kalej yuav Axunpas ua pojniam thiab nws tus pojniam yug tau ib tug ntxhais hu ua Yeli-aus; thiab yug tau C peb tug tub: Yeseles, Saunpaj thiab Aledoos.19Thaus Axunpas tuag lawm, Kalej thiaj mus yuav Efelas los ua pojniam, Efelas thiaj yug tau Hules rau Kalej.20Hules yog Ulis txiv, thiab Ulis yog Npexalees txiv.21Tom qab ntawd, Hexeloos mus yuav Makhiles tus ntxhais uas yog Nkile-as tus muam los ua pojniam, Thaus nws hnubnyoog muaj rau caum xyoo lawm; nws tus pojniam mam yug tau ib tug tub hu ua Xenkunpas rau nws; 22Xenkunpas yog Yailes txiv thiab Yailes yog tus uas kav d nees nkaum peb lub nroog hauv cheebtsam Nkile-as.23Tiamsis cov neeg Nkesus thiab cov Alas tuaj txeeb tau rau caum lub nroog nyob hauv lub tebchaws ntawd uas yog xam Yailes thiab Kenas nkawd tej zos thiab tej zos uas nyob ibncig ze ntawd huv tibsi. Tagnrho cov neeg uas nyob hauv lub tebchaws no puavleej yog Makhiles uas yog Nkile-as txiv cov xeebntxwv.24Tom qab uas Hexeloos tuag lawm, Kalej thiaj yuav nws txiv Hexeloos tus pojniam e uas hu ua Efelas los ua pojniam, Efelas thiaj yug tau ib tug tub hu ua Asehus rau Kalej, Asehus yog tus rhawv lub zos Tekau-as.


  Yelamees Cov Tub


  25Hexeloos tus tub hlob Yelamees muaj tsib tug tub: Las yog nws tus tub hlob, Npunas, Aules, Auxes thiab Ahiyas.26-27Las muaj peb tug tub: Ma-as, Yamees thiab Ekeles. Yelamees muaj dua ib tug niamyau hu ua Atalas thiab nkawd muaj ib tug tub hu ua Aunas.28Aunas muaj ob tug tub: Samais thiab Yadas. Samais ob tug tub yog Nadas thiab Anpisus.29Anpisus thiaj yuav tau ib tug pojniam hu ua Anpihais, thiab nws yug tau ob tug tub hu ua Anpas thiab Maulis.30Nadas ob tug tub yog Xeles thiab Apayees; thiab Xeles tuag Thaus nws tseem tsis tau muaj tub lawm.31Apayees yog Isis txiv, Isis yog Sesas txiv, Sesas yog Ahelais txiv.32Samais tus kwv Yadas muaj ob tug tub: Yethes thiab Yaunathas; Yethes tuag Thaus nws tseem tsis tau muaj tub lawm.33Yaunathas muaj ob tug tub: Pelethes thiab Xaxas. Tagnrho cov no puavleej yog Yelamees cov xeebntxwv.34Sesas tsis muaj ib tug tub li, nws muaj ntxhais nkaus xwb; tiamsis Sesas muaj ib tug tubqhe yog neeg Iziv, nws hu ua Yalehas.35Yog li ntawd, Sesas thiaj muab nws ib tug ntxhais txis rau nws tus tubqhe Yalehas yuav ua pojniam;thiab nws tus ntxhais thiaj yug tau ib tug tub rau nws hu ua Atais.36Atais yog Nathas txiv thiab Nathas yog Xanpas txiv.37Xanpas yog Efalas txiv, thiab Efalas yog Aunpes txiv.38Aunpes yog Yehus txiv, thiab Yehus yog Axaliyas txiv.39Axaliyas yog Helexes txiv, thiab Helexes yog Ele-axas txiv.40Ele-axas yog Ximais txiv, thiab Ximais yog Salumes txiv.41Saloos yog Yekamiyas txiv, thiab Yekamiyas yog Elisamas txiv.


  Kalej Tsevneeg Cajces


  42Kalej tus kwv Yelamees tus tub hlob hu uas Mesas. Mesas yog Xifes txiv, Xifes yog Malesas txiv, thiab Malesas yog Henploos txiv.f43Henploos cov tub yog Kaulas, Tapuas, Lekees thiab Semas.44Semas yog Laham txiv, thiab yog Yauke-as yawg; thiab Lekees yog Samais txiv.45Samais tus tub yog Ma-oos; thiab Ma-oos yog Npexules txiv.46Kalej muaj ib tug niamyau hu ua Efas, nws yug tau Halas, Mauxas thiab Nkaxes; thiab Halas yog Nkaxes txiv.47(Muaj ib tug txivneej hu ua Yahadais muaj rau tus tub: Lenkees, Yauthas, Nkesas, Peletes, Efas thiab Sa-afas.)48Kalej muaj dua ib tug niamyau hu uas Ma-akas, nws yug tau ob tug tub hu ua Senpes thiab Tilehanas.49Tom qab no nws tseem muaj dua ib co tub ntxiv: Sa-afas yog tus uas rhawv lub zos Mamanas; thiab Sevas yog tus uas rhawv lub zos Makhanpenas thiab Nkinpe-as.


  Dua li ntawd, Kalej tseem muaj ib tug ntxhais hu ua Akhesas thiab.50Cov ntawm no mus puavleej yog Kalej cov xeebntxwv:


  Hules yog Kalej tus tub hlob thiab nws tus pojniam hu ua Efalas. Hules tus tub Saunpas yog tus uas rhawv lub zos Kili-as Ye-alees,51nws tus tub ob uas hu ua Xalemas yog tus rhawv lub zos Npelehees, thiab nws tus tub peb uas hu ua Hales yog tus rhawv lub zos Npenkades.52Saunpas uas rhawv lub zos Kili-as Ye-alees, nws yog yawgkoob ntawm cov Halau-es thiab ib nrab ntawm cov neeg Menuhaus,53thiab tej cuab kwvtij uas nyob hauv lub zos Kili-as Ye-alees muaj raws li no: cov Ithes, cov Puthes, cov Sumas thiab cov Miselais (thiab cov neeg uas nyob hauv lub nroog Xaulas thiab Eseta-aus puavleej yog lawv cuab kwvtij no).54Xalemas tus uas rhawv lub zos Npelehees, nws yog yawgkoob ntawm cov Netaufas, cov Ataus Npetes Yau-am, thiab cov Xaules uas yog ib nrab ntawm cov Manahas.55(Ntawm no mus yog tej xeem uas nyob hauv lub nroog Yanpexes, lawv yog cov txawj sau ntawv thiab theej tej ntawv cia: cov Tilathas, cov Sime-as thiab cov Xukas. Lawv yog cov Kenais uas tau mus yuav cov Lekhas los ua pojniam.)

  Vajntxwv Daviv Cov Tubki


  1Ntawm no mus yog Daviv cov tub uas yug nyob hauv lub nroog Henploos raws li lawv tej hnubnyoog: Daviv tus tub hlob hu ua Anoos, nws niam hu ua Ahinau-as, thiab yog cov neeg Yexelees; tus ob hu ua Daniyees, nws niam hu ua Anpinkayis thiab yog cov neeg Kalemees,2 tus peb hu ua Axaloos, nws niam hu ua Ma-akas uas yog Vajntxwv Talemais uas kav lub nroog Nkesus tus ntxhais. Tus plaub hu ua Adauniyas, nws niam hu ua Hankis;3tus tsib hu ua Sefatiyas, nws niam hu ua Anpitas thiab tus rau yog Ithale-as, nws niam hu ua Elas.4Tagnrho rau leej tub no puavleej yog Daviv cov tub uas yug nyob hauv lub nroog Henploos, Thaus nws ua vajntxwv nyob hauv lub nroog ntawd, nws kav tau xya xyoo thiab rau hli.


  Daviv ua vajntxwv nyob hauv lub nroog Yeluxalees kav tau peb caug peb xyoos,5thiab nws cov pojniam yug tau tus tub coob leej rau nws nyob hauv.


  Nws tus pojniam uas yog Amiyees tus ntxhais Npasenpas yug tau plaub tug tub rau nws: Sime-as, Saunpaj, Nathas thiab Xalumoos.6Nws muaj dua cuaj tug tub: Inpehas, Elisuas, Epeles,7Naunkas, Nefes, Yafias,8Elisamas, Eli-adas thiab Elifeles.9Cov no puavleej yog Daviv cov tub. Daviv cov niamyau tseem muaj tub coob leej ntxiv rau ib cag. Nws tseem muaj ib tub txhais hu ua Tamaj thiab.


  Vajntxwv Xalumoos Cov Xeebntxwv


  10Ntawm no mus yog Vajntxwv Xalumoos cov tub thiab cov xeebntxwv: Lehaunpau-as, Anpiyas, Axas, Yehausafas,11Yehaulas, Ahaxiyas, Yau-ases,12Amaxiyas, Uxiyas, Yauthas,13Ahas, Hexekiyas, Manaxes,14Amoos thiab Yauxiyas.15Yauxiyas muaj plaub tug tub: Yauhanas yog tus tub hlob, Yehauyakees yog tus ob, Xedekiyas yog tus peb thiab Yau-as yog tus plaub.16Yehauyakees ob tug tub yog Yehauyakhees thiab Xedekiyas.


  Vajntxwv Yehauyakhees Cov Xeebntxwv


  17Ntawm no yog Vajntxwv Yehauyakhees, tus uas raug cov neeg Npanpiloos ntes mus lawm, cov tub: Se-atiyees,  18Makhilas, Pedayas, Senaxas, Yekamiyas, Hausamas thiab Nedanpiyas.19Pedayas ob tug tub yog Xelunpanpees thiab Sime-is; Xelunpanpees ob tug tub yog Mesulas thiab Hananiyas thiab nkawd muaj ib tug muam hu ua Selaumis.20Dua li ntawd nws tseem muaj tsib tug tub ntxiv uas yog Hasunpas, Auhees, Npelekhiyas, Haxadiyas thiab Yusas Hexes.21Hananiyas muaj ob tug tub, Pelatiyas thiab Yesaiyas. Yesaiyas yog Lefayas txiv, Lefayas yog Alenas txiv, Alenas yog Aunpadiyas txiv, Aunpadiyas yog Sekaniyas txiv. g 22Sekaniyas muaj ib tug tub hu ua Semayas thiab tsib tug xeebntxwv: Hatus, Inkas, Npaliyas, Ne-aliyas thiab Safas.23Ne-aliyas muaj peb tug tub: Eli-aunais, Hexekiyas thiab Alikas.24Eli-aunais muaj xya tus tub: Haudaviyas, Eli-asis, Pelayas, Akus, Yauhanas, Delayas thiab Ananis.

  Yudas Cov Xeebntxwv


  1Ntawm no mus yog Yudas cov xeebntxwv ibtxhia: Peles, Hexeloos, Kalemis, Hules thiab Saunpas.2Saunpas tus tub Le-ayas yog Yahaj txiv, thiab Yahaj yog Ahumais thiab Lahas nkawd txiv, lawv yog yawgkoob ntawm cov neeg uas nyob hauv lub nroog Xaulas.3-4Hules yog Kalej tus pojniam uas hu ua Efalas tus tub hlob, thiab nws cov xeebntxwv yog cov uas mus rhawv lub nroog Npelehees. Hules muaj peb tug tub: Etas, Penuyees thiab Exeles. Etas muaj peb tug tub: h Yexelees, Isamas thiab Inpasas, thiab muaj ib tug ntxhais hu ua Haxelepaunis. Penuyees yog tus uas mus rhawv lub zos Nkedaules, thiab Exeles yog tus uas mus rhawv lub zos Husas.5Asehus yog tus uas rhawv lub zos Tekau-as, nws muaj ob tug pojniam hu ua Helas thiab Na-alas;6Na-alas yug tau plaub tug tub rau Asehus: Ahuxas, Hefeles, Temenis thiab Hahatalis.7Helas yug tau peb tug tub rau Asehus: Xeles, Ixehas thiab Ethanas.8Kauxes yog Anus thiab Xaunpenpas nkawd txiv, thiab nws yog yawgkoob ntawm cuab kwvtij uas yog Haloos tus tub Ahahees xeebntxwv.9Muaj ib tug txivneej hu uas Yanpexes, nws yog tus uas nws tsevneeg hwm tshaj nws cov kwvtij huv tibsi; nws niam thiaj tis nws lub npe hu ua Yanpexes, i txhais hais tias, "Rau qhov Thaus kuv yug nws mas mob kuv plab heev."10Yanpexes thiaj thov cov Yixalayees tus Vajtswv hais tias, "Vajtswv, thov koj foom koob hmoov rau kuv thiab nthuav kom lub tebchaws day, thov koj txhais tes nrognraim kuv, thiab thov koj tsomkwm tsis txhob pub kuv raug kev txomnyem kom kuv thiaj tsis muaj kev mob kev nkeeg." Ces Vajtswv thiaj teb tej lus uas nws thov ntawd.


  Teev Lwm Tsevneeg Npe


  11Kalej tus tijlaug Suhas muaj ib tug tub hu ua Mehiles. Mehiles yog Esetoos txiv.12Esetoos muaj peb tug tub: Npethelafas, Paxe-as thiab Tehinas. Tehinas yog Ilenahas txiv. Tehinas yog tus uas rhawv lub nroog Nahas. Cov neeg no lawv cov xeebntxwv puavleej nyob hauv lub nroog Lekas.13Kenas ob tug tub yog Authaniyees thiab Xelayas, Authaniyees ob tug tub yog Hathas thiab Me-aunauthais.i14Me-aunauthais yog Aufalas txiv.


  Xelayas yog Yau-am txiv, nws yog tus uas rhawv tau lub zos uas hu ua cov Neeg Txawj lub Hay, qhov uas hu li ntawd, rau qhov cov neeg uas nyob hauv puavleej yog cov uas txawj ua txhua yam.15Yefunes tus tub Kalej cov tub yog Ilus, Elas thiab Na-as; thiab Elas tus tub yog Kenas.16Yehalelees cov tub yog Xifes, Xifas, Tilias thiab Axa-lees.17-18Exelas muaj plaub tug tub: Yethes, Meledis, Efes thiab Yaloos. Meledis yuav cov Iziv tus vajntxwv tus ntxhais Npithiyas los ua pojniam, nkawd muaj ib tug ntxhais hu ua Milias, thiab muaj ob tug tub hu ua Samais thiab Isenpas. Isenpas yog tus uas rhawv lub zos Esemau-as. Meledis mus yuav xeem Yudas ib tug ntxhais los ua pojniam thiab nkawd muaj peb tug tub: Yeles yog tus uas rhawv lub zos Nkedaules; Henpeles yog tus uas mus rhawv lub zos Xukaus; thiab Yekuthiyees yog tus uas rhawv lub zos Xanau-as.19Haudiyas yuav Nahas tus muam. Nkawd cov xeebntxwv yog Nkalemes cajces uas nyob hauv lub nroog Ke-ilas thiab yog Ma-akas cajces uas nyob hauv lub nroog Ese-temaus. k20Simoos cov tub yog Anoos, Linas, Npehanas thiab Tiloos.


  Isis ob tug tub yog Xauhes thiab Npexauhes.


  Selas Cov Xeebntxwv


  21Selas yog Yudas cov tub ib tug. Nws cov xeebntxwv yog Eles tus uas rhawv lub zos Lekas; La-adas yog tus uas rhawv lub zos Malesas, thiab cuab kwvtij uas nyob hauv lub nroog Npethes Asenpe-as txawj ntos ntaubmag heev;22Yaukees thiab cov neeg uas nyob hauv lub zos Kauxenpas; Yau-ases thiab Xalafes mus yuav cov Mau-am ob tug ntxhais los ua pojniam thiab nkawd nyob hauv lub nroog Npelehees. (Tej no yog tej qub kevcai Thaus ub los lawm xwb.)23Lawv yog cov neeg puab laujkaub av, mas lawv thiaj mus nyob hauv lub nroog Neta-ees thiab Nkedelas puab laujkaub av rau vajntxwv.


  Xime-oos Cov Xeebntxwv


  24Xime-oos cov tub yog Nemuyees, Yamees, Yalis, Zelas thiab Sa-ules;25Salumes yog Sa-ules tub, Mixames yog Saloos tub thiab Misamas yog Mixames tub.  26Misamas cov xeebntxwv: Hamuyees yog Misamas tub, Xakulas yog Hamuyees tub thiab Sime-is yog Xakulas tub.27Sime-is muaj kaum rau tus tub thiab rau leej ntxhais, tiamsis nws cov kwvtij tsis muaj menyuam coob li nws lossis xeem Xime-oos tsis muaj menyuam coob thiab tsis huamvam zoo npaum xeem Yudas.28Lawv cov no yog cov nyob hauv lub nroog Npesenpas, Mauladas, Haxasuas,29Npihas, Exes, Taulas,30Npethuyees, Haumas, Xikelas,31Npethes Makanpaus, Haxaxuxis, Npethenpilis thiab Sa-alayees. Lawv yeej nyob hauv cov nroog nolos txog Thaus Vajntxwv Daviv kav li.32Thiab lawv tseem nyob dua tsib lub nroog uas yog Etas, Ayees, Limoos, Taukhees thiab Asas,33thiab tej zos uas nyob ibncig ntawd mus txog ntua nram lub nroog Npa-alas. Ntawm no mus yog teev lawv tej tsevneeg cajces thiab lawv tej chaw nyob.34Mesaunpas, Yamelej, Yausas uas yog Amaxiyas tus tub,35Yau-ees, Yehus yog Yasinpiyas tub, Yasinpiyas yog Xelayas tub, Xelaiyas yog Axiyees tub.36Eli-aunais, Yakaunpas, Yesauhayas, Axaiyas, Adiyees, Yeximiyees, Npinayas,37Xixas yog Sifis tub, Sifis yog Aloos tub, Aloos yog Yedayas tub, Yedayas yog Simelis tub, Simelis yog Semayas tub,38cov neeg uas muaj npe no puavleej yog cov thawjcoj ntawm lawv tej tsevneeg, thiab lawv tej cuab kwvtij tabtom huamvam coob zuj zus ntxiv.39Lawv thiaj taug kev mus nrhiav tshav zaub rau lawv tej tsiaj, lawv mus txog rau ntawm txoj ncauj ke uas mus rau hauv lub nroog Nkelas uas nyob ntawm ib lub voshav sab hnubtuaj.40Lawv mus nrhiav tau cheebtsam uas muaj tshav zaub ntau heev. Lub tebchaws ntawd nthuav dav fo rau tom tej tiaj nrag, nyob ntsiag to thiab thajyeeb lug; cov Hames yog cov neeg uas ibtxwm nyob hauv lub tebchaws ntawd.41Thaus cov Yudas tus Vajntxwv Hexekiyas tiara, cov txivneej uas muaj npe saum no thiaj mus rau hauv lub nroog Nkelales mus muab cov neeg uas nyob hauv tej tsevntaub thiab tej tsev pheebsuab n rhuav puastsuaj tas los txog rau niaj hnub no, thiab lawv mus nyob ntawm cov neeg ntawd tej chaw, rau qhov lub tebchaws ntawd muaj tshav zaub dav rau lawv tej tsiaj noj.42Xeem Xime-oos tsib puas leej mus rau sab hnubpoob thiab mus txog rau hauv lub tebchaws Edoos. Cov coj lawv kev yog Isis cov tub: Pelatiyas, Ne-aliyas, Lefayas thiab Uxiyees.43Thiab lawv mus muab cov neeg Amalej uas khiav mus nkaum rau pem tej ncov roob tua tuag tas huv tibsi, thiab lawv nyob hauv lub tebchaws ntawd los txog niaj hnub no li.


  


  1 Xwmtxheej Vaajntxwv 5


  Lunpees Cov Xeebntxwv


  1Ntawm no yog Yakhauj tus tub hlob Lunpees cov xeebntxwv. (Vim nws tau deev nws txiv tus niamyau, nws thiaj poob lub meejmom uas yog tus tub hlob lawm thiab muab lub meejmom ntawd rau nws tus kwv Yauxej cov tub uas yog Yakhauj cov xeebntxwv, txawm li ntawd los Yauxej yeej tsis muaj npe nyob hauv Lunpees cajces li.2Xeem Yudas dhau mus ua cov uas muaj hwjchim tshaj thiab muaj ib tug mus ua tau tus thawjcoj kav tagnrho txhua xeem huv tibsi.)3Yakhauj tus tub hlob Lunpees muaj plaub tug tub: Hanauj yog tus tub hlob, Palus, Hexeloos thiab Kalemis.4Yau-ees cov xeebntxwv: Semayas yog Yau-ees tub, Nkaus yog Semayas tub, Sime-is yog Nkaus tub,5Mikhas yog Sime-is tub, Le-ayas yog Mikhas tub, Npa-as yog Le-ayas tub,6Npelahes yog Npa-as tub thiab yog xeem Lunpees tus thawjcoj; Vajntxwv Tinkales Pilexes uas kav tebchaws Xilias tuaj ntes Npelahes thiab coj nws mus lawm.7Luag teev Xeem Lunpees tej tsevneeg raws li cov thawjcoj ntawm tej cuab kwvtij li nram no: Ye-iyees, Xakhaliyas8thiab Npelas uas yog Axaxes tub, thiab yog Semas tus xeebntxwv uas yog Yau-ees cajces. Lawv cov no puavleej nyob hauv cheebtsam Alu-es mus rau pem Nenpaus thiab Npa-as Me-oos lawm.9Sab hnubtuaj lawv nyob mus txog ntua ntawm ntug tiaj suabpuam ntawm tus dej Efalates sab tim no, vim lawv muaj tsiaj txhu coob heev nyob hauv tebchaws Nkile-as.10Thiab lub sijhawm uas Vajntxwv Xa-ules kav tebchaws, xeem Lunpees mustua cov Hankelis thiab muab lawv tua tuag tas rau hauv tshavrog thiab kav tagnrho lawv lub tebchaws txij ntua ntawm Nkile-as sab hnubtuaj mus lawm.


  Khas Cov Xeebntxwv


  11Xeem Khas nyob ntawm lub xeev Npasas txuas nkaus ntawm xeem Lunpees hauv ntej mus txog ntua rau ntawm lub nroog Xalekas.12Yau-ees yog tus thawj, Safas yog tus ob, Yanais thiab Safas yog ob tug uas nyob hauv Npasas.13Thiab teev lawv tej cuab kwvtij raws li lawv tej yawgkoob tsevneeg muaj nram no: Mikhayees, Mesulas, Senpas, Yaulais, Yakas, Xias thiab Enpes, tagnrho huv tibsi yog xya cuab kwvtij.14Lawv puavleej yog Hulis tus tub Anpihais cov xeebntxwv, yog taug ntawm lawv yawgkoob los mas muaj raws li nram no: Anpihais, Hulis, Yalau-as, Nkile-as, Mikhayees, Yesisais, Yadaus, Npuxes,15Ahis uas yog Adiyees tub thiab yog Nkunis tus xeebntxwv, nws yog tus thawjcoj ntawm lawv tej cuab kwvtij.16Lawv nyob hauv cheebtsam Nkile-as thiab Npasas, hauv tej zos ntawd thiab nyob thoob plaws tej chaw uas muaj tshav zaub hauv lub tebchaws Saloos.17(Lub sijhawm uas teev tej no cia yog Thaus Vajntxwv Yauthas kav tebchaws Yudas thiab Vajntxwv Yelaunpau-as kav tebchaws Yixalayees.)


  Cov Xeem uas Nyob Sab Hnubtuaj Tej Tubrog


  18Xeem Lunpees, xeem Khas thiab xeem Manaxes sab hnubtuaj muaj plaub caug plaub txhiab xya pua rau caum leej tubrog uas txawj siv daim thaiv hniav ntaj, txawj tua ntaj thiab tua hneevnti.19Lawv thiaj mus ua rog rau cov neeg Hankelis, cov Yetus, cov Nafis thiab cov


  Naudas;20Lawv tso siab plhuav rau Vajtswv thiab thov nws pab lawv, Vajtswv thiaj teb lawv tej lus thov thiab pab lawv tua yeej cov Hankelis thiab cov uas tuaj cov Hankelis tog.21Lawv ntes tau yeebncuab cov ntxhuav tsib caug txhiab tus, cov yaj ob puas tsib caug txhiab tus, thiab cov neesluav ob txhiab tus thiab ntes tau yeebncuab ib puas txhiab leej hauv tshavrog coj los kaw.22Lawv tua cov yeebncuab tuag coob kawg rau qhov kev ua rog zaum no haum Vajtswv siab. Thiab lawv nyob hauv lub tebchaws ntawd mus txog Thaus uas lawv raug luag ntes mus lawm. o


  Cov Manaxes Sab Hnubtuaj


  23Cov Manaxes uas nyob sab Hnubtuaj huamvam coob kawg lawv nyob puv nkaus hauv Npasas mus txog ntua sab qaumteb pem Npa-as Helemoos, Senis thiab ntawm lub Roob Helemoos.24Ntawm no mus yog hais txog cov thawjcoj ntawm tej cuab: Efes, Isis, Eliyees, Axeliyees, Yelemis, Haudaviyas thiab Yadiyees. Lawv puavleej yog cov thawj tubrog uas muaj koob muaj meej nto moo lug thiab txawj ntse ua taus thawjcoj ntawm lawv tej cuab kwvtij.


  Cov Xeem Sab Hnubtuaj Raug Ntes


  25Tiamsis lawv ua tsis ncaj rau lawv cov yawgkoob tus Vajtswv thiab muab nws tso tseg, lawv mus pehawm tej haivneeg uas Vajtswv muab ntiab tawm hauv lawv lub tebchaws mus lawm tej vajtswv.26Yog li ntawd, Vajtswv thiaj tshoov cov Axilias tus Vajntxwv Pules (uas muaj dua ib lub npe hu ua Tinkelas Pilexes) siab kom tuaj tua lawv lub tebchaws. Nws thiaj tuaj ntes xeem Lunpees, xeem Khas thiab xeem Manaxes sab hnubtuaj thiab coj lawv mus nyob rau ntawm Halahes, Hanpaus, Halas thiab nyob ntawm tus dej Nkaxas los txog niaj hnub no.

  Cajces Ntawm Cov Povthawj Hlob


  1Levis muaj peb tug tub: Nkesoos, Kauhas thiab Melalis,2Kauhas muaj plaub tug tub: Alas, Ixehas, Henploos thiab Uxiyees.3Alas muaj ob tug tub: Aloos, Mauxes thiab muaj ib tug ntxhais npe hu ua Milias.


  Aloos muaj plaub tug tub: Nadas, Anpihus, Ele-axas thiab Ithamas.4Ele-axas cov xeebntxwv ib tiam dhau ib tiam muaj raws li no: Ele-axas yog Finehas txiv, Finehas yog Anpisuas txiv,5Anpisuas yog Npukis txiv, Npukis yog Uxis txiv,6Uxis yog Xelahiyas txiv, Xelahiyas yog Melayaus txiv,7Malayaus yog Amaliyas txiv, Amaliyas yog Ahitus txiv, Ahitus yog Xadaus txiv,8Xadaus yog Ahima-as txiv, Ahima-as yog Axaliyas txiv,9Axaliyas yog Yauhanas txiv, Yahanas yog Axaliyas txiv,10Axaliyas (yog tus povthawj uas ua tus Tswv Teg Num nyob hauv lub Tuamtsev uas Vajntxwv Xalumoos ua hauv lub nroog Yeluxalees),11Axaliyas yog Amaliyas txiv, Amaliyas yog Ahitus txiv, Ahitus yog Xadaus txiv,12Xadaus yog Salumes txiv, Salus yog Hilekiyas txiv,13Hilekiyas yog Axaliyas txiv, Axaliyas yog Xelaiyas txiv,14Xelayas yog Yehauxadas txiv.15Yehauxadas raug ntes Thaus tus Tswv muab cov Yudas thiab cov neeg hauv lub nroog Yeluxalees cov rau Vajntxwv Nenpukajnexales coj mus lawm.


  Levis Lwm Cov Xeebntxwv


  16Levis muaj peb tug tub: Nkesoos, Kauhas thiab Melalis.17Lawv nyias puavleej muaj nyias tub thiab. Nkesoos yog Linpenis thiab Sime-is txiv,18Kauhas yog Amelas, Ixehas, Henploos thiab Uxiyees txiv;19thiab Melalis yog Mahelis thiab Musis txiv. Tagnrho cov no puavleej yog Levis cov xeebntxwv raws li lawv tej yawgkoob.20Nkesoos cov xeebntxwv ib tiam dhau tiam muaj raws li no: Linpenis, Yahas, Ximas,21Yau-as, Idaus, Zelas, Ye-athelais.22Kauhas cov xeebntxwv ib tiam dhau ib tiam muaj raws li no: Aminadas, Kaulas, Axis,23Ekanas, Enpi-axas, Axis,24Tahas, Uliyees, Uxiyas, Sa-ules.25Ekanas muaj ob tug tub: Amaxais thiab Ahimaus.26Ahimaus cov xeebntxwv ib tiam dhau ib tiam muaj raws li no:


  Ekanas, Xaufais, Nahas,27Eli-as, Yelauhas, Ekanas.28Xamuyees muaj ob tug tub: Yau-eesP yog tus tub hlob, Anpiyas yog tus tub yau.29Melalis cov xeebntxwv ib tiam dhau ib tiam muaj raws li no: Mahelis, Linis, Sime-is, Uxahas,30Sime-as, Hankiyas thiab Axaiyas.


  Cov Hu Nkauj Hauv Lub Tuamtsev


  31Ntawm no yog cov neeg uas Vajntxwv Daviv tsa los ua cov hu nkauj hauv tus Tswv lub Tuamtsev, tom qab uas coj lub Phijxab uas ntim Vajtswv tej lus cog tseg mus tso rau hauv lawm.32Lawv ua cov hu nkauj nyob ntawm hauv ntej tus Tswv lub Tsevntaub sib ntsib mus txog Thaus uas Vajntxwv Xalumoos ua tus Tswv lub Tuamtsev hauv lub nroog Yeluxalees tiav lawm; thiab lawv ua lawv Teg Num raws li tej kevcai uas twb muab cov rau lawv lawm.33Ntawm no yog cov neeg uas ua haujlwm ntawd thiab lawv cov tub.


  Pib ntawm Kauhas mus: Yau-ees tus tub Hemas yog tus coj thawj pab hu nkauj. Suav nws cajces rov qab mus txog rau ntawm Yakhauj mas muaj raws li no: Hemas, Yau-ees, Xamuyees, 34Ekanas, Yelauhas, Eliyees, Tau-as,35Xufas, Ekanas, Mahas, Amaxais,36Ekanas, Yau-ees, Axaliyas, Xefaniyas,37Tahas, Axis, Enpi-axas, Kaulas,38Ixehas, Kauhas, Levis thiab Yakhauj.39Axas yog tus coj pab ob hu nkauj. Suav nws cajces rov qab mus txog rauntawm Levis mas muaj raws li no: Axas, Npelekhiyas, Sime-as,40Mikhayees, Npa-axeyas, Makhiyas, 41Ethenis, Zelas, Adayas,42Ethas, Xemas, Sime-is,43Yahaj, Nkesoos thiab Levis.44Ethas uas yog Melalis cuab kwvtij yog tus coj pab peb hu nkauj. Suav nws cajces rov mus txog rau ntawm Levis mas muaj raws li no: Ethas, Kisis, Anpedis, Malukhes,45Hasanpiyas, Amaxiyas, Hilekiyas,46Amexis, Npanis, Semes,47Mahelis, Musis, Melalis thiab Levis.48Tsa cov Levis ua haujlwm hauv lub tsevntaub uas yog Vajtswv lub tsev.


  Aloos Cov Xeebntxwv


  49Tiamsis Aloos thiab nws cov tub yog cov uas fij khoom rau saum lub thaj thiab muab tej hmoov tshuaj tsw qab coj mus hlawv fij rau saum lub thaj, vim lawv yog cov ua txhua yam haujlwm hauv Chav Dawbhuv kawg nkaus raws tej lus uas Vajtswv tus tubtxib Mauxes tau samhwm tseg lawm.50Cov no yog Aloos cov xeebntxwv: Ele-axas, Finehas, Anpisuas,51Npukis, Uxis, Xelahiyas,52Melayaus, Melaliyas, Ahitus,53Xadaus thiab Ahima-as.


  Cov Nroog Uas Tu rau Cov Levis Nyob


  54Ntawm no yog cheebtsam av uas tu rau Aloos cov xeebntxwv uas yog Kauhas cajces. Lawv yog cov uas xub tau txais thawj cheebtsam av uas tu rau cov Levis.55Lawv tau lub nroog Henploos uas nyob hauv xeev Yudas thiab tej cheebtsam uas muaj tshav tsiaj nyob ibncig lub nroog ntawd,56tiamsis cov teb thiab tej zos uas nyob ibncig lub nroog ntawd twb yeej muab tu rau Yefunes tus tub Kalej lawm.57-58-59Cov nroog nram no puavleej muab tu rau Aloos cov xeebntxwv: Henploos yog ib lub nroog cawm siav, q Yatis, thiab lub zos Linpenas, Etemaus, Hilees, Denpis, Asas thiab Npethes Semes, yog lawv tej tshav yug tsiaj,60nyob hauv cov Npeenyamees cheebtsam av lawv tu tau cov nroog no: Nkenpas nrog tej tshav tsiaj, Alemes nrog tej tshav tsiaj thiab Anathaus nrog tej tshav tsiaj. Tagnrho huv tibsi yog muaj kaum peb lub nroog rau lawv cov xeebntxwv nyob.61Tu kaum lub nroog hauv cov Manaxes sab Hnubtuaj cheebtsam av rau Kauhas cov xeebntxwv nyob.62Tu tau kaum peb lub nroog rau hauv xeem Ixakhas, Aseles, Nathalis thiab Manaxes cheebtsam av uas nyob hauv lub xeev Npasas rau Nkesoos cov xeebntxwv nyob raws li lawv tej cajces.63Dua ntawd, tseem tu tau kaum ob lub nroog hauv xeem Lunpees, xeem Khas thiab xeem Xenpuloos cheebtsam av pub rau Melalis cov xeebntxwv nyob raws li lawv tej cajces.64Cov Yixalayees tu tej nroog nrog tej tshav tsiaj uas nyob ibncig tej nroog ntawd rau cov Levis nyob raws uas hais los saum no lawm.65(Cov nroog uas nyob hauv xeem Yudas, Xime-oos thiab Npeenyamees cheebtsam av uas hais los saum no puavleej muab rho ntawv faib huv tibsi thiab.)66Dua li ntawd, lawv tseem tu tau ib cov nroog hauv xeem Efalayees cheebtsam av rau Kauhas cov xeebntxwv ibtxhia tau nyob.67Cov nroog cawm siav uas lawv tu ntawd yog lub nroog Sekhees uas nyob pem roob Efalayees, Nkexes,68Yaumees, Npethes Hauloos,69Aiyaloos thiab Nkaleemoos thiab tagnrho tej tshav tsiaj uas nyob ibncig tej nroog ntawd huv tibsi.70Nyob hauv cov Manaxes sab Hnubpoob cheebtsam av, mas lawv tu lub nroog Anes thiab lub nroog Npile-as nrog tej tshav tsiaj uas nyob ibncig ntawd rau Kauhas cov xeebntxwv uas seem tau nyob.71Tu cov nroog nrog tej tshav tsiaj uas nyob ibncig cov nroog ntawd li nram no rau Nkesoos cov xeebntxwv nyob.


  Nyob hauv cov Manaxes sab Hnubtuaj cheebtsam av, mas tu lub zos Nkaulas uas nyob hauv Npasas thiab Asetalus.72Nyob hauv xeem Ixakhas cheebtsam av, mas tu lub nroog Kedes, Danpelas,73Lamaus thiab Anes nrog tej tshav tsiaj uas nyob ibncig ntawd.74Nyob hauv xeem Aseles cheebtsam av, mas tu lub nroog Masales, Adoos,75Hukaus thiab Lehaus nrog tej tshav tsiaj uas nyob ibncig ntawd.76Thiab nyob hauv xeem Nathalis cheebtsam av hauv lub xeev Kalilais, mas tu lub nroog Kedes, Hamoos thiab Kili-athayees nrog tej tshav tsiaj uas nyob ibncig ntawd.77Dua li ntawd, tseem tu tau ib cov nroog uas muaj tej tshav tsiaj nyob ibncig tej nroog ntawd rau cov Melalis ibtxhia nyob raws li no: Nyob hauv xeem Xenpuloos cheebtsam av, mas tu lub nroog Limaunaus thiab Tanpaus.78Nyob hauv xeem Lunpees cheebtsam av ntawm tus dej Yauladees sab hnubtuaj uas ncaj lub nroog Yelikaus sab tid, mas tu lub nroog Npexeles uas nyob hauv tiaj suabpuam, Yahexas,79Kedemaus thiab Mefa-as nrog tej tshav tsiaj uas nyob ibncig ntawd.80Nyob hauv xeem Khas cheebtsam av hauv cheebtsam Nkile-as, mas tu lub nroog Lamaus, Mahana-ees,81Hesenpoos thiab Yaxes nrog tej tshav tsiaj uas nyob ibncig ntawd.


  


  1 Xwmtxheej Vaajntxwv 7


  Ixakhas Cajces


  (Chivkeeb 46.13)


  1Ixakhas muaj plaub tug tub: Taulas, Puahas, Yasus thiab Simeloos.2Taulas muaj rau tus tub: Uxis, Lefayas, Yeliyees, Yamais, Yisas thiab Semuyees. Lawv puavleej yog cov thawjcoj ntawm Taulas tsevneeg, thiab lawv yog cov tubrog uas nto moo tshaj plaws. Thaus Vajntxwv Daviv tiam, lawv tej xeebntxwv huamvam coob heev muaj txog nees nkaum ob txhiab rau pua leej.3Uxis muaj ib tug tub hu ua Ilahiyas. Ilahiyas muaj plaub tug tub: Mikhayees Aunpadiyas, Yau-ees thiab Isesiyas. Lawv puavleej yog cov thawjcoj ntawm lawv tej tsevneeg.4Lawv muaj ntau tus pojniam thiab muaj menyuam coob heev, vim li ntawd lawv tej xeebntxwv thiaj muaj peb caug rau txhiab leej txivneej mus ua tubrog.5Raws li tej ntaub ntawv uas luag teev tseg cia ntawd, xeem Ixakhas cov txivneej uas ua taus tubrog yog muaj yim caum xya txhiab leej.


  Npeenyamees thiab Das Cov Xeebntxwv


  6Npeenyamees muaj peb tug tub: Npelas, Npekhelis thiab Yedi-ales.7Npelas muaj tsib tug tub: Exenpoos, Uxis, Uxiyees, Yelimaus thiab Ilis, lawv puavleej yog cov thawjcoj ntawm lawv tsevneeg thiab yog cov tubrog uas nto moo tshaj plaws. Suav tagnrho lawv cov txivneej uas ua taus tubrog muaj nees nkaum ob txhiab peb caug plaub leeg.8Npekhelis muaj cuaj tug tub: Xemilas, Yau-ases, Eli-exes, Ele-aunais, Aumelis, Yelemaus, Anpiyas, Anathaus thiab Alimes. Tagnrho Npekhelis cov tub;9raws li tej ntaub ntawv uas luag teev tseg cia ntawd, lawv tej tsevneeg cov txivneej uas ua taus tubrog muaj nees nkaum txhiab ob puas leej.10Yedi-ales muaj ib tug tub hu ua Npilehas; Npilehas muaj xya tug tub: Ye-uses, Npeenyamees, Ehus, Khena-anas, Xethas, Talesis thiab Ahisahas.11Lawv puavleej yog cov thawjcoj ntawm lawv cajces thiab yog cov tubrog uas nto moo tshaj plaws. Suav tagnrho lawv cov xeebntxwv, tej txivneej uas ua taus tubrog muaj kaum xya txhiab ob puas leej.12Supees thiab Hupees yog Iles tub, hos Husees yog Ahelas tub. r


  Nathalis Cov Xeebntxwv


  (Chivkeeb 46.24)


  13Nathalis muaj plaub tug tub: Yaxiyees, Nkunis, Yexeles thiab Salumes. (Lawv yog Npilehas s cov xeebntxwv.)


  Manaxes Cov Xeebntxwv


  14Manaxes ob tug tub yog Aliyees thiabMakhiles, nkawd yog nws tus niamyau uas yog neeg Alame-as yug; Makhiles yog Nkile-as txiv.  15Thiab Makhiles mus yuav tau ib tug pojniam los rau Hupees thiab ib tug los rau Supees. Nws tus muam hu ua Ma-akas. Makhiles tus tub uas yog tus ob hu ua Xelaufehas, nws muaj ib tug ntxhais xwb.16Makhiles tus pojniam uas hu ua Ma-akas yug tau ob tug tub, tus tub hlob nws tis npe hu ua Peleses thiab tus tub yau nws tis npe hu ua Seleses. Peleses muaj ob tug tub hu ua Ulames thiab Lakees.17Ulames tus tub hu ua Npedas. Lawv cov no puavleej yog Makhiles tus tub Nkile-as uas yog Manaxes tus tub cov xeebntxwv.18Nkile-as tus muam uas hu ua Hamaulekhes muaj peb tug tub: Isaus, Anpi-exes thiab Mahelas.19(Semidas muaj plaub tug tub: Ahiyas, Sekhees, Likhis thiab Aniyas.)


  Efalayees Cov Xeebntxwv


  20Efalayees cov xeebntxwv ib tiam dhau ib tiam muaj raws li no: Suthelas, Npeledis, Tahas, Ele-adas, Tahas,21Xanpas, Suthelas. Efalayees muaj ob tug tub uas yau Suthelas hu ua Exeles thiab Ele-as, nkawd raug tua tuag rau Thaus nkawd mus nyiag cov neeg hauv lub nroog Nkathas tej tsiaj lawm.22Ces Efalayees uas yog nkawd txiv quaj nkawd tau ntau hnub, thiab nws cov kwvtij thiaj tuaj nplig nws slab.23Ces Efalayees tus pojniam rov xeeb tub thiab yug tau ib tug tub; Efalayees tis tus tub ntawd lub npe hu ua Npeliyas, t rau qhov kev puastsuaj tau los raug nws tsevneeg.24Efalayees muaj ib tug ntxhais hu ua Se-elas, nws yog tug rhawv lub nroog Npethes Hauloos uas nyob Theem Siab, thiab lub nroog Uxes Selas uas nyob Theem Qis.25Efalayees muaj dua ib tug tub hu ua Lefas, nws cov xeebntxwv muaj raws li no: Lesefas, Telas, Tahanes,26Ladas, Amihus, Elisamas,27Noos thiab Yausuas.28Cheebtsam av uas yog lawv tug thiab lawv nyob yog xam lub nroog Npethees thiab tej nroog uas nyob ibncig lub nroog ntawd; sab hnubtuaj mus txog ntawm Na-alas, sab hnubpoob mus txog ntawm Nkexes, thiab tej nroog uas nyob ibncig ntawd. Dua li ntawd, tseem xam lub nroog Sekhees, lub nroog Aiyas thiab tej nroog uas nyob ibncig ob lub nroog ntawd.29Manaxes cov xeebntxwv tus ciamteb txij ntua ntawm lub nroog Npethes Se-as, Ta-anas, Menkidaus, Daules thiab tej nroog uas nyob ibncig cov nroog no. Yakhauj tus tub Yauxej cov xeebntxwv puavleej yog cov uas nyob hauv cov nroog no thiab.


  Aseles Cov Xeebntxwv


  30Cov no yog Aseles cov xeebntxwv. Nws muaj plaub tug tub: Imenas, Isevas, Isevis, Npeliyas thiab ib tug ntxhais hu ua Xelas.31Npeliyas muaj ob tug tub: Henpeles thiab Makhiyees. (Makhiyees yog tus uas mus rhawv lub nroog Npixa-is.)32Henpeles muaj peb tug tub: Yafeles, Saumes thiab Hauthas; thiab muaj ib tug ntxhais hu ua Sua.33Yafeles muaj peb tug tub: Paxas, Npihas thiab Asevas.34Nws tus kwv Saumes peb tug tub yog Launkas, Yahunpas thiab Alas.35Nws tus kwv Hauthas u muaj plaub tug tub: Xaufas, Emenas, Seleses thiab Amas.36Xaufas cov tub yog Xu-as, Hanefes, Sualis Npelis, Emelas,37Npexeles, Haudas, Samas, Silesas, Ithelas thiab Npelaj.38Yethes cov tub yog Yefunes, Pisepas, Alas, 39 thiab Ulas cov tub yog Alas, Haniyees thiab Lizias.39Tagnrho cov uas hais los Baum no puavleej yog Aseles cov xeebntxwv xwb.40Lawv yog cov thawjcoj ntawm lawv tsevneeg, yog cov tubrog uas nto moo, yog cov thawjcoj uas coj zoo thiab coj ncaj tshaj plaws. Suav tagnrho Aseles cov xeebntxwv uas ua taus tubrog muaj nees nkaum rau txhiab leej txiv neej.


  


  1 Xwmtxheej Vaajntxwv 8


  Npeenyamees Cov Xeebntxwv


  1Npeenyamees muaj tsib tug tub: Npelas yog tus tub blob, Asenpees yog tus ob, Ahalas yog tus peb,2Nauhas yog tus plaub thiab Lafas yog tus tsib.3Npelas cov tub yog Adales, Nkelas, Anpihus,4Anpisuas, Na-amas, Ahau-as,5Nkelas, Sefufas thiab Hulas.6-7Ehus cov tub yog Na-amas, Ahiyas, Nkelas. Lawv puavleej yog cov thawjcoj ntawm lawv cajces uas nyob hauv Nkenpas, tiamsis lawv raug luag muab ntiab tawm mus nyob rau hauv Manahas. Nkepelas uas yog Uxas thiab Ahihus txiv, yog tus uas coj lawv mus.8-9Thaus Sahala-ees muab Husees thiab Npa-alas uas yog nws ob tug pojniam nrauj lawm. Tom qab ntawd, nws tseem nyob hauv tebchaws Mau-am, nws thiaj li mus yuav Haudes los ua pojniam thiab nws muaj xya tug tub: Yaunpaj, Xinpias, Mesas, Malekas,10Ye-uxes, Xakhias thiab Milemas. Nws cov tub puavleej yog cov thawjcoj ntawm lawv cajces.11Thiab nws tseem muaj ob tug tub uas yog Husees yug hu ua Anpihus thiab Epa-as.12Epa-as muaj peb tug tub: Enpes, Misas thiab Semes. Semes yog tus uas rhawv ob lub nroog Aunaus, Laudes thiab tej zos uas nyob ibncig ob lub nroog ntawd.


  Cov Npeenyamees uas Nyob Hauv Nkas thiab Aiyaloos


  13Npeliyas thiab Semas yog ob tug thawjcoj ntawm cuab kwvtij uas nyob hauv lub nroog Aiyaloos thiab lawv muab cov neeg uas ibtxwm nyob hauv lub nroog Nkas ntiab khiav tas.14Npelayas cov xeebntxwv yog Ahi-aus, Sasas, Yelemaus,15Xenpadiyas, Alades, Edeles,16Mikhayees, Isepas thiab Yauhas.


  Cov Npeenyamees uas Nyob Hauv Yeluxalees


  17Epa-as cov xeebntxwv suav tagnrho Xenpadiyas, Mesulas, Hixekis, Henpeles,  18Isemelais, Ixeliyas thiab Yaunpaj.19Sime-is cov xeebntxwv suav tagnrho Yakees, Xikhalis, Xanpedis,20Eli-enais, Xilethais, Eliyees,21Adayas, Npelayas thiab Simelas.22Sasas cov xeebntxwv yog Isepas, Enpes, Eliyees,  23Adoos, Xikhalis, Hanas,  24Hananiyas, Elas, Athauthiyas,25Ideyas thiab Penuyees.26Yelauhas cov xeebntxwv suav tagnrho Saselais, Sehaliyas, Athaliyas,27Yalisiyas, Eliyas thiab Xikhalis.28Tagnrho lawv cov no puavleej yog cov thawjcoj ntawm lawv cajces raws li lawv tej yawgkoob uas ibtxwm nyob hauv lub nroog Yeluxalees.


  Cov Npeenyamees uas Nyob Hauv Nkinpe-oos thiab Yeluxalees


  29Ye-iyees v yog tus rhawv lub nroog Nkinpe-oos thiab nyob rau hauv lub nroog ntawd. Nws tus pojniam hu ua Ma-akas,30thiab nws tus tub hlob hu ua Adoos. Nws cov tub you yog Xules, Kises, Npa-as, Neles, w Nadas,31Nkedaus, Ahi-aus, Xekales,32thiab Mikelaus uas yog Sime-as txiv. Lawv cov xeebntxwv nyob hauv lub nroog Yeluxalees ze rau ntawm lawv cov kwvtij uas yog lawv xeem ntag.


  Vajntxwv Xa-ules Tsevneeg


  33Neles yog Kises txiv, thiab Kises yog Vajntxwv Xa-ules txiv. Xa-ules muaj plaub tug tub: Yaunathas, Makhisuas, Anpinadas thiab Esenpa-as.  34Yaunathas yog Melinpa-as Y txiv, Melinpa-as yog Mikhas txiv.35Mikhas cov tub yog Pithoos, Melej, Tale-as thiab Ahas.36Ahas yog Yehauyadas txiv; thiab Yehauyadas yog Alemes, Axemaves thiab Ximelis lawv txiv. Ximelis yog Mauxas txiv.37Mauxas yog Npine-as txiv, Npine-as tus tub yog Lafas, Lafas tus tub yog Ele-asas, Ele-asas tus tub yog Axees.38Axees muaj rau tug tub: Alikas, Npaukhelus, Yisamayees, Se-aliyas, Aunpadiyas thiab Hanas.39Axees tus kwv Esekis muaj peb tug tub: Ulames yog tus tub hlob, Ye-uses yog tus ob thiab Elifeles yog tus peb.40Ulames cov tub yog cov tubrog uas muaj zog, siab tawv thiab tua hneevnti ncaj heev. Tagnrho nws cov tub thiab cov xeebntxwv muaj ib puas tsib caug leej. Cov uas hais tas los no puavleej yog xeem Npeenyamees nkaus xwb.

  Cov Neeg uas Raug Luag Ntes Mus Rov Qab Los


  1Tagnrho cov Yixalayees puavleej sau npe raws li lawv tej tsevneeg, thiab tej no puavleej muab sau tseg rau hauv cov Yixalayees cov Vajntxwv Phau Ntawv uas teev lawm. Cov Yudas raug ntes coj mus rau tim tebchaws Npanpiloos twb yog vim lawv tej kev txhaum ntag.2Thawj pab uas xub tau rov los nyob rau hauv lawv lub tebchaws thiab lawv tej nroog yog cov Yixalayees cov txwjlaug, cov povthawj, cov Levis thiab cov uas to lub Tuamtsev.3Cov Yudas, Npeenyamees, Efalayees thiab Manaxes, muaj ibtxhia tau rov los nyob rau hauv lub nroog Yeluxalees.4-5-6Xeem Yudas uas nyob hauv lub nroog Yeluxalees muaj rau pua cuaj caum yim tsev neeg.


  Yudas tus tub Peles cov xeebntxwv yog Uthais ua lawv tus thawjcoj, Uthais yog Amihus tub thiab yog Aumelis tus xeebntxwv. Nws cov yawgkoob yog Imelis thiab Npanis.


  Yudas tus tub Selas cov xeebntxwv yog Axayas ua lawv tus thawjcoj, nws yog tus thawjcoj ntawm nws tsevneeg.


  Yudas tus tub Zelas cov xeebntxwv yog Ye-ules ua lawv tus thawjcoj.7-8Xeem Npeenyamees uas nyob hauv lub nroog Yeluxalees muaj raws li no: Xalus yog Mesulas tub, Mesulas yog Haudaviyas tub, Haudaviyas yog Hasenu-as tub Ineyas yog Yelauhas tub Elas yog Uxis tub thiab yog Mikhelis tus xeebntxwv Mesulas yog Sefatiyas tub, Sefatiyas yog Le-uyees tub, Le-uyees yog Iniyas tub9Lawv cuab kwvtij uas yog tiam ntawd muaj cuaj pua tsib caug rau yim. Tagnrho cov txivneej no puavleej yog cov thawjcoj ntawm lawv tej tsevneeg.10-11-


  Cov Povthawj uas Nyob Hauv Nroog Yeluxalees


  12Cov povthawj uas nyob hauv lub nroog Yeluxalees muaj raws li no: Yedayas, Yehauyalis thiab Yakhees Hilekiyas tus tub Axaliyas (yog tus thawjcoj cov povthawj hauv lub Tuamtsev), nws cov yawgkoob yog Mesulas, Xadaus, Melayaus thiab Ahitus Yehaulas tus tub Adayas cov yawgkoob yog Pasehus thiab Makhiyas Adiyees tus tub Ma-asais, cov yawgkoob yog Yaxelas, Mesulas, Mesilemis thiab Imelis13Cov povthawj uas yog thawjcoj ntawm lawv cajces yog muaj ib txhiab xya pua rau caum leej, lawv puavleej yog cov neeg uas txawj ua txhua yam haujlwm nyob rau hauv Vajtswv lub Tuamtsev.


  Cov Levis uas Nyob Hauv Yeluxalees


  14-15- 16Cov Levis uas nyob hauv lub nroog Yeluxalees muaj raws li no: Hasus tus tub Semayas, cov yawgkoob yog Axelikas thiab Hasanpiyas uas yog Melalis cuab kwvtij Mikas tus tub Npanpakas, Heles thiab Nkalas, cov yawgkoob yog Xikhalis thiab Axafes Semayas tus tub Aunpadiyas, cov yawgkoob yog Nkalas thiab Yeduthoos Axas tus tub Npelekhiyas uas yog Ekanas tus xeebntxwv, nws nyob hauv cov neeg Netaufas lub zos.


  Cov Zov Lub Tuamtsev uas Nyob Hauv Yeluxalees


  17Cov zov lub Tuamtsev uas nyob hauv lub nroog Yeluxalees muaj raws li no: Salumes, Akus, Talemoos thiab Ahimas. Lawv tus thawjcoj yog Salumes.18Lub sijhawm ntawd lawv ua vaj ua tsev nyob rau ntawm Vajntxwv lub Roojvag z uas nyob sab hnubtuaj. Cov no yog cov uas zov roojvag ntawm cov Levis lub yeej.19Kaules tus tub Salumes uas yog Enpi-axas tus xeebntxwv nrog nws cov kwvtij uas yog Kaulas cov xeebntxwv ua cov zov ntawm lub qhovrooj uas mus rau hauv lub Tsevntaub ib yam li thaud lawv tej yawgkoob ua cov saib tus Tswv lub yeej los lawm.20Tus Tswv nrog nraim Ele-axas tus tub Fine-as, thiab yav tas los nws tau ua tus kav lawv ib zaug.21Xakhaliyas uas yog Meselemiyas tus tub los kuj tau ua tus zov lub roojvag uas mus rau hauv tus Tswv lub Tsevntaub sib ntsib thiab.22Tagnrho cov txivneej uas xaiv los zov cov qhovrooj thiab roojvag no muaj ob puas kaum ob leeg. Lawv mus sau npe rau hauv tej zos uas lawv nyob. Vajntxwv Davie thiab tus Povthawj Xamuyees twb yeej tsa lawv cov yawgkoob ua cov tuav lub luag haujlwm no los lawm.23Yog li ntawd, lawv thiab lawv tej xeebntxwv thiaj tau ua cov zov tus Tswv lub Tuamtsev tej roojvag.24Tej roojvag ntawd muaj nyob sab qaumteb, sab qabteb, sab hnubtuaj thiab sab hnubpoob, thiab puavleej muaj neeg zov plaub lub roojvag ntawd huv tibsi.25Cov zov roojvag no cov kwvtij uas nyob hauv lawv tej zos tuaj nrog lawv sib hloo zov kom xya hnub ib leeg zov ib zaug.26Plaub tus thawj uas saib cov roojvag ntawd yog cov Levis thiab tseem tsa lawv ua cov saib tej chav tsev hauv Vajtswv lub Tuamtsev thiab saib tej khoom uas coj tuaj cia rau hauv huv tibsi.27Lawv nyob ze Vajtswv lub Tuamtsev, rau qhov lawv Teg Num yog cov zov lub tuamtsev thiab qhib lub qhovrooj txhua tagkis sawv ntxov


  Cov Levis uas Saib Lwm Yam


  28Tsa cov Levis ibtxhia ua cov saib tej khoom uas siv rau kev pehawm Vajtswv, vim lawv yuav tau suav tej khoom ntawd Thaus muab rau luag coj mus siv thiab nqa rov qab los cia.29Dua li ntawd, lwm pab yog tsa los ua cov saib tej khoom siv, tej khoom dawbhuv, tej tseem hmoov nplej, tej cawv txiv hmab, tej roj txiv ntoo, tej hmoov tshuaj tsw qab thiab tej ntoo tsw qab.30Tiamsis cov uas tov tej tshuaj tsw qab, mas puavleej yog cov povthawj nkaus xwb.31Muaj ib tug Levis npe hu ua Matithiyas, nws yog Salumes tus tub hlob thiab yog Kaulas cajces ua tus saib cov ncuav uas puab cub coj mus fij rau Vajtswv.32Lawv cov kwvtij uas yog Kauhas cajces ua cov saib tej ncuav dawbhuv b uas npaj coj mus fij rau hauv lub Tuamtsev txhua hnub Xanpataus.33Cov no yog cov hu nkauj, lawv puavleej yog cov thawjcoj ntawm lawv tej tsevneeg, muab tej chav tsev hauv lub Tuamtsev rau lawv nyob, thiab lawv tsis ua lwm yam haujlwm dabtsi rau qhovlawv yeej ua lawv lub luag haujlwm nruab hnub thiab hmos ntuj tas mus34Cov txivneej uas muaj npe hais los saum no puavleej yog cov thawjcoj ntawm cov Levis tsevneeg raws li lawv tej yawgkoob ntau tiam los lawm. Thiab lawv yog cov thawjcoj uas nyob hauv lub nroog Yeluxalees.


  Vajntxwv Xa-ules Cov Yawgkoob thiab Nws Cov Xeebntxwv


  (8.29-38)


  35Ye-iyees yog tus rhawv lub nroog Nkinpe-oos thiab mus nyob rau hauv lub nroog ntawd. Nws tus pojniam hu ua Ma-akas.36Nws tus tub hlob hu ua Adoos thiab nws cov tub you hu ua Xules, Kises, Npa-as, Neles, Nadas,37Nkedaules, Ahi-aus, Xakhaliyas thiab Mikalaus,38Mikalaus yog Sime-as txiv. Lawv tej xeebntxwv puavleej nyob hauv lub nroog Yeluxalees thiab nyob ze ntawm lawv cov kwvtij.39Neles yog Kises txiv, Kises yog Xa-ules txiv, Xa-ules yog Yaunathas, Makhisuas, Anpinadas thiab Esenpa-as txiv;40Yaunathas yog Melinpa-as d txiv thiab Melinpa-as yog Mikhas txiv.41Mikhas cov tub yog Pithoos, Melej, Tale-as thiab Ahas. e 42Ahas yog Yalas txiv, Yalas yog Alemes, Axemaves thiab Ximelis txiv. Ximelis yog Mauxas txiv,43Mauxas yog Npine-as txiv, Npine-as yog Lefayas txiv, Lefayas yog Ele-asas txiv thiab Ele-asas yog Axees txiv.44Axees muaj rau tug tub: Alikas, Npaukhelus, Yisamayees, Se-aliyas, Aunpadiyas thiab Hanas.

  Vajntxwv Xa-ules Tuag


  (1 Xamuyees 31.1-13)


  1Cov Filitees tuaj tua cov Yixalayees saum lub roob Nkinpau-as. Cov Yixalayees tuag coob heev rau laud, cov uas seem tuag nyias khiav nyias mus lawm, Xa-ules thiab nws cov tub los khiav tas lawm thiab.2Tiamsis cov Filitees mus caum ntes tau lawv thiab muab Xa-ules peb tug tub uas yog Yaunathas, Anpinadas thiab Makhisuas tua tuag tas.3Muaj kev sib tua hnyav heev ibncig Xa-ules thiab yeebncuab thiaj tua xub hneevnti tuaj raug Xa-ules sab kawg li.4Xa-ules hais rau tus tub hluas uas nqa nws cov cuabyeej ua rog hais tias, "Cia li rho koj rab ntaj los tua kuv kom tuag, xwv cov Filitees uas tsis ua kevcai txiav thiaj tsis khav hais tias yog lawv tua kuv tuag." Tiamsis tus tub hluas ntawd ntshai heev, tsis muaj cuabkav ua Xa-ules hais. Xa-ules thiaj rho hlo Xa-ules rab ntaj los cuab thiab qhau hlo nws lub cev mus npuj rab ntaj.5Thaus tus tub hluas ntawd pom hais tias Xa-ules tuag lawm, nws txawm rho nws rab ntaj los cuab thiab qhau cev mus npuj rab ntaj chob nws tuag nrog Xa-ules lawm thiab.6Yog li ntawd, Xa-ules thiab nws peb tug tub thiaj tuag ua ke, txij Thaus ntawd los Xa-ules cov xeebntxwv tsis muaj ib tug tau los kav tebchaws li lawm.7Thaus cov Yixalayees uas nyob hauv lub Hav Yexelees hnov hais tias cov tubrog khiav tas, Xa-ules thiab nws peb tug tub los raug luag tua tuag tas lawm, sawvdaws txawm khiav tso lawv tej nroog tseg; cov Filitees thiaj tuaj nyob hauv lawv tej


  nroog.8Ces hnub tom qab cov Filitees txawm mus tshawb cov tubrog Yixalayees uas tuag tej khoom, lawv pom Xa-ules thiab nws peb tug tub tuag rau saum lub roob Nkinpau-as.9Lawv txiav Xa-ules lub taubhau, hle nws cev ris tsho tooj thiab nws tej cuabyeej ua rog nqa mus, thiab txib neeg xa xov mus thoob plaws tebchaws Filitees, xa xov zoo mus rau lawv tej mlom thiab lawv tej neeg paub txhij txhua.10Lawv nqa Xa-ules cov cuabyeej ua rog mus tso rau hauv lawv ib lub tuamtsev thiab muab Xa-ules lubtaubhau mus dai rau hauv lub tuamtsev uas lawv


  teev lawv tus vajtswv Dankoos.11Thaus cov neeg uas nyob ntawm lub nroog Yanpes hauv Nkile-as hnov tej uas cov Filitees ua rau Xa-ules ntawd,12cov neeg uas siab tawv thiaj mus kwv Xa-ules thiab nws peb tug tub los rau hauv lub nroog Yanpes. Lawv coj Xa-ules thiab nws peb tug tub mus faus rau ntawm tsob qab ntoo qhib thiab lawv ua kevcai yoo mov tau xya hnub.13Xa-ules tuag vim nws tsis muab siab npuab tus Tswv. Nws tsis coj raws li tus Tswv tej lus samhwm; nws mus cuag tej txivneeb txivyaig txheev kom cov neeg tuag lawm tej plig los qhia nws,14nws tsis mus cuag tus Tswv Yog li ntawd, tus Tswv thiaj muab nws tua povtseg thiab muab lub tebchaws cov rau Yexais tus tub Daviv lawm.

  1Daviv ua Vajntxwv Kav Cov Yudas thiab Cov Yixalayees2Yav tas los, txawm yog Xaules yog peb tus vajntxwv los koj yeej yog tus uas coj cov Yixalayees mus ntaus rog xwb, thiab tus Tswv uas yog koj tus Vajtswv cog lus rau koj kom koj yuav tsum ua tus coj nws haivneeg thiab ua tus kav lawv."3Yog li ntawd, cov Yixalayees cov thawjcoj tuaj cuag Vajntxwv Daviv hauv lub nroog Henploos. Daviv tau coglus nrog lawv, lawv muab roj hliv rau nws taubhau thiab tsa nws ua vajntxwv kav tebchaws Yixalayees raws li tus Tswv tau coglus rau Xamuyees lawm.4Vajntxwv Daviv thiab tagnrho cov Yixalayees thiaj mus tua lub nroog Yeluxalees. Lawv yeej paub hais tias cov Yenpus yog cov uas nyob hauv, thiab cov Yenpus yog cov uas yeej ibtxwm nyob hauv lub nroog ntawd.5Cov Yenpus hais rau Daviv hais tias, "Koj yuav txeem tsis tau los rau hauv no ib zaug li." Tiamsis Daviv twb mus txeeb tau lub chaw fajxwm saum roob Xi-oos lawm, thiab muab qhov chaw ntawd hu ua "Daviv lub nroog."6Daviv hais tias, "Tus neeg twg yog tus xub tua yeej cov neeg Yenpus, tus ntawd yuav tau ua tus thawj tubrog." Ces Xeluyas tus tub Yau-am txawm ua tus coj lawv mus ntaus yeej npluav rog ntawd thiab nws tau ua tus thawj tubrog.7Vim Daviv tau mus nyob saum qhov chaw fajxwm ntawd thiaj muab qhov chaw ntawd tis npe hu ua "Daviv lub nroog."8Nws txhim kho lub nroog ntawd dua tshiab pib kiag ntawm Milus uas nyob sab hnub tuaj mus txog ntua ntawm taw roob, thiab Yau-am muab tej qhov uas puas lawm kho dua tshiab.9Daviv muaj hwjchim heev zuj zus tuaj, rau qhov tus Tswv uas muaj hwjchim loj kawg nkaus nrog nraim nws.


  Daviv Cov Tubrog uas Nto Moo


  (2 Xamuyees 23.8-39)


  10Ntawm no yog Daviv cov tubrog uas nto moo tej npe. Thiab tagnrho cov Yixalayees uas tuaj pab Daviv kom tau ua vajntxwv raws li tus Tswv tau coglus tseg thiab txhawb kom nws lub tebchaws ruaj khov.11Thawj tug yog Yasaunpe-as uas yog cuab Hakhemoos ua tus thawj ntawm "Peb Leeg" f nws muab nws rab hmuv nrog peb puas leej tubrog sib nkaug thiab nws muab lawv tua tuag tas rau hauv tshavrog.12Tus ntxiv mus uas nto moo tshaj ntawm "Peb Leeg" no yog Daudaus tus tub Ele-axas uas yog cuab Ahaus.13Nws tuaj Daviv tog nyob hauv lub tshavrog Pas Damees tua cov Filitees. Thaus uas cov Yixalayees tabtom khiav cov Filitees, nws nyob hauv ib thaj teb npleg.14Yog li ntawd, nws thiab nws covneeg thiaj sawv nres nroos hauv thaj teb tua cov Filitees. Tus Tswv pub rau nws muaj yeej loj kawg nkaus li.15Muaj ib hnub peb Leeg thawjcoj ntawm peb caug leej thiaj coj cov tubrog mus cuag Daviv rau pram lub roob zeb uas Daviv nkaum ze rau ntawm lub Qhovtsua Adulas, Thaus uas cov Filitees tuaj tsuam yeej rau hauv lub Hav Lefayees.16Lub sijhawm ntawd Daviv nyob saum lub ncov roob uas muaj ntsa yeej thaiv khov kho, thiab cov Filitees kav hlo hauv nroog Npelehees.17Daviv nco tsev heev nws thiaj seev hais tias, "Yuav ua li cas kuv thiaj txib tau ib tug neeg mus ce cov dej hauv lub qhovtshij ntawm lub roojvag nroog Npelehees los rau kuv haus ne! "18Ces peb tug tubrog uas nto moo tshaj ntawd thiaj khiav ceev heev mus phua plhawv cov Filitees lub yeej, mus ce cov dej hauv lub qhovtshij uas nyob ntawm lub roojvag nroog Npelehees, thiab nqa los rau Daviv. Tiamsis Daviv tsis kam haus cov dej ntawd; nws muab hliv fij rau tus Tswv,19Daviv hais tias, "Thou kuv tus Vajtswv txwv tsis txhob pub kuv haus cov dej no! Puas tsimnyog kuv haus cov tshav uas yog cov neeg no txojsia? Vim lawv muab lawv txojsia mus pauv thiaj nqa tau cov dej no los." Nws thiaj tsis kam haus cov dej ntawd. Tej no twb yog peb tus tubrog uas muaj cuabkav ntawd mus nqa tau los.20Yau-am tus kwv Anpisais yog tus thawjcoj ntawm "Peb Caug Leej uas nto moo." g Nws tuav rawv nws rab hmuv nrog peb puas leej tubrog sib tua thiab nws muab lawv tua tuag tas huv tibsi. Ces nws thiaj yog tus uas nto moo tshaj ntawm "Peb Leeg" h ntawd.21Nws yog tus nto moo tshaj ntawm "Peb Caug Leej" z thiab nws tau ua lawv tus thawjcoj, tiamsis nws tseem nto moo tsis npaum li "Peb Leeg" ntawd thiab.22Yehauyadas tus tub Npenayas uas nyob hauv lub nroog Kaxees, nws yog ib tug tubrog uas nto moo heev; nws muaj siab tawv ua tau ntau yam zoo, nws tua ob tug tubrog Mau-am uas ua tau kawg nkaus ntawd tuag huv tibsi lawm. Muaj ib hnub uas los daus hlob heev los nws tseem nqis mus tua tau ib tug tsov ntxhuav hauv qhov av los thiab.23Nws tseem tua ib tug neeg Iziv uas yog ib tug txivneej loj thiab siab tsib tshim, nws yog ib tug tubrog uas nqa rawv ib rab hmuv loj heev. Tiamsis Npenayas nqa rab qws ntoo mus ntaus nws thiab txeeb hlo tau nws rab hmuv ntawm nws tes los nkaug kiag nws tuag lawm.24Npenayas yog ib tug uas muaj lub siab tawv heev ua tau tej no, nws yog ib tug ntawm "Peb Caug Leej." j25Nws yog ib tug uas nto moo heev ntawm "Peb Caug Leej," tiamsis nws tseem tsis nto moo npaum li "Peb Leeg" ntawd thiab. Daviv thiaj tsa nws ua tus thawj saib cov tubrog uas nrog nraim Daviv.26-27-28-29-30-31-32-33-34-35-36-37-38-39-40-41-42-43-44-45-46-47Cov no yog lwm pab tubrog uas nto ntoo heev:


  Axahees uas yog Yau-am tus kwv


  Daudaus tus tub Ehanas uas nyob hauv Npelehees tuaj


  Samas uas nyob hauv Halaus tuaj


  Helexas uas nyob hauv Peletes tuaj


  Ikes tus tub Ilas uas nyob hauv Tekau-as tuaj


  Anpi-exes uas nyob hauv Anathaus tuaj


  Xinpekais uas nyob hauv Husas tuaj


  Ilais uas nyob hauv Ahaus tuaj


  Mahalais uas nyob hauv Netaufas tuaj


  Npa-anas tus tub Heles uas nyob hauv Netaufas tuaj


  Linpais tus tub Ithais uas nyob hauv lub nroog Nkinpe-as hauv lub xeev Npeenyamees tuaj


  Npenayas uas nyob hauv Pilathoos tuaj


  Hulais uas nyob hauv cov hav uas ze cheebtsam Nka-as tuaj


  Anpiyees uas nyob hauv Alenpas tuaj


  Axemaves uas nyob hauv Npahulus tuaj


  Eliyanpas uas nyob hauv Sa-anpoos tuaj


  Hasees k uas nyob hauv Nkixoos tuaj Sankees tus tub Yaunathas uas nyob hauv Halales tuaj


  Xakhas tus tub Ahi-as uas nyob hauv Halales tuaj


  Ules tus tub Elifas Hefeles uas nyob hauv Mekelas tuaj


  Ahiyas uas nyob hauv Peloos tuaj


  Hexelaus uas nyob hauv Kalemees tuaj


  Exenpa-is tus tub Na-alais


  Nathas tus kwv Yau-ees


  Hankelis tus tub Mihas


  Xeles uas nyob hauv Amoos tuaj


  Nahalais, tus uas nqa Xeluyas tus tub Yau-am tej cuabyeej ua rog uas nyob hauv Npelaus tuaj


  Ilas thiab Nkalej uas nyob hauv Yatis tuaj


  Uliyas uas yog neeg Hitis


  Ahelais tus tub Xanpades


  Sixas tus tub Anas (nws yog tus uas coj xeem Lunpees, nws pab tubrog muaj peb caug leej)


  Ma-akas tus tub Hanas


  Yausafas uas nyob hauv Mithas tuaj


  Uxexias uas nyob hauv Atelas tuaj


  Hauthas ob tus tub Samas thiab Ye-iyees uas nyob hauv Alu-es tuaj


  Simelis tus tub Yedi-ales thiab Yauhas uas nyob hauv Tixes tuaj


  Eliyees uas nyob hauv Mahavas tuaj


  Elina-as ob tug tub Yelinpais thiab Yausaviyas


  Ithamas uas nyob pem Mau-am tuaj


  Eliyees, Aunpes thiab Yaxiyees uas nyob hauv Mexaunpas tuaj.

  Xeem Npeenyamees uas Yog Daviv Cov Tubrog Thaus Ub


  1Thaus Daviv tseem nyob hauv Xikelas, ntawm qhov chaw uas nws khiav mus nkaum Vajntxwv Xa-ules, muaj ntau tus tubrog uas txawj tua rog heev thiaj tuaj koom tes nrog nws nyob qhov ntawd.2Lawv puavleej yog xeem Npeenyamees uas yog Xa-ules cov kwvtij. Lawv txawj tua hneevnti thiab txawj ntaus zes hlua kawg tsis hais sab tesxis lossis sab teslaug txawj ib yam nkaus.3-4-5-6-7Lawv puavleej yog cov uas nyob qab tswjhwm ntawm Ahi-exes thiab Yau-ases uas yog Sema-as ob tug tub uas nyob hauv Nkinpe-as tuaj.


  Cov no yog cov tubrog:


  Yexiyees thiab Peletes uas yog Axemaves ob tug tub


  Npelakas thiab Yehus uas nyob hauv lub nroog Anathaus tuaj


  Isemayas uas nyob hauv Nkinpe-oos tuaj, yog ib tug tubrog uas nto moo heev thiab yog ib tug thawjcoj ntawm "Peb Caug Leej"


  Yelemis, Yahaxiyees, Yauhanas thiab Yauxanpas uas nyob hauv Nkedelas tuaj


  Eluxais, Yelimaus, Npe-aliyas, Semaliyas thiab Sefatiyas uas nyob hauv Halifas tuaj


  Ekanas, Isesiyas, Axalees, Yau-exes thiab Yasaunpe-as uas yog xeem Kaulas


  Yau-elas thiab Xenpadiyas, Yelauhas ob tug tub uas nyob hauv Nkedaus tuaj


  Daviv Cov Tubrog uas Yog Xeem Khas


  8Cov no yog cov npe tubrog uas txawj tua rog thiab nto moo heev; lawv tuaj cuag Daviv thiab ua nws cov tubrog rau hauv tiaj suabpuam ntawm qhov chaw uas Daviv mus nkaum; lawv nqa rawv daim thaiv hniav ntaj thiab nqa rawv hmuv. Lawv tej ntsejmuag zoo li tsov ntxhuav, thiab khiav ceev npaum nkaus li sai khiav swum tej ncov roob.9Exelas yog tus thawjcoj, Aunpadiyas yog tus ob, Eli-as yog tus peb,10Misemanas yog tus plaub, Yelemis yog tus tsib, 11Atais yog tus rau, Eliyees yog tus xya,12Yauhanas yog tus yim, Elexanpas yog tus cuaj,13Yelemis yog tus kaum, Manpanais yog tus kaum ib.14Tagnrho xeem Khas no muaj ibtxhia yog thawj tubrog qib siab saib ib txhiab leej, muaj ibtxhia yog cov thawj tubrog qib qis saib ib puas leej.15Muaj ib xyoos Thaus lub ib hlis ntuj uas tus dej Yauladees tabtom huam puv ntug nkaus, cov tubrog no thiaj hla mus rau sab tid thiab muab tej neeg faib mus nyob thoob plaws hauv tej hav ntawd, tsis hais nyob sab hnubtuaj thiab hnubpoob.


  Cov Tubrog Yudas thiab Npeenyamees


  16Muaj ib pab txivneej uas yog xeem Npeenyamees thiab Yudas tuaj cuag Daviv rau ntawm lub chaw uas nws nkaum.17Daviv tawm mus ntsib lawv thiab hais rau lawv hais tias, "Yog nej tuaj ua phoojywg rau kuv thiab pab kuv, kuv txaus siab tos txais nej. Tiamsis yog nej ntxeev siab thiab ua yeebncuab rau kuv, txawm yog kuv tsis ua rau nej raug mob dabtsi los thov kom peb cov yawgkoob tus Vajtswv pom thiab rau txim rau nej."18Ces Vajtswv tus ntsujplig txawm tswj kiag lawv cov ntawd ib tug lub siab, tus ntawd yog Amaxais uas tom qab no nws tau los ua tus thawj tubrog ntawm "Peb Caug Leej," thiab nws tsa hlo suab hu hais tias:


  "Daviv uas yog Yexais tus tub,peb yog cov tuaj koj tog ntag!


  Vajtswv tuaj koj tog, thov kom koj thiab cov uas pab koj muaj yeej lauj!"


  Daviv Zoo siab hlo tos txais lawv thiab muab lawv tsa ua cov thawj ntawm nws cov tubrog.


  Cov Tubrog Manaxes


  19Xeem Manaxes muaj ibtxhia tubrog mus tuaj Daviv tog Thaus Daviv nrog cov Filitees mus tua Vajntxwv Xa-ules. Tiamsis tsis yog nws mus pab cov Filitees, vim li ntawd lawv cov vajntxwv thiaj ntshai nyob tsam Daviv ntxeev siab rau lawv, coj lawv tej taubhau mus cov rau Xa-ules uas yog nws tus vajntxwv. Yog li ntawd, lawv thiaj xa Daviv roe qab mus rau tom Xikelas lawm.20Cov no yog cov tubrog Manaxes uas mus cuag Daviv thiab tuaj nws tog, Thaus nws rov qab los lawm: Adinas, Yauxanpas, Yedi-ales, Mikhayees, Yauxanpas, Elihus thiab Xilethais. Tagnrho cov Manaxes cov thawj tubrog no mas nyias muaj nyias pawg txhiab tubrog.21Lawv tuaj ua Daviv cov tubrog tm pab nws tua cov rog tubsab, vim lawv yog cov tubrog uas muaj siab tawv heev, thiab lawv puavleej yog cov thawj tubrog.22Txhua hnub yeej muaj neeg tshiab tuaj ua tubrog pab Daviv mus txog Thaus uas muaj tubrog coob heev ib yam li Vajtswv cov tubrog lawm.


  Daviv cov Tubrog Hauv Nroog Henploos


  23Cov no yog tej pab tubrog coob heev uas tuaj cuag Daviv rau hauv lub nroog Henploos, thiab muab Xa-ules lub tebchaws los cov rau Daviv raws li tus Tswv tau coglus tseg lawm.24Cov tubrog Yudas uas muaj daim thaiv hniav ntaj thiab hmuv muaj rau txhiab yim puas leej.25Cov tubrog Xime-oos uas siab tawv heev muaj xya txhiab ib puas leej.26Cov Levis muaj plaub txhiab rau puas leej.27Yehauyadas uas yog tus thawj ntawm Aloos tsevneeg coj peb txhiab xya pua leej tubrog nrog nws.28Xadaus yog ib tug tub hluas uas siab tawv heev; nws coj nees nkaum ob tug thawj tubrog uas yog nws cov kwvtij nrog nws.29Cov Npeenyamees uas yog Xa-ules cov kwvtij muaj peb txhiab leej tubrog; cov no feem coob puavleej yog cov uas ibtxwm zov Xa-ules tsevneeg los lawm xwb.30Cov Efalayees muaj nees nkaum txhiab yim pua leej; lawv puavleej yog cov tubrog uas siab tawv thiab yog cov txivneej uas nto moo heev ntawm lawv cov yawgkoob tsevneeg los lawm xwb.31Ib nrab xeem Manaxes muaj kaum yim txhiab leej, lawv puavleej yog cov uas muaj npe tuaj tsa Daviv ua vajntxwv.32Cov Ixakhas uas paub saib caij saib nyoog, paub txog tej yam uas cov Yixalayees yuav tsumtau ua, muaj ob puas leej thawjcoj, thiab tagnrho lawv cov kwvtij puavleej nyob qab tswjhwm ntawm lawv.33Cov Xenpuloos muaj tsib caug txhiab leej tubrog puavleej yog cov uas txawj tua rog thiab paub siv tej cuabyeej ua rog tuaj pab Daviv ntawm lub siab ncaj ncees.34Cov Nathalis muaj ib txhiab leej yog cov thawj tubrog thiab muaj peb caug xya txhiab leej tubrog uas muaj daim thaiv hniav ntaj thiab hmuv huv tibsi.35Cov Das muaj nees nkaum yim txhiab rau puas leej tubrog uas yog cov kawm tiav kev tua rog los lawm.36Cov Aseles muaj plaub caug txhiab leej tubrog uas npaj nroos mus sib tua.37Cov Lunpees, cov Khas thiab ib nrab xeem Manaxes uas nyob ntawm tus dej Yauladees sab hnubtuaj muaj ib puas nees nkaum txhiab leej tubrog thiab kawm siv tej cuabyeej tua rog tiav huv tibsi lawm.38Tagnrho cov tubrog uas muaj siab tawv no tau mus rau hauv lub nroog Henploos thiab tsa Daviv ua vajntxwv kav tebchaws Yixalayees. Thiab tagnrho cov Yixalayees los puavleej koom siab nrog huv tibsi.39Lawv thiaj nrog Daviv nyob hauv lub nroog Henploos tau peb hnub, lawv noj tej zaub mov thiab haus tej dej uas yog lawv cov phoojywg pem tej roob mojsab nqa tuaj rau lawv noj.40Xeem Ixakhas, Xenpuloos thiab xeem Nathalis uas tuaj pem qaum teb tuaj, lawv yeej npaj zaub mov uas yog tej hmoov nplej, txiv ncuavpias, txiv hmab qhuav, cawv txiv hmab thiab roj txiv ntoo, npaj tiav log rau lawv tej neesluav, ntxhuav thiab nyuj thauj tuaj. Thiab lawv tseem cab nyuj thiab yaj tuaj tua ua zaub noj huv tibsi. Tagnrho tej no puavleej yog cov neeg uas nyob hauv lub tebchaws Yixalayees txaus siab muab xwb.

  Kwv Lub Phijxab Tawm Hauv Lub Nroog Kili-as Ye-alees


  (2 Xamuyees 6.1-12)


  1Vajntxwv Daviv tau sablaj nrog t) cov thawj tubrog uas saib pawg txhiab, pawg pua thiab tsoom thawjcoj.2Ces nws txawm tshaj tawm rau cov Yixalayees hais tias, "Yog nej pom zoo thiab yog tus Tswv uas yog peb tus Vajtswv pom zoo, peb cia li tso neeg mus hu peb cov neeg uas nyob thoob plaws hauv tebchaws Yixalayees no, cov povthawj thiab cov Levis uas nyob hauv lawv tej nroog kom tuaj koom nrog peb ntawm no.3Thiab peb yuav tsum tau mus kwv Vajtswv lub Phijxab rov los rau peb, vim Thaus uas Xa-ules tseem ua vajntxwv peb muab tso tseg lawm."4Cov pejxeem sawvdaws pom zoo ua raws li tej lus uas Daviv hais ntawd thiab txaus siab kawg5Yog li ntawd, Daviv thiaj sau tagnrho cov Yixalayees pib kiag nram Sihaules uas yog Iziv tus ciamteb mus txog ntua pem lub Dawm Hamas, kom mus kwv lub Phijxab uas ntim Vajtswv tej lus cog tseg hauv Kili-as Ye-alees los tso rau hauv lub nroog Yeluxalees.6Ces Daviv thiab cov Yixalayees thiaj mus rau hauv lub nroog Npa-alas, mus rau ntawm lub nroog Kili-as Ye-alees hauv xeev Yudas thiab kwv Vajtswv lub Phijxab uas muaj tus Tswv lub npe nyob ntawm lub zwmtxwv hauv qab ob tug qhelunpees ob sab qab tis los.7Lawv thiaj tsaws lub Phijxab uas ntim Vajtswv tej lus cog tseg hauv Anpinadas lub tsev los tso rau hauv ib lub tsheb nyuj tshiab, ces Uxahas thiab Ahi-aus nkawd ua ob tug tsav lub tsheb ntawd.8Daviv thiab cov pejxeem dhia zoo siab kawg lawv lub zog qhuas Vajtswv. Lawv thiaj li hu nkauj, tshuab raj, ntaus nkauj nogncas, npuaj nruas thiab tshuab xyu ua Vajtswv tsaug taug kev los.9Thaus lawv los txog rau ntawm lub tshav ntaus nplej ntawm Khidoos, nkawm heev nyuj txawm dawm ntog, Uxahas thiaj cev loo tes mus tuav nkaus lub phijxab uas ntim Vajtswv tej lus cog tseg.10Tus Tswv chim thiab npautawsrau Uxahas thiab muab nws tua tuag, vim qhov uas nws cev tes mus tuav lub phijxab ntawd.11Thiaj muab qhov chaw ntawd tis npe hu ua Peles Uxahas, n txij Thaus ntawd los txog niaj hnub no. Daviv chim heev, rau qhov tus Tswv chim thiab rau txim rau Uxas.12Hnub ntawd Daviv ntshai Vajtswv heev nws thiaj nug hais tias, "Kuv yuav ua li cas kwv tau Vajtswv lub Phijxab no nrog kuv mus?"13Yog li ntawd, Daviv thiaj tsis coj lub Phijxab ntawd nrog Daviv los rau hauv lub nroog Yeluxalees. Tiamsis nws muab tso tseg rau hauv ib tug txivneej hu ua Aunpes Edoos lub tsev, nws yog cov neeg uas nyob hauv lub nroog Nkas.14Vajtswv lub Phijxab thiaj nyob tau peb hlis rau hauv Aunpes Edoos tsev, tus Tswv foom koob hmoov rau nws tsevneeg thiab txhua yam uas nws muaj.

  Daviv Lub Luag Haujlwm Hauv Yeluxalees


  (2 Xamuyees 5.11-16)


  1Vajntxwv Hilas uas kav lub nroog Tiles tau tso ib tug neeg uas saib phab kev lag luam tuaj cuag Daviv; nws thiaj muab tej ntoo ciab pub rau Daviv thiab tso nws tej neeg txawj txua ntoo mus ua Daviv lub loog huv tibsi.2Daviv paub hais tias yog tus Tswv tsa nws ua vajntxwv kav tebchaws Yixalayees thiab ua kom nws lub tebchaws muaj kev vammeej, vim tus Tswv tshua txog nws haivneeg Yixalayees.3Nyob hauv lub nroog Yeluxalees, Daviv kuj yuav tau ntau tus pojniam ntxiv nws thiaj muaj tub thiab muaj ntxhais coob.4Daviv cov menyuam uas yug hauv lub nroog Yeluxalees muaj raws li no: Samuas, Saunpaj, Nathas, Xalumoos,5Yihas, Elisuas, Epeles,6Naunkas, Nefes, Yafias,7Elisamas, Npeeli-adas, o thiab Elifeles.8Thaus cov Filitees hnov hais tias Daviv ua vajntxwv kav tebchaws Yixalayees lawm, ces lawv cov tubrog txawm tuaj puav ntes Daviv; Thaus Daviv hnov li ntawd nws thiaj tawm mus nrog cov Filitees sib tua.9Thaus cov Filitees tuaj txog rau hauv lub Hav Lefayees, lawv txawm pib huab noj huab haus hauv.10Daviv nug Vajtswv hais tias, "Koj puas pom zoo cia kuv mus tua cov Filitees? Koj puas muab lawv cov rau kuv tes?" Tus Tswv teb Daviv hais tias, "Koj cia li mus tua! Kuv yuav muab lawv cov rau koj tes."11Ces Daviv mus rau hauv lub nroog Npa-as Pelaxees thiab tua yeej cov Filitees lawm; Daviv hais tias, "Vajtswv tau siv kuv ob txhais tes tsoo cov yeebncuab tawg ri sua mus ib yam li dej kuay." Yog li ntawd, thiaj muab qhov chaw ntawd tis npe hu ua Npa-as Pelaxees. P12Thaus cov Filitees khiav lawm thiab tso lawv tej mlom tseg, Daviv thiaj txib nws cov tubrog mus sau los hlawv povtseg.13Thaus cov Filitees roe mus txog hauv lub Hav Lefayees, lawv roe mus huab noj huab haus dua ntxiv.14Daviv roe nug Vajtswv dua, Vajtswv teb hais tias, "Tsis txhob mus tua lawv nrad, tiamsis cia li mus puav thiab npaj tua lawv rau lwm qhov chaw uas nyob ze rau ntawm cov ntoo zaub kab.15Thaus koj hnov tej suab neeg mus kev saum cov ntsis ntoo zaub kab, koj kavtsij nqis tes tua Thaus ntawd ntag, vim Vajtswv twb ua koj ntej mus tua cov tubrog Filitees lawm."16Daviv ua raws li Vajtswv tau samhwm rau nws, ces lawv thiaj muab cov tubrog Filitees raws hauv Nkinpe-oos mus txog ntua hauv Nkexes.17Daviv lub koob meej nrov ncha moo lug mus thoob plawstxhua lub tebchaws, thiab tus Tswv ua rau txhua haivneeg ntshai thiab hwm Daviv heev.

  Npaj Mus Coj Vajtswv Lub Phijxab Los


  1Daviv ua tau ib co tsev rau hauv Daviv lub nroog q rau nws nyob. Nws npaj tau ib qho chaw rau lub Phijxab uas ntim Vajtswv tej lus cog tseg thiab tsa ib lub tsevntaub vov rau.2Ces Daviv hais tias, "Tsuas yog cov Levis xwb thiaj kwv tau lub Phijxab uas ntim Vajtswv tej lus cog tseg, rau qhov tus Tswv yeej xaiv lawv los kwv lub phijxab ntawd thiab ua nws Teg Num mus ibtxhis li."3Yog li ntawd, Daviv thiaj sau tagnrho cov neeg Yixalayees tuaj rau hauv Yeluxalees kom sib pab mus kwv tus Tswv lub Phijxab los tso rau ntawm qhov chaw uas nws npaj tseg cia rau lub phijxab.4Thiab Daviv hais mus rau Aloos cov xeebntxwv thiab cov Levis li no:5cuab Kauhas, Uliyees yog tus thawj, nws coj nws cov kwvtij ib puas nees nkaum leej


  tuaj;6cuab Melalis, Axayas yog tus thawj, nws coj nws cov kwvtij ob puas nees nkaum leej tuaj;7cuab Nkesoos, Yau-ees yog tus thawj, nws coj nws cov kwvtij ib puas peb caug leej tuaj; 8cuab Elixafas, Semayas yog tus thawj, nws coj nws cov kwvtij ob puas leej tuaj;9cuab Henploos, Eliyees yog tus thawj, nws coj nws cov kwvtij yim caum leej tuaj;10thiab cuab Uxiyees, Aminadas yog tus thawj, nws coj nws cov kwvtij ib puas kaum ob leeg tuaj.11Daviv hu Xadaus thiab Anpiyathas uas yog ob tug povthawj thiab Uliyees, Axayas, Yau-ees, Semayas, Eliyees thiab Aminadas uas yog cov Levis rau tus thawjcoj los cuag nws.12Daviv hais rau cov Levis hais tias, "Nej cov uas yog thawjcoj ntawm xeem Levis. Nej cia li ua kevcai ntxuav nej thiab nej cov kwvtij Levis kom hue, nej thiaj yuav mus kwv tau tus Tswv uas yog cov Yixalayees tus Vajtswv lub Phijxab los tso rau hauv qhov chaw uas kuv twb npaj tseg rau lub Phijxab lawm.13Rau qhov thawj zaug nej tsis tuaj pab kwv, tus Tswv uas yog peb tus Vajtswv thiaj li rau txim rau peb, vim qhov peb tsis pehawm nws kom tsimnyog li peb yuav tsum tau ua."14Yog li ntawd, cov povthawj thiab cov Levis thiaj ua kevcai ntxuav kom lawv huv thiab mus kwv tus Tswv uas yog cov Yixalayees tus Vajtswv lub Phijxab los.15Cov Levis thiaj tsaws hlo Vajtswv lub Phijxab ob tug nqaj kwv saum lawv xubpwg raws li tus Tswv tau samhwm tseg rau Mauxes lawm.16Daviv hais rau cov thawj uas saib cov Levis kom xaiv lawv cov kwvtij ua cov hu nkauj thiab tshuab raj, ntaus nkauj nogncas thiab ntaus nruas npuaj, kom muaj suab nrov doog diaj lomzem zoo siab.17Cov Levis thiaj xaiv tau Yau-ees tus tub Hemas, thiab nws cov kwvtij Axafes uas yog Npekhiyas tus tub, thiab Kusayas tus tub Ethas uas yog Melalis tus xeebntxwv.18Thiab pab ob uas yog lawv cov kwvtij, Xakhaliyas, Yaziyees, Semilamaus Yehiyees, Unis, Eli-as, Npenayas, Ma-axeyas, Matithiyas, Elifelehus thiab Mineyas. Cov zov qhovrooj yog Aunpes Edoos thiab Ye-iyees.19Cov coj hu nkauj yog Hemas, Axafes thiab Ethas, lawv puavleej npuaj nruas;20Xakhaliyas, Axiyees, Semilamaus, Yehiyees, Unis, Eli-as, Ma-axeyas thiab Npenayas yog cov ntaus nkauj nogncas raws Alamaus ntag;  21tiamsis Matithiyas, Elifelehus, Mineyas, Aunpes Edoos, Ye-iyees thiab Axaxiyas ntaus tej nkauj nogncas you thiab tej nkauj nogncas uas muaj kaum txoj hlua raws Seminis.22Vim Khenaniyas txawj tshuab raj thiab ntaus nkauj nogncas heev, thiaj xaiv nws ua tus coj cov Levis tshuab raj thiab ntaus nkauj nogncas.23Npelekhiyas thiab Ekanas ua ob tug zov qhovrooj ntawm lub tsevntaub uas tso lub Phijxab.24Senpaniyas, Yausafas, Nethanees, Amaxais, Xakhaliyas, Npenayas thiab Eli-exes uas yog cov povthawj tshuab tej xyu ntawm Vajtswv lub Phijxab hauv ntej. Aunpes Edoos thiab Yehiyas yog ob tug zov qhovrooj ntawm lub Phijxab thiab.


  Kwv Lub Phijxab Los Tso Rau Hauv Yeluxalees


  (2 Xamuyees 6.12-22)


  25Vajntxwv Daviv thiab cov Yixalayees cov thawj thiab cov thawj tubrog uas saib pawg txhiab thiaj mus kwv tus Tswv lub Phijxab hauv Aunpes Edoos lub tsev los muaj kev lomzem zoo siab heev.26Rau qhov Vajtswv pab cov Levis uas kwv tus Tswv lub Phijxab uas ntim Vajtswv tej lus cog tseg ntawd, lawv thiaj tua xya tus heev nyuj thiab xya tus laug yaj los ua khoom fij.27Daviv hnav lub tsho ntev uas yog tseem ntaubmag ib yam li cov Levis uas kwv lub Phijxab, cov hu nkauj, thiab Khenaniyas uas yog tus thawj qhia lawv hu nkauj thiab tshuab raj ntaus nruas.28Yog li ntawd, cov Yixalayees thiaj nrog lub Phijxab ua ke los rau hauv lub nroog Yeluxalees, muaj suab qw zoo siab, suab raj suab xyu thiab suab nruas npuaj nrov doog diaj los.29Thaus lawv kwv lub Phijxab uas ntim Vajtswv tej lus cog tseg los txog rau hauv Daviv lub nroog lawm, Mikhas uas yog Xa-ules tus ntxhais saib ntawm qhovrai mus, nws pom Vajntxwv Daviv dhia seevcev thiab zoo siab heev; ces nws txawm luag Daviv thiab thuam Daviv hauv nws lub siab.

  1Lawv mus kwv Vajtswv lub Phijxab los tso rau hauv lub tsevntaub uas Daviv npaj tseg rau lub Phijxab; lawv thiaj muab tsiaj tua hlawv fij thiab fij khoom ua kev sib raug zoo rau Vajtswv.2Thaus uas Daviv hlawv khoom fij thiab fij khoom ua kev sib raug zoo tas lawm, nws thiaj tuav tus Tswv lub npe foom koob hmoov rau cov pejxeem,3thiab nws muab tej zaub mov ntawd faib tagnrho rau lawv. Nws faib rau cov Yixalayees txhua tus, tsis hais pojniam lossis txivneej ib leeg ib lub ncuav, ib daim nqaij r thiab mentsis txiv hmab qhuay.4Daviv tsa cov Levis qee leej ua cov coj kev pehawm tus Tswv uas yog cov Yixalayees tus Vajtswv. Lawv nyob rau ntawm lub Phijxab hauv ntej ua tus Tswv tsaug thiab hu nkauj qhuas nws.5Tsa Axafes ua tus thawjcoj, Xakhaliyas ua tus pab Axafes. Ye-iyees, Semilamaus, Yehiyees, Matithiyas, Eli-as, Npenayas, Aunpes Edoos, thiab Ye-iyees yog cov ntaus nkauj nogncas. Axafes yog tus npuaj lub nruas,6Npenayas thiab Yahaxiyees yog ob tug povthawj uas tshuab raj tshuab xyu ntawm Vajtswv lub Phijxab hauv ntej txhua zaus.7Ces hnub ntawd yog thawj hnub uas Daviv tsa Axafes thiab cov Levis los ua cov huv nkauj thiab ua tus Tswv tsaug ntag.


  Zaj Nkauj ua Vajtswv Tsaug


  (Pnk 96.1-13; 105.1-15; 106.1,47-48)


  8Cia li txhawb nqa ua tus Tswv tsaug, li qhia nws tej haujlwm uas loj kawg nkaus; Qhia tej uas nws twb ua tiav tas los lawm rau txhua lub tebchaws paub.9Hu nkauj txhawb nqa qhuas tus Tswv; qhia tej txujci tseemceeb uas nws ua tas los lawm rau sawvdaws.10Cia li zoo siab uas peb yog nws tug; txhua tus cia li zoo siab pehawm nws.11Cia li mus nrhiav tus Tswv uas muaj zog loj zog ncuav; thiab pehawm nws tsis tseg tsis to12Nco ntsoov tej txujci tseemceeb uas nws tau ua tas los lawm, tej kev txiav txim uas nws muab cov rau nej,13Yakhauj cov xeebntxwv yog Vajtswv cov tubtxib, Yixalayees cov xeebntxwv uas Vajtswv xaiv tseg lawm.14Tus Tswv yog peb tus Vajtswv; nws cov lus samhwm muaj nyob thoob plaws hauv ntiajteb no.15Yuav tsum nco ntsoov Vajtswv tej lus cog tseg mus ibtxhis, tej lus ntawd nws samhwm rau ntau txhiab ntau vam tiam neeg.16Yog cov lus uas Vajtswv cog tseg rau Anplahas, thiab nws cog tseg rau Ixaj lawm,17Tus Tswv tau cog lus tseg rau Yakhauj, yog cov lus cog tseg uas nyob mus ibtxhis18hais tias, "Kuv yuav muab lub tebchaws Kana-as pub rau koj, ua koj tug mus ibtxhis li."19Thaus lawv tseem tsis tau muaj coob, lawv yuav mus ua qhua nyob hauv lub


  tebchaws ntawd,20mus ib lub tebchaws rau ib lub tebchaws, mus ib lub nroog rau ib lub nroog,21tiamsis Vajtswv tsis pub leejtwg tsimtxom lawv, nws tiv thaiv lawv, nws thiaj tau txwv ntau tus vajntxwv22hais tias, "Tsis txhob kov cov neeg uas kuv xaiv, tsis txhob ua rau kuv cov cevlus raug mob."23Tagnrho lub qab ntuj no cia hu nkauj ua tus Tswv tsaug! Qhia nws txojkev cawm dim ib hnub dhau rau ib hnub.24Tshaj tawm nws lub hwjchim uas ci ntsa iab rau txhua haivneeg, thiab nws Teg Num uas zoo kawg nkaus rau txhua tus neeg.25Tus Tswv yog tus loj tshaj plaws, tsimnyog txhawb nqa nws rau qhov siab, thiab nws yog tus txaus ntshai tshaj tej timtswv huv tibsi.26Txhua haivneeg tej vajtswv puavleej yog mlom xwb; tiamsis tus Tswv yog tus uas tsim lub ntuj.27Muaj hwvxyeej thiab tshwjchim ci ntsa iab ibncig nws, lub hwjchim thiab kev zoo siab puv nkaus hauv nws qhov chaw nyob.28Txhua tus neeg hauv ntiajteb no, cia li qhuas tus Tswv, qhuas nws lub tshwjchim thiab lub zog uas loj kawg nkaus.29Qhuas tus Tswv uas muaj tshwjchim loj kawg nkaus lub npe; nqa tej khoom fij thiab tuaj cuag nws hauv nws lub Tuamtsev. Hnav tej ris tsho dawbhuv mus pehawm tus Tswv xwb.30Tagnrho lub ntiajteb, cia li ntshai ua ibce tshee hnyo, lub ntiajteb nyob ruaj khov kho, thiab tsis txav31Lub ntiajteb thiab lub ntuj, cia li zoo siab! Cia lawv hais rau txhua haivneeg hais tias, "Tus Tswv yog Vajntxwv."32Cia hiavtxwv thiab txhua tsav yam hauv hiavtxwv nyooj zoo siab; Cia tiaj nrag thiab txhua tsav yam hauv tej tiaj nrag zoo siab!33Tej ntoo uas nyob hauv havzoov yuav hu nkauj zoo siab ntawm tus Tswv xubntiag, Thaus nws nqis los txiav txim rau lub ntiajteb.34Cia li ua tus Tswv tsaug, vim nws yog tus zoo tshaj plaws; Nws txojkev hlub nyob ruaj khov mus ibtxhis tsis kawg.35Cia li hais rau Vajtswv hais tias, "Vajtswv, peb tus cawmseej, thov pab kom peb dim, thiab thov qaws peb los ua ke, cawm kom peb dim ntawm txhua haivneeg, peb thiaj tau ua koj tsaug thiab qhuas koj lub npe dawbhuv."36Thov qhuas tus Tswv uas yog cov Yixalayees tus Vajtswv! Thov qhuas nws tamsim no thiab mus ibtxhis tsis kawg. Ces Tagnrho cov pejxeem hais tias, "Amees" thiab ua tus Tswv tsaug.


  Pehawm Vajtswv Hauv Yeluxalees thiab Hauv Nkinpe-oos


  37Yog li ntawd, Vajntxwv Daviv thiaj tsa Axafes thiab Axafes cov kwvtij Levis nyob ntawm lub Phijxab uas ntim Vajtswv tej lus cog tseg. Lawv thiaj ua cov coj kev pehawm Vajtswv ntawm lub Phijxab hauv ntej txhua hnub.38Dua li ntawd, Daviv tseem tsa Yeduthoos tus tub Aunpes Edoos thiab nws cov kwvtij rau caum yim leej ua cov pab lawv thiab. Aunpes Edoos thiab Yaxas ua ob tug zov qhovrooj.39Daviv muab tus povthawj Xadaus thiab Xadaus cov kwvtij uas yog povthawj ua cov saib kev pehawm tus Tswv ntawm qhov chaw uas pehawm Vajtswv hauv lub nroog Nkinpe-oos,40thiab lawv muab khoom fij mus hlawv rau saum lub thaj fij rau tus Tswv txhua tagkis sawv ntxov thiab Thaus yuav tsaus ntuj, raws li txoj kevcai uas tus Tswv sau tseg cia rau cov Yixalayees lawm.41Cov uas nrog lawv nyob yog Hemas, Yeduthoos thiab muaj ibtxhia yog cov uas xaiv cia hu nkauj qhuas tus Tswv uas muaj txojkev hlub mus ibtxhis.42Hemas thiab Yeduthoos yog ob tug saib cov raj xyu, cov nruas npuaj thiab lwm yam nkauj nogncas uas ntaus nrog suab hu nkauj qhuas tus Tswv. Tsa Yeduthoos tsevneeg txhua tus ua cov zov tej roojvag.43Ces cov pejxeem nyias txawm rov mus nyias tsev lawm. Daviv rov qab los tsev thiab los foom koob hmoov rau nws tsevneeg.

  Nathas Cev Vajtswv Lus rau Daviv


  (2 Xamuyees 7.1-17)


  1Thaus Vajntxwv Daviv los nyob hauv nws lub loog lawm. Muaj lb hnub nws txawm xa xov mus rau Nathas tus uas cev Vajtswv lus hais tias, "Nimno kuv nyob hauv lub tsev uas muab ntoo ciab ua lawm, tiamsis lub Phijxab uas ntim Vajtswv tej lus cog tseg tseem nyob hauv lub tsevntaub xwb!"2Nathas thiaj hais rau Daviv hais tias, "Koj cia li ua txhua yam raws li koj lub siab xav, vim Vajtswv yeej nrog nraim koj."3Tiamsis hmo ntawd Vajtswv los hais rau Nathas hais tias,4"Koj cia li mus hais rau kuv tus tubtxib Daviv hais tias tej lus no yog kuv hais rau nws, 'Koj tsis yog tus uas yuav ua lub Tuamtsev rau kuv nyob.5Txij Thaus kuv coj cov Yixalayees tawm nram tebchaws Iziv los txog tamsim no, kuv yeej ibtxwm tsis tau nyob hauv lub tuamtsev li; kuv tsuas nyob hauv lub tsevntaub uas tshais ib qho mus rau ib qho xwb.6Thaus kuv tseem nrog cov Yixalayees taug kev tsiv mus rau ub rau no, kuv tsis tau taij cov thawjcoj uas kuv tsa ntawd hais tias, vim li cas nej tsis muab ntoo ciab los ua lub tuamtsev rau kuv nyob?'7"Yog li ntawd, koj cia li mus hais rau kuv tus tubtxib Daviv hais tias kuv yog tus Tswv, tus uas muaj hwjchim loj kawg nkaus, kuv hais tej lus no rau nws ntag, 'Kuv tau coj koj tawm hauv pab yaj uas nyob tom tshav zaub los thiab tsa koj ua tus kav kuv haivneeg Yixalayees;  8Kuv tsomkwm koj txhua txoj hau kev uas koj mus, kuv tau txov koj cov yeebncuab tabmeeg koj; thiab kuv yuav tsa koj ua ib tug thawjcoj uasmuaj koob meej tshaj plaws nyob hauv qab ntuj no.9Kuv yuav xaiv ib thaj chaw rau kuv haivneeg Yixalayees nyob thiab yuav coj lawv mus nyob hauv qhov chaw ntawd kom lawv thiaj tsis raug kev txomnyem, thiab cov neeg limhiam thiaj yuav tsis tuaj tsimtxom lawv ntxiv yav tas los,10thiab txij li Thaus uas kuv pib tsa muaj cov thawjtswj los kav kuv haivneeg Yixalayees; thiab kuv txov koj cov yeebncuab puastsuaj tas. Dua li ntawd, kuv qhia rau koj paub hais tias tus Tswv yuav pub kom koj cajces huamvam coob heev.11Thaus koj tuag yuav coj koj mus faus nrog koj cov yawgkoob, kuv yuav tsa koj cov tub ib tug los ua vajntxwv, thiab kuv yuav txhim kho kom nws lub tebchaws ruaj khov.12Nws yuav ua lub tuamtsev rau kuv, thiab kuv yuav txhawb kom nws lub zwmtxwv nyob mus ibtxhis.13Kuv yuav ua nws txiv thiab nws yuav tau ua kuv tus tub; kuv yuav tsis tshem kuv txojkev hlub tawm ntawm nws li uas kuv tau tshem tawm ntawm Xa-ules lawm kom koj thiaj tau ua vajntxwv.14Tiamsis kuv yuav tsa nws ua tus saib kuv haivneeg thiab kuv lub tebchaws mus ibtxhis, thiab nws lub zwmtxwv yuav nyob mus ibtxhis tsis paub kawg li."15Nathas thiaj hais txhua yam raws li Vajtswv tau qhia ntawd rau Vajntxwv Daviv mloog.


  Daviv ua Vajtswv Tsaug


  (2 Xamuyees 7.18-29)


  16Ces Vajntxwv Daviv thiaj mus rau hauv lub Tsevntaub thiab zaum tabmeeg tus Tswv thov hais tias, "Tus Tswv uas yog Vajtswv, kuv yog leejtwg thiab kuv tsevneeg tseemceeb npaum li cas, koj thiaj coj peb los txog niaj hnub no?17Txawm yog koj twb ua ntau yam pub rau kuv lawm los koj tseem cog lus tseg rau kuv tej xeebntxwv yav tom ntej ntev mus tsis kawg 11; thiab tus Tswv uas yog Vajtswv, koj tseem txhawb kuv zoo li kuv yog tus neeg uas muaj meejmom siab.18Tseem tshuav dabtsi uas kuv yuav thov ntxiv thiab? Koj yeej paub kuv zoo, thiab koj muab kuv uas yog koj tus tubtxib saib rau nqi kawg li.19Tus Tswv, vim kuv yog koj tus tubtxib, koj thiaj li ua ntau yam rau kuv raws li koj siab nyiam, thiab ua rau kuv paub ntau yam tseemceeb txog yav tom ntej.20Tus Tswv, yeej tsis muaj lwm tus zoo npaum li koj; peb tsuas paub koj tib leeg xwb thiaj yog Vajtswv.21Tsis muaj ib haivneeg twg nyob hauv ntiajteb no zoo npaum li koj haivneeg Yixalayees, cov uas koj tau cawm dim ntawm txojkev ua luag qhev los ua koj haivneeg. Yam tseemceeb thiab zoo tshaj plaws uas koj tau ua rau lawv no nrov ncha mus thoob plaws hauv lub ntiajteb no lawm. Koj tau cawm koj haivneeg dim nram tebchaws Iziv los thiab muab lwm haivneeg ntiab tawm tabmeeg koj haivneeg.22Koi tau xaiv haivneeg Yixalayees los ua koj haivneeg mus ibtxhis, thiab koj yog tus Tswv, koj yeej yog lawv tus Vajtswv tiag.23"Tus Tswv, nimno thov kom tej lus uas koj cog tseg rau koj tus tubtxib thiab nws cov xeebntxwv nyob mus ibtxhis thiab thov ua kom tiav raws li koj tau hais tseg lawm.24Koj lub koob lub npe yuav nrov ncha moo lug, thiab noobneej yuav qhuas koj mus ibtxhis hais tias, 'Tus Tswv uas muaj hwjchim loj kawg nkaus yog tus Vajtswv uas kav cov Yixalayees.' Thiab koj yuav pub kom koj tus tubtxib Daviv cajces nyob ruaj khov ntawm koj xubntiag mus ibtxhis.25Kuv tus Vajtswv, vim koj tau qhia txhua yam no rau kuv uas yog koj tus tubtxib, thiab koj tau hais tias koj yuav tsa kuv cov xeebntxwv los ua vajntxwv, kuv thiaj muaj lub siab kub lug thov koj.26Tus Tswv, koj yeej yog Vajtswv tiag, thiab koj tau coglus zoo kawg nkaus rau kuv uas yog koj tus tubtxib.27Kuv thov koj foom koob hmoov rau kuv cov xeebntxwv kom lawv muaj lub siab npuab koj mus ibtxhis. Tus Tswv, tej koob hmoov uas koj foom rau lawv thiab koj tej koob hmoov ntawdyuav nrog lawv nyob mus ibtxhis tsis kawg li."

  Daviv Cov Tubrog Ntaus Yeej Rog


  (2 Xamuyees 8.1-18)


  1Tau ib ntus tom qab no Vajntxwv Daviv mus ua rog rau cov Filitees dua ib zaug ntxiv thiab nws tua yeej lawv. Nws thiaj txeeb tau lub nroog Nkas thiab tej zos uas nyob ibncig lub nroog loj ntawm cov Filitees tes los.2Thiab nws tseem mus tua yeej cov Mau-am huv tibsi, cov neeg Mau-am thiaj tau ua nws qhev thiab them se rau nws.3Daviv tseem mus tua yeej cov Xilias tus Vajntxwv Hadadexes uas kav lub xeev Xaunpas uas nyob ze rau ntawm cheebtsam Hamas, rau qhov Hadadexes xav ua tus kav tagnrho cheebtsam ntawm tus dej Efalates sab ped. 4Daviv ntes tau Hadadexes ib txhiab lub tsheb nees ua rog, xya txhiab leej tubrog caij nees thiab nees nkaum txhiab leej tubrog mus taw. Nws muab cov nees ntawd ibtxhia txo leeg raws, nws tsuas tseg kom txaus nkaus luag ib puas lub tsheb xwb.5Thaus cov Xilias uas nyob hauv lub nroog Damaxes xa ib co tubrog tuaj pab Vajntxwv Hadadexes hauv lub nroog Xaunpas, tiamsis pab tubrog ntawd raug Daviv lawv muab tua tuag lawm nees nkaum ob txhiab leej.6Ces Daviv thiaj mus tsuam yeej rau hauv cov Xilias lub nroog Damaxes, cov Xilias thiaj ua Daviv qhev thiab them se rau nws. Tus Tswv pub rau Daviv tua yeej rog txhua qhov uas nws mus huv tibsi.7Daviv tseem txeeb tau Hadadexes cov tubrog tej thaiv hniav ntaj uas muab kub ua thiab muab nqa huv tibsi los rau hauv lub nroog Yeluxalees lawm.8Daviv tseem coj tau tej tooj dag ntau heev hauv lub nroog Tinpehas thiab lub nroog Kunes uas Hadadexes kav los thiab. (Tom qab no Xalumoos thiaj muab cov tooj dag ntawd los ua lub rhawv dej, ob tug ncej thiab tej twj taig uas siv hauv lub Tuamtsev.)9Thaus Vajntxwv Tau-is uas kav lub nroog llamas hnov hais tias Daviv mus tua yeej tagnrho Hadadexes cov tubrog lawm,10nws thiaj tso nws tus tub Yaulas mus hawm Vajntxwv Daviv thiab qhuas tej uas Daviv tua yeej Vajntxwv Hadadexes, tus uas kav lub xeev Xaunpas uas tau ua rog ntau zaus rau Tau-is los lawm. Yaulas thiaj coj kub, nyiaj thiab tooj dag ntau heev tuaj pub rau Daviv.11Vajntxwv Daviv muab tej nyiaj, tej kub uas nws mus tua yeej cov Edoos, cov Mau-am, cov Filitees thiab cov Amalej uas nws nqa los ntawd coj tuaj fij rau Vajtswv.12Anpisais uas nws niam hu ua Xeluyas tau mus tua yeej cov Edoos uas nyob hauv lub Hav Ntsev thiab muab lawv tua tuag tas lawm kaum yim txhiab leej. 13Nws thiaj ua tau ib lub yeej rau nws cov tubrog nyob hauv tebchaws Edoos; thiab tagnrho cov neeg Edoos puavleej tau ua Daviv qhev. Tus Tswv pub rau Daviv tua yeej rog txhua qhov uas Daviv mus huv tibsi.14Daviv kav tagnrho cov Yixalayees; thiab nws muaj kev tswjhwm ncaj ncees rau nws haivneeg.15Xeluyas tus tub Yau-am uas yog Anpisais tus tijlaug ua tus thawj tubrog; Ahilus tus tub Yehausafas ua tus teev ntawv;16Ahilus tub tus Xadaus thiab Ahimelej tus tub Anpiyathas ua ob tug povthawj; thiab Xelayas u ua tus teev ntawv;17Yehauyadas tus tub Npenayas ua tus thawj saib cov tubrog uas zov Daviv; thiab Vajntxwv Daviv cov tub puavleej yog cov nomtswv qib siab ntawm Daviv xubntiag.

  Daviv Tua Yeej Cov Amoos thiab Cov Xilias


  (2 Xamuyees 10.1-19)


  1Tom qab uas Vajntxwv Nahases uas kav cov Amoos tuag lawm, nws tus tub Hanoos ua vajntxwv hloov nws chaw.2Vajntxwv Daviv hais tias, "Kuv yuav tau muab siab npuab thiab ua phoojywg zoo rau Nahases tus tub Hanoos, vim nws txiv Nahases tau ua phoojywg zoo heev rau kuv los lawm." Yog li ntawd, Daviv thiaj tso ib cov neeg mus nplig nws siab vim hlub tshua txog nws txiv.


  Thaus Daviv cov neeg mus txog hauv tebchaws Amoos, lawv txawm mus cuag Vajntxwv Hanoos thiab nplig nws siab,3tiamsis cov neeg Amoos tej thawjcoj txawm hais rau Vajntxwv Hanoos hais tias, "Koj xav hais tias Daviv tso cov neeg no tuaj nplig koj siab, vim nws hwm koj txiv no los? Tsis yog li ntawd! Nws tso lawv tuaj soj xyuas thoob plaws lub tebchaws no kom nws thiaj tuaj tua yeej lub tebchaws no xwb!"4Hanoos muab Daviv cov neeg chais hwjtxwv, muab lawv tej tsho ntev txiav txog ntua ntawm pobtw, thiab nws muab lawv ntiab rov los.5Lawv txaj muag heev rov qab los tsev. Thaus Daviv hnov tej xwmtxheej no, nws thiaj txib neeg mus hais rau lawv hais tias, "Nej los nyob twjywm hauv lub nroog Yelikaus mus txog Thaus nej tej hwjtxwv rov ntev qub, nej mam los tsev."6Ces Vajntxwv Hanoos thiab cov Amoos paub hais tias, lawv ua rau Daviv chim lawm mas Daviv yuav ua yeebncuab rau lawv. Yog li ntawd, lawv thiaj muab yuav luag plaub tas nyiaj mus ntiav tau ib cov tsheb nees thiab tubrog tsav tsheb nees pem tebchaws Mexuputamias thiab cov Xilias uas nyob hauv lub xeev Ma-akas thiab Xaunpas tuaj.7Mas peb caug ob txhiab lub tsheb nees uas lawv ntiav, thiab cov Ma-akas tus vajntxwv nrog nws cov tubrog tuaj tsuam yeej ze rau ntawm Medenpas. Thiab cov Amoos mus tsuam yeej thoob plaws rau hauv lawv tej nroog npaj nroos tos sib tua lawm xwb.8Thaus Daviv hnov tej xwmtxheej no, nws txawm tso Yau-am thiab tagnrho cov tubrog uas muaj zog heev tawm mus.9Cov Amoos tawm tuaj nyob puv nkaus rau ntawm lawv tej chaw sib tua uas yuav mus rau hauv lub nroog Lanpas uas yog lawv lub tuamceeb nroog, thiab cov vajntxwv uas tuaj pab lawv los tuaj nyob tagnrho rau ntawm tej roob mojsab.10Yau-am pom cov yeebncuab tej tubrog uas tuaj tua nws sawv nplawg ntia tom hauv ntej thiab tom qab. Yog li ntawd, nws thiaj xaiv cov tubrog Yixalayees uas txawj tua rog heev thiab tso lawv mus nyob txum chaw tim ntsej tim muag cov Xilias.11Nws muab nws cov tubrog uas seem rau nws tus kwv Anpisais ua tus coj, Anpisais coj lawv mus nyob txum chaw tim ntsej tim muag cov Amoos.12Yau-am hais rau nws tus kwv hais tias, "Yog Thaus twg koj pom cov Xilias tua yeej kuv, ces koj cia li los pab kuv, thiab yog cov Amoos tua yeej koj, ces kuv los pab koj.13Cuab zog khov kho thiab ua siab tawv qhawv xwb! Cia nqis tes tua tiag tiag pub rau peb cov neeg thiab peb tus Vajtswv lub nroog. Thiab thov kom tus Tswv ua raws li nws pom zoo."14Yog li ntawd, Yau-am thiab nws cov neeg thiaj nam zog mus tua cov Xilias, ces cov Xilias cia li tawg khiav ri sua lawm.15Thaus cov Amoos pom cov Xilias tawg khiav ri sua, ces lawv txawm khiav tsis tiv tua Anpisais lawv thiab khiav roe qab mus rau hauv nroog tas li lawm. Ces Yau-am lawv txawm roe los rau hauv lub nroog Yeluxalees.16Tiamsis Thaus cov Xilias pom hais tias lawv tua tsis yeej cov Yixalayees lawm, lawv thiaj tso neeg mus coj cov tubrog Xilias uas nyob hauv lub xeev ntawm tus dej Efalates sab hnub tuaj, thiab coj lawv tuaj cov rau Saunpakhis uas yog Vajntxwv Hadadexes uas kav lub xeev Xaunpas tus thawj tubrog saib.17Thaus Daviv hnov tej no nws txawm txhij cov tubrog Yixalayees mus sib sau ua ke thiab hla tus dej Yauladees rausab tim ub, thiab lawv mus nyob txum chaw tim ntsej tim muag cov Xilias. Ces lawv txawm nqis tes sib tua,18thiab cov Yixalayees muab cov Xilias tej tubrog caum tawg ri rws roe qab lawm. Daviv thiab nws cov neeg tua cov tubrog Xilias tsav tsheb nees tuag lawm xya txhiab leej thiab cov tubrog mus taw tuag lawm plaub caug txhiab leej. Thiab lawv tseem tua tau cov Xilias tus thawj tubrog Saunpakhis lawm thiab.19Thaus cov vajntxwv uas tuaj Hadadexes tog paub hais tias lawv swb cov Yixalayees lawm, lawv txawm cog phoojywg nrog Daviv thiab zoo siab cia Daviv ua tus tswjhwm lawv.20Yog li ntawd, cov Xilias thiaj tso siab nrho tsis kam pab cov Amoos ib zaug ntxiv li lawm.

  Daviv Txeeb Tau Lub Nroog Lanpas


  (2 Xamuyees 12.26-31)


  1Thaus txog lub caij nplooj ntoos hlav uas yog lub sijhawm cov vajntxwv pheej tawm mus tua rog, Yau-am txawm coj cov tubrog tawm mus tua cov Amoos lub tebchaws thiab los puav lub nroog Lanpas. Tiamsis Vajntxwv Daviv tseem nyob hauv lub nroog Yeluxalees. Lawv mus puav lub nroog Lanpas thiab muab lub nroog ntawd tua puastsuaj tas huv tibsi lawm.2Cov Amoos tus mlom Maulej V muaj ib lub kausmom kub hnyav kwvyees li xya caum tsib choj. Muaj ib lub hlaws dai rau saum lub kausmom ntawd, Daviv thiaj daws lub hlaws ntawd los dai rau saum nws lub kausmom kub. Thiab nws tseem nqa tej khoom uas lawv huab tau hauv lub nroog ntawd ntau heev los thiab.3Daviv coj cov neeg uas nyob hauv lub nroog ntawd los, thiab nws muab kaw, muab hlau thiab muab taus rau lawv, yuam kom lawv mus ua haujlwm. Daviv ua li no rau cov Amoos txhua lub nroog. Ces Daviv thiab nws cov tubrog txawm roe los tsev rau hauv lub nroog Yeluxalees lawm.4Tau tsis ntev los tom qab no, rov muaj kev ua rog nrog cov Filitees ib zaug ntxiv ntawm lub nroog Nkexes; ces Xinpekais uas nyob hauv lub nroog Husas thiaj tua tau Xipais uas yog cajces ntawm cov neeg loj heev ntawd; thiaj ua rau cov neeg Filitees swb hlo lawm.5Tom qab no rov qab ua rog nrog cov Filitees dua ib zaug ntxiv, ces Yailes tus tub Ehanas thiaj tua tau Lamis uas yog Nkauli-am tus kwv uas tuaj hauv lub nroog Nkas tuaj tuag kiag. Lamis muaj ib tug hmuv lub vos dav ib yam li lub nqos tos ntaub.6Dhau ntawd los rov ua rog dua ib zaug ntxiv nyob ntawm lub nroog Nkas, nyob rau hauv muaj ib tug neeg loj heev, nws ib sab tes twg muaj rau tus ntivtes thiab ib sab taw twg muaj rau tus ntivtaw. Thiab nws yog cajces ntawm cov neeg uas loj heev.7Nws tau tuam mom cov Yixalayees, ces Daviv tus tijlaug Samas tus tub Yaunathas thiaj muab nws tua tuag lawm.8Peb tug neeg uas raug Daviv thiab nws cov neeg tua tuag ntawd puavleej yog xeebntxwv ntawm cov neeg loj heev uas ibtxwm nyob hauv lub nroog Nkas.

  Daviv Sau Cov Yixalayees Npe


  (2 Xamuyees 24.1-25)


  1Ntxwgnyoog nrhiav kev tawmญtsam cov Yixalayees, yog li ntawd, nws thiaj tshoov Daviv siab kom suav cov Yixalayees.2Daviv thiaj hais rau Yau-am thiab cov thawj tubrog hais tias, "Nej mus suav cov Yixalayees uas nyob thoob plaws hauv lub tebchaws, pib kiag ntawm lub nroog Npesenpas mus txog ntua pem lub nroog Das, thiab rov los qhia rau kuv paub saib muaj npaum li cas tiag."3Yau-am thiaj teb hais tias, "Thov kom nimno tus Tswv ua rau cov Yixalayees muaj coob tshaj li ib puas npaug ntxiv! Kuv tus Vajntxwv, cov pejxeem no puavleej yog koj cov tubtxib xwb! Vim li cas koj xav kom ua tej no thiab ua rau sawvdaws muaj txim?" 4Tiamsis vajntxwv yuam kom Yau-am cia li ua raws li vajntxwv tej lus samhwm xwb. Yog li ntawd, Yau-am thiaj li mus ncig thoob plaws lub tebchaws Yixalayees, nws rov los rau hauv lub nroog Yeluxalees.5Yau-am los tshab xo rau Vajntxwv Daviv hais tias, cov Yixalayees muaj ib plhom ib puas txhiab leej yog cov txivneej uas muaj zog khov kho thiab ua taus tubrog; cov Yudas muaj plaub puas xya caum txhiab leej.6Vim Yau-am tsis pom zoo ua raws li vajntxwv tej lus samhwm, nws thiaj tsis tau mus suav xeem Levis thiab xeem Npeenyamees.7Vajtswv tsis txaus siab rau tej haujlwm uas lawv ua tas los ntawd, nws thiaj rau txim rau cov Yixalayees. 8Daviv thiaj thov Vajtswv hais tias, "Kuv yeej tau ua txhaum loj heev lawm tiag lauj! Thov zam txim rau kuv uas yog koj tus tubtxib. Kuv tau ua tej haujlwm uas ruam kawg nkaus li."9Ces tus Tswv hais rau Nkas uas yog Daviv tus cev lus hais tias,10"Koj cia mus qhia rau Daviv hais tias, auv yuav muab peb yam rau nws xaiv. Nws xaiv yam twg kuv yuav muab yam ntawd rau nws.'"11Yog li ntawd, Nkas thiaj mus cuag Daviv thiab piav tej uas tus Tswv hais rau nws lawm rau Daviv mloog thiab nug Daviv hais tias, "Xaiv saib koj yuav yam twg?12Raug kev tshaib plab peb xyoos? Lossis khiav koj cov yeebncuab tej tubrog peb hlis? Lossis cia tus Tswv muab nws rab ntaj los tua koj peb hnub thiab tso sub tawg sub ntsha los rau koj lub tebchaws uas yog cia nws tus timtswv coj kev tuag los raug thoob plaws lub tebchaws Yixalayees? Koj yuav teb li cas rau kuv coj mus hais rau tus Tswv?"13Daviv teb Nkas hais tias, "Kuv nyob rau lub tsam thawj uas tas kev cia siab lawm; kuv tsis xav cia neeg txhais tes rau txim rau kuv; tiamsis kuv thov cia tus Tswv txhais tes rau txim rau kuv xwb, vim Vajtswv yog tus uas muaj kev hlub loj heev."14Yog li ntawd, tus Tswv thiaj tso tej kab mob uas yog sub tawg sub ntsha los raug rau cov Yixalayees, lawv thiaj tuag lawm xya caum txhiab leej.15Thiab Vajtswv tso nws tus timtswv los rhuav lub nroog Yeluxalees, tiamsis Thaus nws tabtom yuav pib rhuav lub nroog Yeluxalees kom puastsuaj, tus Tswv txawm hloov siab thiab hais rau tus timtswv hais tias, "Tsum! Yuav li ko xwb txaus lawm!" Tus timtswv tabtom los sawv ncaj ntawm Alaunas uas yog ib tug neeg Yenpus lub tshav ntaus nplej.16Daviv tsa qhov muag saib saum nruab ntug thiab pom tus Tswv tus timtswv ntawd nyob saud nws txhais tes tuav raws ib rab ntaj taw tuaj rau hauv lub nroog Yeluxalees. Ces Daviv thiab cov thawjcoj thiaj muab tej ris tsho ntaubtsaj los hnav thiab txhos caug ntua pe ua ntsej muag ti nkaus rau hauv ay.17Daviv thov Vajtswv hais tias, "Vajtswv, kuv tib leeg yog tus uas ua txhaum xwb. Kuv tib leeg yog tus uas kom suav neeg. Cov neeg txomnyem no tau ua txhaum dabtsi? Tus Tswv uas yog kuv tus Vajtswv, koj cia li rau txim rau kuv thiab kuv tsevneeg xwb, thov tsis txhob rau txim rau koj haivneeg!"18Tus Tswv tus timtswv hais rau Nkas kom samhwm rau Daviv, cia li mus ua ib lub thaj rau tus Tswv rau ntawm Alaunas lub tshav ntaus nplej.19Yog ntawd, Daviv mloog tus Tswv lus, thiab nws mus ua raws li uas Nkas hais kom nws ua ntawd.20Alaunas thiab nws plaub tug tub tseem tabtom ntaus nplej hauv lub tshav nplej; Thaus lawv pom dheev tus timtswv, nws cov tub thiaj khiav mus nkaum lawm.21Tamsim ntawd Alaunas txawm pom dheev Vajntxwv Daviv tuaj txog ntua, nws thiaj tso plhuav tsis ntaus nplej thiab mus khoov ntshis pe ua ntsej muag ti nkaus rau hauv ay.22Daviv hais rau Alaunas hais tias, "Thov muab koj lub tshav ntaus nplej muag rau kuv, kuv yuav muab qhov chaw no ua ib lub thaj rau tus Tswv kom tej sub tawg sub ntsha thiaj tsis los raug cov pejxeem ntxiv lawm. Kuv yuav muab nqi kom txaus nkaus rau koj."23Alaunas teb hais tias, "Kuv tus Vajntxwv, koj cia li yuav thiab ua txhua yam raws li koj pom zoo ntag. Cov no yog cov heev nyuj uas koj yuav tua hlawv fij rau saum lub thaj, thiab tej no yog cov txiag ntaus nplej uas koj siv ua taws rauv, cia li muab kuv tej nplej fij rau tus Tswv. Kuv muab tagnrho tej no pub rau koj."24Tiamsis Vajntxwv Daviv teb Alaunas hais tias, "Tsis txhob ua li ntawd, kuv yuav them nqi kom txaus rau koj. Kuv tsis muab ib yam uas tseem yog koj tug fij rau tus Tswv, yog hais tias kuv tsis tau them nqi rau yam ntawd."25Ces Daviv muab tau rau pua lub txiaj kub them Alaunas lub tshav ntaus nplej.26Daviv ua tau ib lub thaj rau tus Tswv nyob qhov ntawd, nws muab tsiaj tua hlawv fij thiab fij khoom ua kev sib raug zoo rau tus Tswv. Daviv thov thiab tus Tswv teb Daviv tej lus thov, nws thiaj tso hluavtaws poob saum ntuj los kub tej khoom fij saum lub thaj huv tibsi lawm.27Tus Tswv hais rau tus timtswv kom muab nws rab ntaj ntsaws rau hauv hnab, tus timtswv mloog tus Tswv lus thiab ua raws li tus Tswv hais.28Thaus lub sijhawm ntawd, Daviv pom hais tias tus Tswv teb nws tej lus thov, Daviv thiaj fij khoom nyob ntawm Alaunas lub tshav ntaus nplej.29Vim Thaus ntawd, tus Tswv lub Tsevntaub sib ntsib uas Mauxes ua tom tiaj suabpuam thiab lub thaj uas hlawv tej khoom theej txhoj ntawd nyob rau hauv qhov chaw pehawm Vajtswv hauv lub nroog Nkinpe-oos lawm;30tiamsis Daviv tsis muaj peevxwm yuav mus pehawm Vajtswv tod li, vim nws ntshai tus timtswv ntawd rab ntaj heev.

  1Ces Daviv hais tias, "Ntawm no yog qhov chaw uas yuav ua tus Tswv uas yog Vajtswv lub Tuamtsev rau. Ntawm no yog lub thaj uas cov Yixalayees tuaj hlawv tej khoom fij rau saud ntag."


  Npaj ua Lub Tuamtsev


  2Vajntxwv Daviv hais rau cov neeg txawv tebchaws uas nyob hauv tebchaws Yixalayees kom tuaj sib sau ua ke, nws yuav faib haujlwm rau lawv ua. Ibtxhia mus txaug pobzeb los ua lub Tuamtsev.3Daviv npaj hlau ntau heev tseg rau lawv ntaus ua ntsia hlau thiab ntaus ua tej pluaj hlau yuam cov txiag ntoo ua daim kaw roojvag, thiab muab tooj ntau heev tsis muaj leejtwg luj tau li.4Tseem muaj cov Tiles thiab cov Xidoos txiav ntoo ciab tuaj rau Daviv ntau kawg li thiab.5Daviv xav hais tias, "Lub Tuamtsev uas kuv tus tub Xalumoos yuav ua rau tus Tswv ntawd yuav zoo nkauj heev thiab nto moo heev nyob hauv lub ntiajteb no. Tiamsis kuv tus tub tseem hluas heev thiab tsis tau paub hlo yog li ntawd kuv yuav tsum npaj tej khoom uas ua lub Tuamtsev no kom txhij rau nws."6Daviv hais rau nws tus tub Xalumoos thiab samhwm kom nws yuav tsum ua lub tuamtsev rau tus Tswv uas yog cov Yixalayees tus Vajtswv.7Daviv hais rau Xalumoos hais tias, "Metub, kuv xav ua ib lub tuamtsev los ua chaw qhuas tus Tswv uas yog kuv tus Vajtswv.8Tiamsis tus Tswv hais rau kuv hais tias, 'Koj tau ua rog ntaus zaus los lawm, thiab tau tua neeg coob tus tuag lawm; koj yuav tsis tau ua lub tuamtsev rau kuv, vim koj tau tua neeg coob tus tuag tabmeeg kuv.9Koj yuav muaj ib tug tub; nws yuav kav lub tebchaws nyob thajyeeb lug. Kuv yuav pub nws muaj kev thajyeeb, nws cov yeebncuab yuav tsis tuaj tua nws, nws lub npe yuav hu ua Xalumoos, W thiab kuv yuav pub rau nws tiam kom lub tebchaws Yixalayees muaj kev thajyeeb thiab nyob ntsiag to.10Nws yuav ua lub Tuamtsev pub rau kuv lub npe. Nws yuav ua kuv tus tub thiab kuv yuav ua nws txiv. Nwscajces yuav ua vajntxwv kav haivneeg Yixalayees mus ibtxhis.' "11Daviv rov hais dua ib zaug ntxiv hais tias, "Metub, nimno thov tus Tswv uas yog koj tus Vajtswv nrog nraim koj thiab thov nws ua raws li nws tej lus cog tseg kom koj muaj peevxwm ua tau lub tuamtsev rau nws.12Thiab thov tus Tswv uas yog koj tus Vajtswv pub kev txawj ntse thiab tswvyim rau koj kom koj thiaj txawj tswjhwm haivneeg Yixalayees raws li nws txoj kevcai.13Yog koj coj raws li tej kevcai uas tus Tswv muab cov rau Mauxes kom qhia rau cov Yixalayees, koj lub neej thiaj yuav muaj kev vammeej. Cia npaj khov kho thiab ua siab tawv qhawv thiab tsis txhob ntshai ib yam dabtsi li.14Kuv muaj lub siab kub lug yuav ua lub Tuamtsev, kuv twb muab tau li plaub tas kub thiab plaub caug tas nyiaj coj los cia ua lub Tuamtsev ntawd lawm; tej tooj thiab hlau uas kuv npaj los kuj ntau heev suav tsis txheeb Dua li ntawd, kuv twb npaj ntoo thiab pobzeb tiav log tseg lawm, tiamsis koj yuav tsum npaj ntxiv thiab.15Koj muaj cov neeg uas txawj ua haujlwm coob heev: cov uas txawj txaug pobzeb, ntaus hlau, txua ntoo thiab cov uas txawj ua txhua yam coob heev suav tsis txheeb; lawv puavleej txawj16nchuav kub, nchuav nyiaj, nchuav tooj thiab ntaus hlau. Cia li nqis tes ua. Thov tus Tswv nrog nraim koj."17Daviv samhwm rau cov Yixalayees cov thawjcoj kom tuaj pab nws tus tub Xalumoos.18Nws hais tias, "Tus Tswv uas yog nej tus Vajtswv yuav nrog nej thiab nws pub kom muaj kev thajyeeb nyob ibncig nej. Nws twb pub rau kuv tua yeej cov neeg uas ibtxwm nyob hauv lub tebchaws no, thiab lawv twb tau los ua nej qhev thiab ua tus Tswv qhev lawm.19Nimno nej cia li txhawb nqa tus Tswv uas yog nej tus Vajtswv kom kawg nej lub siab lub ntsws. Kavtsij pib ua lub Tuamtsev, nej thiaj yuav muaj qhov chaw los rau lub Phijxab uas ntim Vajtswv tej lus cog tseg thiab coj Vajtswv tej khoom tseemceeb mus tso rau hauv lub Tuamtsev uas uapub rau tus Tswv lub npe."


  


  1 Xwmtxheej Vaajntxwv 23


  1Thaus Daviv laus heev lawm, nws thiaj tsa nws tus tub Xalumoos ua vajntxwv kav lub tebchaws Yixalayees.


  Cov Levis Teg Num


  2Vajntxwv Daviv coj cov Yixalayees cov thawjcoj, cov povthawj thiab cov Levis tuaj sib sau ua ke.3Suav tagnrho cov Levis uas hnubnyoog muaj peb caug xyoo rov saud, cov txivneej muaj peb caug yim txhiab leej.4Daviv hais tias, "Tsa nees nkaum plaub txhiab leej ua haujlwm hauv tus Tswv lub Tuamtsev thiab tsa rau txhiab leej ua cov nomtswv to plaub ntug;5tsa plaub txhiab leej ua cov zov roojvag, plaub txhiab leej ua cov tshuab raj thiab ntaus nkauj cov nogncas uas kuv npaj cia rau lawv lawm ua tus Tswv tsaug."6Daviv muab lawv faib ua tej pab raws li Levis cov tub: Nkesoos, Kauhas thiab Melalis.7Nkesoos muaj ob tug tub: Ladas thiab Sime-is. 8Ladas muaj peb tug tub: Yehiyees, Xethamas thiab Yau-ees,9Sime-is muaj peb tug tub: Selaumaus, Haxiyees thiab Halas. x Lawv puavleej yog cov thawjcoj ntawm Ladas cajces.10Thiab Sime-is muaj plaub tug tub: Yahaj, Xinas, Ye-uses thiab Npeliyas. Plaub leeg no puavleej yog Sime-is tub.11Yahaj yog tus thawjcoj, thiab Xixas yog tus lwm thawj; tiamsis Ye-uses thiab Npeliyas tsis muaj tub coob pestsawg, vim li ntawd thiaj muab nkawd suav ua ib cuab kwvtij lawm xwb.12Kauhas muaj plaub tug tub: Amalas, Ixehas, Henploos thiab Uxiyees.13Kauhas tus tub hlob Amalas yog Aloos thiab Mauxes nkawd txiv. (Muab Aloos thiab nws cov xeebntxwv ua cov saib tej khoom tseemceeb, hlawv tej tshuaj tsw qab hauv chav pehawm tus Tswv, ua tus Tswv Teg Num thiab tuav tus Tswv lub npe foom koob hmoov rau sawvdaws. 14Tiamsis Mauxes uas yog Vajtswv tus neeg cov tub puavleej muab suav nrog cov Levis lawm.)15Mauxes muaj ob tug tub: Nkesoos thiab Eli-exes.16Senpuyees ua Nkesoos cov tub tus thawjcoj.17Eli-exes tsuas muaj tib tug tub uas hu ua Lehanpiyas xwb, tiamsis Lehanpiyas muaj tub coob kawg li.18Ixehas uas yog Kauhas tus tub ob muaj ib tug tub hu ua Selaumis, nws yog tus thawjcoj ntawm nws cuab kwvtij.19Henploos uas yog Kauhas tus tub peb muaj plaub tug tub Yeliyas, Amaliyas, Yehaxiyees thiab Yekamees.20Uxiyees cov tub: Minkas yog tus thawjcoj thiab Isiyas yog tus lwm thawj.21Melalis muaj ob tug tub: Mahalis thiab Musis. Mahalis los muaj ob tug tub thiab xwb: Ele-axas thiab Kises,22tiamsis Ele-axas tuag Thaus nws tsis tau muaj tub lawm, nws muaj ib pab ntxhais xwb. Nws cov ntxhais thiaj mus yuav lawv cov nus kwvtij uas yog Kises cov tub.23Melalis tus tub ob uas hu ua Musis muaj peb tug tub: Mahalis, Edeles thiab Yelemaus.24Cov no puavleej yog Levis cov xeebntxwv los ntawm lawv tej cuab kwvtij thiab tej tsevneeg; lawv txhua tus puavleej tuaj sau npe raws li lawv tej cajces. Levis cov xeebntxwv txhua tus uas hnubnyoog muaj nees nkaum xyoo rov saud puavleej muab tsa ua haujlwm nyob hauv tus Tswv lub Tuamtsev.25Daviv hais tias, "Tus Tswv uas yog cov Yixalayees tus Vajtswv tau muab txojkev thajyeeb pub rau nws haivneeg, thiab nws yuav nyob hauv lub nroog Yeluxalees mus ibtxhis.  26Cov Levis yuav tsis tau kwv tus Tswv lub Tsevntaub thiab tej khoom siv pehawm Vajtswv ntxiv lawm."27Vim Daviv tej lus samhwm Thaus kawg, lawv thiaj sau cov Levis uas hnubnyoog muaj nees nkaum xyoo rov sand npe ua cov uas ua Vajtswv Teg Num;28thiab tsa lawv ua tej haujlwm no: pab cov povthawj uas yog Aloos cov xeebntxwv ua haujlwm nyob hauv tus Tswv lub Tuamtsev ua cov saib xyuas cov tshavpuam, cov chav hauv lub Tuamtsev thiab ceev txhua yam khoom tseemceeb hauv Vajtswv lub Tuamtsev;29ua cov pab saib tej ncuav uas coj tuaj tso rau saum rooj fij rau Vajtswv, tej hmoov nplej uas coj tuaj ua khoom fij, tej ncuav tsis xyaw keeb, tej mov uas cub ua khoom fij, tej hmoov nplej uas zuaj xyaw roj txiv ntoo, tej khoom uas muab luj thiab yeem tuaj fij hauv lub Tuamtsev;30thiab txhua tagkis lawv yuav tsum tau sawv ntxov mus qhuas thiab ua Vajtswv tsaug, Thaus yav tsaus ntuj los lawv ua ib yam nkaus,31thiab txhua zaus uas hlawv khoom fij rau tus Tswv, tsis hais hnub Xanpataus, Thaus hli xiab thiab lwm yam kevcai; lawv yuav tsum ua kom raws nraim li tej kevcai uas twb teev tseg lawm pub rau tus Tswv mus ibtxhis32Lawv lub luag haujlwm yog ua cov saib thiab to tus Tswv lub Tsevntaub sib ntsib thiab lub Tuamtsev, thiab pab lawv cov kwvtij uas yog Aloos cov xeebntxwv uas ua povthawj hauv lub Tuamtsev qhov chaw pehawm Vajtswv.

  Faib Haujlwm Rau Cov Povthawj


  1Aloos cov xeebntxwv yog muaj raws li nram no. Aloos muaj plaub tug tub: Nadas, Anpihus, Ele-axas thiab Ithamas.2Nadas thiab Anpihus xub tuag ua ntej dua nkawd txiv, thiab nkawd tsis tau muaj menyuam Yog li ntawd, nkawd ob tug kwv uas yog Ele-axas thiab Ithamas thiaj tau los ua povthawj.3Vim muaj Xadaus uas yog Ele-axas tus xeebntxwv thiab muaj Ahimelej uas yog Ithamas tus xeebntxwv pab Daviv, nws thiaj sau tau Aloos cov xeebntxwv los ua tej pab raws li lawv tej luag haujlwm.4Vim cov txivneej uas yog Eli-axas cov xeebntxwv ua thawjcoj coob dua Ithamas cov xeebntxwv, lawv thiaj muab Ele-axas cov xeebntxwv faib ua kaum rau pab, thiab muab Ithamas cov xeebntxwv faib ua yim pab.5Ele-axas thiab Ithamas cov xeebntxwv uas ua thawjcoj hauv lub Tuamtsev thiab coj sab ntsujplig, lawv rho ntawv saib tau Teg Num twg ua.6Ele-axas thiab Ithamas cov xeebntxwv tuaj rho ntawv ib tug dhau rau ib tug. Lawv tuaj sau npe rau ntawm tus teev ntawv uas yog Nethanees tus tub Semayas uas yog ib tug Levis. Muaj vajntxwv thiab nws cov nomtswv, tus povthawj Xadaus, Ahimelej tus tub Anpiyathas, cov thawjcoj ntawm cov povthawj thiab cov Levis cajces ua timkhawv.7Rho ntawv thawj zaug tau rau Yehauyalis, rho zaum ob tau rau Yedayas,8zaum peb tau rau Halees, zaum plaub tau rau Xe-aulimes,9zaum tsib tau rau Makhiyas, zaum rau tau rau Miyamees,10 zaum xya tau rau Hakauxes, zaum yim tau rau Anpiyas,11zaum cuaj tau rau Yesuas, zaum kaum tau rau Sekaniyas,12zaum kaum ib tau rau Eli-asis, zaum kaum ob tau rau Yakees,13 zaum kaum peb tau rau Hupas, zaum kaum plaub tau rau Yesenpe-as,14zaum kaum tsib tau rau Npilenkas, zaum kaum rau tau rau Imeles,15zaum kaum xya tau rau Hexiles, zaum kaum yim tau rau Hapixes,  16zaum kaum cuaj tau rau Pethahiyas, zaum nees nkaum tau rau Yehekees,17zaum nees nkaum ib tau rau Yakhees, zaum nees nkaum ob tau rau Nkamules,18zaum nees nkaum peb tau rau Delayas thiab zaum nees nkaum plaub tau rau Ma-axias.19Cov neeg no nyias muaj nyias Teg Num ua hauv tus Tswv lub Tuamtsev raws li lawv yawgkoob Aloos twb muab cov rau lawv thiab raws li tus Tswv uas yog cov Yixalayees tus Vajtswv tau samhwm tseg rau nws lawm.


  Sau Cov Levis Npe


  20Levis cov xeebntxwv lwm pab muaj raws li no: Yedeyas, yog Amelas ib tug xeebntxwv uas yog Senpuyees cajces;21Isiyas yog tus thawjcoj, nws yog Lehanpiyas tus xeebntxwv;22Yahaj yog Ixehas ib tug xeebntxwv uas yog Selaumis cajces;23Yeliyas, Amaliyas, Yehaxiyees thiab Yekamees yog Henploos cov tub raws li lawv tej hnub nyoog;24Samiles yog Uxiyees ib tug xeebntxwv uas yog Mikhas cajces;25Xakhaliyas yog Uxiyees ib tug xeebntxwv uas yog Mikhas tus kwv Isiyas cajces;26Mahelis, Musis thiab Yaxiyas yog Melalis cov xeebntxwv.27Yaxiyas muaj peb tug tub: Sauhas, Xakules thiab Inpelis.28Mahelis tus tub Ele-axas tsis muaj tub li;29tiamsis Mahelis tus tub Kises muaj ib tug tub hu ua Yelamees.30Musis muaj peb tug tub: Mahelis, Edeles thiab Yelemaus. Cov no puavleej yog Levis cajces raws li lawv cov yawgkoob.31Txhua tus txawj ntawm txhua tsevneeg thiab ntawm nws tus kwv ntxawg puavleej tau rho ntawv ib yam nkaus li lawv cov kwvtij uas yog Aloos cov xeebntxwv tabmeeg Vajntxwv Daviv, Xadaus, Ahimelej thiab txhua tus thawjcoj ntawm cov povthawj thiab cov Levis.

  Cov Hu Nkauj Hauv Lub Tuamtsev


  1Vajntxwv Daviv thiab cov thawjcoj ntawm cov Levis xaiv xeem Levis ib co los coj kev pehawm Vajtswv: Axafes, Hemas thiab Yeduthoos. Lawv puavleej qhia Vajtswv txojlus nrog tej suab nkauj nogncas thiab tej suab nruas npuaj. Cov uas xaiv los ua cov coj kev pehawm Vajtswv raws li Teg Num ntawm tej pab muaj npe raws no:2Axafes plaub tug tub yog Xakules, Yauxej, Nethaniyas thiab Asalelas. Lawv puavleej ua haujlwm raws li Axafes uas yog tus qhia Vajtswv txojlus kom lawv ua thiab raws li vajntxwv samhwm.3Yeduthoos rau tug tub yog Nkedaliyas, Xelis, Yesaiyas, Sime-is, Hasanpiyas thiab Matithiyas. Lawv puavleej ua haujlwm nyob qab tswjhwm ntawm lawv txiv, lawv qhia Vajtswv txojlus nrog tej suab raj thiab nkaujnogncas, hu nkauj qhuas thiab ua tus Tswv tsaug.4Hemas kaum plaub tug tub yog Npukiyas, Mataniyas, Uxiyees, Senpuyees, Yelimaus, Hananiyas, Hananis, Eli-athas, Nkidatis, Laumatis Exeles, Yaunpekasas, Malauthis, Hauthiles thiab Mahaxi-aus.5Vajtswv pub rau Hemas uas yog vajntxwv tus cevlus muaj kaum plaub tug tub thiab peb tug ntxhais raws li Vajtswv coglus tseg rau Hemas hais tias yuav pub kom Hemas yog ib tug uas muaj hwjchim heev.6Tagnrho nws cov tub no puavleej yog cov npuaj nruas thiab ntaus nkauj nogncas raws li lawv txiv ua tus coj lawv hu nkauj rau hauv lub Tuamtsev pehawm Vajtswv. Axafes, Yeduthoos thiab Hemas, puavleej ua raws li vajntxwv kom lawv ua.7Lawv nees nkaum plaub leeg no thiab lawv cov kwvtij Levis puavleej yog cov txawj ntse, thiab yog cov kawm los hu nkauj qhuas tus Tswv nkaus xwb. Tagnrho yog muaj ob puas yim caum yim leej txivneej.8Lawv puavleej rho ntawv thiaj tau ua lawv tej haujlwm, tsis hais tus Taus tus hluas lossis cov twb txawj lawm lossis cov uas tseem xyaum xwb.9Thawj zaug uas rho rau Axafes tsevneeg yog tau rau Yauxej, nws cov tub thiab cov kwvtij; zaum ob rho tau rau Nkedaliyas, nws cov kwvtij thiab lawv cov tub kaum ob leeg;10rho zaum peb tau rau Xakules, nws cov tub thiab nws cov kwvtij kaum ob leeg;11rho zaum plaub tau rau Xelis, nws cov tub thiab nws cov kwvtij kaum ob leeg;12rho zaum tsib tau rau Nethaniyas, nws cov tub thiab nws cov kwvtij kaum ob leeg;13 rho zaum rau tau rau Npukiyas, nws cov tub thiab nws cov kwvtij kaum ob leeg;14rho zaum xya tau rau Yexalelas, nws cov tub thiab nws cov kwvtij kaum ob leeg;15rho zaum yim tau rau Yesaiyas, nws cov tub thiab nws cov kwvtij kaum ob leeg;16rho zaum cuaj tau rau Matithiyas, nws cov tub thiab nws cov kwvtij kaum ob leeg;17rho zaum kaum tau rau Sime-is, nws cov tub thiab nws cov kwvtij kaum ob leeg;18rho zaum kaum ib tau rau Uxiyees, nws cov tub thiab nws cov kwvtij kaum ob leeg;19rho zaum kaum ob tau rau Hasanpiyas, nws cov tub thiab nws cov kwvtij kaum ob leeg;20rho zaum kaum peb tau rau Senpuyees, nws cov tub thiab nws cov kwvtij kaum ob leeg;21rho zaum kaum plaub tau rau Matithiyas, nws cov tub thiab nws cov kwvtij kaum ob leeg;22rho zaum kaum tsib tau rau Yelimaus, nws cov tub thiab nws cov kwvtij kaum ob leeg;23rho zaum kaum rau tau rau Hananiyas, nws cov tub thiab nws cov kwvtij kaum ob leeg;24rho zaum kaum xya tau rau Yaunpekasas, nws cov tub thiab nws cov kwvtij kaum ob leeg;25rho zaum kaum yim tau rau Hananis, nws cov tub thiab nws cov kwvtij kaum ob leeg;26rho zaum kaum cuaj tau rau Malauthis, nws cov tub thiab nws cov kwvtij kaum ob leeg;27rho zaum nees nkaum tau rau Eli-athas, nws cov tub thiab nws cov kwvtij kaum ob leeg;28rho zaum nees nkaum ib tau rau Hauthiles, nws cov tub thiab nws cov kwvtij kaum ob leeg;29rho zaum nees nkaum ob tau rau Nkidatis, nws cov tub thiab nws cov kwvtij kaum ob leeg;30rho zam nees nkaum peb tau rau Mahaxi-aus, nws cov tub thiab nws cov kwvtij kaum ob leeg;31thiab rho zaum nees nkaum plaub tau rau Laumatis Exeles, nws cov tub thiab nws cov kwvtij kaum ob leeg.

  Cov Zov Lub Tuamtsev


  1Ntawm no yog Teg Num zov lub Tuamtsev uas muab cov rau cov Levis: Kauhas cajces yog Kaules tus tub Meselemiyas uas yog Axafes tus xeebntxwv.2Meselemiyas muaj xya tug tub: Xakhaliyas yog tus tub hlob, Yedi-ales yog tus ob, Xenpadiyas yog tus peb, Yathaniyees yog tus plaub,3Elas yog tus tsib, Yehauhanas yog tus rau thiab Elihaunais yog tus xya.4Vim Vajtswv foom koob hmoov rau Aunpes Edoos nws thiaj muaj yim tug tub: Semayas yog tus tub hlob, Yehauxanpas yog tug ob, Yau-as yog tus peb, Xakhas yog tus plaub, Nethanees yog tus tsib,5Amiyees yog tus rau, Ixakhas yog tus xya thiab Pe-ulethais yog tus yim.6Thiab Aunpes Edoos tus tub hlob Semayas kuj muaj ntau tus tub thiab lawv puavleej ua cov tswjhwm lawv txiv tsevneeg, vim lawv yog cov uas muaj peevxwm tshaj plaws li.7Semayas muaj rau tug tub: Authanis, Lefayees, Aunpes, Elexanpas, Elihus thiab Xemakhiyas. Pab kwvtij no Elihus thiab Xemakhiyas siab tawv tshaj cov huv tibsi.8Rau caum ob leeg txivneej uas muaj zog khov kho thiab muaj peevxwm ua tau Teg Num no mas puavleej yog Aunpes Edoos cov tub thiab cov xeebntxwv xwb.9Meselemiyas cov tub thiab nws cov kwvtij uas muaj peevxwm heev yog kaum yim leej.10Hauxas uas yog Melalis cajces, nws muaj plaub tug tub: Simelis yog tus thawjcoj, (txawm yog nws tsis yog tus tub hlob los nws txiv cia li tsa nws ua tus thawjcoj),11Hilekiyas yog tus ob, Tenpaliyas yog tus peb thiab Xakhaliyas yog tus plaub; tagnrho Hauxas cov tub thiab cov kwvtij muaj kaum peb leeg puavleej mus ua cov zov lub Tuamtsev.12Muab cov uas zov tej roojvag faib ua tej pab raws li lawv tej tsevneeg thiab muab lub luag haujlwm hauv lub Tuamtsev cov rau lawv ua ib yam li lawv cov kwvtij uas twb ua haujlwm hauv tus Tswv lub Tuamtsev lawm.13Txhua yim neeg, tsis hais coob los tsawg, puavleej tau mus rho ntawv saib tau zov lub roojvag twg.14Selemiyas rho ntawv tau lub roojvag uas nyob sab hnub tuaj, thiab nws tus tub Xakhaliyas uas yog ib tug tuavxam uas muaj tswvyim zoo, rho ntawv tau lub roojvag uas nyob sab qaumteb.15Aunpes Edoos rho ntawv tau lub roojvag sab qabteb, thiab nws cov tub rho ntawv tau ua cov saib tej txhab rau khoom.16Supees thiab Hauxas nkawd rho ntawv tau lub roojvag sab hnubpoob thiab lub Roojvag Salekhes uas nyob sab qaumkev. Lawv sib faib zov, nyias zov yaws nyias lub sijhawm.17Sab hnubtuaj ib hnub twg yog rau leej zov, sab qaumteb ib hnub twg yog plaub leeg zov, sab qabteb ib hnub twg yog plaub leeg zov, thiab ib hnub twg plaub leeg zov cov txhab rau khoom, ib lub txhab twg ob leeg zov, 18thiab tog qabkhav sab hnubpoob muaj plaub leeg zov ntawm txojkev thiab ob leeg zov ntawm qabkhay.19Tej no yog lub luag haujlwm uas zov cov roojvag thiab muab cov rau Kauhas thiab Melalis cov xeebntxwv.


  Lwm Lub Luag Haujlwm Hauv Lub Tuamtsev


  20Lawv lwm pab kwvtij Levis Y uas yog cov saib tej txhab nyiaj hauv Vajtswv lub Tuamtsev thiab tej txhab rau tej khoom uas luag coj tuaj fij rau Vajtswv.21Ladas uas yog Nkesoos ib tug tub, nws yog yawgkoob ntawm ob peb tsevneeg uas muab faib ua tej pab lawm thiab suav nws tus tub Yehiyees tsevneeg huv tibsi nrog.22Yehiyees ob tug tub Xethas thiab Yau-ees ua ob tug uas saib lub txhab nyiaj thiab tej txhab rau khoom hauv tus Tswv lub Tuamtsev.23Faib haujlwm txhua nrho rau Amelas, Ixehas, Henploos thiab Uxiyees cov xeebntxwv ua.24Senpuyees uas yog Mauxes tus tub Nkesoos tus xeebntxwv ua tus thawj saib cov nomtswv uas zov lub txhab nyiaj.25Nkesoos tus kwv Eli-exes nws txheeb Selaumis. Eli-exes yog Lehanpiyas txiv, Lehanpiyas yog Yesiyas txiv, Yesiyas yog Yaulas txiv, Yaulas yog Xikhalis txiv, Xikhalis yog Selaumis txiv.26Selaumis thiab nws cov kwvtij ua cov saib tagnrho tej txhab rau khoom uas Vajntxwv Daviv cov thawjcoj ntawm tej cuab kwvtij, cov nomtswv uas saib pawg txhiab thiab saib pawg pua, thiab cov thawj tubrog tau coj tuaj fij pub rau Vajtswv.27Lawv muab tej khoom uas lawv mus tua rog yeej thiab txeeb tau hauv tshavrog los coj mus fij rau hauv tus Tswv lub Tuamtsev cia tau siv.28Selaumis thiab nws tsevneeg ua cov saib tej khoom uas muab fij tau siv rau hauv tus Tswv lub Tuamtsev, thiab tej uas Thaus tus povthawj Xamuyees, Kises tus tub Xa-ules, Neles tus tub Aneles thiab Xeluyas tus tub Yau-am twb muab fij lawm.


  Lwm Pab Levis Tej Haujlwm


  29Ixehas cov xeebntxwv: Khenaniyas thiab nws cov tub puavleej muab tsa ua cov nomtswv tuav ntaub ntawv thiab to plaub ntug rau cov pejxeem Yixalayees.30Henploos cov xeebntxwv: Haxanpiyas thiab nws cov kwvtij muaj ib txhiab xya pua leej puavleej yog cov txivneej uas muaj peevxwm, thiab tsa lawv ua cov tswjhwm cov Yixalayees uas nyob ntawm tus dej Yauladees sab hnubpoob thiab ua haujlwm rau tus Tswv thiab vajntxwv.31Yeliyas yog tus thawjcoj ntawm Henploos cov xeebntxwv. (Thaus Daviv ua vajntxwv tau plaub caug xyoo ntawd thiaj tau tshawb nrhiav Henploos cov xeebntxwv thiab pom tsevneeg no tseem muaj cov ua tubrog uas siab tawv heev nyob hauv lub nroog Yaxes hauv xeev Nkile-as.)32Vajntxwv Daviv xaiv tau nees nkaum xya txhiab leej uas muaj siab tawv heev ntawm Yeliyas tsevneeg los thiab tsa lawv ua cov saib tagnrho phab kev ua ntaub ntawv ntawm sab kev ntseeg thiab kev tswjhwm ntawm cov pejxeem Yixalayees uas nyob ntawm tus dej Yauladees sab hnubtuaj uas yog cov Lunpees, cov Khas thiab ib nrab xeem Manaxes.

  Kev Tswjhwm Tubrog


  1Ntawm no mus yog sau cov Yixalayees cov thawjcoj ntawm tej cuab kwvtij thiab tej xeem thiab lawv cov thawjcoj uas ua haujlwm saib phab ntaub ntawv rau lub tebchaws. Lawv tau faib ua tej pab mus ua haujlwm, ib pab twg muaj nees nkaum plaub txhiab leej, thiab ib pab twg ua haujlwm ib xyoos twg ib hlis.2Xadiyees tus tub Yasaunpe-as ua tus saib pab ib ntawm lub ib hlis; nws pab muaj nees nkaum plaub txhiab leej.3Yasaunpe-as yog Peles tus xeebntxwv, nws ua tus saib cov thawj tubrog ntawm lub ib hlis.4Daudais uas yog Ahaus tus xeebntxwv ua tus saib pab ob ntawm lub ob hlis (Mikelaus yog tus lwm thawj) ; nws pab muaj nees nkaum plaub txhiab leej.  5Npenayas ua tus saib pab peb ntawm lub peb hlis, nws yog tus povthawj Yehauyadas tus tub; nws pab muaj nees nkaum plaub txhiab leej.6Npenayas yog ib tug uas ua tau heev ntawm peb caug leej thiab yog tus thawj ntawm peb caug leej ntawd; Npenayas tus tub Amixanpas ua tus uas hloov nws.7Yau-am tus kwv Axahees ua tus saib pab plaub ntawm lub plaub hlis, thiab nws tus tub Xenpadiyas ua tus hloov nws; nws pab muaj nees nkaum plaub txhiab leej.8Samehus uas yog Ixehas tus tub xeebntxwv ua tus saib pab tsib ntawm lub tsib hlis; nws pab muaj nees nkaum plaub txhiab leej.9Ilas ua tus saib pab rau ntawm lub rau hli, nws yog Ikes uas yog cov neeg Tekau-as tus tub; nws pab muaj nees nkaum plaub txhiab leej. 10Helej ua tus saib pab xya ntawm lub xya hli, nws yog cov neeg hauv Peloos uas yog Efalayees cov xeebntxwv; nws pab muaj nees nkaum plaub txhiab leej.11Xinpekais ua tus saib pab yim ntawm lub yim hli, nws yog cov neeg hauv Husas thiab yog Xalas cuab kwvtij; nws pab muaj nees nkaum plaub txhiab leej.12Anpi-exes ua tus saib pab cuaj ntawm lub cuaj hlis, nws yog cov neeg hauv Anathaus thiab yog xeem Npeenyamees; nws pab muaj nees nkaum plaub txhiab leej.13Mahalais ua tus saib pab kaum ntawm lub kaum hli, nws yog cov neeg hauv Netaufas thiab yog Xelas cuab kwvtij; nws pab muaj nees nkaum plaub txhiab leej.  14Npenayas ua tus saib pab kaum ib ntawm lub kaum ib hlis, nws yog cov neeg hauv Pilathoos thiab nws yog xeem Efalayees; nws pab muaj neesnkaum plaub txhiab leej.15Heledais ua tus saib pab kaum ob ntawm lub kaum ob hlis, nws yog neeg hauv Netaufas (Heedais yog Authaniyees cuab kwvtin ; nws pab muaj nees nkaum plaub txhiab leej.


  Kev Tswjhwm Txhua Xeem Yixalayees


  16-17-18-19-20-21-22Ntawm no yog cov thawjcoj ntawm txhua xeem Yixalayees tej npe: [xeem] Lunpees [tus tswjhtwm] yog Xikhalis tus tub Eli-exes, [xeem] Xime-oos [tus tswjhtwm] yog Ma-akas tus tub Sefatiyas [xeem] Levis [tus tswjhtwm] yog Kemuyees tus tub Hasanpiyas [xeem] Aloos [tus tswjhtwm] yog Xadaus [xeem] Yudas [tus tswjhtwm] yog Vajntxwv Davie ib tug tijlaug uas hu ua Elihus [xeem] Ixakhas [tus tswjhtwm] yog Mikhayees tus tub Aumelis [xeem] Xenpuloos [tus tswjhtwm] yog Aunpadiyas tus tub Isemayas [xeem] Nathalis [tus tswjhtwm] yog Aliyees tus tub Yelemaus [xeem] Efalayees [tus tswjhtwm] yog Axaxiyas tus tub Hauseyas [xeem] Manaxes Sab hnubpoob [tus tswjhtwm] yog Pedayas tus tub Yau-ees [xeem] Manaxes Sab hnubtuaj [tus tswjhtwm] yog Xakhaliyas tus tub Idaus [xeem] Npeenyamees [tus tswjhtwm] yog Aneles tus tub Yaxiyees [xeem] Das [tus tswjhtwm] yog Yelauhas tus tub Axalees23Vajntxwv Davie tsis suav tej neeg uas hnubnyoog qis dua nees nkaum xyoo roe hauv, rau qhov tus Tswv twb cog lus tseg hais tias, nws yuav pub cov Yixalayees huamvam coob ib yam li tej hnubqub saum nruab ntug.24Yau-am uas yog Xeluyas tus tub, pib sau cov Yixalayees tej npe, tiamsis nws sau tsis tau tiay. Vajtswv twb rau txim rau cov Yixalayees lawm, vim qhov uas sau npe no xwb. Yog li ntawd, Thaus kawg thiaj tsis muaj sawvdaws tej npe txhij nyob rau hauv Vajntxwv Daviv cov nomtswv tej ntaub ntawv khaws tseg.


  Cov Nomtswv uas Saib Vajntxwv Tej Khoom


  25Adiyees tus tub Axemaves ua tus saib vajntxwv tej txhab rau khoom; Uxiyas tus tub Yaunathas ua tus saib tej txhab rau khoom pem tej zos, hauv tej nroog thiab hauv tej chaw tsomfaj;26Khelus tus tub Exelis uas tus saib cov neeg ua teb;27Seme-is uas nyob hauv Lamas ua tus saib tej vaj txiv hmab; Xanpedis uas yog neeg Sefas ua tus saib tej chaw tsuam cawv txiv hmab;28Npa-ahanas uas nyob hauv Nkedes ua tus saib cov ntoo roj thiab tej ntoo xikamaus hauv Sefelas; Yau-ases ua tus saib tagnrho tej txhab rau roj txiv ntoo;29Sitalais uas nyob hauv Saloos ua tus saib tej tsiaj uas tso rau hauv lub tiaj Saloos; Adelais tus tub Safas ua tus saib tej tsiaj uas tso rau hauv tej voshav;30Aunpis uas yog xeem Yisamayees ua tus saib cov ntxhuav; Yedeyas uas yog neeg Melaunaus ua tus saib cov neesluav; thiab Yaxis uas yog neeg Hankas ua tus saib tej yaj thiab tej tshis;31tagnrho cov nomtswv no puavleej yog cov uas saib Vajntxwv Daviv tej nyiaj txiag, tsiaj txhu thiab txhua yam huv tibsi.


  Daviv Cov Tuavxam


  32Yaunathas uas yog Daviv tus txivntxawm yog ib tug tuavxam uas muaj tswvyim thiab txawj ntse heev. Yaunathas thiab Hasaunis tus tub Yehiyees ua xibhwb qhia ntawv rau vajntxwv cov tub.33Ahithaufees yog vajntxwv tus tuavxam, thiab Husais uas yog cov Akhis yog vajntxwv tus phoojywg thiab yog tus tuavxam.34Tom qab uas Ahithaufees tuag lawm, Anpiyathas thiab Yehauyadas uas yog Npenayas tus tub los ua tus tuavxam hloov nws chaw. Yau-am yog tus thawj tubrog.

  Daviv Qhia ua Lub Tuamtsev


  1Vajntxwv Daviv hais rau cov Yixalayees cov nomtswv kom mus sib sau rau hauv lub nroog Yeluxalees. Yog li ntawd, cov nomtswv ntawm txhua xeem, cov nomtswv uas tuav ntaub ntawv uas ua haujlwm rau lub tebchaws, cov thawjcoj ntawm txhua xeem, cov thawj saib tej khoom thiab tej tsiaj txhu uas yog vajntxwv thiab nws cov tub tug, nrog cov nomtswv hauv lub loog, cov thawj tubrog thiab cov neeg tseemceeb tuaj sib sau rau hauv lub nroog Yeluxalees.2Daviv sawv tabmeeg lawv thiab hais tias, "Cov kwvtij, nej cia li mloog kuv hais. Kuv xav ua ib lub tsev kom nyob mus li rau lub Phijxab uas ntim Vajtswv tej lus cog tseg, thiab ua tus Tswv uas yog peb tus Vajtswv qhov chaw tiag taw. Kuv tau npaj txhua yam tiav tas, yuav ua ib lub tuamtsev los txhawb nqa Vajtswv,3tiamsis Vajtswv tsis pub kuv ua lub tuamtsev ntawd, vim kuv yog ib tug tubrog thiab kuv tau tua neeg coob leej ntau tus tuag lawm.4Tus Tswv uas yog cov Yixalayees tus Vajtswv xaiv kuv thiab kuv cov xeebntxwv ua vajntxwv kav tebchaws Yixalayees mus ibtxhis li. Vajtswv yeej xaiv xeem Yudas los ua cov thawjcoj thiab xaiv kuv txiv tsevneeg. Kuv txiv cov tub, Vajtswv txaus siab rau kuv thiab tsa kuv ua vajntxwv kav tebchaws Yixalayees.5Vajtswv pub rau kuv muaj tub coob; tagnrho kuv cov tub Vajtswv tau xaiv Xalumoos los ua tus kav tebchaws Yixalayees hauv tus Tswv lub nroog.6"Tus Tswv hais rau kuv hais tias, 'Koj tus tub Xalumoos yog tug uas yuav ua kuv lub Tuamtsev. Kuv twb xaiv nws los ua kuv tus tub lawm, thiab kuv yuav yog nws txiv.7Kuv yuav pub kom nws lub tebchaws nyob ruaj khov mus ibtxhis, yog nws hwm thiab coj lub neej raws li kuv tej lus samhwm thiab tej kevcai uas nws coj niaj hnub no.'8"Yog li ntawd, cov Yixalayees uas yog tus Tswv haivneeg, kuv qhia ntxiv rau nej tabmeeg tus Tswv thiab nej sawvdaws kom nej yuav tsum hwm thiab ceev tus Tswv uas yog peb tus Vajtswv tej lus uas nws tau samhwm rau peb lawm, kom nej thiaj yuav tau lub tebchaws av zoo tshaj plaws no los ua nej tug, nej thiaj yuav tuav tau lub tebchaws no cia ua nej cov menyuam tug mus ibtxhis."9Thiab nws hais rau Xalumoos hais tias, "Kuv tus tub, kuv qhia ntxiv rau koj; koj yuav tsum paub koj txiv tus Vajtswv thiab ua nws Teg Num kom kawg koj lub siab thiab tsis txhob ua ob lub siab. Nws paub txhua yam uas peb xav thiab txhua yam uas peb npaj siab ua lawm. Yog koj mus cuag nws, nws yuav zoo siab txais yuav koj; tiamsis yog koj khiav tawm ntawm nws, nws yuav tso koj tseg mus ibtxhis li.10Koj yuav tsum paub hais tias, tus Tswv tau xaiv koj kom ua nws lub Tuamtsev uas yog qhov chaw dawbhuv. Nimno koj cia li nqis tes ua thiab muab lub siab xyivfab hlo ua."11Ces Daviv muab tus qauv uas yuav ua lub Tuamtsev, tej chav rau khoom, tej chav tsev txheej sand, chav Dawbhuv Kawg Nkaus uas yog qhov chaw zam txim, cov huv tibsi rau nws tus tub Xalumoos,12thiab nws muab tus qauv uas nws xav tseg yuav ua lub tshavpuam thiab tej chav uas nyob ibncig tus Tswv lub tsev, tej txhab uas rau Vajtswv lub Tuamtsev tej cuabyeej thiab tej txhab uas rau tej khoom uas luag coj tuaj fij pub rau tus Tswv rau Xalumoos; 13Daviv tseem muab nws tus qauv uas tsa cov povthawj thiab cov Levis los tuav lawv lub luag haujlwm, ua tej haujlwm hauv tus Tswv lub Tuamtsev, thiab saib txhua yam khoom hauv tus Tswv lub Tuamtsev los cov rau Xalumoos.14Nws qhia kom yuav tsum muab kub npaum li cas coj mus nchuav thiaj txaus ua tej khoom siv uas yog muab kub ua, thiab muab nyiaj npaum li cas coj mus nchuav thiaj txausua tej khoom siv uas yog muab nyiaj ua,15cov kub yog coj mus nchuav ua cov ncej txawb teeb thiab cov teeb kub, cov nyiaj coj mus ua cov ncej txawb teeb thiab cov teeb nyiaj, raws li tej teeb uas ua los siv ntawd,16ua tej rooj nyiaj thiab tej rooj kub uas rau tej ncuav uas luag coj tuaj fij rau Vajtswv,17thiab Daviv qhia kom muab kub npaum li cas nchuav ua diavrawg, tais phiab thiab khob; muab nyiaj thiab kub npaum li cas los no tej twj taig,18thiab muab tej kub npaum li cas ua lub thaj uas hlawv hmoov tshuaj tsw qab thiab ua lub tsheb rau ob tug qhelunpees uas nchuav tis npog Baum tus Tswv lub Phijxab.19Vajntxwv Daviv hais tias, "Txhua yam uas nyob hauv daim qauv no yeej sau raws li tej lus uas tus Tswv muab cov rau kuv lawm ntag."20Vajntxwv Daviv hais rau nws tus tub Xalumoos hais tias, "Koj cia li ua siab tawv qhawv tsis txhob ntshai thiab xyivfab hlo. Pib ua haujlwm thiab tsis txhob pub ib yam dabtsi tabkaum koj li. Tus Tswv uas yog Vajtswv tus kuv pehawm, nws yuav pab koj. Nws yuav tsis tso koj tseg, tiamsis nws yuav nrog koj mus txog Thaus uas koj ua nws lub Tuamtsev tiav lawm.21Cia li muab cov povthawj thiab cov Levis faib ua tej pab ua txhua Teg Num hauv lub Tuamtsev. Cov txivneej uas txawj txhua yam yuav zoo siab tuaj pab koj, cov pejxeem thiab lawv tej thawjcoj yuav mloog koj lus."

  Tej Khoom uas Coj Tuaj ua Lub Tuamtsev


  1Vajntxwv Daviv hais rau cov pejxeem uas tuaj sib sau ua ke ntawd hais tias, "Kuv tus tub Xalumoos yog ib tug uas Vajtswv tau xaiv lawm,tiamsis nws tseem hluas thiab tsis tau paub txhij txhua. Qhov uas yuav ua no yog Teg Num uas tseemceeb heev, rau qhov tsis yog ua lub loog rau neeg nyob, tiamsis yog ua lub tuamtsev rau tus Tswv uas yog Vajtswv nyob.2Kuv muab siab sib zog npaj txhua yam khoom ua lub Tuamtsev: kub, nyiaj, tooj, hlau, ntoo ciab, hlaws, pobzeb muaj nqis, pobzeb xobhnia, pobzeb tawv thiab ntau yam pobzeb tseemceeb los ua tus Tswv lub Tuamtsev.3Dua li ntawd, kuv tseem muab ntau tshaj ntawd los ua lub Tuamtsev uas dawbhuv; kuv tau muab tej nyiaj tej kub uas yog kuv tug coj los ntxiv rau, vim kuv hlub Vajtswv lub Tuamtsev heev.4Kuv muab cov tseem kub yog ib puas kaum tsib tas thiab cov tseem nyiaj yog ob puas rau caum tsib tas coj los ua tej saw dai rau hauv lub Tuamtsev tej phabntsa5thiab txhua yam khoom siv yog cov neeg nchuav nyiaj nchuav kub ua, muab kub nchuav ua tej khoom siv uas yog kub thiab muaj nyiaj nchuav ua tej khoom siv uas yog nyiaj. Yog li ntawd, hnub no puas muaj leejtwg muaj lub siab dawb siab zoo xav coj khoom tuaj fij rau tus Tswv lawm thiab?"6Cov thawjcoj ntawm tej cuab kwvtij, cov nomtswv ntawm tej xeem, cov thawj tubrog thiab cov tuav ntaub ntawv saib vajntxwv tej khoom thiaj txaus siab hlo coj7 tej khoom no tuaj ua lub Tuamtsev: ib puas cuaj caum tas kub, peb puas yim caum tas nyiaj, rau pua xya caum tsib tas tooj thiab peb txhiab xya puas tsib caug tas hlau.8Yog leejtwg muaj tej hlaws pobzeb muaj nqis cia li coj tej ntawd tuaj tso rau hauv lub txhab nyiaj hauv lub Tuamtsev, muab cov rau Nkesoos tus xeebntxwv Yehiyees uas yog xeem Levis ua tus saib.9Cov pejxeem txaus siab coj lawv tej khoom tuaj pub rau tus Tswv ntawm lub siab dawb paug, thiab lawv zoo siab qhov uas lawv tau coj khoom ntau heev tuaj pub rau Vajtswv. Vajntxwv Daviv los kuj zoo siab kawg li.


  Daviv Qhuas Vajtswv


  10Vajntxwv Daviv qhuas tus Tswv tabmeeg cov pejxeem savvy-claws uas tuaj sib sau ua ke ntawd. Nws hais tias, "Tus Tswv uas yog peb yawgkoob Yakhauj tus Vajtswv, thov txhawb nqa koj lub npe mus ibtxhis tsis kawg!11Pus Tswv,koj yog tus uas muaj zog nchav, muaj hwjchim, muaj tshwjchim ci ntsa iab, yog tus uas zoo kawg nkaus thiab yog tus nyob mus ibtxhis. Txhua yam uas nyob saum nruab ntuj thiab hauv ntiajteb no puavleej yog koj thiab koj yog tus vajntxwv uas kav txhua tus huv tibsi.12Kev muaj txiag npluanuj thiab lub koob meej puavleej yog koj pub; koj yog tus kav txhua tsav yam los ntawm koj lub hwjchim; thiab koj yog tus muaj peevxwm muab koob meej thiab hwjchim tau rau txhua tus.13Pebtus Vajtswv, nimno peb thov ua koj tsaug, peb thov txhawb nqa thiab qhuas koj lub npe uas muaj tshwjchim loj kawg nkaus.14"Kuv haivneeg thiab kuv yeej muab tsis tau ib yam dabtsi pub rau koj li, rau qhov tej ntawd puavleej yog koj li, peb tsuas muab tej uas yog koj li rov rau koj xwb.15Tus Tswv, koj twb paub lawm hais tias peb yog neeg thojnam uas tsiv ib qho rau ib qho zoo li tej neeg uas ua luag qhev thiab zoo li tej neeg txawv tebchaws, ib yam li thaud peb cov yawgkoob tau ua los lawm. Peb txojsia zoo li tus duab ntxoov ntxoo uas dua mus zuj zus, thiab peb dhia tsis dhau txojkev tuag li.16Tus Tswv uas yog peb tus Vajtswv, tagnrho tej nyiaj uas peb nqa tuaj ua lub Tuamtsev uas yog qhov chaw pehawm koj lub npe uas dawbhuv; tej nyiaj no puavleej yog koj li xwb.17Kuv paub hais tias koj sim peb txhua tus lub siab thiab koj txaus siab rau cov pejxeem uas muaj lub siab npuab koj. Kuv muaj lub siab dawb siab zoo thiab muab lub siab npuab koj, kuv thiaj zoo siab muab tej khoom no fij rau koj, kuv pom koj haivneeg uas tuaj sib sau rau ntawm no puavleej zoo siab coj lawv tej khoom tuaj rau koj huv tibsi.18Tus Tswv uas yog peb yawgkoob Anplahas, Ixaj thiab Yakhauj tus Vajtswv, thov koj ceev tej lus no rau hauv koj haivneeg lub siab mus ibtxhis, thiab thov tswj kom lawv ua lub siab ncaj rau koj.19Thov pub rau kuv tus tub Xalumoos muaj lub siab puv npo koj tej lus samhwm, ua raws li koj tej kevcai thiab rau slab ntso muab tej uas kuv twb npaj txhij no lawm ua kom tau lub Tuamtsev."20Daviv samhwm rau cov pejxeem hais tias, "Cia li qhuas tus Tswv uas yog nej tus Vajtswv los mas!" Ces tagnrho cov pejxeem uas tuaj sib sau ua ke ntawd thiaj ua tus Tswv uas yog lawv cov yawgkoob tus Vajtswv tsaug, thiab txhua tus nyo hau pehawm qhuas tus Tswv thiab vajntxwv.21Ces hnub tom qab ntawd, lawv txawm tua tsiaj fij rau tus Tswv thiab muab tej tsiaj ntawd faib rau cov pejxeem coj mus noj. Dua li ntawd, lawv tseem muab tau ib txhiab tus heev nyuj, ib txhiab tus laug yaj thiab ib txhiab tus menyuam yaj los tua fij ntxiv uas yog muab coj mus hlawv rau saum lub thaj. Thiab lawv tseem coj tej cawv txiv hmab tuaj fij rau Vajtswv huv tibsi.22Yog ntawd, hnub ntawd lawv thiaj noj thiab haus muaj kev zoo siab heev tabmeeg tus Tswv. Zaum no yog zaum ob uas lawv tsa Xalumoos ua Vajntxwv uas yog muaj tus povthawj Xadaus ua lawv tus thawjcoj tuav tus Tswv lub npe txhawb meej thawj rau Xalumoos.  23Ces Xalumoos tau ua vajntxwv zaum saum lub zwmtxwv hloov nws txiv Daviv chaw raws li tus Tswv tau hais tseg rau nws lawm. Xalumoos tau ua vajntxwv thiabtagnrho lub tebchaws Yixalayees hwm nws heev.24Tagnrho cov nomtswv, cov tubrog thiab Vajntxwv Daviv cov tub puavleej coglus yuav ua ncaj ncees rau Vajntxwv Xalumoos.25Ces tus Tswv ua kom haivneeg Yixalayees paub hwm Xalumoos, thiab Vajtswv pub rau nws muaj hwjchim loj dua lwm tus Vajntxwv uas tau kav tebchaws Yixalayees yav tas los lawm.


  Daviv Tuag


  26Yexais tus tub Daviv ua vajntxwv kav tebchaws Yixalayees27tau plaub caug xyoo. Nws kav nyob hauv Henploos tau xya xyoo thiab kav nyob hauv lub nroog Yeluxalees tau peb caug peb xyoos.28Daviv tuag Thaus nws laus heev lawm, nws npluanuj, luag hwm nws thiab nws tus tub Xalumoos ua Vajntxwv hloov nws chaw.29Zaj uas hais txog Vajntxwv Daviv lub neej Thaus pib los txog Thaus xaus puavleej muab sau cia rau hauv Xamuyees tus uas cev Vajtswv lus phau ntawv thiab sau rau hauv tus povthawj Nathas phau ntawv Xwmtxheej thiab muab sau rau hauv Nkas tus uas cev Vajtswv lus phau ntawv,30Tej ntaub ntawv ntawd qhia txog Daviv kev tswjhwm zoo li cas, nws muaj hwjchim npaum li cas, thiab tagnrho tej xwmtxheej uas tshwm rau nws, rau lub tebchaws Yixalayees thiab rau cov tebchaws uas nyob ibncig nws lub tebchaws.

  2 Xwmtxheej Vaajntxwv 1


  Xalumoos Thov Tswvyim


  (2 Vaajntxwv 3.1-15)


  1Xalumoos kws yog Vaajntxwv Daviv tug tub tswj lub tebchaws Yixalayees nyob ruaj khov hab tug Tswv kws yog nwg tug Vaajtswv foom koob moov rua nwg, ua rua nwg muaj fwjchim luj kawg le.2Vaajntxwv Xalumoos has rua cov thawj tubrog, tsi has tug kws saib tug kws saib ib txheeb leeg, tug kws saib ib puas leej, taagnrho cov numtswv, taagnrho cov thawj ntawm tej tsev tuabneeg hab taagnrho cov pejxeem,3kuas puab nrug nwg moog rua ntawm qhov chaw pehawm tug Tswv kws nyob huv Nkinpe-oos. Puab moog rua huv Nkinpe-oos rua qhov tug Tswv lub Tsevntaub sis ntsib kws tug Tswv tug tubkhai Manxes ua nraag taj suabpuam nyob rua huv.4(Tabsis Vaajntxwv Daviv tub coj tug Tswv lub Phijxaab nraag Kile-as Ye-alees lug tso rua huv Yeluxalees, qhov chaw kws nwg npaaj tseg lawm.)5pUab muab lub thaaj tooj kws Ulis tug tub Npexalees kws yog Hules tug xeebntxwv ua tso rua ntawm hauv ntej tug Tswv lub Tsevntaub sis ntsib kws nyob huv lub nroog Nkinpe-oos. Vaajntxwv Xalumoos hab cov pejxeem pehawm tug Tswv qhov ntawd.6Vaajntxwv pehawm tug Tswv hab tua tsaj hlawv fij rua sau lub thaaj tooj ntawm hauv ntej lub Tsevntaub; nwg tua ib txheeb tug tsaj hlawv rua sau lub thaaj ntawd.7Mo ntawd Vaajtswv lug tshwm rua Xalumoos pum hab has tas, "Koj xaav kuas kuv muab dlaabtsi rua koj?"8Xalumoos teb has tas, "Koj ibtxwm qha koj txuj kev hlub kws luj kawg nkaus rua kuv txiv Daviv, hab nwgnuav koj pub kuv ua vaajntxwv hloov nwg chaw lawm. 9Tug TSWV kws yog Vaajtswv, koj tub ua tav lawv le tej lug kws koj tau cog tseg rua kuv txiv lawm. Koj tsaa kuv ua vaajntxwv kaav ib tsaav tuabneeg kws coob heev suav tsi txheeb nuav.10Yog le ntawd, thov koj pub tswvyim hab kev txawj ntse rua kuv tswjfwm puab. Yog kuv tsi muaj tswvyim ces kuv yuav ua le caag tswjfwm tau koj tsaav tuabneeg kws coob heev nuav?"11Vaajtswv teb Xalumoos has tas, "Koj xaiv tau qhov yog lawm. Koj tsi tau thov kuas koj muajtxag npluanuj lossis muaj koob muaj meej lossis kuas koj cov yeebncuab tuag lossis kuas koj muaj txujsa ntev, tabsis koj thov tswvyim hab kev txawj ntse kuas koj tswjfwm tau kuv tsaav tuabneeg kws kuv tsaa koj ua vaajntxwv kaav ntawd.12Kuv yuav pub kuas koj muaj tswvyim hab kev txawj ntse. Kuv yuav pub kuas koj muaj txag npluanuj hab kuas koj lub koob meej nrov nchaa tshaaj cov vaajntxwv kws nyob ua ntej koj lossis nyob tom qaab koj."


  Xalumoos Lub Fwjchim Hab Kev Npluanuj


  (1 Vaajntxwv 10.26-29)


  13Yog le ntawd Xalumoos txhaj tawm a huv tug Tswv lub Tsevntaub sis ntsib kws yog qhov chaw pehawm huv Nkinpe-oos rov lug rua huv lub nroog Yeluxalees hab nyob huv tswjfwm cov Yixalayees.14Xalumoos ua tau ib txheeb plaub puas lub tsheb neeg ua rog, hab muaj kaum ob txheeb leej tubrog caij neeg, muaj ibtxha nwg ca nyob huv lub nroog Yeluxalees, hab dlua le cov nwg coj moog nyob rua lwm lub nroog lawm.15Lub sijhawm kws Xalumoos kaav tebchaws ntawd, nwg saib nwg tej nyaj tej kub tsuas zoo le tej pobzeb huv lub nroog Yeluxalees, hab tej ntoo cab los zoo le tej ntoo xikamaus kws tuaj ntawm tej taw roob huv tebchaws Yudas xwb.16Vaajntxwv tseem muaj cov sawvcev txais tej neeg kws caab huv tebchaws Muxilis hab Kilikias  17hab cov tsheb neeg yog coj nraag tebchaws Iziv tuaj. Puab xaa tej neeg hab cov tsheb neeg moog muag rua cov Hitis hab cov Xilias ob tug vaajntxwv ib lub rau pua dlaim nyaj, hab cov neeg muag ib tug ib puas tsib caug dlaim nyaj. d


  


  2 Xwmtxheej Vaajntxwv 2


  Npaaj Ua Lub Tuamtsev


  (1 Vaajntxwv 5.1-18)


  1Vaajntxwv Xalumoos ua lub Tuamtsev ua qhov chaw rua suavdlawg tuaj pehawm tug Tswv hab ua ib lub loog rua nwg.2Nwg muaj xyaa caum txheeb leej txivneej ua cov nqaa pobzeb, yim caum txheeb leej txivneej ua cov txaug pobzeb hab peb txheeb rau pua leej ua cov saib hab qha puab ua num.3Xalumoos xaa xuv moog rua Vaajntxwv Hilaas tug kws kaav lub nroog Tiles has tas, "Thov koj xaa ntoo cab tuaj rua kuv ib yaam le thaus koj tau xaa tuaj rua kuv txiv kws yog Vaajntxwv Daviv ua nwg lub loog lawm.4Kuv taabtom ua lub Tuamtsev rua tug Tswv kws yog kuv tug Vaajtswv, hab muab fij rua nwg ua qhov chaw rua kuv hab cov pejxeem pehawm nwg, hlawv moov tshuaj tsw qaab, fij tej ncuav tsi xyaw keeb hab tua tsaj hlawv fij thaus sawv ntxuv hab thaus yuav tsaus ntuj, Nub Xanpataus hab rooj noj rooj haus Nub Hlis Xab. Hab tej nub su kws ua kevcai qhuas tug Tswv kws yog peb tug Vaajtswv. Tug TSWV saamfwm kuas cov Yixalayees ua le nuav moog ibtxhis le.5Kuv npaaj ua ib lub Tuamtsev kws zoo heev, rua qhov peb tug Vaajtswv yog tug kws muaj fwjchim luj dlua tej vaajtswv huv tuabsi.6Tabsis yeej tsi muaj leejtwg yuav ua tau lub tsev kws txaus Vaajtswv nyob, txawm yog lub ntuj lub teb los tub tsi txaus nwg nyob. Yog le ntawd lub Tuamtsev kws kuv ua nuav, tsuas yog ua qhov chaw hlawv moov tshuaj tsw qaab fij rua Vaajtswv xwb.7Koj xaa ib tug tuabneeg kws txawj nchuav kub, nchuav nyaj, nchuav tooj, nchuav hlau hab txawj ntus ntaub xav, ntaub paajyeeb ntshaa, hab ntaub lab tuaj rua kuv. Nwg yuav ua num nrug cov kws txua ntoo nyob huv tebchaws Yudas hab huv lub nroog Yeluxalees kws kuv txiv Daviv tau xaiv tseg lawm.8Kuv paub has tas, koj muaj cov kws txawj txua ntoo heev. Yog le ntawd, thov koj xaa ntoo cab, ntoo thuv hab ntoo thwjsuab peg roob Lenpanoos tuaj rua kuv. Kuv tub npaaj yuav xaa kuv cov tuabneeg tuaj paab koj cov tuabneeg9txav kuas tau ntoo ntau heev tuaj rua kuv, rua qhov lub Tuamtsev kws kuv yuav ua ntawd luj hab zoo heev.10Kuv yuav xaa ib puas txheeb kawm moov qeb, ib puas txheeb kawm moov nplej, neeg nkaum ob txheeb thoob cawv txiv maab, hab neeg nkaum ob txheeb thoob roj txiv ntoo tuaj rua koj cov tuabneeg ua num noj."11Vaajntxwv Hilaas sau ntawv tuaj teb Vaajntxwv Xalumoos has tas, "Tug Tswv hlub nwg tsaav tuabneeg, nwg txhaj tsaa koj ua vaajntxwv.12Ca le qhuas tug Tswv kws yog cov Yixalayees tug Vaajtswv kws tsim lub ntuj hab lub nplajteb! Nwg pub Daviv muaj ib tug tub txawj ntse, muaj laajlim tswvyim hab thoob tsib to nrog kws nwgnuav taabtom ua lub Tuamtsev rua tug Tswv hab ib lub loog rua nwg.13Kuv yuav xaa ib tug tuabneeg kws txawj txua ntoo tuaj rua koj. Nwg lub npe hu ua Hulaas.14Nwg nam yog xeem Daas hab nwg txiv yog tuabneeg nyob huv lub nroog Tiles. Hulaas txawj nchuav nyaj, nchuav kub, nchuav tooj, nchuav hlau, txawj txaug pobzeb hab txaug ntoo. Nwg txawj ntus ntaub xav, ntaub paajyeeb ntshaa, ntaub lab hab ntaub maag. Nwg txawj txaug txhua yaam lawv le tej qauv kws luas muab rua nwg ua. Ca nwg ua num nrug koj cov tuabneeg txua ntoo kws ua num rua koj txiv kws yog Vaajntxwv Daviv.15Nwgnuav koj xaa tej moov qeb, moov nplej, roj txiv ntoo hab cawv txiv maab tuaj rua kuv lawv le koj tau coglug tseg lawm.16Peb yuav moog txav tej ntoo cab sau Roob Lenpanoos kws koj xaav tau muab paav hab tso rua huv havtxwv, hab yuav muab nkuam tuaj rua ntawm lub nroog Yaupas, koj maam tuaj coj moog rua huv Yeluxalees."


  Tsaa Lub Tuamtsev


  (1 Vaajntxwv 6.1-38)


  17Vaajntxwv Xalumoos txheeb cov tuabneeg txawv tebchaws kws nyob huv tebchaws Yixalayees tej npe. Qhov kws Xalumoos txheeb npe nuav, nwg ua ib yaam le nwg txiv Daviv tau ua lug lawm. Puab txheeb tau ib puas tsib caug peb txheeb rau pua leej tuabneeg txawv tebchaws nyob huv puab lub tebchaws.18Xalumoos muab xyaa caum txheeb leej ua cov kws nqaa pobzeb, yim caum txheeb leej ua cov txaug pobzeb sau tej roob, peb txheeb rau pua leej ua cov saib hab qha cov tuabneeg ua num kuas tav.


  


  2 Xwmtxheej Vaajntxwv 3


  1Vaajntxwv Daviv kws yog Xalumoos txiv, tub npaaj qhov chaw kws yuav tsaa lub Tuamtsev tseg lawm. Qhov chaw ntawd nyob ntawm lub Roob Mauliyas huv lub nroog Yeluxalees, ntawm Alaunas kws yog tuabneeg Yenpus lub tshaav ntaus nplej. Vaajntxwv Xalumoos pib tsaa lub Tuamtsev2rua thaus lub ob hlis ntuj, xyoo plaub kws nwg ua vaajntxwv.3Lub Tuamtsev kws Vaajntxwv Xalumoos ua, qhov ntev muaj rau caum tshim, qhov dlaav muaj neeg nkaum tshim,4Chaav kws moog ntawm lub qhovrooj rua huv lub Tuamtsev, qhov dlaav muaj neeg nkaum tshim ib yaam le lub Tuamtsev, qhov sab muaj ib puas neeg nkaum tshim. Chaav nuav saab huv muab kub vuam thoob plawg.5Luas muab txag ntoo cab pua chaav luj hab muab kub vuam, muab suam dluab toovlaaj hab ua dluab saw rua huv tuabsi.6Vaajntxwv muab cov pobzeb kws muaj nqes hab zoo heev lu lub Tuamtsev. Hab muab cov kub kws coj huv tebchaws Pavais tuaj vuam rua.7Nwg muab kub vuam lub Tuamtsev tej phaab ntsaa, qaab nthaab, cov kev hab cov qhovrooj huv tuabsi; hab luas suam tej dluab qhelunpees rua ntawm tej phaab ntsaa.8Chaav huv plawv kws yog Chaav Dlawbhuv kawg nkaus, qhov dlaav muaj neeg nkaum tshim, ib yaam le lub Tuamtsev qhov dlaav. Cov kub kws vuam rua Chaav Dlawbhuv kawg nkaus tej phaab ntsaa, Muaj neeg nkaum tsib taas.9Muab ib choj hab plaub laag kub ua cov ntsa. Cov chaav kws nyob txheej sau tej phaab ntsaa puavleej muab kub vuam rua.10Vaajntxwv kua» nwg cov tuabneeg ua tsev muab tooj nchuav tau ob tug qhelunpees, muab kub vuam rua hab coj moog txawb rua huv Chaav kws Dlawbhuv Kawg nkaus.11-13Muab ib tug txawb rua ib saab tig xubndlag tuaj rua ntawm qhovrooj. Ib tug qhelunpees twg muaj ob saab tis, ib saab twg ntev tsib tshim. Ob tug qhelunpees ntawd nthuav tis tuaj sis twb rua huv plawv, hab ob phob tis tom ntug nthuav moog twb rua ob saab phaab ntsaa, qhov ntev muaj neeg nkaum tshim.14Muab dlaim ntaub maag kws luas ntus txaij xav, txaij tsaamxem hab txaij lab kws luas nraaj ua tej dluab qhelunpees ntawd lug thaiv Chaav Dlawbhuv kawg nkaus.


  Ob Tug Ncej Tooj


  (1 Vaajntxwv 7.15-22)


  15Vaajntxwv ua tau ob tug ncej tooj, ib tug twg sab peb caug tsib tshim, txhus rua ntawm hauv ntej lub Tuamtsev. Ib tug ncej twg muaj ib lub hau sab tsib tshim dlhos rua sau.16Nwg nchuav ob txuj saw tooj hab ib puas lub tswb tooj kws zoo le txiv ntsab pobkws/ dlai rua sau ob lub hau ncej.17Ob tug ncej ntawd txhus rua ntawm ob saab qhovrooj kws moog rua huv lub Tuamtsev. Tug ncej kws txhus rua saab nraag hu ua Yakhees, hab tug ncej kws txhus rua saab peg hu ua Npau-am.

  Tej Cuabyeej huv Lub Tuamtsev


  (1 Vaajntxwv 7.23-51)


  1Vaajntxwv Xalumoos ua tau lub thaaj tooj, qhov ntev muaj neeg nkaum tshim, qhov dlaav muaj neeg nkaum tshim hab qhov sab muaj kaum tshim.2Hab nwg muab tooj nchuav tau ib lub rhawv kheej kheej, sab tsib tshim, saab npoo nuav rua saab npoo tid muaj kaum tshim, hab lub cheeb muaj peb caug tshim.3Nwg muab tooj nchuav ua ob lub thi lug thi puagncig lub rhawv saab nrau ib lub nyob sau hab ib lub nyob huv qaab, hab suam ib cov dluab txiv nyuj rua ntawm lub rhawv.4Lub rhawv ntawd luas muab txawb rua sau kaum ob tug nyuj tooj nrausqaum kws tig rua txhua faab, peb tug nyuj twg tig taubhau rua ib saab.5Lub rhawv ntawd tug npoo tuab peb nti, tug npoo zoo le tej npoo khob hab muab zaaj ntug nrau zaig txaij nraug zeeg nthuav zoo le lub paaj lilis. Lub rhawv ntawd ntim tau kwvyees peb txheeb thoob dlej.6Nwg tseem ua tau kaum lub dlaab dlej, nwg muab tsib lub txawb rua ntawm lub Tuamtsev saab nraag hab muab tsib lub txawb rua saab peg. Cov dlaab dlej ntawd yog ua ca ntxuav tej nqaj kws yuav coj moog hlawv fij. Cov dlej huv lub rhawv luj, yog ca rua cov povthawj ntxuav cev.7-8Nwg muab kub ua kaum tug ncej txawb teeb, lawv le tug qauv kws ibtxwm ua, hab kaum lub rooj, coj moog txawb rua ntawm chaav luj huv lub Tuamtsev. Ib saab twg muab tsib lub rooj hab tsib lub teeb txawb rua. Nwg tseem muab kub nchuav tau ib puas lub taig hab.9Nwg ua ib chaav huv nruab nrog rua cov povthawj, hab ua ib chaav luj rua saab nrau. Nwg muab tooj vuam cov qhovrooj ntawm cov roojvaag kws moog rua ntawm ob chaav ntawd,10nwg muab lub rhawv tooj txawb rua ntawm lub Tuamtsev ceg kaum saab nubtuaj qaabteb.11-16Hulaas tseem ua tau ib cov laujkaub, ib cov dluav yawm tshauv hab ib cov taig. Nwg ua txhua yaam rua lub Tuamtsev tav lawv le Vaajntxwv Xalumoos xaav kuas nwg ua, xws le:


  Ob tug ncej tooj


  Ob lub hau kws khwb ob tug ncej


  Cov saw kws dlai rua ob lub hau khwb ncej


  Ob tshaam tswb tooj kws muaj plaub puas lub zoo le txiv ntsab pobkws dlai puagncig ob lub hau ncej Kaum lub tsheb tooj


  Kaum lub phab tooj


  Lub rhawv tooj


  Kaum ob tug nyuj kws txawb lub rhawv tooj


  Cov laujkaub, cov dluav yawm tshauv hab cov rawg


  Taagnrho tej ntawd puavleej yog Hulaas tug kws nchuav tooj nchuav hlau ua, nwg ua lawv le Vaajntxwv Xalumoos kuas nwg ua siv rua huv tug Tswv lub Tuamtsev.17Vaajntxwv kuas ua tej ntawd huv lub taj aav nplaum ntu nruab nraab ntawm Xukaus hab Xeledas, huv lub Haav Yauladees.18Tej tooj kws Xalumoos muab ua tej ntawd ntau heev, txhaj tsi muaj leejtwg muab luj has tas nyaav npaum le caag.19Vaajntxwv Xalumoos tseem muab kub ua rooj tog rua huv lub Tuamtsev le nuav: lub thaaj fij, cov rooj kws rau ncuav fij rua Vaajtswv.20Cov ncej txawb teeb hab cov teeb kws muab kub ua, taws rua ntawm hauv ntej Chaav Dlawbhuv kawg nkaus lawv le npaaj tseg lawm.21Cov paaj, tej teeb hab tej caj,22tej txab txav teeb xeeb, tej phab, tej taig rau moov tshuaj tsw qaab, hab cov yag rauv ncaig tawg. Txhua yaam kws has taag lug nuav puavleej yog muab kub ua. Lub Tuamtsev tej qhovrooj moog rua saab nrau hab tej qhovrooj kws nwg ua rua huv Chaav Dlawbhuv kawg nkaus puavleej yog muab kub vuam rua.

  1Thaus kws Vaajntxwv Xalumoos ua lub Tuamtsev txhua yaam tav lawm, nwg muab tej cuabyeej kws nwg txiv Daviv muab fij rua tug Tswv lawm tso rua huv chaav rau khoom huv lub Tuamtsev, tsi has tej nyaj tej kub hab lwm yaam.


  Coj Lub Phijxaab Lug Tso Rua Huv Lub Tuamtsev


  (1 Vaajntxwv 8.1-9)


  2Vaajntxwv Xalumoos kuas cov Yixalayees tej thawjcoj ntawm tej xeem hab tej cuab tuaj rua huv Yeluxalees, kuas moog coj tug Tswv lub Phijxaab huv Xi-oos kws yog Daviv lub nrooglug tso rua huv lub Tuamtsev.3Puab tuaj ua ke rua thaus lub sijhawm kws ua Kevcai nyob Tsev Pheebsuab.4Thaus cov thawjcoj tuaj ua ke lawm, cov Levis tsaws lub Phijxaab5kwv lug tso rua huv lub Tuamtsev. Cov povthawj hab cov Levis muab tug Tswv lub Tsevntaub sis ntsib lauj nqaa nrug tej cuabyeej txhua yaam lug rua huv lub Tuamtsev.6Vaajntxwv Xalumoos hab cov Yixalayees tuaj sawv ntawm hauv ntej tug Tswv lub Phijxaab, puab tua yaaj hab tua nyuj ntau heev suav tsi txheeb le.7Tom qaab ntawd cov povthawj maam le nqaa tug Tswv lub Phijxaab lug tso rua huv Chaav Dlawbhuv kawg nkaus, hab huv qaab ob tug qhelunpees ob phob tis.8Ob tug qhelunpees ob phob tis nthuav lug roog lub Phijxaab hab ob tug laag ntoo huv tuabsi.9Yog leejtwg sawv ntawm hauv ntej Chaav Dlawbhuv kawg nkaus saib moog txhaj le pum cov tw laag, tabsis yog nyob lwm qhov saib tuaj tsi pum le. (Cov laag ntoo ntawd tseem nyob lug txug najnub nua.)10Huv tug Tswv lub Phijxaab tsuas muaj ob dlaim txag zeb kws Mauxes muab tso rua huv thaus puab tseem nyob ntawm Roob Xinais. Ob dlaim txag zeb ntawd yog tug Tswv sau nwg tej lug cog tseg rua cov Yixalayees, thaus puab tsiv nraag tebchaws Iziv lug.


  Tug Tswv Lub Fwjchim Kws Ci Ntsaa Ab


  11-14Taagnrho cov povthawj, tsi has paab twg, puavleej tawm huv chaav dlawbhuv tuaj ua kevcai ntxuav. Cov Levis kws ntaus nkauj nogncaas yog Axafes, Hemaas, Yeduthoos, hab cov kws yog puab tej cuab kwvtij. Puab suavdlawg puavleej naav ntaub maag sawv ntawm hauv ntej lub thaaj fij saab nubtuaj, puab tuav rawv lub nruag npuaj hab nkauj nogncaas, hab ib puas neeg nkaum leej povthawj tshuab xyu nrug puab. Cov hu nkauj hu dlhos cov suab xyu, suab raaj, suab nruag npuaj hab lwm yaam suab zoo heev qhuas tug Tswv has tas: "Ca le qhuas tug Tswv, rua qhov nwg yog tug kws zoo, hab nwg txuj kev hlub nyob moog ibtxhis." Taamsim ntawd muaj ib tauv fuab lug puv nkaus lub Tuamtsev, hab tug Tswv tug tshwjchim ci ntsaa ab, ua rua cov povthawj ua tsi tau tug Tswv teg num.

  Xalumoos Foom Koob Moov rua Cov Pejxeem


  (1 Vaajntxwv 8.12-21)


  1Vaajntxwv Xalumoos thov has tas, "Tug Tswv, koj xaiv nyob huv tauv fuab hab qhov kws tsaus nti.2Nwgnuav kuv ua tau lub Tuamtsev kws zoo heev rua koj, yog ua qhov chaw rua koj nyob moog ibtxhis."3Cov Yixalayees puavleej tuaj sawv ntawd, ces vaajntxwv tig ndlag rua ntawm cov pejxeem hab thov Vaajtswv foom koob moov rua puab.4Nwg has tas, "Ca le qhuas tug Tswv kws yog cov Yixalayees tug Vaajtswv. Tug Tswv yeej ua lawv le nwg tej lug kws nwg cog tseg rua kuv txiv Daviv has tas,5'Suav txij thaus kuv coj kuv tsaav tuabneeg tsiv tawm nraag tebchaws Iziv lug, kuv tsi tau xaiv ib lub nroog huv tsaav tuabneeg Yixalayees txhua xeem lug ua lub Tuamtsev ua qhov chaw pehawm kuv, hab kuv tsi tau xaiv leejtwg lug kaav kuv tsaav tuabneeg Yixalayees.6Tabsis nwgnuav kuv xaiv lub nroog Yeluxalees ua qhov chaw pehawm kuv, hab xaiv koj kws yog Daviv kaav kuv tsaav tuabneeg.'"7Hab Xalumoos has ntxiv tas, "Kuv txiv Daviv tub npaaj tseg lawm has tas, yuav ua lub Tuamtsev ua qhov chaw pehawm tug Tswv kws yog cov Yixalayees tug Vaajtswv.8Tabsis tug Tswv has rua nwg tas, 'Koj yeej npaaj sab xaav ua lub Tuamtsev rua kuv,9tabsis koj yuav tsi yog tug ua lub Tuamtsev ntawd. Koj tug tub kws yog koj roj ntshaa, txhaj yog tug kws yuav ua lub Tuamtsev.'10"Nwgnuav tug Tswv tub ua lawv le tej lug cog tseg ntawd lawm; kuv tau ua vaajntxwv kaav cov Yixalayees hloov kuv txiv chaw, hab kuv tau ua lub Tuamtsev lug ua qhov chaw pehawm tug Tswv kws yog cov Yixalayees tug Vaajtswv.11Kuv muab tug Tswv lub Phijxaab kws ntim ob dlaim txag zeb kws tug Tswv sau nwg tej lug cog tseg rua cov Yixalayees tso rua huv lub Tuamtsev."


  Xalumoos Thov Vaajtswv


  (1 Vaajntxwv 8.22-53)


  12Xalumoos moog sawv taabmeeg cov pejxeem suavdlawg ntawm hauv ntej lub thaaj fij, nwg tsaa nwg ob txhais teg hab thov Vaajtswv.13(Xalumoos muab tooj ua tau ib lub saamthaj hab muab teeb rua huv plawv lub tshaav puam. Lub saamthaj ntawd qhov dlaav muaj tsib tshim hab qhov ntev muaj tsib tshim, hab qhov sab muaj peb tshim. Nwg moog rua sau lub saamthaj hab txhus caug taabmeeg suavdlawg hab tsaa nwg ob txhais teg rua sau ntuj.)14Nwg thov has tas, "Tug Tswv kws yog cov Yixalayees tug Vaajtswv, yeej tsi muaj dlua lwm tug vaajtswv nyob sau ntuj lossis huv nplajteb nuav zoo le koj lawm. Koj yeej ua lawv le koj tej lug cog tseg rua koj tsaav tuabneeg hab hlub puab thaus puab noog koj lug kawg sab kawg ntsws.15Koj ua lawv le tej lug kws koj tau cog tseg rua kuv txiv Daviv; mas nub nua muaj tav lawv le koj txhua lu lug lawm tag.16Tug Tswv kws yog cov Yixalayees tug Vaajtswv, nwgnuav kuv thov koj ua lawv le lu lug kws thaus koj tau cog tseg rua kuv txiv Daviv kws yog koj tug tubkhai has tas, koj yuav ca nwg cov xeebntxwv ua vaajntxwv kaav cov Yixalayees moog le, yog puab ua tuab zoo noog koj tej lug, ib yaam le nwg noog koj tej lug.17Yog le ntawd, tug TSWV kws yog cov Yixalayees tug Vaajtswv, nwgnuav thov kuas txhua yaam muaj tseeb lawv le koj tau coglug rua koj tug tubkhai Daviv lawm.18"Tabsis Vaajtswv, koj yuav ua le caag nrug tuabneeg nplajteb nyob? Txawm yog lub ntuj los tub dlaav tsi txaus koj nyob. Yog le ntawd lub Tuamtsev nuav yuav ua le caag txaus koj nyob.19Tug Tswv kws yog kuv tug Vaajtswv, kuv yog koj tug tubkhai, thov koj noog hab teb kuv tej lug kws nub nua kuv thov koj.20Thov koj tsaa qhovmuag saib lub Tuamtsev nuav nruab nub mo ntuj. Koj coglug has tas, qhov chaw nuav yog qhov chaw pehawm koj. Yog le ntawd, thaus kuv tig ndlag tuaj rua lub Tuamtsev nuav thov koj, thov koj noog kuv tej lug thov.21Thaus kuv hab koj tsaav tuabneeg tig ndlag tuaj rua ntawm qhov chaw nuav thov koj, koj nyob huv koj lub tsev sau ntuj noog hab teb kuv tej lug thov hab zaam txim rua peb.22"Thaus muaj ib tug tuabneeg twg raug lam has tas, nwg ua txhum rua kwvtij zej zog, hab luas coj nwg tuaj tsaa teg twv ntawm koj lub thaaj fij huv lub Tuamtsev nuav has tas, nwg yeej yog tuabneeg ncaaj nceeg tag,23Tug Tswv, koj nyob sau ntuj, thov koj noog hab txav txim rua koj tug tubkhai. Thov koj rau txim rua tug kws ua txhum lawv le kws nwg tau ua, hab thov koj tso tug kws tsi muaj txim.24"Thaus koj tsaav tuabneeg Yixalayees swb puab tej yeebncuab, vim puab tau ua txhum rua koj; tabsis yog puab tig rov lug cuag koj hab tuaj rua huv lub Tuamtsev nuav, leeg puab tej kev txhum, thov koj zaam txim,25koj nyob sau ntuj, thov koj noog puab tej lug thov. Thov zaam txim rua koj tsaav tuabneeg tej kev txhum hab coj puab rov lug rua huv lub tebchaws kws koj muab pub rua puab hab puab cov yawmkoob lawm.26"Thaus koj tsi tso naag lug, vim koj tsaav tuabneeg tau ua txhum rua koj, tabsis yog puab txu fwjchim, leeg txim hab tig ndlag tuaj rua ntawm lub Tuamtsev nuav thov koj,27Tug Tswv, koj nyob sau ntuj, thov koj noog puab tej lug thov hab zaam txim rua koj cov tubkhai, koj tsaav tuabneeg Yixalayees, hab qha puab kuas paub ua lub neej ncaaj nceeg. Ces thov koj tso naag lug rua lub tebchaws kws koj muab pub rua koj tsaav tuabneeg ua puab tug moog le lawm.28"Yog lub tebchaws muaj kev tshaib nqhes lossis muaj kaab mob kis lossis tej qoobloo raug puamtsuaj vim tej cua dlaaj cua dlub nplawm lossis muaj kooj txomfaav noj lossis thaus koj tsaav tuabneeg raug puab tej yeebncuab tawmtsaam lossis thaus puab raug mob lossis muaj mob muaj nkeeg,29thov koj noog puab tej lug thov. Yog koj tsaav tuabneeg leejtwg muaj kev nyuaj sab ntxhuv plawv, puab tsaa teg tuaj rua ntawm lub Tuamtsev nuav thov koj,30thov koj noog puab tej lug thov ntawm koj lub chaw nyob sau ntuj tuaj, thov koj zaam txim rua puab hab paab puab. Tsuas yog koj tuab leeg txhaj paub txug tuabneeg lub sab xaav. Thov koj ua rua txhua tug lawv le nwg teg num,31mas koj tsaav tuabneeg txhaj yuav fwm koj moog taag puab simneej nyob huv lub tebchaws kws koj muab pub rua puab cov yawmkoob lawm.32"Thaus cov tuabneeg txawv tebchaws kws nyob dleb ib tug nov txug koj lub fwjchim, koj lub koob lub npe hab tej txujci tseemceeb kws koj tau ua paab koj tsaav tuabneeg dlhau lug lawm, tuaj thov koj huv lub Tuamtsev nuav,33thov koj noog nwg tej lug thov hab. Koj nyob sau ntuj qhov kws yog koj lub chaw nyob, thov noog nwg hab ua lawv le nwg tej lug thov. Yog koj ua le ntawd, tej tuabneeg kws nyob huv nplajteb nuav txhaj yuav paub koj hab noog koj lug, ib yaam le koj tsaav tuabneeg noog koj lug. Ces puab txhaj yuav paub has tas kuv ua lub Tuamtsev nuav lug ua qhov chaw pehawm koj.34"Thaus koj has kuas koj tsaav tuabneeg moog tua puab cov yeebncuab, txawm yog puab nyob qhov twg thov koj los tsuav yog puab tig ndlag tuaj rua huv lub nroog kws koj xaiv tseg hab lub Tuamtsev kws kuv ua rua koj nuav lawm,35koj nyob sau ntuj, thov koj noog puab tej lug thov hab paab kuas puab muaj yeej.36"Tsi muaj ib tug tuabneeg kws tsi tau ua txhum le, yog thaus twg koj tsaav tuabneeg ua txhum rua koj, koj chim rua puab hab ca puab cov yeebncuab ntaus yeej puab hab nteg puab coj moog rua lwm tebchaws, txawm yog lub tebchaws ntawd nyob dleb hab ze37los thov koj noog koj tsaav tuabneeg tej lug thov. Thaus puab nyob huv lub tebchaws ntawd, yog puab hloov sab hab leeg puab tej kev txhum, tej kev phem kev qas hab thov koj, tug tswv, thov koj noog puab tej lug thov.38Nyob huv lub tebchaws ntawd, yog puab muab sab npuab koj, leeg puab tej kev txhuni rua koj, hab tig ndlag tuaj rua huv lub tebchaws kws koj muab rua puab cov yawmkoob, lub nroog kws koj tau xaiv tseg, hab lub Tuamtsev kws kuv ua rua koj lawm, 39thov koj noog puab tej lug thov. Koj nyob sau ntuj kws yog koj lub chaw nyob, thov koj noog puab tej lug thov, hlub puab hab zaam txim rua koj tsaav tuabneeg.40"Kuv tug Vaajtswv, nwgnuav thov koj tsaa qhovmuag saib peb hab noog tej lug kws peb nyob ntawm qhov chaw nuav thov koj.41Tug Tswv kws yog Vaajtswv, nwgnuav koj ca le moog nyob huv lub Tuamtsev kws muaj koj lub Phijxaab hab koj lub fwjchim. Thov koj foom koob moov rua txhua yaam kws koj cov povthawj ua, hab thov kuas koj tsaav tuabneeg muaj kev zoo sab rua qhov koj ua sab dlawb sab zoo rua puab.42Tug Tswv kws yog Vaajtswv, thov koj tsi xob tso tug vaajntxwv kws koj xaiv lawm tseg. Thov koj ncu ntsoov koj txujkev hlub kws koj muab rua koj tug tubkhai Daviv" lawm.

  Fij Lub Tuamtsev


  (1 Vaajntxwv 8.62-66)


  1Thaus Vaajntxwv Xalumoos thov Vaajtswv taag, suavtawg txawm poob sau ntuj lug kub tej khoom kws puab coj tuaj fij hab tug Tswv tug tshwjchim kws ci ntsaa ab puv nkaus huv lub Tuamtsev.2Rua qhov tug Tswv tug tshwjchim ci ntsaa ab puv nkaus huv lub Tuamtsev, cov povthawj txhaj moog tsi tau rua huv.3Thaus cov Yixalayees pum suavtawg poob sau ntuj lug hab tug Tswv tug tshwjchim ci puv nkaus huv lub Tuamtsev, puab txhus caug ua ntsejmuag ti nkaus rua huv aav pehawm Vaajtswv hab qhuas nwg txujkev ua sab dlawb sab zoo hab txujkev hlub kws nyob moog ibtxhis.4Ces Xalumoos hab cov pejxeem txawm muab tsaj tua fij rua tug Tswv.5Nwg muab neeg nkaum ob txheeb tug nyuj fij hab ib puas neeg nkaum txheeb tug yaaj tua fij ua kev sis raug zoo. Yog le ntawd vaajntxwv hab cov pejxeem txhaj muab lub Tuamtsev fij rua Vaajtswv.6Cov povthawj moog sawv ntawm qhov chaw kws npaaj tseg rua puab. Cov Levis sawv tig xubndlag rua ntawm puab, tshuab tej raaj tej xyu kws Vaajntxwv Daviv tub npaaj tseg, hab hu nkauj qhuas tug Tswv has tas, "Thov kuas nwg txujkev hlub nyob moog ibtxhis!" lawv le Daviv tau has tseg rua puab lawm. Thaus cov povthawj tshuab raaj tshuab xyu hab cov pejxeem suavdlawg sawv ntsug.7Xalumoos muab thaaj aav huv plawv lub tshaav puam kws nyob ntawm hauv ntej lub Tuamtsev ua kevcai ntxuav kuas huv, nwg muab tej tsaj tua hlawv fij taagnrho, muab tej qoobloo fij hab muab tej paavywj fij ua kev sis raug zoo. Nwg ua le ntawd rua qhov lub thaaj tooj kws nwg ua miv heev, tsi txaus hlawv tej khoom fij ntawd.8Xalumoos hab cov pejxeem Yixalayees ua Kevcai Nyob Tsev Pheebsuab hab noj haus tau xyaa nub. Tej tuabneeg coob kawg le tuaj peg lub Dlawm Hamas, hab nraag nrim tebchaws Iziv tuaj huv tuabsi.9Puab ua Kevcai fij lub thaaj tau xyaa nub txwm nkaus hab puab tseem ua rooj noj rooj haus tau xyaa nub ntxiv. Hab puab xaus rooj noj rooj haus rua nub kawg,10hab nub tom qaab kws yog lub xyaa hli ntuj nub neeg nkaum peb, Xalumoos maam tso cov pejxeem moog tsev. Puab zoo sab heev rua tej koob moov kws tug Tswv pub rua Daviv, Xalumoos hab nwg tsaav tuabneeg Yixalayees.


  Vaajtswv Rov Tshwm Rua Xalumoos Pum Dlua


  (1 Vaajntxwv 9.1-9)


  11Tom qaab kws Vaajntxwv Xalumoos ua tau lub Tuamtsev, lub loog hab txhua yaam kws nwg npaaj sab ua tav taag lawm,12muaj ib mos tug TSWV rov lug tshwm rua Xalumoos pum. Tug Tswv has rua Xalumoos has tas, "Kuv tub nov koj tej lug thov, hab kuv leeg yuav lub Tuamtsev nuav ua qhov chaw fij khoom rua kuv.13Thaus twg kws kuv tsi tso naag lug lossis tso kooj txomfaav lug noj tej qoobloo lossis kuv tso kaab mob kis lug rua kuv tsaav tuabneeg,14yog puab thov kuv hab puab hloov sab tso puab tej kev phem kev qas kws puab ua tseg, ces kuv yuav nyob sau ntuj noog puab tej lug thov, zaam txim rua puab hab pub kuas puab lub tebchaws rov vaammeej dlua.15Kuv yuav saib ntsoov lub Tuamtsev hab noog puab tej lug thov ntawm qhov chaw nuav.16Rua qhov kuv xaiv qhov chaw nuav hab tshwj ua qhov chaw rua suavdlawg tuaj pehawm kuv moog ibtxhis. Kuv yuav saib hab tiv thaiv txhua lub sijhawm.17Yog koj muaj lub sab ncaaj nceeg pehawm kuv ib yaam le koj txiv Daviv, coj lawv le kuv tej kevcai hab ua txhua yaam lawv le kuv tub saamfwm rua koj lawm,18kuv yuav ua lawv le tej lug kws kuv cog tseg rua koj txiv Daviv thaus kws kuv has rua nwg tas, nwg cov xeebntxwv yuav tau ua cov tswjfwm cov Yixalayees moog ibtxhis le.19Tabsis yog koj hab koj cov pejxeem tsi ua lawv le kuv tej kevcai hab tej lug saamfwm kws kuv muab rua mej lawm, hab moog pe luas tej vaajtswv,20ces kuv yuav muab koj ntab tawm huv lub tebchaws kws kuv muab rua mej lawm, hab kuv yuav muab lub Tuamtsev kws kuv leeg yuav ua qhov chaw tseemceeb rua suavdlawg tuaj pehawm kuv tso povtseg. Tej tuabneeg nyob txhua qhov yuav luag cov Yixalayees plig hab saib lub Tuamtsev tsi muaj nqes.21"Nwgnuav luas qhuas lub Tuamtsev nuav heev, tabsis muaj ib nub tej tuabneeg kws dlua kev moog lug yuav xaav tsi thoob hab nug has tas, 'Vim le caag tug Tswv txhaj ua le nuav rua lub tebchaws hab lub Tuamtsev nuav?'22Tej tuabneeg yuav teb has tas, 'Vim puab tso tug TSWV kws yog puab tug Vaajtswv kws coj puab cov yawmkoob tawm nraag tebchaws Iziv lug tseg lawm. Puab moog pe luas tej vaajtswv. Yog le ntawd tug Tswv txhaj tso kev puamtsuaj lug rua puab.'"

  Tej Num kws Xalumoos Ua Tav


  (1 Vaajntxwv 9.10-28)


  1Xalumoos siv sijhawm neeg nkaum xyoo ua lub Tuamtsev hab nwg lub loog.2Nwg txhim khu cov nroog kws Vaajntxwv Hilaas muab rua nwg hab tso cov Yixalayees moog nyob huv cov nroog ntawd.3Nwg moog txeeb tau cheebtsaam Hamas hab Xaunpas,4hab nwg txhim ntsaa yeej thaiv lub nroog Pamilas ua chaw rau khoom.5Hab Xalumoos txhim khu cov nroog nuav: Lub nroog Npethes Hauloos Theem Sab hab lub nroog Npethes Hauloos Theem Qeg (yog ob lub nroog kws muaj ntsaa yeej hab roojvaag thaiv),6lub nroog Npa-alas hab taagnrho cov nroog kws nwg rau khoom, cov nroog kws nwg rau nwg tej neeg hab tej tsheb neeg. Nwg siv tug qauv nuav moog ua rua huv lub nroog Yeluxalees, huv lub tebchaws Lenpanoos hab thoob plawg rua txhua cheebtsaam kws nwg kaav.7-8Xalumoos yuam cov tuabneeg Kana-aas kws cov Yixalayees tsi muab tua thaus puab lug nyob huv lub tebchaws ntawd, tsi has cov Hitis, cov Amaules, cov Felixes, cov Hivis hab cov Yenpus ua qhev lug txug naj nub nua.9Cov Yixalayees tsi raug yuam ua qhev, tabsis puab ua tubrog; ua tug thawj tsaav tsheb neeg, hab ua tubrog caij neeg.10Xalumoos tsaa ob puas tsib caug leej ua cov thawj saib cov tuabneeg ua vaaj ua tsev.11Vaajntxwv Xalumoos coj nwg tug quaspuj kws yog cov Iziv tug vaajntxwv tug ntxhais huv Daviv lub nroog lug nyob rua huv lub tsev kws Xalumoos ua rua nwg tug quaspuj nyob. Xalumoos has tas, "Nwg yuavtsum tsi xob nyob huv cov Yixalayees tug Vaajntxwv Daviv lub loog, rua qhov txhua qhov kws tso tug Tswv lub Phijxaab rua puavleej dlawbhuv."12Xalumoos muab khoom hlawv rua lub thaaj kws nwg ua rua ntawm hauv ntej lub Tuamtsev fij rua tug Tswv.13Nwg muab khoom fij lawv le txuj kevcai kws Mauxes sau tseg has txug tej nub su nuav: Nub Xanpataus, Nub ua Kevcai Hli Xab, Nub ua Kevcai noj Ncuav Tsi Xyaw Keeb, Nub Ua Kevcai Sau Qoobloo, hab Nub Ua Kevcai Nyob Tsev Pheebsuab kws naj xyoo ua.14Nwg ua lawv le txuj Kevcai kws nwg txiv Daviv tau has tseg lawm, nwg faib num rua cov povthawj hab cov Levis kws yog cov hu nkauj, hab paab cov povthawj ua num txhua nub. Nwg faib num rua cov kws zuv lub Tuamtsev ua tej paab ua puab tej num ntawm roojvaag txhua nub lawv le Daviv kws yog Vaajtswv tug tuabneeg has tseg lawm.15Hab puab ua lawv le Daviv tej lug kws nwg has rua cov povthawj hab cov Levis txug tej tsev rau khoom hab lwm yaam huv tuabsi.16Txhua yaam kws Xalumoos ua puavleej ua tav taag rua lub sijhawm nuav, tsi has thaus chiv ua tug Tswv lub Tuamtsev, hab tej khoom kws siv rua huv lub Tuamtsev.17Ces Xalumoos txawm moog rua huv lub nroog Exi-oosnkenpes hab Elas kws nyob ntawm ntug havtxwv huv tebchaws Edoos. 18Vaajntxwv Hilaas tso nwg ib cov numtswv saib cov tuabneeg kws tsaav nwg cov nkoj nrug Xalumoos cov numtswv. Puab tsaav nkoj moog rua tebchaws Aufiles hab thauj tau kaum rau taas kub lug rua Xalumoos.

  Cov Senpas Tug Puj Vaajntxwv Tuaj Saib Xalumoos


  (1 Vaajntxwv 10.1-13)


  1Vaajntxwv Xalumoos lub koob meej nrov nchaa moo lug moog txug cov tuabneeg Senpas tug puj vaajntxwv, nwg txhaj tuaj rua huv lub nroog Yeluxalees, nab nwg nug ntau zaaj kws tsi yoojyim totaub sim saib Xalumoos puas teb tau. Nwg coj tuabneeg coob heev nrug nwg tuaj, puab muab ntxhuav thauj tej txumlom, ntaub hab kub ntau heev tuaj. Thaus nwg hab Xalumoos sis ntsib lawm, nwg nug Xalumoos ntau tsaav ntau yaam, taagnrho tej tswvyim kws nwg npaaj tuaj.2Xalumoos teb tau nwg tej lug nug ntawd huv tuabsi, tsi muaj ib lus twg nyuaj kws Xalumoos teb tsi tau le.3Thaus cov Senpas tug puj vaajntxwv nov Xalumoos tej tswvyim hab pum lub loog kws Xalumoos ua,4nwg pum tej zaub mov kws luas rau rua sau Xalumoos lub rooj, tej tsev kws nwg cov numtswv nyob, tej tub kaavxwm los yeej nyob muaj chaw hab tej tsoog tsho kws puab naav los zoo ib yaam nkaus, tej tub laub dlej laub cawv hab tej tsaj kws nwg tua fij huv lub Tuamtsev, ua rua puj vaajntxwv yoob hab xaav tsi thoob le.


  5Nwg has rua Vaajntxwv Xalumoos has tas, "Txhua yaam kws kuv nov has txug kojp hab koj tej tswvyim yeej muaj tseeb!6Tabsis kuv tsi ntseeg tej ntawd txug thaus kuv tuaj pum koj kag lawm. Koj tej tswvyim kws kuv nov tsuas yog ib nraab xwb. Koj tseem ntse tshaaj qhov kws luas has rua kuv.7Ua le caag koj cov tuabneeg kws ua koj tej num yuav muaj moo ua luaj! Puab nyob ntawm koj xubndlag hab naj nub nov koj tej lug txawj ntse.8Ca le qhuas tug Tswv kws yog koj tug Vaajtswv! Nwg ua rua suavdlawg pum has tas, nwg txaus sab heev rua koj, nwg txhaj tsaa koj ua vaajntxwv kaav cov Yixalayees. Rua qhov nwg hlub nwg tsaav tuabneeg Yixalayees hab xaav tseg puab nyob moog ibtxhis. Nwg txhaj tsaa koj ua puab tug vaajntxwv, coj puab ua lawv le nwg txuj kevcai hab txujkev ncaaj nceeg."9Puj vaajntxwv muab tej khoom kws nwg thauj tuaj pub rua Vaajntxwv Xalumoos: kub yuav laug muaj tsib taas, txumlom hab hlaws ntau kawg le. Vaajntxwv Xalumoos tsi tau pum dlua leejtwg muab tej txumlom rua nwg ntau npaum le cov kws tug puj vaajntxwv kws kaav tebchaws Senpas coj tuaj rua nwg ntawd le.10(Vaajntxwv Hilaas hab Vaajntxwv Xalumoos cov tuabneeg moog thauj kub, ntoo thwjsuab hab hlaws ntau heev nraag tebchaws Aufelis lug.11Xalumoos muab cov ntoo ntawd ua qeb ntai rua huv lub Tuamtsev hab nwg lub loog, hab muab txua nkauj nogncaas hab raaj rua cov ntaus suab nkauj. Ibtxwm tsi pum muaj tej ntoo zoo le ntawd nyob huv tebchaws Yudas le.)12Vaajntxwv Xalumoos muab txhua yaam kws cov Senpas tug puj vaajntxwv thov pub rua nwg, tej nuav yog nwg muab rua cov Senpas tug puj vaajntxwv pauj tej kws puj vaajntxwv coj tuaj pub rua nwg lawm. Ces puj vaajntxwv hab nwg cov tuabneeg txawm rov moog rua nraag tebchaws Senpas lawm.


  Vaajntxwv Xalumoos Tej Kev Npluanuj


  (1 Vaajntxwv 10.14-25)


  13Txhua lub xyoos twg Vaajntxwv Xalumoos yeej tau txais kub le neeg nkaum tsib taas,14 ntxiv rua tej se kws cov tub laag tub luam them tuaj. Cov vaajntxwv kws kaav tebchaws Alav hab cov tswvxeev kws kaav cov Yixalayees los coj nyaj coj kub ntau heev tuaj rua Vaajntxwv Xalumoos.15Xalumoos ua ob puas dlaim thaiv nav ntaaj, Ib dlaim twg nyaav kwvlaam le kaum tsib choj,16hab nwg ntaus dlua peb puas dlaim thaiv nav ntaaj, ib dlaim twg nyaav kwvlaam le yim choj. Nwg muab cov thaiv nav ntaaj ntawd coj moog ca rua huv Chaav Tsev Haav Zoov Lenpanoos.17Vaajntxwv tseem ua tau ib lub zwmtxwv luj. Lub zwmtxwv ntawd yog muab kaug ntxhw ua, hab muab kub vuam thoob plawg saab nrau.18Muaj rau theem qeb ntai nee moog rua sau lub zwmtxwv, txua ob tug tsuv ntxhuav sawv rua ob saab ntawm lub zwmtxwv ua ob tug tag npaab.19Rau theem qeb ntai ntawd ib theem twg, luas txua ob tug tsuv ntxhuav txawb rua ob tog, taagnrho yog muaj kaum ob tug. Nyob rua lwm lub tebchaws yeej tsi muaj ib lub zwmtxwv zoo npaum le lub nuav.20Taagnrho Vaajntxwv Xalumoos tej khob haus dlej puavleej yog muab kub ua. Hab tej twj taig huv Chaav Tsev Haav Zoov Lenpanoos, puavleej yog muab kub ua. Tam kws Xalumoos tseem ua neej nyob ntawd, mas luas tsi suav has tas nyaj muaj nqes le.21Xalumoos tseem muaj ntau lub nkoj kws yog tej nkoj thauj khoom huv havtxwv nrug Hilaas cov nkoj, txhua peb lub xyoos twg nwg cov nkoj yuavtsum moog thauj kub, nyaj, kaug ntxhw, lab hab yaajyuam.22Vaajntxwv Xalumoos yog tug kws npluanuj hab ntse tshaaj tej vaajntxwv huv lub qaabntuj nuav huv tuabsi.23Tej vaajntxwv thoob qaabntuj puavleej tuaj cuag Xalumoos hab noog nwg pav nwg tej kev txawj ntse kws Vaajtswv pub rua nwg.24Txhua tug kws tuaj puavleej coj nyaj, kub, tsho ntev, cuabyeej ua rog, txumlom, neeg hab tej neeg zaag tuaj rua Xalumoos. Pheej muaj le ntawd ib xyoos dlhau rua ib xyoos.25Vaajntxwv Xalumoos muaj plaub txheeb lub nkuaj neeg kaw nwg cov neeg hab ca nwg tej tsheb neeg. Hab nwg muaj kaum ob txheeb tug tubrog caij neeg. Muaj ibtxha nwg ca nyob huv lub nroog Yeluxalees hab dlua le, nwg coj moog nyob rua lwm lub nroog lawm.26Vaajntxwv Xalumoos yog tug kws kaav taagnrho cov vaajntxwv txij ndlua tug dlej Efalates moog rua cov Iziv tug nrim tebchaws.27Lub sijhawm kws Xalumoos ua tug kaav tebchaws ntawd, nwg tej nyaj tsuas zoo le tej pobzeb kws nyob huv lub nroog Yeluxalees, hab tej ntoo cab los tsuas zoo le tej ntoo xikamaus kws tuaj ntawm tej taw roob huv tebchaws Yudas xwb. 28Xalumoos tseem muaj cov sawv cev txais tej neeg kws caab peg tebchaws Iziv hab lwm lub tebchaws lug rua nwg.


  Xalumoos Tuag


  (1 Vaajntxwv 11.41-43)


  29Xalumoos lub neej thaus pib moog txug thaus xaus, puavleej muab sau ca rua huv Nathaas kws yog tug cev Vaajtswv lug phoo Ntawv Keebkwm, lawv le Ahiyas kws yog tug cev Vaajtswv lug kws nyob huv Silaus tej lug qha tshwm, hab tej kws Idaus kws yog tug cev Vaajtswv lug ua ywgtoog pum. Hab has txug Nenpas tug tub kws yog Vaajntxwv Yelaunpau-aas kws kaav cov Yixalayees.30Xalumoos nyob huv lub nroog Yeluxalees kaav cov Yixalayees tau plaub caug xyoo.31Nwg tuag hab luas muab nwg coj moog log rua huv Daviv lub nroog, hab nwg tug tub Lehaunpau-aas ua vaajntxwv hloov nwg chaw.

  Cov Xeem Peg Qaumteb Ntxeev Sab Tawmtsaam


  (1 Vaajntxwv 12.1-20)


  1Lehaunpau-aas moog huv Sekhees, qhov chaw kws cov Yixalayees nyob saab Qaumteb tuaj txoos ua ke tsaa nwg ua vaajntxwv.2Thaus Nenpas tug tub Yelaunpau-aas kws tsiv Vaajntxwv Xalumoos moog nkaum nraag tebchaws Iziv lawm, nov xuv txug zaaj nuav, nwg txhaj le rov lug tsev.3Taagnrho cov xeem kws nyob qaumteb tso tuabneeg moog hu Yelaunpau-aas tuaj, ces puab suavdlawg txawm ua ke moog cuag Lehaunpau-aas hab has rua nwg tas,4"Koj txiv ua nruj ua tsiv hab muab tej num nyaav heev rua peb, yog koj txu kuas peb tau num sib, hab pub peb muaj kev kaaj sab, peb txaus sab ua koj pejxeem moog le."5Lehaunpau-aas teb has tas, "Peb nub sau nuav mej rov tuaj cuag kuv, kuv maam le teb mej." Yog le ntawd, puab txawm rov moog tsev lawm.6Vaajntxwv Lehaunpau-aas moog nrug cov laug kws ibtxwm yog nwg txiv Xalumoos cov tuavxaam saablaaj. Nwg nug puab has tas, "Mej yuav paab tswvyim rua kuv rov moog teb cov pejxeem le caag?"7Puab teb has tas, "Yog koj xaav ua koj teg num kuas cov pejxeem poog koj, mas koj yuav tau teb kuas lawv le puab sab nyam, puab txhaj yuav ua koj cov pejxeem hab muab sab npuab koj moog le."8Tabsis nwg tsi yuav tej lug kws cov laug ntawd qha. Nwg txawm moog cuag cov tuavxaam hluas kws nrug nwg ib phaum saablaaj.9Lehaunpau-aas nug puab has tas, "Mej paab kuv tuav tswvyim saib yuav teb le caag rua cov pejxeem kws tuaj thov kuv has tas, "Thov muab tej num nyaav kws koj txiv muab rua peb ua txu kuas sib mivntsiv.'"10Puab teb has tas, "Koj teb rua puab le nuav: 'Kuv tug rwg ntivteg tseem luj dlua kuv txiv lub dluav!'11Mej has tas, 'Tej num kws kuv txiv muab rua mej ua nyaav heev, tabsis kuv tseem yuav muab tej num kws nyaav tshaaj ntawd rua mej ua hab. Nwg muab hlua tsaaj nplawm mej xwb; kuv yuav muab hlua tawv nplawm mej.'"12Peb nub tom qaab Yelaunpau-aas hab cov pejxeem rov tuaj cuag Vaajntxwv Lehaunpau-aas, lawv le kws nwg tau has rua puab lawm.13Vaajntxwv tsi ua le tej lug kws cov laug qha, nwg txhaj le has lug nyaav rua cov pejxeem,14lawv le cov tuavxaam hluas qha. Nwg has tas, "Tej num kws kuv txiv muab rua mej ua nyaav heev; tabsis kuv tseem yuav muab tej num kws nyaav tshaaj ntawd rua mej ua hab. Kuv txiv muab hlua tsaaj nplawm mej xwb, tabsis kuv yuav muab hlua tawv nplawm mej!"15Qhov kws Vaajntxwv tsi noog cov pejxeem lug, tub yog ua kuas tav lawv le tej lug kws tug Tswv kws yog Vaajtswv kuas Ahiyas kws yog tug cev Vaajtswv lug kws nyob huv lub nroog Silaus moog has rua Nenpas tug tub Yelaunpau-aas ntaag.16Thaus cov pejxeem pum has tas, vaajntxwv tsi noog puab tej lug lawm, puab txhaj qw has tas, "Muaj qaabhau dlaabtsi moog nrug Daviv hab nwg tsev nyuas tuabneeg ntawd ua ke! Puab tub tsi tau ua ib yaam dlaabtsi paab peb le los sav? Cov Yixalayees, ca le rov moog tsev los mas! ca Lehaunpau-aas, nwg rov kaav nwg nkaus xwb txhaj zoo!" Yog le ntawd cov Yixalayees txhaj ntxeev sab,17tseg Lehaunpau-aas ua vaajntxwv kaav cov tuabneeg nyob huv xeev Yudas nkaus xwb.18Ces Vaajntxwv Lehaunpau-aas txhaj tso Adaunilaas kws yog tug saib cov tub zug moog cuag cov Yixalayees, tabsis puab muab pobzeb ntaus nwg tuag lawm. Thaus muaj tej xwm nuav lawm, Lehaunpau-aas txhaj le dlha ceev moog nee nwg lub tsheb neeg hab rov moog rua nraag lub nroog Yeluxalees lawm.19Txij nub ntawd lug, cov Yixalayees kws nyob peg qaumteb txhaj ntxeev sab rua Daviv cov xeebntxwv lug le lawm.

  Semayas Cev Vaajtswv Lug


  (1 Vaajntxwv 12.21-24)


  1Thaus Vaajntxwv Lehaunpau-aas lug txug huv lub nroog Yeluxalees, nwg txhij tau ib puas yim caum txheeb tug tubrog kws sab tawv heev huv xeem Yudas hab Npeenyamees. Hab nwg yuam kuas puab moog tua cov Yixalayees saab Qaumteb hab txeeb kuas tau lub tebchaws rov lug rua nwg kaav,2tabsis tug Tswv has rua Semayas kws yog tug cev Vaajtswv lug,3kuas coj tej lug nuav moog has rua Vaajntxwv Lehaunpau-aas, hab cov tuabneeg kws yog xeem Yudas hab xeem Npeenyamees tas,4"Mej tsi xob moog tua mej cov kwvtij kws yog cov Yixalayees hlo le. Mej suavdlawg ca le rov moog tsev. yeej yog kuv pum zoo txhaj muaj tej xwm nuav tshwmsim tuaj." Puab noog tug Tswv tej lug hab puab txhaj tsi moog tua Yelaunpau-aas.


  Lehaunpau-aas Xov Ntsaa yeej Thaiv Tej Nroog


  5Lehaunpau-aas nyob huv lub nroog Yeluxalees, hab xov ntsaa yeej thaiv cov nroog huv lub tebchaws Yudas hab Npeenyamees le nraag nuav:6Npelehees, Etas, Tekau-as,7Npethexus, Xukaus, Adulas,8Nkathas, Malesas, Xifes,9Adaulais, Lakhis, Axekas,10Xaulas, Aiyaloos hab Henploos.11Nwg xov ntsaa yeej khov heev thaiv cov nroog ntawd, hab ib tug thawj tubrog saib ib lub nroog, hab nwg niuab zaub mov, txiv ntoo, cawv txiv maab coj moog ca rua huv txhua lub nroog,12hab muab tej thaiv nav ntaaj, hab tej muv ca rua huv ib yaam nkaus. Lehaunpau-aas ua le nuav, mas nwg txhaj tswj tau cov Yudas hab cov Npeenyamees.


  Cov Povthawj hab Cov Levis Rov Lug rua Tebchaws Yudas


  13Cov povthawj hab cov Levis kws nyob huv cov Yixalayees tej cheebtsaam lug taag rua nraag tebchaws Yudas lawm.14Cov Levis tso puab tej tshaav tsaj hab tej aav tseg tsiv lug nyob nraag tebchaws Yudas hab huv lub nroog Yeluxalees, rua qhov Vaajntxwv Yelaunpau-aas kws kaav cov Yixalayees hab nwg cov tub tsi pub puab ua povthawj hab ua tug Tswv teg num.15Yelaunpau-aas tsaa dlua ib cov povthawj teev dlaab ntawm tej chaw teev dlaab sau tej ncov roob, teev tej mlom tshis hab mlom nyuj kws nwg puab.16Cov Yixalayees txhua tug kws muab sab npuab tug Tswv kws yog cov Yixalayees tug Vaajtswv puavleej nrug cov Levis lug nyob huv Yeluxalees, kuas puab txhaj tau tua tsaj hlawv fij rua tug Tswv kws yog puab cov yawmkoob tug Vaajtswv.17Qhov nuav ua rua lub tebchaws Yudas nyob ruaj khov, puab txhawb Vaajntxwv Lehaunpau-aas kws yog Xalumoos tug tub tau peb xyoos, puab ua lawv le Vaajntxwv Daviv hab Vaajntxwv Xalumoos obtug txujkev tswjfwm.


  Lehaunpau-aas Tsev Tuabneeg


  18Lehaunpau-aas yuav Mahalas kws yog Daviv tug tub Yelimaus tug ntxhais ua quaspuj. Yelimaus nam hu ua Anpihais kws yog Eli-as tug ntxhais hab yog Yexais tug xeebntxwv.19Lehaunpau-aas hab Mahalas muaj peb tug tub: Ye-uses, Semaliyas hab Xahas.20Tom qaab nuav nwg yuav tau Ma-akas kws yog Axaloos tug ntxhais ua namyau, Lehaunpau-aas hab Ma-akas muaj dlua plaub tug tub: Anpiyas, Athais, Xixas, hab Selaumis.21Lehaunpau-aas muaj kaum yim tug nam hlub, hab rau caum tug namyau, nwg cov tub muaj neeg nkaum yim leej hab cov ntxhais muaj rau caum leej. Taagnrho cov nam hlub hab namyau, mas nwg nyam Ma-akas dlua,22 hab taagnrho nwg cov tub, nwg hlub Anpiyas kws yog Ma-akas tug tub dlua; nwg txhaj le xaiv Anpiyas ua Vaajntxwv hloov nwg chaw.23Lehaunpau-aas ua tuab zoo faib num rua nwg cov tub hab tso puab moog nyob rua txhua lub nroog kws muaj ntsaa yeej huv tebchaws Yudas hab Npeenyamees. Nwg pub rua puab muaj noj muaj haus nplua mag, hab yuav ntau tug quaspuj rua puab.

  Cov Iziv Tuaj Tua Cov Yudas


  (1 Vaajntxwv 14.25-28)


  1Thaus Lehaunpau-aas ua Vaajntxwv hab tswj tau lub tebchaws nyob tug lawm, nwg hab nwg cov pejxeem txawm tso tug Tswv txuj kevcai tseg.2Lehaunpau-aas ua vaajntxwv tau tsib xyoos nkaus, ces puab txawm tsi muab sab npuab tug Tswv, tug Tswv txhaj rau txim rua puab. Vaajntxwv Sisaj kws kaav tebchaws Iziv txawm tuaj tua lub nroog Yeluxalees,3Nwg coj ib txheeb ob puas lub tsheb neeg ua rog, rau caum txheeb leej tubrog caij neeg hab ib cov tubrog coob heev suav tsi txheeb, cov tubrog ntawd yog cov Linpias, cov Xukis hab cov Sudaas.4Sisaj xub txeeb tau cov nroog kws muaj ntsaa yeej thaiv huv tebchaws Yudas, nwg maam le moog tua lub nroog Yeluxalees.5Tug cevlug Semayas moog ntsib Vaajntxwv Lehaunpau-aas hab cov Yudas cov thawjcoj kws tuaj rua huv Yeluxalees, vim puab ntshai Sisaj. Semayas has rua puab tas, "Tug Tswv has rua mej le nuav: 'Vim mej tso kuv tseg lawm, nwgnuav kuv yuav muab mej tso rua Sisaj.'"6Vaajntxwv hab cov thawjcoj leeg has tas puab tau ua txhum lawm hab has tas, "Qhov kws tug TSWV ua le ntawd, nwg ua ncaaj lawm."7Thaus tug Tswv pum le ntawd, nwg has rua Semayas has tas, "Vim puab leeg puab tej kev txhum lawm, kuv yuav tsi ua kuas puab puamtsuaj. Tabsis kuv yuav cawm puab kuas dlim thaus Sisaj tuaj tua puab. Hab kuv yuav tsi pub kuas Sisaj ua rua lub nroog Yeluxalees puamtsuaj vim kuv txujkev chim.8Txawm le ntawd los Sisaj yuav tuaj tua yeej puab, puab txhaj paub has tas, qhov kws puab ua kuv teg num hab ua tej numtswv huv nplajteb nuav teg num txawv le caag."9Vaajntxwv Sisas tuaj tua lub nroog Yeluxalees, nwg coj tej nyaj tej kub kws nyob rua huv Vaajtswv lub Tuamtsev, huv vaajntxwv lub loog, hab tej thaiv nav ntaaj kws Vaajntxwv Xalumoos muab kub ua hab txhua yaam huv tuabsi moog lawm.10Vaajntxwv Lehaunpau-aas txhaj muab tooj ua dlua ib cov thaiv nav ntaaj, hab muab rua cov tubrog kws zuv lub loog tej roojvaag ua cov saib.11Txhua zag kws vaajntxwv moog rua huv lub Tuamtsev, cov tubrog kws nrug nraim vaajntxwv nqaa cov thaiv nav ntaaj nrug nwg moog hab coj rov lug ca rua huv chaav kws cov tubrog zuv vaajntxwv nyob.12Vim qhov kws Lehaunpau-aas txu fwjchim hab leeg txim, tug Tswv txujkev chim txhaj tsi ua rua nwg puamtsuaj, lub tebchaws Yudas txhaj tau nyob kaaj sab lug.


  Lehaunpau-aas Tuag


  13Lehaunpau-aas nyob huv lub nroog Yeluxalees ua vaajntxwv kaav lub tebchaws. Thaus nwg ua Vaajntxwv, nwg noobnyoog muaj plaub caug ib xyoos, hab nwg nyob huv lub nroog Yeluxalees kaav tau kaum xyaa xyoo. Yeluxalees yog lub nroog kws tug Tswv xaiv huv tebchaws Yixalayees lug ua qhov chaw rua suavdlawg tuaj pehawm nwg. Lehaunpau-aas nam hu ua Na-amas kws yog tuabneeg Amoos.14Lehaunpau-aas ua kev phem kev qas, rua qhov nwg tsi ua lawv le tug Tswv lub sab nyam.15Lehaunpau-aas lub neej thaus pib moog txug thaus xaus, hab nwg tsev tuabneeg puavleej muab sau ca rua huv Semayas kws yog tug cev Vaajtswv lug Phoo Ntawv Keebkwm hab Idaus kws yog tug cev Vaajtswv lug Phoo Ntawv Keebkwm. Lehaunpau-aas hab Yelaunpau-aas obtug, ib leeg pheej ua rog rua ib leeg ua ntu zug.16Lehaunpau-aas tuag hab luas coj nwg moog log rua ntawm cov vaajntxwv lub toj ntxaas huv Daviv lub nroog, hab nwg tug tub Anpiyas ua vaajntxwv hloov nwg chaw.

  Anpiyas ua Rog rau Yelaunpau-as


  (1 Vajntxwv 15.1-8)


  1Thaus Yelaunpau-aas ua vaajntxwv kaav tebchaws Yixalayees tau kaum yim xyoo, Anpiyas maam le ua vaajntxwv kaav tebchaws Yudas,2hab nwg nyob huv lub nroog Yeluxalees kaav tau peb xyoos, nwg nam hu ua Ma-akas kws yog Uliyees kws nyob huv lub nroog Nkipe-as tug ntxhais. Anpiyas hab Yelaunpau-aas obtug ib leeg ua rog rua ib leeg.3Anpiyas txhij tau plaub puas txheeb leej tubrog, hab Yelaunpau-aas txhij tau yim pua txheeb leej tubrog tuaj sis tua.4Anpiyas cov tubrog hab Yelaunpau-aas cov tubrog tuaj sis ntsib ntawm lub laaj roob Efalayees. Vaajntxwv Anpiyas txawm moog tuaj sau Roob Xemalayees qw nrov nrov rua Yelaunpau-aas hab cov Yixalayees has tas, "Mej ca le noog kuv has,  5mej puas paub has tas, tug Tswv kws yog cov Yixalayees tug Vaajtswv yeej coglug ruaj khov rua Daviv lawm has tas, Daviv cov xeebntxwv yuav tau ua vaajntxwv kaav tebchaws Yixalayees moog ibtxhis, tsi muaj leejtwg yuav rhuav tau le nua los?6Txawm le ntawd los Nenpas tug tub Yelaunpau-aas tau ntxeev sab rua Xalumoos kws yog nwg tug vaajntxwv.7Tom qaab ntawd, Yelaunpau-aas yum ib paab tuabneeg tsi tseemceeb tuaj yuam Xalumoos tug tub Lehaunpau-aas kws tseem tsi tau paub qaabhau, nwg txhaj tawmtsaam tsi yeej puab.8Nwgnuav mej xaav has tas mej muaj peevxwm tuaj tua tug Tswv lub tebchaws kws nwg muab rua Daviv cov xeebntxwv, rua qhov mej muaj tubrog coob hab muaj tej mlom nyuj kws Yelaunpau-aas muab kub nchuav ua mej tej vaajtswv.9Mej tau muab tug Tswv cov povthawj kws yog Aloos cov xeebntxwv hab cov Levis ntab tawm tsiv. Mej xaiv dlua ib cov lug ua povthawj hloov puab chaw, mej ua lawv le lwm tsaav tuabneeg ua, yog leejtwg caab ib tug nyuj lossis xyaa tug yaaj tuaj rua mej, mej txawm tsaa tug ntawd ua povthawj rua mej cov vaajtswv.10"Tabsis peb tseem pehawm tug Tswv kws yog peb tug Vaajtswv hab peb tsi tso nwg tseg le. Cov povthawj kws yog Aloos cov xeebntxwv tseem ua puab teg num, hab cov Levis los tseem paab puab.11Puab naj taagkig hab naj mo hlawv moov tshuaj tsw qaab hab tua tsaj hlawv taagnrho fij rua tug Tswv. Puab muab ncuav tso rua sau lub rooj kws tub ua kevcai ntxuav huv lawm, hab txhua mo puab taws cov teeb kws muab kub ua cov ncej. Peb tseem ua le tug Tswv tej lug saamfwm, tabsis mej tso tug Tswv tseg lawm.12Vaajtswv yog peb tug thawjcoj hab nwg cov povthawj tuav rawv xyu nyob rua ntawm nuav npaaj yuav tshuab txhib peb cov tubrog tuaj tua mej. Cov Yixalayees, mej tsi xob ua rog rua tug Tswv kws yog mej cov yawmkoob tug Vaajtswv. Mej yuav tsi yeej nwg le!"13Thaus Yelaunpau-aas hab nwg cov tubrog tseem nyob ntawm cov Yudas hauv ntej, nwg tub tso ibtxha nyaag tom qaab tuaj tua cov Yudas lawm.14Cov Yudas tig saib, ua caag luas tub tuaj vij puab taag lawm. Puab quaj thov tug Tswv paab, hab cov povthawj txawm tshuab xyu.15Cov Yudas qw nrov nrov hab moog tua cov Yixalayees, thaus puab qw ntawd, tug Tswv paab Anpiyas hab cov Yudas tua yeej Yelaunpau-aas hab cov Yixalayees. 16Cov Yixalayees tsiv cov Yudas, tabsis Vaajtswv muab puab cob taag rua cov Yudas teg.17Anpiyas hab nwg cov tubrog tua cov Yixalayees tej tubrog kws ua tau heev tuag taag lawm tsib puas txheeb leej.18Cov Yudas tua yeej cov Yixalayees, rua qhov puab muab sab npuab tug Tswv kws yog puab cov yawmkoob tug Vaajtswv.19Anpiyas caum Yelaunpau-aas cov tubrog tua hab txeeb tau Yelaunpau-aas cov nroog nuav: Npethees, Yesanas, Efeloos hab tej zog kws nyob ibncig cov nroog ntawd.20Yelaunpau-aas tsi muaj nub kovyeej Anpiyas moog txug thaus kws Vaajtswv muab Yelaunpau-aas tua tuag.21Anpiyas muaj fwjchim heev zuj zug, nwg muaj kaum plaub tug quaspuj, neeg nkaum ob tug tub hab kaum rau tug ntxhais.22Anpiyas lub neej, tej kws nwg has tej kws nwg ua puavleej muab sau ca rua huv Idaus kws yog tug cev Vaajtswv lug Phoo Ntawv Keebkwm lawm.

  Vaajntxwv Axas Tua Yeej Cov Sudaas


  1Vaajntxwv Anpiyas tuag hab luas coj nwg moog log rua ntawm cov vaajntxwv lub toj ntxaas huv Daviv lub nroog, hab nwg tug tub Axas ua vaajntxwv hloov nwg chaw. Tam kws Axas kaav, lub tebchaws muaj kev thaajyeeb tau kaum xyoo.2Axas ua zoo hab ua ncaaj nceeg hum tug Tswv sab nyam.3Nwg rhuav cov tuabneeg txawv tebchaws tej thaaj hab tej chaw teev dlaab, tsoo tej ncej hab ntuv tug mlom quaspuj Aselas huv tuabsi povtseg.4Axas has kuas cov Yudas noog tug Tswv kws yog puab cov yawmkoob tug Vaajtswv lug hab ua lawv le tug Tswv tej lug saamfwm.5Qhov kws nwg rhuav tej chaw teev dlaab hab tej thaaj hlawv moov tshuaj tsw qaab huv cov Yudas tej nroog, nwg txhaj tswj tau lub tebchaws nyob thaajyeeb lug.6Thaus Axas ua vaajntxwv kaav tebchaws, nwg xov ntsaa yeej thaiv tej nroog huv tebchaws Yudas, lub tebchaws tsi muaj tsuv tsi muaj rog tau ntau xyoo, rua qhov tug Tswv pub nwg muaj kev thaajyeeb.7Nwg has rua cov Yudas has tas, "Peb ca le xov ntsaa yeej hab ua roojvaag thaiv tej nroog hab ua chaw tsomfaaj rua tej nroog, tsheem nwgnuav peb tau kaav hab lub tebchaws yog peb tug, rua qhov peb tau ua lawv le tug Tswv kws yog peb tug Vaajtswv sab nyam. Nwg tiv thaiv peb txhua phaab hab pub peb nyob kaaj sab lug." Yog le ntawd puab txhaj txhim khu tej nroog huv lub tebchaws kuas muaj kev vaammeej.8Vaajntxwv Axas muaj peb puas txheeb tug tubrog kws yog xeem Yudas, puab puavleej muaj dlaim thaiv nav ntaaj hab muv, hab ob puas yim caum txheeb tug tubrog kws yog xeem Npeenyamees, puab puavleej muaj dlaim thaiv nav ntaaj hab neevnti. Cov tubrog nuav puavleej yog cov kws muaj sab tawv hab kawm tav kev tua rog lawm.9Cov Sudaas tug thawj tubrog Zelas, coj tau ib plhom tug tubrog hab peb puas lub tsheb neeg tuaj tua tebchaws Yudas hab thaus puab tuaj txug rua ntawm Malesas lawm.10Axas txhaj coj tubrog moog tua Xelas. Ob tog tubrog tuaj txum chaw tim ntsej tim muag huv lub Haav Xefathas kws ze ntawm Malesas.11Axas thov tug Tswv kws yog nwg tug Vaajtswv has tas, "Tug Tswv, koj yog tug kws paab tau cov tubrog kws qaug zug kuas tawmtsaam yeej cov tubrog kws muaj zug. Tug Tswv kws yog peb tug Vaajtswv, nwgnuav thov koj ca le paab peb, peb tso sab rua koj, peb tuav koj lub npe tuaj tua cov tubrog kws coob heev nuav. Tug Tswv, koj yog peb tug Vaajtswv, thov koj tsi xob ca tuabneeg kovyeej koj."12Tug Tswv ua rua cov tubrog Sudaas swb, thaus Axas hab cov Yudas tua puab. Cov Sudaas tsiv,13Axas hab nwg cov tubrog caum cov Sudaas tua moog ti nkaus lub nroog Nkelas. Cov tubrog Sudaas tuag taag tsi seem ib tug le. Tug Tswv hab nwg cov tubrog ua rua cov Sudaas swb. Cov tubrog Yudas txhaj fuab tau khoom ntau heev nqaa lug tsev.14Axas puab tseem moog tua tej nroog kws nyob ibncig lub nroog Nkelas, hab puab fuab tau khoom ntau heev nqaa lug, rua qhov tug Tswv ua rua cov tuabneeg kws nyob huv tej nroog ntawd ntshai heev.15Dlua le ntawd, puab tseem moog tua cov tuabneeg yug tsaj ntawm puab tej tsev ntaub, nteg tej yaaj tej tshis hab tej ntxhuav coob heev. Ces puab txawm rov lug rua huv Yeluxalees lawm.

  Axas Kev Txhim Khu


  1Vaajtswv tug Ntsujplig lug kaav Aunpes tug tub Axaliyas,2ces nwg txawm tuaj cuag Vaajntxwv Axas. Nwg has tas, "Vaajntxwv Axas, koj hab cov Yudas, hab cov Npeenyamees ca le noog kuv has! Tug Tswv yuav nrug nraim mej, yog mej tsi tso nwg tseg. Yog mej nrhav nwg, nwg yuav ca mej ntsib nwg, tabsis yog mej tsi muab sab npuab nwg, nwg yuav tso mej tseg.3Cov Yixalayees ua neej nyob tsi muaj tug Vaajtswv tseeb, tsi muaj cov povthawj qha puab hab tsi muaj kevcai tswj fwm puab lug ntev lawm.4Tabsis yog thaus puab raug kev nyuaj sab, puab tig lug cuag tug Tswv kws yog cov Yixalayees tug Vaajtswv. Thaus puab nrhav nwg, puab yeej ntsib nwg.5Lub sijhawm ntawd, tsi yoojyim rua tej tuabneeg moog moog lug lug, rua qhov muaj kev kub ntxhuv nyob txhua qhov huv lub tebchaws.6Ib tsaav tuabneeg tsimtxom ib tsaav tuabneeg hab ib lub nroog tsimtxom ib lub nroog, rua qhov Vaajtswv tso tej kev kub ntxhuv nuav lug rua puab ntaag.7Tabsis mej yuavtsum ua sab luj, tsi xob qaug zug. Tej num kws mej ua mej yuav tau txais nqe zug."8Thaus Axas nov Aunpes tug tub Axaliyas tej lug qha tshwm, nwg txhaj ua tau sab luj. Nwg rhuav tej mlom huv tebchaws Yudas hab Npeenyamees hab huv txhua lub nroog kws nwg txeeb tau sau lub laaj roob Efalayees povtseg. Hab nwg rov khu tug Tswv lub thaaj kws nyob huv lub tshaav puam ntawm lub Tuamtsev.9Xeem Efalayees, Manaxes hab Xime-oos tsiv coob heev lug tuaj Axas tog hab nyob huv nwg lub tebchaws, rua qhov puab paub has tas tug TSWV nrug Axas. Vaajntxwv Axas txhaj le txheeb taagnrho puab cov ntawd, cov Yudas hab cov Npeenyamees tej npe.10Thaus Axas ua vaajntxwv tau kaum tsib xyoos, lub peb hlis ntuj, puab tuaj sis sau rua huv lub nroog Yeluxalees.11Nub ntawd puab muab tej tsaj kws puab fuab tau lug tua hlawv fij rua tug Tswv: xyaa pua tug nyuj hab xyaa txheeb tug yaaj.12Puab coglug has tas puab yuav pehawm tug Tswv kws yog puab cov yawmkoob tug Vaajtswv kuas kawg sab kawg ntsws.13Txhua tug, tsi has tug laug tug hluas, quaspuj txivneej, yog leejtwg tsi pehawm tug Tswv, yuav muab tug ntawd tua povtseg. 14Puab txhua tug qw nrov nrov hab tuav tug Tswv lub npe coglug has tas, puab yuav ua lawv le tej lug cog tseg ntawd. Puab qw nrov nrov, hab tshuab raaj tshuab xyu.15Taagnrho cov Yudas zoo sab kawg le, rua qhov puab tau coglug nrhav tug Tswv kawg sab kawg ntsws, puab txhaj ntsib tug Tswv, hab tug TSWV pub puab noj qaab nyob zoo.16Vaajntxwv Axas muab nwg nam txu lub meejmom puj Vaajntxwv, rua qhov nwg puab tug mlom quaspuj Aselas. Axas muab tug mlom ntawd tsoo tawg ntsoog ntxawg, hab coj moog hlawv huv lub Haav Kiloos.17Txawm yog Axas tsi tau muab tej chaw teev dlaab sau tej ncov roob huv lub tebchaws rhuav povtseg los nwg muab sab npuab tug Tswv taag nwg simneej le.18Nwg tau muab txhua yaam kws nwg txiv Anpiyas tub muab fij rua tug Tswv lawm, coj rov moog tso rua huv lub Tuamtsev.19Ntu kws Axas ua vaajntxwv tau peb caug tsib xyoos ntawd lub tebchaws tsi ua tsuv tsi ua rog le.

  Cov Yixalayees hab Cov Yudas Ua Rog


  (1 Vaajntxwv 15.17-22)


  1Thaus Axas ua vaajntxwv kaav tebchaws Yudas tau peb caug rau xyoo, Vaajntxwv Npa-asas kws kaav tebchaws Yixalayees tau tuaj tua cov Yudas, hab tsim lub nroog Lamas, ua chaw txav kev tsi pub cov Yudas moog lug.2Yog le ntawd, Vaajntxwv Axas txhaj muab tej nyaj tej kub kws seem huv lub Tuamtsev hab huv lub loog rua nwg cov numtswv nqaa moog rua peg lub nroog Damaxes hab muab cob rua cov Xilias tug vaajntxwv Npeehadas kws yog Taleemoos tug tub hab yog Hexi-oos tug xeebntxwv, nrug cov lug kws has le nuav:3"Ca wb Tuav teg ua phoojywg, ib yaam le thaus koj txiv hab kuv txiv ua phoojywg lug lawm. Cov nyaj hab cov kub nuav, yog coj tuaj pub rua koj ua kev sis raug zoo. Nwgnuav thov koj ca le txav kev ua phoojywg nrug cov Yixalayees tug Vaajntxwv Npa-asas kuas nwg txhaj thim nwg cov tubrog tawm huv kuv cheebtsaam aav moog."4Vaajntxwv Npeehadas pum zoo ua le Axas has, hab tso nwg cov thawj tubrog coj puab tej tubrog moog tua cov Yixalayees tej nroog. Puab moog txeeb tau lub nroog lyoos, lub nroog Daas, lub nroog Anpees Npethes Makhas, cheebtsaam kws ze Havtxwv Kalilais hab taagnrho cov Nathalis tej nroog.5Thaus Vaajntxwv Npa-asas nov tej xwmtxheej nuav lawm, nwg tso tseg tsi tsim lub nroog Lamas ntxiv, hab rov qaab moog rua huv lub nroog Tilexas lawm.6Ces Vaajntxwv Axas txawm hu cov pejxeem thoob plawg tebchaws Yudas tuaj nqaa tej pobzeb hab tej ntoo kws Npa-asas coj tuaj tsim lub nroog Lamas moog tsim lub nroog Nkenpas hab lub nroog Mixepas.


  Hananis Tug Kws Cev Vaajtswv Lug


  7Lub sijhawm ntawd Hananis kws yog tug cev Vaajtswv lug moog cuag Vaajntxwv Axas hab has tas, "Tub tsimnyog koj ca sab rua tug TSWV kws yog koj tug Vaajtswv, tabsis koj tsua ca sab rua tug vaajntxwv kws kaav tebchaws Xilias, vim le ntawd, tug vaajntxwv kws kaav tebchaws Xilias cov tubrog txhaj tsiv dlim ntawm koj moog lawm.8Puas yog cov Sudaas hab cov Linpias tseem muaj tubrog muaj tsheb neeg ua rog hab muaj cov tubrog caij neeg coob heev? Tabsis thaus ntawd koj ca sab rua tug Tswv, nwg txhaj le paab kuas koj tua yeej puab lawm.9Tug Tswv yeej saib ntsoov lub nplajteb nuav hab txhawb cov kws muab sab npuab nwg tug zug. Vim koj tau ua tej yaam kws ruag kawg nkaus, yog le ntawd, txij nuav moog koj lub tebchaws yuav ua tsuv ua rog tsi tu le."10Qhov nuav ua rua Vaajntxwv Axas chim hab npautawg heev, nwg txhaj muab saw hlau khi tug cev Vaajtswv lug ntawd. Tuab lub sijhawm ntawd, Axas tseem ua nruj ua tsiv rua cov pejxeem ibtxha hab.


  Vaajntxwv Axas Tuag


  (1 Vaajntxwv 15.23-24)


  11Dlua le lwm yaam kws Vaajntxwv Axas ua taag lug, nwg lub peevxwm, hab tej nroog kws nwg ua, puavleej muab sau ca rua huv phoo Ntawv Keebkwm kws teev cov Yudas hab cov Yixalayees tej Vaajntxwv lub neej lawm.12Thaus Axas ua vaajntxwv tau peb caug cuaj xyoos, nwg muaj mob rua nwg ob txhais kutaw; txawm le ntawd los nwg tsi thov kuas tug Tswv paab nwg, tabsis nwg moog cuag tej kws tshuaj xwb.13Axas ua vaajntxwv tau plaub caug ib xyoos ces nwg txawm tuag lawm.14hab luas coj nwg moog log rua huv lub qhov ntxaa kws nyob sau ib lub roob zeb kws txaug ca rua nwg huv Daviv lub nroog. Puab muab ntau yaam moov tshuaj hab roj tsw qaab pleev Axas lub cev coj nwg moog log. Puab rauv ib cub tawg hlub heev hab puab hawm nwg.

  Yehausafas Ua Vaajntxwv


  1Yehausafas ua vaajntxwv hloov nwg txiv Axas chaw, hab nwg hajyam ua rog nyaav rua cov Yixalayees.2Nwg tso tubrog moog nyob rua huv cov Yudas tej nroog kws muaj ntsaa yeej thaiv, tej nroog huv tebchaws Yudas hab tej nroog huv xeev Efalayees kws nwg txiv Axas txeeb tau lug.3Vim Yehausafas ua zoo lawv le nwg txiv lub neej thaus xub thawj, nwg tsi pe Npa-aas, tug Tswv txhaj foom koob moov rua nwg.4Nwg pehawm nwg txiv tug Vaajtswv, nwg ua lawv le Vaajtswv tej lug saamfwm, nwg tsi ua le cov Yixalayees tej vaajntxwv ua.5Mas tug Tswv txhaj pub Yehausafas tswj tau lub tebchaws Yudas nyob ruaj khov. Cov pejxeem coj khoom tuaj rua nwg. Yog le ntawd, nwg txhaj muaj txag npluanuj hab muaj koobmeej nto moo lug.6Nwg kub sab lug ua lawv le tug Tswv txuj kevcai, rhuav tej chaw teev dlaab hab tug mlom quaspuj Aselas huv tebchaws Yudas povtseg.7Thaus Yehausafas kaav tebchaws tau peb xyoos, nwg tso Npeehais, Aunpadiyas Xakhaliyas, Nethanees hab Mikhayas kws yog nwg cov numtswv moog cob qha cov Yudas nyob huv tej nroog.8Muaj cuaj tug Levis hab ob tug povthawj nrug cov ntawd moog. Cov Levis yog Semayas, Nethaniyas, Xenpadiyas, Axahees, Semilamaus, Yehaunathaas, Adauniyas, Taunpiyas hab Taunpadauniyas; hab ob tug povthawj yog Elisamas hab Yehaulaas.9Puab coj tug Tswv phoo ntawv kevcai moog cob qha cov pejxeem suavdlawg kws nyob txhua lub nroog huv tebchaws Yudas.


  Yehausafas Lub Koob Meej


  10Tug Tswv ua rua cov tebchaws kws nyob ibncig ntshai hab tsi tuaj tua Vaajntxwv Yehausafas lawm.11Cov Filitees qee leej coj nyaj hab khoom ntau yaam tuaj pub rua Yehausafas. Hab cov Alav coj tau xyaa txheeb xyaa pua tug yaaj hab xyaa txheeb xyaa pua tug tshis tuaj rua nwg.12Yog le ntawd, Yehausafas txhaj muaj fwjchim heev zuj zug. Nwg ua ntau lub chaw faajxwm hab ntau lub tsev rau khoom rua huv tej nroog thoob tebchaws Yudas,13hab nwg coj khoom ntau heev moog ca rua huv. Yehausafas tso cov tubrog kws txawj tua rog heev nyob huv lub nroog Yeluxalees14lawv le puab tej cuab kwvtij. Adinas yog tug thawj saib cov tubrog kws yog xeem Yudas hab muaj peb puas txheeb leej.15Yehauhanaas yog tug ob, nwg saib ob puas yim caum txheeb leej tubrog,16hab tug peb yog Xikhalis tug tub Amaxiyas, nwg saib ob puas txheeb leej tubrog. (Amaxiyas yog ib tug kws txaus sab ua tug Tswv teg num.) 17Eli-adas yog tug thawj saib cov tubrog kws yog Npeenyamees. Nwg yog ib tug tubrog kws ua tau heev, nwg saib ob puas txheeb leej tubrog kws muaj dlaim thaiv nav ntaaj hab neevnti.18Yehauxanpas yog tug ob, nwg saib ib puas yim caum txheeb leej tubrog kws muaj tej cuabyeej ua rog kws zoo heev.19Cov tubrog nuav ua num rua vaajntxwv nyob huv lub nroog Yeluxalees, hab vaajntxwv tseem tso dlua lwm paab tubrog moog nyob rua cov Yudas tej nroog kws muaj ntsaa yeej thaiv.

  Tug Cevlug Mikayas Ceebtoom rua Ahaj


  (1 Vaajntxwv 22.1-28)


  1Thaus cov Yudas tug Vaajntxwv Yehausafas kws muaj txag npluanuj hab koob meej nrov nchaa heev lawm, nwg txawm coj nwg tsev tuabneeg ib tug moog yuav cov Yixalayees tug Vaajntxwv Ahaj tsev tuabneeg ib tug.2Tau ntau xyoo tom qaab nuav, Yehausafas moog saib Vaajntxwv Ahaj huv lub nroog Xamalis, Ahaj tua nyuj hab yaaj ntau tug ua ib rooj mov luj tog txais Yehausafas hab cov tuabneeg kws nrug nwg moog. Ahaj txawm yum Yehausafas kuas nrug nwg moog tua lub nroog Lamaus huv cheebtsaam Nkile-as.3Ahaj has rua Yehausafas has tas, "Koj puas kaam nrug kuv moog tua lub nroog Lamaus?" Yehausafas teb has tas, "Thaus twg koj moog, kuv hab kuv cov tubrog yeej yuav nrug koj moog. Peb yuav koom teg nrug koj."4Yehausafas has ntxiv tas, "Tabsis peb xub nug tug Tswv tsaiv maam le moog."5Yog le ntawd, Ahaj txhaj hu cov cevlug kwvyees le plaub puas leej tuaj, hab nug puab has tas, "Puas tsimnyog kuv moog ntaus lub nroog Lamaus los tsi tsimnyog moog?" Puab teb has tas, "Koj ca le moog ntaus lub nroog ntawd, tug Tswv yuav pub kuas koj ntaus yeej xwb."6Tabsis Yehausafas nug has tas, "Puas muaj dlua lwm tug cevlug kws tseem yuav paab tau peb moog nug tug Tswv hab?"7Ahaj teb has tas, "Tseem tshuav ib tug, nwg yog Imelas tug tub Mikayas. Tabsis kuv ntxub nwg heev, vim nwg yeej ibtxwm tsi cev tej lug zoo rua kuv ib zag le; tsuas yog pheej cev tej lug phem rua kuv xwb." Yehausafas teb has tas, "Koj tseg tsi xob has le ko."8Ces Ahaj txhaj hu nwg ib tug numtswv lug hab has rua nwg tas, "Koj moog coj Mikayas tuaj taamsim nuav."9Ob tug vaajntxwv ntawd yeej naav tej rig tsho vaajntxwv, hab nyob sau obtug ob lub zwmtxwv kws nyob ntawm lub tshaav nplej saab nrau lub Roojvaag Xamalis, cov cevlug txhua tug puavleej tuaj nyob cev Vaajtswv lug ntawm ob tug xubndlag.10Cov cevlug ntawd muaj ib tug hu ua Xedekiyas, nwg yog Kena-anas tug tub, nwg muab hlau ua tau ib txwm kub, hab nwg has rua Ahaj has tas, "Tug Tswv has tas, 'Koj yuav siv txwm kub nuav moog tawmtsaam cov Xilias hab ntaus yeej puab taagnrho huv tuabsi.'"11Cov cevlug puavleej has ib yaam tas, "Koj ca le moog tua lub nroog Lamaus. Koj yuav moog tua yeej xwb. Tug Tswv yuav paab kuas koj yeej."12Lub sijhawm ntawd tug nom kws moog tog Mikayas tuaj has rua Mikayas has tas, "Taagnrho cov cevlug, puab puavleej has tas vaajntxwv yuav moog tua yeej, yog le ntawd, koj yuavtsum has tej lug zoo ib yaam le puab has hab."13Tabsis Mikayas teb has tas, "Kuv thov coglug rua tug Tswv kws muaj sa nyob has tas, kuv yuav has lawv le tej lug kws nwg qha kuas kuv has xwb."14Thaus Mikayas moog nyob taabmeeg Vaajntxwv Ahaj lawm, vaajntxwv nug nwg has tas, "Mikayas, puas tsimnyog Vaajntxwv Yehausafas hab kuv moog tua lub nroog Lamaus los tsi tsimnyog moog?"


  Mikayas teb has tas, "Meb ca le moog ntaus los mas! Meb yeej yuav tua yeej xwb. Tug Tswv yeej yuav paab kuas meb yeej."15Tabsis Ahaj teb has tas, "Kuv tub yeej has rua koj ntau zag lawm has tas, thaus twg koj tuav tug Tswv lub npe qha ib zaaj dlaabtsi rua kuv, koj yuavtsum qha qhov tseeb xwb nua ne! Kuv tseem yuav has pistsawg zag rua koj hab?"16Mikayas teb has tas, "Kuv tub pum cov tubrog Yixalayees tsiv ri sua sau tej ncov roob ib yaam le paab yaaj kws tsi muaj tug tswv yug lawm. Hab tug Tswv has tas, "Cov tuabneeg nuav tsi muaj tug thawjcoj lawm, ca le tso puab rov moog tsev ywj sab los mas!"17Ahaj has rua Yehausafas has tas, "Kuv tub qha rua koj lawm has tas, nwg yeej tsi cev ib zaaj zoo lug rua kuv le puas yog? Nwg yeej ibtxwm cev tej lug phem rua kuv nkaus xwb.!"18Mikayas has ntxiv tas, "Koj ca le noog tug Tswv lug! Kuv pum tug Tswv nyob sau nwg lub zwmtxwv kws nyob sau ntuj, hab cov timtswv ceebtsheej sawv ntawm nwg ob saab.19Tug Tswv nug has tas, "Leejtwg yuav ntxag tau Ahaj kuas moog raug tua tuag rua huv lub nroog Lamaus?" Muaj ib cov timtswv has ib yaam, hab muaj dlua lwm cov has dlua lwm yaam lawm,20ces muaj ib tug ntsujplig txaav zog lug rua ntawm tug Tswv xubndlag hab has rua tug Tswv tas, "Kuv yog tug kws yuav moog ntxag Ahaj ntaag." Tug TSWV nug has tas, "Koj yuav moog ntxag le caag tau?"21Tug ntsujplig ntawd teb has tas, "Kuv yuav moog tshoov Ahaj cov cevlug sab kuas puab qha tej lug dlaag rua nwg." Tug Tswv txhaj has rua nwg tas, "Koj ca le moog dlaag ntxag nwg. Nwg yeej yuav noog koj zaaj xwb."22Mikayas txawm xaus lug has tas, "Yeej muaj le nuav tshwm tuaj lawm, tug Tswv ua kuas koj cov cevlug tuaj dlaag koj. Tabsis tug Tswv qha tseeb has tas, koj yuav raug kev puamtsuaj xwb!"23Ces tug cev lug Xedekiyas txawm sawv tseeg moog xuas tawg ncuav rua Mikayas saab plhu, hab nug has tas, "Thaus twg tug TSWV tug ntsujplig tub tso kuv tseg hab moog has rua koj le ko lawm?"24Mikayas teb has tas, "Koj yeej yuav paub lawm thaus koj tsiv moog nkaum nyob rua chaav tsev huv plawv."25Vaajntxwv Ahaj has rua nwg cov numtswv ib tug has tas, "Ca le nteg Mikayas coj moog rua tug tswv nroog Amoos hab vaajntxwv tug tub Yau-as;26has kuas obtug coj nwg moog kaw rua huv tsev lojcuj, tsuas muab mov hab dlej rua nwg noj nwg haus moog txug thaus kuv rov lug kaaj sab lug tsi muaj dlaabtsi maam le tso nwg."27Mikayas txhaj twv has tas, "Yog koj tseem tau rov qaab lug kaaj sab lug, ces tej lug kws kuv has rua koj yeej tsi yog tug TSWV has rua kuv le." Nwg has ntxiv tas, "Mej txhua tug nrug nov tej lug kws kuv has nuav."


  Vaajntxwv Ahaj Tuag


  (1 Vaajntxwv 22.29-35)


  28Ces Ahaj kws yog cov Yixalayees tug vaajntxwv hab cov Yudas tug Vaajntxwv Yehausafas txawm txhij tubrog moog ntaus lub nroog Lamaus huv cheebtsaam Nkile-as.29Ahaj has rua Yehausafas tas, "Thaus peb moog rua huv tshaav rog kuv yuav naav dlua lwm cev rig tsho lawm, tabsis koj naav koj cev rig tsho vaajntxwv los tau." Yog le ntawd, cov Yixalayees tug vaajntxwv txhaj naav dlua lwm cev rig tsho moog rua huv tshaav rog tsi pub kuas leejtwg paub nwg le.30Cov Xilias tug vaajntxwv txhaj has rua nwg peb caug tug thawj tubrog tsaav tsheb neeg kuas tsi xob tua ib tug twg le, tua cov Yixalayees tug vaajntxwv tuab leeg nkaus xwb.31Yog le ntawd, thaus puab pum Vaajntxwv Yehausafas, puab txawm xaav has tas nwg yog cov Yixalayees tug vaajntxwv, ces puab txhaj moog caum nwg tua. Tabsis Vaajntxwv Yehausafas qw nrov nrov, tug Tswv kws yog Vaajtswv txhaj cawm nwg hab ua rua cov tubrog Xilias tso tseg tsi tua Yehausafas.32Cov Xilias tug thawj tubrog tsaav tsheb neeg txhaj paub has tas, nwg tsi yog cov Yixalayees tug vaajntxwv, puab txhaj tso tseg tsi caum nwg tua ntxiv lawm.33Tabsis muaj ib tug tubrog Xilias laam nqug nwg raab neevnti tua moog, ua cav xibxub ca le yaa moog raug Vaajntxwv Ahaj lub tsho hlau kis nruab nraab tshaab plawg rua huv nwg lub cev lawm. Nwg txawm quaj qw rua nwg tug tsaav tsheb neeg has tas, "Kuv raug mob lawm, ca le lem tsheb rov moog hab coj kuv tawm huv tshaav rog nuav moog."34Thaus ntawd, muaj kev sis ntaus sis tua nyaav zuj zug. Vaajntxwv Ahaj tseem txheem taug lug sawv huv nwg lub tsheb neeg nrug cov Xilias sis tua. Tabsis thaus nub poob qho nwg txawm tu sav nrho tuag lawm.

  Tug Cevlug Yehus Tshev Yehausafas


  1Thaus cov Yudas tug Vaajntxwv Yehausafas rov lug txug huv nwg lub loog huv Yeluxalees, nwg tseem noj qaab nyob zoo.2Muaj ib tug cevlug hu ua Yehus kws yog Hananis tug tub, tuaj cuag Vaajntxwv Yehausafas hab has rua nwg tas, "Puas tsimnyog koj paab cov tuabneeg ua phem ua qas hab hlub cov tuabneeg kws ntxub tug Tswv. Qhov kws koj ua ntawd ua rua tug Tswv chim heev rua koj3Txawm le ntawd los koj ua tau qee yaam zoo hab. Koj tau rhuav tug mlom quaspuj Aselas kws tej tuabneeg suavdlawg pheej moog pe hab koj ua lawv le tug Tswv sab nyam."


  Yehausafas Kev Txhim Khu


  4Txawm yog Vaajntxwv Yehausafas nyob huv lub nroog Yeluxalees los nwg moog moog lug lug rua nraag lub nroog Npes Senpas hab peg lub laaj roob Efalayees, nqua hu kuas cov pejxeem suavdlawg rov lug cuag tug TSWV kws yog puab cov yawmkoob tug Vaajtswv.5Vaajntxwv tsaa ib cov txav txim rua huv txhua lub nroog kws muaj ntsaa yeej thaiv huv tebchaws Yudas,6hab has rua puab tas, "Mej yuavtsum ua tuab zoo saib thaus mej txav txim, rua qhov tsi yog mej txav txim lawv le tuabneeg lub sab nyam, tabsis lawv le tug TSWV sab nyam, nwg yeej nrug mej thaus mej txav txim.7Mej yuavtsum fwm tug Tswv hab txav txim ncaaj nceeg, rua qhov tug Tswv kws yog peb tug Vaajtswv yog tug ncaaj nceeg, nwg tsi xaiv leejtwg ntsejmuag hab tsi yuav luas tej nyaj xab."8Yehausafas tsaa cov Levis, cov povthawj hab ib cov thawjcoj qee leej ntawm tej cuab huv Yeluxalees ua cov txav txim rua tug ua txhum rua tug Tswv txuj kevcai lossis cov pejxeem kws nyob huv lub nroog Yeluxalees tej plaub ntug.9Yehausafas has rua puab tas, "Mej yuavtsum fwm tug TSWV, muab sab npuab nwg hab ua mej teg num kuas ncaaj nceeg.10Thaus mej cov tuabneeg kws nyob huv tej nroog coj puab tej plaub ntug tuaj rua mej has, tsi has kev sis ntaus sis tua, ua txhum kevcai lossis ua txhum tug Tswv tej lug, mej yuavtsum ua tuab zoo ntuag hab qha kuas puab tsi xob ua txhum rua tug Tswv. Yog mej tsi ua le ntawd, tug Tswv txujkev chim, yuav lug raug mej hab nwg cov tuabneeg, tabsis yog mej ua mej teg num ncaaj nceeg, mej yuav tsi muaj txim.11Amaliyas kws yog tug Povthawj Hlub, yog tug txav txim thaus kawg rua tug kws ua txhum tug Tswv txuj kevcai, Isamayees tug tub Xenpadiyas kws yog cov Yudas tug tswv xeev, yog tug txav txim thaus kawg rua tug ua txhum numtswv tej kevcai. Cov Levis teg num yog saib cov txav txim. Tsi xob qaug zug rua mej teg num, thov tug Tswv nrug nraim tug kws ua ncaaj !"

  Ua Rog rua Cov Edoos


  1Tau tsi ntev tom qaab nuav, cov tubrog Mau-am hab cov tubrog Amoos, koom nrug cov Me-unis tuaj tua Yehausafas.2Muaj ib cov tuabneeg lug qha rua Vaajntxwv Yehausafas has tas, "Cov tubrog Edoos coob heev tuaj txug ntawm Havtxwv Tuag saab tid yuav tuaj tua koj. Puab tub txeeb tau lub nroog Haxaxoos Tamaj lawm." (Haxaxoos muaj dlua ib lub npe hu ua Enkedis.) 3Yehausafas ntshai heev, nwg txhaj thov tug TSWV paab. Yog le ntawd, vaajntxwv txhaj saamfwm kuas cov pejxeem suavdlawg ua kevcai yoo mov thoob tebchaws Yudas.4Cov Yudas kws nyob txhua lub nroog tuaj rua huv lub nroog Yeluxalees, hab thov tug Tswv paab,5 puab hab cov tuabneeg kws nyob huv lub nroog Yeluxalees moog sis sau rua huv lub tshaav puam tshab ntawm lub Tuamtsev. Vaajntxwv Yehausafas txhaj sawv ntawm cov pejxeem hauv ntej, 6hab thov tug Tswv nrov nrov has tas, "Tug Tswv kws yog peb cov yawmkoob tug Vaajtswv, koj nyob sau ntuj kaav taagnrho txhua tsaav tuabneeg huv lub nplajteb nuav. Koj yog tug muaj fwjchim, muaj zug luj zug nchaav hab tsi muaj leejtwg yuav tawmtsaam yeej koj."7Koj yog peb tug Vaajtswv. Thaus koj tsaav tuabneeg Yixalayees lug nyob huv lub tebchaws nuav, koj muab cov tuabneeg kws ib txwm nyob huv ntab tawm, hab muab lub tebchaws pub rua koj tug phoojywg Anplahaas cov xeebntxwv ua puab tug moog ibtxhis le8Puab lug nyob huv lub tebchaws nuav hab ua tau lub Tuamtsev rua suavdlawg tuaj pehawm koj, kuas puab paub has tas,9yog muaj kev txomnyem nyuaj sab lug raug puab, rau txim rua puab, tsi has kev tsuv kev rog, kev mob kev nkeeg hab kev tshaib kev nqhes, puab tuaj sawv ntawm hauv ntej lub Tuamtsev nuav kws yog qhov chaw pehawm koj hab qha puab tej kev ntxhuv sab rua koj, koj yeej yuav teb puab tej lug thov hab cawm puab.10"Nwgnuav, cov Amoos, cov Mau-am hab cov Edoos tuaj tua peb. Thaus peb cov yawmkoob tsiv nraag tebchaws Iziv lug, koj tub tsi pub peb cov yawmkoob lug hlaa puab lub tebchaws, yog le ntawd, peb cov yawmkoob txhaj le zos kev moog hab tsi tua puab. 11Qhov kws puab ua ntawd, yog ua pauj rua peb, puab tuaj muab peb lawv tawm huv lub tebchaws kws koj muab rua peb lawm.12Koj yog peb tug Vaajtswv! Thov koj ca le rau txim rua puab, rua qhov tsi muaj leejtwg paab peb dlim cov tubrog coob heev kws tuaj tua peb. Peb tsi paub yuav ua le caag. Tabsis peb thov koj paab peb."13Taagnrho cov Yudas, tsi has puab cov quaspuj mivnyuas puavleej tuaj sawv ntawm lub Tuamtsev.14Ces tug Tswv tug ntsujplig txawm lug kaav hlo Xakhaliyas tug tub Yahaxiyees kws yog ib tug Levis kws nrug cov tuabneeg coob coob ntawd. Nwg yog cuab Axafes kws yog Mataniyas, Ye-iyees, hab Npenayas xeebntxwv.15Yahaxiyees has tas, "Cov Yudas hab cov tuabneeg kws nyob huv lub nroog Yeluxalees, tug Tswv has rua kuv tas, mej tsi xob qaug zug lossis ntshai cov tubrog coob coob ntawd; rua qhov Vaajtswv yog tug tua puab, tsi yog mej tua.16Pigkig mej ca le moog tua puab, thaus puab taabtom nee nraag lub dlawm Xixes tuaj. Mej yuav ntsib puab ntawm lub haav kws cob rua ntawm roob mojsaab qhua Yelu-ees.17Mej yuav tsi tau tua puab, mej tsuas moog txum chaw nyob xwb, mej yuav pum has tas, tug TSWV yuav ua kuas mej kovyeej. Cov Yudas hab cov tuabneeg huv lub nroog Yeluxalees, mej ca le moog, tug Tswv yuav nrug nraim mej."18Vaajntxwv Yehausafas txhus caug ndlua nyo ua ntsejmuag ti nkaus huv aav, hab cov pejxeem suavdlawg txhus caug nrug nwg pehawm tug Tswv.19Cov Levis kws yog cuab Kauhas hab cuab Kaulas txawm sawv ntsug hab qw nrov nrov qhuas tug Tswv kws yog cov Yixalayees tug Vaajtswv.20Nub tom qaab sawv ntxuv puab txawm moog rua tom roob mojsaab qhua kws ze lub nroog Tekau-as. Thaus puab sawv kev moog, Yehausafas has rua puab tas, "Cov Yudas hab cov tuabneeg huv lub nroog Yeluxalees! Mej yuavtsum ca sab rua tug TSWV kws yog mej tug Vaajtswv hab sawv khov kho. Mej ca le ntseeg tug Tswv tej lug kws cov cev Vaajtswv lug qha rua mej, mej txhaj yuav kovyeej."21Thaus vaajntxwv has rua puab taag, nwg has rua cov ntaus suab nkauj kuas naav cov tsho ntev kws puab naav rua tej lub sijhawm tseemceeb moog ua cov tubrog ntej hab hu nkauj has tas, "Ca le qhuas tug Tswv! nwg txuj kev hlub nyob moog ibtxhis."22Thaus puab pib hu nkauj, tug Tswv txawm ua rua cov yeebncuab cov tubrog yoob taag. 23Cov tubrog Amoos hab cov tubrog Mau-am tua cov Edoos tuag taag, ces cov tubrog Amoos hab cov tubrog Mau-am txawm tig rov sis tua tuag taag.24Thaus cov tubrog Yudas moog txug sau lub ncov roob ntawm taj suabpuam, puab tsaa muag saib pum cov yeebncuab tuag pawg lug rua huv aav, tsi seem ib tug le.25Yehausafas hab nwg cov tubrog txhaj moog khaws cov yeebncuab tej zaub mov, tej cuabyeej, tej rig tsho hab txhua yaam khoom muaj nqes. Tej khoom ntawd ntau heev, puab khaws peb nub txhaj taag.26Nub plaub puab txhaj moog sis sau rua huv lub Haav Npelakas hab ua tug Tswv tsaug rua tej kws nwg ua ntawd. Yog le ntawd, puab txhaj le muab lub haav ntawd hu ua "Npelakas."27Yehausafas coj nwg cov tubrog rov lug rua huv lub nroog Yeluxalees zoo sab heev, rua qhov tug Tswv ua rua puab cov yeebncuab swb lawm.28Thaus puab lug txug huv lub nroog, puab tshuab raaj tshuab xyu hab ntaus nruag npuaj moog rua ntawm lub Tuamtsev.29Txhua tsaav tuabneeg kws nov has tas, tug Tswv tau paab cov Yixalayees tua yeej puab cov yeebncuab, mas ua rua puab ntshai kawg le. 30Yog le ntawd, Yehausafas txhaj kaav lub tebchaws nyob thaajyeeb, hab Vaajtswv pub rua nwg nyob kaaj sab lug.


  Yehausafas Tuag


  (1 Vaajntxwv 22.41-50)


  31Thaus Yehausafas ua vaajntxwv kaav tebchaws Yudas, nwg noobnyoog muaj peb caug tsib xyoos, hab nwg nyob huv lub nroog Yeluxalees kaav tau neeg nkaum tsib xyoos, nwg nam hu ua Axunpas kws yog Sillehis tug ntxhais.32Yehausafas ua lub neej lawv le nwg txiv Axas ua, nwg coj ncaaj nceeg taabmeeg tug TSWV;33tabsis nwg tsi muab tej chaw teev dlaab rhuav povtseg le hab. Cov pejxeem tseem pheej moog tua tsaj hab hlawv moov tshuaj tsw qaab rua sau tej chaw ntawd tsi tseg le.34Txhua yaam kws Yehausafas ua, thaus nwg pib kaav tebchaws moog txug thaus xaus, puavleej muab sau ca rua huv Hananis tug tub Yehus phoo Ntawv Keebkwm kws yog ib feem ntawm phoo Ntawv Keebkwm kws has txug cov Yixalayees cov Vaajntxwv lub neej lawm.35Tom qaab ntawd cov Yudas tug Vaajntxwv Yehausafas tau koom teg nrug cov Yixalayees tug Vaajntxwv Ahaxiyas kws ua ntau yaam kev phem kev qas.36Nwg nrug Ahaxiyas txua ib cov nkoj rua ntawm Exi-oosnkenpes, yuav moog thauj tej khoom tim tebchaws Talasis hlaa havtxwv moog lug. 37Tabsis Daudavahus tug tub Eli-exes kws nyob huv lub nroog Malesas, tuaj has rua Yehausafas has tas, "Vim koj tau koom nrug Ahaxiyas, mas tug Tswv yuav rhuav tej kws koj tau ua ntawd!" Ces cov nkoj ntawd ca le tawg taag tsi tau siv moog thauj khoom tim tebchaws Talasis le.

  1Yehausafas tuag hab luas muab nwg coj moog log rua ntawm cov vaajntxwv lub toj ntxaas huv Daviv lub nroog, hab nwg tug tub Yehaulaas ua vaajntxwv hloov nwg chaw.


  Cov Yudas Tug Vaajntxwv Yehaulaas


  (2 Vaajntxwv 8.17-24)


  2Yehaulaas kws yog Vaajntxwv Yehausafas tug tub muaj rau leej kwvtij: Axaliyas, Yehiyees, Xakhaliyas, Axalihus, Mikhayees hab Sefatiyas.3Puab txiv Yehausafas muab kub, muab nyaj hab lwm yaam khoom muaj nqes ntau heev rua puab, hab tsaa nwg cov tub ib tug kaav ib lub nroog kws muaj ntsaa yeej thaiv, huv tebchaws Yudas. Tabsis nwg tsaa Yehaulaas ua vaajntxwv hloov nwg chaw, rua qhov Yehaulaas yog tug tub hlub.4Thaus Yehaulaas ua vaajntxwv kaav lub tebchaws lawm, nwg txawm muab nwg cov kwv tua taag hab nwg tseem tua cov Yixalayees tej numtswv ibtxha hab.5Thaus Yehaulaas ua vaajntxwv nwg noobnyoog muaj peb caug ob xyoos, hab nwg nyob huv lub nroog Yeluxalees kaav tau yim xyoo.6Yehaulaas ua kev phem kev qas ib yaam le Vaajntxwv Ahaj hab lwm tug vaajntxwv kws kaav tebchaws Yixalayees, rua qhov nwg yuav Ahaj tug ntxhais ua nwg quaspuj, nwg ua txhum rua tug Tswv.7Tabsis tug TSWV tsi xaav rhuav kuas Daviv cov xeebntxwv puamtsuaj, rua qhov nwg tau coglug tseg rua Daviv has tas, Daviv cov xeebntxwv yuav tau ua vaajntxwv moog le.8Ntu kws Yehaulaas ua vaajntxwv kaav tebchaws Yudas, cov Edoos tau ntxeev sab rua cov Yudas hab sawv ua dlua ib lub tebchaws tsi zwm rua lub tebchaws twg.9Yog le ntawd, Yehaulaas hab nwg cov tubrog txhaj caij tsheb neeg moog tua cov Edoos, tabsis cov tubrog Edoos tuaj vij puab, ces thaus ib taag mo nwg hab nwg cov tubrog txawm sis faib kev tsiv.10Txij thaus ntawd lug cov Edoos txawm tsi zwm rua cov Yudas lawm. Thaus tuab lub sijhawm ntawd, cov tuabneeg kws nyob huv lub nroog Linas los ntxeev sab hab, rua qhov Yehaulaas tau tso tug TSWV kws yog nwg cov yawmkoob tug Vaajtswv tseg lawm,11tsi taag le ntawd xwb, Yehaulaas tseem ua ib cov chaw teev dlaab rua sau tej roob sab, huv tebchaws Yudas, hab nwg coj cov Yudas hab cov tuabneeg huv lub nroog Yeluxalees yuam kev moog ua txhum rua tug Tswv.12Eliyas kws yog tug cev Vaajtswv lug xaa ib tsaab ntawv moog rua Vaajntxwv Yehaulaas has tas, "Tug Tswv kws yog koj yawmkoob Daviv tug Vaajtswv has tas nwg yuav rau txim rua koj, rua qhov koj tsi ua lub neej lawv le koj txiv kws yog Vaajntxwv Yehausafas lossis lawv le koj yawm kws yog vaajntxwv Axas.13Tabsis koj xyum ua lawv le cov Yixalayees tej vaajntxwv ua, koj ua rua cov Yudas hab cov tuabneeg huv lub nroog Yeluxalees tsi muab sab npuab Vaajtswv, ib yaam le Ahaj hab nwg cov tub tau ua rua cov Yixalayees tsi muab sab npuab Vaajtswv. Koj tseem muab koj cov kwv kws yog tuabneeg zoo dlua koj tua povtseg lawm hab.14Tub yog vim le ntawd, tug Tswv yuav rau txim rua koj cov tuabneeg, koj cov mivnyuas, koj cov quaspuj hab yuav rhuav koj tej laj tej teb kuas puamtsuaj taag huv tuabsi.15Koj lub plaab yuav mob hab yuav tawg, koj cov nyuv yuav tawm tuaj."16Muaj cov Filitees hab cov Alav kws nyob ze cov Sudaas ntawm ntug havtxwv ces tug Tswv txhaj tshoov puab sab kuas tuaj ua rog rua Yehaulaas.17Puab tuaj tua cov Yudas, fuab tej khoom huv Vaajntxwv lub loog hab nteg nwg cov quaspuj, cov tub huv tuabsi moog, tsuas tseg Ahaxiyas kws yog Yehaulaas tug tub ntxawg xwb.18Tom qaab kws tej ntawd dlhau lawm, tug TSWV txawm ua rua vaajntxwv mob plaab heev.19Vaajntxwv mob plaab yuav laug tau ob lub xyoos, nwg tug mob pheej fuam luj heev zuj zug moog txug nub kws vaajntxwv tuag. Nwg cov pejxeem tsi rauv tawg ua kevcai fwm nwg, ib yaam le luas ua rua nwg cov yawmkoob lawm.20Thaus Yehaulaas ua Vaajntxwv nwg noobnyoog muaj peb caug ob xyoos, hab nwg nyob huv lub nroog Yeluxalees kaav tau yim xyoo. Thaus Yehaulaas tuag tsi muaj leejtwg quaj hab hlub tshua nwg le, luas muab nwg log rua huv Daviv lub nroog tabsis tsi yog ntawm cov vaajntxwv lub toj ntxaas.

  Cov Yudas Tug Vaajntxwv Ahaxiyas


  (2 Vaajntxwv 8.25-29; 9.21-28)


  1Cov tuabneeg Alav ibtxha tuaj muab Vaajntxwv Yehaulaas cov tub hlub tua tuag taag, tsuas tshuav Ahaxiyas kws yog tug tub ntxawg xwb. Yog le ntawd, cov tuabneeg huv lub nroog Yeluxalees txhaj muab Ahaxiyas tsaa ua vaajntxwv hloov nwg txiv chaw.2-3Thaus Ahaxiyas ua vaajntxwv kaav tebchaws Yudas, nwg noobnyoog muaj neeg nkaum ob xyoos. hab nwg nyob huv lub nroog Yeluxalees kaav tau ib xyoos. Ahaxiyas los coj lawv le Vaajntxwv Ahaj tsev tuabneeg tug yaamntxwv, rua qhov nwg nam Athaliyas yog vaajntxwv Ahaj tug ntxhais hab yog Vaajntxwv Aumelis kws kaav tebchaws Yixalayees tug xeebntxwv. Nwg nam yog tug cob nwg ua txhum.4Tom qaab kws Ahaxiyas txiv tuag lawm, nwg ua txhum rua tug Tswv, rua qhov nwg muab Vaajntxwv Ahaj tsev tuabneeg ua nwg cov tuavxaam xwb, puab txhaj coj nwg moog ua txhum.5NWg ua lawv le puab tej lug qha, nwg txhaj koom teg nrug Vaajntxwv Yaulaas kws kaav tebchaws Yixalayees ua rog rua tug Vaajntxwv Haxayees kws kaav tebchaws Xilias ntawm Lamaus huv cheebtsaam Nkile-as, txhaj ua rua Vaajntxwv Yaulaas raug mob,6hab nwg lug khu mob huv lub nroog Yexelees, ces Vaajntxwv Ahaxiyas txhaj tuaj saib nwg.7Thaus Ahaxiyas moog saib Yaulaas, Vaajtswv siv lub sijhawm ntawd txuv Ahaxiyas. Thaus Ahaxiyas moog txug, nwg hab Yaulaas txawm moog tawmtsaam Yehus kws yog Nimesis tug tub kws tug Tswv tau xaiv moog tua Ahaj tsev tuabneeg.8Thaus Yehus moog muab Vaajntxwv Ahaj tsev tuabneeg tua tuag taag lawv le tug Tswv rau txim rua Ahaj tsev tuabneeg lawm, nwg rov lug ntsib cov Yudas cov thawjcoj hab Ahaxiyas cov xeebntxwv kws nrug Ahaxiyas tuaj saib Yaulaas ntawd. Yehus txawm muab puab tua tuag taag huv tuabsi.9Yehus tso tuabneeg moog nrhav Ahaxiyas, puab moog nteg tau Ahaxiyas huv lub nroog Xamalis, puab coj nwg lug rua Yehus, hab Yehus muab nwg tua. Luas coj nwg moog log, rua qhov nwg yawm yog Vaajntxwv Yehausafas, tug kws fwm Vaajtswv kawg sab kawg ntsws tug tub xeebntxwv.


  Ahaxiyas tsev tuabneeg tsi tshuav ib tug ua vaajntxwv kaav tebchaws le lawm.


  Cov Yudas Tug Puj Vaajntxwv Athaliyas


  (2 Vaajntxwv 11.1-3)


  10Thaus Athaliyas nov has tas, nwg tug tub kws yog Vaajntxwv Ahaxiyas raug tua tuag lawm. Nwg txawm saamfwm kuas luas muab Vaajntxwv Ahaxiyas tsev tuabneeg tua kuas tuag taag huv tuabsi. 11Tabsis Ahaxiyas tug muam hu ua Yehausenpas kws yuav tug povthawj Yehauyadas, coj Ahaxiyas cov tub kws yuav raug luas tua ib tug kws hu ua Yau-as moog zais hab tu huv lub Tuamtsev ib chaav. Qhov kws nwg muab Yau-as zais le ntawd, cawm tau Yau-as dlim ntawm Athaliyas txhais teg.12Lub sijhawm kws Athaliyas kaav tebchaws ntawd, Yau-as nkaum huv lub Tuamtsev tau rau xyoo.

  Kev Ntxeev Sab rua Athaliyas


  (2 Vaajntxwv 11.4-16)


  1Xyoo xyaa tug povthawj Yehauyadas pum has tas, txug sijhawm kws nwg yuavtsum nqeg teg ua num lawv le nwg npaaj sab lawm. Yehauyadas txhaj has rua tsib tug thawj tubrog kws yog: Yehaulaas tug tub Axaliyas, Yehauhanaas tug tub Yisamayees, Aunpes tug tub Axaliyas, Adayas tug tub Ma-axeyas, hab Xikhalis tug tub Elisafas.2Puab txawm moog thoob plawg txhua lub nroog huv tebchaws Yudas, coj cov Levis hab cov thawjcoj ntawm txhua cuab tuaj rua huv Yeluxalees.3Puab suavdlawg tuaj sis sau rua huv lub Tuamtsev hab coglug nrug Yau-as kws yog Vaajntxwv tug tub. Yehauyadas has rua puab tas, "Nuav yog Vaajntxwv tug tub, nwg yuav ua vaajntxwv lawv le tug Tswv tau coglug rua Daviv lawm has tas, Daviv cov xeebntxwv yuav tau ua vaajntxwv moog le.4Peb yuav tau ua le nuav: Thaus cov povthawj hab cov Levis tuaj ua num rua Nub Xanpataus, puab cov ntawd ib feem peb ua cov zuv lub Tuamtsev tej roojvaag,5ib feem peb zuv vaajntxwv lub loog hab ib feem peb zuv lub Roojvaag Xules. Taagnrho cov pejxeem tuaj sis sau rua ntawm lub tshaav puam saab nrau lub Tuamtsev.6Tsi pub leejtwg moog rua huv lub Tuamtsev, tsuas yog cov povthawj hab cov Levis txhaj moog tau xwb. Puab moog tau, rua qhov puab dlawbhuv lawm, tabsis cov pejxeem yuavtsum noog tug TSWV lug hab nyob saab nrau xwb.7Cov Levis tuav rawv ntaaj zuv puagncig vaajntxwv, puab nrug nraim vaajntxwv txhua qhov kws nwg moog. Yog leejtwg moog huv lub Tuamtsev tug ntawd yuav raug tua povtseg."8Cov Levis hab cov Yudas ua lawv le Yehauyadas has. Cov kws ua num Nub Xanpataus taag los puab tsi tau moog tsev le. Yog le ntawd, cov thawj tubrog txhaj tau puab cov ntawd hab cov kws tuaj hloov puab nub ntawd ua num ua ke.9Yehauyadas muab Vaajntxwv Daviv cov muv, cov thaiv nav ntaaj, tsi has cov luj hab cov miv kws muab khaws ca rua huv lub Tuamtsev coj lug rua tug thawj tubrog.10Ces tug thawj tubrog txawm kuas cov tubrog tuav rawv ntaaj moog sawv thoob plawg ntawm hauv ntej lub Tuamtsev zuv vaajntxwv.11Ces Yehauyadas txawm coj Yau-as tawm lug, muab lub mom kub rua nwg ntoo hab muab Vaajtswv phoo ntawv kevcai cob rua Yau-as; puab muab roj laub rua Yau-as taubhau tsaa nwg ua vaajntxwv. Puab suavdlawg npuaj teg hab qw has tas, "Thov kuas vaajntxwv muaj sa nyob ntev!"12Puj Vaajntxwv Athaliyas nov cov tubrog hab cov pejxeem qw, ces nwg txawm dlha ceev nrooj tuaj rua ntawm lub Tuamtsev kws suavdlawg tuaj sis sau.13Puj Vaajntxwv pum tug vaajntxwv kws puab tsaa, sawv ntawm lub Tuamtsev tug ncej qhovrooj lawv le kevcai tsaa vaajntxwv. Cov numtswv, cov tshuab raaj tshuab xyu hab cov pejxeem sawv puagncig vaajntxwv, puab qw hab tshuab raaj tshuab xyu zoo sab kawg le. Athaliyas nyuaj sab heev, nwg dlua rhe nwg cev khaub dluag hab qw has tas, "Ntxeev sab! Ntxeev sab!"14Yehauyadas tsi xaav kuas luas tua Athaliyas rua ntawm lub Tuamtsev, nwg txhaj hu cov thawj tubrog lug hab has rua puab tas, "Coj Athaliyas tawm lawv kis nruab nraab ntawm ob paab tubrog nuav moog. Yog leejtwg lug paab nwg, ces mej ca le muab tug ntawd tua povtseg."15Cov tubrog txawm nteg Athaliyas hab coj nwg moog rua ntawm lub Roojvaag Neeg kws yuav moog rua huv lub loog, hab puab muab nwg tua rua ntawd.


  Yehauyadas Kev Txhim Khu


  (2 Vaajntxwv 11.17-20)


  16Tug povthawj Yehauyadas kuas Vaajntxwv Yau-as hab cov pejxeem suavdlawg nrug nwg coglug has tas, puab yuav ua tug Tswv tsaav tuabneeg moog le.17Ces cov tuabneeg txawm moog rua tom lub tsev teev Npa-aas hab muab lub tsev rhuav puamtsuaj taag; puab muab tej thaaj hab tej mlom tsoo tawg taag, hab muab tug povthawj Matas kws teev Npa-aas tua rua ntawm cov thaaj hauv ntej. 18Yehauyadas tsaa cov povthawj hab cov Levis ua cov saib num huv lub Tuamtsev. Puab ua tej num kws Vaajntxwv Daviv muab cob rua puab, hab puab tua tsaj hlawv fij rua tug Tswv lawv le txuj kevcai kws Manxes sau tseg. Dlua le ntawd, puab yog cov ntaus suab nkauj hab hu nkauj.19Hab Yehauyadas tseem tso tubrog zuv lub Tuamtsev tej roojvaag hab tsi pub tug kws tsi huv moog rua huv le.20Cov thawj tubrog, cov numtswv, cov tswvxeev hab cov pejxeem nrug Yehauyadas coj vaajntxwv tawm huv lub Tuamtsev lug rua huv lub loog. Puab coj vaajntxwv moog ntawm lub Roojvaag Theem Sab lug rua huv lub loog hab nwg moog nyob sau lub zwmtxwv.21Cov pejxeem suavdlawg zoo sab kawg nkaus, ces lub nroog nyob ntsag tu, rua qhov puab tub muab Athaliyas tua tuag lawm.

  Cov Yudas Tug Vaajntxwv Yau-as


  (2 Vaajntxwv 12.1-16)


  1Thaus Yau-as ua vaajntxwv kaav tebchaws Yudas, nwg noobnyoog muaj xyaa xyoo, hab nwg nyob huv lub nroog Yeluxalees kaav tau plaub caug xyoo. Nwg nam hu ua Xinpiyas kws nyob huv lub nroog Npesenpas.2Yau-as ua lawv le tug Tswv sab nyam moog taag tug povthawj Yehauyadas tam.3Yehauyadas yuav tau ob tug quaspuj rua Vaajntxwv Yau-as. Obtug yug tau tub hab ntxhais coob leej rua Yau-as.4Thaus Yau-as ua vaajntxwv tau tsi ntev, nwg txawm txhim khu lub Tuamtsev.5Yau-as has kuas cov povthawj hab cov Levis moog thoob plawg txhua lub nroog huv tebchaws Yudas, hab sau cov pejxeem tej nyaj lug khu lub Tuamtsev lawv le naj xyoo khu. Yau-as kuas puab ca le nqeg teg ua, tabsis cov Levis tseem pheej ncua tseg tsi ua,6yog le ntawd, vaajntxwv txhaj hu Yehauyadas kws yog puab tug thawjcoj lug cuag nwg hab has tas, "Yog vim le caag mej tseem tsi kuas cov Levis ca le moog sau se ntawm cov Yudas hab cov tuabneeg kws nyob huv lub nroog Yeluxalees, lawv le tug Tswv tug tubkhai Mauxes tau has kuas cov pejxeem yuavtsum themd se tuaj khu tug Tswv lub Tuamtsev?"7(Athaliyas kws yog tug tuabneeg ua phem ua qas cov tuabneeg tuaj muab lub Tuamtsev rhuav pob puag taag. Hab coj tej khoom tseemceeb huv moog siv rua Npa-aas lawm.)8Vaajntxwv has kuas cov Levis txua ib lub thawv, hab kuas muab tso rua ntawm lub roojvaag kws moog rua huv lub Tuamtsev rua suavdlawg coj nyaj tuaj tso rua.9Puab tshaajtawm rua huv lub nroog Yeluxalees hab thoob plawg tebchaws Yudas, kuas txhua tug coj se tuaj rua tug Tswv lawv le Vaajtswv tug tubkhai Mauxes tau has kuas suavdlawg ua thaus puab nyob nraag taj suabpuam.10Cov numtswv hab cov pejxeem txaus sab coj puab tej nyaj tuaj tso puv nkaus huv lub thawv ntawd.11Txhua nub, cov Levis coj thawv nyaj ntawd moog rua vaajntxwv cov numtswv kws saib cov nyaj ntawd. Thaus puab pum has tas nyaj puv thawv lawm, vaajntxwv tug teev ntawv hab tug Povthawj Hlub tuaj muab cov nyaj ntawd rhu tawm hab muab lub thawv moog tso rua ntawm qhov qub chaw. Puab ua le nuav txhaj tau nyaj ntau heev.12Vaajntxwv hab Yehauyadas coj cov nyaj ntawd moog rua cov kws saib cov khu lub Tuamtsev, ces puab coj moog ndlav cov kws txawj txaug pobzeb, txawj kaw ntoo hab txawj nchuav tooj nchuav hlau tuaj khu lub Tuamtsev.13Txhua tug puavleej siv zug ua num hab puab khu tau lub Tuamtsev khov hab zoo ib yaam le lub qub.14Thaus puab khu tav lawm, puab coj tej nyaj tej kub kws seem siv tsi taag lug cob rua vaajntxwv hab Yehauyadas. Obtug muab tej nyaj tej kub ntawd coj moog nchuav ua taig hab tej cuabyeej siv rua huv lub Tuamtsev.


  Yau-as Ua Phem Ua Qas


  Thaus kws Yehauyadas ua neej nyob, suavdlawg tseem tua tsaj hlawv fij rua tug Tswv ntawm lub Tuamtsev tsi tu le.15Yehauyadas noobnyoog muaj ib puas peb caug xyoo ces nwg txawm tuag lawm.16Vim Yehauyadas muaj txaj ntsig rua cov Yixalayees, rua Vaajtswv teg num hab lub Tuamtsev, luas txhaj coj Yehauyadas moog log rua ntawm cov vaajntxwv lub toj ntxaas huv Daviv lub nroog.17Tabsis tom qaab kws Yehauyadas tuag lawm, cov Yudas tej numtswv txawm tuaj thov kuas Vaajntxwv Yau-as ua lawv le puab has.18Yog le ntawd, cov Yudas txawm tso tseg tsi tuaj pehawm tug Tswv kws yog puab cov yawmkoob tug Vaajtswv huv lub Tuamtsev lawm, tabsis puab moog pe tej mlom hab tug mlom quaspuj Aselas. Puab ua txhum le ntawd, ua rua tug Tswv chim heev rua cov Yudas hab cov tuabneeg kws nyob huv lub nroog Yeluxalees.19Tug Tswv tso nwg cov cevlug moog coj puab rov lug cuag nwg, tabsis puab tsi noog Vaajtswv cov cevlug has le.20Vaajtswv tug ntsujplig lug kaav hlo Xakhaliyas kws yog tug povthawj Yehauyadas tug tub. Xakhaliyas txhaj moog sawv taabmeeg cov pejxeem hab has rua puab tas, "Tug Tswv kws yog Vaajtswv nug has tas, 'Vim le caag mej tsi noog nwg tej lug saamfwm?' Mej yuav tsi vaammeej, rua qhov mej tso tug Tswv tseg lawm, nwg txhaj tso mej tseg hab!"21Vaajntxwv Yau-as nrug cov pejxeem ntxeev sab tawmtsaam Xakhaliyas. Vaajntxwv has kuas cov pejxeem muab pobzeb ntaus Xakhaliyas tuag rua huv lub tshaav puam ntawm hauv ntej lub Tuamtsev.22Vaajntxwv tsi ncu txug Xakhaliyas txiv tej txaj ntsig zoo kws nwg tau ua lawm, nwg txhaj muab Xakhaliyas tua tuag lawm. Thaus Xakhaliyas yuav tuag, nwg has tas, "Thov kuas tug Tswv pum tej kws koj ua nuav hab rau txim rua koj."


  Yau-as Tuag


  23Xyoo ntawd thaus lub caij nplooj ntoos zeeg, cov tubrog Xilias txawm tuaj tua lub tebchaws Yudas hab lub nroog Yeluxalees. Puab muab cov thawjcoj tua tuag taag hab fuab tau tej khoom ntau heev coj moog rua peg lub nroog Damaxes lawm.24Txawm yog cov tubrog Xilias tsi coob los tug Tswv ca puab tua yeej cov tubrog Yudas kws coob heev, rua qhov cov Yudas tso tug Tswv kws yog puab cov Yawmkoob tug Vaajtswv tseg lawm. Qhov nuav yog Vaajtswv rau txim rua Yau-as.25Yau-as raug mob saab kawg le, thaus cov yeebncuab thim rov qaab lawm, nwg ob tug thawj tubrog txawm ntxeev sab hab muab nwg tua rua sau txaaj, pauj qhov kws nwg tua tug povthawj Yehauyadas tug tub. Luas coj nwg moog log rua huv Daviv lub nroog, tabsis tsi yog log rua ntawm cov vaajntxwv lub toj ntxaas.26(Obtug kws ntxeev sab rua Yau-as, yog Xanpas kws nwg nam hu ua Sime-as kws yog tuabneeg Amoos, hab yog Yehauxanpas, nwg nam hu ua Simelis kws yog tuabneeg Mau-am.)27Nwg cov tub, hab tej lug qha tshwm kws has txug nwg, qhov kws nwg txhim khu tug Tswv lub Tuamtsev, puavleej muab sau ca rua huv phoo Ntawv kws teev cov vaajnxtwv lub neej lawm. Hab nwg tug tub Amaxiyas ua vaajntxwv hloov nwg chaw.

  Cov Yudas Tug Vaajntxwv Amaxiyas


  (2 Vaajntxwv 14.2-6)


  1Thaus Amaxiyas ua vaajntxwv nwg noobnyoog muaj neeg nkaum tsib xyoos, hab nwg nyob huv lub nroog Yeluxalees kaav tau neeg nkaum cuaj xyoos. Nwg nam hu ua Yehauyadees kws nyob huv lub nroog Yeluxalees.2Nwg ua lub neej lawv le tug Tswv sab nyam, tabsis nwg tsi ua kuas kawg sab kawg ntsws.3Thaus nwg kaav lub tebchaws nyob ruaj lawm, nwg txawm muab ob tug nom kws tua nwg txiv tua povtseg huv tuabsi.4Txawm le ntawd los nwg tsi tua obtug cov mivnyuas, nwg ua le ntawd txhaj lawv le tug TSWV tej lug saamfwm rua huv phoo ntawv kevcai kws Mauxes sau tseg has tas. "Tsi xob muab nam txiv tua vim mivnyuas tej kev txhum, hab tsi xob muab mivnyuas tua vim nam txiv tej kev txhum; tug twg ua txhum, tsuas tua tug ntawd xwb."


  Ua Rog rua Cov Tuabneeg Edoos


  (2 Vaajntxwv 14.7)


  5Vaajntxwv Amaxiyas sau taagnrho xeem Yudas hab xeem Npeenyamees cov txivneej ua tubrog lawv le tej cuab. Hab nwg tseem tsaa ib cov thawj saib ib txheeb leej, hab ib cov saib ib puas leej. Nwg sau cov kws muaj noobnyoog neeg nkaum xyoo rov sau, taagnrho yog muaj peb puas txheeb leej. Puab puavleej kawm kev ua rog, txawj nkaug muv, hab txawj siv dlaim thaiv nav ntaaj.6Amaxiyas muab plaub taas nyaj ndlav tau ib puas txheeb leej tubrog Yixalayees tuaj paab puab.7Tabsis muaj ib tug cev Vaajtswv lug tuaj has rua vaajntxwv has tas, "Koj tsi xob coj cov tubrog Yixalayees nuav nrug koj moog, rua qhov tug Tswv tsi nrug cov Yixalayees kws yog cov Efalayees.8Koj xaav has tas, puab yuav tuaj paab kuas koj tug zug luj hab ntaus yeej rog, tabsis Vaajtswv yog tug kws ua kuas yeej lossis swb, nwg yuav ca yeebncuab tua yeej koj."9Amaxiyas nug tug cev Vaajtswv lug ntawd has tas, "Tabsis yuav ua le caag rua cov nyaj kws tub muab rua cov tubrog Yixalayees lawm?" Tug cev Vaajtswv lug teb has tas, "Tug Tswv yuav muab ntau tshaaj tej ntawd rua koj."10Yog le ntawd, Amaxiyas txhaj tso cov tubrog Yixalayees kws nwg ndlav tuaj rov moog tsev. Puab chim heev rua cov Yudas hab rov moog tsev lawm.11Amaxiyas ua sab tawv qhawv coj cov tubrog moog txug huv lub Haav Ntsev. Puab tua cov tubrog Edoos tuag kaum txheeb leej.12hab nteg tau kaum txheeb leej. Puab coj cov kws puab nteg tau ntawd moog rua sau lub hauv tsua ntawm lub nroog Xelas, hab muab pov rua huv qaab tsuas tsoo pobzeb ua rua puab tuag taag.13Thaus ntawd cov tubrog Yixalayees kws Amaxiyas tsi pub nrug nwg moog ntaus rog, txawm moog tua cov Yudas tej nroog kws nyob ntawm lub nroog Xamalis hab Npethes Hauloos ntu nruab nraab. Puab tua cov Yudas tuag peb txheeb leej hab fuab tau khoom ntau heev coj moog lawm.14Thaus kws Amaxiyas moog tua yeej cov Edoos, nwg coj cov Edoos tej mlom lug teev, hab hlawv moov tshuaj tsw qaab rua tej mlom ntawd.15Qhov kws nwg ua le nuav ua rua tug TSWV chim heev. Tug Tswv txhaj tso ib tug cev Vaajtswv lug moog has rua Amaxiyas has tas, "Vim le caag koj txhaj pe lwm tsaav tuabneeg tej vaajtswv kws tub paab tsi tau puab cov tuabneeg dlim ntawm koj txhais teg?"16Thaus tug cev Vaajtswv lug tseem taabtom has, Vaajntxwv Amaxiyas txawm teb ndlais has tas, "Leejtwg tau tsaa koj ua vaajntxwv tug tuavxaam? Koj ca le tsum tsi xob has lug lossis yuav ca kuv muab koj tua povtseg?"


  Ua ntej kws tug cev Vaajtswv lug tso tseg nwg txawm has tas, "Kuv paub has tas, Vaajtswv tub txav txim sab yuav ua kuas koj puamtsuaj, rua qhov koj tau ua tej nuav hab tsi noog kuv lug."


  Ua Rog rua Cov Yixalayees


  (2 Vaajntxwv 14.8-20)


  17Vaajntxwv Amaxiyas kws kaav tebchaws Yudas hab nwg cov tuavxaam ntxeev sab rua cov Yixalayees. Nwg txhaj tso xuv moog rua Vaajntxwv Yehau-as kws kaav tebchaws Yixalayees kws yog Yehau-ahas tug tub hab yog Yehus tug xeebntxwv, kuas tuaj nrug nwg sis tua.18Tabsis Vaajtxwv Yehau-as tso tuabneeg moog has rua Amaxiyas has tas, "Muaj ib zag ib tsob ntoo xuavpaug kws nyob peg Roob Lenpanoos tso xuv tuaj rua tsob ntoo cab has tas, 'Muab koj tug ntxhais rua kuv tug tub yuav ua quaspuj!' Tabsis txawm muaj ib tug tsaj qus lug muab tsob ntoo xuavpaug ntawd tsuj kag rua huv aav lawm.19Amaxiyas, nwgnuav koj khaav qhov kws koj tua yeej cov Edoos ua rua koj nto npe, koj ca le txaus sab hab nyob tuab ywv huv tsev, vim le caag koj yuav nrhav teebmeem rua koj hab koj cov pejxeem kuas puamtsuaj?"20Tabsis Amaxiyas tsi noog Yehau-as tej lug, vim Vaajtswv pum zoo ca Amaxiyas ua tug swb, rua qhov nwg pe cov Edoos tej mlom.21Yog le ntawd, Vaajntxwv Yehau-as kws kaav tebchaws Yixalayees txhaj tuaj tua Vaajntxwv Amaxiyas kws kaav tebchaws Yudas. Puab tuaj sis ntsib ntawm lub nroog Npethes Semes huv tebchaws Yudas.22Cov tubrog Yudas txhaj swb hab tsiv taag rov moog tsev lawm.23Yehau-as nteg tau Amaxiyas hab coj moog rua huv Yeluxalees. Yehau-as tsoo tug ntsaa yeej kws thaiv lub nroog txij ndlua ntawm lub Roojvaag Efalayees moog ti nkaus rua ntawm lub Roojvaag Cegkaum, ntev le ib puas dlaaj.24Yehau-as coj tej nyaj, tej kub, tej cuabyeej huv lub Tuamtsev hab txhua yaam muaj nqes huv lub nroog kws nwg tshawb tau nrug cov tuabneeg kws nwg nteg tau moog rua peg lub nroog Xamalis lawm. Yehau-as tseem coj cov tuabneeg kws raug nteg nrug nwg moog hab.25Tom qaab kws Vaajntxwv Yehau-as kws kaav tebchaws Yixalayees tuag lawm, Amaxiyas tseem ua neej nyob tau kaum tsib xyoos ntxiv.26Dlua le lwm yaam kws Amaxiyas ua thaus chiv moog txug thaus xaus hab nwg kev tswjfwm, puavleej muab sau ca rua huv phoo Ntawv Keebkwm kws teev cov Yudas hab cov Yixalayees tej vaajntxwv lub neej lawm.  27Txij thaus Amaxiyas tso tug Tswv tseg, cov tuabneeg kws nyob huv lub nroog Yeluxalees txhaj pheej ntxeev sab rua nwg. Thaus kawg nwg tsiv moog rua huv lub nroog Lakhis, tabsis nwg cov yeebncuab caum qaab moog muab nwg tua tuag rua huv lub nroog ntawd.28Luas txhaj muab neeg thauj nwg rov lug rua huv lub nroog Yeluxalees, hab coj nwg moog log rua ntawm cov vaajntxwv lub toj ntxaas huv Daviv lub nroog.

  Cov Yudas Tug Vaajntxwv Uxiyas


  (2 Vaajntxwv 14.21-22; 15.1-7)


  1Cov Yudas txawm muab Amaxiyas tug tub Uxiyas kws noobnyoog muaj kaum rau xyoo tsaa ua vaajntxwv hloov nwg txiv chaw.2(Tom qaab kws Amaxiyas tuag lawm, Uxiyas rov moog txeeb tau lub nroog Elas hab muab txhim khu dlua tshab).3Thaus Uxiyas ua vaajntxwv, nwg noobnyoog muaj kaum rau xyoo, hab nwg nyob huv lub nroog Yeluxalees kaav tau plaub caug ob xyoos. Nwg nam hu ua Yekauliyas kws nyob huv lub nroog Yeluxalees.4Uxiyas coj lawv le nwg txiv tug yaamntxwv, nwg ua hum tug TSWV sab nyam.5Nwg ua lub neej fwm Vaajtswv lawv le Xakhaliyas qha nwg, Vaajtswv txhaj foom koob moov rua nwg lub neej vaammeej moog taag Xakhaliyas tam.6Uxiyas moog tua cov Filitees. Nwg tsoo lub nroog Nkas, lub nroog Yanes, hab lub nroog Asedaus tej ntsaa yeej pob puag taag hab nwg xov. ntsaa yeej thaiv tej nroog kws nyob ze lub nroog Asedaus, hab tej nroog huv tebchaws Filitees.7Vaajtswv paab nwg tua yeej cov Filitees, cov Alav kws nyob huv Nkunpa-aas, hab cov Munis.8Cov Amoos them nyaj hab kub ntau heev rua Vaajntxwv Uxiyas, nwg muaj fwjchim heev, hab nwg lub koob meej nrov nchaa moog txug tebchaws Iziv.9Uxiyas ua tej chaw tsomfaaj rua ntawm lub Roojvaag Cegkaum, rua ntawm lub Roojvaag Haav, hab rua ntawm tug ntsaa yeej kws nkhaus hlo huv lub nroog Yeluxalees.10Hab nwg tseem ua ntau lub chaw tsomfaaj rua tom tej ntug nroog hab khawb ntau lub qhov rau dlej, rua qhov nwg muaj tsaj txhu coob heev nyob rua zaaj taw roob hab huv tej taj nraag saab nubpoob. Uxiyas nyam ua laj ua teb heev, nwg txhaj kuas cov pejxeem cog txiv maab txiv ntoo ntau heev rua sau tej laaj roob hab huv tej teb kws aav zoo.11Uxiyas muaj cov tubrog kws kawm tav kev tua rog coob heev. Vaajntxwv tug thawj tubrog Hananiyees hab ob tug teev ntawv kws yog Ye-iyees hab Ma-axeyas sau cov tubrog ntawd tej npe huv tuabsi ca rua huv ntawv.12Taagnrho cov thawj tubrog muaj ob txheeb rau pua leej.13Puab muaj peb puas xyaa txheeb tsib puas leej tubrog kws txawj tua rog heev, paab vaajntxwv tua nwg cov yeebncuab.  14Uxiyas muab tej cuabyeej ua rog, tsi has tej thaiv nav ntaaj, ntaaj, muv, lub mom hlau looj taubhau, tsho hlau, neevnti hab xub, hab qai zeb ntaus zeg hlua rua cov tubrog.15Nyob huv lub nroog Yeluxalees, Uxiyas kuas luas ua tau ib cov cuabyeej tua xub vug hab ib cov tua pobzeb, tso rua sau tej chaw tsomfaaj, hab ntawm tej cegkaum ntsaa yeej kws thaiv lub nroog. Uxiyas lub koob meej nrov nchaa moo lug moog rua txhua qhov hab muaj fwjchim heev, rua qhov Vaajtswv yog tug paab nwg.


  Uxiyas Raug Txim Vim Khaavtheeb


  16Thaus Uxiyas muaj fwjchim lawm, nwg txawm khaavtheeb heev, txhaj ua rua nwg raug puamtsuaj. Nwg ua txhum rua tug TSWV kws yog nwg tug Vaajtswv; nwg moog rua huv lub Tuamtsev hab hlawv moov tshuaj tsw qaab rua sau lub thaaj.17Tug povthawj Axaliyas hab yim caum leej povthawj kws muaj zug hab sab tawv heev txawm lawv vaajntxwv qaab moog rua huv.18Puab cheem vaajntxwv has tas, "Uxiyas, koj tsi muaj cai hlawv moov tshuaj tsw qaab fij rua tug TSWV; tsuas yog cov povthawj kws yog Aloos cov xeebntxwv kws tub ua kevcai ntxuav kuas huv lawm txhaj ua tau xwb. Koj ca le tawm huv qhov chaw dlawbhuv nuav moog. Koj tau ua txhum tawmtsaam tug Tswv kws yog Vaajtswv, mas koj yuav tsi tau txais koob moov ntawm Vaajtswv lawm."19Uxiyas tseem taabtom sawv ntawm lub thaaj fij ib saab huv lub Tuamtsev, hab tuav rawv lub taig rau moov tshuaj tsw qaab. Uxiyas chim heev rua cov povthawj, ces taamsim ntawd nwg lub hauvplaj txawm mob ruas tawg pleb nreeg.20Ces Axaliyas kws yog tug povthawj hlub hab cov povthawj saib ntsoov Uxiyas lub hauvplaj, ua rua puab ntshai kawg le. Puab txhaj ntab Uxiyas kuas ca le tawm huv lub Tuamtsev moog, Uxiyas txawm tawm ceev nrooj moog, rua qhov tug Tswv tub rau txim rua nwg lawm.21Vaajntxwv Uxiyas mob ruas moog txug nub kws nwg tuag, vim nwg mob ruas, nwg txhaj nyob nwg ib lub tsev. Nwg moog tsi tau rua huv tug Tswv lub Tuamtsev le lawm. Nwg tug tub Yauthaas txhaj ua tug saib lub loog hab tswjfwm lub tebchaws.22Txhua yaam kws Vaajntxwv Uxiyas ua hab nwg tej kev tswjfwm, Yaxayas kws yog tug cev Vaajtswv lug kws yog Amauxes tug tub muab teev tseg ca lawm.23Uxiyas tuag hab luas coj nwg moog log ze rua ntawm cov vaajntxwv lub toj ntxaas, tabsis vim nwg mob ruas, luas tsi muab nwg log rua ntawm cov vaajntxwv lub toj ntxaas, hab nwg tug tub Yauthaas ua vaajntxwv hloov nwg chaw.

  Cov Yudas Tug Vaajntxwv Yauthaas


  (2 Vaajntxwv 15.32-38)


  1Thaus Yauthaas ua vaajntxwv nwg noobnyoog muaj neeg nkaum tsib xyoos, hab nwg nyob huv lub nroog Yeluxalees kaav tau kaum rau xyoo. Nwg nam hu ua Yelusas kws yog Xadaus tug ntxhais.2Yauthaas ua lub neej lawv le tug Tswv sab nyam ib yaam le nwg txiv ua, tabsis nwg tsi ua txhum le nwg txiv kws yog moog hlawv moov tshuaj tsw qaab huv lub Tuamtsev. Txawm le ntawd los cov pejxeem tseem pheej moog ua kev txhum.3Yauthaas yog tug ua lub Roojvaag Qaumteb ntawm lub Tuamtsev hab nwg ua ntau yaam rua sau tug ntsaa yeej Aufeles.4Yauthaas ua ntau lub nroog rua sau tej roob huv tebchaws Yudas, hab nwg ua ntau lub chaw faajxwm hab chaw tsomfaaj rua huv tej haav zoov.  5Yauthaas tua yeej cov Amoos tug vaajntxwv hab nwg cov tubrog. Yauthaas kuas cov Amoos ib xyoos twg them plaub taas nyaj, tsib caug txheeb kawm moov qeb, hab tsib caug txheeb kawm moov nplej moog txug peb xyoos.6Yauthaas muaj fwjchim, rua qhov nwg muab sab npuab tug Tswv kws yog nwg tug Vaajtswv.7Txhua yaam kws Yauthaas ua, nwg kev tswjfwm tebchaws, kev ua rog, hab lwm yaam puavleej muab sau ca rua huv phoo Ntawv kws teev cov Yixalayees hab cov Yudas tej vaajntxwv lub neej lawm.8Thaus Yauthaas ua vaajntxwv nwg noobnyoog muaj neeg nkaum tsib xyoos, hab nwg nyob huv lub nroog Yeluxalees kaav tau kaum rau xyoo.9nwg tuag hab luas coj nwg moog log rua huv Daviv lub nroog, hab nwg tug tub Ahas ua Vaajntxwv hloov nwg chaw.

  Cov Yudas Tug Vaajntxwv Ahas


  (2 Vaajntxwv 16.1-4)


  1Thaus Ahas ua vaajntxwv nwg noobnyoog muaj neeg nkaum xyoo, hab nwg nyob huv lub nroog Yeluxalees kaav tau kaum rau xyoo. Ahas tsi ua lub neej zoo lawv le nwg yawmkoob kws yog Vaajntxwv Daviv, tabsis nwg ua tej kws tsi hum tug Tswv sab nyam,2hab nwg ua lawv le cov vaajntxwv kws kaav tebchaws Yixalayees ua. Nwg muab tooj nchuav tau ib tug mlom Npa-aas,3nwg moog hlawv moov tshuaj tsw qaab rua huv lub Haav Hinoos, hab muab nwg cov tub tua hlawv fij rua tej mlom lawv le cov tuabneeg kws tug Tswv muab ntab tawm huv lub tebchaws moog ua ntej kws cov Yixalayees lug nyob.4Ahas tua tsaj hlawv fij hab hlawv moov tshuaj tsw qaab rua ntawm tej chaw teev dlaab kws nyob sau tej pov roob hab huv qaab tej tsob ntoo kws muaj nplooj ntxoov nyog.


  Ua Rog rua Cov Xilias hab Cov Yixalayees


  (2 Vaajntxwv 16.5)


  5-6Vim Ahas tau ua txhum, tug Tswv kws yog nwg tug Vaajtswv txhaj ca cov Xilias tug vaajntxwv tuaj tua yeej nwg hab nteg cov Yudas coob heev coj moog rua peg lub nroog Damaxes lawm. Tug TSWV tseem ca cov Yixalayees tug Vaajntxwv Pekas kws yog Lemaliyas tug tub tuaj tua yeej Ahas. Hab nub ntawd cov tubrog Yudas kws yog cov muaj sab tawv raug tua tuag ib puas neeg nkaum txheeb leej. Tug Tswv kws yog puab cov yawmkoob tug Vaajtswv ca kuas muaj tej xwm nuav lug raug cov Yudas, rua qhov puab tau tso nwg tseg lawm.7Ib tug tubrog Yixalayees hu ua Xikhalis yog tug tua Vaajntxwv Ahas tug tub Ma-axeyas. Axelikas kws yog tug nom saib lub loog hab Ekanas kws yog tug thawj tubrog ntawm Vaajntxwv.8Txawm yog cov Yudas yog cov Yixalayees kwvtij los cov Yixalayees tseem nteg cov Yudas ob puas txheeb leej quaspuj hab mivnyuas, hab fuab khoom ntau yaam coj moog rua peg lub nroog Xamalis lawm.


  Audes Kws Yog Tug Cev Vaajtswv Lug


  9Audes kws yog tug Tswv tug cev lug kws nyob huv lub nroog Xamalis. Nwg tuaj ntsib cov tubrog Yixalayees kws coj cov Yudas kws puab nteg thaus puab lug txug ntawm ntug nroog. Nwg has rua puab tas, "Tug Tswv kws yog mej cov yawmkoob tug Vaajtswv chim heev rua cov Yudas, nwg txhaj ca mej moog tua yeej cov Yudas, tabsis qhov kws mej ua limham hab tua puab tuag, Vaajtswv tub nov lawm.10Qhov kws mej coj cov Yudas tej quaspuj hab txivneej nraag lub nroog Yeluxalees lug ua mej qhev. Mej puas paub has tas yog mej ua txhum rua tug Tswv kws yog mej tug Vaajtswv?11Mej ca le noog kuv has! Cov kws mej nteg lug nuav yog mej cov kwvtij hab cov muam, mej yuav tso puab moog lossis ca tug Tswv chim hab rau txim rua mej?"12Cov Efalayees plaub tug thawj coj kws yog, Yehauhanaas tug tub Axaliyas, Mesilemaus tug tub Npelekiyas, Salumes tug tub Yehikiyas hab Helais tug tub Amaxas los tsi pum zoo qhov kws cov tubrog ua le ntawd.13Puab has tas, "Mej tsi xob coj cov tuabneeg kws mej nteg ko lug rua huv lub nroog nuav! Peb tub ua txhum rua tug Tswv ua rua nwg chim heev, hab tsimnyog nwg rau txim rua peb lawm. Nwgnuav mej tseem yuav tsub kev txhum ntxiv rua peb hab los?" 14Yog le ntawd, cov tubrog txhaj muab cov Yudas kws puab nteg lug, muab tej khoom kws puab fuab tau lug cob rua cov numtswv hab cov pejxeem.15Ces puab txawm tsaa plaub leeg ntawd ua cov saib hab faib tej rig tsho kws puab fuab tau lug, rua cov tuabneeg kws puab nteg lug. Muab tej rig tsho rua puab naav, muab tej khau khab rua puab rau, muab mov rua puab noj, hab muab dlej rua puab haus, hab muab roj txiv ntoo pleev puab tej qhov txhaab. Muab cov kws moog tsi taug kev caij neeg luav, hab coj taagnrho cov tuabneeg kws puab nteg lug ntawd rov moog rua nraag cov Yudas cheebtsaam aav ntawm Yelikaus kws yog lub nroog toovlaaj. Ces cov Yixalayees txhaj rov lug rua peg lub nroog Xamalis lawm.


  Cov Axilias tsi Kaam Paab Ahas


  (2 Vaajntxwv 16.7-9)


  16-17Cov Edoos rov tuaj tua cov Yudas hab nteg tau coob leej coj moog lawm. Yog le ntawd, Vaajntxwv Ahas txhaj moog thov Tilas Pelexes kws kaav tebchaws Axilias tuaj paab nwg.18Tuab lub sijhawm ntawd cov Filitees txawm tuaj tua cov nroog kws nyob saab nubpoob ntawm tej taw roob hab huv tebchaws Yudas saab qaabteb. Puab txeeb tau lub nroog Npethes Semes, lub nroog Aiyaloos, lub nroog Kedelaus, hab lub nroog Xaukaus, lub nroog Teenas, hab lub nroog Nkixaus, nrug tej zog kws nyob ibncig hab puab ca le nyob huv tej nroog ntawd le lawm.19Vim Vaajntxwv Ahas kws kaav tebchaws Yudas ua tsi ncaaj rua nwg cov pejxeem hab ua txhum rua tug Tswv. Tug Tswv txhaj tso kev txomnyem lug rua cov Yudas.20Tug vaajntxwv kws kaav tebchaws Axilias tsi tuaj paab Ahas tabsis nwg tuaj tua Ahas hab ua rua Ahas raug kev kub ntxhuv ntau yaam.21Yog le ntawd, Ahas txhaj muab taagnrho tej kub huv lub Tuamtsev, huv lub loog hab sau taagnrho cov numtswv tej kub huv puab tej tsev moog rua tug vaajntxwv kws kaav tebchaws Axilias, txawm le ntawd los qhov kws nwg ua ntawd paab tsi tau nwg le.


  Ahas tej Kev Txhum


  22Thaus kws Ahas raug teebmeem, nwg hajyam ua txhum rua tug Tswv heev dlua yaav taag lug.23Nwg tua tsaj fij rua cov Axilias tej vaajtswv kws ua rua nwg swb. Nwg has tas, "Cov Axilias tej vaajtswv ntawd tub paab cov Axilias cov vaajntxwv lawm, yog kuv tua tsaj hlawv fij rua tej vaajtswv ntawd, tej vaajtswv ntawd yuav paab kuv hab." Qhov kws Ahas ua le nuav, ua rua nwg hab nwg lub tebchaws raug kev puamtsuaj xwb.24Ahas tseem muab tej khoom kws nyob huv lub Tuamtsev sau lug hab muab tsoo tawg taag. Nwg muab tug Tswv lub Tuamtsev kaw hab teeb tej thaaj fij rua txhua qhov huv lub nroog Yeluxalees. 25Nwg ua tej chaw teev dlaab rua txhua lub nroog huv tebchaws Yudas hab hlawv tej moov tshuaj tsw qaab fij rua lwm tsaav tuabneeg tej vaajtswv. Qhov kws nwg ua le nuav ua rua tug Tswv kws yog nwg cov yawmkoob tug Vaajtswv chim heev rua nwg.26Txhua yaam kws Ahas ua hab nwg kev tswjfwm tebchaws, thaus pib moog txug thaus xaus, puavleej muab sau ca rua huv phoo Ntawv Keebkwm kws teev cov Yudas hab cov Yixalayees tej vaajntxwv lub neej lawm.27Vaajntxwv Ahas tuag hab luas coj nwg moog log rua huv lub nroog Yeluxalees, tabsis tsi yog log rua ntawm cov vaajntxwv lub toj ntxaas, hab nwg tug tub Hexekiyas ua vaajntxwv hloov nwg chaw.

  Cov Yudas Tug Vaajntxwv Hexekiyas


  (2 Vaajntxwv 18.1-3)


  1Thaus Hexekiyas ua Vaajntxwv kaav tebchaws Yudas, nwg noobnyoog muaj neeg nkaum tsib xyoos, nwg nyob huv lub nroog Yeluxalees kaav tau neeg nkaum cuaj xyoos. Nwg nam hu ua Anpiyas, hab yog Xakhaliyas tug ntxhais.2Hexekiyas ua lub neej lawv le tug Tswv sab nyam ib yaam le nwg yawmkoob kws yog Vaajntxwv Daviv ua.


  Ua Kevcai Ntxuav lub Tuamtsev


  3Thawj xyoo kws Hexekiyas ua vaajntxwv, thaus lub ib hlis ntuj nwg moog qheb lub Tuamtsev tej roojvaag hab txhim khu dlua tshab.4Nwg hu cov povthawj hab cov Levis tuaj sis sau huv lub tshaav puam ntawm lub Tuamtsev saab nubtuaj,5hab nwg has rua puab tas, "Mej cov Levis, ca le moog ua kevcai ntxuav kuas mej huv hab ua kevcai ntxuav tug Tswv kws yog mej cov yawmkoob tug Vaajtswv lub Tuamtsev kuas dlawbhuv. Mej ca le muab txhua yaam kws ua rua lub Tuamtsev tsi dlawbhuv tshem moog povtseg huv tuabsi.6Peb cov yawmkoob tsi muab sab npuab tug Tswv kws yog peb tug Vaajtswv hab puab ua phem ua qas taabmeeg nwg. Puab tso nwg tseg hab tig nrausqaum rua nwg.7Puab muab lub Tuamtsev tej qhovrooj kaw, ca tej teeb tuag taag hab puab tsi hlawv tshuaj tsw qaab fij rua cov Yixalayees tug Vaajtswv lub Tuamtsev lawm.8Tub yog vim le ntawd, tug Tswv txhaj chim heev rua cov Yudas hab cov tuabneeg kws nyob huv lub nroog Yeluxalees. Hab tej kws nwg ua rua puab, txhaj ua rua txhua tug ceeb hab ntshai kawg le. Mej yeej paub tej nuav zoo.9Cov kws yog peb txiv raug tua tuag taag rua huv tshaav rog hab peb tej quaspuj mivnyuas raug luas nteg coj moog taag.10"Nwgnuav kuv txav txim sab has tas, kuv yuav coglug rua tug Tswv kws yog cov Yixalayees tug Vaajtswv, kuas nwg txhaj tsi chim rua peb lawm.11Kuv cov mivnyuas, mej tsi xob ca lub sijhawm dlhau moog. Mej yog cov kws tug Tswv xaiv lug ua cov hlawv moov tshuaj tsw qaab rua nwg hab coj suavdlawg pehawm nwg."12-14Cov Levis ntawd yog cov kws muaj npe le nraag nuav: Cuab Kauhas yog Amaxais tug tub Mahas hab Axaliyas tug tub Yau-ees Cuab Melalis yog Adis tug tub Kises hab Yehalees tug tub Axaliyas Cuab Nkesoos yog Ximemas tug tub Yau-as, hab Yau-as tug tub Edees Cuab Elisafas yog Simelis hab Ye ules Cuab Axafes yog Xakhaliyas hab Mataniyas Cuab Hemaas yog Yehu-ees hab Sime-is Cuab Yeduthoos yog Semayas hab Uxiyees15Cov Levis nuav hu puab cov kwvtij tuaj ua ke ua kevcai ntxuav kuas puab huv. Ces vaajntxwv kuas puab ua kevcai ntxuav lub Tuamtsev kuas dlawbhuv lawv le tug Tswv txuj kevcai.16Cov povthawj moog rua huv lub Tuamtsev hab ua kevcai ntxuav kuas lub Tuamtsev dlawbhuv. Hab muab txhua yaam kws ua rua lub Tuamtsev tsi dlawbhuv tshem tawm lug tso huv lub tshaav puam ntawm lub Tuamtsev, hab cov Levis maam le nqaa moog povtseg rua huv lub Haav Kiloos kws nyob saab nrau ntug nroog.17Puab pib ua kevcai ntxuav rua thaus lub ib hlis ntuj nub xab ib moog txug nub xab yig. Hab puab khu lub Tuamtsev tej qhovrooj tau yim nub ntxiv, lub ib hlis nub kaum rau puab ua txhua yaam tav txhaj tau lub Tuamtsev ua qhov chaw pehawm tug Tswv.


  Fij Lub Tuamtsev dlua Tshab


  18Cov Levis moog tshaab xu rua vaajntxwv has tas: "Peb tub ua kevcai ntxuav lub Tuamtsev kuas dlawbhuv tav taag lawm, tsi has lub thaaj kws hlawv tej khoom fij los yog lub rooj kws rau cov ncuav dlawbhuv, hab txhua yaam cuabyeej siv.19Ntu kws Vaajntxwv Ahas tsi muab sab npuab tug Tswv, nwg rhu txhua yaam huv lub Tuamtsev moog lawm, nwgnuav puab rov muab tej ntawd fij rua tug Tswv, Hab muab tso rua ntawm hauv ntej tug Tswv lub thaaj fij."20Vaajntxwv Hexekiyas sawv ntxuv moog hu taagnrho cov thawjcoj huv lub nroog tuaj sis sau hab puab ua ke moog rua huv lub Tuamtsev.21Puab coj xyaa tug txiv nyuj, xyaa tug laug yaaj, xyaa tug thaav yaaj hab xyaa tug tshis moog tua fij dlaws vaajntxwv tsev tuabneeg hab cov Yudas tej kev txhum hab ua kevcai ntxuav lub Tuamtsev kuas dlawbhuv. Vaajntxwv has kuas cov povthawj kws yog Aloos cov xeebntxwv muab cov tsaj ntawd tua hlawv rua sau lub thaaj fij rua tug TSWV.22Cov povthawj tua cov txiv nyuj ua ntej, maam le tua cov laug yaaj, cov thaav yaaj hab muab cov ntshaav nchus rua lub thaaj.23Tom qaab ntawd puab maam coj cov tshis kws tua dlaws txim lug rua vaajntxwv hab cov pejxeem tsaa teg rua sau cov tshis.24Ces cov povthawj muab cov tshis tua hab muab cov ntshaav laub rua sau lub thaaj fij dlaws cov pejxeem lub txim, rua qhov vaajntxwv saamfwm kuas tua tsaj hlawv fij dlaws cov Yixalayees tej kev txhum.25Vaajntxwv ua lawv le kws tug Tswv has rua Nkas kws yog Vaajntxwv Daviv tug cev Vaajtswv lug, hab Nathaas kws yog tug cev Vaajtswv lug. Vaajntxwv kuas cov Levis nqaa nkauj nogncaas hab nruag npuaj tuaj sawv ntawm lub Tuamtsev.26Cov ntawd zoo ib yaam le tej kws thaus u Vaajntxwv Daviv siv, hab cov povthawj tuav rawv puab tej raaj sawv ntawd hab.27Hexekiyas kuas muab cov khoom fij hlawv, thaus pib hlawv cov khoom ces cov pejxeem txawm hu nkauj qhuas tug Tswv, hab cov qoj suab nkauj txawm qoj nkauj nogncaas hab tshuab raaj tshuab xyu.28Txhua tug kws tuaj pehawm tug Tswv nub ntawd puavleej zoo sab, puab hu nkauj hab tshuab raaj tshuab xyu moog txug thaus hlawv tej khoom fij ntawd taag.29Ces Vaajntxwv Hexekiyas hab cov pejxeem suavdlawg txawm txhus caug ndlua pehawm Vaajtswv.30Vaajntxwv hab cov thawjcoj kuas cov Levis hu tej nkauj kws Daviv nab Axafes kws yog tug cev Vaajtswv lug sau qhuas Vaajtswv. Yog le ntawd, puab txhua tug txhaj hu nkauj zoo sab hab txhus caug pehawm tug Tswv.31Hexekiyas has rua cov pejxeem suavdlawg tas, "Nwgnuav mej suavdlawg yog tuabneeg huv lawm, mej ca le coj tej tsaj moog tua fij ua tug Tswv tsaug." Puab suavdlawg noog vaajntxwv lug, hab muaj ibtxha tseem txaus sab hlo coj puab tej tsaj moog tua hlawv fij rua tug Tswv.32Puab coj xyaa caum tug txiv nyuj, ib puas tug laug yaaj, ob puas tug thaav yaaj moog tua hlawv fij rua tug Tswv;33Puab tseem coj rau pua tug txiv nyuj hab peb txheeb tug yaaj moog tua fij hab faib rua cov pejxeem suavdlawg noj.34Vim cov povthawj tsi coob, puab txhaj kuas cov Levis lug paab puab tua cov tsaj moog txug thaus tej num ntawd tav hab cov povthawj ua kevcai ntxuav kuas puab huv. (Rua qhov cov Levis tseem muaj sab ua kevcai ntxuav kuas huv dlua cov povthawj.)35Dlua le tej khoom fij kws ntau heev ntawd, cov povthawj tseem muab tej roj kws luas tawm ntawm tej nqaj kws muab faib rua cov pejxeem noj, muab cawv txiv maab moog hlawv fij hab. Yog le ntawd, txhaj rov pib muaj kev pehawm Vaajtswv nyob huv lub Tuamtsev dlua.36Vaajntxwv Hexekiyas hab cov pejxeem suavdlawg zoo sab kawg, rua qhov Vaajtswv tau paab puab ua tej num ntawd kuas tav sai heev.

  Npaaj Ua Kevcai Hlaa Dlhau


  1-3Cov tuabneeg tuaj ua tsi tau Kevcai Hlaa Dlhau rua thaus lub ib hlis ntuj lawv le lub sijhawm kws teem tseg, rua qhov cov povthawj kws tub ua kevcai ntxuav kuas huv tseem muaj tsawg hab tuabneeg tseem tsi tau tuaj txhij rua huv lub nroog Yeluxalees. Yog le ntawd, Vaajntxwv Hexekiyas, cov numtswv hab cov pejxeem kws nyob huv lub nroog Yeluxalees txhaj pum zoo ca ua Kevcai Hlaa Dlhau rua thaus lub ob hlis ntuj. Vaajntxwv txhaj xaa xuv moog thoob plawg cov Yixalayees hab cov Yudas hab vaajntxwv xaa ntawv moog caw xeem Efalayees hab xeem Manaxes, kuas tuaj rua ntawm lub Tuamtsev huv lub nroog Yeluxalees hab ua Kevcai Hlaa Dlhau qhuas tug Tswv kws yog cov Yixalayees tug Vaajtswv.4Vaajntxwv hab cov pejxeem suavdlawg txaus sab rua qhov kws puab npaaj ntawd,  5yog le ntawd, puab txhaj caw taagnrho cov Yixalayees, txij ndlua peg lub nroog Daas moog txug nraag lub nroog Npesenpas kuas tuaj rua huv lub nroog Yeluxalees hab ua Kevcai Hlaa Dlhau lawv le txuj kevcai. Zag nuav tuabneeg tuaj coob tshaaj txhua zag.6Cov tuabneeg xaa xuv txawm moog thoob plawg cov Yixalayees hab cov Yudas lawv le vaajntxwv hab cov numtswv kuas puab moog caw suavdlawg has tas, "Cov pejxeem Yixalayees, mej tub tsiv dlim ntawm cov Axilias lawm, yog le ntawd, mej ca le lug cuag tug Tswv kws yog Anplahaas, Ixaj hab Yakhauj tug Vaajtswv, nwg txhaj yuav lug cuag mej.7Mej tsi xob ua ib yaam le kws mej cov yawmkoob hab mej cov kwvtij Yixalayees kws tsi muab sab npuab tug Tswv kws yog puab tug Vaajtswv. Mej tub pum ntsoov nwg rau txim rua puab nyaav kawg le. 8Mej tsi xob ua tuabneeg tawv ncauj le puab, tabsis mej yuavtsum noog tug Tswv lug. Mej ca le tuaj rua ntawm lub Tuamtsev huv lub nroog Yeluxalees, qhov chaw kws tug Tswv kws yog mej tug Vaajtswv muab ua qhov chaw dlawbhuv, hab pehawm nwg moog ibtxhis, yog le ntawd, nwg txhaj yuav tsi chim rua mej lawm.9Yog mej rov lug cuag tug Tswv, cov tuabneeg kws nteg mej tej kwvtij moog lawm, yuav hlub puab hab tso puab rov lug tsev. Tug Tswv kws yog mej tug Vaajtswv, nwg yog tug sab dlawb sab zoo hab muaj kev hlub tshua. Yog mej lug cuag nwg, nwg yuav leeg yuav mej."10Cov tuabneeg xaa xuv moog thoob plawg txhua lub nroog huv xeem Manaxes, hab huv xeem Efalayees cheebtsaam aav, hab moog txug peg xeem Xenpuloos kws nyob saab qaumteb, tabsis puab luag cov tuabneeg xaa xuv plig hab muab puab tso dlaaj tso luag.11Txawm le ntawd los tseem muaj qee leej kws nyob rua huv xeem Aseles, Manaxes hab Xenpuloos kws txaus sab yuav tuaj rua huv lub nroog Yeluxalees.12Vaajtswv tseem nyob nrug cov Yudas kuas puab ua tau ib lub sab noog nwg lug hab ua lawv le vaajntxwv hab nwg cov numtswv tej lug saamfwm.


  Ua Kevcai Hlaa Dlhau


  13Thaus lub ob hlis ntuj tuabneeg tuaj coob heev rua huv lub nroog Yeluxalees, hab ua Kevcai noj Ncuav tsi xyaw Keeb.14Puab muab tej thaaj kws hlawv khoom fij hab hlawv tshuaj tsw qaab huv lub nroog Yeluxalees coj moog pov rua huv lub Haav Kiloos.15Lub ob hlis ntuj nub kaum plaub, puab tua cov thaav yaaj fij ua Kevcai Hlaa Dlhau. Cov povthawj hab cov Levis kws tsi tau ua kevcai ntxuav kuas huv, puab txaajmuag kawg le, puab txhaj ua kevcai ntxuav kuas huv hab tua tsaj hlawv fij rua huv lub Tuamtsev.16Puab rov moog ua puab teg num huv lub Tuamtsev, lawv le Mauxes kws yog Vaajtswv tug tuabneeg txuj Kevcai. Cov Levis muab cov taig ntshaav rua cov povthawj coj moog nchus rua lub thaaj.17Rua qhov tseem tshuav tuabneeg coob tsi tau ua kevcai ntxuav kuas huv, cov Levis txhaj tua cov thaav yaaj fij ua Kevcai Hlaa Dlhau rua cov kws tsi tau ua kevcai ntxuav ntawd. 18Dlua le ntawd, xeem Efalayees, xeem Manaxes, xeem Ixakhas, hab xeem Xenpuloos tseem muaj cov kws tsi tau ua kevcai ntxuav kuas huv coob heev, yog le ntawd, qhov kws puab tuaj ua Kevcai Hlaa Dlhau, puab ua tsi lawv le txuj kevcai. Vaajntxwv Hexekiyas txhaj thov Vaajtswv paab rua puab has tas,19"Tug TSWV kws yog peb cov yawmkoob tug Vaajtswv, koj yog tug muaj lub sab dlawb sab zoo, thov koj zaam txim rua cov tuabneeg kws tuaj ua kevcai ntxuav kuas huv nuav."20Tug Tswv teb Hexekiyas tej lug thov hab zaam txim rua puab.21Suavdlawg tuaj ua Kevcai noj Ncuav tsi xyaw Keeb huv lub nroog Yeluxalees tau xyaa nub, puab zoo sab kawg le, cov povthawj hab cov Levis naj nub qhuas tug Tswv kawg puab tug dlaag tug zug.22Vaajntxwv Hexekiyas qhuas cov Levis qhov kws puab txawj coj suavdlawg pehawm tug Tswv tau zoo heev. Puab noj tej zaub mov kws ua kevcai hab tua tsaj fij rua tug Tswv kws yog puab cov yawmkoob tug Vaajtswv hab ua nwg tsaug tau xyaa nub,23ces puab pum zoo rov ua rooj noj rooj haus xyaa nub ntxiv. Yog le ntawd, puab txhaj ua rooj noj rooj haus lomzem hab zoo sab heev.24Vaajntxwv Hexekiyas muab ib txheeb tug txiv nyuj, xyaa txheeb tug yaaj, hab cov numtswv muab ib txheeb tug txiv nyuj hab kaum txeeb tug yaaj rua cov pejxeem tua noj. Cov povthawj kws ua kevcai ntxuav kuas huv muaj coob heev.25Yog le ntawd, puab txhua tug zoo sab heev, tsi has cov Yudas, cov povthawj, cov Levis hab cov pejxeem Yixalayees kws tuaj peg qaumteb tuaj, hab cov tuabneeg kws nyob huv tebchaws Yixalayees hab tebchaws Yudas.26Suavdlawg muaj kev lomzem zoo sab thoob plawg huv lub nroog Yeluxalees, rua qhov txij thaus Vaajntxwv Xalumoos kws yog Daviv tug tub lug tsi tau muaj dlua rooj noj rooj haus luj le nuav.27Cov povthawj hab cov Levis thov tug Tswv foom koob moov rua cov pejxeem suavdlawg. Vaajtswv nyob sau ntuj kws yog nwg qhov chaw dlawbhuv nov puab tej lug thov hab foom koob moov rua puab.

  Rhuav Tej Chaw Teev Dlaab


  1Tom qaab kws puab ua rooj noj rooj haus dlhau lawm, cov Yixalayees moog thoob plawg txhua lub nroog huv tebchaws Yudas nab tsoo tej ncej zeb, ntuv tug mlom quaspuj Aselas, rhuav tej thaaj fij nab tej chaw teev dlaab. Puab ua le ntawd moog thoob plawg huv tebchaws Yudas hab thoob plawg huv xeem Npeenyamees, xeem Efalayees, hab xeem Manaxes cheebtsaam aav huv tuabsi, ces puab maam rov lug tsev.2Vaajntxwv Hexekiyas faib num rua cov povthawj hab cov Levis kuas nyag ua nyag lub luag num kws muab cob rua puab lawm. Puab teg num yog hlawv khoom fij, fij khoom ua kev sis raug zoo, ua Vaajtswv teg num huv lub Tuamtsev, qhuas hab ua Vaajtswv tsaug huv lub Tuamtsev.3Tej tsaj kws hlawv fij thaus sawv ntxuv hab thaus tsaus ntuj, cov kws tua fij Nub Xanpataus, Nub Hli Xab hab lwm yaam kevcai lawv le tug Tswv txuj kevcai has tseg puavleej yog vaajntxwv muab.4Dlua le ntawd, vaajntxwv has kuas cov tuabneeg kws nyob huv lub nroog Yeluxalees coj tej khooni fij kws yog cov povthawj hab cov Levis tug, tuaj rua puab, puab txhaj muaj sijhawm ua num lawv le tug Tswv txuj kevcai qha tseg.5Thaus cov Yixalayees nov vaajntxwv tej lug saamfwm lawm, puab coj tej qoobloo kws zoo heev, tsi has nplej, txiv maab, roj txiv ntoo, zib ntaab hab lwm yaam kws puab cog hab sau tau lug ntawm puab tej qoobloo thawj phaum hab puab coj ib feem kaum' ntawm txhua yaam kws puab muaj tuaj.6Taagnrho tej tuabneeg kws nyob huv txhua lub nroog huv tebchaws Yudas coj puab tej nyuj, tej yaaj kws yog ib feem kaum hab puab tseem coj ntau yaam tuaj fij rua tug Tswv kws yog puab tug Vaajtswv.7Thaus lub peb hlis, puab pib coj tej khoom pub ntawd tuaj teeb moog txug lub xyaa hli maam taag.8Vaajntxwv Hexekiyas hab nwg cov numtswv pum suavdlawg coj khoom tuaj ntau heev lawm, puab txawm ua tug Tswv tsaug, hab foom koob moov rua cov pejxeem.9Vaajntxwv qha tej khoom pub nuav rua cov povthawj hab cov Levis,10hab tug Povthawj Hlub Axaliyas kws yog Xadaus tug xeebntxwv has rua vaajntxwv tas, "Txij thaus cov pejxeem pib nqaa puab tej khoom pub tuaj rua huv lub Tuamtsev, peb muaj noj muaj haus nplua mag. Peb tau txais txhua yaam nuav tub yog tug Tswv tau foom koob moov rua nwg tsaav tuabneeg."11Vaajntxwv has kuas puab ua ib cov chaav rau khoom rua huv lub Tuamtsev,12 puab muab tej khoom pub hab cov ib feem kaum ntawd coj moog ca rua huv cov chaav ntawd. Puab tsaa ib tug Levis hu ua Kaunaniyas ua tug saib tej khoom ntawd hab tsaa nwg tug kwv Sime-is ua tug paab nwg.13Vaajntxwv Hexekiyas hab tug Povthawj Hlub Axaliyas tsaa cov Levis kaum leej kws yog: Yehiyees, Axaxiyas, Nahas, Axahees, Yelimaus, Yauxanpas, Eliyees, Imakiyas, Mahas hab Npenayas ua cov paab Kaunaniyas hab Sime-is.14Imenas kws yog xeem Levis tug tub Kaules, nwg yog tug thawj kws saib lub Roojvaag Nubtuaj ntawm lub Tuamtsev, ua tug kws txais tej khoom pub kws suavdlawg coj tuaj fij rua tug Tswv hab muab tej khoom ntawd faib.15Edees, Minimees, Yesuas, Semayas, Amaliyas hab Sekaniyas kws yog cov povthawj nyob rua tej lub nroog, faib tej zaub mov rua cov Levis sis npaug zog lawv le puab teg num,16tabsis tsi yog faib lawv le tej cuab kwvtij. Puab faib rua cov txivneej txhua tug kws noobnyoog peb caug xyoo lossis laug dlua ntawd kws najnub tuaj ua num huv lub Tuamtsev lawv le puab teg num xwb.17Luas faib num rua cov povthawj lawv le tej cuab hab luas faib num rua cov Levis kws noobnyoog neeg nkaum xyoo rov sau lawv le puab tej paab.18Puab coj puab tej quaspuj mivnyuas moog sau npe, rua qhov puab yog cov kws muaj lub sab ncaaj nceeg hab tswj puab kuas ua tau tuabneeg dlawbhuv.19Cov povthawj kws yog Aloos cov xeebntxwv kws nyob huv tej nroog lossis tom puab tej teb hab huv tej zog kws nyob ibncig tej nroog. Puab yog cov kws faib zaub mov rua cov txivneej kws yog cov povthawj tsev tuabneeg hab txhua tug kws sau npe zwm rua cov Levis txhua cuab.20Vaajntxwv Hexekiyas ua nwg teg num ncaaj nceeg thoob plawg tebchaws Yudas hab ua hum tug Tswv kws yog nwg tug Vaajtswv sab.21Txhua yaam kws vaajntxwv ua, tsi has ua lub Tuamtsev, lossis ua lawv le tug Tswv tej kevcai, nwg muab sab rau nrhav Vaajtswv, hab muab sab npuab Vaajtswv kawg sab kawg ntsws, nwg teg num txhaj vaammeej.

  Cov Axilias Yuav Tua Lub Nroog Yeluxalees


  (2 Vaajntxwv 18.13-37; 19.14-19,35-37; Yaxayas 36.1-22; 37.8-38)


  1Vaajntxwv Hexekiyas muaj lub sab ncaaj nceeg ua Vaajtswv teg num txhua yaam tav. Tom qaab ntawd Xenakhelis kws yog tug vaajntxwv kaav tebchaws Axilias txawm tuaj tua tebchaws Yudas. Nwg tub xub tuaj vij cov nroog kws muaj ntsaa yeej khov kho thaiv, hab kuas nwg cov tubrog tsoo tej ntsaa yeej moog rua huv lub nroog.2Thaus Hexekiyas pum has tas, Xenakhelis yuav tuaj tua lub nroog Yeluxalees.3-4Nwg hab nwg cov numtswv txav txim sab txhub tej qhov dlej saab nrau ntug nroog kuas thaus cov Axilias tuaj txug ntawm lub nroog Yeluxalees, kuas puab tsi tau dlej haus. Cov numtswv txhaj coj ib paab tubrog coob heev le moog meem tej qhovdlej tsi pub kuas dlej ndlwg tshwm qhov twg le.5Vaajntxwv khu tug ntsaa yeej kws thaiv lub nroog tej ntu kws pob lawm, hab ua tej chaw tsomfaaj rua sau tug ntsaa yeej" hab ua ib txheej ntsaa yeej rua saab nrau. Dlua le ntawd nwg khu tug ntsaa yeej kws thaiv Daviv lub nroog, hab nwg ua tau ib cov muv hab ib cov thaiv nav ntaaj ntau heev.6Vaajntxwv tsaa ib cov thawj tubrog ua cov saib tej pejxeem hab kuas puab tuaj sis sau rua ntawm lub roojvaag lub chaw laas tshaav. Vaajntxwv has rua puab tas,7"Mej ca le ua sab tawv qhawv hab tsi xob ntshai tug vaajntxwv kws kaav tebchaws Axilias hab nwg cov tubrog. Tug kws tuaj peb tog muaj zug dlua tug kws tuaj nwg tog. 8Nwg tug zug tsuas yog zug tuabneeg xwb, tabsis peb muaj tug TSWV kws yog peb tug Vaajtswv paab peb tua rog." Vaajntxwv tej lug txhawb cov pejxeem zug heev.9Tom qaab ntawd, thaus Xenakhelis tseem nyob huv lub nroog Lakhis, nwg tso xuv rua Vaajntxwv Hexekiyas hab cov Yudas has tas,  10"Kuv yog Xenakhelis kws yog tug vaajntxwv kaav tebchaws Axilias nug has tas, "Dlaabtsi ua rua mej tso sab nyob huv lub nroog Yeluxalees kws luas tub vij taag lawm?11Hexekiyas has rua mej tas, tug Tswv kws yog mej tug Vaajtswv yuav paab kuas mej dlim ntawm peb lub fwjchim, tabsis yog Hexekiyas dlaag mej, yuav ca mej tshaib plaab hab nqhes dlej tuag xwb.12Nwg yog tug kws rhuav tej chaw pehawm tug Tswv, tej thaaj fij hab tseem has rua cov Yudas hab cov tuabneeg kws nyob huv lub nroog Yeluxalees tas, mej tsuas moog pehawm hab hlawv moov tshuaj tsw qaab rua sau tuab lub thaaj xwb.13Mej puas tau paub tej kws kuv cov yawmkoob hab kuv tau ua rua lwm tsaav tuabneeg lawm? Cov tuabneeg ntawd tej vaajtswv puas paab tau puab dlim ntawm tug vaajntxwv kws kaav tebchaws Axilias?14Thaus twg cov tebchaws ntawd tej vaajtswv paab tau puab tsaav tuabneeg dlim ntawm peb? Yog le ntawd, dlaabtsi ua rua mej xaav has tas, mej tug Vaajtswv yuav paab tau mej dlim?156 Nwgnuav mej tsi xob ca Hexekiyas dlaag tau mej hab coj mej yuam kev le ntawd. Mej tsi xob ntseeg nwg tej lug! Tsi muaj ib tsaav tuabneeg twg tug vaajtswv yuav cawm tau nwg tsaav tuabneeg dlim ntawm cov Axilias tug vaajntxwv txhais teg le. Yog le ntawd, mej tug Vaajtswv los yeej cawm tsi tau kuas mej dlim le hab!"16Cov Axilias cov numtswv has lug phem heev rua tug Tswv kws yog Vaajtswv hab rua Vaajntxwv Hexekiyas kws yog tug Tswv tug tubkhai.17Xenakhelis sau ib tsaab ntawv tuaj thuam tug Tswv kws yog cov Yixalayees tug Vaajtswv has tas, "Lwm tsaav tuabneeg tej vaajtswv tub cawm tsi tau puab dlim ntawm kuv txhais teg, txawm yog Hexekiyas tug Vaajtswv los yeej cawm tsi tau nwg tsaav tuabneeg dlim ntawm kuv txhais teg le hab!"18Cov Axilias cov numtswv ua lug Henplais tshev nrov nrov kuas cov tuabneeg Yixalayees kws tuaj nyob sau tug ntsaa yeej ntshai hab poob sab hab kuas puab txhaj txeeb tau lub nroog yoojyim.  19Puab has txug lub nroog Yeluxalees tug Vaajtswv ib yaam le puab has txug lwm tsaav tuabneeg tej vaajtswv kws yog tuabneeg txhais teg puab.20Ces Vaajntxwv Hexekiyas hab Yaxayas kws yog tug cev Vaajtswv lug kws yog Amauxes tug tub txawm quaj thov Vaajtswv paab.21Tug Tswv txhaj tso ib tug timtswv tuaj tua cov Axilias cov numtswv hab cov tubrog tuag taag. Yog le ntawd, cov Axilias tug vaajntxwv txhaj rov qaab txaajmuag ntsuav rua peg tebchaws Axilias lawm. Muaj ib nub thaus nwg nyob huv lub tsev kws teev nwg tug vaajtswv, nwg ob tug tub txawm muab ntaaj tua nwg tuag lawm.22Yog le ntawd, tug Tswv txhaj cawm Vaajntxwv Hexekiyas hab cov tuabneeg huv lub nroog Yeluxalees dlim ntawm Xenakhelis kws kaav tebchaws Axilias hab ntawm lwm paab yeebncuab txhais teg. Tug Tswv ca cov Yudas nyob thaajyeeb lug tsi pub lwm tsaav tuabneeg tuaj tua puab.23Muaj tuabneeg coob nqaa khoom tuaj fij rua tug Tswv hab pub rua Hexekiyas huv lub nroog Yeluxalees. Yog le ntawd, txij ntawd lug txhua tsaav tuabneeg txhaj fwm Hexekiyas heev.


  Hexekiyas Mob hab Khaavtheeb


  (2 Vaajntxwv 20.1-3,12-19; Yaxayas 38.1-3; 39.1-8)


  24Thaus ntawd Vaajntxwv Hexekiyas mob nyaav hab yuav tuag. Nwg thov hab tug Tswv ua ib qhov cim qha rua nwg paub has tas nwg tug mob yuav zoo.25Tabsis Hexekiyas khaavtheeb heev, nwg tsi ncu tug Tswv tej txaj ntsig kws qha nwg ua zoo, tug Tswv txhaj chim rua nwg, rua cov Yudas hab rua cov tuabneeg kws nyob huv lub nroog Yeluxalees.26Hexekiyas leeg txim qhov kws nwg khaavtheeb, hab cov tuabneeg huv lub nroog Yeluxalees los leeg txim ib yaam nkaus, yog le ntawd tug Tswv txhaj tsi rau txim rua puab moog txug thaus Hexekiyas tuag.


  Hexekiyas Npluanuj hab Vaammeej


  27Vaajntxwv Hexekiyas npluanuj, txhua tug txhaj fwm nwg heev. Vaajntxwv ua tau ib chaav tsev rau nwg tej nyaj tej kub, tej qai zeb muaj nqes, tej tshuaj tsw qaab, tej thaiv nav ntaaj hab lwm yaam kws muaj nqes.28Nwg ua tau ntau lub txhaab rau nplej, cawv txiv maab hab roj txiv ntoo, nwg ua ntau lub nkuaj kaw nwg tej nyuj, hab ua ntau lub nkuaj kaw nwg cov yaaj.29Vaajtswv foom koob moov rua Hexekiyas muaj yaaj, muaj nyuj hab muaj lwm yaam ntau heev, nwg txhaj rhawv tau ntau lub nroog.30Vaajntxwv Hexekiyas txhub tug dlej Kihoos hab khawb kwj tso ndlwg moog rua saab nubpoob ntawm Daviv lub nroog. Txhua yaam kws Hexekiyas ua puavleej vaammeej.31Cov tuabneeg Npanpiloos tso ib cov numtswv tuaj nug Hexekiyas txug tej txujci kws tug Tswv ua huv nwg lub tebchaws. Vaajtswv ca Hexekiyas ua lawv le nwg sab nyam, rua qhov Vaajtswv xaav sim Hexekiyas sab.


  Hexekiyas Tuag


  (2 Vaajntxwv 20.20-21)


  32Dlua le lwm yaam kws Vaajntxwv Hexekiyas ua, hab qhov kws nwg muab sab npuab tug Tswv, puavleej muab sau ca rua huv Amauxes tug tub Yaxayas kws yog tug cev Vaajtswv lug zaaj ywgtoog hab huv phoo Ntawv Keebkwm kws teev cov Yixalayees hab cov Yudas tej vaajntxwv lub neej lawm.33Hexekiyas tuag hab luas coj nwg moog log rua ntawm cov vaajntxwv lub toj ntxaas kws yog theem sab. Taagnrho cov Yudas hab cov tuabneeg huv lub nroog Yeluxalees, puavleej tuaj ua kevcai fwm thaus nwg tuag. Hab nwg tug tub Manaxes ua vaajntxwv hloov nwg chaw.

  Cov Yudas Tug Vaajntxwv Manaxes


  (2 Vaajntxwv 21.1-9)


  1Thaus Manaxes ua vaajntxwv kaav tebchaws Yudas, nwg noobnyoog muaj kaum ob xyoos, hab nwg nyob huv lub nroog Yeluxalees kaav tau tsib caug tsib xyoos.2Manaxes ua txhum rua tug Tswv, nwg ua kev phem kev qas ib yaam le cov tuabneeg kws tug Tswv muab ntab tawm huv lub tebchaws moog ua ntej nwg tsaav tuabneeg lug nyob lawm.3Manaxes rov txhim khu tej chaw teev dlaab kws nwg txiv Hexekiyas muab rhuav taag lawm. Nwg ua ntau lub thaaj fij teev tug mlom Npa-aas hab puab tug mlom quaspuj Aselas ib yaam le Vaajntxwv Ahaj kws kaav tebchaws Yixalayees ua. Manaxes tseem pe tej nubqub hab.4Manaxes ua ntau lub thaaj teev dlaab rua huv lub Tuamtsev, muab teeb rua ntawm qhov chaw kws tug Tswv has tas, tsimnyog ca ua qhov chaw rua suavdlawg pehawm nwg.5Manaxes ua ntau lub thaaj rua ntawm ob lub tshaav puam ntawm lub Tuamtsev ua qhov chaw pe tej nubqub.6Manaxes muab nwg cov tub tua hlawv fij rua huv lub Haav Hinoos. Nwg ua khawvkoob, ua yeegsiv, saib teg hab saib yaig. Manaxes ua txhum luj heev rua tug Tswv, tug Tswv txhaj chim rua nwg.7Nwg muab tug mlom quaspuj Aselas lug teev rua huv lub Tuamtsev, ntawm qhov chaw kws tug Tswv has rua Daviv hab Daviv tug tub Xalumoos has tas, "Lub Tuamtsev huv lub nroog Yeluxalees nuav yog qhov chaw kws tug Tswv xaiv tawm ntawm kaum ob xeem Yixalayees lug ua qhov chaw rua suavdlawg tuaj pehawm kuv.8Yog cov Yixalayees noog kuv lug hab ua lawv le tej kevcai kws kuv tug tubkhai Mauxes muab rua puab lawm, kuv yuav tsi pub kuas puab raug ntab tawm huv lub tebchaws kws kuv muab rua puab cov yawmkoob lawm."9Vaajntxwv Manaxes coj cov Yudas moog ua txhum luj tshaaj tej kev txhum kws lwm tsaav tuabneeg kws tug Tswv muab ntab tawm huv lub tebchaws moog ua ntej nwg tsaav tuabneeg lug nyob ua lawm hab.


  Manaxes Hloov Sab Tshab


  10Txawm yog tug Tswv ntuag Manaxes hab nwg cov pejxeem los puab tsi noog tug Tswv tej lug le.11Yog le ntawd, tug Tswv txhaj ca cov tubrog Axilias tuaj tua lub tebchaws Yudas. Puab nteg tau Manaxes, muab khawb hlau chaws nwg qhovntswg hab muab saw hlau khi nwg caab moog rua tim tebchaws Npanpiloos lawm.12Thaus Manaxes raug kev txomnyem le ntawd, nwg txhaj txu fwjchim hab tig rov lug cuag tug Tswv kws yog nwg tug Vaajtswv, hab thov tug Tswv paab nwg.13Vaajtswv nov nwg tej lug thov hab teb nwg, tug Tswv tso nwg rov lug rua huv lub nroog Yeluxalees hab ca nwg kaav lub tebchaws dlua. Qhov nuav qha rua Manaxes paub has tas, tug TSWV yeej yog Vaajtswv tag.14Dlhau ntawd lug, Manaxes txhim khu tug ntsaa yeej saab nrau kws thaiv Daviv lub nroog ntawm saab nubtuaj kuas sab ntxiv. Pib kag ntawm lub kaum huv lub haav kws ze lub qhovdlej Nkihoos kws nyob saab qaumteb moog rua ntawm lub Roojvaag Ntseg, hab moog rua ntawm lub nroog qhov chaw kws hu ua Aufes. Hab nwg tseem tso ib cov thawj coj tej paab tubrog moog nyob txhua lub nroog kws muaj ntsaa yeej thaiv huv tebchaws Yudas.15Nwg muab cov tuabneeg txawv tebchaws tej vaajtswv hab tej mlom kws puab tso rua huv lub Tuamtsev hab tej thaaj teev dlaab kws luas ua rua sau lub pov roob ntawm tug Tswv lub Tuamtsev hab huv lub nroog Yeluxalees, tshem coj moog povtseg huv tuabsi rua saab nrau ntug nroog.16Nwg rov khu lub thaaj kws pehawm tug Tswv, nwg tua tsaj hlawv fij ua kev sis raug zoo hab ua tug Tswv tsaug rua sau lub thaaj ntawd. Nwg rov saamfwm rua cov Yudas txhua tug kuas pehawm tug Tswv kws yog cov Yixalayees tug Vaajtswv.17Txawm le ntawd los cov tuabneeg tseem pheej moog tua tsaj hlawv fij rua lwm qhov chaw, tabsis yog puab fij rua tug Tswv kws yog puab tug Vaajtswv xwb.


  Manaxes Tuag


  (2 Vaajntxwv 21.17-18)


  18Dlua le lwm yaam kws Manaxes ua, nwg tej lug thov Vaajtswv, hab tej lug kws cov cevlug tuav tug TSWV kws yog cov Yixalayees tug Vaajtswv lub npe has rua nwg, puavleej muab sau ca rua huv phoo Ntawv Keebkwm kws teev cov Yixalayees cov vaajntxwv lub neej lawm.19Vaajntxwv tej lug thov Vaajtswv, Vaajtswv teb nwg, nwg tej kev txhum hab tej kev phem kev qas kws nwg ua, tej thaaj teev dlaab, tej mlom quaspuj Aselas kws nwg nchuav, hab tej mlom kws nwg pe ua ntej kws nwg leeg txim, puavleej muab sau ca rua huv cov cev Vaajtswv lug phoo ntawv keebkwm lawm.20Manaxes tuag hab luas muab nwg log rua huv nwg lub loog, hab nwg tug tub Amoos ua vaajntxwv hloov nwg chaw.


  Cov Yudas Tug Vaajntxwv Amoos


  (2 Vaajntxwv 21.19-26)


  21ThausAmoos ua vaajntxwv kaav lub tebchaws Yudas, nwg noobnyoog muaj neeg nkaum ob xyoos, hab nwg nyob huv lub nroog Yeluxalees kaav tau ob xyoos.22Amoos ua txhum rua tug Tswv ib yaam le nwg txiv Manaxes ua ntaag, hab nwg pe tej mlom kws nwg txiv pe.23Tabsis nwg tsi txu fwjchim hab tsi tig rov lug cuag tug Tswv ib yaam le nwg txiv. Nwg hajyam ua txhum luj tshaaj nwg txiv.24Amoos ib tug numtswv ntxeev sab rua nwg, hab muab nwg tua tuag rua huv lub loog.25Cov Yudas muab cov tuabneeg kws tua Amoos tua povtseg, hab tsaa Amoos tug tub Yauxiyas ua vaajntxwv hloov nwg txiv chaw.

  Cov Yudas Tug Vaajntxwv Yauxiyas


  (2 Vaajntxwv 22.1-2)


  1Thaus Yauxiyas ua vaajntxwv kaav tebchaws Yudas, nwg noob¬nyoog muaj yim xyoo, hab nwg nyob huv lub nroog Yeluxalees kaav tau peb caug ib xyoos.2Yauxiyas ua lub neej lawv le tug TSWV sab nyam, nwg ua lawv le Vaajtswv tej kevcai, ib yaam le nwg yawmkoob Daviv ua.


  Yauxiyas Rhuav Tej Chaw Teev Dlaab


  3Thaus Yauxiyas ua vaajntxwv tau yim xyoo, nwg tseem hluas heev, nwg pib pehawm nwg yawmkoob kws yog Vaajntxwv Daviv tug Vaajtswv. Tau plaub xyoos tom qaab nuav nwg txawm muab tej chaw teev dlaab, tej mlom quaspuj Aselas hab lwm yaam rhuav povtseg huv tuabsi.4Nwg has kuas nwg cov tuabneeg muab tej thaaj fij kws teev Npa-aas hab tej thaaj kws hlawv moov tshuaj tsw qaab kws nyob ze puab tsoo povtseg. Puab muab tej mlom quaspuj Aselas hab lwm yaam mlom zum ua moov coj moog nphoo rua cov tuabneeg kws pe tej mlom ntawd tej ntxaa.5Nwg muab cov povthawj kws teev dlaab tej pobtxhaa coj lug hlawv rua sau tej thaaj kws puab teev dlaab. Nwg ua le ntawd kuas cov Yudas hab cov tuabneeg kws nyob huv lub nroog Yeluxalees rov ua tau tuabneeg huv. 6Nwg ua ib yaam le ntawd rua xeem Manaxes, xeem Efalayees, xeem Xime-oos, hab lwm lub nroog moog txug peg xeem Nathalis cheebtsaam aav.7Nwg moog thoob plawg tebchaws Yixalayees kws nyob saab qaumteb hab tsoo tej thaaj, tej mlom Aselas, muab tej mlom zum ua moov, hab tsoo tej thaaj kws luas hlawv moov tshuaj tsw qaab tawg taag, nwg maam rov lug rua huv lub nroog Yeluxalees.


  Nrhav tau Phoo Ntawv Kevcai


  (2 Vaajntxwv 22.3-20)


  8Thaus Yauxiyas ua vaajntxwv tau kaum yim xyoo, tom qaab kws nwg ua kevcai ntxuav lub tebchaws hab lub Tuamtsev kuas huv hab tsi muaj kev pe dlaab lawm. Vaajntxwv Yauxiyas txhaj tso Axaliyas tug tub Safas, Ma-axeyas kws yog tug tswv nroog Yeluxalees, hab Yau-ahas tug tub Yau-as kws yog ib tug numtswv moog khu tug Tswv kws yog Vaajtswv lub Tuamtsev.9Cov Levis kws zuv qhovrooj sau tej nyaj kws luas coj tuaj rua huv lub Tuamtsev, coj moog rua Hilekiyas kws yog tug Povthawj Hlub. (Cov nyaj ntawd yog puab sau ntawm cov Efalayees, cov Manaxes hab cov Yixalayees kws nyob saab qaumteb, cov Yudas, cov Npeenyamees hab cov tuabneeg kws nyob huv lub nroog Yeluxalees.)10Luas muab cov nyaj ntawd rua peb tug kws saib cov tuabneeg khu lub Tuamtsev. Hab puab muab rua cov11kws txua ntoo hab cov ua tsev, coj moog yuav pobzeb hab ntoo lug khu tej tsev kws cov Yudas cov vaajntxwv muab tso tseg puamtsuaj taag lawm.12Cov tuabneeg kws khu lub Tuamtsev ncaaj nceeg heev, plaub tug Levis kws saib cov tuabneeg ua num ntawd yog: Yahaj hab Aunpadiyas kws yog cuab Malalis, Xakhaliyas hab Mesulas kws yog cuab Kauhas. (Cov Levis ntawd puavleej txawj qoj suab nkauj.)13Muaj dlua ib paab Levis ua cov saib tej khoom kws luas coj tuaj, hab saib tej paab tuabneeg kws ua num. Ibtxha ua cov ceev tej ntaub ntawv lossis ua cov zuv roojvaag.14Thaus luas muab cov nyaj ntawd nqaa tawm huv chaav rau nyaj lug taag lawm, Hilekiyas pum tug Tswv phoo ntawv kevcai, yog phoo Kevcai kws Vaajtswv muab rua Mauxes.15Nwg has rua Safas has tas, "Kuv moog pum phoo ntawv kevcai nuav nyob huv lub Tuamtsev." Nwg txawm muab phoo ntawv rua Safas,16hab Safas coj moog rua vaajntxwv. Nwg has rua vaajntxwv has tas, "Peb tub moog ua txhua yaam kws koj has rua peb ua ntawd tav taag lawm.17Peb muab cov nyaj kws nyob huv lub Tuamtsev coj moog rua cov tuabneeg kws khu lub Tuamtsev hab cov thawj kws saib puab lawm."18Safas has tas, "Phoo ntawv nuav Hilekiyas muab rua kuv." Ces Safas txawm muab nyeem rua vaajntxwv noog.19Thaus vaajntxwv nov tej lug huv phoo ntawv kevcai ntawd, vaajntxwv nyuaj sab heev hab dlua rhe nwg lub tsho,20hab has rua Hilekiyas, Ahikas kws yog Safas tug tub hab Anpedoosp kws yog Mikayas tug tub, has rua Safas kws yog tug teev ntawv hab Axayas kws yog tug kws nrug nraim vaajntxwv has tas,21"Mej ca le paab kuv hab cov tuabneeg kws nyob huv tebchaws Yixalayees hab tebchaws Yudas nug tug Tswv txug tej lug huv phoo ntawv nuav saib qha le caag. Tug Tswv chim heev rua peb los tub yog peb cov yawmkoob tsi noog tug TSWV tej lug hab tsi ua lawv le tej lug kws sau rua huv phoo ntawv nuav kuas yuavtsum tau ua."22Hilekiyas, Ahikas, Anpaus, Safas hab Axayas txawm moog cuag ib tug cev Vaajtswv lug kws yog quaspuj hu ua Hulidas kws nyob huv lub nroog Yeluxalees cegkaum kws luas ua tshab. (Hulidas tug quasyawg hu ua Salumes kws yog Tivas tug tub hab yog Hahas tug xeebntxwv, nwg yog tug saib cov tsho ntev huv lub Tuamtsev.) Puab pav tej ntawd rua Hulidas noog,23nwg kuas puab rov moog cuag vaajntxwv,24hab has rua vaajntxwv has tas, tug Tswv has le nuav: "Kuv rau txim rua lub nroog Yeluxalees hab cov tuabneeg kws nyob huv lub nroog, lawv le tej lug kws sau tseg rua huv phoo ntawv kws vaajntxwv nyeem ntawd.25Puab tau tso kuv tseg hab moog tua tsaj hlawv fij rua lwm tsaav tuabneeg tej vaajtswv, kuv txhaj chim rua tej kws puab ua, hab kuv chim rua lub nroog Yeluxalees. Kuv tej kev chim yuav tsi xaam moog sai.26Kuv yog tug Tswv kws yog cov Yixalayees tug Vaajtswv, kuv has le nuav rua vaajntxwv: Thaus koj nov tej lug huv phoo ntawv nuav taag lawm,27koj leeg koj tej kev txhum hab txu fwjchim taabmeeg kuv, koj quaj tu sab hab dlua rhe koj lub tsho, thaus koj paub has tas, kuv yuav rau txim rua lub nroog Yeluxalees hab cov tuabneeg huv tuabsi. Tabsis vim kuv tub nov koj tej lug thov lawm,28kuv yuav tog kuas koj tuag tsaiv, kuv maam le rau txim rua lub nroog Yeluxalees. Kuv yuav ca koj tuag kaaj sab lug." Puab txawm coj tej lug ntawd moog pav rua Vaajntxwv Yauxiyas noog.


  Yauxiyas Coglug Yuav Noog Tug Tswv Lug


  (2 Vaajntxwv 23.1-20)


  29Vaajntxwv Yauxiyas kuas cov Yudas tej thawjcoj hab cov tuabneeg kws nyob huv lub nroog Yeluxalees tuaj cuag nwg,30hab puab ua ke moog rua huv lub Tuamtsev, tsi has cov povthawj, cov Levis hab taagnrho cov pejxeem tug muaj tug pluag los moog huv tuabsi. Vaajntxwv nyeem taagnrho phoo ntawv coglug kws nrhav tau huv lub Tuamtsev rua suavdlawg noog.31Vaajntxwv sawv ib saab ntawm tug ncej kws cov vaajntxwv ibtxwm sawv, coglug rua tug Tswv has tas, yuavtsum fwm nwg, ua lawv le nwg tej kevcai hab tej lug saamfwm kuas kawg sab kawg ntsws, hab ua kuas tau lawv le tej lug cog tseg kws sau rua huv phoo ntawv nuav.32Vaajntxwv has kuas cov Npeenyamees hab txhua tug kws tuaj rua huv lub nroog Yeluxalees coglug has tas, puab yuav ua lawv le puab tej lug cog tseg ntawd. Yog le ntawd, cov tuabneeg kws nyob huv lub nroog Yeluxalees txhaj ua lawv le tej lug kws puab tau cog rua puab cov yawmkoob tug Vaajtswv.33Vaajntxwv Yauxiyas rhuav tej mlom phem qas kws nyob huv cov Yixalayees lub tebchaws hab Yauxiyas kuas suavdlawg yuavtsum pehawm tug Tswv kws yog puab cov yawmkoob tug Vaajtswv moog taag nwg simneej le.

  Yauxiyas Ua Kevcai Hlaa Dlhau


  (2 Vaajntxwv 23.21-23)


  1Lub ib hlis ntuj nub kaum plaub, Vaajntxwv Yauxiyas ua Kevcai Hlaa Dlhau huv lub nroog Yeluxalees qhuas tug TSWV; puab tua ntau tug tsaj ua rooj noj rooj haus.2Vaajntxwv faib num rua cov povthawj ua huv lub Tuamtsev, hab txhawb puab zug kuas puab ua tau num zoo.3Hab nwg has rua cov Levis kws qha cov Yixalayees kws puab muab puab fij rua tug Tswv lawm has tas, "Mej ca le muab tug Tswv lub Phijxaab coj moog tso huv lub Tuamtsev kws Daviv tug tub kws yog Vaajntxwv Xalumoos ua. Mej yuav tsi tau kwv lub Phijxaab nuav ib qho rua ib qho lawm, tabsis mej tsuas ua tug Tswv kws yog mej tug Vaajtswv teg num hab paab nwg tsaav tuabneeg Yixalayees xwb.4Mej tej cuab, nyag ca le moog ua nyag teg num huv lub Tuamtsev lawv le Vaajntxwv Daviv hab nwg tug tub kws yog Vaajntxwv Xalumoos tau faib rua mej lawm,5hab npaaj rawv tog paab cov Yixalayees txhua tsev tuabneeg.6Mej yog cov kws tua tej yaaj hab tej tshis ua Kevcai Hlaa Dlhau. Nwgnuav mej ca le moog ua kevcai ntxuav kuas mej huv, mej txhaj fij tau cov kwvtij Yixalayees tej tsaj lawv le tug Tswv txuj kevcai kws qha rua Mauxes lawm."7Vaajntxwv Yauxiyas muab nwg cov tsaj peb caug txheeb tug yaaj, thaav yaaj hab tshis, hab peb txheeb tug txiv nyuj rua cov pejxeem tua ua Kevcai Hlaa Dlhau.8Vaajntxwv cov numtswv los muab ntau yaam paab cov pejxeem, cov povthawj hab cov Levis tau siv. Tug Povthawj Hlub Hilekiyas, Xakhaliyas hab Yehiyees kws yog cov numtswv saib lub Tuamtsev muab ob txheeb rau pua tug thaav yaaj hab mivnyuas tshis hab peb puas tug txiv nyuj rua cov povthawj tua fij rua thaus ua lub rooj noj haus ntawd.9Kaunaniyas, Semayas hab nwg tug kwv Nathanees, Hasanpiyas, Ye-iyees hab Yauxanpas kws yog cov Levis cov thawjcoj muab tsib txheeb tug thaav yaaj hab mivnyuas tshis hab tsib puas tug txiv nyuj rua cov Levis tua hlawv fij.10Thaus npaaj txhua yaam ua Kevcai Hlaa Dlhau txhij lawm, cov povthawj hab cov Levis txawm moog sawv ntawm puab qhov chaw lawv le vaajntxwv has.11Tom qaab kws muab cov thaav yaaj hab mivnyuas tshis tua lawm, cov Levis muab laws tawv hab cov povthawj muab cov ntshaav nchus rua lub thaaj.12Puab muab cov tsaj kws hlawv fij faib rua tej paab ntawm tej tsev tuabneeg, coj moog hlawv fij rua tug Tswv lawv le Mauxes txuj kevcai qha tseg. Cov nyuj los puab ua ib yaam nkaus le ntawd.13Cov Levis muab cov thaav yaaj kws tua ua Kevcai Hlaa Dlhau coj moog ca hab muab cov nqaj kws ua kevcai fij dlawbhuv lug hau rua huv laujkaub, huv qhws, huv yag hab muab tej nqaj ntawd faib rua cov pejxeem.14Tom qaab kws ua le nuav taag lawm, cov Levis maam faib nqaj rua puab hab cov povthawj kws yog Aloos cov xeebntxwv. Rua qhov cov povthawj tseem hlawv tej tsaj kws muab hlawv taagnrho hab hlawv tej roj fij moog txug thaus tsaus ntuj.15Cov hu nkauj kws yog Axafes cov xeebntxwv moog sawv ntawm puab qhov chaw lawv le Vaajntxwv Daviv, Axafes, Hemaas hab Yeduthoos kws yog vaajntxwv tug cev Vaajtswv lug has tseg lawm. Cov Levis kws zuv lub Tuamtsev tej roojvaag, tsi taag yuav tso puab teg num tseg moog ua lwm yaam, rua qhov cov Levis tub npaaj Kevcai Hlaa Dlhau rua puab lawm.16Yog le ntawd, nub ntawd puab ua txhua yaam tav taag, tsi has kev pehawm tug TSWV, Kevcai Hlaa Dlhau hab tua tsaj hlawv fij rua sau lub thaaj lawv le Vaajntxwv Yauxiyas has rua puab.17Cov Yixalayees ua Kevcai Hlaa Dlhau, hab noj Ncuav tsi xyaw Keeb tau xyaa nub.18Txij thaus tug cev Vaajtswv lug Xamuyees tam lug, tsi tau ua Kevcai Hlaa Dlhau luj le zag nuav. Cov vaajntxwv kws kaav taag lug lawm, tsi muaj ib tug ua Kevcai Hlaa Dlhau luj npaum le Vaajntxwv Yauxiyas, cov povthawj, cov Levis, cov Yudas, cov Yixalayees hab cov tuabneeg kws nyob huv lub nroog Yeluxalees ua zag nuav19kws yog thaus Yauxiyas kaav tebchaws tau kaum yim xyoo lawm.


  Yauxiyas Tuag


  (2 Vaajntxwv 23.28-30)


  20Tom qaab kws Vaajntxwv Yauxiyas ua tej nuav tav taag rua lub Tuamtsev lawm, Vaajntxwv Nekaus kws kaav tebchaws Iziv coj ib paab tubrog tuaj tua rog rua ntawm Kakhemis kws nyob ntawm tug Dlej Efalates. Yauxiyas txawm moog cheem Nekaus,21tabsis Nekaus tso xuv tuaj rua Yauxiyas has tas, "Cov Yudas tug Vaajntxwv, kuv tuaj ua rog zag nuav, tsi txug koj yuav tuaj txuam yuaj. Kuv tuaj nuav tsi yog tuaj tua koj, tabsis tuaj tua kuv cov yeebncuab hab Vaajtswv kuas kuv ca le kawgkag moog. Vaajtswv tuaj kuv tog, koj tsi xob tuaj taab kaum kuv, nyob tsaam Vaajtswv ua rua koj puamtsuaj!"22Tabsis Yauxiyas tsi noog Vaajtswv tej lug kws has rua Vaajntxwv Nekaus, rua qhov nwg yeej npaaj sab tuaj sis tua ntaag. Yog le ntawd, Yauxiyas txawm hloov ua cuav moog sis tua huv lub taj Menkidaus.23Thaus puab taabtom sis tua, cov Iziv txhaj tua xub neevnti tuaj raug Vaajntxwv Yauxiyas. Nwg has rua nwg cov tubrog has tas, "Kuv raug mob saab heev lawm, ca le coj kuv moog."24Puab tsaws nwg huv nwg lub tsheb neeg lug rua lwm lub tsheb neeg kws nyob ntawd, hab coj nwg lug rua huv lub nroog Yeluxalees. Yauxiyas tuag rua huv lub nroog Yeluxalees, hab luas coj nwg moog log rua ntawm cov vaajntxwv lub toj ntxaas. Thaus Yauxiyas tuag, taagnrho cov Yudas hab cov tuabneeg kws nyob huv lub nroog Yeluxalees puavleej quaj ntsuag.25Tug cev Vaajtswv lug Yelemis sau tau ib zaaj nkauj quaj ntsuag hu rua Vaajntxwv Yauxiyas. Zaaj nkauj ntawd ca le ua ib zaaj nkauj rua cov Yixalayees hu thaus tej txivneej lossis tej quaspuj ib tug twg tuag. Zaaj nkauj nuav muab sau tseg rua huv phoo nkauj quaj ntsuag.26Txhua yaam kws Yauxiyas ua, qhov kws nwg muab sab npuab tug Tswv, ua lawv le txuj kevcai,27hab nwg lub neej thaus pib moog txug thaus xaus puavleej muab sau ca rua huv phoo Ntawv Keebkwm kws teev cov Yixalayees hab cov Yudas tej vaajntxwv lub neej lawm.

  Cov Yudas Tug Vaajntxwv Yehau-ahas


  (2 Vaajntxwv 23.30-35)


  1Cov Yudas xaiv Yauxiyas tug tub Yehau-ahas hab muab nwg tsaa ua vaajntxwv nyob huv lub nroog Yeluxalees.2Thaus Yehau-ahas ua Vaajntxwv kaav tebchaws Yudas, nwg noobnyoog muaj neeg nkaum peb xyoos, hab nwg nyob huv lub nroog Yeluxalees kaav tau peb hlis.3Vaajntxwv Nekaus kws kaav tebchaws Iziv tuaj nteg Vaajntxwv Yehau-ahas coj moog hab yuam kuas cov Yudas them xyaa txheeb tsib puas choj nyaj hab xyaa caum tsib choj kub rua nwg.4Hab Vaajntxwv Nekaus tau tsaa Yehau-ahas tug tijlaug Eliyakees ua vaajntxwv kaav lub tebchaws Yudas, hab muab nwg hloov npe hu ua Yehauyakees. Nekaus coj Yehauyakees nrug nwg moog rua nraag tebchaws Iziv lawm.


  Cov Yudas Tug Vaajntxwv Yehauyakees


  (2 Vaajntxwv 23.36-24.7)


  5Thaus Yehauyakees ua vaajntxwv kaav tebchaws Yudas, nwg noobnyoog muaj neeg nkaum tsib xyoos, hab nwg nyob huv lub nroog Yeluxalees kaav tau kaum ib xyoos. Yehauyakees ua txhum rua tug Tswv kws yog nwg tug Vaajtswv.  6Vaajntxwv Nenpukajnexales kws kaav tebchaws Npanpiloos txhaj tuaj tua tebchaws Yudas hab nteg tau Yehauyakees, muab saw hlau khi coj moog rua tim tebchaws Npanpiloos lawm.  7Nenpukajnexales coj tej nyaj tej kub huv lub Tuamtsev ibtxha moog tso rua huv nwg lub loog kws nyob tim tebchaws Npanpiloos.8Txhua yaam kws Yehauyakees ua, tsi has tej kev phem kev qas hab tej kev txhum kws nwg ua, puavleej muab sau ca rua huv phoo Ntawv Keebkwm kws teev cov Yixalayees hab cov Yudas cov vaajntxwv lub neej lawm, hab nwg tug tub Yehauyakhees ua vaajntxwv hloov nwg chaw.


  Cov Yudas Tug Vaajntxwv Yehauyakhees


  (2 Vaajntxwv 24.8-17)


  9Thaus Yehauyakhees ua Vaajntxwv kaav tebchaws Yudas, nwg noobnyoog muaj kaum yim xyoo, hab nwg nyob huv lub nroog Yeluxalees kaav tau peb hlis hab kaum nub. Nwg ua txhum rua tug Tswv.106 Thaus lub caij nplooj ntoos hlaav, Vaajntxwv Nenpukajnexales txawm tuaj nteg Yehauyakhees moog rua tebchaws Npanpiloos, coj taagnrho tej nyaj tej kub huv lub Tuamtsev moog lawm. Ces nwg txhaj tsaa Yehauyakhees tug txiv ntxawm Xedekiyas ua vaajntxwv kaav cov Yudas hab cov tuabneeg kws nyob huv lub nroog Yeluxalees.


  Cov Yudas Tug Vaajntxwv Xedekiyas


  (2 Vaajntxwv 24.18-20; Yelemis 52.1-3a)


  11Thaus Xedekiyas ua vaajntxwv kaav tebchaws Yudas, nwg noobnyoog muaj neeg nkaum ib xyoos, hab nwg nyob huv lub nroog Yeluxalees kaav tau kaum ib xyoos.12Nwg ua txhum rua tug Tswv, nwg tsi txu fwjchim, hab tsi noog Yelemis kws yog tug Tswv tug cevlug kws cev tej lug tseeb.


  Txeeb Tau Lub Nroog Yeluxalees


  (2 Vaajntxwv 25.1-21; Yelemis 52.3b-11)


  13Xedekiyas ntxeev sab rua Vaajntxwv Nenpukajnexales, tug kws yuam kuas Xedekiyas tuav Vaajtswv lub npe coglug has tas nwg yuav muab sab npuab Nenpukajnexales hab nwg muaj lub sab tawv tsi kaam leeg txim hab tig lug cuag tug TSWV kws yog cov Yixalayees tug Vaajtswv.14Tsi yog le ntawd xwb, cov Yudas tej thawjcoj, cov povthawj hab cov tuabneeg ca le moog nrug tej tuabneeg kws nyob ibncig puab pe puab tej mlom, ua rua tug Tswv lub Tuamtsev kws dlawbhuv tsi huv lawm.15Tug Tswv kws yog puab cov yawmkoob tug Vaajtswv khaiv cov cev Vaajtswv lug ntuag puab ua ntu zug, rua qhov nwg hlub nwg tsaav tuabneeg hab lub Tuamtsev.16Tabsis puab saib tsi taug Vaajtswv cov cevlug, tsi quavntsej nwg tej lug hab luag cov cev Vaajtswv lug plig moog txug thaus tug Tswv chim rua nwg tsaav tuabneeg, puab txhaj tsiv tsi dlim tug Tswv txuj kev rau txim le.17Yog le ntawd, tug Tswv txhaj coj tug vaajntxwv kws kaav tebchaws Npanpiloos tuaj tua puab. Tug vaajntxwv ntawd tua cov Yudas tej tub hluas tuag pawg lug rua huv lub Tuamtsev. Nwg tsi taabncuab leejtwg le, tsi has tug laug tug hluas, quaspuj lossis txivneej, tug muaj mob lossis tug noj qaab nyob zoo. Vaajtswv muab puab txhua tug cob rua Vaajntxwv Nenpukajnexales teg.18Tug vaajntxwv kws kaav tebchaws Npanpiloos muab tej nyaj huv lub Tuamtsev, muab vaajntxwv hab nwg cov numtswv tej nyaj kub, hab txhua yaam coj moog rua tim tebchaws Npanpiloos lawm.19Nwg tis tawg hlawv lub Tuamtsev hab lub nroog Yeluxalees, vaajntxwv tej loog hab txhua yaam muaj nqes kws nyob huv tej loog kub nyab taag, hab tsoo tug ntsaa yeej kws thaiv lub nroog pob puag taag.20Nwg coj cov tuabneeg kws seem moog huv tuabsi rua tim tebchaws Npanpiloos. Puab ua nwg hab nwg cov xeebntxwv qhev moog txug thaus lub tebchaws Pawxias muaj vaajntxwv kaav.21Yog le ntawd, txhaj muaj lawv le tug Tswv tej lug kws has rua Yelemis kws yog tug cev Vaajtswv lug has tas, "Lub tebchaws yuav nyob qhuav nkuag xyaa caum xyoo, kuas lub tebchaws muaj xyoo Xanpataus su,s rua qhov puab tsi ca lub tebchaws su le."


  Xailas Tso Cov Yudas rov Qaab


  (Exalas 1.1-4)


  22Thawj xyoo kws Xailas ua fuabtais kaav tebchaws Pawxias, tug Tswv txhaj ua kuas muaj lawv le nwg tau has rua Yelemis tug cev Vaajtswv lug lawm. Tug Tswv tshoov Xailas sab kuas ua lawv le tej lug saamfwm nraag nuav. Hab muab sau xaa moog nyeem nrov nrov rua tsoom pejxeem thoob plawg huv lub tebchaws kws Xailas kaav noog:23"Ntawm nuav yog Xailas kws yog tug fuabtais kaav tebchaws Pawxias tej lug saamfwm. Tug Tswv kws yog Vaajtswv, tug kws nyob sau ntuj tau tso kuv lug kaav taagnrho lub qaabntuj nuav hab kuas kuv txhim khu lub Tuamtsev rua nwg nyob huv lub nroog Yeluxalees huv lub xeev Yudas. Nwgnuav mej cov kws yog Vaajtswv tsaav tuabneeg, mej ca le rov qaab moog rua mej lub tebchaws hab thov tug Tswv kws yog mej tug Vaajtswv nrug nraim mej."

  Exalas 1


  Xailas Saamfwm Kuas Cov Yixalayees Rov Qaab


  1Thawj xyoo kws Xailas ua vaajntxwv kaav tebchaw Pawxias, tus Tswv txhaj ua kuas muaj lawv le nwg tau has rua Yelemis kws yog tug cev Vaajtswv lug lawm. Tug Tswv tshoov Xailas sab kuas ua lawv le tej lug saamfwm nraag qaab nuav, hab muab sau xaa moog nyeem nrov nrov rua cov pejxeem thoob plawg huv lub tebchaws kws Xailas kaav noog:


  2“Ntawm nuav yog Xailas kws yog tug fuabtais kaav tebchaws Pawxias tej lug saamfwm. Tug Tswv kws yog Vaajtswv tug nyob sau ntuj tau tso kuv lug kaav taagnrho lub qaab ntuj nuav hab kuas kuv txhim khu lub Tuamtsev rua nwg nyob huv lub nroog Yeluxalees huv xeev Yudas.3Thov Vaajtswv nrug nraim mej txhua tug kws yog nwg tsaav tuabneeg nyob Mej ca le rov moog rua tim lub nroog Yeluxalees hab rov moog txhim khu tug Tswv kws yog cov Yixalayees tug Vaajtswv lub Tuamtswv dlua tshab. Nwg yog tug Vaajtswv kws mej pehawm nyob huv lub nroog Yeluxalees.4Yog nwg tsaav tuabneeg ib leeg tug twg kws raug luas nteg coj moog lawm, xaav rov qaab lug, mas nwg cov tuabneeg zej zog nruab ze yuav tau paab nwg. Puab yuav tau muab nyaj muab kub, zaub mov noj hab neeg rua nwg thauj nwg tej nraa, coj lug fij rua Vaajtswv huv lub Tuamtsev kws nyob huv lub nroog Yeluxalees."


  5Ces cov thawjcoj ntawm tej cuab kwvtij ntawm xeem Yudas hab xeem Npeenyamees, cov Povthawj hab cov Levis, hab txhua tug kws Vaajtswv tau tshoov kuas muaj lub sab kub lug npaaj nrooj rov qaab moog txhim khu tug Tswv lub Tuamtsev huv lub nroog Yeluxalees dlua tshab.6Taagnrho puab cov tuabneeg zej zog txawm nqeg teg nroog paab ntau yaam khoom rua puab lawv le nraag qaab nuav: tej taig nyaj, taig kub, zaub mov noj, nyuj hab neeg thauj nraa, lwm yaam khoom siv kws muaj nqes hab tej khoom fij huv lub Tuamtsev.


  7Fuabtais Xailas muab tej taig hab khob kws Fuabtais Nenpukajnexales tau coj huv lub Tuamtsev huv lub nroog Yeluxalees lug tso rua huv lub tsev kws nwg teev nwg tej mlom, rua puab nqaa huv tuabsi rov qaab.8Fuabtais muab tej ntawd cob rua Miledas kws yog vaajntxwv tug tub ceev nyaj txag, Miledas muab tshuaj saib taag hab muab teev tseg ca rua huv ntaub ntawv hab nwg muab cob rua Senpaxas kws yog ib tug tswvxeev kaav lub xeev Yudas,9-10muaj lawv le nuav:


  Cov taig kub kws ca rau tej khoom fij muaj peb caug lub


  Cov taig nyaj kws ca rau tej khoom fij muaj ib txheeb lub


  Lwm yaam taig, muaj neeg nkaum cuaj lub


  Cov taig kub miv muaj peb caug lub


  Cov taig nyaj miv muaj plaub puas kaum lub


  Lwm yaam twj taig muaj ib txheeb lub


  11Xaam taagnrho huv tuabsi muaj tsib txheeb plaub puas lub taig kub, taig nyaj hab lwm yaam twj taig kws muab cob rua Senpaxas coj nrug nwg hab nrug lwm tug kws raug nteg moog rua tim Npanpiloos nqaa rov qaab lug rua huv Yeluxalees.


  


  Exalas 2


  Cov Tuabneeg Kws Rov Qaab Lug Tej Npe


  (Nehemis 7.4-73)


  1Coob leej ntau tug kws raug nteg moog, tau rov qaab huv lub xeev Npanpiloos lug rua huv lub nroog Yeluxalees hab huv tebchaws Yudas. Puab nyag txhaj rov lug nyob rua huv nyag tej qub zej qub zog. Puab tej tsev tuabneeg puavleej raug nteg moog ua tuabneeg poob tebchaws nyob rua tim tebchaws Npanpiloos txij le thaus kws Fuabtais Nenpukajnexales tuaj nteg puab moog rau txim lawm.2Puab cov thawjcoj yog: Xelunpanpees, Yesuas, Nehemis, Xelayas, Leelayas, Maudekhais, Npeesas, Mixepales, Npinkavais, Lehumes hab Npa-anas.


  Ntawm nuav moog yog teev cov Yixalayees tej cuab kwvtij kws raug luas nteg coj moog hab tau rov lug:3-20Cuab Palauses muaj ob txheeb ib puas xyaa caum ob leeg


  Cuab Sefatiyas muaj peb puas xyaa caum ob leeg


  Cuab Alaas muaj xyaa pua xyaa caum tsib leeg


  Cuab Pahas Mau-am (kws yog Yesuas hab Yau-am cov xeebntxwv) muaj ob txheeb yim pua kaum ob leeg


  Cuab Elames muaj ib txheeb ob puas tsib caug plaub leeg


  Cuab Xatus muaj cuaj pua plaub caug tsib leeg


  Cuab Xakais muaj xyaa pua rau caum leej


  Cuab Npanis muaj rau pua plaub caug ob leeg


  Cuab Npenpais muaj rau pua neeg nkaum peb leeg


  Cuab Ankas muaj ib txheeb ob puas neeg nkaum ob leeg


  Cuab Adaunikas muaj rau pua rau caum rau leej


  Cuab Npivais muaj ob txheeb tsib caug rau leej


  Cuab Adines muaj plaub puas tsib caug plaub leeg


  Cuab Ates (kws hu ua Hexekiyas) muaj cuaj caum yim leej


  Cuab Npexais muaj peb puas neeg nkaum peb leeg


  Cuab Yaulaas muaj ib puas kaum ob leeg


  Cuab Hasus muaj ob puas neeg nkaum peb leeg


  Cuab Nkinpas muaj cuaj caum tsib leeg


  21-35Cov tuabneeg kws thaus u puab cov yawmkoob nyob huv tej nroog nraag nuav puavleej rov lug huv tuabsi hab:


  Nroog Npelehees muaj ib puas neeg nkaum peb leeg


  nroog Netaufas muaj tsib caug rau leej


  nroog Anathaus muaj ib puas neeg nkaum yim leej


  nroog Amaves muaj plaub caug ob leeg.


  nroog Kili-as Ye alees, Khefilas hab nroog Npeelaus muaj xyaa pua plaub caug peb leeg


  nroog Lamas hab Nkenpas muaj rau pua neeg nkaum ib leeg


  nroog Mekhamas muaj ib puas neeg nkaum ob leeg


  nroog Npethees hab A is muaj ob puas neeg nkaum peb leeg


  nroog Nenpaus muaj tsib caug ob leeg


  nroog Mankanpis muaj ib puas tsib caug rau leej dlua lwm tug Elames muaj ib txheeb ob puas tsib caug plaub leeg


  nroog Halees muaj peb puas neeg nkaum leej


  nroog Laudis, Hadis hab Aunaus muaj xyaa pua neeg nkaum tsib leeg


  nroog Yelikaus muaj peb puas plaub caug tsib leeg


  nroog Xenas muaj peb txheeb rau pua peb caug leej


  36-39Ntawm nuav moog yog tej cuab kwvtij ntawm cov povthawj kws raug luas nteg moog hab tau rov lug:


  Cuab Yedayas (kws yog Yesuas cov xeebntxwv) muaj cuaj pua xyaa caum peb leeg


  Cuab Emeles muaj ib txheeb tsib caug ob leeg


  Cuab Pasehus muaj ib txheeb ob puas plaub caug xyaa leej


  Cuab Halees muaj ib txheeb kaum xyaa leej


  40-42Cov Levis kws raug luas nteg moog hab tau rov lug:


  Yesuas hab Kamiyees (kws yog Haudaviyas cov xeebntxwv) muaj xyaa caum plaub leeg


  Cov kws ntaus suab nkauj huv lub Tuamtsev (kws yog Axafes cov xeebntxwv) muaj ib puas neeg nkaum yim leej


  Cov kws zuv lub Tuamtsev ( Kws yog Salumes, Ates, Tamoos, Akus, Hatitas hab Sunpais cov xeebntxwv) muaj ib puas peb caug cuaj leeg


  43-54Cuab kwvtij kws ua num huv lub Tuamtsev kws raug luas nteg moog hab tau rov qaab lug:


  Xihas, Haxufas, Tanpa-aus,


  Kelus. Ai-as, radoos,


  Lenpanas, Hankanpas, Akus,


  Hankas, Saalais, Hanas,


  Nkidees, Nkahas, Le-ayas,


  Lexees, Nekaudas, Nkaxas,


  Uxas, Paxe-as, Npexais,


  Anas, Me-unis, Nefusexis,


  Npanpus, Hakufas, Hahus,


  Npalus, Mehidas, Hasas,


  Npalekus, Xixelas, Temas,


  Nexiyas hab Hatifas.


  55-57Xej cuab kwvtij kws yog Xalumoos cov tubkhai kws raug luas nteg moog hab tau rov qaab lug:


  Xautais, Haxaufeles, Peludas,


  Yalas, Dankoos, Nkidees,


  Sefatiyas, Hatis, Paukheles,


  Haxenpais hab Amis.


  58Xaam taagnrho cov tuabneeg kws ua num huv lub Tuamtsev hab Xalumoos cov tubkhai cov xeebntxwv kws raug luas nteg coj moog hab tau rov qaab lug muaj peb puas cuaj caum ob leeg.59-60Cuab kwvtij kws yog Delayas, Taunpias hab Nekaudas kws rov qaab huv lub nroog Teles Melas, Teles Hasas, Khelus, Adas hab Imeles lug muaj rau pua tsib caug ob leeg; tabsis puab tsi muaj ib yaam ua puavpheej qha tau has tas, puab caajceg yog tsaav tuabneeg Yixalayees tag.61-62Peb cuab kwvtij kws yog cov povthawj kws taug tsi tau puab cov yawmkoob lawm yog Hanpayas, Hakaus hab Npaxilais. (Caajceg cov povthawj Npaxilais yawmkoob tau moog yuav Npaxilais kws nyob huv cheebtsaam Nkile-as tug ntxhais lug ua quaspuj, ces txawm tis npe lawv le nwg yawmtxiv lub xeem lawm xwb.) Txij le thaus kws taug tsi tau has tas, puab cov yawmkoob yog leejtwg lawm, txhaj tsi xaiv puab lug ua povthawj le lawm.63Cov Yudas tug tswvxeev has rua puab kuas puab tsi xob noj tej zaub mov kws muab fij rua Vaajtswv moog txug thaus puab muaj ib tug lug ua povthawj kws siv tau lub Ulees hab lub Thumees tsaiv.64-67Xaam taagnrho cov tuabneeg kws raug luas nteg moog hab tau rov qaab lug muaj plaub caug ob txheeb peb puas rau caum leej.


  Taagnrho puab cov tubqhe tsi has quaspuj hab txivneej muaj xyaa txheeb peb puas peb caug xyaa leej.


  Cov txivneej hab cov quaspuj kws ntaus suab nkauj muaj ob puas leej.


  Neeg muaj xyaa pua peb caug rau tug,


  Neeg zaag muaj ob puas plaub caug tsib tug


  Ntxhuav muaj plaub puas peb caug tsib tug


  Neeg luav muaj rau txheeb xyaa pua neeg nkaum tug.


  68Thaus cov tuabneeg kws raug luas nteg moog ntawd rov qaab lug txug rua ntawm tug Tswv lub Tuamtsev huv lub nroog Yeluxalees, muaj qee leej thawjcoj ntawm tej cuab kwvtij tau muab tej khoom tuaj fij ntawm lub sab dlawb paug coj moog paab txhim khu lub Tuamtsev dlua tshab kuas zoo le lub qub thaus u.69Puab muab ntau npaum le kws puab muaj coj moog ua teg num nuav, hab xaam taagnrho tej kws puab muab tuaj ntawd tau ib txheeb peb caug choj kub, tsib txheeb xyaa pua plaub caug choj nyaj hab ib puas lub tsho ntev rua cov povthawj.


  70Cov povthawj, cov Levis hab cov pejxeem qee leej tau moog nyob rua huv lossis nyob ze lub nroog Yeluxalees. Cov kws ntaus suab nkauj, cov zuv lub Tuamtsev hab cov kws ua num huv lub Tuamtsev, moog nyob rua huv puab tej nroog; hab dlua le cov Yixalayees kws seem puavleej moog nyob taagnrho rua huv tej nroog kws yaav thaus u puab cov yawmkoob nyob lug lawm.


  


  Exalas 3


  


  Rov Pehawm Vaajtswv Dlua


  1Thaus txug lub xyaa hli ntuj cov tuabneeg Yixalayees rov lug nyob taagnrho rua huv puab tej nroog. Ces puab txawm tuaj sis sau rua huv lub nroog Yeluxalees,2Yauxadas tug tub Yesuas hab nwg cov phoojywg povthawj, hab Se-atees tug tub Xelunpanpees nrug nwg cov kwvtij, txhaj tau lug txhim khu cov Yixalayees tug Vaajtswv lub thaaj dlua tshab, kuas puab txhaj tau lub chaw hlawv tej khoom fij rua sau lawv le tej kevcai kws Mauxes tug kws yog Vaajtswv tug tuabneeg tau sau tseg lawm.3Txawm yog cov kws rov qaab lug ntawd ntshai cov tuabneeg kws ibtxwm nyob huv lub tebchaws ntawd los puab ca le ua dlua ib lub thaaj tshab rua ntawm qhov qub chaw thaus u. Ces puab txawm naj taagkig hab naj mo pib muab khoom moog hlawv fij rua tug Tswv sau lub thaaj ntawd.4Puab ua kevcai nyob tsev pheebsuab lawv le txuj kevcai kws tub muaj lug lawm. Txhua nub puab yeej muab khoom fij lawv le kws tau teev muaj tseg rua nub ntawd,5hab dlua le ntawd ntxiv, puab tseem tua tsaj coj moog hlawv kheej ua khoom fij le ibtxwm muaj lug, hab tej tsaj kws coj moog fij ua rooj noj rooj haus rua nub xab ib, hab rua thaus kws taagnrho suavdlawg tuaj sis sau pehawm tug Tswv kws yog zoo sab hlo muab khoom fij pub rua tug Tswv.6Txawm yog puab tseem tsi tau pib txhim khu lub Tuamtsev dlua tshab los puab ca le coj khoom tuaj fij rua tug Tswv, thaus lub xyaa hli ntuj nub xab ib le lawm.


  Rov Txhim Khu Lub Tuamtsev Dlua Tshab


  7Cov tuabneeg muab nyaj tuaj them rua cov tuabneeg txaug pobzeb hab txua ntoo, muab zaub mov, dlej haus hab roj txiv ntoo, xaa moog rua peg lub nroog Tiles hab Xidoos, coj moog pauv tej ntoo cab peg tebchaws Lenpanoos, hab muab nkuam taug ntug dlej havtxwv tuaj rua ntawm lub nroog Yaupas. Taagnrho tej nuav puab tau ua lawv le Fuabtais Xailas kws kaav tebchaws Pawxias has kuas tso kev rua puab ua.


  8Xyoo ob thaus lub ob hlis ntuj, tom qaab kws puab rov lug txug rua huv Vaajtswv lub Tuamtsev huv lub nroog Yeluxalees, Xelunpanpees kws yog Se-atiyees tug tub hab Yesuas kws yog Yauxadas tug tub nrug obtug cov kwvtij, cov povthawj, cov Levis hab txhua tug kws raug luas nteg coj moog hab tau rov lug rua huv lub nroog Yeluxalees, txhaj sis paab nqeg teg nroog ua num. Taagnrho cov Levis kws muaj noobnyoog neeg nkaum xyoo lossis tshaaj ntawd puavleej raug tsaa lug saib teg num kws txhim khu lub Tuamtsev.9Cov Levis ntawd yog Yesuas hab nwg cov tub hab nwg cov kwvtij, Kamiyees hab nwg cov tub (kws yog Haudaviyas caajceg tsev tuabneeg) tau koomteg sis paab txhim khu lub Tuamtsev. (Cov Levis kws yog cuab Henadas tuaj paab huv tuabsi hab.)


  10Thaus cov tuabneeg chiv pua tug Tswv lub Tuamtsev lub plaagtsev, cov povthawj naav puab tej tsho ntev tuaj sawv ntawm puab tej chaw tuav rawv xyu ntawm teg, hab cov Levis kws yog cuab Axas los nqaa rawv nruag npuaj tuaj sawv ntawd hab. Puab ua tug Tswv tsaug lawv le tej kws Vaajntxwv Daviv tau qha tseg lawm.11Puab hu zaaj nkauj qhuas tug Tswv, hab rov hu ntxiv nqai tshooj has le nuav:


  "Tug Tswv yog tug zoo hab nwg txujkevhlub rua cov Yixalayees muaj nyob moog ibtxhis le."


  Txhua leej txhua tug nyag qw kawg nyag lub zug, ua tug Tswv tsaug, rua qhov tub chiv pua tug Tswv lub Tuamtsev lub plaagtsev lawm.12Thaus cov laug coob tug kws yog povthawj, cov Levis hab cov thawjcoj ntawm txhua cuab kwvtij kws puavleej tau pum thawj lub Tuamtsev, saib luas pua tug Tswv lub Tuamtsev lub plaagtsev, puab quaj tu sab kawg, tabsis lwm tug kws nyob ntawd kuj luag hab zoo sab heev.13Tsi muaj leejtwg yuav noog tau tseeb, sov yog suab qw zoo sab los yog suab quaj tu sab, rua qhov tej suab kws puab qw ntawd nrov ntxhe moog dleb heev.


  


  Exalas 4


  


  Yeebncuab Hem Kuas Tsi Xob Txhim Khu Lub Tuamtsev


  1Cov Yudas hab cov Npeenyamees cov yeebncuab nov has tas, cov tuabneeg kws raug nteg coj moog lawm, tau rov qaab lug hab txhim khu tug Tswv kws yog cov Yixalayees tug Vaajtswv lub Tuamtsev dlua tshab.2Puab txawm tuaj cuag Xelunpanpees hab cov thawjcoj ntawm tej cuab kwvtij, hab has rua puab tas, "Thov ca peb nrug mej koom ua tug Tswv lub Tuamtsev hab. Peb yeej pe tuab tug Vaajtswv kws mej pe hab peb yeej ibtxwm muab khoom fij rua nwg txij thaus cov Axilias tug Vaajntxwv Exahadoos tso peb lug nyob rua ntawm nuav lawm."


  3Xelunpanpees, Yesuas hab cov thawjcoj ntawm tej cuab kwvtij has rua puab tas, "Peb tsi yuav mej paab peb ua lub Tuamtsev rua tug TSWV kws yog peb tug Vaajtswv, peb yuav ua peb xwb, peb yuav ua lawv le Fuabtais Xailas kws kaav tebchaws Pawxias tau saamfwm rua peb lawm."4Ces cov tuabneeg kws nyob huv lub tebchaws ntawd pheej nrhav kev hem hab ua kuas cov Yixalayees qaug zug tsi xob txhim khu lub Tuamtsev.5Hab puab tseem ndlav cov numtswv Pawxias kuas ua tej yaam tawmtsaam cov Yixalayees. Puab pheej ua le ntawd moog taag ntu kws Fuabtais Xailas kaav tebchaws hab moog txug ntu kws Fuabtais Dali-us kaav tebchaws.f


  Yeebncuab Hem Kuas Tsi Xob Txhim Khu Lub Nroog Yeluxalees


  6Thaus Xawxes pib ua fuabtais kaav tebchaws, cov tuabneeg kws nyob huv lub xeev Yudas hab huv lub nroog Yeluxalees, tej yeebncuab tau sau ntawv tuaj nkaug hab tawmtsaam cov Yixalayees.


  7Hab thaus kws Fuabtais Ataxawxes kaav tebchaws Pawxias, Npeselas, Miledas, Tanpees hab puab cov phoojywg tau sau ib tsaab ntawv moog rua fuabtais. Tsaab ntawv ntawd sau ua lug Alamais, hab maam le txhais thaus kws nyeem.


  8Yog le ntawd, Lehumes kws yog tug tswvxeev hab Simesais kws yog tug teev ntawv huv lub xeev, txhaj sau ib tsaab ntawv ntsig txug lub nroog Yeluxalees moog rua Fuabtais Ataxawxes has le nuav:


  9"Tuaj ntawm Lehumes kws yog tug tswvxeev, hab Simesais kws yog tug teev ntawv huv lub xeev, nrug rua cov kws thooj sab koom ntsws, cov txav txim hab txhua tug numtswv kws puavleej yog cov tuabneeg kws ibtxwm nyob huv lub nroog Elej, nyob huv lub nroog Npanpiloos hab nyob huv lub nroog Xuxas kws nyob huv tebchaws Blames,10hab nrug Asunpanis, tug kws muaj zug hab muaj fwjchim heev kws lwm tsaav tuabneeg kws tsiv lug nyob rua huv lub nroog Xamalis, hab lwm qhov huv lub xeev kws nyob ntawm tug Dlej Efalates saab nubpoob."


  11Puab xaa ib tsaab ntawv tuaj has le nuav:


  "Hawm txug Fuabtais Ataxawxes, tuaj ntawm nwg cov tubkhai kws nyob huv lub xeev ntawm tug Dlej Efalates saab nubpoob.


  12"Peb xaav kuas koj kws yog fuabtais paub has tas,cov Yudas kws tau rov huv koj lub tebchaws lug nyob huv Yeluxalees, puab taabtom txhim khu lub nroog phem hab ntxeev sab ntawd. Puab tub chiv puab cov ntsaa yeej lawm mas tsi ntev yeej yuav tav ntaag.13Fuabtais, yog puab rov txhim khu tau lub nroog ntawd hab ua tej ntsaayeej tav, ntshai cov tuabneeg ntawd yuav tsi kaam them se lawm, ces fuabtais tej nyaj txag yuav tsawg quas zug.14Rua qhov nwgnuav peb yog cov kws nyob qaab tswjfwm ntawm fuabtais, peb tsi xaav ca fuabtais poob ntsejmuag. Yog le ntawd, peb txhaj sau tsaab ntawv nuav tuaj qha rua fuabtais,15koj ca le kuas luas tshawb tej ntaub ntawv kws koj cov yawmkoob tau muab khaws ca lawm. Yog koj ua le ntawd, koj yuav paub has tas, lub nroog ntawd yog lub nroog kws ibtxwm ntxeev sab nab yaav thaus u los lub nroog ntawd pheej tsim kev kub ntxhuv rua tej vaajntxwv hab rua tej tswvxeev. Cov tuabneeg kws nyob huv yeej ibtxwm tswjfwm nyuaj kawg. Vim le ntawd lub nroog txhaj raug puamtsuaj taag lawm.16Peb thov qha rua fuabtais paub has tas, yog ca puab rov txhim khu tau lub nroog hab tej ntsaa yeej tav taag lawm, tsi ntev fuabtais yuav tsi tau ua tug kaav lub xeev kws nyob ntawm tug Dlej Efalates saab nubpooblawm!"17Fuabtais sau ntawv xaa moog teb puab le nuav:


  "Hawm txug Lehumes kws yog tug tswvxeev, Simesais kws yog tug teev ntawv huv lub xeev, cov kws nrug puab thooj sab koom ntsws kws nyob rua huv lub xeev Xamalis hab cov kws nyob tim tug Dlej Efalates saab nubpoob.


  18"Tsaab ntawv kws mej xaa tuaj, tub muab txhais hab nyeem rua kuv noog taag lawm.19Kuv tau tso tuabneeg moog tshuaj hab tshawb taag lawm, kuv pum has tas txij le thaus u lug, lub nroog Yeluxalees yeej ibtxwm tawmtsaam cov vaajntxwv hab yog ib lub nroog kws pheej ntxeev sab tsim kev kub ntxhuv tsi tseg le.20Cov vaajntxwv muaj fwjchim kws tau kaav lub nroog ntawd hab kaav taagnrho moog rua tim lub xeev kws nyob ntawm tug Dlej Efalates saab nubpoob, mas cov tuabneeg ntawd puavleej them se hab coj khoom tuaj pub rua puab.21Yog le ntawd mej ca le txwv kuas cov tuabneeg ntawd tso tseg, tsi xob txhim khu lub nroog ntawd ntxiv moog txug thaus kuv tso lug, puab maam le rov ua.22Mej ca le maaj nrooj moog ua qhov nuav, tsi xob ua sab nyaav rua zaaj nuav. Ntshai nyob tsaam kev puamtsuaj yuav nthuav luj tuaj ua rua kuv raug kev txaajmuag."


  23Thaus kws Lehumes, Simesais, hab puab cov thooj sab koom ntsws tau nyeem Fuabtais Ataxawxes tsaab ntawv taag lawm, puab txhaj ceev nrooj moog rua huv lub nroog Yeluxalees hab moog txwv kuas cov Yudas ca le tso tseg, tsi xob txhim khu lub nroog ntxiv lawm.


  Rov Txhim Khu Lub Tuamtsev Dlua


  24Ces puab txawm tso tseg tsi ua lub Tuamtsev, hab nyob tog moog txug thaus Dali-us ua fuabtais kaav tebchaws Pawxias tau ob xyoos.


  


  Exalas 5


  1Thaus lub sijhawm ntawd muaj ob tug cevlug, Hakais hab Xakhaliyas. Xakhaliyas yog Idaus tug xeebntxwv txawm pib tuav cov Yixalayees tug Vaajtswv lub npe has rua cov Yudas kws nyob huv lub xeev Yudas hab cov kws nyob huv lub nroog Yeluxalees.2Thaus kws Se-atiyees tug tub Xelunpanpees hab Yauxadas tug tub Yesuas nov dlheev tej lug ntawd, obtug txawm sawv tseeg rov moog pib ua lub Tuamtsev huv lub nroog Yeluxalees, hab ob tug cev Vaajtswv lug los kuj nqeg teg paab puab ua.


  3Tuab lub sijhawm ntawd Tatenais kws yog tug tswvxeev kaav saab tim tug Dlej Efalates saab nubpoob, Sethas Npauxenais hab obtug cov numtswv, txawm tuaj rua huv lub nroog Yeluxalees hab has rua cov Yudas tas, "Leejtwg yog tug tso cai rua mej txhim khu lub Tuamtsev nuav hab tej cuabyeej siv ntawd?"4Puab tseem nug taagnrho cov tuabneeg kws tuaj paab ua lub Tuamtsev ntawd tej npe huv tuabsi hab.5Tabsis Vaajtswv yeej saib ntsoov cov Yudas tej thawjcoj, ces cov Pawxias txhaj txav txim sab tsi ua ib yaam dlaabtsi moog txug thaus puab sau ntawv moog rua Fuabtais Dali-us hab tau txais tej lug teb lawm.6Ntawm nuav yog tsaab ntawv kws puab sau xaa moog rua fuabtais:


  7"Hawm txug Fuabtais Dali-us, thov kuas koj kaav lub tebchaws nyob thaajyeeb lug.


  8"Fuabtais, peb xaav kuas koj paub has tas, peb tau moog rua huv lub xeev Yudas hab pum puab taabtom muab tej laag zeb lug txhim khu Vaajtswv tug kws luj kawg nkaus lub Tuamtsev dlua tshab hab muab tej laag ntoo coj lug ntsa tuav tej phaab ntsaa. Puab rau sab ntso ua hab yeej yuav ua kuas tav tsi ntev nuav ntaag.


  9"Hab peb tau nug cov tuabneeg ntawd cov thawjcoj kuas qha rua peb paub saib leejtwg yog tug tso cai rua puab txhim khu lub Tuamtsev ntawd?10Peb tseem nug puab tej npe huv tuabsi kuas peb paub qha rua koj has tas, leejtwg yog tug thawjcoj txhim khu lub Tuamtsev.


  11"Puab teb has tas, 'Peb yog Vaajtswv tug kws nyob sau ntuj hab huv nplajteb nuav cov tubkhai, hab peb taabtom txhim khu hab tsaa lub Tuamtsev nuav dlua tshab kws ntau xyoo taag lug lawm cov Yixalayees ib tug vaajntxwv kws muaj fwjchim luj dlua ndlais tub ua tseg lawm.12Tabsis, vim peb cov yawmkoob tau ua rua Vaajtswv tug kws nyob sau ntuj chim, nwg txhaj le muab puab cob rua Nenpukajnexales kws yog tuabneeg Nkade-as kws ua vaajntxwv kaav lub nroog. Npanpiloos txhais teg, nwg txhaj tuaj muab lub Tuamtsev rhuav puamtsuaj taag, mas cov tuabneeg Yudas txhaj raug nteg coj moog rua tim tebchaws Npanpiloos lawm.13Ces thawj xyoos kws Xailas ua fuabtais kaav lub nroog Npanpiloos, Xailas txhaj le sau ntawv tso cai rua peb kuas ca le rov txhim khu Vaajtswv lub Tuamtsev.  14Nwg thim tej taig kub hab taig nyaj kws Nenpukajnexales tau nqaa huv lub Tuamtsev huv lub nroog Yeluxalees moog tso rua huv lub tsev teev mlom huv lub nroog Npanpiloos huv tuabsi rov qaab. Fuabtais Xailas muab tej taig ntawd cob rua tug txivneej kws npe hu ua Senpaxas, tug kws nwg tsaa ua tug tswvxeev kaav cov Yudas.15Fuabtais has rua nwg has tas, "Coj tej twj taig nuav rov qaab moog ca rua huv lub Tuamtsev kws nyob huv lub nroog Yeluxalees, hab ca le rov ua Vaajtswv lub Tuamtsev rua ntawm qhov qub chaw.16Yog le ntawd, Senpaxas txhaj tuaj chiv pua Vaajtswv lub Tuamtsev lub plaagtsev huv lub nroog Yeluxalees; peb tau chiv ua thaus ntawd lug txug taamsim nuav, tabsis tseem ua tsi tau tav.'


  17"Fuabtais, yog koj pum zoo, nwgnuav ca le tshawb nrhav fuabtais tej ntaub ntawv huv lub nroog Npanpiloos, saib puas yog Fuabtais Xailas tau tso cai kuas rov txhim khu Vaajtswv lub Tuamtsev huv lub nroog Yeluxalees. Hab thov has qha rov tuaj rua peb paub, saib koj pum zoo le caag."


  


  Exalas 6


  


  Tshawb Tau Fuabtais Xailas Tsaab Ntawv


  1Fuabtais Dali-us saamfwm kuas moog tshawb fuabtais tej ntaub ntawv kws khaws tseg rua huv lub nroog Npanpiloos.2Yog le ntawd, nyob huv lub nroog Enpatanas huv lub xeev Medias, puab nrhav tau thooj ntawv ntawd kws muaj lug sau tseg ca has le nraag nuav:


  3"Thawj xyoo kws Fuabtais Xailas kaav tebchaws, nwg tau saamfwm kuas ca le rov txhim khu Vaajtswv lub Tuamtsev huv lub nroog Yeluxalees, txhaj tau qhov chaw fij khoom hab nqaa tej khoom tuaj hlawv fij. Lub Tuamtsev qhov sab yuavtsum yog rau caum tshim hab qhov dlaav yuavtsum yog rau caum tshim,4cov phaab ntsaa peb txheej pobzeb twg yuavtsum muab ib txheej pobzeb twg yuavtsum muab ib txheej ntoo kem. Txhua yaam nqe yog muab nyaj huv vaajntxwv lub txhaab nyaj moog them.5Taagnrho tej taig kub hab tej taig nyaj kws Fuabtais Nenpukajnexales coj huv lub Tuamtsev huv lub nroog Yeluxalees moog rua tim lub nroog Npanpiloos lawm, nqaa huv tuabsi rov lug tso rua ntawm tej qub chaw huv lub Tuamtsev huv lub nroog Yeluxalees."


  Fuabtais Dali-us Saamfwm Kuas Ua Num Ntxiv


  6Fuabtais Dali-us xaa cov lug teb has le nuav tas:


  "Txug Tatenais kws yog tug tswv xeev kws kaav ntawm tug Dlej Efalates saab nubpoob, Sethas Npuxenais hab mej cov numtswv kws nyob ntawm tug dlej Efalates saab nubpoob.


  "Mej tsi xob moog ze lub Tuamtsev,7Hab tsi xob moog thaab cov tuabneeg kws ua tsev ntawd. Ca cov Yudas tug tswvxeev hab cov Yudas tej thawjcoj rov txhim khu Vaajtswv lub Tuamtsev rua ntawm qhov qub chaw thaus u.8Dlua le ntawd, kuv saamfwm kuas mej ca le paab cov Yudas tej thawjcoj ua Vaajtswv lub Tuamtsev; muab tej nyaj se kws cov tuabneeg huv lub xeev kws nyob ntawm tug dlej Efalates saab nubpoob them tuaj coj moog them cov tuabneeg kws ua lub Tuamtsev, kuas teg num ntawd txhaj tsi tu ncua.9Yaam twg kws cov povthawj huv lub nroog Yeluxalees xaav tau, tsi has ntsuag nyuj, laug yaaj, lossis tej thaav yaaj kws coj moog tua hlawv fij rua Vaajtswv tug kws nyob sau ntuj, tsi has nplej, ntsev, cawv txiv maab, lossis roj txiv ntoo pub rua puab ib nub dlhau ib nub tsi pub tu le.10Mej yuavtsum tau ua le nuav, puab txhaj muaj tej khoom fij rua Vaajtswv tug kws nyob sau ntuj, hab thov nwg foom koob moov rua kuv hab kuv cov tub.11Kuv has ntxiv has tas, yog ib tug twg tsi noog tej lug saamfwm nuav, mas yuav muab nwg lub tsev ib tug qhaab rhu lug hlav ua muv nkaug nwg lub cev kuas tshaab. Hab muab nwg lub tsev rhuav kuas qaug ua ib pawg.12Thov Vaajtswv tug kws xaiv lub nroog Yeluxalees nuav ca ua lub chaw pehawm nwg, txu tej vaajntxwv lossis tej tsaav tuabneeg kws xaav tsaa teg rhuav Vaajtswv lub Tuamtsev kws nyob huv lub nroog Yeluxalees ntawd. Kuv kws yog Dali-us tau tawm lug saamfwm le caag lawm, yuavtsum tau ua kuas lawv le kuv tej lug saamfwm txhua lu."


  Fij Lub Tuamtsev rua Vaajtswv


  13Tug tswvxeev Tatenais, Sethas Npauxelais hab cov numtswv tau ua lawv le fuabtais tej lug saamfwm ntawd.14Idaus tug xeebntxwv Xakhaliyas hab Hakais kws yog ob tug cevlug, txhawb puab zug kawg le. Cov Yudas cov thawjcoj txhaj ua tau lub Tuamtsev sai heev. Puab ua lub Tuamtsev tav lawv le cov Yixalayees tug Vaajtswv tej lug saamfwm, hab lawv le Xailas, Dali-us hab Ataxawxes kws yog cov fuabtais kaav tebchaws Pawxias tau saamfwm kuas puab ua.15Puab ua tau lub Tuamtsev tav taagnrho rua thaus lub hlis Adas nub xab peb kws Dali-us ua fuabtais kaav tebchaws tau rau xyoo.16Ces taagnrho cov Yixalayees, cov povthawj, cov Levis hab cov tuabneeg kws raug nteg moog hab tau rov lug, muaj kev zoo sab heev hab muab lub Tuamtsev fij rua Vaajtswv.17Thaus ua kevcai fij lub Tuamtsev ntawd, puab muab ib puas tug txiv nyuj, ob puas tug yaaj, hab plaub puas tug thaav yaaj coj lug tua fij, hab muab kaum ob tug tshis lug tua dlaws txim, ib tug rua ib xeem Yixalayees.18Puab muab cov povthawj hab cov Levis faib lawv le teg num huv lub Tuamtsev huv lub nroog Yeluxalees, lawv le tej lug kws sau tseg rua huv Mauxes phoo ntawv lawm.


  Kevcai Hlaa Dlhau


  19Thaus cov tuabneeg kws raug luas nteg moog tau rov lug rua huv puab lub tebchaws lawm, xyoo tom qaab ntawd puab ua Kevcai Hlaa Dlhau rua mo kaum plaub lub ib hlis ntuj.20Taagnrho cov povthawj hab cov Levis puavleej ua kevcai ntxuav puab kuas huv lawv le kevcai. Cov Levis tua tsaj fij ua Kevcai Hlaa Dlhau rua cov tuabneeg kws tau rov lug, rua cov povthawj hab rua puab txhua tug huv tuabsi.21Muab cov tsaj kws tua ua khoom fj ntawd faib rua cov tuabneeg kws tau rov lug nyob huv puab lub qub teb qub chaw, cov tuabneeg kws ibtxwm nyob huv lub tebchaws ntawd, cov tuabneeg kws tso kev pe mlom tseg hab cov tuabneeg kws tuaj koom kev pehawm tug Tswv kws yog cov Yixalayees tug Vaajtswv tau noj.22Puab ua kevcai noj ncuav tsi xyaw keeb zoo sab lomzem tau xyaa nub. Puab zoo sab heev rua qhov tug Tswv ua rua cov Axilias tug fuabtais txaus sab rua puab, nwg txhaj paab puab txhim khu cov Yixalayees tug Vaajtswv lub Tuamtsev dlua tshab.


  


  Exalas 7


  


  Exalas Los Txug huv Yeluxalees


  1Tau ntau xyoo tom qaab ntawd, thaus kws Ataxawxes tseem ua fuabtais kaav tebchaws Pawxias, muaj ib tug txivneej npe hu ua Exalas. Nwg taug nwg tej yawmkoob caajceg rov qaab moog txug rua Aloos kws yog tug Povthawj Hlub lawv le nraag qaab nuav: Exalas yog Xelayas tub, Xelayas yog Axaliyas tub, Axaliyas yog Hilekiyas tub.2Hilekiyas yog Saloos tub, Salumes yog Xadaus tub, Xadaus yog Ahitus tub,3Ahitus yog Amaliyas tub, Amaliyas yog Axaliyas tub, Axaliyas yog Melai-us tub,4Melai-us yog Xelahiyas tub, Xelahiyas yog Uxis tub, Uxis yog Npukis tub.5Npukis yog Anpisuas tub, Anpisuas yog Finehas tub, Finehas yog Ele-axas tub, Ele-axas yog Aloos tub. Aloos yog tug Povthawj Hlub.6-7Exalas tau rov tim tebchaws Npanpiloos lug. Exalas tau kawm paub tug Tswv kws yog cov Yixalayees tug Vaajtswv tej kevcai kws muab rua Mauxes sau tseg rua huv ntawv lawm. Rua qhov tug Tswv kws yog Exalas tug Vaajtswv tau foom koob moov rua nwg, fuabtais txhaj le muab txhua yaam rua nwg lawv le nwg tau thov lawm. Ces thaus Ataxawxes ua fuabtais kaav tebchaws tau xyaa xyoo lawm, Exalas txhaj le nrug ib paab Yixalayees, cov povthawj, cov Levis, cov ntaus suab nkauj, cov zuv roojvaaj hab cov tuabneeg ua num huv lub Tuamtsev, suavdlawg rov tim Npanpiloos lug rua huv lub nroog Yeluxalees.8-9Exalas lug txug huv lub nroog Yeluxalees yog thaus lub tsib hlis ntuj kws Ataxawxes ua fuabtais tau xyaa xyoo; Vaajtswv tau tsomkwm nwg sawv kev huv lub nroog Npanpiloos lug, yog thaus lub ib hlis ntuj nub xab ib, hab nwg lug txug rua huv lub nroog Yeluxalees, thau lub tsib hlis ntuj, nub xab ib.10Exalas muab nwg lub neej fij rua tug Tswv, kawm tug Tswv txuj kevcai, hab xyum ua nwg lub neej kuas lawv le txuj kevcai ntawd hab nwg muab tej kevcai hab tej kaab ke ntawd qha huv tuabsi rua cov pejxeem Yixalayees.


  Tsaab Ntawv Kws Fuabtais Ataxawxes Muab Cob rua Exalas


  11Fuabtais Ataxawxes muab tsaab ntawv nuav cob rua tug povthawj Exalas kws yog ib tug tub txawg tub ntse, nwg kawm paub thoob plawg tej kevcai hab tej lug saamfwm kws tug Tswv muab cob rua cov Yixalayees:


  12"Tuaj ntawm Fuabtais Ataxawxes tuaj, txug tug povthawj Exalas, tug paub Vaajtswv kws yog tug nyob sau Ntuj tej Kevcai.


  13"Kuv saamfwm kuas cov Yixalayees kws nyob thoob plawg huv kuv lub tebchaws, cov povthawj hab cov Levis kws raug tso nrug koj moog nyob rua tim lub nroog Yeluxalees.14Kuv hab kuv cov tuavxaam xyaa leej, tso koj moog tshuaj saib cov tuabneeg kws nyob huv lub nroog Yeluxalees, huv xeev Yudas saib puab puas coj lawv le Vaajtswv txuj kevcai kws tub muab cob rua koj lawm.15Koj ca le nqaa tej nyaj hab tej kub kws kuv hab kuv cov tuavxaam txaus sab muab fij rua cov Yixalayees tug Vaajtswv, ua nwg lub Tuamtsev nyob huv lub nroog Yeluxalees.16Hab koj ca le nqaa taagnrho tej nyaj tej kub kws koj moog sau tau thoob plawg huv xeev Npanpiloos, hab nqaa tej nyaj kws cov Yixalayees hab cov povthawj coj tuaj fij rua puab tug Vaajtswv lub Tuamtsev kws nyob huv lub nroog Yeluxalees huv tuabsi nrug koj moog.17"Koj yuavtsum ua tuab zoo siv tej nyaj txag nuav, koj muab yuav tej txiv nyuj, tej laug yaaj, tej thaav yaaj, nplej cawv txiv maab hab koj coj tej ntawd moog fij rua sau lub thaaj ntawm Vaajtswv lub Tuamtsev huv lub nroog Yeluxalees.18Koj muab tej nyaj hab tej kub kws seem coj moog yuav tej kws koj hab cov tuabneeg zej zog nruab ze xaav siv ua yaam dlaabtsi los tau lawv le mej tug Vaajtswv pum zoo rua mej siv.19Koj ca le nqaa tej taig kws peb tub muab cob rua koj lawm, coj moog rua Vaajtswv huv lub nroog Yeluxalees, txhaj tau siv huv Vaajtswv lub Tuamtsev.20Hab txhua yaam kws koj xaav yuav coj lug siv rua huv lub Tuamtsev, koj ca le moog rhu nyaj huv fuabtais lub txhaab nyaj lug siv xwb.


  21"Kuv saamfwm rua cov numtswv tuav nyaj txag kws nyob huv lub xeev kws nyob ntawm tug Dlej Efalates saab nubpoob tas, yog tug povthawj Exalas kws kawm paub Vaajtswv tug nyob sau Ntuj txuj kevcai, tuaj thov yaam twg ntawm mej, mej ca le muab rua nwg lawv le nwg thov,22tsuas pub muab xyaa txheeb tsib puas choj nyaj, tsib puas kawm nplej, ib txheeb ib puas fwj cawv txiv maab, ib txheeb ib puas laamfwj roj txiv ntoo, hab ntsev muab ntau npaum le kws nwg xaav tau.23Yaam twg kws Vaajtswv tug kws nyob sau ntuj xaav tau, mej ca le muab kuas tau coj moog siv rua huv nwg lub Tuamtsev, kuas nwg txhaj tsi chim rua kuv hab kuv cov tub. 24Txwv tsi pub mej moog sau se ntawm cov povthawj, cov Levis, cov ntaus suab nkauj, cov zuv lub Tuamtsev, cov kws tu lub Tuamtsev, lossis txhua tug kws ua num huv lub Tuamtsev.


  25"Exalas, koj ca le siv lub tswvyim kws koj tug Vaajtswv muab pub rua koj lug tsaa kuas muaj ib cov tuabneeg lug ua thawjcoj saib cov pejxeem, hab ib paab lug tu plaub ntug saib cov tuabneeg kws nyob ntawm tug Dlej Efalates saab nubpoob, kuas puab txhaj ua lub neej lawv le koj tug Vaajtswv txuj Kevcai. Koj yuavtsum qha txuj kevcai ntawd rua txhua tug kws tsi tau paub, kuas puab paub.26Yog leejtwg tsi coj lawv le koj tug Vaajtswv txuj kevcai, lossis tug fuabtais kws kaav lub tebchaws tej kevcai, nwg yuavtsum raug txim taamsim ntawd. Yuavtsum muab nwg tua povtseg lossis muab nwg ntab tsiv tawm huv lub tebchaws moog, lossis muab txhua yaam kws yog nwg tug txeeb kuas taag, lossis muab nwg coj moog kaw rua huv tsev lojcuj."


  Exalas Ua Vaajtswv Tsaug


  27Exalas has tas, "Ua tug Tswv kws yog peb cov yawmkoob tug Vaajtswv tsaug! Tug Tswv tshoov fuabtais sab kuas fwm tug Tswv lub Tuamtsev kws nyob huv lub nroog Yeluxalees.28Vim Vaajtswv txuj kev hlub, nwg txhaj pub kuv ua tau hum fuabtais, nwg cov tuavxaam hab nwg tsoom numtswv kws muaj fwjchim luj sab nyam, tug Tswv kws yog kuv tug Vaajtswv txhawb kuv zug kawg nkaus le, kuv txhaj muaj cuabkaav has tau cov Yixalayees txhua tug thawjcoj ntawm txhua xeem nrug kuv rov lug."


  


  Exalas 8


  Cov Tuabneeg Kws Nrug Exalas Rov Lug


  1Ntawm nuav moog yog cov thawjcoj ntawm tej cuab kwvtij ntawm cov xeem kws raug luas nteg moog rua tim tebchaws Npanpiloos hab cov tau nrug Exalas rov lug rua huv Yeluxalees thaus kws Ataxawxes ua fuabtais kaav tebchaws:2-14Nkesoos yog Finehas cuab kwvtij


  Daniyees yog Ithamas cuab kwvtij


  Sekaniyas tug tub Hatus yog Daviv cuab kwvtij


  Xakhaliyas yog Palauses cuab kwvtij, nrug rua ib puas tsib caug leej txivneej ntawm nwg cuab kwvtij (puab puavleej sau npe lawv le puab caajceg tsev tuabneeg)


  Xakhaliyas tug tub Elehaunais yog Pahas Mau-am cuab kwvtij, nrug rua ob puas leej txivneej


  Yahaxiyees tug tub Sekaniyas yog Xatus cuab kwvtij, nrug rua peb puas leej txivneej


  Yaunathaas tug tub Enpes yog Adines cuab kwvtij, nrug rua tsib caug leej txivneej


  Athaliyas tug tub Yesaiyas yog Blames cuab kwvtij, nrug rua xyaa caum leej txivneej


  Mikhayees tug tub Xenpadiyas yog Sefatiyas cuab kwvtij, nrug rua yim caum leej txivneej


  Yehiyees tug tub Aunpadiyas yog Yau-am cuab kwvtij, nrug rua ob puas kaum yim leej txivneej


  Yusifiyas tug tub Selaumis yog Npanis P cuab kwvtij, nrug rua ib puas rau caum leej txivneej


  Npenpais tug tub Xakhaliyas yog Npenpais cuab kwvtij, nrug rua neeg nkaum yim leej txivneej


  Hakatas tug tub Yauhanaas yog Ankas cuab kwvtij, nrug rua ib puas kaum leej txivneej


  Elifeles, Ye-ules hab Semayas yog Ada unikas cuab kwvtij, nrug rua rau caum leej txivneej (puab yog cov kws tom qaab nuav maam lug)


  Uthais hab Xakules yog Npivais cuab kwvtij, nrug rua xyaa caum leej txivneej.


  Exalas Nrhav Cov Levis Lug Ua Num huv Lub Tuamtsev


  15Kuv hu taagnrho txhua paab tuaj sis sau rua ntawm tug kwj dleg kws ndlwg moog rua huv lub nroog Ahavas, hab peb tsuam chaw su rua ntawm tau peb nub. Kuv nrhav saib puas muaj cov povthawj nyob rua huv tej paab ntawd, tabsis tsi pum muaj ib tug twg yog Levis le.16Kuv txhaj khaiv tuabneeg moog hu cuaj tug thawjcoj kws muaj npe le nuav tuaj: Eli-exes, Aliyees, Semayas, Enathaas, Yalis, Enathaas, Nathaas, Xakhaliyas hab Mesulas, hab hu ob tug xwbfwb kws yog Yauyalis hab Enathaas nrug puab tuaj.17Kuv txhaj khaiv puab moog cuag Idaus kws yog tug thawjcoj pawg tuabneeg kws nyob ntawm thaaj chaw Kaxifi-as, kuv muab lug rua puab moog has rua nwg, nwg cov phoojywg hab cov tu lub Tuamtsev kuas tso tuabneeg tuaj nrug peb moog tu peb tug Vaajtswv lub Tuamtsev.18Vim Vaajtswv txujkev hlub, puab txhaj tso Silenpiyas kws yog ib tug muaj peevxwm heev tuaj rua peb; nwg yog xeem Levis kws yog Malis cuab kwvtij, hab nwg coj kaum yim leej kws yog nwg cov tub hab nwg cov kwvtij nrug nwg tuaj.19Puab tseem tso Hasanpiyas hab Yesayas kws yog Melalis xeebntxwv, nrug rua obtug cov kwvtij neeg nkaum leej lug rua peb hab.20Dlua le ntawd, tseem tso ob puas neeg nkaum leej kws yeej ua num huv lub Tuamtsev, yog cov kws thaus vaajntxwv Daviv hab nwg cov numtswv tau tsaa puab cov yawmkoob lug paab cov Levis lawm. Taagnrho puab cov nuav puavleej teev npe huv tuabsi ca.


  Exalas Coj Cov Pejxeem Ua Kevcai Yoo Mov Thov Vaajtswv


  21Thaus peb tseem nyob huv tug kwj dleg Ahavas kuv tau has kuas peb suavdlawg ua kevcai yoo mov hab txu fwjchim taabmeeg peb tug Vaajtswv hab thov kuas nwg coj peb taug kev hab tsomkwm peb hab peb tej mivnyuas hab taagnrho peb tej khoom.22Kuv txaajmuag moog tsaa ncauj thov fuabtais kuas tso nwg cov tubrog caij neeg nrug peb moog ua cov tiv thaiv tej yeebncuab thaus peb taug kev, rua qhov kuv tub has rua nwg lawm has tas, peb tug Vaajtswv yeej foom koob moov rua txhua tug kws ca sab rua nwg, tabsis nwg tsi txaus sab hab rau txim rua cov tuabneeg kws tso nwg tseg lawm.23Yog le ntawd, peb txhaj le yoo mov hab thov Vaajtswv ua tug tsomkwm peb, hab nwg tau teb peb tej lug thov.


  Tej Khoom Pub rua Lub Tuamtsev


  24Kuv txhaj xaiv cov povthawj kaum ob leeg ua cov thawjcoj: Selenpiyas, Hasanpiyas hab kaum leej.25Ces kuv txhaj muab tej nyaj tej kub, hab tej taig kws fuabtais hab nwg cov tuavxaam, cov numtswv, hab cov Yixalayees muab coj lug siv rua huv lub Tuamtsev ntawd lug luj, hab muab cob rua cov povthawj.26-27Tej nuav yog tej kws kuv muab cob pu Nyaj yog neeg nkaum tsib taas Taig nyaj ib puas lub, nyaav ib puas tsib caug choj Kub nyaav xyaa txheeb tsib puas choj Neeg nkaum lub taig kub nyaav kaum cuaj choj Ob lub taig tooj zoo nkauj heev muaj nqes ib yaam le cov taig kub ntaag.


  28Kuv has rua puab tas, "Mej yog cov tuabneeg dlawbhuv rua tug Tswv kws yog mej cov yawmkoob tug Vaajtswv; yog le ntawd, mej ca le txaus sab hlo muab tej nyaj hab cov taig kub coj moog fij rua tug Tswv.29Mej yuavtsum saib tej khoom nuav kuas zoo moog txug thaus kws mej coj moog rua huv lub Tuamtsev lawm. Ces thaus mej nqaa moog rua huv tej chaav kws cov povthawj nyob, mej rov muab luj dlua ib zag rua puab saib hab muab cob rua cov thawjcoj ntawm cov povthawj, cov Levis hab cov thawjcoj ntawm cov Yixalayees huv lub nroog Yeluxalees."30Yog le ntawd, cov povthawj hab cov Levis txhaj le ua cov saib tej nyaj, tej kub hab tej taig ntawd, hab coj moog rua huv lub Tuamtsev huv lub nroog Yeluxalees lawm.


  Rov Lug Txug huv Lub Nroog Yeluxalees


  31Lub ib hlis, nub kaum ob, peb sawv kev ntawm tug kwj dleg Ahavas rov lug rua huv lub nroog Yeluxalees. Peb tug Vaajtswv nrug nraim peb hab tsomkwm peb tsi pub peb raug tej yeebncuab tua hab peb tsi raug tej xwmtxheej phem thaus peb taug kev.32Thaus peb lug txug rua huv lub nroog Yeluxalees lawm, peb txhaj su tau peb nub.33Ces nub plaub peb maam le moog huv lub Tuamtsev, hab muab tej nyaj tej kub, hab tej taig luj cob rua Uliyas tug tub Melemaus kws yog tug povthawj, muaj Ele-exas kws yog Finehas tug tub hab ob tug Levis, Yauxanpas tug tub Yesuas hab Nu-adiyas tug tub Npinu-is nrug nwg nyob ntawd.34Lub sijhawm ntawd puab txhaj muab txhua yaam lug suav hab luj, hab muab sau rua huv ntawv khaws ca.


  35Cov tuabneeg kws raug nteg moog rua lwm tebchaws hab tau rov lug ntawd, coj tsaj tuaj tua hlawv fij rua cov Yixalayees tug Vaajtswv. Puab fij kaum ob tug txiv nyuj rua taagnrho cov Yixalayees, cuaj caum rau tug thaav yaaj, xyaa caum xyaa tug laug yaaj, hab muab kaum ob tug laug tshis lug tua dlaws txim. Taagnrho cov tsaj nuav puavleej muab hlawv ua khoom fij rua tug Tswv.36Puab txhaj muab dlaim ntawv tso cai kws fuabtais muab rua puab, coj moog cob rua tug tswvxeev hab cov numtswv kws nyob huv lub xeev ntawm tug Dlej Efalates saab nubpoob. Puab cov ntawd txhaj paab peb cov Yixalayees hab paab lub Tuamtsev kws pehawm tug Tswv.


  


  Exalas 9


  Exalas Paub Cov Yixalayees Kws Yuav Lwm Tsaav Tuabneeg


  1Tom qaab kws ua tej ntawd tav taag lawm, cov Yixalayees cov thawjcoj qee leej tuaj qha rua kuv has tas, cov pejxeem Yixalayees, cov povthawj hab cov Levis tsi cais puab tawm ntawm tej tuabneeg zej zog kws yog cov Amoos, cov Mau-am hab cov Iziv lossis cov Kana-aas, cov Hitis, cov Felixes, cov Yenpus hab cov Amaules. Puab pheej ua tej kev phem ib yaam le cov tuabneeg ntawd ua hab.2Vim cov Yudas tau moog yuav lwm tsaav tuabneeg cov ntxhais lug ua quaspuj; yog le ntawd, puab txhaj ua rua tsaav tuabneeg dlawbhuv, nrug cov tuabneeg kws nyob huv lub tebchaws ntawd sis xyaw. Tej kev kws ua tsi ncaaj tsi nceeg nuav tub yog cov thawjcoj hab cov numtswv ntaus thawj ua ntaag.3Thaus kuv nov txug tej ntawd, kuv txhaj le dlua rhe kuv lub tsho, dlob kuv tej plaubhau, tej fwjtxwv, hab nyob ua ntsejmuag mluag mlob tu sab kawg le.4Kuv nyob qhov ntawd tu sab kawg moog txug lub caij fij khoom thaus yaav tsaus ntuj, hab cov pejxeem txawm pib tuaj sawv vij kuv. Taagnrho suavdlawg puavleej txhawj hab ntshai kawg, rua qhov cov Yixalayees tug Vaajtswv has txug cov tuabneeg kws raug nteg moog rua lwm lub tebchaws hab tau rov lug ntawd tej kev txhum.


  5Thaus yuav tsaus ntuj kws txug lub caij fij tej khoom, kuv txhaj sawv ntawm qhov chaw kws kuv nyob ntawd moog, tabsis kuv tseem naav rawv kuv lub tsho kws kuv muab dlua ndluag taag ntawd, kuv txhaj txhus caug ndlua tsaa kuv ob txhais teg thov tug Tswv kws yog kuv tug Vaajtswv.6Kuv thov has tas, "Vaajtswv, kuv txaajmuag kawg nkaus, kuv tsi tsaa taubhau saib tuaj rua ntawm koj qhov chaw nyob. Peb tej kev txhum sab tshaaj peb taubhau lawm hab; tej kev txhum ntawd sab nto ntuj lawm.7Txij thaus peb cov yawmkoob lug txug naj nub nua, peb cov kws yog koj tsaav tuabneeg tau ua kev txhum luj kawg le. Vim peb tej kev txhum, txhaj ua rua peb, peb cov vaajntxwv hab cov povthawj poob moog rua tej vaajntxwv txawv tebchaws teg, peb txhaj raug luas tua, raug luas fuab hab raug luas nteg coj moog lawm.8Tug TSWV kws yog peb tug Vaajtswv, tau ib nyuas ntu taag lug, koj tau taabncuab peb, ca peb kovyeej hab tsiv dlim ntawm txujkev ua luas qhev hab tau lug nyob thaajyeeb lug huv lub chaw dlawbhuv nuav. Koj tau coj peb tsiv tawm ntawm qhov chaw kws ua luas qhev lug hab pub peb muaj lub neej tshab.9Peb tub poob moog ua luas qhev lawm, tabsis koj tsi ca peb ua luas qhev moog le. Koj txhaj tau tshoov Pawxias cov fuabtais sab kuas puab taabncuab peb, nyam peb hab ua ntawv tso cai rua peb rov lug nyob huv nuav hab txhim khu koj lub Tuamtsev kws pob puag taag lawm dlua tshab. Hab pub peb tau nyob thaajyeeb lug huv lub xeev Yudas hab huv lub nroog Yeluxalees.


  10"Vaajtswv, nwgnuav peb yuav has tau dlaabtsi tom qaab kws tej xwm nuav tub tshwm sim muaj lawm? Vim peb rov tsi noog koj tej lug saamfwm11kws koj tau muab cob rua peb lug ntawm koj cov tubkhai kws yog cov cevlug. Puab qha rua peb has tas, lub tebchaws kws peb yuav moog txeeb nyob, yog lub tebchaws kws muaj kev tsi ncaaj nceeg, rua qhov cov tuabneeg kws nyob huv lub tebchaws ntawd ua kev phem kev qas puv nkaus saab tebchaws nuav moog ti nkaus saab tebchaws kawg tom u.12Puab qha has tas, yog peb xaav ntsib kev tau zoo hab nyob kaaj sab lug huv lub tebchaws ntawd, hab xaav tau lub tebchaws ntawd rua peb tej xeebntxwv nyob moog ibtxhis, kuas peb tsi xob pub peb tej tub tej ntxhais moog yuav cov tuabneeg ntawd tej tub tej ntxhais, hab tsi xob txhawb puab tej kev vaammeej lossis txujkev tau zoo hlo le.13Txawm yog has tas peb tub raug txim vim tej kev phem kev qas kws peb tau ua hab tej kws peb tau yuam kev ua txhum luj heev ntawd los peb paub tseeb has tas, koj kws yog peb tug Vaajtswv tub tsi tau rau txim kuas tsimnyog tej kev txhum kws peb ua ntawd, hab koj tseem ca peb muaj sa nyob.14Sov yog vim le caag peb ca le tsi quavntsej koj tej lug saamfwm hab ca le moog yuav cov tuabneeg kws phem ntawd tej ntxhais lug ua quaspuj lawm hab? Yog peb tau ua lawm tag, koj yuav chim heev rua peb hab rhuav kuas peb puamtsuaj taag tsi pub ib tug seem le.15Tug Tswv kws yog cov Yixalayees tug Vaajtswv, koj yog tug kws ncaaj nceeg, tabsis koj tseem ca peb muaj sa nyob. Peb leeg peb tej kev txhum rua koj; yeej tsi tsimnyog peb tuaj tshwm ntawm koj lub xubndlag."


  


  Exalas 10


  


  Tseg tsi Yuav Lwm Tsaav Tuabneeg Ua Quaspuj Ntxiv Lawm


  1Thaus Exalas tseem nyo taubhau thov Vaajtswv ntawm lub Tuamtsev hauv ntej, quaj hab leeg tej kev txhum nuav, ib paab Yixalayees coob heev, quaspuj txivneej hab mivnyuas, sis sau tuaj sawv vij nwg, quaj tu sab kawg nkaus le hab.2Ces Yehiyees tug tub Sekaniyas kws yog Elames cuab kwvtij txhaj has rua Exalas has tas, "Peb tau tso txuj kev ntseeg Vaajtswv tseg hab tau moog yuav cov tuabneeg txawv tebchaws tej ntxhais lug ua quaspuj, txawm le ntawd los cov Yixalayees tseem tshuav kev ca sab.3Nwgnuav peb thov coglug rua peb tug Vaajtswv has tas, peb yuav xaa cov quaspuj hab puab tej mivnyuas rov qaab kuas taag. Peb yuav ua lawv le koj hab cov kws fwm Vaajtswv tej lug saamrwm kuas peb ua. Peb yuav ua lawv le Vaajtswv txuj kevcai kws tau has tseg ntaag.4Koj ca le ua teg mini nuav. Peb yuav tuaj tom koj qaab, koj ca le ntaus thawj ua ntej hab ua kuas tav."


  5Yog le ntawd, Exalas txhaj kuas cov Yixalayees cov thawjcoj, cov povthawj, cov Levis hab cov pejxeem, coglug ua lawv le tej lug kws Sekaniyas tau has ntawd.6Ces nwg txhaj le tawm ntawm lub Tuamtsev hauv ntej moog rua huv chaav tsev kws Eli-asis tug tub Yehauhanaas nyob hab nwg pw ib mos? huv, nwg tu sab heev rua cov tuabneeg kws raug nteg moog hab tau rov lug tej kev ua tsi ncaaj nceeg ntawd. Nwg txhaj tsi noj tsi haus ib yaam dlaabtsi le.


  7Hab nwg xaa xuv moog thoob plawg huv lub nroog Yeluxalees hab lub xeev Yudas kuas txhua tug kws raug luas nteg moog hab tau rov lug ntawd ca le tuaj saablaaj ua ke huv lub nroog Yeluxalees,8lawv le cov numtswv hab tej thawjcoj tej lug saamfwm. Yog leejtwg tsi tuaj, dlhau peb nub sau nuav lawm, yuav muab txhua yaam kws yog nwg tug txeeb huv tuabsi moog hab nwg yuav tsi tau ua tswvcuab rua huv pawg tuabneeg ntawd moog ntxiv le lawm.9Peb nub ntawd, yog lub cuaj hlis ntuj nub neeg nkaum, txhua tug txivneej kws nyob huv cheebtsaam Yudas hab Npeenyamees txhaj tuaj rua huv lub nroog Yeluxalees, hab moog sis sau ua ke rua ntawm lub taj tshaav puam ntawm lub Tuamtsev. Suavdlawg tshee kawg le, rua qhov naag lug hlub heev hab fuab cua tsi zoo.


  10Tug povthawj Exalas sawv tseeg lug has rua puab tas, "Mej yog cov kws tsi muaj kev ncaaj nceeg, mej txhaj coj kev txhum lug rua cov Yixalayees, vim qhov kws mej moog yuav lwm tsaav tuabneeg tej ntxhais lug ua quaspuj.11Nwgnuav mej ca le leeg mej tej kev txhum rua tug Tswv kws yog mej cov yawmkoob tug Vaajtswv, hab ua kuas hum nwg sab nyam. Ca le cais mej tawm ntawm lwm tsaav tuabneeg kws nyob huv peb lub tebchaws, hab muab mej cov quaspuj kws yog lwm tsaav tuabneeg tso tseg."12Tsoom pejxeem teb nrov-nrov has tas, "Peb yuav ua le koj has ntaag." 13Tabsis puab has ntxiv tas, "Peb cov tuabneeg coob heev hab naag lug hlub kawg le. Peb yuav sawv tsi tau ntawm tshaav puam le nuav. Tej nuav tsi yog yuav ua kuas tav rua ib nub lossis ob nub tom ntej nuav, rua qhov peb cov kws tau ua txhum muaj coob heev.14Ca peb cov thawj kws nyob huv lub nroog Yeluxalees ua cov tu tej plaub ntug nuav, ca cov kws yuav lwm tsaav tuabneeg lug ua quaspuj, puab maam teem sijhawm moog ntsib cov thawjcoj hab cov tu plaub huv nwg lub nroog. Peb ua le nuav txhaj yuav tshem tau Vaajtswv txuj kev chim tawm ntawm peb moog."15Tsi muaj leejtwg tawv nyom zaaj ntawd le, tsuas yog Axahees tug tub Yaunathaas hab Tivas tug tub Yaxeyas txhaj nyom tsi yuav zaaj ntawd xwb. Muaj Mesulas hab Sanpethais kws yog cov Levis tuaj obtug tog hab.


  16Cov tuabneeg kws raug luas nteg moog rua lwm tebchaws hab tau rov lug ntawd zoo sab ua lawv le cov lug kws tau has ntawd, yog le ntawd, tug povthawj Exalas txhaj tsaar cov txivneej kws yog thawjcoj ntawm txhua cuab kwvtij hab sau puab tej npe. Ces lub kaum hli ntuj nub xab ib, puab txhaj pib tshuaj saib suavdlawg tej npe.17Hab lub ib hlis ntuj nub xab ib, puab maam tu tej plaub ntug kws cov txivneej moog yuav lwm tsaav tuabneeg cov ntxhais lug ua quaspuj ntawd tav.


  Cov Txivneej Kws Yuav Lwm Tsaav Tuabneeg Ua Quaspuj


  18Ntawm nuav moog yog teev cov txivneej kws yuav lwm tsaav tuabneeg cov ntxhais lug ua quaspuj tej npe: Cov povthawj, caajceg muaj npe lawv le nraag nuav:


  Yesuas hab nwg cov kwvtij kws yog Yauxadas tsev tuabneeg: Ma-axeyas, Eli-exes, Yalis hab Nkedaliyas.19Puab tau coglug xaa puab cov quaspuj rov qaab hab puab muab ib tug laug yaaj lug tua dlaws puab tej kev txhum.


  20Elemes cuab kwvtij yog: Hananis hab Xenpadiyas


  21Halees cuab kwvtij yog: Ma-axeyas, Eliyas, Semayas, Yehiyees hab Uxiyas.


  22Pahules cuab kwvtij yog: Eli-aunais, Ma-axeyas, Isamayees, Nethanees, Yauxanpas hab Elas


  23Cov Levis yog: Yauxanpas, Sime-is, Kelayas (kws muaj dlua ib lub npe hu ua Kelitas), Pethahiyas, Yudas hab Eli-exes.


  24Cov ntaus suab nkauj yog: Eli-asis


  Cov zuv lub Tuamtsev yog: Salumes, Telees hab Ulis.


  25Dlua le lwm paab: Palauses cuab kwvtij yog: Lamiyas, Ixiyas, Makhiyas, Miyamees, Ele-axas, Makhiyas hab Npeenayas.


  26Elames cuab kwvtij yog: Mataniyas, Xakhaliyas, Yehiyees, Adis, Yelemaus hab Eliyas.


  27Xatus cuab kwvtij yog: Ele-aunais, Eli-asis, Mataniyas, Yelemaus, Xanpas hab Axixas.


  28Npenpais cuab kwvtij yog: Yehauhanaas, Hananiyas, Xanpais hab Athalais.


  29Npanis cuab kwvtij yog: Mesulas, Malus, Adayas, Yasus, Se-as hab Yelemaus.


  30Pahas Mau-am cuab kwvtij yog: Adenas, Khelas, Npenayas, Ma-axeyas, Mataniyas, Npexalees, Npeenau-is, hab Manaxes.


  31-32Halees cuab kwvtij yog: Eli-exes, Isiyas, Makhiyas, Semayas, Sime-oos, Npeenyamees, Malus hab Semaliyas.


  33Hasus cuab kwvtij yog: Matenais, Mathatas, Xanpas, Elifeles, Yelemais, Manaxes hab Sime-is.34-37Npanis cuab kwvtij yog: Ma-adais, Alas, Uyees, Npenayas, Npedeyas, Kheluhis, Vaniyas, Melemaus, Eli-asis, Mataniyas, Matenais hab Yaxus.


  38-42Npeenu-is cuab kwvtij yog: Sime-is, Selemiyas, Nathaas, Adayas, Manadanpais, Sasais, Salais, Axalees, Selemiyas, Semaliyas, Salumes, Amaliyas hab Yauxej.


  43Nenpus cuab kwvtij yog: Ye-iyees, Matithiyas, Xanpas, Xenpinas, Yadais, Yau-ees hab Npenayas.


  44Taagnrho cov txivneej kws has lug nuav, puavleej yuav lwm tsaav tuabneeg cov ntxhais lug ua quaspuj. Puab muab cov quaspuj hab cov mivnyuas xaa huv tuabsi rov qaab moog lawm.

  Nehemis 1


  1Zaaj nuav yog Hakaliyas tug tub Nehemis tej lug.


  Nehemis Thov Vaajtswv Paab Nwg Tsaav Tuabneeg


  Thaus Ataxawxes ua fuabtais kaav tebchaws Pawxias tau neeg nkaum xyoo tim nkaus rua lub hli Kislev, kuv kws yog Nehemis, tseem nyob huv lub tuamceeb nroog Susas.2Hananis kws yog kuv ib tug tijlaug, nrug ib paab tuabneeg tuaj tim tebchaws Yudas tuaj txug, hab kuv nug puab txug lub nroog Yeluxalees hab peb cov kwvtij Yudas kws luas tso tawma huv lub nroog Npanpiloos moog lawm.3Puab qha rua kuv has tas, cov tuabneeg kws seem hab dlim tau rov lug nyob rua huv puab tej qub teb qub chaw, mas txomnyem kawg le, hab cov tuabneeg txawv tebchaws kws nyob ze puab, ua saib tsi taug puab le. Hab puab tseem qha rua kuv has tas, tug ntsaa yeej thaiv lub nroog Yeluxalees los pob puag taag, hab tej roojvaag los yeej tsi tau khu ib lub le, txij thaus luas muab hlawv lug txug naj nub nua.4Thaus kuv nov dlheev txug txhua yaam kws has nuav, kuv ca le nyob tsawg ndlua quaj.


  Kuv nyuaj sab hab quaj tau ob peb nub, tsi noj ib qho mov le. Kuv txhaj thov Vaajtswv has tas, 5"Tug Tswv kws yog Vaajtswv tug nyob sau Ntuj! Koj yog tug kws muaj fwjchim luj, hab peb suavdlawg fwm koj nkaus xwb. Koj yog tug kws ncaaj nceeg hab ua lawv le koj tej lug cog tseg rua cov tuabneeg kws muab sab npuab koj, hlub koj hab ua lawv le koj tej lug saamfwm.6Tug Tswv, thov koj tsaa qhovmuag saib kuv, hab tig qhovntsej noog tej lug kws kuv naj nub naj mo thov koj paab cov tubkhai kws yog tsaav tuabneeg Yixalayees. Kuv thov leeg tej kev txhum kws peb cov tuabneeg Yixalayees tau ua rua koj lawm. Kuv cov yawmkoob hab kuv los tau ua txhum rua koj lawm hab.7Peb tau ua txhum rua koj luj kawg nkaus, hab tsi tau ua lawv le koj tej lug saamfwm ib nyuas qhov le. Peb tsi coj lawv le koj tej Kevcai kws koj muab cob rua peb lug ntawm koj tug tubkhai Mauxes hlo le.8Nwgnuav thov koj ncu ntsoov tej lug kws koj tau cog tseg rua Mauxes has tas: 'Yog mej cov tuabneeg ua tsi ncaaj tsi nceeg rua kuv, kuv yuav muab mej ntab moog nyob xyaw luas lwm tsaav tuabneeg.9Tabsis yog has tas, mej tig rov lug cuag kuv hab ua lawv le tej lug kws kuv saamfwm rua mej lawm, ces txawm yog mej moog nyob rua qaab ntuj kawg lawm los kuv yuav coj mej rov lug nyob qhov chaw kws kuv tub xaiv tseg ca rua mej tau pehawm kuv lawm.'10Tug Tswv, puab yog koj cov tubkhai hab yog koj tsaav tuabneeg ntaag. Koj tub tau cawm puab dlim lug ntawm koj lub fwjchim hab koj tug zug kws luj kawg nkaus.11Nwgnuav thov koj noog kuv tej lug thov hab lwm tug kws yog koj cov tubkhai kws fwm koj tej lug thov. Nub nua thov koj pub kuas kuv tau txais kev vaammeej, hab thov koj tshoov fuabtais sab kuas nwg muaj lub sab taabncuab kuv."


  Lub sijhawm ntawd kuv yog tug laub cawv txiv maab rua fuabtais haus.


  


  Nehemis 2


  Nehemis Rov Lug rua huv Yeluxalees


  1Tau plaub lub hlis tom qaab nuav, muaj ib nub thaus Fuabtais Ataxawxes tseem taabtom noj mov, kuv laub cawv txiv maab moog rua nwg haus. Yaav taag lug nwg tsi tau pum dlua kuv ua ntsejmuag mluag mlob le nuav,2fuabtais txhaj le nug kuv has tas, "Vim le caag koj yuav mluag ua luaj? Koj tub tsi mob qhov twg ne, ua caag zoo le koj yuav nyuaj sab ua luaj?"


  Kuv poob sab nthaav,3kuv txhaj teb nwg has tas, "Thov kuas fuabtais muaj sa nyob moog ibtxhis! Kuv yuav ua le caag zais tau kuv lub ntsejmuag kws muaj kev nyuaj sab rua lub tsaamthawj kws lub nroog kws yog thaaj chaw thaus u muab kuv cov yawmkoob log rua pob puag taag hab tej roojvaag nroog los raug luas muab hlawv kub nyab taag huv tuabsi lawm?"4Fuabtais txhaj le nug kuv has tas, "Yog le ntawd koj xaav tau dlaabtsi?"


  Kuv thov Vaajtswv tug kws nyob sau ntuj,5hab kuv has rua fuabtais has tas, "Yog koj txaus sab rua kuv hab yuav pub lawv le kuv tej lug thov, mas thov koj tso kuv rov moog rua tim tebchaws Yudas, moog rua huv lub nroog kws yog thaaj chaw log kuv cov yawmkoob, kuv yuav moog txhim khu lub nroog ntawd dlua tshab."


  6Fuabtais pum zoo le kws kuv tau thov. (Nam Fuabtais nyob ntawm fuabtais ib saab.) Fuabtais txhaj nug kuv has tas, "Koj yuav moog ntev le caag koj maam le rov lug?" Kuv txhaj qha lub sijhawm rua nwg paub.


  7Ces kuv txhaj thov fuabtais sau ib tsaab ntawv rua kuv nqaa moog rua tug tswv xeev kws kaav lub xeev ntawm tug Dlej Efalates saab nubpoob; kuas kuv txhaj moog tau rua nraag tebchaws Yudas.8Hab kuv tseem thov fuabtais sau ib tsaab ntawv rua Axas, tug kws zuv fuabtais tej haav zoov, kuas txav ntoo pub rua kuv coj moog ua cov roojvaag ntawm cov chaw faajxwm rua cov tuabneeg kws nyob zuv lub Tuamtsev, ua tej ntsaa yeej thaiv lub nroog hab ua ib lub tsev rua kuv nyob. Fuabtais ua txhua yaam rua kuv lawv le kuv tau thov, rua qhov Vaajtswv nrug nraim kuv nyob.


  9Fuabtais tau tso ib cov tubrog moog kutaw hab ib cov tubrog caij neeg nrug kuv moog, ces kuv txhaj le sawv kev moog rua ntawm tug Dlej Efalates saab nubpoob. Thaus kuv moog txug lawm, kuv txhaj le muab fuabtais cov ntawv rua tug tswv xeev.10Tabsis Xanpalas kws yog tuabneeg nyob huv lub nroog Npethes Hauloos hab Taunpias kws yog ib tug nom nyob huv lub xeev Amoos nov has tas, muaj ib cov tuabneeg tau lug paab ua num kuas cov Yixalayees tau zoo, mas obtug chim kawg le.


  11Kuv txhaj le moog kag rua huv lub nroog Yeluxalees, tau peb nub nkaus,12kuv yeej tsi qha rua leejtwg paub txug qhov kws Vaajtswv tshoov kuv sab kuas kuv lug khu lub nroog Yeluxalees le. Ces thaus ib taagmo kuv txhaj le sawv hab coj kuv cov phoojywg qee leej nrug kuv tawm moog, tabsis tsi tau neeg txhua rua peb caij, tsuas tau ib tug neeg luav rua kuv caij xwb. 13Thaus tsaus ntuj kuv txhaj tawm huv lub nroog moog rua ntawm lub Roojvaag Haav kws nyob rua saab nubpoob hab kuv ncig moog rua saab qaabteb moog hlaa lub Qhovdlej Zaaj hab moog rua ntawm lub Roojvaag Quav Hlawv. Kuv moog tshuaj saib lub nroog Yeluxalees tug ntsaa yeej kws pob taag hab tej roojvaag kws kub nyab taag lawm.14Ces kuv txhaj moog ntawm lub nroog saab nubtuaj nee moog rua saab qaumteb, moog txug ntawm lub Roojvaag Qhovdlej hab ntawm vaajntxwv lub paag dlej; tabsis tug neeg luav kws kuv caij nrhav tsi tau kev moog le lawm,15Yog le ntawd, kuv txhaj caij tug neeg luav nqeg moog rua huv lub Haav Kiloos hab moog saib tug ntsaa yeej. Ces kuv txhaj taug txuj kev kws kuv tuaj rov chaws lub Roojvaag Haav lug rua huv lub nroog lawm.


  16Cov numtswv kws nyob huv lub nroog yeej tsi paub has tas, kuv moog qhovtwg rua qhovtwg lossis tsi paub txug tej kws kuv ua taag ntawd le. Kuv yeej tsi tau qha ib yaam dlaabtsi rua kuv cov phoojywg Yudas, cov povthawj, cov thawjcoj, cov numtswv lossis lwm tug kws muaj feem yuav tau lug nrug koom tuav lub luag num nuav hlo le hab.17Tabsis nwgnuav kuv has rua puab tas, "Mej tub pum tej teebmeem kev ntxhuv sab kws muaj nyob huv peb nuav lawm, vim has tas lub nroog Yeluxalees puamtsuaj taag nphob quas xuav ca hab tej roojvaag los tub pob puag taag lawm! Peb ca le pib txhim khu tug ntsaa yeej kws thaiv lub nroog nuav dlua tshab, peb txhaj tsi txaajmuag rua luas nplajtog qaumpeg."18Kuv qha tej kws Vaajtswv nrug nraim kuv, paab kuv hab tej lug kws vaajntxwv has rua kuv ntawd rua puab noog.


  Puab txhaj le leeg has tas, "Ca le pib khu taamsim nuav ntaag! " Ces puab txawm nqeg teg pib ua num.19Thaus Xanpalas, Taunpias hab ib tug tuabneeg Alav kws hu ua Nkesees nov has tas, peb npaaj ua num lawm, puab txawm luag peb hab has tas, "Mej xaav le caag mej txhaj yuav ua? Mej tawmtsaam fuabtais los?"


  20Kuv teb puab has tas, "Vaajtswv tug kws nyob sau Ntuj Ceebtsheej yuav paab peb ua kuas tav. Peb yog nwg cov tubkhai hab peb taabtom pib txhim khu lawm ntaag. Mej tsi muaj feem nyob huv lub nroog Yeluxalees nuav, hab mej tsi muaj feem koom ib yaam dlaabtsi kws nyob huv lub nroog nuav hlo le."


  


  Nehemis 3


  Txhim Khu lub Nroog Yeluxalees tug Ntsaa Yeej


  1Ntawm nuav yog kev rov txhim khutug ntsaa yeej kws thaiv lub nroog. Tug Povthawj Hlub Eli-asis, hab nwg tsoom kwvtij kws yog cov povthawj khu lub Roojvaag Yaaj fij rua Vaajtswv, hab coj lub roojvaag moog dlhos rua. Puab tseem muab tug ntsaa yeej txij ndlua ntawm lub chaw tsomfaaj Ib Puas moog txug ntawm lub chaw tsomfaaj Hananees fij rua Vaajtswv huv tuabsi.


  2Ntu kws txuas nkaus ntawm cov povthawj ntu, mas yog cov tuabneeg Yelikaus ua cov txhim khu. Hab ntu kws txuas nkaus ntawd moog yog Imelis tug tub Xakules ua tug txhim khu.


  3Haxena-aas cuab kwvtij, ua cov txhim khu lub Roojvaag Ntseg. Puab muab ob tug ncej roojvaag hab ob dlaim txag roojvaag coj moog dlhos rua. Muab cov ntsa moog ntsa, hab muab ob tug nqaaj moog laag lub roojvaag.


  4Ntu kws txuas nkaus puab paab ntawd, yog Uliyas tug tub Melemaus kws yog Hakaus tug xeebntxwv ua tug txhim khu.


  Ntu kws txuas nkaus ntawd moog yog Npelekhiyas tug tub Mesulas kws yog Mexexanpees tug xeebntxwv ua tug txhim khu.


  Ntu kws txuas nkaus ntawd moog, yog Npa-anas tug tub Xadaus, ua tug txhim khu.5Ntu kws txuas nkaus ntawd moog, yog cov txivneej Tekau-as ua cov txhim khu. Tabsis tug thawjcoj cov tuabneeg kws nyob huv lub nroog ntawd tsi kaam ua lawv le tug qauv kws cov thawj saib num ntawd muab cob rua puab ua.


  6Paxe-as tug tub Yauyadas hab Npexaudeyas tug tub Mesulas ua ob tug txhim khu lub Roojvaag Yesanas. Obtug muab ob tug ncej moog txhus, hab muab ob dlaim txag roojvaag coj moog dlhos rua, muab cov ntsa coj moog ntsa, hab muab ob tug nqaaj coj moog laag lub roojvaag.


  7Ntu kws txuas nkaus ntawd moog txug ndlua rua tim tug tswvxeev kws kaav lub xeev nyob ntawm tug Dlej Efalates saab nubpoob, tej vaaj tse, yog Melatas kws yog tuabneeg nyob huv Nkinpe-oos, Yadoos kws yog tuabneeg nyob huv Melunaus hab cov tuabneeg kws nyob huv Nkinpe-oos ua cov txhim khu,


  8Ntu kws txuas nkaus ntawd moog, yog Halehayas tug tub Uxiyees kws yog ib tug txawj nchuav kub ua tug txhim khu.


  Ntu kws txuas nkaus ntawd moog, yog Hananiyas kws yog ib tug ua tej tshuaj tsw qaab, ua tug txhim khu moog txug ndlua ntawm tug ntsaa yeej Dlaav.


  9Ntu kws txuas nkaus ntawd moog, yog Hules tug tub Lefayas kws kaav ib nraab cheebtsaam huv lub nroog Yeluxalees, ua tug txhim khu.


  10Ntu kws txuas nkaus ntawd moog, yog Halumas tug tub Yedayas ua tug txhim khu, hab ntu ntawd nyob ze rua ntawm nwg lub tsev ntaag.


  Ntu kws txuas nkaus ntawd moog, yog Hasaneyas tug tub Hatus ua tug txhim khu.


  11Ob ntus kws txuas nkaus ntawd moog, hab lub chaw Tsomfaaj Qhovtxus, yog Halees tug tub Makhiyas hab Pahas Mau-am tug tub Hasus ua obtug txhim khu.


  12Ntu tom ntej kws txuas nkaus ntawd moog, yog Haluhes tug tub Salumes kws kaav ib nraab cheebtsaam lub nroog Yeluxalees ua tug txhim khu. (Hab nwg cov ntxhais paab nwg ua.)


  13Hanoos hab cov tuabneeg kws nyob huv lub nroog Xanau-as txhim khu lub Roojvaag Haav. Puab muab ob tug ncej roojvaag moog txhus, muab ob dlaim txag moog dlhos rua, muab cov ntsa moog ntsa, hab muab ob tug nqaaj moog laag lub roojvaag. Hab khu tug ntsaa yeej ntev ib txheeb tshim ntxiv moog txug ndlua ntawm lub Roojvaag Quav Hlawv.


  14Lekhas tug tub Makhiyas kws kaav Cheebtsaam Npethes Hakhelees ua tug txhim khu lub Roojvaag Quav Hlawv. Nwg muab ob tug ncej roojvaag moog txhus, muab ob dlaim txag moog dlhos rua, Muab cov ntsa coj moog ntsa, hab muab ob tug nqaaj moog laag lub roojvaag.


  15Kauhauxes tug tub Salumes kws kaav Cheebtsaam Mixepas ua tug txhim khu lub Roojvaag Qhovdlej. Nwg muab ob tug ncej roojvaag moog txhus rua, muab ob dlaim txag moog dlhos, muab cov ntsa moog ntsa hab muab ob tug nqaaj coj moog laag lub roojvaag. Nyob ntawm lub Paag Dlej Selas, nwg khu tug ntsaa yeej kws txuas nkaus rua ntawm vaajntxwv lub vaaj moog txug ndlua rua tom tug ntaiv kws nqeg sau Daviv lub nroog lug.


  16Ntu kws txuas nkaus ntawd moog, yog Anpukes tug tub Nehemis kws kaav ib nraab Cheebtsaam Npethexus ua tug txhim khu moog txug ndlua ntawm Daviv lub ntxaa, lub paag dlej hab Iub tsev kws cov tuabneeg sab tawv nyob.


  Cov Levis Kws Txhim Khu tug Ntsaa Yeej


  17Ob peb ntus kws txuas ntu ntawd moog, yog muab rua cov Levis txhim khu lawv le nraag nuav: Ntu kws txuas nkaus ntu ntawd moog, yog Lehumes tug tub Npanis ua tug txhim khu.


  Ntu kws txuas nkaus ntawd moog, yog Hasanpiyas tug kws kaav ib nraab Cheebtsaam Ke-ilas ua tug txhim khu. Nwg khu cheebtsaam kws nwg kaav ntawd ntaag.


  18Ntu kws txuas nkaus ntawd moog, yog Npavais tug kws kaav dlua ib nraab Cheebtsaam Ke-ilas ua tug txhim khu.


  19Ntu kws txuas nkaus ntawd moog kws yog ntu nyob ntawm hauv ntej lub txhaab rau tej cuabyeej ua rog, yog Yesuas tug tub Exes tug kws kaav lub nroog Mixepas ua tug txhim khu moog txug ndlua ntawm lub kaum ntsaa yeej kws nkhaus hlo.


  20Ntu kws txuas ntawd moog txug ndlua rua tom txujkev kws moog rua ntawm tug Povthawj Hlub Eli-asis lub tsev, yog Xanpais tug tub Npalus ua tug txhim khu.


  21Ntu kws txuas nkaus ntawd moog, yog Uliyas tug tub Melemaus kws yog Hakus tug xeebntxwv, ua tug txhim khu moog txuas nkaus rua ntawm Eli-asis lub tsev.


  Cov Povthawj Kws Txhim Khu tug Ntsaa Yeej


  22Ob peb ntus kws txuas nkaus ntawd moog, yog muab tu rua cov povthawj ua cov txhim khu lawv le nraag nuav:


  Ntu kws txuas nkaus ntawd moog, yog cov povthawj kws nyob ibncig Iub nroog Yeluxalees ua cov txhim khu.


  23Ntu kws txuas nkaus ntawd moog, yog Npeenyamees hab Hasus ua ob tug txhim khu. Obtug khu ntu kws nyob ncaaj ntawm obtug tsev ntaag.


  Ntu kws txuas nkaus ntawd moog, yog Ma-axeyas tug tub Axaliyas kws yog Ananiyas tug tub xeebntxwv ua tug txhim khu. Nwg khu ntu kws nyob ncaaj ntawm nwg lub tsev.


  24Ntu kws txuas nkaus ntawd Axaliyas lub tsev moog cob nkaus rua ntawm tug ntsaa yeej nkhaus, yog Hanadas tug tub Npeenau-is ua tug txhim khu.


  25-26Ntu kws txuas nkaus ntawd moog, yog Uxais tug tub Palas ua tug txhim khu. Nwg pib khu ntawm lub cegkaum ntsaa yeej hab lub chaw tsomfaaj kws nyob ntawm lub loog theem sab kws ze Iub tshaav puam ntawm lub chaw faajxwm.


  Ntu kws txuas nkaus ntawd moog, yog Palus tug tub Pedayas ua tug txhim khu moog txug ndlua rua saab nubtuaj kws ze rua ntawm Iub Roojvaag Dlej, hab ntawm Iub chaw tsomfaaj kws zuv Iub Tuamtsev. (Qhov nuav yog nyob ze rua ntawm ib saab nroog kws hu ua Aufees, yog qhov chaw kws cov tuabneeg ua num huv Iub Tuamtsev nyob.)


  Lwm Paab Kws Nrug Txhim Khu


  27Ntu kws txuas nkaus ntawd moog, yog ntu ob kws cov tuabneeg Tekau-as, puab yog paab ob kws ua cov txhim khu, puab pib kag ntawm ntu kws nyob ncaaj lub Chaw Tsomfaaj Luj kws zuv lub Tuamtsev moog ti nkaus rua ntawm saab ntsaa yeej Aufees.


  28Ntu kws txuas nkaus ntawd moog, yog cov povthawj ua cov txhim khu. Puab pib khu ntawm lub Roojvaag Neeg nee toj moog, hab puab nyag khu ntu kws nyob ncaaj ntawm nyag Iub tsev.


  29Ntu kws txuas nkaus ntawd moog, yog Imeles tug tub Xadaus ua tug txhim khu, nwg khu ntu kws nyob ncaaj ntawm nwg lub tsev.


  Ntu kws txuas nkaus ntawd moog, yog Sekaniyas tug tub Semayas kws zuv Iub Roojvaag Nubtuaj, ua tug txhim khu.


  30Ntu kws txuas nkaus ntawd moog, yog ntu ob kws Selemiyas tug tub Hananiyas hab Xalas tug tub Hanus kws yog tug rau ua ob tug txhim khu.


  Ntu kws txuas nkaus ntawd moog kws ncaaj Npelekhiyas tug tub Mesulas, yog Mesulas ua tug txhim khu.


  31Ntu kws txuas nkaus ntawd moog, yog Makhiyas kws yog tug nchuav kub ua tug txhim khu. Nwg khu moog txug ndlua rua tom cov tuabneeg kws tu lub Tuamtsev hab cov tuabneeg kws ua laag ua luam nyob kws yog ncaaj rua ntawm lub Roojvaag Mifekas kws yog kev moog rua huv lub Tuamtsev, ze rua chaav kws nyob ntawm cegkaum ntsaa yeej saab nubtuaj qaumteb.


  32Ntu kws txuas nkaus ntawd moog, yog ntu kawg kws nyob nruab nraab ntawm ceg kaum ntsaa yeej hab lub Roojvaag Yaaj, ntu nuav yog cov tuabneeg nchuav kub hab cov tuabneeg ua laag ua luam ua cov txhim khu.


  


  Nehemis 4


  Nehemis Kovyeej Cov Tuabneeg Kws Tawmtsaam Nwg


  1Thaus Xanpalas nov has tas, peb cov tuabneeg Yudas taabtom pib txhim khu tej ntsaa yeej dlua tshab, nwg chim heev hab txobthuam peb kawg le.2Nwg taabmeeg has rua nwg cov tuabneeg hab cov tubrog Xamalis has tas, "Cov tuabneeg Yudas kws txomnyem ntsuav ntawd puab xaav le caag, puab txhaj ua le ntawd? Puab xaav has tas, puab yuav txhim khu lub nroog nuav dlua tshab nua los? Puab xaav has tas, qhov kws puab muab khoom fij yuav paab puab ua teg num ntawd tav kag rua tuab nub nua los? Puab puas yuav muab tau tej tog ntoo hab tej txhais zeb kws kub nyab taag lawm coj lug ua thwvcib khu tug ntsaa yeej nuav?"


  3Taunpias kws yog tuabneeg Amoos sawv ntawm nwg ib saab, hab nwg has ntxiv tas, "Tug ntsaa yeej kws puab taabtom khu ntawd, yuav khov npaum twg? tub tsi txaus ib nyuas maa nee rua sau ntshai tub pob lawm!"


  4Kuv thov Vaajtswv has tas, "Vaajtswv, thov koj nrug nov tej lug kws puab thuam peb ntawd lauj! Thov kuas puab tej lug kws thuam peb ntawd poob rov lug raug puab. Thov ca tubsaab tuaj nyag txhua yaam kws puab muaj, hab thov ca cov tuabneeg txawv tebchaws tuaj nteg puab coj moog rau txim rua huv luas lub tebchaws.5Thov tsi xob zaam tej kev phem kev qas kws puab ua ntawd, hab tsi xob zaam puab tej kev txhum kws puab thuam hab saib tsi taug peb cov kws taabtom txhim khu tug ntsaa yeej nuav."


  6Yog le ntawd, peb txhaj le koom teg txhim khu tug ntsaa yeej tuaj sis cob, hab qhov sab tub ua txug nraab lawm, rua qhov cov tuabneeg suavdlawg rau sab ua num kawg le.


  7Thaus Xanpalas, Taunpias, cov Alav, cov Amoos hab cov Asedaus nov has tas, peb taabtom puab tug ntsaa yeej kws thaiv lub nroog Yeluxalees tav zuj zug, hab tej qhov tawg pleb ntawm tug ntsaa yeej los peb tub muab txhaws yuav taag, mas ua rua puab chim kawg nkaus rua peb.8Yog le ntawd, puab txhaj tuavhuv sis sau tuaj ntaus lub nroog Yeluxalees hab ua kuas muaj kev kub ntxhuv,9tabsis peb thov peb tug Vaajtswv hab tso tuabneeg zuv nruab nub mo ntuj, tawmtsaam puab tsi pub kuas tuaj tau ti peb hlo le.


  10Cov tuabneeg Yudas muaj ib zaaj nkauj kws puab hu has tas, "Peb qaug zug heev hab peb ris nraanyaavkawg; hab muaj ntau yaam ua luaj rua peb khaws moog povtseg. Nub nua peb yuav ua le caag ua tau tug ntsaa yeej?"11Peb cov yeebncuab xaav has tas, peb yuav tsi pum puab lossis tsi paub puab tej kev tuavhuv ua tsi zoo rua peb moog txug thaus puab tuaj txuv peb, tua peb hab rhuav peb teg num kuas ua tsi tav.12Tabsis cov Yudas kws nrug peb cov yeebncuab nyob sis xyaw ua ke ntawd, pheej tuaj qha rua peb tsi tseg txug tej kws peb cov yeebncuab tuavhuv yuav tuaj tawmtsaam peb ntawd.13Yog le ntawd kuv txhaj le muab tej cuabyeej ua rog kws yog ntaaj, muv, hab neevnti cob rua cov pejxeem hab muab puab faib lawv le tej xeem moog zuv ntawm tug ntsaa yeej tej ntu kws tseem khu tsi tau tav.


  14Kuv pum has tas, cov pejxeem suavdlawg txhawj kawg, yog le ntawd, kuv txhaj has rua puab hab puab cov thawjcoj hab cov numtswv tas, "Mej tsi xob ntshai peb cov yeebncuab. Mej yuavtsum ncu ntsoov has tas tug Tswv kws yog tug muaj fwjchim luj hab txaus ntshai, nwg yuav ua tug tawmtsaam mej cov yeebncuab paab mej cov kwvtij neejtsaa, mej cov quaspuj mivnyuas hab mej tej vaaj tse."15Peb cov yeebncuab nov has tas, peb tub paub tej kws puab tuav tswvyim ua phem ntawd hab puab paub has tas, Vaajtswv tub kovyeej puab lub tswvyim ua phem ntawd lawm. Ces peb suavdlawg txawm rov moog koom teg txhim khu tug ntsaa yeej dlua.


  16Txij thaus ntawd lug, kuv txhaj muab kuv cov tuabneeg faib ib nraab moog ua num hab ib nraab moog ua tubrog zuv. Kuv muab tej rig tsho hlau rua puab naav, muab muv, muab dlaim thaiv nav ntaaj hab neevnti rua puab. Peb cov thawjcoj puavleej tuaj tom qaab txhawb cov Yudas17kws taabtom txhim khu tug ntsaa yeej ntawd tug zug. Puab ua num nyaav kawg le, ib saab teg nqaa pobzeb moog puab tug ntsaa yeej, hab ib saab teg nqaa rawv tej cuabyeej ua rog,18hab txhua tug kws txhim khu tug ntsaa yeej, puab puavleej ris ntaaj rawv rua ntawm dluav. Tug txivneej kws tshuab xyu ceebtoom rua suavdlawg, yeej nrug nraim kuv nyob ua ke.19Kuv has rua cov pejxeem, cov numtswv hab cov thawjcoj tas, "Peb lub luag num nuav nthuav moog dleb, hab ua rua peb cov tuabneeg kws nyob sau tug ntsaa yeej ib leeg nyob nrug dleb ib leeg heev lawm. 20Yog thaus twg mej nov tshuab xyu, mej ca le sau zog lug nyob ua ib pawg puagncig kuv. Peb tug Vaajtswv yuav paab peb tua peb cov yeebncuab."21Txhua nub thaus kaaj ntug txoog moog txug thaus tsaus ntuj kws nubqub tawm dlawb vog, peb cov tuabneeg muaj ib nraab ua num nyob rawv sau tug ntsaa yeej hab muaj ib nraab tuav rawv muv sawv nreg nroog faajxwm.


  22Lub sijhawm ntawd, kuv has rua cov tuabneeg has tas kuas txhua tug tuabneeg hab nwg tug tubkhai ca le pw huv lub nroog Yeluxalees, mo ntuj puab paab peb zuv lub nroog hab nruab nub puab ua num.23Txawm yog mo ntuj los kuv hab kuv cov phoojywg, kuv cov tubkhai, hab cov tub faajxwm, peb tsi hle peb tej rig tsho le. Peb tuav rawv peb tej cuabyeej ua rog ntawm teg tsi tso tseg le.


  


  Nehemis 5


  Tsimtxom Cov Tuabneeg Pluag


  1Tau ib ntus lug tom qaab nuav, cov pejxeem coob leej ntau tug tsi has quaspuj lossis txivneej, txawm pib ywg puab cov kwvtij Yudas.2Muaj qee leej ywg has tas, "Peb cov kws tsev tuabneeg coob, peb xaav tau qoobloo kuas ntau txaus noj."


  3Muaj dlua ib paab ywg has tas, "Peb yuavtsum tau muag peb tej teb, tej vaaj txiv maab hab tej tsev nyob, mas peb txhaj le yuav muaj nyaj lug yuav zaub mov noj peb txhaj tsi tuag tshaib."


  4Tseem muaj dlua ib paab ywg has tas, "Peb tau moog txais nyaj lug them peb tej se teb hab se vaaj txiv maab rua fuabtais.5Peb yog tuabneeg ib yaam le cov Yudas hab peb tej mivnyuas tub zoo ib le puab tej hab; tabsis peb tsua tau muab peb tej mivnyuas muag moog ua luas qhev. Peb cov ntxhais qee leej raug muag moog ua luas qhev lawm."


  6Thaus kuv nov puab tej lug ywg ntawd, ua rua kuv chim heev.7Kuv txhaj le tshev cov thawjcoj hab cov numtswv kws saib cov pejxeem suavdlawg hab has rua puab tas, "Mej tsimtxom mej cov kwvtij dlhau hwv lawm!"


  Kuv txhaj hu kuas suavdlawg tuaj sis txoos ua ke8hab has rua puab tas, "Peb tseem yuav moog txhwv kuas tau peb tej kwvtij Yudas kws raug muab muag rua cov tuabneeg txawv tebchaws coj moog ua qhev lawm rov lug. Nwgnuav mej tseem kuas mej cov kwvtij muab puab tej tuabneeg muag rua mej hab los? Puab tub yog mej cov kwvtij Yudas ntaag los sav!" Cov thawjcoj ntawd yoob taag hab tsi muaj lug teb le.


  9Ces kuv txhaj has tas, "Yog vim le caag mej ua tej yaam tsi zoo le nuav? Tsimnyog mej yuavtsum fwm Vaajtswv hab ua mej lub neej kuas ncaaj nceeg. Mej tsi xob ua kuas peb cov yeebncuab kws yog lwm tsaav tuabneeg tau chaw txobthuam peb ib qho le.  10Kuv txhaj ca suavdlawg tuaj txais nyaj hab mov noj ntawm kuv, kuv cov kwvtij hab cov tuabneeg kws ua num rua kuv. Txij nuav moog peb ca le tseg kag qhov kws pheej kuas luas them nuj nqes rov rua peb ntawd.11Tso plhuav tseg qhov kws suav nuj nqes rua luas them ntawd, tsi has nyaj, qoobloo, cawv txiv maab, lossis roj txiv ntoo. Hab ca le thim puab tej laj tej teb, tej vaaj txiv maab, tej txiv ntoo roj hab puab tej vaaj tse rov rua puab taamsim nuav!"


  12Cov thawjcoj teb has tas, "Peb yuav ua lawv le koj has. Peb yuav thim puab tej teb, tej vaaj tse rov rua puab hab tsi pub kuas puab tshuav peb nqe dlaabtsi hlo le."


  Kuv txhaj le hu cov povthawj tuaj hab kuas cov thawjcoj lug coglug taabmeeg puab, hab cov thawjcoj yuavtsum ua lawv le tej lug kws puab tau cog tseg ntawd.13Ces kuv txhaj hle hlo kuv txuj hlaab tshos hab muab kuv lub tsho luj nchus. Hab kuv has tas, "Vaajtswv yuav muab txhua tug kws tsi ua lawv le nwg tej lug cog tseg nchus le nuav ntaag. Vaajtswv yuav muab mej tej tsev hab txhua yaam kws yog mej tug rhu tawm ntawm mej moog povtseg hab tsi tseg ib yaam dlaabtsi rua mej hlo le."


  Ces txhua tug tuabneeg kws tuaj nyob ntawd puavleej has tas, "Amees!" hab has tas ua tug Tswv tsaug. Hab cov thawjcoj tau ua lawv le puab tej lug cog tseg ntawd.


  Nehemis Kev Ua Sab Dlawb Sab Zoo


  14Kuv ua tug tswv xeev kaav cov Yudas, yog xyoo neeg nkaum lug txug rua xyoo peb caug ob kws Ataxawxes ua fuabtais; kaum ob xyoos kws kuv tau ua tswv xeev ntawd lug txug taamsim nuav, tsi has kuv cov kwvtij lossis kuv, yeej tsi tau noj tej zaub mov kws cov pejxeem coj tuaj rua tug tswv xeev hlo le.15Cov tswv xeev qub kws xub kaav ua ntej kuv lawm, tau quabyuam cov pejxeem ua num nyaav kawg le, hab kuas puab muab ib nub twg plaub caug lub nyaj rua cov tswv xeev coj moog yuav zaub mov hab cawv txiv maab. Txawm yog puab cov tubkhai los yeej tsimtxom cov pejxeem kawg le hab, tabsis kuv tsi ua le puab cov ntawd, rua qhov kuv fwm Vaajtswv.16Kuv siv taagnrho kuv tug zug lug txhim khu tug ntsaa yeej, kuv yeej tsi tau ib yaam dlaabtsi hlo le. Txhua tug tuabneeg kws ua num rua kuv puavleej koom teg nrug kuv txhim khu tug ntsaa yeej nuav.17Cov Yudas hab puab cov thawjcoj ib puas tsib caug leej, tau nrug kuv koom tsum noj mov txhua pluag. Dlua le ntawd tseem muaj cov tuabneeg txawv tebchaws kws nyob puagncig peb lub tebchaws kws pheej tuaj saib kuv, kuj tau koom nrug kuv noj mov hab.18Ib nub twg kuv tua ib tug nyuj, rau tug yaaj kws zoo nkauj heev, hab ntau tug qab lug ua zaub noj. Hab kaum nub twg, kuv muab cawv txiv maab rua suavdlawg haus ib zag. Kuv yeej paub has tas yog lub nraa nyaav rua cov pejxeem suavdlawg lawm, yog le ntawd kuv txhaj tsi has kuas puab muab zaub mov tuaj rua kuv.


  19Kuv thov Vaajtswv has tas, "Vaajtswv, kuv thov koj ncu ntsoov txhua yaam num kws kuv tau ua rua cov tuabneeg nuav lawm."


  


  Nehemis 6


  Ntxeev Sab rua Nehemis


  1Xanpalas, Taunpias, Nkesees hab lwm paab kws yog peb cov yeebncuab nov has tas, peb khu tau tug ntsaa yeej tav ntum nti tsi muaj ib qhov twg khoob le lawm, tsuas yog peb tseem tsi tau coj cov txag roojvaag moog dlhos rua ntawm cov roojvaag xwb.2Vim le ntawd, Xanpalas hab Nkesees txhaj tso tuabneeg tuaj has rua kuv, kuas kuv moog ntsib obtug rua huv ib lub zog ntawm cov zog kws nyob huv lub Taj Nraag Aunaus. Qhov nuav tub yog obtug tuavhuv xaav ua phem rua kuv nkaus xwb.3Kuv txhaj tso tuabneeg moog has rua obtug tas, "Kuv tseem muaj num tseemceeb heev, kuv tuaj ntsib tsi tau meb. Kuv yuav tsi tso kuv teg num tseg, hab ca le tuaj ntsib meb nkaus xwb."


  4Obtug tso tuabneeg tuaj has rua kuv txug plaub zag, puavleej has ib yaam nkaus le ntawd, hab txhua zag kuv teb rua obtug los teb ib yaam nkaus le hab.


  5Ces zag tsib Xanpalas txawm tso kag nwg tug tubkhai tuaj has rua kuv, zag nuav nwg nqaa ib tsaab ntawv tsi nas homthawj rua le.6Tsaab ntawv ntawd has le nuav:


  "Nkesees has rua kuv tas, muaj ib cov nyuas lug xaiv tsi zoo kws pheej has nyob rua huv cov pejxeem, hab Nkesees has tas, cov lug ntawd yeej muaj tseeb tag, koj hab cov Yudas xaav ntxeev sab, yog le ntawd, mej txhaj le txhim khu tug ntsaa yeej. Hab Nkesees tseem has ntxiv tas, yog koj npaaj sab xaav kuas tsaa koj ua vaajntxwv.7Hab koj tseem tau has kuas cov cev Vaajtswv lug qee leej tshaajtawm rua huv lub nroog Yeluxalees tas, koj yog cov Yudas tug vaajntxwv, zaaj nuav tub nrov moog txug fuabtais lawm. Yog le ntawd kuv has rua koj paub tas, koj hab kuv yuavtsum tau tuaj sis ntsib hab thaam txug zaaj nuav."


  8Kuv txhaj khaiv tuabneeg moog has rua Nkesees le nuav: "Tej lug kws koj has taag lug ntawd yeej tsi muaj ib lus tseeb le, koj laam ntxeev lug xwb."


  9Puab nrhav kev ua kuas peb ntshai hab tso teg num nuav tseg. Kuv txhaj thov Vaajtswv has tas, "Vaajtswv, taam-sim nuav thov koj txhawb kuv tug zug lauj!"


  10Thaus ntawd, kuv txhaj moog saib Delayas tug tub Semayas kws yog Mehetanpees tug xeebntxwv kws nwg yeej tsi muaj cuabkaav yuav tawm tau huv nwg lub tsev hlo le. Nwg has rua kuv tas, "Koj hab kuv yuavtsum tau tsiv moog nkaum rua huv chaav dlawbhuv huv lub Tuamtsev hab muab tej qhovrooj laag huv tuabsi, rua qhov puab npaaj sab yuav tuaj muab koj tua. Txij nuav moog, txhua mo puab yuav tuaj nyaag nrhav koj tua povtseg."


  11Kuv teb nwg has tas, "Kuv tsi yog hom tuabneeg kws yuav nrhav kev tsiv moog nkaum. Koj xaav has tas, kuv yuav moog nrhav chaw nkaum huv lub Tuamtsev, kuas cawm tau kuv txujsa nua los? Kuv tsi ua le ntawd ib zag le."


  12Thaus kuv muab zaaj nuav ua tuabzoo xaav lawm, kuv paub has tas, Vaajtswv tsi tau lug has rua Semayas, tabsis yog Xanpalas hab Taunpias obtug ndlav kuas Semayas tuaj ceebtoom le ntawd rua kuv xwb.13Obtug ndlav nwg tuaj tso hemthawj rua kuv kuas kuv moog ua txhum, obtug txhaj le yuav ua tau rua kuas kuv lub koob lub npe puag hab muab kuv txu kuas poob ntsejmuag.


  14Kuv thov Vaajtswv has tas, "Vaajtswv, thov koj ncu ntsoov tej kws Taunpias hab Xanpalas obtug ua, hab rau txim rua obtug. Hab thov ncu ntsoov tug quaspuj Naudiyas kws yog tug cevlug, hab lwm tug cevlug kws pheej nrhav kev ua kuas kuv ntshai ntawd."


  Xaus Kev Ua Num


  15Tau tsib caug ob nub tom qaab, teg num kws ua tug ntsaa yeej maam le tav rua nub neeg nkaum ntsib lub hli Elus.16Thaus peb cov yeebncuab kws yog cov tebchaws nyob puagncig peb nov has txug tej ntawd, puab poob ntsejmuag kawg le. Rua qhov txhua tug puavleej paub has tas, tej num ntawm tav taag vim yog muaj Vaajtswv ua tug paab.


  17Lub sijhawm ntawd, cov Yudas cov thawjcoj puavleej tau koom teg nrug Taunpias.18Muaj cov Yudas coob leej tuaj Taunpias tog, rua qhov nwg yawmtxiv yog Alas tug tub Sekaniyas kws yog tuabneeg Yudas. Dlua le ntawd, nwg tug tub Yehauhanaas tseem yuav Npelekhiyas tug tub Mesulas tug ntxhais ua quaspuj hab.19Cov tuabneeg pheej has zum zawg taabmeeg rua ntawm kuv xubndlag has txug Taunpias tej num zoo, hab pheej coj txhua yaam kws kuv tau has moog pav qha huv tuabsi rua Taunpias noog. Hab nwg tseem pheej xaa ntawv tuaj hem kuas kuv ntshai.


  


  Nehemis 7


  1Nwgnuav tug ntsaa yeej tub ua tav taag lawm, tej roojvaag los kuj dlhos taag txhua lub, hab yeej cob num taag rua cov tuabneeg kws zuv lub Tuamtsev, cov hu nkauj hab cov Levis huv tuabsi lawm.2Kuv tsaa kuv tug tijlaug Hananis hab Hananiyas kws yog tug thawj tubrog luj kws saib tej chaw faajxwm, ua ob tug kws saib lub nroog Yeluxalees. Hananiyas yog ib tug kws ncaaj nceeg hab fwm Vaajtswv dlua lwm tug huv tuabsi.3Kuv has kuas obtug tsi xob qheb tej roojvaag nroog Yeluxalees moog txug thaus nub tuaj, hab kaw rua thaus kws tseem muaj tuabneeg zuv hab ua ntej lub nub tsi tau poob, hab muab tej ntsa laag roojvaag lug laag rua. Hab kuv has rua puab kuas tsaa cov tuabneeg kws nyob huv lub nroog Yeluxalees lug ua cov zuv roojvaag hab faib num rua puab cov ntawd qee leej ua cov tshuajxwm ncig moog lug saib puab tej vaaj tse.


  Teev Cov Tuabneeg Kws Tau Rov Lug Tej Npe


  (Exalas 2.1-70)


  4Yeluxalees yog ib lub nroog kws luj heev, tabsis tsi muaj tuabneeg nyob coob hab tsi muaj tuabneeg ua tsev ntau rua huv.5Vaajtswv txhaj tshoov kuv sab, kuas kuv hu taagnrho cov pejxeem hab puab cov thawjcoj hab cov numtswv tuaj sis txoos ua ke hab tshawb nrhav puab txhua yim tuabneeg tej ntaub ntawv. Kuv txhaj nrhav tau phoo ntawv kws teev cov tuabneeg kws xub raug tso rov lug tej npe, hab muaj lawv le nraag nuav:


  6Coob leej kws raug luas nteg moog hab tau rov huv lub xeev Npanpiloos lug rua huv lub nroog Yeluxalees hab lub xeev Yudas, nyag txhaj rov moog rua huv nyag tej qub zej qub zog. Puab tej tsev tuabneeg tau moog nyob huv lub xeev Npanpiloos txij thaus kws Vaajntxwv Nenpukajnexales tau nteg puab coj moog lawm.7Puab cov thawjcoj yog Xelunpanpees, Yesuas, Nehemis, Axaliyas, La-amaiyas, Nahamanis, Maudekhais, Npeesas, Mipeles, Npivais, Nehoos hab Npa-anas.8-25Ntawm nuav moog yog sau cov Yixalayees tej tsev tuabneeg hab txhua cuab kwvtij kws raug luas nteg moog hab tau rov lug muaj npe lawv le nraag nuav:


  Palauses cuab kwvtij muaj ob txheeb ib puas xyaa caum ob leeg


  Sefatiyas cuab kwvtij muaj peb puas xyaa caum ob leeg


  Alaas cuab kwvtij muaj rau pua tsib caug ob leeg


  Pahas Mau-am (kws yog Yesuas hab Yau-am obtug cov xeebntxwv) cuab kwvtij muaj ob txheeb yim pua kaum yim leej


  Elames cuab kwvtij muaj ib txheeb ob puas tsib caug plaub leeg


  Xatus cuab kwvtij muaj yina pua plaub caug tsib leeg


  Xakais cuab kwvtij muaj xyaa pua rau caum leej


  Npeenau-is cuab kwvtij muaj rau pua plaub caug yim leej


  Npenpais cuab kwvtij muaj rau pua neeg nkaum yim leej


  Ankas cuab kwvtij muaj ob txheeb peb puas neeg nkaum ob leeg


  Adaunikas cuab kwvtij muaj rau pua rau caum xyaa leej


  Npivais cuab kwvtij muaj ob txheeb rau caum xyaa leej


  Adees cuab kwvtij muaj rau pua tsib caug tsib leeg


  Ates (kws muaj dlua ib lub npe hu ua Hexekiyas) cuab kwvtij muaj cuaj caum yim leej


  Hasus cuab kwvtij muaj peb puas neeg nkaum yim leej


  Npexais cuab kwvtij muaj peb puas neeg nkaum plaub leeg


  Halis cuab kwvtij muaj ib puas kaum ob leeg


  Nkinpe-oos cuab kwvtij muaj cuaj caum tsib leeg


  26-38cov tuabneeg kws thaus u puab cov yawmkoob nyob huv tej zog nuav muaj npe le nraag nuav kws tau rov lug:


  Npelehees hab Netaufas muaj ib puas yim caum yim leej


  Anathaus muaj ib puas neeg nkaum yim leej


  Npethes Axemaves muaj plaub caug ob leeg


  Kili-as Ye-alees, Khefilas hab Npeelus muaj xyaa pua plaub caug peb leeg


  Lamas hab Nkenpas muaj rau pua neeg nkaum ib leeg


  Mikhemas muaj ib puas neeg nkaum ob leeg


  Npethees hab A-is muaj ib puas neeg nkaum peb leeg


  Dlua lwm tug Nenpaus muaj tsib caug ob leeg


  Dlua lwm tug Elames muaj ib txheeb ob puas tsib caug plaub leeg


  Halees muaj peb puas neeg nkaum leej


  Yelikaus muaj peb puas plaub caug tsib leeg


  Laudes, Hadis hab Aunaus muaj xyaa pua neeg nkaum ib leeg


  Sena-aas muaj peb txheeb cuaj pua peb caug leej


  39-42Ntawm nuav moog yog teev cov xeem kws yog cov povthawj kws raug nteg moog hab tau rov lug:


  Yedayas (kws yog Yesuas cov xeebntxwv) cuab kwvtij muaj cuaj pua xyaa caum peb leeg


  Imeles cuab kwvtij muaj ib txheeb tsib caug ob leeg


  Pasus cuab kwvtij muaj ib txheeb ob puas plaub caug xyaa leej


  Halees cuab kwvtij muaj ib txheeb kaum xyaa leej


  43-45Levis cuab kwvtij kws raug nteg moog hab tau rov lug muaj lawv le nraag nuav:


  Yesuas hab Kamiyees (kws yog Haudaviyas cov xeebntxwv) muaj xyaa caum plaub leeg


  Cov hu nkauj huv lub Tuamtsev (kws yog Axafes cov xeebntxwv) muaj ib puas plaub caug yim leej


  Cov zuv lub Tuamtsev (kws yog Salumes, Ates, Tamoos, Akus hab Sunpais puab cov xeebntxwv) muaj ib puas peb caug yim leej


  46-56Xej cuab kws ua num huv lub Tuamtsev kws raug nteg moog hab tau rov lug muaj lawv le nuav:


  Xihas, Hasufas, Tanpa-aus,


  Kelus, Xiyas, Padoos,


  Lenpanas, Hankanpas, Samais,


  Hanaas, Nkidees, Nkahas,


  Le-ayas, Lexees, Nekudas,


  Nkaxas, Uxas, Paxe-as,


  Npexais, Me-unis, Nefusexis,


  Npakus, Hakufas, Halihus,


  Npalis, Mehidas, Halisas,


  Npalis, Mehidas, Halisas,


  Nexiyas hab Hatifas.


  57-59Xej cuab kws yog Xalumoos cov tubkhai kws raug nteg moog hab tau rov lug muaj lawv le nuav:


  Xautais, Xaufeles, Pelidas,


  Yalas, Dankoos, Nkidees,


  Sefatiyas, Hatis,


  Paukheles Haxenpais hab Amoos.


  60Taagnrho cov tuabneeg kws ua num huv lub Tuamtsev hab Xalumoos cov tubkhai cov xeebntxwv kws tau rov lug muaj peb puas cuaj caum ob leeg.


  61-62Delayas, Taunpiyas, Nekaudas hab puab tej cuab kwvtij kws tau rov peg lub nroog Teles-Melas, Teles Hasas, Khelus, Adoos hab Imeles lug, muaj rau pua plaub caug ob leeg; tabsis puab tsi paub has tas, puab puas yog Yixalayees cov xeebntxwv los tsi yog.


  63-64cov povthawj tej cuab kwvtij nrhav tsi tau tej ntaub ntawv qha has tas, puab yawmkoob yog caajceg twg lawm. Puab cov ntawd muaj lawv le nuav: Hunpayas, Hakaus hab Npaxilais. (Tug povthawj Npaxilais yawmkoob moog yuav ib tug quaspuj ntawm cuab kwvtij Npaxilais huv cheebtsaam Nkile- as, hab ca le moog kaav xeem yuav nwg yawmtxiv lub xeem lawm.) Txij thaus ntawd lug puab tsi muaj ib yaam puav pheej dlaabtsi lug qha has tas, puab cov yawmkoob yog caajceg twg tag, txhaj tsi xaiv puab lug ua cov povthawj le lawm.65Cov Yudas tug tswv xeev has rua puab paab ntawd tas, puab yuav noj tsi tau tej zaub mov kws tub muab fij rua Vaajtswv lawm, moog txug thaus kws muaj ib tug povthawj moog siv tau lub Ulees hab lub Thumees tsaiv.


  66-69Taagnrho cov tuabneeg kws raug luas nteg moog hab tau rov lug yog muaj plaub caug ob txheeb peb puas rau caum leej.


  Puab cov tubkhai kws yog quaspuj hab txivneej muaj xyaa txheeb peb puas peb caug xyaa leej


  Cov hu nkauj taagnrho quaspuj hab txivneej muaj ob puas plaub caug tsib leeg


  Neeg muaj xyaa pua peb caug rau tug


  Neeg zaag muaj ob puas plaub caug tsib tug


  Ntxhuav muaj plaub puas peb caug tsib tug


  Neeg luav muaj rau txheeb xyaa pua neeg nkaum tug


  70Muaj qee leej thawjcoj ntawm tej cuab kwvtij tau muab khoom tuaj paab txhim khu lub Tuamtsev. Tug tswvxeev muab tau kaum cuaj choj kub, tsib caug lub rhawv nyaj, tsib puas peb caug lub tsho ntev rua cov povthawj, coj tuaj tso rua huv lub txhaab nyaj.71Muaj qee leej thawjcoj ntawm tej cuab kwvtij tau muab peb puas peb caug xyaa choj kub, hab peb txheeb ob puas kaum tsib choj nyaj, coj tuaj tso rua huv lub txhaab nyaj.72Hab cov pejxeem muab tau peb puas peb caug xyaa choj kub, ob txheeb cuaj pua neeg nkaum peb choj nyaj, hab rau caum xyaa lub tsho ntev rua cov povthawj coj tuaj tso rua huv lub txhaab nyaj.


  73Cov Povthawj, cov Levis hab cov kws zuv lub Tuamtsev, cov hu nkauj, hab cov pejxeem, cov tuabneeg ua num huv lub Tuamtsev hab taagnrho cov Yixalayees, puab nyag moog nyob rua huv nyag tej zog hab tej nroog huv xeev Yudas.


  


  Nehemis 8


  Exalas Nyeem Phoo Kevcai rua Cov Pejxeem Noog


  1Thaus lub xyaa hli ntuj, cov pejxeem Yixalayees txawm moog nyob taag rua huv puab tej nroog lawm. Lub hlis ntawd nub xab ib, taagnrho suavdlawg txhaj tuaj sis sau ua ke rua huv lub nroog Yeluxalees, ntawm lub tshaav puam kws nyob ntawm lub Roojvaag Dlej saab huv. Puab txhaj thov kuas tug povthawj Exalas kws yog tug kawm paub txuj kevcai kws tug Tswv tau muab cob rua Mauxes, moog nqaa phoo kevcai ntawd tuaj.2Yog le ntawd, Exalas txhaj nqaa phoo kevcai tuaj rua ntawm qhov chaw kws cov pejxeem tuaj sis sau, tsi has cov quaspuj, cov txivneej hab cov mivnyuas kws luj hab paub qaabhau kws tuaj ntawd.3Exalas txawm nyeem phoo kevcai rua puab noog ntawm lub tshaav puam kws nyob ntawm lub roojvaag saab huv, thaus kaaj ntug txoog moog txug thaus taav su, hab puab puavleej ua tuab zoo noog.


  4Exalas sawv sau lub saamthaj kws yeej ua lug npaaj rua tej lub sijhawm kws muaj le ntawd. Matithiyas, Semas, Anayas, Uliyas, Hikiyas, hab Ma-axeyas, yog cov txivneej kws sawv ntawm nwg saab xis; hab Pedayas, Misayees, Makhiyas, Hasoos, Hasenpadanas, Xakhaliyas hab Mesulas, yog cov txivneej kws sawv ntawm nwg saab txhum phem.


  5Exalas sawv sau lub saamthaj kws sab tshaaj cov tuabneeg, cov pejxeem suavdlawg puavleej tig moog saib nwg. Thaus nwg nthuav hlo phoo ntawv, puab suavdlawg puavleej sawv ntsug taagnrho.6Exalas has tas, "Ua tug Tswv kws yog Vaajtswv tug muaj fwjchim luj kawg nkaus tsaug!"


  Taagnrho cov tuabneeg suavdlawg puavleej tsaa teg rua sau ntuj hab teb has tas, "Amees! Amees!" Hab puab txawm txhus caug ndlua nyo hau ua ntsejmuag ti nkaus rua huv aav pehawm Vaajtswv.7Ces puab rov sawv ntsug hab nyag sawv ntawm nyag qhov chaw, hab cov Levis kws muaj npe le nraag nuav txhaj lug pav txuj kevcai rua puab noog: Yesuas, Npanis, Selenpiyas, Yamees, Akus, Sanpethais, Haudiyas, Ma-axeyas, Kelitas, Axaliyas, Yuxanpas, Hanas hab Pelayas.8Puab txhais Vaajtswv txuj kevcai hab pav txuj kevcai ntawd qha kuas cov pejxeem paub tseeb.9Thaus cov tuabneeg nov tej kws txuj kevcai ntawd qha kuas suavdlawg ua, puab tu sab hab quaj kawg le. Nehemis kws yog tug tswv xeev, hab Exalas kws yog tug povthawj hab yog tug kws kawm paub txuj kevcai nuav zoo, hab cov Levis kws qha Vaajtswv txuj kevcai, txhaj has rua cov pejxeem tas, "Nub nua yog ib nub kws dlawbhuv rua tug Tswv kws yog mej tug Vaajtswv, yog le ntawd, mej tsi xob tu sab hab tsi xob quaj."


  10Ces nwg txawm has rua puab tas, "Mej ca le rov moog tsev, noj tej nqaj, haus tej cawv qaab zib hab muab ibtxha pub rua cov tuabneeg kws tsi tau npaaj dlaabtsi noj; rua qhov nub nua yog nub kws dlawbhuv rua peb tug TSWV; hab tsi xob nyuaj sab, vim txujkev zoo sab kws lug ntawm tug Tswv tub txhawb tau mej tug zug lawm."


  11Cov Levis ncig moog thoob plawg cov tuabneeg, has kuas suavdlawg nyob tuabywv hab tsi xob nyuaj sab rua nub dlawbhuv ntawd.12Yog le ntawd, cov pejxeem txhaj le rov moog tsev, hab noj haus tsau npo muaj kev zoo sab hab faib tej kws puab muaj pub rua lwm tug, rua qhov puab totaub zoo txug txuj kevcai kws nyeem rua puab noog ntawd lawm.


  Ua Kevcai Nyob Tsev Pheebsuab


  13Nub tom qaab, txhua tug thawjcoj ntawm txhua cuab kwvtij, nrug cov povthawj hab cov Levis, txawm sis sau ua ke tuaj kawm Vaajtswv txuj kevcai ntawm Exalas.14Puab pum has tas txuj kevcai kws tug Tswv muab cob rua Mauxes, yeej qha rua cov Yixalayees kuas yuavtsum nyob huv cov Tsev Pheebsuab moog txug nub kws puab ua kevcai taag lawm.15Yog le ntawd, puab txhaj le tshaajtawm tej lug kws has le nraag nuav xaa moog thoob plawg huv lub nroog Yeluxalees, lwm lub nroog hab lwm cov zog has tas, "Suavdlawg ca le nce moog rua peg tej roob, moog luv tej ceg thuv, ceg txiv ntoo roj, ceg ntoo tsw qaab, nplooj toovlaaj, hab lwm yaam ntoo lug ua Tsev Pheebsuab lawv le tej lug kws tau sau tseg rua huv phoo kevcai lawm."


  16Yog le ntawd, cov tuabneeg txhaj moog luv tej ceg ntoo coj lug ua Tsev Pheebsuab rua sau puab tej tsev txheej sau, rua ntawm puab tej togvaaj togtsev, rua ntawm lub tshaav puam ntawm lub Tuamtsev, hab ua rua ntawm lub tshaav puam kws nyob ntawm lub Roojvaag Dlej hab lub Roojvaag Efalayees.17Taagnrho cov tuabneeg kws raug luas nteg moog hab tau rov lug, puavleej ua Tsev Pheebsuab hab moog nyob huv tej tsev ntawd. Suav txij thaus Noos tug tub Yausuas tam lug txug rua lub sijhawm nuav, zag nuav yog thawj zag kws puab ua, txhua tug txaus sab hab zoo sab kawg nkaus le.18Thawj nub kws puab pib ua kevcai lug txug rua nub kws ua kevcai xaus, Exalas muab Vaajtswv phoo kevcai nyeem rua cov pejxeem noog txhua nub. Puab ua kevcai tau xyaa nub, nub yim yog nub kws puab xaus lawv le txuj kevcai tau qha tseg lawm.


  


  Nehemis 9


  Cov Pejxeem Leeg Kev Txhum


  1-2Lub hlis ntawd, nub neeg nkaum plaub, cov Yixalayees tuaj sis sau ua ke muab ntaub tsaaj lug naav ua kevcai yoo mov hab tsuab moov aav rua sau puab tej taubhau. Cov Yixalayees cais puab tawm ntawm lwm tsaav tuabneeg, leeg puab tej kev txhum hab tej kev phem kws puab cov yawmkoob tau ua lug lawm.3Muab tug Tswv kws yog puab tug Vaajtswv txuj kevcai lug nyeem rua puab noog tau peb txoog teev txwm nkaus, hab peb txoog teev tom qaab yog puab leeg puab tej kev txhum, hab pehawm tug Tswv kws yog puab tug Vaajtswv.


  4Qhov ntawm muaj ib lub saamthaj rua cov Levis, cov kws moog sawv sau yog: Yesuas, Npanis, Kamiyees, Senpaniyas, Npunis, Selenpiyas, Npanis, Hasaneyas, Selenpiyas, Haudiyas, Senpaniyas hab Pethahiyas. Puab tsaa ncauj hlo thov tug Tswv kws yog Vaajtswv.


  5Cov Levis nraag qaab nuav yog cov kws hu suavdlawg pehawm Vaajtswv: Yesuas, Kamiyees, Npanis, Hasaneyas, Selenpiyas, Haudiyas, Senpaniyas hab Pethahiyas. Puab has tas: "Ca le sawv hab qhuas tug Tswv kws yog mej tug Vaajtswv; Qhuas nwg moog ibtxhis le! Txawm yog tsi muaj ib tug twg pehawm nwg moog rua qhov tsimnyog los peb suavdlawg ca le qhuas nwg lub npe kws zoo kawg nkaus."


  Leeg Kev Txhum rua Vaajtswv


  6Cov Yixalayees thov Vaajtswv le nraag nuav: "Tug Tswv, koj tuableeg xwb txhaj yog tug Tswv; Koj yog tug kws tsim lub ntuj hab tej nubqub sau nruab ntug. Koj tsimdlej, aav hab txhua tsaav yaam kws nyob huv dlej hab sau dlaim aav; Hab koj rau sav rau paa rua txhua yaam ntawd. Txhua yaam kws muaj fwjchim sau nruab ntug qhau taubhau pehawm koj.7Tug Tswv kws yog Vaajtswv, koj tau xaiv Anplaas ca hab coj nwg kev tawm huv lub nroog Ules kws nyob huv lub xeev Npanpiloos lug; Koj txhaj muab nwg tis dlua npe tshab hu ua Anplahaas.8Koj pum nwg ua ncaaj nceeg rua koj, hab koj tau coglug rua nwg has tas, koj yuav muab lub tebchaws Kana-aas rua nwg; yog cov Hitis hab cov Amoos lub tebchaws, Cov Felixes, cov Yenpus hab cov Nkinkasis lub tebchaws, mas yuav yog lub tebchaws kws koj muab rua nwg cov xeebntxwv nyob.


  9"Koj tub pum peb cov yawmkoob tau tiv kev txomnyem nyob nraag tebchaws Iziv; koj tau nov puab tej suab hu thov paab nyob nraag ntug Dlej Havtxwv Lab.10Koj tau ua tej txujci tseemceeb tawmtsaam Falaus, nwg cov numtswv hab cov tuabneeg kws nyob huv nwg lub tebchaws. rua qhov koj yeej paub tej kws puab tsimtxom koj tsaav tuabneeg. Koj tau kovyeej puab txhaj ua rua koj lub koob meej nrov nchaa moo lug lug txug naj nub nua.11Koj muab dlej havtxwv faib hlo ua kev qhuav qhawv rua koj tsaav tuabneeg taug hab koj coj puab hlaa dlhau moog rua saab aav qhuav tim u. Cov tuabneeg kws caum puab qaab ntawd tog taag rua huv qaab thu dlej ib yaam le lub pobzeb kws tog rua huv qaab thu havtxwv.12Thaus nruab nub koj ua kuas muaj ib tauv fuab lug coj puab kev, hab mo ntuj, koj ua kuas muaj nplaim tawg moog ua puab ntej.13Koj nqeg sau ntuj lug rua sau lub Roob Xinais; koj has lug rua koj tsaav tuabneeg, koj muab txuj kevcai tseeb, kev tswjfwm, tej kaab ke hab tej lug saamfwm cob rua puab.14Koj qha kuas puab ceev Nub Xanpataus ua nub tseemceeb, hab koj muab koj txuj kevcai cob rua koj tsaav tuabneeg lug ntawm koj tug tubkhai Mauxes.


  15"Thaus puab tshaib plaab, koj pub mov sau ntuj lug rua puab noj, hab thaus puab nqhes dlej, koj ua dlej txhawv huv pobzeb lug rua puab haus. Koj has kuas puab moog txeeb lub tebchaws kws koj coglug yuav muab pub rua puab nyob.16Tabsis peb cov yawmkoob tau ua tuabneeg khaavtheeb, tuabneeg sab tawv, hab tsi kaam ua lawv le koj tej lug saamfwm.17Puab tsi noog koj lug, puab tsi ncu qaab txhua yaam kws koj ua taag lug lawm; puab tsi ncu qaab tej txujci kws koj tau ua lug lawm. Thaus puab muai lub sab khaavtheeb le ntawd, puab txawm xaiv qhov kws ca puab muaj ib tug thawjcoj kws yuav coj puab rov moog ua qhev nyob nraag tebchaws Iziv. Tabsis koj yog tug Vaajtswv kws muaj kev zaam txim; Koj muaj koob moov hab kev hlub, koj tsi chim sai. Koj txujkev taabncuab luj heev; koj yeej tsi tso puab povtseg hlo le.18Puab tau puab ib tug mlom kws tug yaam ntxwv zooletugmivnyuasnyuj, hab puab has tas, tug ntawd yog tug vaajtswv kws coj puab tawm nraag tebchaws Iziv lug! Tug Tswv, ua caag puab yuav ua rhuav koj luj ua luaj le!19Tabsis koj tsi tau muab puab tso povtseg rua nraag taj zeb suabpuam, Vim koj txujkev taabncuab luj heev. Koj tseem tsi tau muab tauv fuab hab tug nplaim tawg kws qha kev rua puab moog nruab nub hab mo ntuj tshem tseg.20Koj muab koj lub sab zoo qha rua puab, koj muab manas rua puab noj hab muab dlej rua puab haus.21Koj pub rua puab muaj noj tau plaub caug xyoo nraag taj suabpuam, puab tsi tu ncua ib yaam dlaabtsi le, puab tej tsoog tsho yeej tsi ndluag hab puab tej kutaw yeej tsi mob tsi o le.


  22"Koj coj puab lug ntaus yeej ntau tsaav tuabneeg hab ntau lub tebchaws kws nyob puagncig puab lub tebchaws. Puab tseem moog ntaus yeej lub tebchaws Hesenpoos kws yog Xihoos ua tug kaav, hab txeeb tau lub tebchaws Npasaas kws yog Aunkas ua vaajntxwv kaav.23Koj pub rua puab muaj tub muaj ki coob ib yaam le tej nubqub sau nruab ntug, hab koj pub kuas puab muaj yeej hab lug nyob huv lub tebchaws kws koj tau coglug rua puab cov yawmkoob has tas, koj yuav muab rua puab nyob.24Puab txhaj le moog txeeb tau lub tebchaws Kana-aas; Koj tau ntaus yeej cov tuabneeg kws ibtxwm nyob huv tej tebchaws ntawd. Koj pub rua koj tsaav tuabneeg muaj fwjchim hab ua tau lawv le puab lub sab nyam rua cov tuabneeg hab cov vaajntxwv kws nyob huv tebchaws Kana-aas.25Koj tsaav tuabneeg txeeb tau tej nroog kws muaj ntsaa yeej thaiv khov kho, lub tebchaws kws aav rog hab zoo qoob, hab tej vaajtse kws muaj txhua yaam zoo nyob huv, muaj tej qhovdlej kws luas tub khawb tau ca lawm, muaj txiv ntoo roj, txiv ntoo hab tej vaaj txiv maab. Puab tau noj txhua yaam kws puab xaav noj, ua rua puab luj hab rog; puab txaus sab rua txhua yaam zoo kws koj muab pub rua puab lawm.26"Tabsis koj tsaav tuabneeg tau ntxeev sab hab tsi noog koj lug; Puab tig nrausqaum rua koj txuj kevcai. Puab muab koj cov cevlug kws ntuag puab tua povtseg taag, puab yog koj cov cevlug kws has kuas puab rov qaab lug cuag koj. Puab tau ua rhuav koj ntsejmuag ib zag dlhau ib zag,27yog le ntawd, koj txhaj ca puab cov yeebncuab tua yeej puab hab tswjfwm puab. Thaus puab raug kev txomnyem, puab thov koj paab, hab koj nyob sau ntuj teb puab. Vim koj muaj txujkev taabncuab luj heev, koj txhaj khaiv ib cov thawjcoj lug paab puab kuas dlim ntawm puab cov yeebncuab.28Thaus puab muaj kev thaajyeeb lawm, puab rov qaab ua txhum rua koj dlua, koj txhaj le tso puab cov yeebncuab tuaj tua yeej puab. Ces thaus puab leeg txim hab thov koj paab cawm puab, koj nyob sau ntuj, koj nov hab koj tau cawm puab ib zag dlhau ib zag ntawm koj txujkev hlub.29Koj ntuag kuas puab noog koj tej lug qha, tabsis vim puab khaavtheeb puab txhaj tsi ua lawv le koj tej kevcai, puab yeej paub has tas, yog ua lawv le koj txuj kevcai, yog txujkev kws coj moog tau txujsa. Puab lub sab tawv kawg nkaus hab puab tig nrausqaum rua koj, puab tsi noog koj tej lug.30Koj ua sab ntev kawg nkaus hab ntuag puab ib xyoos dlhau ib xyoos; koj muab lug rua koj cov cevlug kuas has rua puab, tabsis koj tsaav tuabneeg laagntseg lawm, yog le ntawd, koj txhaj ca lwm tsaav tuabneeg tuaj tua yeej puab.31Txawm le ntawd los, vim koj txujkev taabncuab kws luj kawg nkaus, koj txhaj tsi tso puab povtseg lossis ca puab raug kev puamtsuaj. Koj yog Vaajtswv tug kws muaj koob moov nplua mag, hab muaj txujkev hlub luj kawg nkaus!


  32"Vaajtswv kws yog peb tug Vaajtswv, koj yog tug zoo tshaaj plawg! Muaj fwjchim luj hab txaus ntshai kawg nkaus! Koj yeej ua ncaaj nceeg lawv le tej lug kws koj tau cog tseg lawm. Txij thaus kws Axilias cov vaajntxwv tuaj tsimtxom peb, txawm ua rua peb raug kev txomnyem lug txug nwgnuav! Thov koj ncu ntsoov has tas, peb cov vaajntxwv, peb cov thawjcoj, Peb cov povthawj hab cov cev koj lug, peb cov yawmkoob, hab peb tsaav tuabneeg puavleej raug kev txomnyem.33Qhov kws koj rau txim rua peb ntawd, koj yeej ua yog lawm; Txawm yog peb ua txhum npaum twg los koj yeej ua ncaaj nceeg xwb.34Peb cov yawmkoob, cov vaajntxwv, cov thawjcoj hab cov povthawj, tsi ua lawv le koj tej kevcai hlo le. Puab tsi noog koj tej lug saamfwm hab tej lug ntuag.35Koj tau foom koob moov rua puab muaj vaajntxwv kaav koj tsaav tuabneeg thaus puab nyob huv lub tebchaws kws aav rog hab zoo qoob kws koj tau muab pub rua puab; tabsis puab tsi kaam tso puab tej kev txhum tseg hab puab tsi tig rov lug cuag koj.36Nwgnuav peb ua luas qhev nyob huv lub tebchaws kws koj muab pub rua peb nyob, lub tebchaws nuav aav rog hab zoo qoob heev peb txhaj muaj noj muaj haus.37Tej kws peb khwv tau huv lub tebchaws nuav, puavleej muab rua cov vaajntxwv kws koj tso tuaj kaav peb vim peb tau ua kev txhum. Puab ua lawv le puab sab nyam rua peb hab peb tej tsaj txhu, hab peb muaj kev nyuaj sab kawg nkaus le."


  Cov Tuabneeg Suam Npe Pum Zoo


  38Vim muaj tej xwmtxheej kws tshwmsim nuav mas peb cov pejxeem Yixalayees txhaj tuaj nyob ua ke ntawm nuav sau ib dlaim ntawv coglug pum zoo, hab peb cov thawjcoj, cov Levis hab cov povthawj muab puab tej homthawj nas rua dlaim ntawv ntawd.


  


  Nehemis 10


  1Thawj tug kws suam npe rua dlaim ntawv ntawd yog tug tswv xeev kws yog Hakaniyas tug tub Nehemis ntaag. Hab cov tuabneeg kws muaj npe le nraag nuav yog cov kws tau nrug suam npe rua dlaim ntawv ntawd:


  2-8Cov Povthawj:


  
    Xelayas, Axaliyas, Yelemis, Pasehus, Amaliyas, Makhiyas, Hatus, Senpaniyas, Malus, Halimes, Melemaus, Aunpadiyas, Daniyees, Nkenethoos, Npalus, Mesulas, Anpiyas, Miyamees, Ma-axiyas, Npelenkais hab Semayas.

  


  9-13Cov Levis:


  
    Yesuas kws yog Axaniyas tug tub, Hanadas cuab kwvtij yog Npinu-is Kamiyees, Senpaniyas, Haudiyas, Kelitas, Pelayas, Hanas, Mikas, Lehus, Hasanpiyas, Xakules, Selenpiyas, Senpaniyas, Haudiyas, Npanis hab Npeninus.

  


  14-27Cov pejxeem cov thawjcoj:


  
    Palauses, Pahas-Mau-am, Blames, Xatus, Npanis, Npunis, Axenkas, Npenpais, Adauniyas, Npivais, Adines, Ates, Hexekiyas, Axules, Hudiyas, Hasus, Npexais, Halifes, Anathaus, Nenpais, Mankipiyas, Mesulas, Hexiles, Mesexanpees, Xadaus, Yaduas, Pelatiyas, Hanas, Anayas, Hauseyas, Hananiyas, Hasus, Haluhes, Pilehas, Saunpes, Lehumes, Hasanas, Ma-axeyas, Ahiyas, Hanas, Anas, Malukhes, Halimes hab Npa-anas.

  


  Kev Coglug Pum Zoo


  28Peb cov kws yog cov pejxeem Yixalayees, cov povthawj, cov Levis, cov zuv lub Tuamtsev, cov hu nkauj huv lub Tuamtsev, cov ua num huv lub Tuamtsev hab cov kws coj Vaajtswv txuj kevcai tau muab puab cais tawm ntawm lwm tsaav tuabneeg kws nyob huv peb lub tebchaws. Peb nrug peb cov quaspuj hab cov mivnyuas kws luj paub qaabhau lawm tuaj sis sau ua ke29koom nrug peb cov thawjcoj coglug, yog peb tsi coj lawv le tej lug cog tseg ntawd, thov kuas peb raug lu lug foom tsi zoo. Peb yuavtsum ua peb lub neej lawv le Vaajtswv txuj kevcai kws nwg tau muab cob rua nwg tug tubkhai Mauxes. Peb yuavtsum noog tug Tswv kws yog peb tug Vaajtswv tej lug saamfwm; hab peb yuavtsum ua lawv le nwg tej kevcai hab tej kaab ke.


  30Peb yuav tsi moog yuav lwm tsaav tuabneeg cov ntxhais lug rua peb cov tub, hab peb yuav tsi muab peb cov ntxhais qua rua puab tej tub lawm.


  31Yog cov tuabneeg txawv tebchaws, coj qoobloo lossis lwm yaam tuaj muag rua peb nub Xanpataus lossis tej nub tseemceeb, peb yuav tsi yuav puab tej khoom ntawd.


  Xyaa lub xyoo twg, peb tseg ib xyoos tsi cog qoobloo rua huv peb tej teb, hab peb yuav zaam tej nuj nqes rua cov tuabneeg kws tshuav peb nqe.


  32Txhua xyoo twg, peb yuav tau muab nyaj ib feem peb ntawm ib laag coj moog siv rua huv lub Tuamtsev.33Peb yuav muab khoom moog siv rua huv lub Tuamtsev pehawm Vaajtswv lawv le nraag nuav: Cov ncuav dlawbhuv, tej qoobloo kws naj nub coj moog fij, tej tsaj kws naj nub coj moog tua hlawv ua khoom fij, tej khoom fij dlawbhuv rua Nub Xanpataus, kevcai noj haus Nub Xab Ib, hab lwm yaam kevcai noj haus, lwm yaam khoom fij kws dlawbhuv, tej khoom fij kws dlaws cov Yixalayees tej kev txhum, hab lwm yaam kws yuavtsum siv rua huv lub Tuamtsev.


  34Txhua xyoo twg, cov pejxeem, cov povthawj hab cov Levis, yuav rhu ntawv, kuas paub tseeb has tas, saib cuab kwvtij twg yog cuab kws yuav tau npaaj tawg lug hlawv tej khoom fij theej txhoj rua tug Tswv kws yog Vaajtswv lawv le txuj kevcai kws muaj tseg lawm.


  35Txhua xyoo twg, peb yuav coj tej qoobloo thawj phaum kws peb sau tau, hab thawj phaum txiv kws peb dle lug, coj moog tso rua huv lub Tuamtsev.


  36Peb yuav coj peb txhua tug tub hlub moog rua cov povthawj kws nyob huv lub Tuamtsev muab fij rua Vaajtswv lawv le txuj kevcai. Peb tseem yuav coj peb thawj tug mivnyuas nyuj, thawj tug mivnyuas yaaj hab thawj tug mivnyuas tshis moog rua cov povthawj.


  37Txhua xyoo twg, peb coj peb thawj phaum nplej kws zum tau ua moov thaus sau qoobloo hab lwm yaam khoom fij kws yog peb tej cawv txiv maab, tej txiv ntoo roj hab txhua yaam txiv ntoo, coj moog rua cov povthawj kws nyob huv lub Tuamtsev.


  Peb yuav coj tej qoobloo kws peb ua tau huv peb tej teb, ib feem kaum moog rua cov Levis, vim puab muaj cai sau ib feem kaum ntawm peb cov tuabneeg ua teb txhua lub zog.38Cov povthawj kws yog Aloos cov xeebntxwv nrug nraim cov Levis thaus puab sau ib feem kaum ntawd, hab cov Levis muab ib feem kaum ntawm cov ib feem kaum kws puab sau tau lug ntawd, coj moog ntim rua huv txhaab kuas tau siv huv lub Tuamtsev.39Cov pejxeem Yixalayees hab cov Levis coj tej qoobloo, cawv txiv maab hab txiv ntoo roj kws suavdlawg muab tuaj, coj moog ca rua huv cov chaav kws rau tej khoom siv huv lub Tuamtsev kws yog cov povthawj, cov zuv roojvaag hab cov hu nkauj huv lub Tuamtsev qhov chaw nyob ua num.


  Peb yuav tsi laam muab peb tug Vaajtswv lub tsev saib tsi muaj nqes ib zag le.


  


  Nehemis 11


  Cov Tuabneeg Kws Nyob huv Nroog Yeluxalees


  1Cov thawj coj moog nyob taagnrho rua huv lub nroog Yeluxalees, hab cov pejxeem kuj tuaj rhu ntawv, kaum yim twg xaiv ib yig moog nyob rua huv lub nroog dlawbhuv kws yog lub nroog Yeluxalees, dlua le cov ca nyob rua tej nroog hab tej zog saab nrau.2Cov pejxeem suavdlawg qhuas txhua tug kws txaus sab hlo moog nyob huv lub nroog Yeluxalees.3Cov pejxeem Yixalayees, cov povthawj, cov Levis, cov ua num huv lub Tuamtsev moog nyob lwm lub nroog hab lwm lub zog, hab Vaajntxwv Xalumoos cov tubkhai tej xeebntxwv moog nyob rua huv tej zog kws yog puab cheebtsaam aav.


  Ntawm nuav yog teev cov pejxeem kws yog thawj coj nyob huv lub xeev Yudas kws tau moog nyob rua huv lub nroog Yeluxalees tej npe:


  4Xeem Yudas:


  Athayas kws yog Uxiyas tug tub hab yog Xakhaliyas tug xeebntxwv. Nwg lwm cov yawmkoob kws yog xaam Amaliyas, Sefatiyas hab Mahalalees kws yog Yudas tug tub Peles cov xeebntxwv.


  5Ma-axeyas kws yog Npalus tug tub hab yog Kauhauxes tug xeebntxwv. Nwg lwm cov yawmkoob kws yog Haxiyas, Adayas, Yauyalis hab Xakhaliyas kws yog Yudas tug tub Selas cov xeebntxwv.


  6Peles cov xeebntxwv, muaj plaub puas rau caum yim leej kws nto moo lug nyob huv lub nroog Yeluxalees.


  7Xeem Npeenyamees:


  Xalus kws yog Mesulas tug tub hab yog Yau-es tug xeebntxwv. Nwg lwm cov yawmkoob kws yog Pedayas, Kaulayas, Ma-axeyas, Ithiyees hab Yesayas.


  8Nkanpais hab Xalais kws yog Xalus cov kwvtij txheeb.


  Cov Npeenyamees kws nyob huv lub nroog Yeluxalees muaj cuaj pua neeg nkaum yim leej.9Yau-ees kws yog Xikhalis tug tub, ua puab tug thawjcoj hab Yudas kws Haxenu-as tug tub kws yog tug lwm thawj kws nyob huv lub nroog ntawd.


  10Cov povthawj:


  Yauyalis tug tub Yedayas hab Yakhees.


  11Xelayas kws yog Hilekiyas tug tub hab yog Mesulas tug xeebntxwv. Nwg lwm cov yawmkoob kws yog Xadaus, Melayaus, hab Ahitus kws yog tug Povthawj Hlub.12Taagnrho cuab kwvtij kws ua num huv lub Tuamtsev nuav, muaj yim pua neeg nkaum ob leeg.


  Adayas kws yog Yelauhaas tug tub hab yog Pelaliyas tug xeebntxwv. Nwg lwm cov yawmkoob kws yog Amexis, Xakhaliyas, Pasehus hab Makhiyas,13taagnrho muaj ob puas plaub caug ob leeg kws yog thawjcoj ntawm puab txhua yim tuabneeg.


  Amaxais kws yog Axalees tug tub hab yog Axais tug xeebntxwv. Nwg lwm cov yawmkoob kws yog xaam Mesilemaus hab Imeles.14Taagnrho puab cuab kwvtij nuav muaj ib puas neeg nkaum yim leej kws yog cov tubrog nto moo heev. Puab tug thawjcoj yog Xadiyees kws yog Hankedulees tug tub.


  15Cov Levis:


  Seniayas kws yog Hasus tug tub hab yog Axelikas tug xeebntxwv. Nwg lwm cov yawmkoob kws yog Hasanpiyas hab Npunis.


  16Sanpethais hab Yuxanpas, yog ob tug thawjcoj ntawm cov Levis kws saib tej num nyob saab nrau lub Tuamtsev.


  17Mikas tug tub Mataniyas, yog Xanpedis tug xeebntxwv hab yog Axafes caajceg. Nwg ua tug coj cov hu nkauj qhuas Vaajtswv huv lub Tuamtsev.


  Npanpukiyas yog tug kws paab Mataniyas. Samuas tug tub Anpedas kws yog Nkalas tug xeebntxwv, nwg yog Yeduthoos caajceg.


  18Taagnrho cov Levis kws nyob huv lub nroog dlawbhuv kws yog lub nroog Yeluxalees muaj ob puas yim caum plaub leeg.


  19Cov zuv lub Tuamtsev:


  Akus, Talemoos hab ob tug cov kwvtij huv tuabsi muaj ib puas xyaa caum ob leeg.


  20Dlua le cov pejxeem Yixalayees, cov povthawj hab cov Levis, puab nyob huv puab cheebtsaam aav kws yog puab tej nroog hab tej zog huv xeev Yudas lawm.21Cov kws ua num rua huv lub Tuamtsev, nyob rua ib ceg kaum huv lub nroog Yeluxalees kws hu ua Aufees kws yog muaj Xihas hab Nkisepas obtug, ua ob tug coj puab ua num.


  22Tug thawjcoj ntawm cov Levis kws nyob huv lub nroog Yeluxalees, yog Npanis tug tub Uxis kws yog Hasanpiyas tug xeebntxwv. Nwg cov yawmkoob yog Mataniyas hab Mikas, hab nwg yog Axafes xeebntxwv kws yog cov hu nkauj qhuas Vaajtswv huv lub Tuamtsev.23Vaajntxwv yeej muaj txuj kevcai kuas tej cuab kwvtij ntawd tuaj sis hloov coj hu nkauj huv lub Tuamtsev txhua nub.


  24Mesexanpees tug tub Pethahiyas kws yog Zelas cuab kwvtij hab nwg yog xeem Yudas, nwg ua num sawvcev vaajntxwv rua cov pejxeem Yixalayees.


  Cov Zog Kws Nyob Saab nrau Lub Nroog Yeluxalees


  25Muaj tuabneeg nyob coob heev huv tej zog kws ze ntawm puab tej teb. Xeem Yudas nyob huv lub nroog Kiliyas Alenpas, Dinpoos, Yekaxees hab huv tej zog kws ze ntawm cov nroog ntawd.26Hab puab tseem moog nyob huv lub nroog Yesuas, lub nroog Mauladas, lub nroog Npethepeletes,27lub nroog Haxasuas, lub nroog Npe-esenpas hab huv cov zog kws nyob ib ncig cov nroog ntawd.28Puab nyob huv lub nroog Xikelas, lub nroog Mekaunas hab cov zog kws nyob ib ncig cov nroog ntawd.29Nyob huv lub nroog, lub nroog Elimoos, lub nroog Xaulas, lub nroog Yamus,30lub nroog Xanau-as, lub nroog Adulas hab huv cov zog kws ze cov nroog ntawd. Puab nyob huv Lakhis hab huv tej teb kws nyob ze ib ncig ntawd, hab huv lub nroog Axekas hab tej zog kws nyob ib ncig ntawd. Cov Yudas moog nyob huv cheebtsaam kws nyob nruab nraab ntawm Npeesenpas saab qaabteb hab lub Haav Hinoos saab qaumteb.


  31Cov pejxeem kws yog xeem Npeenyamees nyob txij ndlua ntawm Nkenpas saab qaumteb moog txug rua lub nroog Mikhemas, lub nroog A-is, lub nroog Npethees hab cov zog kws nyob ib ncig ntawd,32Anathaus, Naunpas, Ananiyas,33Haxaus, Lamas, Nkithas,34Hadis, Xenpauyees, Nenpalas,35Laudis hab Aunaus, nyob huv cov kws Txawj Txua txhua yaam lub Haav.36Muab cov Levis qee paab kws ibtxwm nyob huv cov Yudas cheebtsaam aav, faib moog nrug cov Npeenyamees nyob lawm.


  


  Nehemis 12


  Teev Cov Povthawj hab Cov Levis Npe


  1Cov povthawj hab cov Levis kws nrug Se-atiyees tug tub Xelunpanpees hab nrug tug Povthawj Hlub Yesuas rov lug muaj npe le nraag nuav.


  2-7Cov povthawj: Selayas, Yelemis, Exalas, Amaliyas, Malukhis, Hatus, Sekaniyas, Lehumes, Melemaus, Idaus, Nkinethau-is, Anpiyas, Miyamees, Ma-adiyas, Npilenkas, Semayas, Yauyalis, Yedayas, Xalus, Amaukes, Hilikiyas hab Yedayas. Cov tuabneeg kws muaj npe sau nuav puavleej yog thawjcoj ntawm puab cov kwvtij kws yog cov povthawj hab nyob rua Yesuas tam.


  8Cov Levis: Ntawm nuav moog yog has txug cov Levis kws xaiv ua cov hu nkauj qhuas Vaajtswv: Yesuas, Npeenau-is, Kamiyees, Selenpiyas, Yudas hab Mataniyas.


  9Npanpukiyas, Aunaus, hab obtug cov phoojywg Levis, ua cov hu nkauj kws sawv ncaaj ntawm obtug thaus pehawm Vaajtswv.


  Tug Povthawj Hlub Yesuas Cov Xeebntxwv


  10Yesuas yog Yauyakees txiv, Yauyakees yog Eli-asis txiv, Eli-asis yog Yauyadas txiv;11Yauyadas yog Yaunathaas txiv; hab Yaunathaas yog Yaduas txiv.


  Cov Thawjcoj ntawm Xeem Kws Yog Povthawj


  12-21Thaus kws Yauyakees ua tug Povthawj Hlub, cov povthawj kws muaj npe le nraag nuav, yog cov thawj ntawm puab txhua cuab kwvtij:


  
    
      	

      	Cov povthawj

      	Cuab kwvtij
    


    
      	

      	Melayas

      	Xelayas
    


    
      	

      	Hananiyas

      	Yelemis
    


    
      	

      	Mesulas

      	Exalas
    


    
      	

      	Yehauhanaas

      	Amaliyas
    


    
      	

      	Yaunathaas

      	Malukhis
    


    
      	

      	Yauxej

      	Senpaniyas
    


    
      	

      	Anas

      	Halimes
    


    
      	

      	Helekais

      	Melayaus
    


    
      	

      	Xakhaliyas

      	Idaus
    


    
      	

      	Mesulas

      	Nkinethoos
    


    
      	

      	Xikhalis

      	Anpiyas
    


    
      	

      	s

      	Miniyamees
    


    
      	

      	Piletais

      	Mau-adiyas
    


    
      	

      	Samuas

      	Npilenkas
    


    
      	

      	Yehaunathaas

      	Semayas
    


    
      	

      	Matenais

      	Yauyalis
    


    
      	

      	Uxis

      	Yedayas
    


    
      	

      	Kalais

      	Xalais
    


    
      	

      	Enpes

      	Amaukes
    


    
      	

      	Hasanpiyas

      	Hilekiyas
    


    
      	

      	Nethanees

      	Yedayas
    


    
      	

      	

      	
    

  


  Teev Cov Povthawj hab Cov Levis tej Tsev Tuabneeg


  22Phoo ntawv nuav yog teev cov Levis cov thawjcoj hab cov povthawj tej tsev tuabneeg tam kws cov Povthawj Hlub tseem ua neej nyob: Eli- asis, Yehauyadas, Yaunathaas, hab Yadu-as. Phoo ntawv nuav sau tav rua thaus Dali-us ua fuabtais kaav lub tebchaws Pawxias.


  23Txawm le ntawd los cov Levis cov thawjcoj tej tsev tuabneeg kws muab teev tseg rua huv cov numtswv tej ntaub ntawv, mas tsuas muaj lug txug rua ntu kws Eli-asis tug xeebntxwv Yaunathaas tam xwb.


  Faib Num huv Lub Tuamtsev


  24Cov Levis cov thawjcoj yog: Hasanpiyas, Selenpiyas, Yesuas, Npeenu-is Kamiyees hab puab cov phoojywg sawv nrug puab sis ncaag zog, qhuas Vaajtswv hab has lug sis law ua nwg tsaug lawv le Vaajntxwv Daviv kws yog Vaajtswv tug tuabneeg tau saamfwm tseg lawm.


  25Cov zuv lub Tuamtsev tej chaav rau khoom ntawm cov roojvaag, muaj npe lawv le nraag nuav: Mataniyas, Npanpukiyas, Aunpadiyas, Mesulas, Talemoos hab Akus.


  26Cov tuabneeg nuav yog cov kws ua neej nyob thaus Yesuas tug tub Yauyakees kws yog Yauxadas tug xeebntxwv tam, hab yog lub sijhawm kws Nehemis ua tswvxeev, hab Exalas kws yog ib tug povthawj txawj ntse paub txug Vaajtswv txuj kevcai.


  Nehemis Fij tug Ntsaa Yeej rua Vaajtswv


  27Thaus muab tug ntsaa yeej kws thaiv lub nroog Yeluxalees fij rua Vaajtswv, cov Levis kws nyob txhua qhov tuaj huv tuabsi, puab tuaj koom ua kevcai ua Vaajtswv tsaug nrug tej suab hu nkauj, tej suab nkauj nogncaas hab nruag npuaj.28Cov Levis kws yog tsev tuabneeg hu nkauj puavleej tuaj ntawm cheebtsaam kws nyob ib ncig lub nroog Yeluxalees hab tuaj huv tej zog kws nyob ib ncig lub nroog Netaufas,29hab tuaj huv Npethes Nkilenkas, Nkenkas hab huv lub nroog Axemaves tuaj.30Cov povthawj hab cov Levis ua kevcai ntxuav puab kuas huv; hab puab ua kevcai ntxuav cov pejxeem, cov roojvaag hab tug ntsaa yeej kws thaiv lub nroog huv tuabsi.


  31Kuv kuas cov Yudas cov thawjcoj tuaj sis sau rua sau tug ntsaa yeej, hab muab puab faib ua ob paab, ncig moog kuas thoob plawg lub nroog, ua Vaajtswv tsaug.


  Paab ib pib ntawm saab xis sau tug npoo ntsaa yeej moog rua ntawm lub Roojvaag Quav Hlawv. 32Thaus cov hu nkauj moog lawm, Hausaiyas hab cov Yudas ib nraab thawjcoj maam moog ua qaab.


  33-35Cov povthawj kws muaj npe le nraag nuav, yog cov kws tshuab raaj tshuab xyu, puab yog cov tawm moog lawv cov thawjcoj qaab: Axaliyas, Exalas, Mesulas, Yudas, Npeenyamees, Semayas hab Yelemis. Paab kws lawv qaab ntawd yog Yaunathaas tug tub Xakhaliyas kws yog Semayas tug xeebntxwv. (Nwg cov yawmkoob yog: Mataniyas, Mukaiyas, hab Xakus kws yog Axefas xeebntxwv.)36Nwg tawm moog lawv Semayas, Axalees, Milalais, Nkilalais, Ma-ais, Nethanees, Yudas hab Hananis kws yog nwg cov kwvtij qaab. Puab nqaa tej nkauj nogncaas hab nruag npuaj kws Vaajntxwv Daviv kws yog Vaajtswv tug tuabneeg nyam ntaus nrug puab moog. Exalas kws yog tug txawj ntse ua tug coj paab nuav ntaag.37Puab pib ntawm lub Roojvaag Qhovdlej, nee ntaiv ntawd moog rua peg Daviv lub nroog, moog dlhau nplawg Daviv lub loog hab rov lug rua ntawm tug ntsaa yeej ntawm lub Roojvaag Qhovdlej kws nyob ntawm lub nroog saab nubtuaj.


  38Dlua le lwm paab ntawm cov kws ua Vaajtswv tsaug txawm taug tug ntsaa yeej moog rua saab txhumphem hab kuv txawm lawv cov pejxeem ib nraab ntawd qaab. Peb taug kev moog rua ntawm lub chaw Tsomfaaj Qhov Txus, dlhau moog rua ntawm tug Ntsaa Yeej Dlaav,39hab peb pib qhov ntawd moog hlaa lub Roojvaag Efalayees, lub Roojvaag Yesanas," lub Roojvaag Ntseg, lub Chaw Tsomfaaj Hananees hab lub Chaw Tsomfaaj Ib Puas, moog txug rua ntawm lub Roojvaag Yaaj. Peb taug moog xaus rua ntawm lub roojvaag kws moog rua huv lub Tuamtsev.


  40Yog le ntawd, ob paab tuabneeg kws ua Vaajtswv tsaug ntawd puavleej moog txug rua ntawm lub Tuamtsev huv tuabsi lawm.


  Kuv hab ib nraab thawjcoj kws nrug kuv,41kuv paab yog xaam cov povthawj hab cov tshuab xyu muaj lawv le nraag nuav: Eli-akees, Ma-axeyas, Miniyamees, Mikayas, Eli-aunais, Xakhaliyas hab Hananiyas;42hab paab kws lawv puab qaab yog: Ma-axeyas, Semayas, Ele-axas, Uxis, Yehauhanaas, Makhiyas, Elames hab Exes. Yelahiyas yog tug coj hu nkauj kws suab nrov tshaaj cov huv tuabsi.


  43Nub ntawd, puab coj khoom tuaj fij ntau kawg nkaus le, hab cov pejxeem muaj kev zoo sab lomzem heev, rua qhov Vaajtswv ua rua puab muaj kev zoo sab. Cov quaspuj hab cov mivnyuas los tuaj koom ua kevcai hab tej suab kws puab tuaj ua ntawd nrov ntxhe moog dleb heev.


  Kev Pehawm Nyob huv Lub Tuamtsev


  44Lub sijhawm ntawd, puab tsaa ib paab txivneej ua cov saib chaav rau khoom kws ntim tej khoom kws cov tuabneeg coj tuaj khaws ca rua huv lub Tuamtsev kws yog ib feem kaum ntawm thawj phaum qoobloo hab txiv maab txiv ntoo kws sav txhua xyoo. Cov txivneej ntawd teg num yog moog sau tej qoobloo huv luas tej teb kws nyob ze ntawm tej nroog, coj tuaj ua khoom fij rua cov povthawj hab cov Levis, lawv le txuj kevcai kws teev tseg lawm. Taagnrho cov Yudas txaus sab rua cov povthawj hab cov Levis,45rua qhov puab yog cov kws ua kevcai ntxuav dlawbhuv hab ua kevcai pehawm Vaajtswv lawv le Vaajtswv tau saamfwm tseg. Cov hu nkauj hab cov zuv lub Tuamtsev, ua puab lub luag num lawv le txuj kevcai kws Vaajntxwv Daviv hab nwg tug tub Xalumoos tau rhawv tseg lawm.46Txij thaus Vaajntxwv Daviv hab Axafes kws yog tug hu nkauj tam yeej muaj cov coj hu nkauj qhuas Vaajtswv hab ua Vaajtswv tsaug lug lawm.47Tam kws Xelunpanpees hab Nehemis ua thawjcoj, mas cov pejxeem naj nub coj puab tej khoom tuaj rua cov hu nkauj hab cov zuv lub Tuamtsev. Cov pejxeem coj tej khoom fij tuaj rua cov Levis, hab cov Levis maam muab feem kws yog cov povthawj le rua cov povthawj.


  


  Nehemis 13


  Cais Cov Tuabneeg Txawv Tebchaws Tawm


  1Thaus muab Mauxes txuj kevcai nyeem rua cov pejxeem noog, puab nyeem txug qhov kws has tas, tsi tso cai rua cov Amoos hab cov Mau-am tuaj koom nrug Vaajtswv tsaav tuabneeg ua ke.2Puab ua le nuav, rua qhov cov Amoos hab Mau-am tsi pub zaub mov hab dlej rua cov Yixalayees, thaus kws puab tsiv nraag tebchaws Iziv lug, hab puab tseem muab nyaj moog ndlav Npala-aas kuas foom tsi zoo rua cov Yixalayees. Tabsis peb tug Vaajtswv muab tej lug foom tsi zoo ntawd hloov ua lug koob moov.3Thaus cov Yixalayees nov le ntawd, ces puab txawm muab cov tuabneeg txawv tebchaws cais taagnrho tawm ntawm cov Yixalayees lawm.


  Nehemis Txhim Khu Kev Tswjfwm Tshab


  4Tug povthawj Eli-asis kws yog tug saib cov chaav rau khoom huv lub Tuamtsev, yeej ua phoojywg zoo nrug Taunpias lug tau ntev lawm.5Nwg tso cai rua Taunpias siv ib chaav luj kws yog ca rau tej khoom fij kws yog qoobloo, tej tshuaj tsw qaab, tej khoom siv rua lub Tuamtsev, tej khoom fij rua cov povthawj, hab tej khoom fij kws yog ib feem kaum ntawm tej qoobloo, cawv txiv maab hab roj txiv ntoo kws muab rua cov Levis, cov hu nkauj hab cov zuv lub Tuamtsev.6Thaus kws muaj tej xwm nuav tshwmsim, kuv tsi nyob huv lub nroog Yeluxalees lawm, rua qhov txug xyoo peb caug ob kws Ataxawxesw ua fuabtais nyob huv lub nroog Npanpiloos, mas kuv yuavtsum tau rov qaab moog qha kuv tej num rua nwg. Tom qaab ntawd, kuv txhaj moog thov lug tso cai ncaim vaajntxwv7rov lug rua huv nroog Yeluxalees. Kuv txhaj nov tej kev txhum kws Eli-asis ua, nwg tau tso cai rua Taunpias siv ib chaav tsev rau khoom huv Vaajtswv lub Tuamtsev.8Hab ua rua kuv chim heev, kuv txhaj muab txhua yaam kws yog Taunpias le coj moog povtseg huv tuabsi.9Kuv txhaj saamfwm kuas ca le muab chaav ntawd ua kevcai ntxuav kuas dlawbhuv hab rov moog muab tej khoom siv huv lub Tuamtsev, tej qoobloo kws coj tuaj fij hab tej tshuaj tsw qaab rov lug tso rua huv chaav ntawd.


  10Hab kuv tseem nov xuv has tas, cov hu nkauj huv lub Tuamtsev hab cov Levis ibtxha tau tawm huv nroog Yeluxalees hab rov qaab moog nyob rua huv puab tej teb lawm, rua qhov cov pejxeem coj khoom noj haus tuaj pub tsi txaus rua puab.11Yog le ntawd, kuv txhaj tshev cov numtswv has tas, "Vim le caag yuav muab Vaajtswv lub Tuamtsev tso tseg?" Hab kuv txhaj has kuas cov hu nkauj hab cov Levis rov lug nyob huv lub Tuamtsev ua puab teg num dlua.12Ces cov Yixalayees txhaj rov pib coj puab tej qoobloo, cawv txiv maab hab txiv ntoo roj ib feem kaum tuaj tso rua huv lub Tuamtsev.13Kuv txhaj tsaa cov tuabneeg kws muaj npe le nraag nuav ua cov saib tej chaav rau khoom ntawd: Selemiyas kws yog ib tug povthawj, Xadaus kws yog ib tug paub txuj kevcai zoo; hab Pedayas kws yog ib tug Levis. Hanas kws yog Xakus tug tub hab yog Mataniyas tug xeebntxwv, ua tug paab puab. Kuv paub hab ntseeg cov txivneej nuav sab has tas puab yuav ua num ncaaj nceeg faib tej khoom ntawd rua suavdlawg.


  14Kuv tug Vaajtswv, thov koj ncu ntsoov tej kws kuv tau ua rua koj lub Tuamtsev kws yog qhov chaw pehawm koj.


  15Lub sijhawm ntawd, kuv tseem pum cov pejxeem huv lub xeev Yudas moog tsu kua txiv maab Nub Xanpataus. Dlua le lwm cov, tseem caab puab tej neeg luav moog thauj nplej, thauj cawv txiv maab, thauj txiv ncuav pas hab lwm yaam khoom lug rua huv lub nroog Yeluxalees; Kuv txhaj ntuag puab kuas tsi xob muag ib yaam khoom dlaabtsi rua Nub Xanpataus hlo le.16Muaj ib cov tuabneeg kws nyob peg lub nroog Tiles tuaj nyob huv lub nroog Yeluxalees, puab coj ntseg hab txhua yaam khoom zoo tuaj rua huv lub nroog, ces Nub Xanpataus puab muab tej ntawd muag rua peb cov tuabneeg.17Kuv txhaj tshev cov Yudas tej thawjcoj hab has rua puab tas, "Mej sim saib tej kev phem vuabtsuab kws mej ua ntawd saib! Mej ua rua Nub Xanpataus tsi dlawbhuv lawm ntaag.18Mej cov yawmkoob tsi tau ua dlua le nuav, hab Vaajtswv tsi tau tso tej kev puamtsuaj lug raug peb hab lub nroog nuav dlua le los? Qhov nuav, yog mej coj kev puamtsuaj lug rua cov Yixalayees, vim mej tau ua tsi huv rua Nub Xanpataus."


  19Kuv txhaj saamfwm kuas muab tej roojvaag nroog Yeluxalees kaw ua ntej thaus yuav tsaus ntuj, mo kws ua ntej Nub Xanpataus, kuv saamfwm kuas yuavtsum kaw tej roojvaag taagnrho hab tsi xob qheb moog txug thaus kws dlhau Nub Xanpataus lawm. Hab kuv tseem tso kuv cov tuabneeg moog soj tej roojvaag saib puas pum muaj tuabneeg coj khoom lug rua huv lub nroog Nub Xanpataus.20Tabsis tseem muaj tuabneeg muag txhua yaam khoom tuaj nyob saab nrau ntug nroog Yeluxalees zuv tog ib ob zag ua ntej mo kws yuav txug Nub Xanpataus hab.21Kuv ceebtoom rua puab has tas, "Tsi muaj qaabhau dlaabtsi rua mej tuaj nyob saab nrau ko zuv tog txug taagkig kaaj ntug. Yog has tas, mej tseem pheej ua le nuav ntxiv, kuv yuav rhu nplawm rua mej ntaag." Txij thaus ntawd lug, Nub Xanpataus puab txawm tsi tuaj le lawm.22KUV tau saamfwm kuas cov Levis moog ua kevcai ntxuav kuas puab huv, moog zuv tej roojvaag kuas zoo txhaj ua rua Nub Xanpataus dlawbhuv.


  Vaajtswv, thov koj ncu ntsoov kuv, hab thov koj tseg kuv txuj sa, rua qhov koj yog tug kws muaj txujkev hlub luj kawg nkaus.23Lub sijhawm ntawd, kuv tseem nov has tas muaj cov Yudas coob leej tau moog yuav cov tuabneeg Asedaus, cov Amoos hab cov Mau-am tej ntxhais lug ua quaspuj hab.24puaD cov mivnyuas ib nraab yeej has lug Asedaus hab has lwm yaam lug lawm xwb, yeej tsi txawj has peb tej lug le lawm.25Kuv txhaj tshev puab hab foom tsi zoo rua puab, kuv muab qee leej ntaus, hab tsawv puab tej plaubhau caab, kuv has kuas puab tuav Vaajtswv lub npe coglug hab has tas, "Mej tseg tsi xob qua mej tej ntxhais rua puab tej tub, hab tsi xob moog yuav puab tej ntxhais lug rua mej tej tub lossis rua mej yuav ua quaspuj ntxiv lawm."26Kuv has rua puab tas, "Tsi yog cov quaspuj kws yog tuabneeg txawv tebchaws nuav ua rua Vaajntxwv Xalumoos poob rua txujkev txhum los? Ntau tsaav tuabneeg yeej tsi muaj ib tug vaajntxwv zoo le nwg. Nwg yog tug kws Vaajtswv hlub, Vaajtswv tsaa nwg ua vaajntxwv kaav cov Yixalayees; txawm le ntawd los cov quaspuj kws yog tuabneeg txawv tebchaws tseem ntxag tau nwg moog ua kev txhum hab.27Puas tsimnyog ca peb noog mej lug hab xyum ua txhum luj npaum le mej tau tawmtsaam peb tug Vaajtswv kws yog moog yuav cov tuabneeg txawv tebchaws tej ntxhais lug ua quaspuj?"


  28Yauyadas tub yog Eli-asis kws yog tug Povthawj Hlub tug tub ntaag. Tabsis Yauyadas ib tug tub tseem moog yuav Xanpalas kws nyob huv lub nroog Npethes Hauloos tug ntxhais lug ua quaspuj hab, yog le ntawd kuv txhaj le muab Yauyadas ntab tawm huv lub nroog Yeluxalees moog lawm.


  29Kuv tug Vaajtswv, thov koj ncu ntsoov puab cov ntawd, rua qhov puab tau ua tsi huv rua txuj kevcai ua povthawj, hab tej kws cov povthawj hab cov Levis tau coglug tseg lawm.


  30Kuv tau ua kevcai ntxuav puab ntawm txhua yaam kws yog cov tuabneeg txawv tebchaws le; kuv npaaj tau ib txuj kevcai rua cov povthawj hab cov Levis coj, kuas puab txhua tug nyag txhaj paub nyag lub luag num zoo;31Kuv saamfwm kuas npaaj tej tawg ca tau hlawv tej khoom fij rua tej lub sijhawm kws tsimnyog, hab lub sijhawm kws cov tuabneeg suavdlawg coj puab tej qoobloo hab tej txiv ntoo thawj phaum kws sau tau lug tuaj ua khoom fij.


  Vaajtswv, thov koj ncu ntsoov kuv hab foom koob moov rua kuv!

  Exethaws 1


  Nam Vaajntxwv Vasetis Tsi Noog Vaajntxwv Xawxes Lug


  1-2Thaus lub sijhawm ntawd, Xawxes ua vaajntxwv kaav txij ndlua tebchaws Eedias moog txug ndlua tebchaws Sudaas. Nwg kaav ib puas neeg nkaum xyaa lub xeev, thaus ntawd Vaajntxwv Xawxes nyob sau nwg lub zwmtxwv huv lub tuamceeb nroog Susas huv tebchaws Pawxias.


  3Xyoo peb kws vaajntxwv kaav tebchaws, nwg txawm npaaj muaj ib rooj noj haus luj rua nwg cov numtswv hab cov thawjtswj, cov Pawxias hab cov Midias tej thawj tubrog, cov tuabneeg kws muaj meejmom hab cov tswv xeev kuj tuaj nyob ntawd huv tuabsi hab.  4Ces vaajntxwv txawm qha nwg tej cuabyeej ua rog kws zoo kawg nkaus hab tej khoom kws zoo ci nplaag, rua suavdlawg saib tau rau lub hlis.


  5Thaus kws dlhau rau lub hlis ntawd lawm, vaajntxwv tseem npaaj dlua ib rooj noj haus rua cov txivneej kws nyob huv lub tuamceeb nroog Susas ntawd noj hab. Cov tuabneeg npluanuj hab cov tuabneeg pluag puavleej tuaj nyob ua ke. Puab tuaj noj haus tau xyaa nub huv vaajntxwv lub loog.6Muaj ib co ntaub paag dlawb hab xav kws yog muab ib txuj xuv paaj zaas tshuaj paajyeeb txuas rua ntawm cov khawb nyaj dlai rua ntawm cov ncej zeb. Hab muaj tej rooj nyob kws yog muab nyaj muab kub ua zoo nkauj heev txawb rua ntawm lub taj tshaav puam kws muab tej txag pobzeb dlawb, txag pobzeb lab txho hab cov plag dleg kws ci zoo nkauj heev pua.7Muab tej khob kub laub cawv rua suavdlawg haus, tej khob ntawd ib lub zoo nkauj tsi thooj ib lub, hab vaajntxwv ua sab dlawb paug muab cawv txiv maab ntau kawg nkaus coj lug rua puab haus.8Vaajntxwv tso plhuav rua puab haus npaum le puab yuav haus taug tsi muaj leejtwg txwv; vaajntxwv has rua nwg cov tubkhai huv nwg lub loog kuas ca puab txhua tug haus kuas txaus lawv le puab sab nyam.


  9Vasetis kws yog vaajntxwv tug quaspuj kuj npaaj muaj ib rooj noj haus luj rua ib tsoom quaspuj nyob rua huv Vaajntxwv Xawxes lub loog tau noj hab.


  10Thaus puab noj haus moog txug nub xyaa, vaajntxwv haus cawv txiv maab txaus hab zoo sab lawm, nwg txhaj hu nwg cov tubkhai: Mehumas, Npixethas, Hanpaunas, Npithas, Anpathas, Xethaas hab Kalakas kws yog xyaa tug nraug saam kuas lug cuag nwg.11Nwg saamfwm rua puab kuas moog coj nam Vaajntxwv Vasetis kuas nwg ntoo lub mom kub lug. Nam vaajntxwv yog ib tug quaspuj kws zoo nkauj heev, hab vaajntxwv xaav qha nam vaajntxwv cev txaj zaam kws zoo nkauj heev ntawd rua cov numtswv hab nwg cov qhua suavdlawg saib.12Tabsis thaus cov tubkhai coj vaajntxwv tej lug saamfwm moog has rua nam Vaajntxwv Vasetis, nwg tsi kaam lug. Qhov nuav ua rua vaajntxwv chim heev.


  13Muaj ib txuj kevcai kws vaajntxwv yuavtsum tau nug cov tub txawg tub ntse saib txuj cai hab tej kevcai lijchoj has tseg le caag. Yog le ntawd, nwg txhaj hu nwg cov tuavxaam kws paub tej kevcai ntawd tuaj saib yuav ua le caag.14Cov tuavxaam kws vaajntxwv pheej txeev hu kuas tuaj nrug nwg saablaaj yog: Kasenas, Sethas, Amathas, Talasis, Meles, Maxenas hab Memukaas, puab yog xyaa tug nom kws kaav tebchaws Pawxias hab tebchaws Medias, hab yog cov numtswv kws luj tshaaj cov huv tuabsi.15Nwg txhaj has rua cov tuavxaam tas, "Kuv kws yog Vaajntxwv Xawxes, tau muab lug saamfwm rua kuv cov tubkhai kuas moog has rua nam Vaajntxwv Vasetis, tabsis nwg tsi ua lawv le kuv tej lug saamfwm! Mas lawv le txuj kevcai has tseg ne, tsimnyog peb ua le caag rua nwg?"


  16Ces Memukaas txhaj has rua vaajntxwv hab nwg cov numtswv tas, "Nam Vaajntxwv Vasetis tsi yog ua saib tsi taug vaajntxwv tuab leeg xwb, tabsis nwg ua saib tsi taug vaajntxwv cov numtswv hab txhua tug txivneej kws nyob huv lub tebchaws kws vaajntxwv kaav huv tuabsi. 17Vim qhov kws nam vaajntxwv ua le ntawd, yuav nrov nchaa moog thoob rua txhua tug quaspuj tau nov, ces yuav ua rua puab saib tsi taug puab tej quasyawg, hab puab yuav has tas, 'Vaajntxwv Xawxes tau saamfwm kuas nam Vaajntxwv Vasetis lug sawv ntawm nwg xubndlag, tabsis nam vaajntxwv tsi kaam lug.'18Thaus cov numtswv huv tebchaws Pawxias hab Medias tej quaspuj nov txug zaaj kws nam vaajntxwv ua nuav, ces puab yuav coj moog pav qha puab tej quasyawg ua ntej tsaus ntuj. Ces txhua tug quaspuj kws nyob rua txhua qhov yuav tsi fwm puab cov quasyawg, hab puab cov quasyawg yuav chim heev rua puab cov quaspuj.19Yog vaajntxwv txaus sab, thov kuas vaajntxwv tawm ntawv hab muab sau tseg rua huv cov Pawxias hab Medias txuj kevcai tsi pub hloov le, kuas Vasetis tsi xob tau lug cuag Vaajntxwv Xawxes ib zag ntxiv le lawm; hab thov kuas vaajntxwv nrhav dlua ib tug nam vaajntxwv kws zoo tshaaj Vasetis lug nyob Vasetis chaw.20Yog ua le nuav mas thaus tej pejxeem kws nyob thoob plawg koj lub tebchaws kws luj hab dlaav kawg nkaus tau nov txug zaaj nuav, cov quaspuj txhaj saib taug puab tej quasyawg. Txawm yog tug quasyawg yuav muaj txag npluanuj hab pluag los puab txhaj le saib taug."


  21Vaajntxwv hab nwg cov numtswv nyam zaaj tswvyim nuav heev, lawv le Memukaas has ntawd.22Vaajntxwv txhaj sau ntawv xaa moog thoob plawg txhua lub xeev, nwg sau xaa moog rua txhua lub xeev lawv le puab tsaav tuabneeg ntawd tej lug kws has tas, kuas txhua tug txivtsev yuavtsum ua tug tswj nwg lub cuab lub yig hab muaj cai ua tug txav txim sab txhua yaam.


  


  Exethaws 2


  Exethaws Tau Ua Nam Vaajntxwv


  1Tom qaab ntawd, vaajntxwv txujkev chim txag lawm, tabsis nwg pheej xaav txug tej kws Vasetis tau ua taag lug hab tsaab ntawv kws nwg tau sau moog tawmtsaam Vasetis ntawd.2Vaajntxwv cov tuavxaam qee leej kws nwg tso sab tau rua txawm has rua vaajntxwv tas, "Vim le caag koj tsi moog nrhav tej tug nkaujxwb kws zoo nkauj heev?3Koj ca le tsaa ib cov numtswv kws nyob rua txhua lub xeev kws koj kaav, kuas coj cov hluas nkauj kws zoo nkauj heev tuaj rua huv lub chaw txoos cov hluas nkauj huv lub tuamceeb nroog Susas. Hab koj tso puab rua Henkais kws yog tug nraug saam kws saib cov quaspuj ua tug tsomkwm puab, hab kuas puab muab tshuaj pleev puab kuas puab zoo nkauj.4Tug ntxhais twg yog tug koj nyam tshaaj, koj ca le coj tug ntawd lug ua nam vaajntxwv hloov Vasetis chaw."


  Vaajntxwv xaav has tas zaaj nuav yog ib zaaj tswvyim zoo, nwg txhaj ua lawv le ntawd.5Muaj ib tug tuabneeg Yudais npe hu ua Maudekhais kws yog Yais tug tub hab yog Rises hab Sime-is tug xeebntxwv kws yog xeem Npeenyamees, nwg nyob huv lub nroog Susas.6Maudekhais yog ib tug kws raug nteg tuab lub sijhawm thaus Nenpukajnexales kws ua vaajntxwv kaav tebchaws Npanpiloos tau nteg Yehauyakhees kws ua vaajntxwv kaav cov Yudais hab cov pejxeem huv lub nroog Yeluxalees moog.7Exethaws yog Maudekhais ib tug kwvtij tug ntxhais, thaus Exethaws nam hab txiv tuag lawm, Maudekhais sau Exethaws lug ua nwg tug ntxhais, Exethaws lub npe Henplais hu ua Hadasas; nwg yog ib tug ntxhais kws zoo nkauj hab ntxim nyam kawg le.


  8Thaus vaajntxwv saamfwm hab tshaajtawm moog lawm, ces puab txawm coj tau cov hluas nkauj coob heev tuaj rua huv lub tuamceeb nroog Susas, hab Exethaws yog ib tug kws puab coj tuaj rua huv vaajntxwv lub loog kws yog Henkais ua tug zuv cov hluas nkauj ntawd.9Henkais nyam Exethaws hab hlub nwg kawg le; Henkais txhaj maaj nrooj muab tshuaj lug rua Exethaws pleev hab muab tej zaub mov zoo lug rua nwg noj. Henkais muab qhov chaw kws zoo tshaaj plawg rua Exethaws nyob, hab xyaa tug hluas nkauj kws xaiv tshwjxeeb huv vaajntxwv lub loog lug ua cov tu Exethaws.


  10Exethaws yeej tsi qha rua leejtwg paub has tas, nwg yog tuabneeg Yudais, rua qhov Maudekhais yeej txwv tsi pub nwg qha rua leejtwg paub le.11Maudekhais naj nub tuaj ncig moog ncig lug ntawm lub tsev halees kws vaajntxwv cov hluas nkauj nyob, noog xuv saib Exethaws puas ua tau zoo hab saib puas muaj xwm dlaabtsi rua Exethaws.


  12Lawv le kevcai, mas txhua tug hluas nkauj yuavtsum xub tu nwg lub cev ib lub xyoos ua ntej kws coj moog cuag Vaajntxwv Xawxes, thawj rau lub hlis yog pleev tshuaj tsw qaab hab rau lub hlis tom qaab yog pleev cov roj ntoos tsw qaab. Tom qaab ntawd maam le coj cov hluas nkauj ib tug zuj zug moog cuag Vaajntxwv Xawxes.13Thaus kws tug hluas nkauj tawm ntawm lub tsev Halees moog rua huv vaajntxwv lub loog, nwg xaav coj saw hab naav tsoog tsho zoo le caag los yeej tau le.14Thaus yuav tsaus ntuj nwg moog cuag vaajntxwv, hab taagkig thaus sawv ntxuv luas coj nwg moog rua lwm lub Halees hab tso rua Sasakas kws yog tug nraug saam saib vaajntxwv cov nam yau ua tug saib. Nwg tsi tau rov moog cuag vaajntxwv ntxiv le lawm, yuavtsum yog vaajntxwv nyam nwg txaus sab hab hu txug nwg npe lawm xwb.


  15Thaus lub sijhawm kws lug txug rua Maudekhais tug yawm laug Anpihais tug ntxhais Exethaws kws Maudekhais sau lug ua nwg tug ntxhais moog cuag vaajntxwv lawm, Exethaws tsi thov ib yaam dlaabtsi le, nwg tsuas naav tej kws Henkais kws yog vaajntxwv tug nraug saam kws zuv cov hluas nkauj ntawd muab rua nwg naav nkaus xwb. Exethaws yog ib tug ntxhais kws leejtwg pum los yeej nyam nwg heev.16Thaus coj Exethaws moog cuag Vaajntxwv Xawxes huv nwg lub loog, yog lub kaum hli ntuj kws yog lub hlis Tenpes kws Xawxes ua vaajntxwv kaav tebchaws tau xyaa xyoo lawm.17Vaajntxwv nyam Exethaws tshaaj cov hluas nkauj kws tub tau moog cuag vaajntxwv lawm, vaajntxwv nyam hab hlub nwg tshaaj lwm tug ntxhais nkauj xwb huv tuabsi. Vaajntxwv txhaj muab lub mom kub lug rua Exethaws ntoo hab muab nwg tsaa ua nam vaajntxwv hloov Vasetis chaw.18Ces vaajntxwv txhaj npaaj ib rooj noj haus luj heev, luas qhuas Exethaws hab caw taagnrho nwg cov numtswv hab cov numtswv kws tuav ntaub ntawv tuaj noj. Hab vaajntxwv tshaajtawm moog rua txhua lub xeev kuas suavdlawg su ib nubc hab vaajntxwv muab khoom faib pub rua suavdlawg.


  Maudekhais Cawm Vaajntxwv Txujsa


  19Tau tsi ntev vaajntxwv txawm tsaa Maudekhais ua ib tug numtswv saib phaab ntaub ntawv.20Exethaws yeej tsi tau qha rua leejtwg paub has tas, nwg yog tuabneeg Yudais le. Maudekhais txwv tsi pub nwg qha rua leejtwg, hab Exethaws yeej noog Maudekhais lug, ib yaam le thaus nwg tseem yog mivnyuas ntxhais kws Maudekhais coj nwg lug tu ntaag.


  21Lub sijhawm kws Maudekhais tau ua ib tug nom nyob ntawm vaajntxwv lub loog, mas muaj Npithanas hab Teles kws yog ob tug nraug saam zuv nyob ntawm ob saab lub rooj loog kws moog rua huv chaav kws vaajntxwv nyob. Obtug txawm ntxeev sab rua Vaajntxwv Xawxes hab tuavhuv yuav muab vaajntxwv tua povtseg.22Maudekhais nov zaaj ntawd, nwg txhaj moog has qha rua nam vaajntxwv Exethaws, ces Exethaws txhaj coj Maudekhais cov lug moog pav qha rua vaajntxwv paub.23Thaus kws tshuaj tau tej xwm txheej hab paub has tas muaj tseeb lawm, luas txhaj muab ob tug txivneej sab phem ntawd coj moog dlai cejdlaab rua sau tug ncej dlai tuabneeg lawm. Hab vaajntxwv saamfwm kuas muab zaaj nuav sau tseg ca rua huv phoo ntawv kws teev tej xwmtxheej huv nwg lub tebchaws khaws ca.


  


  Exethaws 3


  Hamaas Tuav Tswvyim Txuv Cov Tuabneeg Yudais


  1Tom qaab tej xwm nuav dlhau lawm, vaajntxwv txhaj muab Hamedathas tug tub Hamaas kws yog Ankas tug xeebntxwv tsaa ua tug nom kws luj dlua lwm tug ntawm vaajntxwv.2Taagnrho vaajntxwv cov numtswv kws nyob ntawm vaajntxwv lub roojvaag puavleej txhus caug pe hab hawm Hamaas; rua qhov vaajntxwv tau saamfwm kuas txhua tug yuavtsum pe Hamaas. Tabsis Maudekhais tsi kaam txhus caug pe nwg le.3Ces vaajntxwv cov numtswv kws nyob ntawm vaajntxwv lub roojvaag txhaj nug Maudekhais has tas, "Vim le caag koj tsi kaam ua lawv le vaajntxwv tej lug saamfwm?"4Puab pheej naj nub has los nwg yeej tsi noog puab has le. Maudekhais txhaj qha rua puab has tas, "Kuv yog tuabneeg Yudais, kuv tsi pe Hamaas." Yog le ntawd, puab txhaj moog pav qha rua Hamaas saib nwg puas pub rua Maudekhais muaj cai ua tau le ntawd.5Thaus Hamaas paub has tas, Maudekhais tsi hawm nwg hab tsi kaam txhus caug pe nwg lawm, nwg chim heev,6hab thaus nwg paub has tas, Maudekhais yog tuabneeg Yudais lawm, nwg tsi yog xaav muab Maudekhais tuab leeg rau txim xwb, nwg tuav tswvyim yuav muab taagnrho cov tuabneeg Yudais kws nyob thoob plawg huv lub tebchaws Pawxias kws Vaajntxwv Xawxes kaav ntawd tua povtseg huv tuabsi hab.


  7Vaajntxwv Xawxes kaav tebchaws tau kaum ob xyoos rua thaus lub ib hlis ntuj kws yog lub hlis Nixaam, Hamaas txawm saamfwm kuas rhu ntawv xaam noobnyoog (kws puab hu ua "Pulees") saib nub twg hab lub hlis twg txhaj le zoo caij zoo nyoog rua nwg moog tua cov Yixalayees; puab txhaj rhu ntawv tau rua lub kaum ob hlis ntuj nub kaum peb kws yog lub hlis Adas.


  8Hamaas has rua Vaajntxwv Xawxes has tas, "Muaj ib tsaav tuabneeg nyob xyaw peb cov pejxeem thoob plawg rua txhua qhov huv koj lub tebchaws nuav. Puab tej kevcai txawv tsi zoo le lwm tsaav tuabneeg tej. Hab puab tsi ua lawv le koj tej kevcai. Yog le ntawd, qhov kws koj ca puab ua neej nyob tsi muaj nqes dlaabtsi rua koj le.9Yog has tas vaajntxwv txaus sab, thov ca le tawm ntawv tso cai muab cov tuabneeg ntawd tua kuas tuag taag huv tuabsi, hab kuv tuamyeem muab peb puas xyaa caum tsib taas nyaj moog tso rua huv vaajntxwv lub txhaab nyaj them rua vaajntxwv cov tuabneeg kws ua num huv lub tebchaws."


  10Vaajntxwv txawm hle nwg ntiv nplhaib kws siv ua lub homthawj nas tej ntaub ntawv cob rua Hamedathas tug tub Hamaas kws yog Ankas tug xeebntxwv kws yog cov Yudais tug yeebncuab ntawd.11Vaajntxwv has rua Hamaas has tas, "Kuv muab cov tuabneeg ntawd hab puab tej nyaj txag cob rua koj; koj ca le ua rua puab lawv le koj pum zoo."


  12Lub ib hlis ntuj, nub kaum peb, Hamaas hu vaajntxwv cov teev ntawv tuaj, hab kuas puab sau lawv le nwg cov lug saamfwm, muab txhais ua txhua yaam lug le vaajntxwv ibtxwm ua hab muab xaa rua txhua tug tswvxeev, txhua tug thawjcoj hab txhua tug numtswv. Tsaab ntawv nuav sau ua vaajntxwv npe hab muab vaajntxwv lub nplhaib nas homthawj rua.13Cov tuabneeg xaa ntawv xaa tsaab ntawv ntawd ceev heev moog rua txhua lub xeev kws vaajntxwv kaav. Tsaab ntawv nuav has kuas muab cov Yudais, tsi has laug hab hluas, quaspuj hab mivnyuas tua povtseg huv tuabsi rua lub kaum ob hlis, nub kaum peb kws yog lub hlis Adas. Tsi xob hlub leejtwg le, lojxov tua kuas puab tuag taag hab fuab puab tej khoom txhua yaam kuas dlu lug huv tuabsi.14Luas xaa tsaab ntawv nuav moog rua txhua lub xeev, ua ib txuj kevcai hab qha rua tsoom pejxeem suavdlawg kuas paub npaaj txhij rua tuab nub ntawd.


  15Thaus muab vaajntxwv cov lug saamfwm tshaajtawm rua suavdlawg paub nyob huv lub tuamceeb nroog Susas lawm, cov tuabneeg xaa ntawv txhaj muab xaa ceev heev moog rua txhua lub xeev. Ces Vaajntxwv hab Hamaas lug nyob tsawg haus cawv; tabsis lub nroog Susas muaj kev tsi sis humxeeb ua ntxhuv nyo.


  


  Exethaws 4


  Maudekhais Thov Exethaws Paab Puab


  1Thaus Maudekhais nov tej xuv tsi zoo ntawd, nwg txhawj kawg le, nwg txhaj muab nwg cev rig tsho dlua kag, muab ntaub tsaaj lug npua hab tsuab tshauv rua sau nwg taubhau, hab nwg quaj qw nrov heev moog rua huv plawv nroog.2Thaus nwg moog txug rua ntawm txujkev kws moog rua huv lub loog. nwg tsi nkaag moog rua huv, rua qhov luas txwv tsi pub ib tug tuabneeg twg kws npua ntaub tsaaj moog rua huv lub loog hlo le.3Nyob rua huv txhua lub xeev kws vaajntxwv tsaab ntawv tshaajtawm moog txug cov Yudais lawm, puab muaj kev txhawjxeeb quaj ntsuag luj kawg le. Puab txhaj le yoo mov, quaj, nyuaj sab hab puab txhua tug puavleej muab ntaub tsaaj lug npua hab dlaa huv qhov tshauv.


  4Thaus kws Exethaws cov nkauj qhe hab cov nraug saam lug has qha tej kws Maudekhais taabtom quaj hab ua ntawd rua Exethaws paub, Exethaws mob sab heev. Nwg txhaj nqaa rig tsho moog rua Maudekhais naav, hab muab cov ntaub tsaaj hle povtseg, tabsis Maudekhais tsi kaam txais cov rig tsho ntawd le.5Ces Exethaws txhaj le hu Hathas, tug nraug saam kws vaajntxwv tsaa lug ua Exethaws tug tubkhai kuas lug cuag nwg, hab kuas Hathas moog nug Maudekhais saib yog nwg muaj kev nyuaj sab dlaabtsi hab yog vim le caag.6Hathas txhaj tawm moog cuag Maudekhais huv plawv nroog ntawm txujkev kws moog rua huv vaajntxwv lub loog.7Maudekhais pav txhua yaam kws tshwmsim rua nwg ntawd rua Hathas noog hab has txug cov nyaj kws Hamaas coglug yuav muab npaum twg coj moog tso rua huv vaajntxwv lub txhaab nyaj, yog yuav muab cov Yudais tua kuas tuag taag huv tuabsi.8Hab Maudekhais muab tsaab ntawv saamfwm kws vaajntxwv sau tawm huv lub tuamceeb nroog Susas, kuas muab cov Yudais tua povtseg huv tuabsi ntawd rua Hathas, nqaa moog qha rua Exethaws, hab kuas Exethaws ca le moog cuag vaajntxwv, hab thov vaajntxwv hlub nam vaajntxwv tsaav tuabneeg.9Hathas txhaj rov lug hab pav txhua yaam kws Maudekhais tau has ntawd qha rua Exethaws noog.10Ces Exethaws txhaj muab lug rua Hathas rov qaab moog has rua Maudekhais has tas,11"Taagnrho vaajntxwv cov tubkhai hab cov pejxeem kws nyob huv txhua lub xeev kws vaajntxwv kaav, puavleej paub zoo txug txuj cai nuav, tsi has vaajntxwv cov tuavxaam hab tej pejxeem; yog ib tug txivneej lossis ib tug quaspuj twg, laam moog cuag vaajntxwv kws vaajntxwv tsi tau hu nwg moog, tug ntawd yuavtsum raug tua povtseg. Vim muaj txuj kevcai sau tseg le ntawd lawm; tsuas yog tshwj tug kws vaajntxwv muab nwg tug cwj kub cev rua, tug ntawd txhaj tsi raug tua tuag xwb. Vaajntxwv tub tsi hu kuv moog cuag nwg tau peb caug nub nuav lawm."


  12Thaus kws Maudekhais nov tej lug kws Exethaws has ntawd lawm,13Maudekhais kuas puab rov qaab moog teb rua Exethaws has tas, "Tsi xob xaav has tas, koj nyob huv vaajntxwv lub loog ces koj yuav dlim, tsi raug tua tuag le lwm tug tuabneeg Yudais.14Yog has tas koj pheej nyob tuabywv tsi quavntsej le nuav mas yuav muaj txujkev paab lug sau ntuj lug hab yuav cawm cov Yudais kuas dlim. Tabsis koj hab koj txiv tsev tuabneeg yuav tuag tu noob nrho. Leejtwg yuav paub, tej zag qhov kws koj tau lug ua nam vaajntxwv rua tej lub sijhawm zoo le nuav, yog lug cawm peb tsaav tuabneeg kuas dlim kev puamtsuaj los kuj tsi paub!"


  15Exethaws teb rov moog rua Maudekhais has tas:16"Moog has rua taagnrho cov Yudais kws nyob huv lub nroog Susas tuaj sis sau ua ke, hab ua kevcai yoo mov. Tsi xob noj tsi xob haus ib yaam dlaabtsi peb nub peb mos. Kuv hab kuv cov nkaujqhe los yuav yoo mov ib yaam nkaus le mej hab. Ces tom qaab ntawd kuv yuav moog cuag vaajntxwv, yog has tas kuv ua txhum kevcai, kuv tuag los xijpeem, kuv yeej yuav zoo sab tuag."


  17Ces Maudekhais txhaj moog ua txhua yaam lawv le Exethaws has rua nwg ntawd.


  


  Exethaws 5


  Exethaws Npaaj Ib Rooj Mov rua Vaajntxwv hab Hamaas Noj


  1Exethaws yoo mov lug txug nub peb, nwg txawm muab nwg cev tsoog tsho nam vaajntxwv lug naav moog sawv ntawm chaav kws nyob huv vaajntxwv lub loog, hab nwg tig xubndlag moog rua ntawm vaajntxwv lub zwmtxwv. Vaajntxwv nyob quas tsawg sau nwg lub zwmtxwv tig xubndlag tuaj rua ntawm txujkev kws tuaj rua huv lub loog.2Thaus vaajntxwv pum nam Vaajntxwv Exethaws sawv ntsug tig tuaj rua ntawm vaajntxwv, vaajntxwv txaus sab rua nwg heev, ces vaajntxwv txawm cev hlo nwg tug cwj kub moog rua Exethaws. Ces Exethaws txhaj txaav zog lug tuav nkaus tug cwj kub ntawd.3Vaajntxwv nug has tas, "Nam Vaajntxwv Exethaws, koj muaj dlaabtsi? Qha kuv saib koj xaav yuav dlaabtsi, txawm yog koj xaav yuav lub tebchaws kws kuv kaav nuav ib nraab los kuv yeej yuav muab kuas tau rua koj."


  4Exethaws teb has tas, "Yog txaus vaajntxwv sab, mo nuav kuv xaav kuas koj hab Hamaas tuaj koom kuv rooj mov kws kuv npaaj rua meb tuaj noj."


  5Vaajntxwv txhaj has kuas Hamaas ca le kawg kag tuaj, obtug yuav moog noj Exethaws rooj mov. Yog le ntawd, vaajntxwv hab Hamaas txhaj moog noj Exethaws rooj mov ntawd.6Thaus kws obtug tseem taabtom haus cawv txiv maab, vaajntxwv nug Exethaws has tas, "Qha kuv saib koj xaav yuav dlaabtsi, kuv yuav muab kuas tau rua koj. Txawm yog koj thov yuav lub tebchaws kws kuv kaav nuav ib nraab los kuv yeej yuav txaus sab muab rua koj."


  7Exethaws teb has tas, "Tej kws kuv xaav tau hab kuv thov, mas yog le nuav:8Yog vaajntxwv txaus sab, hab yog tej kws kuv thov ntawd hum vaajntxwv sab hab ua kuas kuv tej lug thov ntawd tav, thov kuas pigkig koj hab Hamaas rov qaab tuaj noj dlua kuv ib rooj mov kws kuv npaaj rua koj. Thaus lub sijhawm ntawd kuv maam qha tej kws kuv xaav tau rua koj."


  Hamaas Tuav Tswvyim Tua Maudekhais Povtseg


  9Thaus Hamaas noj mov taag hab sawv tawm moog lawm, nwg zoo sab kawg le. Tabsis thaus kws Hamaas pum Maudekhais nyob ntawm vaajntxwv lub roojvaag, Maudekhais tsi sawv hawm hab txhus caug pe nwg, ces nwg txawm chim heev rua Maudekhais.10Txawm le ntawd los Hamaas ua tag tswj kuas tau nwg lub sab hab taug kev moog tsev lawm. Hamaas txhaj le caw nwg cov phoojywg tuaj rua huv nwg tsev hab kuas Xeles kws yog nwg tug quaspuj lug koom nrug puab.  11Hamaas txawm khaav nwg lub neej kws npluanuj, muaj tub coob, hab qhov kws vaajntxwv muab nwg tsaa ua tug nom luj hab tseemceeb tshaaj vaajntxwv tej numtswv huv tuabsi. 12Hab Hamaas has ntxiv tas, "Nam vaajntxwv Exethaws yeej tsi caw leejtwg nrug vaajntxwv moog noj nwg rooj mov le, tsuas yog caw kuv tuab leeg nrug vaajntxwv moog noj xwb, hab nwg tseem caw kuas pigkig kuv rov qaab nrug vaajntxwv moog noj mov dlua hab.13Tabsis tej nuav tsi muaj qaabhau dlaabtsi rua kuv hlo le, yog thaus twg kuv tseem pum Maudekhais kws yog tug tuabneeg Yudais, tuaj nyob ntawm vaajntxwv lub roojvaag."


  14Ces Hamaas tug quaspuj hab nwg cov phoojywg txawm has rua nwg tas, "Ca le moog txhus ib tug ncej dlai tuabneeg kuas sab tsib caug tshim hab pigkig sawv ntxuv, koj ca le moog thov vaajntxwv muab Maudekhais dlai cejdlaab rua sau tsaiv, koj maam le nrug vaajntxwv moog noj haus zoo sab xwb." Hamaas txaus sab rua cov lug kws puab has ntawd kawg le. Hamaas txhaj le moog txhus tau ib tug ncej dlai tuabneeg.


  


  Exethaws 6


  Vaajntxwv Muab Yeebkoob rua Maudekhais


  1Mo ntawd vaajntxwv pw tsi tsaug zug le, hab nwg has kuas nqaa phoo ntawv kws teev tej xwmtxheej huv lub tebchaws kws nwg kaav ntawd lug hab puab muab nyeem rua nwg noog. 2Puab txawm nyeem tau zaaj kws sau has txug Maudekhais qha txug qhov kws Npithanas hab Teles kws yog vaajntxwv ob tug nraug saam kws zuv chaav tsev vaajntxwv nyob, hab obtug tau ntxeev sab yuav muab Vaajntxwv Xawxes tua povtseg ntawd.3Vaajntxwv nug has tas, "Peb tub muab yeebkoob hab nqe zug rua Maudekhais qhov kws nwg ua nuav lawm los tsi tau?"


  Vaajntxwv cov numtswv teb has tas, "Yeej tsi tau muab ib yaam dlaabtsi rua nwg hlo le."


  4Vaajntxwv nug ntxiv has tas, "Kuv cov numtswv puas muaj leejtwg tuaj nyob huv lub loog nuav."


  Thaus ntawd Hamaas taabtom tuaj txug ntawd lub tshaav puam huv vaajntxwv lub loog; nwg tuaj thov vaajntxwv kuas muab Maudekhais coj moog dlai cejdlaab rua sau tug ncej kws nwg npaaj tau lawm.5Vaajntxwv cov tubkhai teb nwg has tas, "Hamaas nyob ntawm nuav, nwg sawv ntawm tshaav puam tog xaav ntsib koj."


  Vaajntxwv has tas, "Moog coj nwg lug huv nuav."


  6Yog le ntawd, Hamaas txhaj lug hab vaajntxwv nug nwg has tas, "Muaj ib tug tuabneeg kws kuv xaav muab yeebkoob rua heev, kuv yuav ua le caag txhaj tsimnyog rua tug txivneej nuav?"


  Hamaas txawm xaav tuabywv has tas, "Tseem yuav muaj leejtwg kws vaajntxwv xaav muab yeebkoob rua tshaaj kuv lawm hab? Tsuas yog kuv tuab leeg lawm xwb."7-8Yog le ntawd Hamaas txhaj le teb vaajntxwv has tas, "Muab vaajntxwv lub tsho luj kws vaajntxwv naav lug rua tug txivneej ntawd naav. Muab xauv lug saam rua vaajntxwv tug neeg, muab eeb lug pem hab muab tsaam tswbe lug dial rua.9Ces kuas koj ib tug numtswv kws luj dlua cov muab koj cev tsoog tsho ntev khu rua tug kws koj yuav muab yeebkoob rua ntawd naav, hab muab koj tug neeg rua nwg caij, coj nwg taug kev moog rua huv plawv nroog qw has tas, 'Tug txivneej nuav yog tug kws vaajntxwv txaus sab muab yeebkoob rua nwg.'"


  10Ces vaajntxwv has rua Hamaas has tas, "Koj ca le moog muab cev tsoog tsho ntev hab kuv tug neeg lug ua lawv le koj has ntawd ntaag, hab muab yeebkoob rua Maudekhais tug kws yog tuabneeg Yudais kws nyob ntawm lub roojvaag. Yuavtsum ua txhua yaam kws koj has ntawd rua nwg tsi xob tseg ib yaam le."


  11Yog le ntawd, Hamaas txhaj moog muab cev tsoog tsho ntev hab caab vaajntxwv tug neeg lug, muab cev tsoog tsho ntev khu rua Maudekhais naav hab muab tug txiv neeg rua Maudekhais caij taug kev moog rua huv plawv nroog, hab qw tshaajtawm has tas, "Tug txivneej kws vaajntxwv txaus sab muab yeebkoob rua yog tug nuav ntaag."


  12Ces Maudekhais rov lug rua ntawm vaajntxwv lub loog. Tabsis Hamaas ca le muab ntaub npug nwg ntsejmuag, maaj ceev nrooj rov moog tsev, tu sab hab txaajmuag kawg le.13Hamaas pav txhua yaam kws tshwmsim lug rua nwg ntawd rua Xeles kws yog nwg tug quaspuj hab nwg cov phoojywg noog. Ces nwg tug quaspuj hab nwg cov phoojywg kws ntse has rua nwg tas, "Yog thaus pib nuav koj tub tsi yeej Maudekhais kws yog tuabneeg Yudais lawm, ces koj yuav swb nwg xwb, nwg yeej yuav kovyeej koj."


  Hamaas Raug Dlai Cejdlaab Tuag


  14Thaus kws puab tseem taabtom sis thaam le ntawd, ces vaajntxwv cov nraug saam txawm tuaj txug ndlua, hab coj Hamaas ceev nrooj moog noj Exethaws rooj mov.


  


  Exethaws 7


  1Ces vaajntxwv hab Hamaas obtug txhaj rov ua ke moog nrug nam vaajntxwv Exethaws noj mov2zag ob. Thaus obtug taabtom haus cawv txiv maab, vaajntxwv rov nug Exethaws dlua ntxiv has tas, "Nam Vaajntxwv Exethaws, koj xaav yuav dlaabtsi? Qha rua kuv, kuv yuav muab pub rua koj. Txawm yog koj xaav yuav lub tebchaws kws kuv kaav nuav ib nraab los kuv yeej yuav muab rua koj."


  3Nam Vaajntxwv Exethaws teb has tas, "Vaajntxwv, yog koj txaus sab rua kuv hab txaus sab yuav pub rua kuv tag, mas thov tseg kuv txujsa, hab tseg kuv tsaav tuabneeg txujsa.4Vim kuv hab kuv tsaav tuabneeg tub raug muab muag coj moog tua povtseg kuas puamtsuaj tu noob nrho le lawm. Yog has tas, peb raug muag moog ua tubqhe hab ntxhais qhev xwb, ces kuv yeej ua tuabywv hab tsi tuaj taabkaum koj txug tej ntawd hlo le, tabsis tub yog peb yuav raug tua kuas puamtsuaj taag, kuv txhaj le muab has qha rua koj paub."


  5Ces Vaajntxwv Xawxes nug nam Vaajntxwv Exethaws has tas, "Leejtwg yog tug yuav ua le ntawd? Hab tug ntawd nyob qhovtwg?"


  6Exethaws teb has tas, "Peb tug yeebncuab hab tug tuabneeg kws tsimtxom peb, yog tug nyuas Hamaas kws sab phem nuav ntaag!"


  Hamaas ntshai vaajntxwv hab nam vaajntxwv kawg nkaus.7Ces vaajntxwv txawm sawv ntseeg ntawm rooj npautawg vog tawm plawg moog rua nrau vaajntxwv lub vaaj lawm; tabsis Hamaas tseem nyob ntawd thov kuas nam Vaajntxwv Exethaws tseg nwg txujsa, vim Hamaas paub has tas, vaajntxwv yeej yuav rau txim rua nwg txug zaaj nuav xwb.8Thaus kws vaajntxwv rov qaab nraag lub vaaj lug rua huv chaav tsev kws puab haus cawv, nwg pum Hamaas tseem pe khwb rwg ntxig rua sau lub rooj kws Exethaws nyob thov kev taabncuab. Thaus vaajntxwv pum Hamaas ua le ntawd, vaajntxwv txhaj le qw has tas, "Tug nyuas tuabneeg nuav tseem yuav muab nam vaajntxwv yuam taabmeeg rua kuv pum huv kuv lub loog nuav hab los?"


  Thaus vaajntxwv has le ntawd taagnrho xwb, vaajntxwv cov nraug saam tub muab ntaub qhwv nkaus Hamaas taubhau lawm.9Ces puab cov ntawd tug kws npe hu ua Hanpaunas txawm has tas "Hamaas txhus tau ib tug ncej dial tuabneeg sab tsib caug tshim rua ntawm nwg tog tsev, yuav ca dial Maudekhais tug kws tau cawm vaajntxwv txujsa."


  Vaajntxwv txhaj has tas, "Ca le coj Hamaas moog dlai rua ntawm tug ncej ntawd ntaag."


  10Yog le ntawd, Hamaas txhaj le raug coj moog dlai rua sau tug ncej kws nwg txhus ca dlai Maudekhais. Ces vaajntxwv txuj kev chim txhaj nqeg lawm.


  


  Exethaws 8


  Qha Cov Yudais Tig Tawmtsaam Puab Cov Yeebncuab


  1Nub ntawd, Vaajntxwv Xawxes muab Hamaas kws yog cov Yudais tug yeebncuab, lub tsev hab tej cuabtxhaj cuabtaam pub huv tuabsi rua nam Vaajntxwv Exethaws. Exethaws txhaj has qha rua vaajntxwv has tas, Maudekhais yog nwg neejtsaa kws txheeb heev, txij thaus ntawd lug vaajntxwv txhaj pub Maudekhais moog cuag tau vaajntxwv.2Vaajntxwv txhaj hle nwg ntiv nplhaib kws yog nwg lub homthawj (kws nwg muab ntawm Hamaas rov lug) hab muab rua Maudekhais. Hab Exethaws muab Maudekhais tsaa ua tug saib taagnrho Hamaas tej qubtxeeg qubteg.


  3Ces Exethaws rov qaab moog thov vaajntxwv dlua ib zag ntxiv; nwg qhau cev hlo ntawm vaajntxwv kutaw thov hab quaj ua kua muag poob dlawb vog. Nwg thov kuas vaajntxwv muab Hamaas kws yog Ankas tug xeebntxwv tej kev npaaj sab kws yuav muab cov Yudais tua kuas puamtsuaj tu noob ntawd txwv tseg.4Ces vaajntxwv txhaj cev nwg tug cwj kub rua Exethaws, ces Exethaws txawm sawv tseeg hab has tas,5"Yog vaajntxwv hlub kuv hab tej lug kws kuv thov ntawd hum vaajntxwv sab, thov vaajntxwv has kuas muab tsaab ntawv kws Hamedethas tug tub Hamaas kws yog Ankas tug xeebntxwv sau xaa moog has kuas muab cov Yudais kws nyob huv lub tebchaws kws vaajntxwv kaav tua povtseg huv tuabsi ntawd rhuav tseg.6Kuv yuav ua le caag nyaj taug saib kuv tsaav tuabneeg raug kev puamtsuaj, hab ca kuv cov neejtsaa raug tua tuag taag?"


  7Vaajntxwv Xawxes txhaj has rua nam Vaajntxwv Exethaws hab Maudekhais kws yog tuabneeg Yudais has tas, "Kuv tub muab Hamaas lub tsev hab tej cuabtxhaj cuabtaam cob rua Exethaws hab kuv tub has kuas puab muab Hamaas dlai cejdlaab tuag lawm, vim nwg tuav tswvyim muab cov Yudais tua povtseg ntawd.8Meb ca le sau ib tsaab ntawv lawv le meb sab nyam ua vaajntxwv npe hab muab kuv lub nplhaib homthawj nas rua tsaab ntawv ntawd, xaa moog thoob plawg rua cov Yudais. Rua qhov tsaab ntawv kws Hamaas sau kuv lub npe hab muab kuv lub homthawj nas rua ntawd lawm, mas yeej thim tsi tau rov qaab le lawm."


  9Ces thaus kws txug lub peb hlis ntuj kws yog hli Xivaas, nub neeg nkaum peb Maudekhais txhaj hu cov numtswv kws ua ntaub ntawv tuaj cuag nwg, hab nwg has kuas puab cov tub sau ntawv sau lawv le kws nwg has rua cov Yudais, hab coj cov numtswv luj kws nyob huv txhua lub xeev hab txhua tug numtswv huv ib puas neeg nkaum xyaa lub xeev kws vaajntxwv ua tug kaav. Yog suav txij ndlua ntawm tebchaws Eedias moog txug ndlua tebchaws Sudaas. Puab sau ua txhua yaam lug lawv le yaam lug kws luas siv nyob huv lub tebchaws ntawd. Hab puab sau ua cov Yudais tej lug rua cov tuabneeg Yudais.10Maudekhais txhaj sau tsaab ntawv ntawd ua Vaajntxwv Xawxes npe, muab vaajntxwv lub nplhaib homthawj nas rua, hab muab cov ntawv ntawd rua cov tub xaa ntawv kws caij neeg dlha ceev heev, caij vaajntxwv cov neeg xaa tsaab ntawv ntawd moog.


  11Cov lug kws sau rua huv tsaab ntawv nuav vaajntxwv tso ncauj rua cov Yudais kws nyob rua txhua lub nroog, kuas ca le sis sau ua ke hab tiv thaiv puab txujsa. Yog txhua tsaav tuabneeg kws nyob huv txhua lub xeev, tso tubrog tuaj tua cov Yudais hab puab tej quaspuj lossis mivnyuas; kuas cov Yudais ca le tig tua hab rhuav tshem cov yeebncuab ntawd kuas tuag tu noob nrho tsi pub seem ib tug le, hab txeeb puab tej cuabtxhaj cuabtaam moog huv tuabsi.12Nub kws cov Yudais yuav tawmtsaam puab cov yeebncuab nyob thoob plawg rua huv tebchaws Pawxias, yog lub kaum ob hlis kws yog lub hli Adas, nub kaum peb. Nub ntawd yog nub kws Hamaas teem ca tua cov tuabneeg Yudais kuas tuag tu noob.13Puab txhaj muab tsaab ntawv ntawd ua ib txuj kevcai tshaajtawm moog thoob plawg rua txhua tug pejxeem kws nyob rua huv txhua lub xeev kuas nub ntawd cov Yudais txhaj npaaj tau txhij tig rov tawmtsaam puab cov yeebncuab.14Vaajntxwv txhaj saamfwm kuas cov xaa ntawv caij vaajntxwv cov neeg dlha ceev heev xaa tsaab ntawv ntawd moog rua txhua qhov chaw. Hab ca le muab tsaab ntawv ntawd nyeem rua cov pejxeem suavdlawg kws nyob huv lub tuamceeb nroog Susas paub.


  15Thaus kws Maudekhais tawm huv vaajntxwv lub loog moog, nwg naav cev tsoog tsho vaajntxwv txaij xav hab txaij dlawb, ntoo lub mom kub hab naav lub tsho ntev kws yog ntaub maag xav. Ces cov tuabneeg kws nyob huv lub nroog Susas qw zoo sab heev.16Ces cov Yudais txhaj tau nyob kaaj sab lug, tso sab plhuav hab xyivfaab hlo, vim puab yeej lawm tag. 17Txhua lub xeev hab txhua lub nroog kws muab vaajntxwv tsaab ntawv moog nyeem rua nov, mas cov Yudais zoo sab heev, hab puab npaaj muaj rooj noj rooj haus luj rua nub kws muaj kev zoo sab ntawd. Hab muaj tuabneeg coob heev ca le kaav xeem lug ua tuabneeg Yudais, rua qhov puab ntshai cov tuabneeg Yudais heev.


  


  Exethaws 9


  Cov Yudais Tua Puab Cov Yeebncuab Puamtsuaj Taag


  1Thaus txug nub kaum peb, lub kaum ob hlis kws yog lub hli Adas, yog nub kws yuav ua lawv le vaajntxwv tau saamfwm tseg rua huv nwg tsaab ntawv, hab yog nub kws cov Yudais cov yeebncuab ca sab has tas, puab yuav yeej cov Yudais, tabsis nub ntawd ca le hloov moog ua nub kws cov Yudais yeej puab cov yeebncuab lawm.2Cov Yudais txhaj tuaj sis sau ua ke taagnrho rua huv puab tej nroog'1 hab huv txhua lub xeev kws vaajntxwv kaav, npaaj tawmtsaam cov yeebncuab kws tuaj tua puab, tsi muaj leejtwg yuav tiv tau cov Yudais le, rua qhov cov tuabneeg kws nyob txhua qhov chaw puavleej ntshai cov Yudais heev.3Taagnrho cov numtswv ntawm txhua lub xeev, tsi has txhua tug tswv xeev, txhua tug tsaavxwm hab taagnrho vaajntxwv cov numtswv txhua tug, puavleej paab cov Yudais, vim puab ntshai nyob tsaam Maudekhais muab puab tua povtseg.4Maudekhais tau ua tug luj nyob huv vaajntxwv lub loog, hab nwg lub koob lub npe nrov nchaa moo lug moog thoob plawg txhua lub xeev hab Maudekhais muaj fwjchim luj zuj zug tuaj.5Cov Yudais txhaj muab ntaaj tua puab cov yeebncuab tuag taagnrho, hab puab ua txaus nkaus lawv le puab lub sab nyam rua cov tuabneeg kws ntxub puab.


  6Nyob huv lub tuamceeb nroog Susas nkaus xwb cov Yudais tua puab cov yeebncuab tuag lawm tsib puas leej txivneej.7-10Cov tuabneeg kws raug tua tuag taag ntawd, muaj cov Yudais tug yeebncuab Hamaas kws yog Hamedethas tug tub, kaum leej tub nyob rua huv hab puab cov ntawd yog: Pasadathas, Dalefoos, Apathas, Pulathas, Adalias, Alidathas, Pamatas, Alixais, Alidais hab Vaixathas. Txawm le ntawd los puab yeej tsi fuab ib yaam khoom dlaabtsi le.


  11Tuab nub ntawd muaj tuabneeg moog qha rua vaajntxwv paub txug cov tuabneeg kws raug tua tuag taag huv lub tuamceeb nroog Susas saib coob npaum twg.12Ces vaajntxwv has qha rua nam Vaajntxwv Exethaws has tas, "Nyob huv lub tuamceeb nroog Susas nkaus xwb cov Yudais tua cov yeebncuab tuag lawm tsib puas leej txivneej kws yog xaam Hamaas kaum leej tub nrug hab. Dlua le lwm lub xeev sov puab tua tuag lawm npaum twg tseem tsi tau paub! Nwg nuav koj xaav yuav yaam dlaabtsi? Koj yeej yuav tau yaam ntawd. Qha rua kuv saib koj xaav yuav dlaabtsi, kuv yuav muab kuas tau rua koj."


  13Exethaws teb has tas, "Yog hum vaajntxwv sab, pigkig thov ca cov Yudais kws nyob huv lub nroog Susas rov ua dlua ib zag ntxiv le kws nub nua koj tau tso cai rua puab ua taag lug lawm. Thov muab Hamaas kaum leej tub ntawd cov cev tuag coj moog dlai rua ntawm cov ncej dlai cejdlaab hab."14Yog le ntawd, vaajntxwv txhaj saamfwm kuas ca le ua lawv le ntawd; txhaj ua ib tsaab ntawv tshaajtawm moog rua huv lub nroog Susas, hab muab Hamaas kaum leej tub ntawd coj moog dlai rua ntawm cov ncej dlai cejdlaab.15Nub kaum plaub kws yog lub hlis Adas, cov Yudais huv lub nroog Susas txhaj sis sau ua ke hab rov moog tua cov tuabneeg huv lub nroog Susas tuag peb puas leej ntxiv. Tabsis puab tsi fuab ib yaam khoom dlaabtsi hlo le.


  16Cov Yudais kws nyob huv txhua lub xeev kuj sis sau moog ua ke hab tiv thaiv puab cov tuabneeg txujsa kuas dlim ntawm cov yeebncuab. Hab puab tua cov yeebncuab kws ntxub puab tuag lawm xyaa caum tsib txheeb leej. Tabsis puab tsi fuab ib yaam khoom dlaabtsi hlo le.17Tej nuav yog tshwm muaj rua nub kaum peb kws yog lub hli Adas, hab nub kaum plaub, puab su hab muab nub ntawd ua nub kws puab noj haus hab muaj kev zoo sab.


  18Tabsis cov Yudais kws nyob huv lub nroog Susas lug sis sau ua ke nub kaum peb hab kaum plaub tua puab cov yeebncuab, hab puab su rua nub kaum tsib, muab nub ntawd ua nub kws puab noj haus hab muaj kev zoo sab.19Yog le ntawd, cov Yudais kws nyob huv tej zog hab tej nroog txhaj le su rua nub kaum plaub kws yog lub hli Adas ntawd. Hab puab txhaj le noj haus hab ua kev lomzem zoo sab rua nub ntawd. Puab ib leeg coj zaub mov moog pub rua ib leeg noj.


  Lub Koobtsheej Pulees


  20Maudekhais muab tej xwm nuav sau rua huv ntawv hab xaa moog txhua nrho rua cov Yudais kws nyob rua txhua lub xeev kws Vaajntxwv Xawxes kaav, tsi has nyob dleb lossis nyob ze; 21kuas puab muab nub kaum plaub hab kaum tsib kws yog lub hli Adas ntawm txhua lub xyoo lug ua nub su.22Ob nub nua, yog ob nub kws cov Yudais dlim ntawm puab cov yeebncuab, hab yog lub hlis kws muab kev tu sab hloov lug ua kev kaaj sab, hab muab kev quaj ntsuag hloov lug ua kev luag zoo sab; Kuas puab ncu ntsoov muab nub ntawd ua ib nub noj haus zoo sab, nub ntawd puab ib leeg coj zaub mov moog pub rua ib leeg hab pub rua cov pluag.23Cov pejxeem Yudais txaus sab ua lawv le tsaab ntawv kws Maudekhais sau xaa tuaj rua puab. Cov Yudais txhaj le naj xyoo ua kevcai ncu txug qhov kws puab tub chiv ua muaj lug ntawd lawm.


  24Hamedethas tug tub Hamaas kws yog Ankas tug xeebntxwv kws yog cov Yudais tug yeebncuab tau tuav tswvyim yuav muab cov Yudais tua povtseg, nwg txhaj rhu ntawv xaam noobnyoog yuav muab cov Yudais tua kuas tu noob. (Qhov rhu ntawv ntawd puab hu ua "Pulees".)25Tabsis Exethaws moog thov vaajntxwv, vaajntxwv txhaj sau ntawv saamfwm kuas muab Hamaas tej tswvyim tuavhuv ua phem rua cov Yudais ntawd tig rov lug raug nwg. Yog le ntawd, nwg hab nwg cov tub txhaj le raug muab dlai cejdlaab taag.26Tub yog vim le nuav puab txhaj muab ob nub su ntawd hu ua pulees, txhais has tas, "Rhu Ntawv." Rua qhov yog Maudekhais tsaab ntawv hab txhua yaam kws muaj tshwmsim rua cov Yudais,27cov Yudais txhaj muab zaaj nuav lug ua ib txuj kevcai rua puab, puab tej xeebntxwv hab txhua tug tuabneeg kws tau lug kaav xeem ua tuabneeg Yudais lawm coj, kuas yuavtsum naj xyoo muab ob nub nuav lug ua ob nub su lawv le kws Maudekhais tau has tseg ca lawm.28Yuav ua rua cov Yudais ncu ntsoov ob nub kws ua lub koobtsheej Pulees nuav moog txhua tam. Txhua yim tuabneeg, txhua lub xeev hab txhua lub nroog yuav ncu ntsoov hab coj txuj kevcai nuav moog ibtxhis le.


  29Ces nam Vaajntxwv Exethaws kws yog Anpihais tug ntxhais, hab Maudekhais txhaj sau dlua ib tsaab ntawv leeg paub tsaab ntawv kws Maudekhais xub sau lawm, kuas ncu ntsoov ua kevcai Pulees.30Maudekhais txhaj muab tsaab ntawv nuav xaa moog rua cov Yudais txhua tug, xaa moog thoob plawg ib puas neeg nkaum xyaa lub xeev huv tebchaws Pawxias kws Vaajntxwv Xawxes kaav hab foom koob moov rua cov Yudais kuas muaj kev thaajyeeb hab tau zoo nyob kaaj sab lug,31hab kuas coj txuj kevcai ua koobtsheej Pulees lawv le lub caij lub nyoog kws puab tub tau teem tseg lawv le kws Maudekhais kws yog tuabneeg Yudais hab nam Vaajntxwv Exethaws tau saamfwm rua cov Yudais; hab coj lawv le txuj kevcai yoo mov hab txuj kevcai quaj ntsuag kws obtug tau teem tseg rua obtug hab obtug tej xeebntxwv lawm.32Txuj kevcai ua koobtsheej Pulees kws Exethaws tau saamfwm kuas muaj ntawd, tau muab teev tseg ca rua huv thooj ntawv lawm.


  


  Exethaws 10


  Vaajntxwv Xawxes Tsaa Maudekhais Ua Ib Tug Nom Luj


  1Vaajntxwv Xawxes saamfwm kuas hu cov pejxeem kws nyob thoob plawg huv lub tebchaws kws nwg kaav hab cov kws nyob lawv ntug havtxwv kuas tuaj ua num rua nwg.2Txhua yaam num tseemceeb kws yog nwg lub fwjchim hab nwg tug zug luj zug nchaav, hab qhov kws nwg tsaa Maudekhais ua ib tug nom luj puavleej muab sau tseg ca rua huv phoo ntawv xwmtxheej vaajntxwv kws teev cov Pawxias hab cov Medias tej vaajntxwv lub neej lawm.3Maudekhais kws yog tuabneeg Yudais tau lug ua Vaajntxwv Xawxes ib tug nom luj, tsuas yog vaajntxwv tuab leeg txhaj le ua tug luj tshaaj Maudekhais xwb. Nwg cov kwvtij Yudais puavleej txaus sab hab fwm nwg, vim nwg paab kuas nwg tsaav tuabneeg hab puab tej xeebntxwv tau nyob ruaj khov hab muaj kev thaajyeeb.

  Yauj 1


  Yauj Hab Nwg Tsev Tuabneeg


  11 Muaj ib tug txivneej npe hu ua Yauj, nyob huv lub tebchaws Uxes, nwg fwm hab muab sab npuab Vaajtswv. Nwg yog tuabneeg zoo hab tsi ua kev phem kev qas. Nwg muaj xyaa tug tub2hab peb tug ntxhais,3muaj xyaa txheeb tug yaaj, peb txheeb tug ntxhuav, ib txheeb tug nyuj hab tsib puas tug neeg luav, hab muaj tubkhai coob heev. Nwg yog tug kws npluanuj tshaaj plawg nyob saab nubtuaj.4Yauj cov tub sis hloo nta ua rooj noj rooj haus, ib tug ua ces suavdlawg tuaj koom, hab caw puab cov muam tuaj nrug puab noj puab haus.5Txhua zag kws puab noj haus taag, taagkig tom qaab Yauj sawv ntxuv muab tsaj moog tua hlawv fij ua kevcai dlaws nwg cov mivnyuas tej kev txhum. Nwg naj zag ua kevcai dlaws kev txhum le ntawd rua nwg cov mivnyuas, rua qhov nwg ntshai nyob tsaam nwg cov mivnyuas ua txhum rua Vaajtswv.


  Ntxwgnyoog Tawmtsaam Yauj


  6Muaj ib nub cov timtswv ceebtsheej * tuaj cuag tug Tswv, Ntxwgnyoog0 los kuj tuaj nrug puab nyob ntawd hab.7Tug Tswv nug Ntxwgnyoog has tas, "Koj moog dlaabtsi lug?" Ntxwgnyoog teb has tas, "Kuv moog ncig ntuj ncig teb lug xwb."8Tug Tswv nug has tas, "Koj puas pum Yauj kws yog kuv tug tubkhai? Tej tuabneeg kws nyob huv nplajteb tsi muaj ib tug ua zoo hab muab sab npuab kuv le nwg. Nwg fwm kuv hab tsi ua kev phem kev qas le."9Ntxwgnyoog teb has tas, "Yog koj tsi pub nwg muaj ib yaam dlaabtsi le, nwg puas tseem yuav fwm koj?10Koj yeej ibtxwm tsomkwm nwg, nwg tsev tuabneeg hab txhua yaam kws nwg muaj. Koj foom koob moov rua txhua yaam kws nwg ua, hab pub rua nwg muaj tsaj txhu coob ua npoj ntwg puv toj puv peg.11Tabsis nwgnuav yog koj muab txhua yaam kws nwg muaj tshem huv tuabsi moog, nwg yuav tshev nkaug teg nkuav rua koj ntaag!"12Tug Tswv has rua Ntxwgnyoog has tas, "Koj yuav ua le caag rua txhua yaam kws nwg muaj los tau, tabsis koj tsi xob kov nwg le." Ces Ntxwgnyoog txawm moog lawm.


  Yauj Cov Mivnyuas hab tej Tsaj Puamtsuaj Taag


  13Muaj ib nub thaus Yauj cov mivnyuas taabtom noj haus nyob huv tug tijlaug hlub lub tsev,14txawm muaj ib tug tubkhai dlha lug qha rua Yauj has tas, "Thaus peb taabtom muab nyuj laij teb, hab tej neeg luav tseem noj zaub zum zawg ib ncig ntawm peb,15Ces taamsim ntawd cov tuabneeg Xanpees txawm tuaj tua hab txeeb taagnrho tej nyuj hab tej neeg luav huv tuabsi caab moog lawm. Puab muab koj cov tubkhai tua tuag taag, tsuas tshuav kuv tuab leeg tsiv dlim lug qha koj xwb."16Thaus tug ntawd tseem has tsi tau taag, txawm muaj dlua ib tug tubkhai dlha lug qha has tas, "Xub tua koj tej yaaj hab cov tub yug yaaj tuag taag, tsuas tshuav kuv tuab leeg lug qha koj xwb."17Thaus tug ntawd tseem has tsi tau taag, tsua muaj dlua ib tug tubkhai dlha lug qha has tas, "Muaj peb paab tuabneeg Khadees tuaj tua peb, puab txeeb taagnrho tej ntxhuav hab tua koj cov tubkhai tuag taag, tsuas tshuav kuv tuab leeg tsiv dlim lug qha koj xwb."18Thaus tug ntawd tseem has tsi tau taag, rov muaj dlua ib tug tubkhai dlha lug qha hab has tas, "Koj cov mivnyuas tseem taabtom noj haus huv koj tug tub hlub lub tsev,191 muaj cua dlaaj cua dlub ntsawj tom taj suabpuam tuaj ua rua lub tsev qaug lug ntaus koj cov mivnyuas tuag taag. Tsuas tshuav kuv tuab leeg dlim lug qha koj paub xwb."20Thaus nov le ntawd, Yauj sawv tseeg dlua rhe nwg lub tsho hab tu sab heev. Nwg muab nwg cov plaubhau chais hab pw ndlo rua huv aav.21Yauj has tas, "Kuv nam yug kuv lug labqaab le caag, ces kuv yuav rov moog labqaab ib yaam le ntawd, tug Tswv muab txhua yaam rua kuv, nwgnuav tug Tswv coj rov qaab. Thov kuas suavdlawg qhuas nwg lub npe!"22Txawm yog muaj tej xwm nuav lug raug Yauj los nwg tsi ua txhum lossis lam txim rua Vaajtswv le.


  


  Yauj 2


  Ntxwgnyoog Tawmtsaam Yauj Dlua


  1Muaj ib nub cov timtswv ceebtsheej tuaj cuag tug Tswv dlua, Ntxwgnyoog kuj tuaj nrug puab nyob ntawd hab.  2Tug Tswv nug Ntxwgnyoog has tas, "Koj moog dlaabtsi lug?" Ntxwgnyoog teb has tas, "Kuv moog ncig ntuj ncig teb lug xwb."3Tug Tswv nug has tas, "Koj puas pum Yauj kws yog kuv tug tubkhai? Tej tuabneeg kws nyob huv nplajteb tsi muaj ib tug ua zoo hab muab sab npuab kuv npaum le nwg. Nwg fwm kuv hab tsi ua kev phem kev qas le. Tub tsi muaj qaabhau dlaabtsi los koj thov kuv ca koj moog tawmtsaam Yauj, tabsis nwg tseem muab sab npuab kuv ib yaam le nwg ibtxwm ua."4Ntxwgnyoog teb has tas, "Tuabneeg yeem tso txhua yaam tseg, kuas nwg tau txujsa xwb.5Tabsis nwgnuav yog koj ua rua nwg lub cev muaj mob, nwg yeej yuav tshev nkaug nteg nkuav rua koj ntaag!"6Yog le ntawd, tug Tswv has rua Ntxwgnyoog has tas, "Koj yuav ua le caag rua nwg los tau, tabsis koj tsi xob txuv nwg txujsa."7Ntxwgnyoog txawm ncaim ntawm tug Tswv moog hab ua rua Yauj mob ua paug mag thoob plawg ib ce.8Yauj moog nyob ntawm cub tshau hab muab ib dlaim txhais laujkaub aav lug kuam nwg tej qhov txhaab.9Yauj tug quaspuj has rua Yauj has tas, "Koj tseem muab sab npuab koj tug Vaajtswv le kws koj ibtxwm ua hab los? Ua le caag koj tsi tshev koj tug Vaajtswv hab tuag moog?"10Yauj teb has tas, "Ua le caag koj has lug le tug quaspuj kws tsi paub qaabhau! Thaus Vaajtswv pub tej kws zoo rua peb, peb tub zoo sab hlo yuav, tabsis thaus Vaajtswv ca peb raug kev txomnyem, peb txawm tsua yuav ywg nua los?" Txawm yog Yauj raug kev txomnyem npaum le ntawd los nwg tsi tawmtsaam Vaajtswv le.


  Yauj Peb tug Phoojywg


  11Thaus Yauj peb tug phoojywg, Elifas kws yog tuabneeg Temas, Npiledas kws yog tuabneeg Suhas, hab Xaufas kws yog tuabneeg Namas nov has tas, Yauj mob txomnyem kawg le, puab txawm tuaj nplig Yauj sab.12Thaus puab tuaj dleb pum Yauj, puab tsi paub nwg lawm. Thaus puab paub has tas yog Yauj tag, puab txawm tsaa suab hlo quaj, dlua puab tej tsho, tsuab moov aav rua sau puab taubhau hab w rua sau nruab ntug.13Puab tuaj nrug Yauj nyob huv aav le ntawd tau xyaa nub xyaa mo tsi has ib lu lug le, rua qhov puab pum Yauj txomnyem heev.


  


  Yauj 3


  Yauj Ywg rua Vaajtswv


  1Thaus kawg Yauj tsaa suab foom nub kws yug nwg,


  Yauj


  
    2-3Yauj has tas, "Vaajtswv, thov koj foom tsi zoo rua nub kws yug kuv; thov koj tshev mo kws kuv xeeb rua huv kuv nam plaab!4Vaajtswv, thov koj ca nub ntawd tsaus ntuj. Thov tsi xob ncu txug nub ntawd, hab tsi xob pub muaj dluab ci rua nub ntawd.5Thov kuas nub ntawd tsaus ntuj ntum nti; Thov tso fuab laum nub ntawd ua kuas lub nub tsaus dlub ncab.6Thov muab mo ntawd tshem tawm ntawm lub xyoo moog; tsi xob suav mo ntawd le lawm;7Thov kuas mo ntawd tsi xob xeeb taug mivnyuas hab tsi xob muaj kev zoo sab.8Has kuas tej txivneeb txivyaig hab tej tuabneeg kws txawj ua rua Levi-athas tawm tuaj foom tsi zoo rua nub ntawd.9Thov kuas lub nubqub kws ci thaus sawv ntxuv qauj moog; thov kuas mo ntawd tsi xob kaaj ntug.10Thov foom tsi zoo rua mo kws kuv yug lug, rua qhov mo ntawd ca kuv nam xeeb kuv, kuv txhaj raug kev txomnyem.11"Kheevlaam kuv tuag thaus kuv tseem nyob huv kuv nam plaab lossis tuag thaus kuv yug poob nthaav lug.12Ua le caag kuv nam tseem tau puag kuv rua ntawm nwg lub xubndlag? Ua le caag nwg tseem tau pub mig rua kuv noj?13Yog kuv ntxuv tuag, ces nwgnuav kuv tub tau su14hab pw tsaug zug ib yaam le tej vaajntxwv hab tej numtswv kws txhim khu tej loog kws nyob tam thaus u.15Ces kuv tub tau pw tsaug zug ib yaam le tej numtswv kws muaj nyaj muaj kub puv nkaus puab tej tsev,16lossis tau pw tsaug zug ib yaam le tug mivnyuas kws tuag thaus tseem nyob nruab thab.17Thaus nyob huv qhov ntxaa, tej tuabneeg phem yuav tsi ua kev phem kev qas lawm, hab tej tuabneeg kws tsaug leeg vim ua num khwv khwv tau su.18Tej tuabneeg raug txim yuav tau nyob tsi ntxhuv sab, puab tsi nov tug kws saib puab lub suab nthe lawm.19Tej tuabneeg kws muaj koob meej hab tej kws tsi muaj koob meej puavleej nyob qhov ntawd, hab tej tubkhai yuav dlim plawg txujkev ua luas qhev.20"Ua le caag ca tug tuabneeg txomnyem ua neej nyob lwj sab ntsuav? Ua le caag ca tug tuabneeg quaj ntsuag pum qhov kaaj?21Puab tog ntsoov txujkev tuag, tabsis kev tuag tsi lug le; puab ntshaw lub qhov ntxaa heev dlua ntshaw nyaj hab kub.22Puab tsi muaj kev zoo sab moog txug nub kws puab tuag hab coj puab moog log;23Vaajtswv thaiv puab txuj hauv kev, hab xov puagncig tsi pub puab tawm.24Kuv tej kua muag yog zaub mov rua kuv noj hab kuv lub suab ntsaaj tsi tu le.25Tej kws kuv txhawj hab ntshai txawm lug raug kuv.26Kuv tsi muaj kev kaaj sab, tsi tau su, hab naj nub raug kev txomnyem tsi paub taag le."

  


  


  Yauj 4


  Cov Lug sis Thaam Ntu Ib


  (4.1-14.22)


  Elifas


  
    1Tom qaab ntawd Elifas kws yog tuabneeg Temas has rua Yauj has tas,2"Yog kuv has ob peb lu lug koj puas chim? Kuv npu tsi taug kuv tej lug lawm.3Koj tub ntuag tej tuabneeg ntau leej lug lawm, hab txhawb cov tuabneeg kws qaug zug kuas muaj zug tuaj.4Thaus muaj tuabneeg qaug zug hab dlawm qaug lawd, koj tej lug txhawb tau puab tug zug.5Nwgnuav kev txomnyem lug raug koj lawm koj yuav tsi muaj zug tiv taug tej kev txomnyem ntawd.6Koj fwm Vaajtswv hab ua kojlub neej zoo tsi muaj leejtwg thuam tau; tsimnyog koj muab sab npuab hab ca sab rua tug Tswv.7Koj ua tuab zoo xaav saib tej tuabneeg ncaaj nceeg yeej tsi muaj ib tug raug kev puamtsuaj le.8Lawv le kuv pum mas tej tuabneeg kws ua kev txhum, hab ua kev phem kev qas yeej yuav tau sau tej kws puab ua ntawd.9Vaajtswv ua rua puab raug kev puamtsuaj, ib yaam le nthwv cua dlaaj cua dlub lug nplawm puab tej vaaj tse qaug taag.10Cov tuabneeg sab phem nthe nrov ib yaam le tsuv ntxhuav nyooj, tabsis Vaajtswv kaw puab qhovncauj hab tsoo puab tej nav luv.11Puab yuav tuag ib yaam le tej tsuv ntxhuav tuag tshaib kws tum tsi tau tsaj noj, hab puab tej mivnyuas yuav tsiv ua saab ua sua taag.12"Muaj ib lub suab has rua kuv, lub suab ntawd has yau heev, kuv tub yuav laug tsi nov.13Lub suab ntawd zoo ib yaam le zaaj npau suav phem kws ua rua kuv tsim dlheev nruab dlaab ndlub lug.14Kuv ntshai ua ib ce tshee nyo; hab ua rua kuv lub cev tshee ndluas quas txag.15Muaj ib nthwv cua ntsawj quas ntxog rua kuv lub plhu, ua rua kuv poob sab nthaav ib ce xub taagnrho.16Kuv pum ib yaam sawv ntawm kuv hauv ntej; kuv tsaa qhovmuag saib, tabsis kuv tsi paub has tas, yog dlaabtsi. Kuv txawm nov ib lub suab has ntawm qhov chaw kws ntsag tu tuaj has tas:17'Puas muaj ib tug tuabneeg ncaaj nceeg tshaaj Vaajtswv lossis puas muaj ib tug tuabneeg dlawbhuv tshaaj tug TSWV kws tsim nwg?18Vaajtswv tsi ntseeg nwg cov timtswv sau ntuj sab; txawm yog nwg cov timtswv los ua txhum hab.19Koj puas xaav has tas, Vaajtswv yuav ca sab rua tug kws nwg muab aav nplaum puab? Tej kws nwg muab aav puab ntawd tsi ruaj tsi khov, ib yaam le tug kaab npauj kws luas muab zuaj ces mog taag.20Thaus sawv ntxuv tej tuabneeg ua neej nyob, tabsis thaus tsi tau tsaus ntuj puab tub tuag lawm, tsi muaj leejtwg paub.21Luas yuav txeeb txhua yaam kws puab muaj moog taag; thaus puab tseem tsi tau muaj kev txawj ntse puab tub tuag lawm.'

  


  


  Yauj 5


  1"Yauj, koj ca le tsaa suab hu saib puas muaj leejtwg teb koj. Puas muaj ib tug timtswv nyob qhov twg kws koj yuav moog cuag tau?2Tug tuabneeg ruag tuag vim nwg txujkev chim, tug tuabneeg tsi paub qaabhau tuag vim nwg txujkev khib.3Kuv pum cov tuabneeg nyob tso sab lug, tabsis tsi nwm kuv txawm foom tsi zoo rua puab tej vaaj tse lawm.4Puab tej mivnyuas yuav tsiv tsi dlim kev txomnyem le; tsi muaj leejtwg yuav paab txheem puab huv tsev tu plaub.5Cov tuabneeg tshaib plaab yuav tau noj cov tuabneeg ruag tej qoobloo, txawm yog tej qoobloo kws tuaj xyaw tej xuavpaug los puab yuav sau kuas taag moog hab cov tuabneeg ntshaw nyaj yuav txeeb puab tej nyaj tej kub kuas taag.6Kev phem kev qas yeej tsi tawm huv aav tuaj, lossis teebmeem yeej tsi tshwm huv nruab aa tuaj.7Tabsis tuabneeg lob teebmeem lug rua tuabneeg, ib yaam le txaim tawg yaa huv qhovcub tuaj.8"Kheevkuv laamyogkoj, kuv tub moog cuag Vaajtswv hab pav kuv tej kev txomnyem rua nwg lawm.9Peb tsi totaub tej num. tseemceeb kws Vaajtswv ua, hab nwg tej txujci tseemceeb muaj ntau heev suav tsi txheeb le.10NWg tso naag lug rua lub nplajteb hab nwg ua kuas muaj dlej yug tej qoobloo huv tej laj tej teb.11Vaajtswv tsaa cov tuabneeg kws txu fwjchim lub neej rua qhov sab, hab paab cov tuabneeg kws muaj kev txhawj xeeb quaj ntsuag kuas muaj kev zoo sab.12-13NWg tawmtsaam cov tuabneeg dlaag ntxag tej tswvyim, hab muab cov tuabneeg txawj ntse tej tswvyim cuab puab kev, kuas puab ua tsi tau puab tej num tav.14Txawm yog nruab nub nrig loa puab maub ib yaam le tsaus ntuj nti.15Tabsis Vaajtswv paab cov tuabneeg pluag dlim kev pluj kev tuag; hab nwg paab cov tuabneeg txomnyem dlim kev tsimtxom.16Vaajtswv pub cov tuabneeg txomnyem muaj chaw ca sab, tabsis nwg kaw cov tuabneeg ua phem ua qas qhovncauj.17"Tug kws Vaajtswv qhuab qha, tug ntawd tau koob moov! thaus Vaajtswv qhuab ntuag koj, koj tsi xob tu sab.18Vaajtswv ua rua koj nqaj to, tabsis nwg yuav qhwv koj tej qhov txhaab; nwg txhais teg nplawm koj, tabsis nwg txhais teg yuav khu koj.19Nwg naj nub yuav cawm kuas koj dlim kev puamtsuaj.20Thaus muaj kev tshaib nqhes, nwg yuav cawm tsi pub koj tuag, hab thaus muaj kev tsuv kev rog, nwg yuav tsomkwm tsi pub koj tuag.21Vaajtswv yuav paab kuas koj tsi xob raug xaiv raug lug; hab thaus muaj kev puamtsuaj tuaj nwg yuav cawm koj.22Thaus muaj kev puamtsuaj hab muaj kev tshaib nqhes koj yuav luag, hab koj yuav tsi ntshai tej tsaj qus.23Tej laj tej teb kws koj laij yuav tsi muaj pobzeb, hab tej tsaj qus yuav tsi tum koj.24Koj yuav nyob kaaj sab lug huv koj lub tsev ntaub; thaus koj tsaa qhovmuag saib koj tej yaaj, koj yuav pum txhua tug nyob txhij.25Koj yuav muaj xeebntxwv coob ib yaam le tej nroj tsuag huv taj nraag.26Koj yuav ua neej nyob laug quas nkoog ib yaam le naab nplej kws sav kug rua lub caij sau qoobloo.27Yauj, peb tub pum hab paub has tas tej nuav yog lug tseeb tag, yog le ntawd koj ca le khaws nkaus tej nuav rua nruab sab."


  


  Yauj 6


  Yauj


  
    1Yauj has tas,2"Yog muab kuv tej kev txomnyem hab kev nyuaj sab lug luj rua sau teev,3tseem nyaav dlua tej xuabzeb ntawm ntug havtxwv, yog le ntawd, kuv tej lug yuav tsi nyaav rua koj ua luaj twg.4Vaajtswv tug kws muaj fwjchim luj kawg nkaus muab xub vug tua kuv, mas tej taug fuam thoob plawg kuv lub cev. Vaajtswv tso nwg tej kev nruj tsiv tuaj tawmtsaam kuv.5"Tug neeg luav qus txaus sab heev thaus nwg tau zaub noj, hab thaus nyuj tau zaub noj, nyuj nyob ntsag tu.6Leej twg txhaj noj taug tej nqaj kws tsi rau ntsev? Lub qai txheej dlawb puas qaab dlaabtsi?7Kuv tsi nqhes tej zaub mov kws zoo le ntawd, hab txhua yaam kws kuv noj ua rua kuv mob.'8"Vim le caag Vaajtswv tsi muab tej kws kuv thov rua kuv? Vim le caag nwg tsi teb kuv tej lug thov?9Kheev laam Vaajtswv muab kuv tua kuas tuag!10Yog kuv paub has tas Vaajtswv yuav muab kuv tua, txawm yog mob npaum le caag los kuv yeej zoo sab, kuv paub has tas, Vaajtswv yog tug dlawbhuv; kuv tsi tau tawmtsaam nwg tej lug saamfwm le.11Kuv yuav ua le caag cuab tau zug ua kuv lub neej moog ntxiv? Thaus kuv tsi muaj kev ca sab lawd, yuav ua le caag xaav ua neej nyob?12Kuv lub cev puas yog pobzeb? Kuv tej txhaa puas yog tooj?13Kuv tug zug ntaug taag paab tsi tau kuv lawm; tsi muaj ib qhov chaw kws kuv yuav vaamkhom le.14"Thaus raug kev txomnyem nyuaj sab le nuav, kuv xaav tau kev paab ntawm tej phoojywg kws sab dlawb sab zoo, tsi has thaus kuv tso Vaajtswv tseg lossis tsi tso.15Tabsis mej cov kws yog kuv phoojywg, mej dlaag ntxag kuv ib yaam le lub haav qhuav kws tsi muaj dlej thaus lub caij tsi lug naag.16Yog lug dlaus hab dlej nkoog yuav ua rua dlej ndlwg tsi taug,17 Tabsis thaus tshaav ntuj tuaj zab tej dlej nkoog yuav yaaj taag, hab tshuav lub kwjhaa qhuav qhawv ca lawm xwb.18Tej tuabneeg kws taug kev moog nrhav dlej haus yuam kev taag; puab moog moog lug lug hab tuag taag rua tom taj suabpuam.19Tej tuabneeg taug kev huv lub nroog Senpas hab lub nroog Temas tuaj nrhav dlej haus,20tabsis puab tej kev ca sab yuav pluj taag rua ntawm lub kwjhaa qhuav ntawd.21Mej zoo ib yaam le tej kwjhaa qhuav rua kuv xwb. Mej tuaj pum kuv raug kev txomnyem le nuav, ua rua mej ntshai hab tsiv rov qaab.22kuv puas tau thov kuas mej muab ib yaam dlaabtsi rua kuv, lossis muab nyaj xab lwm tug kuas tuaj tso kuv,23Lossis cawm kuas kuv dlim ntawm kuv cov yeebncuab lossis cov tuabneeg kws tsimtxom kuv?24"Mej ca le qha kuv, kuv yuav nyob tuabywv noog; qha saib kuv ua txhum dlaabtsi.25Tej lug tseeb hloov tau lwm tug lub sab, tabsis mej tej lug tsi muaj qaabhau le.26Mej xaav has tas, tej lug kws kuv has tsi muaj qaabhau ib yaam le cua ntsawj xwb los; tabsis ua le caag mej tsua teb kuv tej lug kws taag kev ca sab hab?27Txawm yog tej mivnyuas ntsuag los mej muab rhu ntawv coj moog ua qhev, hab ua tsi ncaaj rua mej tej phoojywg zoo kuas mej npluanuj!28Mej saib kuv lub ntsejmuag kuv yeej tsi dlaag.29Mej has ntau dlhau hwv lawm, ca le tseg tej kws mej has tsi tseeb. Tsi xob lam has tas kuv ua txhum, rua qhov kuv yeej ua yog lawm.30Tabsis mej xaav has tas, kuv yog tuabneeg dlaag, mej xaav has tas, kuv tsi paub qhov yog hab qhov tsi yog.

  


  


  Yauj 7


  1"Tuabneeg lub neej nyob huv nplajteb nuav zoo ib yaam le tug tubrog, hab tug tub zug kws luas ndlav ua num nyaav,2hab zoo ib yaam le tej tubkhai kws ntshaw tug dluab ntxoov ntxoo kws laaj quas ntxag; hab zoo ib yaam le tej tub zug kws tog ntsoov nwg tej nqe zug.3Kuv tog ib hlis dlhau ib hlis los tsi muaj ib yaam zoo rua kuv lub neej; tog ib mos dlhau ib mos los kuv tsuas muaj kev nyuaj sab xwb.4Thaus kuv moog pw los mo ntev heev; kuv nti khuj khuav, laaj tog txug kaaj ntug.5Muaj kaas thoob kuv lub cev; kuv dlaim tawv tu pleb qhuav nkig nkuav; hab ua paug mag tawm tuaj.6Kuv lub caij nyoog dlhau moog zuj zug tsi muaj kev ca sab, hab dlhau moog ceev dlua tug nqog ntus ntaub.7"Vaajtswv, thov koj ncu ntsoov kuv, kuv txujsa tsuas ntev le ua ib paas xwb; kuv tej kev zoo sab tsi muaj taag lawm.8Nwgnuav koj tseem pum kuv, tabsis koj yuav tsi pum kuv ntxiv lawm. Txawm yog koj nrhav kuv los yuav tsi pum kuv.9-10Zoo ib yaam le tauv fuab kws yaaj taag lawm, tug tuabneeg tuag yeej tsi sawv rov lug ib zag le; txhua tug kws paub nwg yuav tsi ncu txug nwg le lawm.11Yog le ntawd, kuv yuav nyob tuab ywv tsi tau! Kuv chim sab hab npautawg heev, kuv yuavtsum tau has xwb.12"Vim le caag koj zuv rawv kuv le? Koj xaav has tas, kuv yog ib tug zaaj nyob huv havtxwv nua los?13Kuv xaav pw hab su kuas lug sav; kuv qhau cev pw saib kuv tej mob puas ntaug.14Tabsis koj ua rua kuv ua npau suav ntshai heev; koj ua rua kuv ua ywgtoog hab ua npau suav phem15ua rua kuv xaav npu paa tuag, ntshai zoo dlua ua neej nyob lub cev muaj mob lwj ntsuav le nuav.16Kuv dlhuav heev; kuv tsi xaav ua neej nyob lawm. Tsi xob quavntsej kuv, kuv lub neej tsi muaj qaabhau lawm.17"Vim le caag koj txhaj muab tuabneeg saib tseemceeb? Vim le caag koj txhaj mob sab nwg?18Koj tshuaj nwg txhua taagkig sawv ntxuv hab sim nwg sab txhua lub sijhawm.19Thaus twg koj maam le tso tseg tsi saib kuv, kuv txhaj tau hloov paa nqog quavncaug?20Tug kws soj saib tuabneeg, yog has tas kuv muaj txim, kuv ua txhum dlaabtsi rua koj? Vim le caag koj muab kuv ua dlaim phaj rua koj sim? Kuv ua ib lub nraa nyaav rua koj los?21Koj txawm zaam tsi tau kuv lub txim le? Koj txawm zaam tsi tau tej kws kuv ua txhum le? Tsi ntev kuv tub yuav moog rua huv kuv lub qhov ntxaa, thaus koj nrhav kuv yuav tsi pum kuv lawm."


  


  Yauj 8


  Npiledas


  
    1Npiledas kws yog tuabneeg Suhas teb has tas,2"Koj yuav has koj tej lug kws zoo le cua ntsawj moog txug thaus twg?3Vaajtswv yeej tsi rhuav kev ncaaj nceeg; nwg yeej ua qhov tseeb xwb.4Yeej yog koj tej mivnyuas tau ua txhum rua Vaajtswv lawm, yog le ntawd, Vaajtswv txhaj rau txim rua puab lawv le puab tsimnyog raug.5Tabsis nwgnuav koj ca le tig rov lug cuag Vaajtswv tug kws muaj fwjchim luj kawg nkaus hab ua kuas hum nwg sab;6yog koj yeej ua ncaaj hab tsi muaj txhum, Vaajtswv yeej yuav paab koj hab rov pub kuas koj lub cuab lub yig vaammeej dlua.7Koj tej kev npluanuj kws pluj taag lawm, pev tsi tau tej kws Vaajtswv yuav muab rua koj yaav tom ntej.8"Koj tig moog saib tej kev txawj ntse tam thaus u; ua tuab zoo xaav txug tej kev tseeb kws peb cov yawmkoob muaj lug lawm.9Peb txujsa tuab lu kawg le, peb tsi paub sov yuav zoo le caag; peb lub neej dlhau moog ib yaani le tug dluab ntxoov ntxoo kws lug roog lub nplajteb ib vuag.10Tabsis ca tej tuabneeg txawj ntse tam thaus u qha koj; ca le noog tej lug kws puab qha has tas,11'Lojkov yeej tsi tuaj ntawm qhov chaw kws tsi muaj dlej; hab yeej tsi muaj lojkov nyob sau nruab nqhuab le.12Yog dlej qhuav, ces lojkov yog cov kws xub tuag, thaus tseem mog kws tsi tau zoo txav lug siv.13Tej tuabneeg kws tsi paub Vaajtswv, zoo ib yaam le tej lojkov ntawd; thaus twg puab tso Vaajtswv tseg, ces puab kev ca sab pluj moog taag.14Puab ca sab rua kaab laug saab tej nyuas xuv ua zeg.15Yog puab tso cev rua kaab laug saab lub zeg, puas yuav khov puab? Yog puab tuav tej xuv kaab laug saab ntawd puas yuav paab tau puab sawv ntsug?'16"Cov tuabneeg sab phem hlub mog nyoos ib yaam le tej nroj kws tau tshaav ntuj, hab zoo ib yaam le tej nroj kws fuam puv vaaj.17Tej caag nrhau moog qhwv tej pobzeb hab zawm txhua lub pobzeb ruaj heev.18Tabsis yog muab puab rhu tawm ntawm puab qhov chaw, tsi muaj leejtwg paub has tas puab nyob ntawd le.19Tej ntawd yog cov tuabneeg sab phem tej kev zoo sab; nwgnuav yuav muaj lwm yaam lug hloov puab chaw.20"Tabsis Vaajtswv yeej tsi tso tug kws muab sab npuab nwg tseg, lossis paab tug tuabneeg sab phem le.21Vaajtswv yuav rov pub koj qw hab luag zoo sab dlua,22tabsis nwg yuav ua rua cov kws ntxub koj poob ntsejmuag, hab cov tuabneeg sab phem tej vaaj tse yuav puamtsuaj taag."

  


  


  Yauj 9


  Yauj


  
    1Yauj hastas,2"Kuv tub nov dlua tej ko lug lawm. Tabsis tuabneeg yuav ua le caag ua plaub yeej Vaajtswv?3Leejtwg yuav ua le caag caav yeej Vaajtswv? Vaajtswv ib txheeb lu lug nug tsi muaj leejtwg tebs tau ib lus le.4Vaaitswv muaj fwjchim hab ntse heev; tsi muaj leejtwg tawmtsaam yeej nwg.5Nwg tshem tej roob los roob yeej tsi paub le, hab nwg txujkev chim rhuav tej roob puamtsuaj taag.6Vaajtswv ua kuas aav qeeg hab cu kuas nplajteb ua zug koog; nwg dlaj tej ncej kws txheem lub nplajteb.7Nwg txwv tau tsi pub kuas lub nub tawm tuaj, hab txwv tau tsi pub kuas tej nubqub ci mo ntuj.8Yeej tsi muaj leejtwg paab Vaajtswv nthuav lub ntuj, lossis muab tug zaaj huv havtxwv tsuj nthi tseg.9Vaajtswv muab tej nubqub: lub nubqub Ntsauv, lub nubqub Puj Sua Kwv Ntaas, cov nubqub Txhaj Txiv Mini, hab tej nubqub saab qaabteb teeb rua sau nruab ntug:10Peb tsi totaub tej txujci tseemceeb kws nwg ua, hab tej txujci kws nwg ua yeej suav tsi txheeb le.11"Vaajtswv hlaa ntawm kuv hauv ntej, tabsis kuv tsi pum nwg, nwg lug ntawm kuv ib saab tabsis kuv tsi nov.12Nwg muab tej kws nwg xaav yuav, tsi muaj leejtwg txwv tau; tsi muaj leejtwg muaj cuabkaav nug has tas, "Koj ua dlaabtsi?"13Vaajtswv yuav tsi tshem nwg txujkev chim. Nwg yuav tsuj nwg cov yeebncuab kws paab tug Zaaj huv havtxwv kws tawmtsaam Vaajtswv.14Yog le ntawd, kuv yuav ua le caag nrhav tau lug teb Vaajtswv?15Txawm yog kuv tsi tau ua txhum le los kuv yeej tsi muaj cuabkaav teb nwg, kuv tsuas thov kuas Vaajtswv kws yog tug txav txim taabncuab kuv xwb.16Txawm yog nwg pub kuv has los sov nwg puas yuav noog kuv tej lug.17Txawm yog kuv tsi tau ua txhum los nwg tso naag xub naag cua lug ntsawj hab ntaus kuv nqaj dloog taag.18Nwg tsi pub kuv hloov paa le, nwg ua rua kuv lub neej ab sab kawg le.19Yog has txug qhov muaj zug, Vaajtswv yog tug muaj zug dlua! Yog has txug kev ncaaj nceeg, leejtwg txhaj yuav pev tau nwg?20Txawm yog kuv tsi tau ua txhum los tej lug kws kuv has rov rau txim rua kuv, txawm yog kuv ua zoo los Vaajtswv has tas kuv ua txhum.21-22KUV tsi tau ua txhum los tsi muaj leejtwg quavntsej kuv. Kuv dlhuav tsi xaav ua neej nyob lawm, tsi muaj dlaabtsi zoo rua kuv le. Txawm yog peb txhum hab tsi txhum los Vaajtswv yuav rhuav kuas puamtsuaj taag huv tuabsi.23Thaus ib tug tuabneeg tsi muaj txim ca le tuag, Vaajtswv khaws luag xwb.24Vaajtswv muab lub nplajteb nuav cob rua cov tuabneeg sab phem. Vaajtswv ua rua cov txav txim dligmuag taag. Yog tsi yog Vaajtswv ua, leejtwg yog tug ua?25"Kuv lub caij lub nyoog dlhau moog ceev tshaaj tej tuabneeg sis tw dlha, tabsis tsi muaj ib nub zoo le.26Kuv lub neej dlhau moog ceev ib yaam le lub nkoj kws dlha huv dlej, hab ceev ib yaam le tug dlaav kws yaa rwg si lug muab qab.27-28Yog kuv ua ntsejmuag luag ntxhi hab ua txuj nov qaab kuv tej mob, ces kuv tej kev txomnyem sab txawm rov lug tsimtxom kuv ntaag; kuv paub has tas, Vaajtswv tseem has tas kuv muaj txim.29Yog has tas kuv muaj txim, tseem yuav nkim kuv tug zug ua dlaabtsi?30Tsi muaj ib yaam tshuaj kws ntxuav tau kuv tej kev txhum le.31Vaajtswv muab kuv pov rua huv paag aav nkus, txawm yog kuv tej rig tsho los tub tsi nyam kuv.32Kheev laam Vaajtswv yog tuabneeg, kuv yuav muaj cuabkaav teb nwg; wb yuav moog huv tsev tu plaub kuas luas txav txim rua wb tej lug sis caav.33Tabsis tsi muaj leejtwg nyob nruab nraab txav txim rua kuv hab Vaajtswv.34Vaajtswv, thov koj tsi xob rau txim rua kuv! Thov tshem koj tej kev nruj kev tsiv moog!35Kuv yeej tsi ntshai le. Kuv yuavtsum has xwb, rua qhov kuv yeej paub kuv lub sab.

  


  


  Yauj 10


  1"Kuv dlhuav ua neej nyob heev lawm. Thov noog kuv ywg kuv tej kev lwj sab.2Vaajtswv, thov tsi xob rau txim rua kuv. Thov qha rua kuv saib! Yog le caag koj txhaj rau txim rua kuv?3Puas tsimnyog koj ua nruj ua tsiv rua kuv, saib tsi taug tej kws koj tsim, hab luag ntxhi rua tej tuabneeg sab phem tej num?4Koj puas muaj qhovmuag le tuabneeg muaj? Koj puas pum le tuabneeg pum?5Koj noobnyoog puas tuab lu le tuabneeg, lossis koj txujsa puas tuablu le tuabneeg txuj?6Vim le caag koj pheej nrhav kuv tej kev txhum hab tshawb tej kws kuv ua tsi yog?7Koj yeej paub has tas, kuv tsi muaj txim, hab tsi muaj leejtwg cawm kuas kuv dlim ntawm koj.8"Koj txhais teg tsim hab puab kuv, hab nwgnuav los yog koj ob txhais teg rhuav kuv.9Ncu ntsoov has tas koj muab aav nplaum puab kuv; koj yuav muab kuv tsoo kuas rov ua moov aav los?10Koj pub kuv txiv tsim muaj kuv; koj ca kuv luj hlub huv kuv nam plaab.11Koj tsim kuv lub cev muaj pobtxhaa hab leeg, hab kuas muaj nqaj muaj tawv qhwv tej pobtxhaa.12Koj pub kuv muaj sa hab muaj kev hlub tsi tu, hab koj tsomkwm kuas kuv muaj sa nyob.13Tabsis nwgnuav kuv paub has tas koj nyaag nrhw ua rua kuv raug mob txhua lub sijhawm.14Koj tog ntsoov saib kuv puas ua txhum, ces koj yuav tsi zaam txim rua kuv.15Thaus twg kuv ua txhum, ces txawm tsi hum koj sab ntaag, tabsis yog kuv ua ncaaj, koj yeej tsi qhuas kuv le. Kuv txaajmuag kawg, tsaa tsi taug taubhau le.16Kuv lub neej nyavnyuas chiv zoo xwb, koj txawm siv txu kuv lub neej ib yaam le tsuv ntxhuav caum tsaj tum; hab koj tseem ua tej txujci tawmtsaam kuv.17Koj ibtxwm muaj timkhawv kom kuv; koj txujkev chim fuam luj zuj zug tuaj tawmtsaam kuv; koj ibtxwm nrhav lub tswvyim tshab tawmtsaam kuv.18"Vaajtswv, vim le caag koj txhaj le ca kuv yug lug? Tsimnyog koj ca kuv tuag ua ntej thaus tsi tau muaj leejtwg pum kuv.19Yog kuv ncaaj nraim huv kuv nam plaab moog rua huv qhov ntxaa, mas yuav zoo ib yaam le kws kuv tsi tau yug lug.20Puas yog kuv lub neej tub yuav dlua? tsi xob thaab kuv! Ca kuv muaj kev zoo sab thaus kuv tseem tshuav sijhawm.21Kuv tub yuav moog sai sai nuav, hab yuav tsi rov qaab lug le lawm, yuav moog rua huv lub tebchaws kws tsaus ntuj dlub ncab,22yog lub tebchaws kws muaj dluab tsaus nti, txawm yog qhov kaaj los zoo le qhov tsaus ntuj."


  


  Yauj 11


  Xaufas


  
    1Xaufas kws yog tuabneeg Namas teb has tas,2"Txawm tsi muaj leejtwg teb tej lug kws tsi muaj qaabhau nuav le? Tug tuabneeg kws has lug ntau puas yog tuabneeg ncaaj nceeg?3Yauj, koj xaav has tas peb teb tsi tau koj tej lug nua los? Koj tej lug txobthuam yuav ua rua peb nyob tuabywv nua los?4Koj khaav has tas, koj has lug tseeb; koj khaav has tas koj dlawbhuv taabmeeg Vaajtswv.5Kuv xaav kuas Vaajtswv teb koj tej lug!6Nwg yuav qha ntau lub tswvyim rua koj; muaj ntau yaam kev txawj ntse kws tuabneeg tsi paub. Vaajtswv rau txim rua koj sib tshaaj qhov kws koj tsimnyog raug.7"Koj puas paub txug Vaajtswv lub peevxwm, koj puas paub Vaajtswv lub fwjchim kws luj kawg nkaus?8Sau nruab ntug yeej tsi muaj nrim rua Vaajtswv, tabsis koj qhovmuag pum tsi taag. Vaajtswv paub tubtuag teb huv tuabsi, tabsis koj tsi paub.9Vaajtswv lub fwjchim luj tshaaj lub nplajteb hab dlaav dlua havtxwv.10Yog Vaajtswv kom koj hab coj koj moog rua huv tsev tu plaub, leejtwg yuav cheem tau nwg?11Vaajtswv paub tej tuabneeg kws tsi muaj nqes; Vaajtswv pum tuabneeg tej kev phem kev qas.12Thaus twg tug neeg luav qus yug tau lug ua tuabneeg, mas tug tuabneeg ruag txhaj yuav txawj ntse.13"Yauj, koj ca le ua sab ncaaj, koj txhaj le moog cuag tau Vaajtswv.14Tshem tej kev phem kev qas hab kev txhum tawm huv koj lub tsev moog.15Koj txhaj muaj ntsejmuag fim tuabneeg nplajteb, hab nyob tso sab lug tsi ntshai leejtwg.16Koj yuav tsi ncu qaab txug koj tej kev nyuaj sab, koj tej kev nyuaj sab yuav dlhau moog ib yaam le dlej ndlwg, koj yuav ncu tsi txug le lawm.17Koj lub neej yuav ci tshaaj lub nub ci thaus taavsu, hab koj lub neej kws tsaus ntuj nti yuav kaaj nrig ib yaam le thaus sawv ntxuv.18Koj yuav ua lub neej nyob kaaj sab lug, hab muaj kev ca sab; Vaajtswv yuav tsomkwm koj hab pub kuas koj tau su.19Koj yuav tsi ntshai koj tej yeebncuab; tuabneeg coob leej yuav tuaj thov koj paab.20Tabsis cov tuabneeg sab phem, yuav saib ncig leeg tsi muaj chaw ca sab hab puab yuav nrhav tsi tau kev tsiv dlim le. Puab txujkev ca sab tsuas yog txujkev tuag xwb."

  


  


  Yauj 12


  Yauj


  
    1Yauj teb has tas,2"Koj yog cov tuabneeg ntawd ntaag. Thaus koj tuag, koj tej kev txawj ntse yuav tuag nrug koj moog.3Tabsis kuv kuj muaj kev txawj ntse ib yaam le koj hab; kuv yeej tsi ntshai hab tsi swb koj le; txhua tug puavleej paub tej kws koj has ntawd.4Txawm yog kuv tej phoojywg los naj nub luag kuv plig, txawm yog kuv yeej ncaaj nceeg hab tsi tau ua txhum los puab tseem luag kuv; tabsis kuv paub has tas, muaj ib nub Vaajtswv yuav teb kuv tej lug thov.5Koj tsi muaj kev nyuaj sab dlaabtsi, ces koj txawm yuav tuaj muab kuv tso dlaaj tso luag; koj ua le ntawd, yog koj ntaus ib tug txivneej kws tub yuav qaug.6Tabsis cov tuabneeg tub saab hab tsi fwm Vaajtswv nyob kaaj sab lug, puab tug vaajtswv ces yog puab tug zug xwb.7"Tabsis koj ca le moog nug tej tsaj lossis tej noog, puab yuav qha koj;8ca le moog thov tej tsaj nruab nqhuab hab tej tsaj nruab dleg qha kev txawj ntse rua koj.9Txawm yog tej tsaj los tub paub has tas Vaajtswv yog tug tsim puab.10Vaajtswv yog tug tswj tuabneeg hab tej tsaj txujsa; Vaajtswv lub fwjchim tuav txhua tug tuabneeg txujsa.11Ib yaam le koj lub qhovntsej nyam noog luas tej lug, hab koj tug nplaig nyam saaj tej zaub mov.12-13"Tej tuabneeg laug muaj tswvyim, tabsis Vaajtswv muaj tswvyim hab muaj fwjchim huv tuabsi; tej tuabneeg laug muaj kev txawj ntse, tabsis Vaajtswv muaj kev txawj hab muaj fwjchim ua tau num tav.14Yog Vaajtswv muab rhuav lawm, leejtwg yuav txhim khu dlua; hab leejtwg muaj cuabkaav tso tau tug tuabneeg kws Vaajtswv muab kaw?15Yog Vaajtswv tsi tso naag lug, ces yuav muaj ntuj qhua teb nkig; yog Vaajtswv tso naag lug, ces muaj dlej nyaab.16"Vaajtswv yog tug muaj zug hab nwg ibtxwm muaj yeej; tug tuabneeg dlaag ntxag hab tug kws raug luas dlaag ntxag puavleej yog Vaajtswv kaav.17NWg rhuav cov numtswv tej kev txawj ntse, hab ua rua cov thawjcoj kuas puab ua ib yaam le tej tuabneeg ruag.18NWg txu tau tej vaajntxwv hab coj puab moog kaw rua huv tsev lojcuj,19nwg txu tau cov povthawj hab tej tuabneeg muaj fwjchim kuas poob fwjchim.20NWg kaw cov tuavxaam kws luas ca sab rua, lubqhovncauj, hab muab cov tuabneeg laug tej kev txawj ntse tshem moog.21NWg rhuav cov tuabneeg muaj fwjchim kuas poob ntsejmuag hab ua rua tej numtswv tug zug ntaug.22Nwg ua qhov kaaj ci pumkev rua huv tubtuag teb.23NWg ua rua ntau tsaav tuabneeg muaj zug hab muaj fwjchim, tabsis nwg ua rua puab swb hab puamtsuaj.24Nwg ua rua puab cov thawjcoj ua tuabneeg ruag hab ua rua puab yuam kev moog moog lug lug tsi paub moog qhov twg.25Puab maub tsaus ntuj nti qaug puj poog ib yaam le tej tuabneeg qaug cawv.

  


  


  Yauj 13


  1-2"Tej kws koj has ntawd, kuv tub nov taag lawm, kuv totaub txhua yaam; kuv paub ib yaam le koj paub. Kuv lub qhovmuag yeej pum tej nuav lawm, kuv tsi tau swb koj.3Tabsis yog kuv nrug Vaajtswv sis has, tsi yog nrug koj sis caav; kuv xaav nrug Vaajtswv sis has txug kuv zaaj.4Koj muab tej lug dlaag lug npug koj txujkev ruag; koj zoo le tej kws tshuaj kws khu tsi tau luas tej mob zoo.5Koj tsi xob has lug, luas txhaj xaav has tas, koj yog tuabneeg ntse!6"Koj ca le noog kuv has kuv zaaj.7Vim le caag koj has lug dlaag? Koj xaav has tas, koj tej lug dlaag muaj nqes rua Vaajtswv nua los?8Koj yuav tuaj Vaajtswv tog txheem los? Koj yuav nrug Vaajtswv has nwg zaaj huv tsev tu plaub los?9Yog Vaajtswv ua tuab zoo saib koj, nwg puas pum koj muaj ib qho zoo? Koj xaav has tas koj dlaag tau Vaajtswv le koj dlaag tuabneeg nua los?10Yog has tas koj ua tsi ncaaj rua ib tog, Vaajtswv yuav rau txim nyaav ruakoj,11hab nwg lub fwjchim yuav ua rua koj ntshai kawg nkaus le.12Koj tej paajlug tsi muaj nqes ib yaam le tej moov tshauv; koj tej lug sis caav muas ib yaam le tej aav nplaum.13Koj ca le nyob tuabywv, kuv txhaj le muaj sijhawm has lug, ca saib thaus kawg tej ntawd yuav zoo le caag.14"Kuv pheej moo ua kuv lub neej.15Kuv taag kev ca sab lawm, Vaajtswv yuav muab kuv tua povtseg los xij. Kuv yeej yuav moog nrug nwg has kuv zaaj xwb.16Tej zag qhov kws kuv muaj lub sab tawv le nuav yuav paab tau kuv, rua qhov cov tuabneeg sab phem tsi muaj ib tug moog cuag tau Vaajtswv le.17Nwgnuav koj ca le ua tuab zoo noog tej lug kws kuv qha koj.18Kuv yeej npaaj rawv yuav moog has kuv zaaj, rua qhov kuv paub has tas kuv tsi tau ua txhum.19"Vaajtswv, koj yuav kom kuv ntaag los? Yog koj kom kuv, ces kuv yeej has tsi taug hab tuag xwb!20Ca kuv thov ob yaam; thov kuas koj pum le nuav, kuv yuav tsi tsiv nkaum koj;21tsi xob rau txim rua kuv, hab tsi xob ua rua kuv ntshai dlhau.22"Vaajtswv, koj has uantej, kuv maam le teb Lossis ca kuv has ua ntej, koj maam le teb.23Kuv tej kev txhum yog dlaabtsi? Kuv tau ua txhum dlaabtsi? Thov koj ca le phua kuv tej kev txhum rua kuv.24"Vim le caag koj tso kuv tseg? Vim le caag koj saib kuv zoo le tug yeebncuab?25Puas yog koj ua kuas kuv ntshai? Kuv tsi tseemceeb dlaabtsi le; kuv zoo le dlaim nplooj xwb; koj laam tawmtsaam tej nyuas quavnyaab qhuav los?26"Koj muab kev ab sab lug tawmtsaam kuv, koj sau tej kev txhum kws kuv ua thaus kuv tseem hluas lug rua kuv ris.27Koj muab saw hlau khi kuv kutaw; koj saib ntsoov kuv rhais txhua kaujruam, hab koj tu nrim rua kuv tsuj.28Thaus kawg kuv zoo ib yaam le yaavcaavntoolwj, hab zoo ib yaam le lub tsho kws ntsaum kaabrwg noj.


  


  Yauj 14


  1"Txhua tug tuabneeg kws yug lug ntawm quaspuj, ua neej nyob tsi ntev hab naj nub muaj kev ntxhuv sab.2Peb luj hlub hab ntsws sai ib yaam le tej paaj ntoos; peb dlhau moog zuj zug ib yaam le tug dluab ntxoov ntxoo.3Vaajtswv, koj puas yuav tsaa laaj muag saib kuv, lossis taug kuv zaaj txav txim rua kuv?4Yeej tsi muaj ib yaam huv yuav tawm ntawm qhov kws tsi huv le tuabneeglug.5Tuabneeg lub noobnyoog ua neej nyob koj tub teem tseg, hab koj paub has tas puab yuav nyob pistsawg hli. Lub sijhawm kws koj teem tseg yeej tsi muaj leejtwg hloov tau le.6Koj ca le tig rua ib qho hab tso nwg tseg; ca nwg tau su zoo sab ib yaam le tug tub zug kws ua num nyaav.7"Tseem muaj kev ca sab rua tug ntoo kws luas muab ntuv lawm; nwg lub hauvpaug tseem caj hab hlaav taug kaug tuaj.8Txawm yog nwg tej caag laug hab lub hauvpaug qhuav rua sau npoo aav lawm9los thaus muaj dlej ntub nwg yuav hlaav kaug tuaj ib yaam le tsob ntoo mog.10Tabsis thaus tuabneeg tuag lawm, ces nwg txujsa kawg rua nub ntawd; thaus tuabneeg tuag, nwg moog nyob qhov twg lawm?11"Dlej tu tsi ndlwg hab paag dlej qhuav zoo le caag,12ces tuabneeg tuag tsi sawv rov lug ib yaam le ntawd. Thaus lub ntuj tseem muaj nyob, puab yuav tsi sawv rov qaab lug; puab yuav tsi tsim ntawm qhov chaw kws puab pw.13"Kuv xaav kuas koj muab kuv coj moog zais rua huv tubtuag teb; ca kuv nraim huv moog txug thaus koj txujkev chim dlua tsaiv, hab thov koj teem ib lub caij ncu txug kuv.14Yog tuabneeg tuag lawm, nwg puas yuav rov muaj sa? Tabsis kuv yuav naj nub tog txug lub sijhawm kws koj tso kuv dlim tej kev nyuaj sab.15Thaus ntawd koj yuav hu kuv hab kuv yuav teb koj, hab koj yuav txaus sab rua tug kws koj tsim.16Koj yuav saib ntsoov kuv rhais txhua kaujruam, tabsis koj yuav tsi suav kuv tej kev txhum lawm.17Koj yuav zaam kuv tej kev txhum hab muab tshem moog povtseg; txhua yaam kev txhum kws kuv tau ua, koj yuav muab ntxuav huv tuabsi moog.18"Yuav muaj ib lub sijhawm kws tej hauv roob yuav nphau taag, hab tej roob tsuas los yuav raug tshem tawm ntawm nwg qhov chaw moog.19Dlej yuav tshoob tej pobzeb hab tuamtsaam naag yuav kuav tej moov aav moog taag; yog le ntawd, koj txhaj rhuav tuabneeg tej kev ca sab kws ua neej nyob.20Koj muaj zug tshaaj tuabneeg, hab muab puab tshem tawm moog ibtxhis; puab tuag, puab lub ntsejmuag txawv hlo.21Txawm yog nwg tej tub tau ntsej tau muag los nwg tsi paub, hab yog puab poob ntsej poob muag los puab qha tsi tau rua nwg.22Nwg tsuas nov nwg ib ce mob lwj ntsuav, hab nwg quaj ntsuag rua nwg tej kev nyuaj sab."


  


  Yauj 15


  Kev sis Thaam Ntu Ob


  (15.1-21.34)


  Elifas


  
    1Elifas has tas,2“Yauj, koj has lug tso ncua! Koj tso ncua xwb!3Yeej tsi muaj ib tug tuabneeg ntse has lug le koj has lossis has tej lug tsi muaj lub ntsab tseemceeb kws txaus luas yuav.4Yog ua le kws koj has, yuav tsi muaj leejtwg fwm Vaajtswv; hab tsi muaj leejtwg thov Vaajtswv le.5Koj tej kev phem kev qas ua rua koj has tej lug ko ntaag; koj khaws luas tej lug txawi ntse has xwb.6Tsi taag kuv yuav rau txim rua koj le; tej lug kws koj has rov ua timkhawv tawmtsaam koj.7"Koj yog thawj tug tuabneeg kws yug lug rua huv lub nplajteb nua los? Koj nyob ua ntej Vaajtswv tsim tej roob los?8Koj puas tau nov tej kws Vaajtswv npaaj yuav ua? Puas yog tuabneeg txujkev txawj ntse yog koj le?9Puas muaj ib yaam dlaabtsi kws koj paub kws peb tsi paub.10Peb kawm kev txawj ntse lug ntawm tej laug kws plaubhau dlawb paug kws puab yug ua ntej koj txiv.11"Vaajtswv tub nplig koj sab; ua le caag koj tsi yuav? Tej kws peb has rua koj, tub yog lug mog lug muas ntaag.12Ua le caag koj yuav ua ywj koj lub sab, hab has lug npautawg vog rua peb xwb?13Koj chim rua Vaajtswv, koj txhaj has tej lug ko tawmtsaam nwg.14"Yuav ua le caag tuabneeg txhaj ua tau zoo? Yuav ua le caag tuabneeg txhaj ua tau ncaaj nceeg taabmeeg Vaajtswv?15Txawm yog Vaajtswv cov timtswv los nwg yeej tsi ntseeg sab; rua qhov cov timtswv los tub tsi ncaaj nceeg taabmeeg Vaajtswv.16Tuabneeg haus kev phem kev qas ib yaam le haus dlej; qhov tseeb, tuabneeg yeej tsi ncaaj; tuabneeg yeej tsi muaj nqes le.17"Yauj, nwgnuav koj ca le noog kuv has tej kws kuv paub.18Tej tuabneeg txawj ntse yeej qha tej lug tseeb rua kuv, puab tau kawm tej kev txawj ntse ntawd lug ntawm puab txiv, puab qha txhua yaam rua kuv tsi zais le.19Puab lub tebchaws yeej yog puab tug, lwm tsaav tuabneeg yuav tsi tuaj tsuj puab lub tebchaws.20"Tug tuabneeg sab phem kws tsimtxom lwm tug, nwg yuav raug luas tsimtxom moog taag nwg simneej.21Nwg lub qhovntsej yuav nov tej suab quaj suab qw tsi tu, hab tub saab yuav tuaj fuab nwg thaus nwg xaav has tas, nwg tau zoo nyob tso sab lug.22NWg tsi muaj kev ca sab kws yuav tsiv dlim ntawm qhov tsaus ntuj, rua qhov muaj ib raab ntaaj tog rawv yuav tua nwg povtseg,23hab dlaav npoj los tog ntsoov yuav noj nwg lub cev. Nwg yeej paub nwg lub neej tom hauv ntej tsaus ntuj nti.24Kev puamtsuaj muaj fwjchim ib yaam le tug vaajntxwv kws tog rawv yuav tawmtsaam nwg.25"Tug tuabneeg kws tsaa teg tawmtsaam Vaajtswv hab twv tug kws muaj fwjchim luj kawg nkaus,26 27tug ntawd yog tuabneeg khaavtheeb hab ntxeev sab rua Vaajtswv; nwg muaj lub sab tawv tsaa nwg dlaim thaiv nav ntaaj dlha moog tawmtsaam Vaajtswv.28"Tug tuabneeg ntawd moog txeeb tej nroog hab tej tsev kws cov tswv tsiv lawm, tabsis yuav muaj tsuv muaj rog tuaj txeeb tej nroog hab fuab tej vaaj tse ntawd.29Nwg txujkev npluanuj yuav nyob tsi ntev; hab tej kws nwg khwv tau yuav tsi nyob moog ibtxhis. Txawm yog nwg tug dluab los yuav dlua moog,30hab nwg yuav tsiv tsi dlim kev tsaus ntuj le. Nwg yuav zoo ib yaam le tsob ntoo kws suavtawg kub tej ceg taag, hab cua ntsawj tej paaj yaa taag lawm.31Yog nwg txujkev ruag ua rua nwg ca sab rua txujkev ua phem ua qas, ces nwg yuav tau kev phem kev qas ua nqe zug.32Nwg yuav ntsws ua ntej kws tsi tau txug nwg lub sijhawm, hab nwg yuav qhuav ib yaam le tug ceg ntoo kws hlaav tsi taug nplooj.33NWg zoo ib yaam le tsob maab kws cov txiv zeeg thaus tsi tau sav; hab zoo ib yaam le tsob txiv ntoo roj kws tej paaj zeeg taag lawm.34Cov tuabneeg kws tsi fwm Vaajtswv yuav tsi muaj xeebntxwv, hab suavtawg yuav kub puab tej vaaj tse kws muab luas tej nyaj xab lug ua.35Puab yog cov tuabneeg kws tsim kev kub ntxhuv hab ua phem; puab lub sab npaaj rawv dlaag ntxag lwm tug."

  


  


  Yauj 16


  Yauj


  
    1Yauj teb has tas,2"Kuv yeej tau nov luas has tej ko lug lawm; mej tej lug nplig ua rua kuv ntxhuv sab xwb.3Mej tej lug kws tsi muaj qaabhau ko has tsi paub taag le los? Mej yuav has kuas moog txug thaus kawg los?4Yog has tas mej yog kuv, hab kuv yog mej, kuv yeej has tau txhua yaam le mej has hab. Kuv yuav cu taubhau hab has tau tej lug tuammom mej ib yaam nkaus.5Kuv muaj cuabkaav paab tau mej, txhawb mej tug zug hab nplig tau mej sab.6"Txawm yog kuv has lug los tsi paab dlaabtsi, hab yog kuv ua tuabywv los kuv tug mob tsi ntaug.7Vaajtswv, koj ua rua kuv lub cev mob lwj quas ntsuav; koj ca kuv tsev tuabneeg raug tua tuag taag.8Koj muab kuv khi hab koj yog kuv tug yeebncuab. Kuv tshuav tawv hab pobtxhaa lawm xwb, hab luas muab tej ntawd ua timtseeb has tas kuv ua txhum.9"Vaajtswv chim, nwg txhaj muab kuv dlua ua tej dlaim; nwg ntxub kuv hab saib qhovmuag qauj leg rua kuv.10Tej tuabneeg tuaj nyob puagncig kuv, puab has lug saib tsi taug kuv, hab xuas tawg ncuav rua kuv lub plhu.11Vaajtswv muab kuv cob rua cov tuabneeg ua phem ua qas.12Kuv yeej ua neej nyob kaaj sab lug, tabsis Vaajtswv tsawv nkaus kuv cejdlaab caab, nwg nplawm kuv hab tsuj kuv ntsoog taag. Vaajtswv muab kuv ua dlaim phaj rua nwg sim,13hab tua xub neevnti txhua phaab tuaj rua kuv, tej xub ntawd tuaj raug kuv ua rua kuv nqaj to; txawm le ntawd los nwg tsi hlub kuv le.14Nwg ua rua kuv raug mob ua ntu zug; nwg tawmtsaam kuv ib yaam le tug tubrog.15"Kuv quaj ntsuag hab muab ntaub tsaaj lug xaws ua rig tsho naav, kuv txu fwjchim hab nyob huv aav.16Kuv quaj ceb muag taag, kuv ob lub qhovmuag o lab ploog.17Tabsis kuv tsi tau ua txhum dlaabtsi hab kuv muaj lub sab dlawb paug thov Vaajtswv.18"Lub nplajteb, tsi xob muab kuv tej kev txhum npug ca! Tsi xob ca kuv lub suab thov kev ncaaj nceeg ntsag.19Muaj ib tug nyob sau ntuj npaaj rawv tuaj kuv tog paab kuv.20Kuv tej phoojywg txobthuam kuv; kuv quaj kua muag ndlwg lawg rua Vaajtswv.21Kuv xaav kuas muaj ib tug paab kuv moog thov Vaajtswv, ib yaam le tug tuabneeg kws moog thov nwg tug phoojywg.22Tshuav tsi muaj pistsawg xyoo lawm, kuv yuav tau taug txujkev kws moog tsi muaj nub rov lug.

  


  


  Yauj 17


  1Kuv txujsa tub yuav tu. Kuv ua tsi taug paa lawm; tsi tshuav ib yaam dlaabtsi rua kuv le, tsuas tshuav lub qhov ntxaa qheb lug tog kuv xwb.2Kuv saib ntsoov luas txobthuam kuv mob kawg le.3Vaajtswv, kuv yeej ua ncaaj, thov koj noog kuv tej lug, yeej tsi muaj leejtwg noog kuv tej lug le.4Koj kaw puab lub sab kuas puab tsi totaub; thov tsi xob pub puab kovyeej kuv.5Tug tuabneeg kws dlaag nwg tug phoojywg tej nyaj yuav, nwg tej mivnyuas yuav raug kev txomnyem vim tej kws nwg ua ntawd.6Vaajtswv ua rua kuv raug luas has tsi zoo, hab luas nti quavncaug rua kuv ntsejmuag.


  7Kuv tej kev quaj ntsuag ua rua kuv lub qhovmuag tsi pum kev; kuv ob txhais npaab hab ob txhais ceg ntxaug qhuav qhawv ib yaam le tej mojzeeg.8Cov tuabneeg kws khaav has tas puab ncaaj nceeg, yuav xaav tsi thoob tej nuav, hab puab thuam has tas kuv tsi fwm Vaajtswv.9Cov tuabneeg kws muaj meejmom khaav has tas, puab yog cov ncaaj nceeg tshaaj.10Tabsis yog puab cov ntawd tuaj sawv taabmeeg kuv, kuv pum has tas puab tsi muaj ib tug ntse le.11"Kuv lub sijhawm tub dlhau lawm, tej kws kuv npaaj sab ua tsi tau tav; kuv taag kev ca sab lawm.12Tabsis kuv tej phoojywg has tas mo ntuj yuav hloov ua nruab nub; puab has tas, qhov kaaj tub lug ze lawm,tabsis kuv pum has tas, kuv tseem nyob huv qhov tsaus ntuj nti.13Kuv txujkev ca sab tsuas yog tubtuag teb xwb, yog qhov chaw tsaus ntuj nti kws kuv yuav moog pw.14Kuv yuav hu lub qhov ntxaa ua kuv txiv, hab hu tej kaas kws noj kuv ua kuv nam hab kuv cov muam.15Kuv tseem tshuav kev ca sab hab los? Leejtwg pum has tas tseem muaj kev ca sab?16Thaus kuv moog rua huv tubtuag teb, kuv tsi muaj kev ca sab le lawm."


  


  Yauj 18


  Npiledas


  
    1Npiledas kws yog tuabneeg Suhas has tas,2"Yauj, koj txawm yuav has lug tsi paub xaus le los? Yog koj tsum, peb txhaj yuav has rua koj noog.3Ua le caag koj xaav has tas, peb ruag ib yaam le tej nyuj?4Qhov kws koj chim hajyam ua rua koj mob heev xwb. Koj txujkev chim puas yuav ua rua lub nplajteb nuav hloov ua suabpuam? Vaajtswv puas yuav muab tej hauv roob tshem kuas koj zoo sab?5"Tug tuabneeg sab phem lub teeb tub tuag hab nwg lub cubtawg yuav tsi cig lawm.6Lub teeb kws nyob huv nwg lub tsevntaub yuav tsaus moog.7Thaus u nwg rhais ruj khov kho, tabsis nwgnuav nwg qaug lawm; qhov kws nwg qaug tub yog vim nwg ua ywj nwg lub sab.8Nwg taug kev moog rua ntawm luas lub vuj hlua, hab lub vuj hlua yuav soo nwg kutaw,9raab cuamkoob yuav tais nwg laujtaws ruaj nreeg ca.10Luas faus vuj hlua rua huv aav; hab cuab muv tog nwg kev.11"Muaj kev txhawj ntshai nyob puagncig nwg, hab caum nwg moog txhua kaujruam.12Nwg ibtxwm npluanuj, tabsis nwgnuav nwg tshaib nqhes; kev puamtsuaj sawv ntawm nwg ib saab tog nwg.13Muaj mob ua paug mag thoob plawg nwg lub cev, ua rua nwg ob txhais npaab hab ob txhais ceg qawj tub zuj zug.14Nwg raug muab rhu tawm huv lub tsevntaub kws nwg nyob kaaj sab lug hab muab caab moog cuag tug vaajntxwv kws yog kev tuag.


    15Suavtawg leejfaaj yuav kub txhua yaam huv nwg lub tsevntaub kuas taag dlu lug tsi tshuav ib yaam dlaabtsi nyob huv le lawm.16Nwg tej caag yuav qhuav hab tej nplooj yuav ntsws.17Nwg lub koob lub npe yuav pluj huv nplajteb nuav moog; hab yuav tsi muaj leejtwg ncu txug nwg le lawm.18Luas yuav muab nwg tshem tawm ntawm cov kws tseem muaj sa nyob lub tebchaws moog, hab muab nwg ntab tawm ntawm qhov kaaj moog rua huv qhov kws tsaus ntuj nti.19Nwg tsi muaj xeebntxwv seem ua neej nyob le lawm.20Tej tuabneeg kws nyob saab nub tuaj hab saab nubpoob, nov txug tej kev puamtsuaj kws lug raug nwg, puab ntshai ua ibce tshee nyo.21Cov tuabneeg kws ua phem ua qas yuav tau tej nuav, hab cov tuabneeg kws tsi quavntsej Vaajtswv los yuav tau tej nuav ib yaam nkaus."

  


  


  Yauj 19


  Yauj


  
    1Yauj has tas,2"Ua le caag mej pheej has lug twm kuv?3Mej naj nub has lug saib tsi taug kuv, mej pheej tshev kuv, mej tsi txaajmuag le.4Txawm yog kuv tau ua txhum tag los tej kev txhum ntawd tsuas raug kuv xwb.5Mej xaav has tas mej yog tuabneeg zoo dlua kuv, hab mej suav has tas qhov kws kuv raug kev txomnyem yog kuv ua txhum.6Mej tsi paub has tas Vaajtswv yog tug kws ua tej nuav los? Nwg cuab hlua kuas maag kuv.7Kuv caam qhov kws nwg quab yuam kuv, tabsis tsi muaj leejtwg noog kuv has; tsi muaj leejtwg nov kuv lub suab quaj thov kev ncaaj nceeg.8Vaajtswv taav kuv txuj hauvkev, kuv txhaj moog tsi dlhau; nwg ua rua kuv txuj hauv kev tsaus ntuj quas nti.9Nwg sau kuv tej nyaj tej kub lawm taag, hab txu kuv lub koob lub npe poob.10Nwg puav kuv ntaus txhua cegkaum. Nwg rhu kuv txujkev ca sab ib yaam le dlob ntoo kuas kuv qhuav hab tuag moog.11Vaajtswv chim hab ua nruj ua tsiv tawmtsaam kuv; nwg ua rua kuv ib yaam le kuv yog nwg tug yeebncuab.12NWg tso nwg tej tubrog tuaj tawmtsaam kuv; puab khawb qhov hab tsuam yeej puagncig kuv lub tsev ntaub.13"Vaajtswv ua rua kuv tej kwvtij tso kuv tseg; cov tuabneeg kws ibtxwm swm kuv tsi paub kuv lawm;14kuv tej kwvtij kwv npawg tsiv taag tso kuv tseg.15Tej tuabneeg kws ibtxwm tuaj ua qhua huv kuv tsev tsi xaam muaj kuv lawm; txawm yog kuv tej ntxhais qhev los saib kuv zoo le tug qhua hab zoo le tej tuabneeg txawv tebchaws lawm xwb.16Thaus kuv hu kuv tug tubkhai, nwg tsi teb kuv, txawm yog kuv thov nwg los nwg tsi paab.17Kuv tug quaspuj na tsi taug kuv tug ntxhab, hab kuv tej kwvtij tsi muaj ib tug txaav lug ze kuv.18Thaus tej mivnyuas yau pum kuv, puab saib tsi taug kuv.19Kuv tej phoojywg kws zoo los puab qas kuv; cov tuabneeg kws ibtxwm hlub kuv tig rov tawmtsaam kuv.20Kuv ntxaug heev tshuav tawv qhwv txhaa lawm xwb; kuv tub yuav laug tsi caj lug ua neej nyob.21"Mej yog kuv cov phoojywg, mej ca le hlub kuv! Vim Vaajtswv tsaa nwg txhais teg ntaus kuv qaug lawm.22Ua le caag mej txhaj tsimtxom kuv ib yaam le Vaajtswv ua rua kuv? Mej tseem tsimtxom kuv tsi tau txaus los?23"Kuv xaav kuas muaj ib tug ncu kuv tej lug hab muab sau tseg rua nruab ntaw!24Lossis muab kuv tej lug txaug rua ntawm tej pobzeb kuas nyob moog ibtxhis.25Tabsis kuv paub has tas, muaj ib tug nyob sau ntuj, thaus kawg nwg yuav lug paab kuv dlaws kuv zaaj.26Txawm yog tej kaab mob noj kuv cev nqaj dlaim tawv taag lawm los tam neej nuav kuv tseem yuav pum Vaajtswv.27Kuv lub qhovmuag yuav pum ntsoov nwg, nwg yuav tsi zoo le tug tuabneeg kws kuv tsi paub. "Kuv qaug zug rua qhov mej has tas,28"Peb yuav tsimtxom nwg le caag?" Mej nrhav tswvyim ntau yaam tawmtsaam kuv.29Tabsis nwgnuav mej ca le ntshai nav ntaaj nav rag, Vaajtswv txujkev chim yog raab ntaaj kws yuav hlais tug tuabneeg kws ua txhum, kuas mej paub has tas, muaj ib tug yuav txav txim."

  


  


  Yauj 20


  Xaufas


  
    1Xaufas kws yog tuabneeg Namas teb has tas,2"Yauj, koj ua rua kuv npau tawg heev, kuv tog tsi taug yuav rawm teb koj.3Tej kws koj has ntawd yog ib lu lug txob thuam saib tsi taug kuv, tabsis kuv paub has tas kuv yuav teb koj le caag.4"Koj yeej paub has tas, tam thaus u zoo le caag, txij thaus muaj tuabneeg nyob huv lub nplajteb nuav,5yeej tsi muaj ib tug tuabneeg sab phem yuav ua neej nyob ntev le.6Txawm yog nwg txujkev khaavtheeb yuav sab moog nto ntuj, hab nwg lub taubhau yuav sab moog txug sau cov fuab7los nwg yuav raug tshuab yaa moog ib yaam le tej moov aav. Cov tuabneeg kws ibtxwm paub nwg, yuav xaav tsi thoob has tas, sov nwg moog rua qhov twg lawm.8Nwg yuav yaaj ntshis moog ib yaam le zaaj npau suav, lossis zaaj ywgtoog kws pluj moog tsi pum ntxiv le lawm.9Nwg yuav pluj ndlais ntawm qhov chaw kws nwg ibtxwm nyob;10nwg tej tub yuav xaa tej kws nwg nyag ntawm cov tuabneeg pluag lug rov qaab.11Nwg lub cev tseem hluas, tabsis tsi ntev yuav moog ua aav.12-13"Kev phem kev qas qaab heev, nwg txhaj muab ibtxha npuav rua huv qhovncauj kuas nwg zoo sab.14Tabsis tej zaub mov huv nwg plaab ab heev, ab ib yaam le tej tshuaj muaj taug.15Tug tuabneeg sab phem yuav ntuav tej kev npluanuj kws nwg nyag luas tug lug tawm; Vaajtswv yuav muab tej kws nwg ntuav tawm lug, xaa rov qaab huv tuabsi.16Tej kws cov tuabneeg sab phem nqog, zoo ib yaam le tej tshuaj muaj taug; tej ntawd yuav lom nwg tuag ib yaam le tug naab muaj taug tum.17Nwg yuav tsi tau pum tug dlej cag kws muaj kua mig hab zib ntaab.18Nwg yuav tso txhua yaam kws nwg khwv tau lug tseg; nwg yuav tsi muaj kev zoo sab rua tej paaj laum kws nwg tau,19rua qhov nwg tsimtxom hab tsi quavntsej cov tuabneeg txomnyem; hab txhaav luas tej tsev kws ua tau lawm yuav.20Nwg txujkev ua tuabneeg sab hlub, tsi paub txaus le.21Thaus nwg noj, nwg tsi tseg ib yaam dlaabtsi seem le, tabsis nwgnuav nwg txujkev npluanuj tub xaus lawm.22Thaus nwg muaj txaus lawm, kev pemsij yuav lug raug nwg.23Ca nwg noj kuas txaus lawv le nwg lub sab! Vaajtswv txujkev chim kws nruj tsiv yuav rau txim rua nwg.24Txawm yog nwg tsiv dlim raab ntaaj hlau los xib xub tooj yuav chob nwg.25Xib xub yuav chob nwg lub cev tshaab plawg; lub hauv xub kws ntse yuav ua rua nwg ntshaav nrug, hab kev txhawj ntshai yuav lug raug nwg ua rua nwg lub sab tshee nyo.26Txhua yaam kws nwg khaws tseg raug puamtsuaj taag; cov nplaim tawg kws tsi yog tuabneeg txhais teg hlawv, yuav kub nwg hab nwg tsev tuabneeg huv tuabsi.27Lub ntuj qha tug tuabneeg nuav tej kev txhum hab lub nplajteb ua timkhawv tawmtsaam nwg.28Vaajtswv txujkev chim yuav phwj tuaj ua rua tug tuabneeg ntawd txujkev npluanuj puamtsuaj taag.29"Tej nuav yog tej kws cov tuabneeg sab phem tau, hab yog tej kws Vaajtswv npaaj tseg rua puab."

  


  


  Yauj 21


  Yauj


  
    1Yauj has tas,2"Ca le noog kuv tej lug; yog mej noog kuv has txhaj nplig tau kuv sab.3Ca sijhawm rua kuv has kuv tej lug, thaus kuv has taag lawd, mej xaav txob thuam le caag los tau.


    4"Kuv tsi yog nrug tuabneeg sis caav; yog le ntawd, kuv txhaj ua tsi taug sab ntev.5Mej ca le saib kuv, mej yuav xaav tsi thoob hab tsi paub has le caag.6Thaus kuv xaav txug tej xwmtxheej kws lug raug kuv, kuv ibce tuag taag, kuv ntshai hab tshee kawg le.


    7"Ua le caag Vaajtswv ca cov tuabneeg sab phem muaj sa nyob, pub puab vaammeej hab ua neej nyob laug nkoog?8Puab muaj tub muaj ki, muaj xeebntxwv, hab tseem pum puab tej tub ki luj hlub.9Vaajtswv tsi tso kev puamtsuaj lug raug puab tej vaaj tse; puab lub neej tsi tau raug kev txhawj ntshai ib zag le.10Puab tej nyuj muaj mivnyuas zoo, hab tsi muaj ib tug mooj le.11Puab tej mivnyuas dlha ua si, ib yaam le tej mivnyuas yaaj,12hab seev cev nrug tej suab raaj suab xyu.13Thaus puab ua neej nyob, puab nyob kaaj sab lug, hab thaus puab tuag, puab tsi tuag txomnyem ntsuav.


    14"Cov tuabneeg sab phem kuas Vaajtswv tsi xob thaab puab; puab tsi nyam ua puab lub neej lawv le Vaajtswv lub sab nyam.15Puab xaav has tas txawm yog yuav pehawm Vaajtswv lossis thov Vaajtswv los yeej tsi muaj qaabhau dlaabtsi.16Puab khaav has tas, qhov kws puab ua tau yog puab tug zug, tabsis kuv tsi yuav tej kws puab has ntawd.


    17“Tug tuabneeg sab phem lub teeb puas txawj tuag? Cov tuabneeg ntawd puas muaj ib tug tsi raug kev puamtsuaj le? Vaajtswv puas tau chim hab rau txim rua cov tuabneeg sab phem,18hab muab puab tshuab yaa ib yaam le cua ntsawj tej quav nyaab, lossis ib yaam le cua dlaaj cua dlub ntsawj tej moov aav yaa?


    19"Mej has tas Vaajtswv rau txim rua tej mivnyuas, vim leej txiv tej kev txhum. Tsi yog le ntawd! Vaajtswv tsuas rau txim rua cov kws ua txhum xwb; qhov kws Vaajtswv ua le ntawd, yog nwg qha has tas vim puab tej kev txhum.20Ca cov tuabneeg txhum ris puab lub txim vim puab tej kev txhum; Ca puab haus Vaajtswv tug kws muaj fwjchim luj kawg nkaus txujkev chim.21Thaus ib tug tuabneeg twg tuag lawm, nwg puas txhawj txug nwg tej mivnyuas saib puas nrug luas ua neej zoo?22Tuabneeg puas muaj peevxwm qha Vaajtswv, leejtwg yog tug txav txim rua cov kws nyob sab tshaaj plawg?23-24"Muaj ibtxha tuabneeg noj qaab nyob zoo moog txug nub kws puab taag simneej; thaus puab lub cev tseem muaj zug khov kho, puab tuag kaaj sab lug hab tsi mob txomnyem ntsuav.25Muaj ibtxha tuabneeg tsi muaj kev tau zoo hlo le; puab ua neej lwj sab hab tuag txomnyem ntsuav.26Tabsis txhua tug puavleej tuag, luas yuav muab log, hab kaas yuav noj puab txhua tug ib yaam nkaus.27"Kuv paub tej kws mej xaav hab lub tswvyim kws mej xaav ua phem rua kuv.28Mej nug has tas, "Nwgnuav tug numtswv luj kws yog tuabneeg ua phem ua qas lub tsev nyob qhov twg lawd?"29Mej puas tau nrug cov tuabneeg kws moog tshaam tebchaws thaam? Mej puas paub tej kws puab coj rov lug pav rua suavdlawg?30Nub kws Vaajtswv chim hab rau txim, tsuas yog cov tuabneeg sab phem txhaj seem xwb.31Tsi muaj leejtwg yuav kom tug tuabneeg sab phem, lossis ua pauj rua nwg tej kws nwg tau ua lug lawm.32Thaus luas kwv nwg moog rua tom qhov ntxaa, muaj tuabneeg zuv nwg lub ntxaa,33muaj tuabneeg quas txheeb quas pua vaam leej tuaj hlub tshua nwg; hab tej aav los npug nwg lub cev zoo kawg le.34"Tej lug kws mej tuaj nplig kuv tsi muaj qaabhau le! Tej lug kws mej teb kuv yog lug dlaag xwb!"

  


  


  Yauj 22


  Cov Lug Sis Thaam Ntu Peb


  (22.1-27.23)


  Elifas


  
    1Elifas kws yog tuabneeg Temas has tas,2"Tuabneeg muaj nqes dlaabtsi rua Vaajtswv? Txawm yog tej tuabneeg txawj ntse los puas muaj qaabhau rua Vaajtswv?3Qhov kws koj ua ncaaj puas hum Vaajtswv sab, lossis yog koj ua tuabneeg zoo puas paab tau Vaajtswv?4Tsi yog vim koj fwm Vaajtswv, Vaajtswv txhaj nplawm hab rau txim rua koj los?5Tsi yog le ntawd, tub yog vim koj ua kev txhum hab ua kev phem kev qas ntau heev.6Koj yuam kuas koj tug kwvtij them tej nqe kws nwg tshuav koj rov qaab, koj ca le moog sau nwg tej tsoog tsho lug hab ca nwg nyob labqaab.7Koj tsi pub dlej rua cov kws nqhes dlej haus, hab tsi pub mov rua cov kws tshaib plaab noj.8Koj siv koj lub fwjchim hab lub meejmom hom taagnrho lub tebchaws ua koj tug.9Tsi yog koj tsi paab cov puj ntsuag xwb, tabsis koj tseem moog fuab tej mivnyuas ntsuag tug hab tsimtxom puab.10Yog le ntawd, luas txhaj cuab hlua puagncig koj, hab tsi nwm kev txhawj ntshai tuaj voobnkauskoj,11lossis tsaus ntuj nti ua rua koj tsi pum kev, hab dlej nyaab tuaj npug nkaus koj.12Puas yog Vaajtswv nyob sab heev sau ntuj? Txawm yog tej nubqub nyob sab heev los Vaajtswv tseem tuaj sau saib tej nubqub ntawd.13Yog le caag koj nug has tas, "Vaajtswv tsi paub dlaabtsi? Muaj fuab thaiv Vaajtswv lawm, nwg yuav ua le caag txav txim tau rua peb?"14Koj xaav has tas, thaus Vaajtswv moog kev sau nruab ntug, nwg pum tsi tshaab tej tauv fuab tuab tuab tuaj rua peb.15"Koj txav txim sab taug txuj qub ke kws tej tuabneeg sab phem ibtxwm taug lawm los?16Txawm yog tsi tau txug puab lub sijhawm los dlej tub muab puab kuav moog taag lawm.17Cov tuabneeg ntawd yog cov kws tso Vaajtswv tseg, hab ntseeg has tas Vaajtswv ua tsi tau le caag rua puab.18Tabsis tub yog Vaajtswv ua rua puab vaammeej ntaag, kuv tsi totaub cov tuabneeg sab phem tej kev xaav le.19Cov tuabneeg ua zoo hab cov tuabneeg ncaaj nceeg yuav zoo sab hab luag thaus puab pum cov tuabneeg sab phem raug txim.20Tej kws cov tuabneeg sab phem tau yog kev puamtsuaj xwb, hab suavtawg yuav kub tej kws seem kuas taag dlu lug.21"Yauj, nwgnuav koj ca le nrug Vaajtswv sis raug zoo hab tsi xob ua rua nwg ib yaam le nwg yog yeebncuab; yog koj ua le kuv has, nwg yuav foom koob moov rua koj.22Ca le leeg yuav nwg tej lug qhuab ntuag; koj ca le khaws nwg tej lug rua nruab sab.23Qhov tseem ceeb koj yuavtsum txu fwjchim tig lug cuag Vaajtswv hab tshem tej kev phem kev qas huv koj lub tsev moog kuas dleb.24Ca le muab koj tej kub coj moog povtseg; hab muab koj tej tseem kub coj moog pov rua huv kwjhaa qhuav.25Ca Vaajtswv tug kws muaj fwjchim luj kawg nkaus hloov koj tej kub chaw, hab ca nwg yog koj tej nyaj kws teeb tej pawg.26Ces koj txhaj ca sab ntsoov rua Vaajtswv, hab koj yuav paub has tas nwg yog koj txujkev zoo sab.27Thaus koj thov Vaajtswv, nwg yuav noog koj tej lug thov, hab koj yuav ua kuas tav lawv le koj tej lug cog tseg.28Txhua yaam kws koj ua txhaj yuav tav, hab koj txuj hauv kev yuav tshaav ntuj lug.29Vaajtswv yuav txu tug kws khaavtheeb hab paab tug kws txu fwjchim.30Yog koj yeej yog tuabneeg ncaaj nceeg hab ua koj teg num ncaajv nwg yuav cawm koj."

  


  


  Yauj 23


  Yauj


  
    1Yauj teb has tas,2"Kuv tseem yuav caam hab ywg Vaajtswv; kuv nyaj tsi taug lawm, kuv txhaj quaj habntsaajualuaj.3Kuv xaav paub saib nwg nyob qhov twg, kuas kuv txhaj paub moog txug ntawm nwg qhov chaw nyob.4Kuv yuav pav kuv zaaj taabmeeg nwg hab has txhua yaam dlaws kuv zaaj.5Kuv xaav paub saib nwg yuav has le caag, hab nwg yuav teb kuv tej lug le caag.6Vaajtswv yuav siv taagnrho nwg tug zug tawmtsaam kuv los? Tsi yog le ntawd, nwg yeej yuav noog kuv tej lug.7Kuv yog tuabneeg ncaaj; kuv yeej muaj cuabkaav has kuv zaaj taabmeeg Vaajtswv; tug kws txav txim rua kuv, nwg yuav tso kuv dlim moog ibtxhis.8"Kuv moog nrhav saab nubtuaj, tabsis Vaajtswv tsi nyob ntawd; kuv moog nrhav rua saab nubpoob, tabsis tsi pum nwg.9Vaajtswv yeej ua num rua saab qaumteb hab saab qaabteb, tabsis kuv nrhav tsi pum nwg le.10Vaajtswv yeej paub txhua kaujruam kws kuv moog yog nwg sim kuv, nwg yuav pum has tas kuv tsi muaj txhum.11Kuv taug ncaaj nraim txujkev kws nwg xaiv rua kuv, kuv tsi ncaim moog saab twg le.12Kuv ibtxwm ua lawv le Vaajtswv tej lug saamfwm; kuv ua lawv le nwg sab nyam, kuv tsi ua lawv le kuv lub sab xaav.13"Vaajtswv yeej tsi hloov sab le. Tsi muaj leejtwg yuav tawmtsaam tau nwg lossis txwv tau nwg kuas tsi xob ua tej kws nwg yuav ua.14Tej kws nwg npaaj rua kuv lawd, nwg yuav ua kuas tav; qhov nuav tsuas yog ib yaam ntawm tej kws nwg npaaj xwb.15Kuv ntshai ua ibce tshee nyo taabmeeg nwg.16-17Vaajtswv tug kws muaj fwjchim luj kawg nkaus, ua rua kuv tug zug ntaug taag. Txawm yog qhov tsaus ntuj ua rua kuv tsi pum kev los tsi yog qhov tsaus ntuj ua rua kuv ntshai, tabsis yog Vaajtswv ua, tsi yog qhov tsaus ntuj ua.

  


  


  Yauj 24


  1"Vim le caag, Vaajtswv tsi teem ib lub sijhawm tseg txav txim, hab ua le caag cov kws ua nwg teg num tsi pum nub kws txav txim ncaaj nceeg le?2"Tej tuabneeg kws naam luas nrim teb kuas tau aav dlaav; puab moog nyag luas tej yaaj lug ua puab tug.3Puab moog txhaav cov mivnyuas ntsuag tej neeg luav, hab caab cov puj ntsuag tej nyuj lug yuam nqe moog txug thaus kws puab them nqe taag.4Puab yuam cov tuabneeg pluag txuj cai hab ntab cov tuabneeg txomnyem tsiv tawm moog.5"Yog le ntawd, cov tuabneeg txomnyem txhaj moog nrhav noj tom taj suabpuam ib yaam le tej neeg luav qus; tsi muaj ib thaaj chaw twg kws puab yuav moog nrhav zaub mov lug rua puab tej mivnyuas noj le.6Puab yuav tau moog sau qoobloo tom tej teb kws tsi yog puab le hab yuav tau moog dle txiv maab huv cov tuabneeg sab phem tej vaaj.7Mo ntuj puab pw labqaab tsi muaj rig tsho naav, hab tsi muaj ib yaam dlaabtsi rua puab vuv tiv no le.8Tej kob tuam tsaam naag kws lug lawv roob ua rua puab ntub taag, hab puab moog nraim ntawm tej qaab pobzeb xwb.9"Cov tuabneeg sab phem yuam tej mivnyuas kws tsi muaj nam tsi muaj txiv ua puab qhev, hab puab moog coj cov tuabneeg pluag tej mivnyuas lug yuam tej nqe kws cov tuabneeg pluag them tsi taug.10Tabsis cov tuabneeg pluag yuav tau tawm labqaab moog tiv thaiv puab tej mivnyuas; hab puab yuav tau yoo tshaib moog sau qoob.11Puab yuav tau yoo nqhes moog tsuam txiv ntoo roj luguaroj, hab moog tsuam txiv maab lug ua cawv.12Tej tuabneeg kws raug mob hab yuav tuag, quaj ntsoog qeeg huv tej nroog, tabsis Vaajtswv tsi quavntsej puab tej lug thov le.13"Muaj ib cov tuabneeg tsi kaam txais yuav txujkev kaaj; puab tsi totaub hab tsi paub moog lawv le txujkev kaaj coj puab.14Thaus sawv ntxuv cov tuabneeg tua tuabneeg sawv moog tua cov tuabneeg pluag hab cov txomnyem, hab thaus tsaus ntuj, puab moog ua tubsaab.15Tug tuabneeg kws ua kev nkauj kev nraug tog tsi taug tsaus ntuj, nwg muab ntaub npug nwg lub ntsejmuag kuas tsi muaj leejtwg paub nwg.16Mo ntuj tubsaab tsoo lug huv tsev, tabsis nruab nub tub saab tsiv moog nkaum kuas luas tsi pum.17Nruab nub puab ntshai qhov kaaj, tabsis mo ntuj puab tsi ntshai dlaabtsi le."


  [Xaufas]


  
    18"Tug tuabneeg sab phem yuav raug dlej kuav moog, hab puab tej laj teb yuav raug Vaajtswv foom tsi zoo; puab yuav tsi tau moog tu puab tej vaaj txiv maab lawm.19Tshaav ntuj zab tej dlaus yaaj hab qhuav le caag, ces tubtuag teb yuav coj tug tug tuabneeg txhum moog ib yaam le ntawd ntaag.20Txawm yog puab nam los tub tsi ncu txug puab le lawm; kaas yuav noj puab lub cev hab puab cev nqaj yuav puamtsuaj ib yaam le tug caav ntoo lwj.21Tej ntawd lug raug puab rua qhov puab tsi ua zoo rua tej puj ntsuag hab tsi ua sab dlawb sab zoo rua cov quaspuj kws tsi muaj mivnyuas.22Vaajtswv lub fwjchim yuav rhuav tshem cov tuabneeg kws muaj zug; cov tuabneeg sab phem ua neej nyob tsi muaj kev ca sab.23Vaajtswv ca puab nyob tso sab lug, tabsis Vaajtswv saib ntsoov puab txhua lub sijhawm.24Cov tuabneeg sab phem lub neej tsuas vaammeej ib ntus xwb, tabsis tom qab ntawd puab yuav ntsws hab qhuav ib yaam le tej nroj tsuag, puab zoo ib yaam le tej kaav nplej kws luas muab txav lawm.25Puas muaj leejtwg ua timkhawv has tas, tsi muaj le ntawd? Puas muaj leejtwg ua timkhawv has tas, kuv tej lug tsi tseeb?"

  


  


  Yauj 25


  Npiledas


  
    1Npiledas kws yog tuabneeg Suhas teb has tas,2"Vaajtswv yog tug kws muaj fwjchim, peb txhua tug yuavtsum fwm nwg; nwg tswj lub ntuj nyob thaajyeeb lug.3Puas muaj leejtwg suav txheeb cov timtswv kws ua num rua Vaajtswv? Puas muaj ib qhov chaw twg kws Vaajtswv qhov kaaj ci moog tsi txug le?4Puas muaj ib tug tuabneeg twg ncaaj nceeg lossis dlawbhuv taabmeeg Vaajtswv?5Vaajtswv saib, mas txawm yog lub hli los tsi ci hab tej nubqub los tsi huv.6Tuabneeg yog dlaabtsi, yog kaas hab kaab xwb los? Vaajtswv saib tuabneeg tseemceeb le caag?"

  


  


  Yauj 26


  Yauj


  
    1Yauj teb has tas,2"Ua le caag koj yuav siv zug paabkuvualuaj! Ua le caag koj paab tug tuabneeg kws tsi muaj zug!3Koj paab tuav tswvyim zoo kawg hab qha koj tej kev txawj ntse rua tug tuabneeg ruag le kuv nuav!4Koj xaav has tas, leejtwg txhaj yuav noog koj tej lug? Leejtwg tshoov koj lub sab kuas has tej lug nuav?"

  


  [Npiledas]


  
    5"Cov tuabneeg tuag tej ntsujplig tshee ndluas txag huv cov dlej kws nyob huv nruab tivtxwv.6Tubtuag teb qheb lug taabmeeg Vaajtswv; tsi muaj dlaabtsi thaiv tau tsi pub Vaajtswv pum le.7Vaajtswv nthuav lub ntuj moog rua saab qaumteb hab muab lub nplajteb tso rua ntawm qhov chaw kws tsi muaj dlaabtsi.8Vaajtswv ua kuas muaj dlej nyob huv cov fuab, hab tsi pub kuas cov dlej ntawd xaw huv cov fuab lug.9Vaajtswv ca tej tauv fuab lug roog thaus lub hli nraa.10Nwg kom nrim rua sau nplaim havtxwv, ua nrim cais qhov kaaj tawm ntawm qhov tsaus.11Thaus Vaajtswv dlaj tej ncej kws txheem lub ntuj, lub ntuj ua zug koog txaus ntshai kawg.12Vaajtswv lub fwjchim tswj havtxwv nyob tug yeeg; hab nwg txuj kev txawj ntse rhuav tau Lahaj kws yog tug zaaj.13Vaajtswv ua paa lub ntuj txhaj kaaj nrig, hab nwg txhais teg moog tua tau tug tsaj zaaj kws tsiv dlim lawm.14Tabsis tej ntawd tsuas yog Vaajtswv lub fwjchim, hab yog tej kws peb nov zoo le lub suab ntxhi xwb. Puas muaj leejtwg paub has tas, Vaajtswv muaj fwjchim npaum le caag?"

  


  


  Yauj 27


  Yauj


  
    1Yauj teb has tas,2"Kuv twv ntxhas ntawm Vaajtswv tug kws muaj fwjchim luj hab muaj sa nyob kws tsi pum kuv txuj kev ncaaj nceeg hab ua rua kuv lub neej txomnyem ntsuav has tas,3yog thaus kws Vaajtswv tseem pub kuv muaj txujsa nyob,4kuv lub qhovncauj yuav tsi has ib lu lug phem hab kuv tug nplaig yuav tsi has ib lu lug dlaag le.5Kuv yuav tsi leeg has tas, mej has yog; kuv yuav has tas kuv tsi yog tuabneeg txhum txug nub kuv tuag.6Kuv yuav tuav rawv txujkev ncaaj nceeg tsi tso tseg le; kuv lub sab yeej paub meej le ntawd.7"Thov kuas txhua tug kws tsi tuaj kuv tog hab tawmtsaam kuv raug txav txim ib yaam le cov tuabneeg sab phem hab tsi ncaaj.8Cov tuabneeg kws tsi fwm Vaajtswv puas muaj kev ca sab thaus Vaajtswv txav txim rua puab?9Thaus puab muaj kev nyuaj sab, Vaajtswv puas yuav nov puab tej lug thov?10Tsimnyog puab txaus sab rua Vaajtswv hab thov Vaajtswv txhua lub sijhawm.11"Ca kuv qha Vaajtswv lub fwjchim hab pav Vaajtswv tug kws muaj fwjchim luj kawg nkaus teg num rua mej paub.12Tabsis tsi taag kuv yuav qha mej, rua qhov mej tub pum lawm; yog le caag mej pheej has tej lug kws tsi muaj qaabhau?"

  


  [Xaufas] d


  
    13"Tej nuav yog Vaajtswv tug muaj fwjchim luj kawg nkaus rau txim rua cov tuabneeg sab phem hab ua nruj ua tsiv.14Txawm yog puab muaj tub ki coob los yuav raug nav ntaaj nav rag tua tuag taag rua huv tshaav rog; puab tej mivnyuas yuav tsi muaj noj tsi muaj haus txaus.15Cov kws seem yuav raug kaab mob kev nkeeg tuag taag, hab puab cov puj ntsuag tsi quaj nyav puab tej tuabneeg tuag.16Cov tuabneeg sab phem yuav muaj nyaj ntau suav tsi txheeb, hab muaj tsoog tsho ntau naav tsi taag;17Tabsis tsuas yog qee leej tuabneeg sab zoo yuav tau tej tsoog tsho ntawd naav, hab qee leej tuabneeg ncaaj nceeg yuav tau tej nyaj ntawd siv.18Cov tuabneeg sab phem ua tsev zoo le kaab laugsaab tej zeg, lossis zoo ib yaam le tug tubqhe lub tsev kws nwg nyob zuv teb.19Thaus puab pw tsaug zug puab tej nyaj txag nyob txhij, tabsis thaus puab sawv lug, puab tej nyaj txag pluj taag lawm.20Kev txhawj kev ntshai yuav lug raug puab ib yaam le dlej nyaab; mo ntuj cua dlaaj cua dlub yuav ntsawj puab moog taag.21Cov cua saab nubtuaj yuav ntsawj puab tawm huv puab tej tsev moog;


    22Thaus puab nrhav kev tsiv kuas dlim, tej cua ntawd yuav ntsawj puab tsi hlub puab le.23Thaus puab tsiv, cua ntsawj nrov nroo ntwg, lub fwjchim kws yog kev puamtsuaj ua rua puab ntshai heev."

  


  


  Yauj 28


  Qhuas Txuj Kev Txawj


  1Muaj ntau thaaj chaw kws luas khawb nyaj; hab muaj ntau lub chaw kws luas nchuav kub.2Tuabneeg khawb tau hlau huv aav lug, hab muab pobzeb hlawv kuas nchuav tau tooj lab.3Tuabneeg moog nrhav nyaj hab kub huv qhov tub tub kws tsaus ntuj nti. Puab nrhav huv lub nplajteb nuav qhov kws tub kawg nkaus, hab puab moog khawb tej pobzeb kws nyob huv qhov kws tsaus ntuj nti.4 Tuabneeg moog nrhav khawb nyaj khawb kub dleb ntawm tej chaw kws tuabneeg nyob lossis qhov chaw kws tuabneeg tsi tau moog txug dlua le, puab ua num khua sab khuav, dlauv hlua nqeg moog lug huv tej qhov aav.5Qoobloo tuaj huv aav tuaj, tabsis muaj suavtawg kub nyob huv nruab tivtxwv aav.6Tej pobzeb kws nyob huv aav, muaj tej hlaws muaj nqes, hab muaj kub nyob huv tej moov aav.7Tsi muaj ib tug dlaav twg paub txujkev kws moog rua ntawm tej chaw khawb nyaj , hab tej dlaav npoj los tsi tau yaa lug hlaa tej chaw ntawd le.8Tsi muaj tsuv ntxhuav lossis tsaj nyaum taug tej kev kws ntsag tu ntawd le.9Tuabneeg khawb tej pobzeb kws tawv tshaaj plawg, puab khawb taag tej roob sau ncov lug ti huv taw.10Thaus puab tho tej roob tsuas tshaab lawm; puab nrhav tau tej pobzeb kws muaj nqes.11Puab khawb moog tshwm rua huv cov dlej puab muab tej yaam kws nyob nraim quas nkoog rhu tawm lug rua ntawm qhov pum kev.12Tabsis yuav nrhav tswvyim qhov twg txhaj tau? hab yuav kawm kev totaub qhovtwg?13Lub tswvyim tsi nyob ntawm tej tuabneeg; hab tsi muaj leejtwg paub lub tswvyim tug nqe.14Qhov kws tub tshaaj plawg hab havtxwv has tas, lub tswvyim tsi nyob huv nuav.15Txawm yog muab nyaj muab kub yuav los yeej tsi tau lub tswvyim ntawd.16Tej tseem kub hab tej saw nyaj saw kub ntaus tsi tau lub tswvyim tug nqe.17Lub tswvyim muaj nqes tshaaj kub, tej khob kub lossis khob av pauv tsi tau lub tswvyim.18Lub tswvyim muaj nqes dlua tej qai zeb kaulas, qai zeb av hab hlaws.19Tej kws tseem kub hab tseem nqai zeb khixaulais los yeej ntaus tsi tau lub tswvyim tug nqe le.20Lub tswvyim lug qhovtwg lug? Hab kev totaub nyob qhovtwg?21Txhua yaam kws muaj sa yeej tsi pum lub tswvyim le, txawm yog tej noog kws yaa sau nruab ntug los yeej tsi pum le.22Txawm yog kev puamtsuaj hab kev tuag los tsuas nov luas caav txug lub tswvyim xwb.23Vaajtswv tuableeg txhaj paub txujkev kws moog nrhav lub tswvyim, hab paub has tas lub tswvyim nyob qhovtwg.24Rua qhov Vaajtswv pum ti nkaus qaabntuj kawg, hab pum txhua yaam kws nyob sau nruab ntug.25Thaus Vaajtswv pub rua tej cua muaj fwjchim hab cais kuas havtxwv nyob muaj nrim;26thaus Vaajtswv txav txim sab tso naag lug, ua fuab tsaus hab tsaglig xub laim rua qhov twg;27Vaajtswv pum lub tswvyim, nwg saib lub tswvyim yog qhov zoo hab nwg qhuas has tas lub tswvyim zoo kawg nkaus.28Vaajtswv has rua tuabneeg tas, "Yog mej xaav txawj ntse, mej yuavtsum fwm tug Tswv. Yog mej xaav totaub, mej yuavtsum tso kev phem kev qas tseg."


  


  Yauj 29


  Yauj Cov Lug Thaus Kawg


  Yauj


  
    1Yauj rov has ntxiv dlua tas,2"Kheevlaam kuv lub neej rov zoo le yaav thaus u kws Vaajtswv tseem tsomkwm kuv.3Vaajtswv nrug nraim kuv hab nwg ua qhov kaaj rua kuv thaus kuv taug txujkev tsaus ntuj.4Tej ntawd yog has txug thaus kuv lub neej tseem vaammeej kws kuv nrug Vaajtswv sis raug zoo hab Vaajtswv tseem tsomkwm kuv lub tsev.5Thaus ntawd, Vaajtswv tug kws muaj fwjchim luj kawg nkaus tseem nrug nraim kuv, hab kuv tej mivnyuas tseem nyob puagncig kuv.6Kuv tej nyuj tej tshis muaj mig ntau heev, hab kuv tej txiv ntoo roj los luj hlub mog nyoos ntawm tej haav kws muaj pobzeb.7Txhua zag kws cov txwjlaug huv lub nroog saablaaj, kuv kuj moog koom nrug puab,8hab thaus tej tub hluas pum kuv, puab zaam kev rua ob saab, hab tej tuabneeg laug sawv ntsug fwm kuv.9Cov thawj coj nyob ntsag tu tsi sis thaam;10txawm yog tej numtswv los tsi has lug le.11"Txhua tug kws pum kuv lossis nov kuv has lug, puab puavleej qhuas tej kws kuv tau ua taag lug lawd.12Thaus tej tuabneeg txomnyem quaj thov, kuv kuj paab puab; kuv paab tej mivnyuas ntsuag kws tsi pum qaab vaamkhom leejtwg.13Tej tuabneeg txomnyem los qhuas kuv, hab kuv paab cov puj ntsuag kuas nyob tso sab lug.14Kuv yeej ua ncaaj hab ua sab dlawb sab zoo.15Yaav taag lug kuv ua qhovmuag rua cov dligmuag hab ua kutaw rua cov saav ceg.16Kuv zoo ib yaam le leej txiv rua cov tuabneeg pluag; hab kuv tuaj lwm tsaav tuabneeg tog thaus puab raug kev txomnyem.17Kuv rhuav cov tuabneeg nruj tsiv lub fwjchim hab cawm cov tuabneeg kws raug luas tsimtxom.18"Kuv xaav ua neej kuas muaj txuj sa nyob ntev hab tuag kaaj sab lug huv kuv lub tsev.19Yaav taag lug kuv zoo le tsob ntoo kws muaj dlej yug nwg nwg tej ceg.20Txhua tug puavleej qhuas kuv, kuv tug zug yeej tsi ntaug le.21Thaus kuv ntuag suavdlawg, txhua tug nyob ntsag tu hab ua tuab zoo noog kuv tej lug;22thaus kuv has taag, tsi muaj leejtwg has ntxiv le lawm. Kuv tej lug nkaag rua huv puab lub sab ib yaam le tej lwg dlej;23txhua tug txaus sab yuav kuv tej lug ib yaam le tej tub qoob tu loo txaus sab rua tej naag tshab.24Thaus puab muaj kev nyuaj sab, kuv ua ntsejmuag luag ntxhi rua puab, kuv lub ntsejmuag kws luag ntxhi, txhawb puab zug kawg le.25Kuv ua tug txav txim hab leg taagnrho lub luag num; kuv coj puab ib yaam le tug vaajntxwv coj nwg paab tubrog; hab nplig puab sab thaus puab taag kev ca sab.

  


  


  Yauj 30


  1"Tabsis nwgnuav cov tuabneeg kws hluas dlua kuv muab kuv tso dlaaj tso luag! Thau, puab txiv yeej ibtxwm tsi muaj nqes rua kuv, kuv tub tsi pub puab paab kuv cov dlev zuv yaaj.2Puab tsi muaj nqes, rua qhov puab tug zug ntaug taag ua tsi tau num rua kuv.3Puab pluag hab tshaib nqhes heev, mo ntuj puab txhaj moog khaws tej caag ntoo qhuav; tim tej mojsaab qhua.4Puab moog dle tej nroj tom taj suabpuam, hab dlawj tej caag ntoo kws tsi qaab lug noj!5Tej tuabneeg qw ua tsuj ua tsaug lawv puab tawm ib yaam le luas qw tubsaab.6Puab moog nyob huv tej qhov tsua hab qhov aav kws luas khawb rua ntawm tej kis zeb.7Puab quaj ib yaam le tej tsaj qus tim tej haav zoov tuaj, hab moog khooj rua huv tej koog ntoo.8Puab yog ib paab tuabneeg kws tsi muaj koob tsi muaj npe hab tsi muaj nqes dlaabtsi! Puab raug luas ntab tawm huv lub tebchaws moog.9"Tabsis nwgnuav puab tuaj luag kuv plig; hab muab kuv tso dlaaj tso luag.10Puab ua phem ua qas rua kuv; puab xaav has tas, puab zoo dlua kuv, kuv tsi phim puab, hab puab tseem tuaj nti quavncaug rua kuv ntsejmuag.11Rua qhov Vaajtswv ua rua kuv qaug zug hab taag kev ca sab, puab txhaj ua nruj ua tsiv tawmtsaam kuv.12Cov tuabneeg sab phem too hauv li tuaj tawmtsaam kuv; puab lawv kuv tawm hab npaaj rawv tua kuv povtseg.13Puab xaav ua kuas kuv puamtsuaj, puab taav kuv txuj hauv kev tsi pub kuas kuv tsiv dlim; hab tsi muaj leejtwg cheem1 tau puab le.14Puab sau nthwv nkaag qhov laajkaab tuaj tawmtsaam kuv hab puab qaug tsheej pawg tsuam kuv;15Tej kev txhawj ntshai npug kuv taag, kuv lub koob meej pluj moog ib yaam le nthwv cua, hab kuv txuj kev vaammeej pluj taag ib yaam le tauv fuab.16"Nwgnuav kuv tub yuav tuag; tsi muaj ib yaam dlaabtsi paab tau kuas kuv dlim kev txomnyem le.17Thaus tsaus ntuj kuv tej pobtxhaa mob lwj ntsuav; tug mob noj rawv kuv tsi tso tseg le.18Vaajtswv tsawv nkaus kuv cejdlaab tshos hab muab ntswj kag ua ib caaj.19NWg muab kuv pov rua huv paag aav; kuv tub zoo tsi cuag tej plauv tshauv.20"Vaajtswv, kuv hu koj, tabsis koj tsi teb kuv le; hab thaus kuv thov koj, koj yeej tsi quavntsej kuv.21Koj ua nruj ua tsiv rua kuv; koj siv koj lub fwjchim tsimtxom kuv.22Koj tso cua lug muab kuv ntsawj yaa moog taag; koj muab kuv pov rua huv nthwv cua dlaaj cua dlub kws ntswj pis yog.23Kuv paub has tas koj muab kuv pov rua huv txujkev tuag hab rua huv lub tsev kws koj npaaj rua txhua tug kws muaj sa moog nyob.24Vim le caag koj tawmtsaam tug tuabneeg kws puamtsuaj, yog tug tuabneeg kws ua tsi tau dlaabtsi, tabsis thov kuas koj hlub xwb?25Puas yog kuv tub nrug tej tuabneeg nyuaj sab quaj, hab nrug cov tuabneeg txomnyem ntawd nyuaj sab?26Kuv xaav tau lub neej zoo hab kaaj sab lug; tabsis kuv ua neej nyuaj sab hab tsaus ntuj nti xwb.27Kev nyuaj sab hab ntxhuv sab ua rua kuv lwj sab ntsuav; kuv ua neej txomnyem ntsuav ib nub dlhau ib nub.28Kuv ua neej tsaus ntuj nti, tsi muaj nub tshaav ntuj le; kuv moog sawv ntawm tej chaw saablaaj thov luas paab kuv.29Kuv tu sab hab quaj ib yaam le tej maa hab tej noog ntxhuav quaj.30Kuv dlaim tawv dlub hab ua npaws kub heev.31Qhov chaw kws kuv ibtxwm nov tej suab nkauj nogncaas lomzem xyivfaab, nwgnuav tsuas nov suab quaj hab suab nyav lawm xwb.


  


  Yauj 31


  1Kuv twv taug rua lub ntuj has tas, kuv yuav tsi saib ib tug hluas nkauj twg rua zaaj phem le.2"Vaajtswv tug kws muaj fwjchim luj kawg nkaus ua dlaabtsi rua peb hab muab dlaabtsi pauj tej num kws peb ua?3Vaajtswv tso kev puamtsuaj hab subtawg subntshaa lug rua cov kws ua txhum.4Vaajtswv paub txhua yaam kws kuv ua; nwg saib ntsoov kuv rhu txhua kaujruam moog kev.5"Kuv twv taug rua lub ntuj has tas, kuv tsi tau ua phem hab tsi tau dlaag ntxag leejtwg le.6Ca Vaajtswv muab raab teev kws hum txaj lug luj kuv, nwg txhaj pum has tas kuv yog tuabneeg zoo npaum le caag.7Yog has tas kuv tsi taug txujkev ncaaj lossis ca txujkev phem coj kuv moog ua txhum, yog kuv txhais teg tsi ncaaj tsi huv vim muaj txim,8ces ca kuas kuv tej qoobloo puamtsuaj moog, lossis thov kuas lwm tug tau noj tej qoobloo kws kuv cog.9"Yog has tas kuv ntshaw luas tej quaspuj, lossis moog nkaum xauj nwg qhov tsev,10ces ca kuas kuv tug quaspuj moog ua mov rua luas noj hab luas nrug nwg pw.11Cov kws ua kev phem kev qas le ntawd, tsimnyog raug txim tuag.12Qhov ntawd yuav zoo ib yaam le cov suavtawg leejfaaj kws kub txhua yaam kws nwg muaj taag dlu lug.13"Thaus kuv cov tubkhai ib tug ywg kuv, kuv noog nwg has hab ua zoo rua nwg.14Yog kuv tsi ua le ntawd, kuv yuav ua le caag fim taug Vaajtswv? Thaus kws Vaajtswv lug txav txim rua kuv, kuv yuav has le caag rua nwg?15Tug Vaajtswv kws tsim kuv hab tsim kuv tug tubkhai yog tuab tug.16"Kuv yeej ibtxwm paab cov tuabneeg pluag, tsi muaj ib zag kws kuv tsi kaam paab le, kuv yeej ibtxwm paab cov puj ntsuag, hab tsi tau ua rua puab tu sab,17lossis ca tej mivnyuas ntsuag tshaib nqhes thaus kuv muaj noj muaj haus.18Kuv yeej ibtxwm paab luas lug laug le nuav.19"Thaus kuv pum ib tug twg txomnyem yuav tsi taug rig tsho naav,20kuv muab tej rig tsho kws kuv muab tej plaub yaaj ntus rua tug ntawd naav. Ces nwg txhaj ua kuv tsaug hab ncu kuv txaj ntsig.21"Yog kuv tau txhaav ib tug mivnyuas ntsuag twg tug yuav, vim kuv paub has tas kuv yuav yeej nwg huv tsev tu plaub,22ces ca kuas kuv ob txhais npaab luv; ca kuas kuv ob txhais npaab pluam ntawm kuv xubpwg moog.23Rua qhov kuv ntshai Vaajtswv rau txim rua kuv, kuv txhaj tsi ua txhum le ntawd.24"Kuv yeej ibtxwm tsi ca sab rua tej nyaj txag25lossis tso sab rua kev pluanuj.26Kuv tsi tau pe lub nub kws ci ntsaa ab lossis pe lub hli thaus taabtom nraa.27Kuv tsi tau nwj kuv txhais teg hawm tej ntawd ua rua kuv yuam kev ib zag le.28Tug kws ua txhum le ntawd, tsimnyog raug txim tuag; rua qhov nwg saib tsi taug Vaajtswv tug kws muaj fwjchim luj kawg nkaus.29"Thaus kuv cov yeebncuab raug kev txomnyem, kuv tsi nyos puab lossis zoo sab thaus puab raug kev puamtsuaj;30kuv tsi tau ua txhum kws yog thov Vaajtswv kuas kuv cov yeebncuab tuag.31Txhua tug tubkhai kws ua num rua kuv has tas, kuv yeej ibtxwm nyam tam qhua.32Kuv zoo sab hlo caw tej tuabneeg taug kev lug su huv kuv tsev, hab tsi ca puab pw ntawm tej kev.33"Luas lwm tug pheej npog luas tej kev txhum, tabsis kuv yeej tsi npog kuv tej kev txhum le.34Kuv yeej ibtxwm tsi ntshai tej kws luas has kuv; kuv ibtxwm tsi nyob ntsag tu lossis nkaum nkoog huv tsev, vim ntshai nyob tsaam luas txobthuam kuv.35"Tsi muaj leejtwg yuav noog kuv tej lug le los? Kuv twv taug rua lub ntuj has tas, txhua lu lug kws kuv has yog lug tseeb. Ca Vaajtswv tug muaj fwjchim luj kawg nkaus teb kuv. "Kheevlaam kuv pum tej kws yeebncuab kom kuv ntawd sau rua huv nruab ntaw.36Kuv yuav muab dlai rua ntawm xubpwg, hab muab ntoo rua sau taubhau ib yaam le ntoo lub mom yeebkoob.37Kuv yuav pav txhua yaam kws kuv ua rua Vaajtswv noog, hab kuv yuav muaj plhus ntxhas thaus kuv moog cuag nwg.38"Yog kuv tau txeeb dlaim teb kws kuv ua nuav ntawm lwm tug lug,39 lossis yog kuv tau moog txhaav luas tej qoobloo lug noj, hab ca tug tswv qoob tshaib plaab;40ces ca kuas tej xuavpaug hab nroj tuaj hloov kuv tej qoobloo chaw." Yauj tej lug taag le nuav.


  


  Yauj 32


  Elihus Cov Lug


  (32.1-37.24)


  1Rua qhov Yauj has tas nwg tsi muaj txim txhum dlaabtsi, peb tug txivneej ntawd txhaj tseg tsi teb Yauj lawm.2Tabsis muaj ib tug txivneej npe hu ua Elihus chim heev, nwg tswj tsi tau nwg txujkev chim, rua qhov Yauj has tas Yauj ua ncaaj, tabsis Vaajtswv ua tsi ncaaj. (Elihus yog Npalakees tug tub kws yog Npauxes tug xeebntxwv hab yog xeem Las.)3Elihus chim heev rua Yauj peb tug phoojywg. Vim puab tsi muaj lug teb Yauj le, qhov ntawd suav has tas, Vaajtswv yog tug ua tsi ncaaj.4Vim Elihus hluas dlua puab, nwg txhaj tog kuas puab has taag tsaiv.5Thaus Elihus pum has tas, puab peb leeg ntawd, teb tsi tau Yauj tej lug, mas nwg chim heev.6Npalakees tug tub Elihus kws yog Npauxes tug xeebntxwv txhaj cuab has nwg zaaj tuaj, nwg teb has tas, "Kuv yog tug hluas hab mej yog cov laug lawm, yog le ntawd kuv txhaj ntshai qha tej kws kuv xaav rua mej noog.7Kuv xaav has tas tsimnyog ca mej has, mej cov laug tsimnyog sis paab tawm tswvyim.8Tabsis yog Vaajtswv tug kws muaj Fwjchim Luj kawg nkaus tug ntsujplig lug kaav tuabneeg lub sab hab pub tswvyim rua tuabneeg xwb.9Tsi yog has tas leejtwg laug ces txawm yuav muaj kev txawj ntse lossis kev laug yuav ua kuas puab paub qhov yog hab qhov tsi yog.10Yog le ntawd, kuv xaav kuas mej noog kuv has; ca kuv has tej kws kuv xaav rua mej noog.11"Kuv ua sab ntev noog mej has ntev loo lug lawm, hab tog mej nthuav mej tej kev txawj ntse lug has tsuav.12Kuv ua tuab zoo noog lawm, mej tsi muaj lug has, mej tsi muaj ib tug teb tau Yauj tej lug le.13Mej yuav ua le caag has tau tas mej muaj tswvyim. Vaajtswv yuav teb rua Yauj tej kws mej teb tsi tau.14Yauj has rua mej xwb, tsi yog has rua kuv, tabsis kuv yuav tsi teb le mej.15"Yauj, puab swb lug lawm, puab tsi muaj lug teb koj le.16Thaus puab tsi muaj lug has, txawm yuav ca kuv nyob tuabywv hab los? Puab sawv ntawd los puab tsi muaj lug has le.17Tsi tau, nwgnuav kuv yuavtsum teb hab has tej lug kws kuv xaav rua koj noog.18Kuv yuav rawm has kuv tej lug; kuv ua tsi taug sab ntev lawm.19Yog tsi muaj sijhawm rua kuv has lug, kuv tej lug yuav phwj ib yaam le cov cawv txiv maab tshab kws phwj tawm huv lub naab tuaj.20Kuv yuavtsum has kuv lub sab txhaj nqeg.21Qhov kws kuv caav nuav tsi yog kuv yuav xaav tuaj leejtwg tog, lossis tsi yog kuv qhuas ib tug twg.22Kuv tsi laam ua txuj qhuas ib tug twg, yog kuv ua le ntawd, Vaajtswv yuav rau txim rua kuv.


  


  Yauj 33


  1"Yauj, koj ua tuab zoo noog tej lug kws kuv yuav has rua koj.2Kuv yuav has tej kws kuv tub xaav tseg lawd rua koj noog.3Tej lug kws kuv has yog lug ntawm lub sab pheejxeeb hab kuv has tej lug tseeb xwb.4Vaajtswv tug ntsujplig tsim kuv hab pub txujsa rua kuv.5"Yog koj teb tau, ca le teb kuv tej lug hab npaaj nrug kuv sis caav.6Koj hab kuv zoo ib yaam nkaus taabmeeg Vaajtswv wb ob leeg puavleej yog muab aav puab.7Yog le ntawd, tsi taag koj yuav ntshai kuv; kuv yuav tsi has nyaav rua koj.8"Tej nuav yog tej lug kws kuv nov koj has:9"Kuv tsi muaj txim; kuv tsi tau ua txhum dlaabtsi. Kuv ncaaj nceeg hab tsi muaj txim.10Tabsis yog Vaajtswv nrhav lug tawmtsaam kuv, hab ua rua kuv ib yaam le ua rua tug yeebncuab.11Vaajtswv muab saw hlau khi kuv kutaw; nwg saib ntsoov kuv rhais txhua kaujruam"12"Yauj, ca kuv qha koj, koj yeej ua tsi yog lawm. Vaajtswv muaj fwjchim luj dlua tuabneeg.13Ua le caag koj lam has tas Vaajtswv tsi teb tuabneeg tej lug ywg?14Txawm yog Vaajtswv has taag has thab los tsi muaj leejtwg quavntsej nwg tej lug le.15Thaus tsaus ntuj kws tuabneeg pw tsaug zug, Vaajtswv has rua tuabneeg huv nruab npau suav hab ua rua tuabneeg ua ywgtoog pum.16Vaajtswv ua kuas tuabneeg noog Vaajtswv tej lug hab kuas puab fwm Vaajtswv tej lug ntuag.17Vaajtswv has kuas tuabneeg tso puab tej kev txhum tseg hab cawm puab dlim ntawm txujkev kws ua tuabneeg khaavtheeb.18Vaajtswv tsi xaav kuas tuabneeg raug kev puamtsuaj; Vaajtswv cawm kuas tuabneeg dlim ntawm txujkev tuag.19Vaajtswv ntuag tuabneeg lug ntawm tej kaab mob kev nkeeg kws ua rua nwg lub cev mob lwj ntsuav.20Tug tuabneeg muaj mob, nwg yeej tsi qaab lus, txawm yog zaub mov qaab npaum twg los nwg dlhuav kawg le.21Nwg lub cev ntxaug zuj zug tsi tshuav dlaabtsi le; pum nwg tej pobtxhaa nyob zoj;22nwg tub yuav moog rua huv tubtuag teb.23"Tej zag kuj muaj ib tug timtswv lug paab nwg, yog ib tug ntawm Vaajtswv ib txheeb tug timtswv kws lug qha kuas tuabneeg paub txujkev ncaaj nceeg.24Vim txujkev hlub, tug timtswv ntawd has tas, "Ca le tso nwg! Nwg tsi yog tug kws yuav moog rua huv tubtuag teb. Ntawm nuav yog qhov kws txhwv nwg."25Nwg lub cev yuav rov puv mog nyoos hab muaj zug tuaj;26thaus nwg thov, Vaajtswv yuav teb nwg tej lug; nwg yuav pehawm Vaajtswv ntawm lub sab xyivfaab hlo; Vaajtswv yuav pauj tej kws nwg ua ncaaj ua nceeg rov rua nwg.27Nwg yuav has taabmeeg rua suavdlawg tas, 'Kuv tau ua txhum lawm tag. Kuv yeej ua tsi ncaaj, tabsis yog Vaajtswv tshwj kuv xwb.28Vaajtswv tsi ca kuv moog rua huv tubtuag teb, kuv txhaj tseem muaj sa nyob.'29"Vaajtswv ua txhua yaam nuav, nwg ua taag los ua thab;30Vaajtswv cawm tuabneeg txuj sa hab pub kuas tuabneeg muaj kev kaaj sab.31"Yauj, nwgnuav koj ca le noog kuv tej lug, hab koj nyob tuabywv ca kuv has.32Tabsis yog koj muaj dlaabtsi yuav has, ca le has rua kuv; yog koj has yog lawm, kuv txaus sab yuav le koj has.33Tabsis yog koj has tsi yog, ces koj nyob tuabywv noog kuv has, hab kuv yuav qha kuas koj ua tau tuabneeg ntse."


  


  Yauj 34


  1Elihus has ntxiv tas,2"Mej cov kws yog tuabneeg txawj ntse, nwgnuav mej ca le noog tej lug kws kuv yuav has.3Thaus mej noj, mej txhaj paub has tas zaub mov qaab. Tabsis thaus mej nov luas tej lug, mej tsua tsi ntse.4Ca peb xaiv saib qhov twg yog qhov zoo; ca peb txav txim sab saib qhov twg yog qhov yog.5Yauj khaav has tas nwg tsi muaj txim txhum dlaabtsi, tsuas yog Vaajtswv tsi leeg has tas Yauj yog tuabneeg ncaaj nceeg xwb.6Yauj nug has tas, "Kuv yuav ua le caag dlaag has tas kuv ua txhum? Kuv muaj mob khu tsi tau, tabsis tsi yog vim kuv ua txhum."7"Mej puas tau pum dlua ib tug tuabneeg zoo le Yauj? Nwg yeej tsi fwm Vaajtswv le.8Nwg nyam ua phoojywg nrug cov tuabneeg ua phem ua qas hab moog koom nrug cov tuabneeg txhum xwb.9Nwg has tas qhov kws ua lawv le Vaajtswv sab nyam tsi muaj qaabhau dlaabtsi le.10"Mej cov kws yog tuabneeg paub taab, mej ca le noog kuv has! Tug Vaajtswv kws muaj Fwjchim Luj kawg nkaus puas ua txhum?11Nwg yuav muab nqe zug rua tuabneeg lawv le tej num kws puab ua, hab ua zoo rua puab kuas tsimnyog qhov kws puab ua.12Vaajtswv tug kws muaj Fwjchim Luj kawg nkaus yeej tsi ua txhum nwg ibtxwm ua ncaaj rua suavdlawg.13Puas muaj leejtwg muab fwjchim rua Vaajtswv? Puas muaj leejtwg tsaa Vaajtswv kaav lub nplajteb?14Yog Vaajtswv rhu tuabneeg txujsa lawm,15ces txhua tug kws muaj sa yuav tuag rov moog ua aav dlua.16"Yog mej has tas mej yog tuabneeg ntse, nwgnuav mej ca le noog kuv has.17Mej tseem yuav rau txim rua Vaajtswv tug kws ncaaj nceeg hab los? Mej xaav has tas Vaajtswv ntxub kev ncaaj nceeg nua los?18Vaajtswv rau txim rua cov vaajntxwv hab cov numtswv thaus puab ua phem ua qas lossisuatsi ncaaj.19Vaajtswv tsi tuaj cov numtswv tog, lossis tsi saib cov npluanuj tseemceeb dlua cov pluag. Rua qhov txhua tug puavleej yog Vaajtswv tsim.20Mo ntuj tej tuabneeg ca le tuag tuabywv lawm. Vaajtswv ua tau kuas tuabneeg tuag hab puamtsuaj moog; tej tuabneeg muaj zug los Vaajtswv ua kuas tuag yoojyim heev.21Vaajtswv saib ntsoov txhua tug tuabneeg rhais ruj moog kev.22Tsi muaj ib qhov tsaus ntuj kws thaiv tau Vaajtswv tsi pum tug tuabneeg txhum le.23Vaajtswv tsi tau teem Ib lub sijhawm rua tuabneeg moog rua Vaajtswv txav txim.24Vaajtswv muab ib cov thawjcoj rhu hab muab ib cov lug hloov, tsi taag yuav taug puab lub neej le.25Rua qhov Vaajtswv yeej paub tej kws puab ua huv tuabsi lawm; thaus tsaus ntuj nwg muab puab ntsawm hab tsuj ntag tseg.26Vaajtswv rau txim rua tuabneeg txhum rua suavdlawg saib ntsoov,27Rua qhov puab tso nwg tseg hab tsi quavntsej nwg tej lug saamfwm.28Puab quabyuam tej tuabneeg pluag, ua rua cov tuabneeg pluag lub suab quaj moog txug Vaajtswv hab Vaajtswv nov puab lub suab quaj thov paab.29"Yog Vaajtswv txav txim sab tsi ua ib yaam dlaabtsi los yeej tsi muaj leejtwg thuam tau nwg le. Yog Vaajtswv tsiv nkaum lawm, yeej tsi muaj leejtwg nrhav tau, tsi has ib tug twg lossis ib tsaav tuabneeg twg le.30Ntau tsaav tuabneeg ua tsi tau ib yaam dlaabtsi rua cov tuabneeg ua phem ua qas kuas cov tuabneeg fwm Vaajtswv tsi xob tswjfwm puab.31"Yauj, koj puas leeg koj tej kev txhum rua Vaajtswv, hab coglug has tas koj yuav tsi ua ntxiv lawm?32Koj puas tau thov Vaajtswv qhakoj tej kev txhum rua koj, hab koj puas txaus sab tso koj tej kev phem kev qas tseg?33Rua qhov koj tsi leeg paub tej kws Vaajtswv ua, koj yuav ua le caag kuas Vaajtswv ua lawv le koj xaav tau? Koj yog tug txav txim sab, tsi yog kuv; ca le qha tej kws koj xaav rua kuv.34"Tug tuabneeg kws thoob tsib to nrog yeej noog kuv has, tug tuabneeg muaj tswvyim kws nov kuv has yuav has tas,35tej lug kws Yauj has tsi yog lug txawj ntse, hab tej kws nwg has tsi muaj qaabhau dlaabtsi.36Mej ua tuab zoo noog tej kws Yauj has, mej yuav pum has tas, nwg has le tug tuabneeg sab phem has.37Yauj ntxeev sab tsub ntxiv rua nwg tej kev txhum; nwg ua saib tsi taug Vaajtswv taabmeeg peb."


  


  Yauj 35


  1Elihus has ntxiv tas,2"Koj has tas koj tsi tau ua txhum taabmeeg Vaajtswv, koj has le ntawd tsi yog lawm,3lossis nug Vaajtswv has tas, "Kuv tej kev txhum ua le caag rua koj? Yog kuv tsi ua txhum, kuv tsua tau dlaabtsi?"4Kuv yuav teb koj hab koj cov phoojywg tej lug huv tuabsi.5"Ca le saib sau nruab ntug! Saib tej fuab nyob sab npaum le caag!6Txawm yog koj ua txhum los yeej tsi mob Vaajtswv le. Yog koj ua txhum ntau zag, puas ua le caag rua Vaajtswv.7Yog koj ua ncaaj nceeg, puas paab tau Vaajtswv dlaabtsi? Tsi muaj ib yaam dlaabtsi kws Vaajtswv xaav tau ntawm koj le.8Koj tej kev txhum yuav raug tug kws zoo le koj, hab koj txujkev ua zoo paab tau nwg.9"Thaus tuabneeg raug tsimtxom puab quaj ntsuag; puab quaj thov kuas lwm tug cawm puab.10Tabsis puab tsi moog cuag Vaajtswv tug kws tsim puab, tug kws pub puab muaj kev ca sab thaus puab raug kev tsaus ntuj.11Puab tsi moog cuag Vaajtswv tug kws pub kev txawj ntse rua puab, kuas ntse tshaaj tej tsaj hab tej noog.12Puab quaj thov kev paab, tabsis Vaajtswv tsi teb, rua qhov puab sab phem hab khaavtheeb heev.13Qhov kws puab quaj tsi muaj qaabhau; Vaajtswv tug kws muaj Fwjchim Luj kawg nkaus tsi pum lossis tsi nov le.14Yauj, koj has tas, koj tsi pum Vaajtswv; tabsis koj ua sab ntev tog, koj rooj plaub yeej nyob ntawm Vaajtswv lawm.15Koj xaav has tas Vaajtswv yuav tsi rau txim rua tuabneeg hab nwg tsi quavntsej tuabneeg tej kev txhum nua los?16Txawm yog koj has lug ntau los tsi muaj qaabhau; rua qhov koj tsi paub has tas koj has dlaabtsi."


  


  Yauj 36


  1Elihus has ntxiv tas,2"Koj ua sab ntev noog kuv has, tej lug nuav yog kuv sawv cev Vaajtswv has rua koj.3Kuv muaj kev txawj ntse heev; kuv yuav qha koj lawv le kuv paub has tas Vaajtswv tug kws tsim kuv yog tug ncaaj nceeg.4Tej lug kws kuv has rua koj tsi yog lug cuav; tug kws nyob ntawm koj hauv ntej nuav yog ib tug tuabneeg ncaaj hab ntse heev.5"Vaajtswv yog tug muaj zug luj zug nchaav! Nwg tsi xaiv leejtwg ntsejmuag; tsi muaj ib yaam kws Vaajtswv tsi paub le.6Vaajtswv tsi pub tug tuabneeg txhum ua neej nyob, tabsis nwg ua ncaaj rua tug tuabneeg txomnyem.7Vaajtswv tsomkwm cov tuabneeg ncaaj nceeg; nwg ca puab kaav lwm tug ib yaam le tej vaajntxwv, hab ca luas fwm puab moog ibtxhis.8Tabsis qhov kws puab raug luas cuab luas khi, hab raug txomnyem yog vim tej kws puab ua.9Vaajtswv txhaj qha puab tej kev txhum hab puab tej kev khaavtheeb rua puab.10Vaajtswv ua rua puab noog Vaajtswv tej lug ntuag, hab tso puab tej kev phem kev qas tseg.11Yog puab noog Vaajtswv lug hab pehawm nwg, puab lub neej yuav vaammeej hab nyob kaaj sab lug.12Tabsis yog puab tsi noog Vaajtswv lug, puab yuav tuag rua nav ntaaj nav rag vim puab tsi quavntsej Vaajtswv.13"Cov tuabneeg kws tsi fwm Vaajtswv, puab tsuas npau tawg taag moog le xwb, txawm yog thaus puab raug txim los puab tsi thov Vaajtswv le.14Puab tuag taag rua thaus puab tseem hluas, puab lub neej puamtsuaj taag txaajmuag ntsuav.15Tabsis Vaajtswv ca kev txomnyem lug qha tuabneeg ua neej hab siv txujkev ntxhuv sab lug qheb tuabneeg lub qhovmuag.16"Vaajtswv tso koj dlim kev nyuaj sab, hab pub kuas koj nyob tso sab lug; sau koj lub rooj muaj zaub mov nplua mag.17Tabsis nwgnuav tsimnyog koj raug txim lawv le tej kws koj ua.18Ceevfaaj tsi xob ca luas tej nyaj xab ntxag tau koj; lossis tsi xob ca kev npluanuj coj tau koj moog yuam kev.19Tej nyaj xab ntawd yuav tsi paab koj thaus koj thov kuv paab; txawm yog koj siv taagnrho koj tug zug los paab tsi tau koj dlim.20Tsi xob tog has tas muaj ib mos, txhua tsaav tuabneeg yuav raug kev puamtsuaj.21Ceevfaaj tsi xob raus teg rua kev ua phem ua qas; qhov kws koj raug txomnyem yog ua kuas koj tso kev txhum tseg.22"Ncu ntsoov has tas Vaajtswv yog tug kws muaj fwjchim luj kawg nkaus; nwg yog tug xwbfwb kws zoo tshaaj tej xwbfwb huv tuabsi.23Tsi muaj leejtwg has kuas Vaajtswv ua le nuav le u; lossis lam has tas Vaajtswv ua txhum.24Luas ibtxwm qhuas tej kws Vaajtswv ua; koj los yuavtsum qhuas nwg hab.25Txhua tug puavleej pum tej kws Vaajtswv ua lawm; tabsis peb tsuas tuaj dleb saib xwb.26Peb tsi paub Vaajtswv lub fwjchim, lossis tsi paub has tas Vaajtswv nyob thaus twg lug lawm.27"Vaajtswv yog tug nqaa tej dlej huv nplajteb nuav moog hab tso naag lug rua lub nplajteb.28Vaajtswv tso naag huv tej tauv fuab lug rua tuabneeg nplajteb.29Tsi muaj leejtwg paub has tas yog le caag fuab txhaj txawj txaav, lossis yog le caag xub txhaj nroo sau ntuj qhov chaw kws Vaajtswv nyob tuaj;30Vaajtswv ua kuas muaj tsaglig xub laim thoob ntuj, tabsis huv qaab thu havtxwv tseem tsaus ntuj nti.31Qhov ntawd qha has tas, Vaajtswv pub txhua tsaav tuabneeg muaj noj muaj haus nplua mag.32Vaajtswv sau zog tej tsaglig xub rua huv nwg xibteg hab tso tej tsaglig xub ntawd moog raug qhov chaw kws nwg kom tseg.33Thaus xub nroo yog ceebtoom has tas, yuav lug naag xub naag cua, txawm yog tej tsaj los tub paub has tas naag xub naag cua yuav lug.


  


  Yauj 37


  


  1"Naag xub naag cua ua rua kuv lub sab tshee nyo.2Mej txhua tug ca le noog Vaajtswv lub suab, yog lub suab xub nroo kws tawm ntawm nwg lub qhovncauj tuaj.3Vaajtswv ua tsaglig xub laim ci thoob plawg sau nruab ntug, saab ntuj tim nuav moog ti nkaus saab ntuj tim u.4Ces nov nwg lub suab nrov nroo ntwg tuaj, yog lub suab xub nroo kws txaus ntshai, thaus kws muaj tsaglig xub laim tuaj.5Vaajtswv ua kuas muaj tej txujci tseemceeb tshwm hab muaj ntau yaam kws peb xaav tsi thoob le.6Vaajtswv tso dlaus, tso naag tshauv hab tuamtsaam naag lug rua lub nplajteb.7Txhua tug kws Vaajtswv tsim yuav paub Vaajtswv teg num; Vaajtswv tsi pub tuabneeg ua tau teg num kws Vaajtswv ua.8Tej tsaj qus nkaag moog nkaum rua huv puab tej qhov.9Cua dlaaj cua dlub ntsawj saab qaabteb tuaj, hab cov cua kws txag heev ntsawj saab qaumteb tuaj.10Vaajtswv tshuab paa ua rua dlej nkoog taag, hab muab dlej hloov ua kuas khov ua tej thooj.11Tsaglig xub laim ci nplaag huv tej tauv fuab tuaj,12tej fuab ntawd txaav moog lawv le Vaajtswv sab nyam. Tej fuab ntawd ua lawv le Vaajtswv tej lug saamfwm thoob plawg qaabntuj.


  13Vaajtswv tso naag lug ywg lub nplajteb, tej zag yog Vaajtswv tso lug rau txim, lossis tso lug qha kuas tuabneeg paub nwg txujkev hlub.14"Yauj, koj su ib plag hab ua tuab zoo noog; ua tuab zoo saib tej txujci tseemceeb kws Vaajtswv ua.15Koj puas paub has tas Vaajtswv yog tug saamfwm hab ua kuas muaj tsaglig xub laim huv tej tauv fuab tuaj?16Koj puas paub has tas ua le caag tej fuab txhaj nyob tau ntaa yeeg sau nruab ntug, tsi yog Vaajtswv tej txujci kws tseemceeb hab xaav tsi thoob los?17Koj tsuas paub tiv cua kub txomnyem ntsuav thaus cua ntsawj saab qaabteb tuaj rua thaaj aav.18Koj puas paab tau Vaajtswv nthuavlubntuj, hab ua kuas lub ntuj ntawd tawv le tooj hab dlu le av?19Koj qha rua peb saib yuav has le caag rua Vaajtswv; peb tsi muaj tswvyim, hab tsi paub has.20Kuv yuav tsi nrug Vaajtswv has; vim le caag kuv yuav ca nwg rhuav kuv?21“Thaus cua ntsawj lub ntuj kaaj huv si, lub nub kws nyob sau nruab ntug ci heev tsi muaj leejtwg saib taug.22Muaj ib qhov ci ntsaa ab saab qaumteb tuaj, hab Vaajtswv tug tshwjchim ci ntsaa ab tuaj ua rua peb ntshai kawg le.23Vaajtswv lub fwjchim luj luj heev ua rua peb txaav tsi tau ze nwg; Vaajtswv yeej ua ncaaj ua nceeg thaus nwg txav txim rua tuabneeg.24Tub yog vim le ntawd, tuabneeg txhaj fwm nwg hab nwg tsi quavntsej cov tuabneeg kws khaav has tas puab ntse."

  Vaajtswv Teb Yauj tej Lug


  1Tug Tswv teb Yauj huv nthwv cua dlaaj cua dlub tuaj. Tug TSWV has tas,2"Koj yog leejtwg, koj txhaj tuaj nug kuv lub tswvyim, koj tej lug tsi muaj hauvpaug hauvntsis le los sav?3Nwgnuav koj ca le sawv khov kho ib yaam le tug txivneej yawg hab ca le teb tej lug kws kuv yuav nug koj.4Thaus kuv tsim lub nplajteb koj puas nyob ntawd? Yog koj paub txhij paub txhua ca le qha rua kuv saib.5Leejtwg yog tug kws has tas, yuav tsim lub nplajteb luj le caag? Leejtwg yog tug muab hlua ntsuag lub nplajteb? Koj paub tej nuav huv tuabsi los?6Yaam dlaabtsi tuav tej ncej kws txheem lub nplajteb nuav kuas khov? Leejtwg yog tug txhus tug ncej zeb kws txheem lub nplajteb?7Nub ntawd thaus kaaj ntug txoog, tej nubqub hu nkauj ua ke, hab tej timtswv sau ntuj qw zoo sab.8"Leejtwg yog tug kws kaw rooj qho havtxwvr thaus havtxwv phwj yog huv nruab tivtxwv tuaj?9Kuv yog tug kws ua kuas fuab laum nkaus havtxwv hab ua kuas qhov tsaus ntuj qhwv nkaus dlej havtxwv.10Kuv tu kuas muaj nrim dlej nrim aav rua havtxwv nyob, hab muaj ntsa laag lub rooj qho tsi pub dlej tawm.11Kuv has rua dlej has tas, 'Kuv tsuas pub koj puv txug nuav xwb, tsi pub puv dlhau! Koj tug zug kws ndlaas tuaj, tsuas pub ndlaas txug nuav xwb.'12"Yauj, txij thaus koj xeevxwm ua neej lug txug nwgnuav, koj puas tau has kuas lub nub tawm tuaj?13Thaus sawv ntxuv, koj puas tau has kuas tshaav ntuj ci tuaj zab nplajteb, hab cu kuas cov tuabneeg sab phem tawm huv tej chaw kws puab nkaum lug?14Tej dluab tshaav ntuj ntawd ua rua suavdlawg pum tej toj roob hauv peg sawv ntshais ntsho ib yaam le tej ntaub kws luas muab nthuav pum tej nre tais meej nplhav hab pum tseeb le lub yeem homthawj kws luas nas rua aav nplaum.15Nruab nub pum kev ua rua cov tuabneeg sab phem ua tsi tau phem, hab txwv tsi pub puab ua nruj ua tsiv.16"Koj tub moog txug huv qhov kws havtxwv txhawv lawm los? Koj moog tau huv qaab thu havtxwv lug lawm los?17Tub muaj tuabneeg coj koj moog saib lub roojvaag kws quas tubtuag teb kws tsaus ntuj nti lawm los?18Koj puas paub has tas lub nplajteb nuav luj le caag? Yog koj paub, koj ca le qha kuv saib!19"Koj puas paub has tas tug dluab ci yog ci qhovtwg tuaj? lossis qhov tsaus ntuj yog lug qhov twg lug?20Koj puas qha tau kuas tej dluab ci hab dluab tsaus ci hab tsaus moog txug txij twg, lossis has kuas rov lug nyob qhov qub?21Kuv xaav has tas koj ua tau, rua qhov koj tub laug heev lawm, hab thaus tsim nplajteb, koj tub nyob ntawd ntaag!22"Koj puas tau moog pum tej txhaab kws kuv ca ntim dlaus hab lawg?23Kuv npaaj tej ntawd ca rua lub sijhawm kws muaj kev txomnyem hab nub kws muaj kev tsuv kev rog.24Koj tub moog txug ntawm qhov chaw kws lub nub tawm tuaj, lossis ntawm qhov chaw kws cov cua saab nubtuaj ntsawj tuaj lawm los?25"Leejtwg yog tug khawb kwj rua naag lug hab qheb kev rua xub nroo?26Leejtwg yog tug tso naag lug rua tej toj roob hauv peg kws tsi muaj tuabneeg nyob?27Leejtwg yog tug ywg dlej rua thaaj aav kws qhuav nkig nkuav kuas tej nroj ntsuag hlub taug?28Leejtwg yog tej naag hab tej lwg txiv?29Leejtwg yog tej dlej nkoog hab tej te nam?30Tej ntawd ua rua dlej khov tawv cuag pobzeb, hab ua rua nplaim havtxwv nkoog khov kho.31"Koj puas yog tug kws muab cov nubqub txhaj Txiv Mim lug teeb ua ib ntsau, lossis muab cov Nubqub Puj Sua Kwv ntaas cais nyag nyob nyag?32Puas yog koj ua rua tej nubqub tig tau moog lug hum lub caij lub nyoog? Lossis qha kev rua tej Nubqub Ntsauv Luj hab Ntsauv Miv?33Koj paub tej kevcai kws luas tswjfwm sau ntuj hab koj muab tau tej kevcai ntawd lug siv rua huv lub nplajteb nua los?34"Koj puas has tau kuas tej fuab tso naag lug rua koj?35Yog koj has kuas tsaglig xub laim, nwg puas tawm tuaj has rua koj tas, "Kuv nyob ntawm nuav?"36Leejtwg qha rua tug qab dleg has tas, tug dlej Niles yuav fuam tuaj, lossis leejtwg qha rua tug lauv qab has tas, naag yuav lug?37Leejtwg muaj kev txawj ntse suav txheeb tej fuab, hab has kuas tej fuab ntawd tso naag lug38rua tej plauv aav kuas nplaum ua tej thooj?39"Koj puas nrhav tau nqaj rua tej tsuv ntxhuav noj, hab ua kuas tej mivnyuas tsuv ntxhuav tsau plaab.40thaus puab nkaum huv qhov tsua lossis pw huv puab tej qhov?41Thaus uab laag tshaib plaab hab yaa rua nuav rua u, leejtwg yog tug pub rua uab laag, hab pub rua uab laag tej mivnyuas kws quaj thov kuv, noj?

  1“Koj paub thaus twg sai yug mivnyuas? Koj saib ntsoov muaslwj yug mivnyuas los?2Koj puas paub tej tsaj ntawd suab mivnyuas pistsawg hli? Hab thaus twg puab yug mivnyuas?3Koj puas paub thaus twg tej tsaj qus nyob tsawg ndlua yug mivnyuas?4Tej mivnyuas tsaj ntawd luj hlub muaj zug nyob nruab zoo nruab tsuag; puab moog hab tsi rov lug le lawm.5"Leejtwg ca tej neeg luav qus nyob ywj sab? Leejtwg dlaws hlua hab tso puab moog?6Kuv ca taj suabpuam ua tej neeg luav lub chaw nyob, hab ca puab nyob huv lub taj ntsev.7Tej neeg luav ntawd nyam moog nyob dleb tej nroog kuas tsi muaj suab ntshu, kuas tsi muaj leejtwg muab puab cob thauj nraa.8Toj roob hauv peg yog puab tej tshaav zaub; hab yog puab tej chaw ncig nrhav noj.9"Nyuj qus puas hai ntoo rua koj? Nwg puas lug nyob huv koj lub nkuaj ib mos?10Koj puas muab hlua khi tau nwg caab moog laij teb? Lossis koj puas siv tau nwg caab khais haiv koj thaaj teb?11Koj ca sab rua nwg tug zug luj zug nchaav, hab xaav has tas nwg yuav ua koj tej num nyaav nua los?12Koj xaav has tas nwg yuav thauj tej qoob kws koj sau, hab tej nplej huv koj lub tshaav nplej lug tsev nua los?13"Noog ntxhuav ntxuaj tis thawv zoo le yuav yaa taug! Tabsis nwg yaa tsi taug le tug us dlej yaa.14Noog ntxhuav nteg qai rua huv aav hab ca aav ncu kuas dlaug.15Nwg tsi paub txhawj has tas nyob tsaam luas tsuj, lossis nyob tsaam tej tsaj nruab nraag lug muab ua tawg.16Nwg ua ib yaam le tej qai ntawd tsi yog nwg le, nwg tsi mob sab has tas, nyob tsaam nkim nwg tug zug.17Tub yog kuv tsim kuas nwg ruag le ntawd, hab tsi pub nwg muaj tswvyim.18Tabsis thaus twg nwg dlha, nwg luag tug neeg hab tug tuabneeg kws caij neeg plig.19"Yauj, koj puas yog tug kws ua kuas neeg muaj zug hab cog txoob rua neeg?20Puas yog koj ua kuas neeg txawj tuam tau le kooj hab hee ua rua tuabneeg ceeb pis nkaus?


  21Tej neeg ntawd txauj aav xyiv faab hlo nraag taj; puab dlha tsaus tsi kawg puab tug zug moog rua huv tshaav rog.22Puab tsi paub ntshai dlaabtsi le, hab tsi muaj ib raab ntaaj kws ua rua puab thim rov qaab.23Cov tuabneeg caij neeg, tej cuabyeej ua rog nrov zum zawg hab tej nav ntaaj ci nplaag.24Puab phoom pis yog dlha rua tom hauv ntej; thaus puab nov suab raaj suab xyu nrov puab nyob tsi tswm le.25Thaus puab nov suab raaj suab xyu nrov puab hee quas lawg; thaus tseem moog tsi tau txug huv tshaav rog puab tub nov ntxhab lawm, hab puab noog quas ntsoov cov thawj tubrog lub suab nthe.26"Thaus laj nthuav tis yaa rua nraag qaabteb, puas yog koj qha nwg yaa?27Puas yog dlaav tog koj has nwg, nwg maam moog ua zeg rua sau tej roob sab?28Nwg ua zeg rua sau tej roob tsuas sab, hab ua chaw nkaum rua sau tej nkav zeb.29Nwg nyob rawv zuv saib dleb hab ze, saib puas pum ib tug tsaj nyob qhov twg kws nwg yuav muab tau lug noj.30Cov dlaav ntawd yaa poog ntwg vij tej tsaj tuag, hab tej mivnyuas dlaav zuv rawv haus tej tsaj tuag cov ntshaav.

  1Tug Tswv has rua Yauj has tas,2"Yauj, koj pheej nrug Vaajtswv tug kws muaj Fwjchim Luj kawg nkaus sis caav? Nwgnuav koj yuav tso tseg lossis tseem yuav caav hab?"


  Yauj


  
    3Yauj teb tug Tswv has tas,4"Tug Tswv, kuv yog tuabneeg ruag heev, kuv yuav ua le caag teb tau koj tej lug? Kuv yuav tsi has ib lus ntxiv le lawm.5Kuv tub has tshaaj qhov kws tsimnyog kuv has lawm."6Tom qaab ntawd tug Tswv rov has huv nthwv cua dlaaj cua dlub tuaj rua Yauj ib zag ntxiv.

  


  Tug Tswv


  
    Tug Tswv has rua Yauj has tas,7"Koj ca le sawv khov kho ib yaam le tug txivneej yawg, hab teb kuv tej lug.8Koj has rua kuv tas, kuv ua tsi ncaaj, hab has tas kuv yog tug txhum, koj yog tug tsi txhum nua los?9Koj muaj zug npaum le kuv los? Koj ua tau koj lub suab nrov qeeg nkawg ib yaam le kuv lub los?10Yog koj ua tau, koj ca le sawv khaav txiv ntxhas ib yaam le tug muaj fwjchim, muab koj lub meej mom hab tug tshwjchim lug naav kag saib.11Koj ca le saib tej tuabneeg khaavtheeb; ca le nthe tawg ntho kuas puab txu fwjchim.12Koj ca le saib cov tuabneeg khaavtheeb hab txu puab lub fwjchim kuas qeg; muab cov tuabneeg sab phem tsuj nthi rua ntawm puab qhov chaw.13Muab puab log kag rua nruab aa; muab puab khi kag rua huv tubtuag teb.14Yog koj ua tau, kuv yog thawj tug kws yuav qhuas koj, hab leeg has tas, koj yog tug kws kovyeej lawm.15"Koj ca le saib tug tsaj Npehemaus, kuv tsim nwg hab tsim koj huv tuabsi; nwg noj zaub le tug nyuj,16tabsis yog dlaabtsi ua rua tug tsaj ntawd lub cev muaj zug heev? Hab yog lub fwjchim dlaabtsi ua rua nwg tej nqaj puv nruj nreeg!17NWg tug kutwv tsaa ntshuas ib yaam le tsob ntoo cab, hab nwg ncej puab ntug ntoob muaj zug heev.18Nwg tej pobtxhaa khov cuag tooj, hab nwg tej teg taw tawv cuag hlau.19"Tug tsaj kws muaj fwvxyeej tshaaj tej tsaj kws kuv tsim; tsuas yog tug TSWV kws tsim nwg txhaj kovyeej nwg xwb.20Nwg noj zaub sau tej roob kws yog tej tsaj nruab nraag tej chaw ncig.21Nwg pw huv qaab tej xyov xuavpaug, hab pw tsau hawv tsawv huv qaab tej lojkov.22Tej ntoo xuavpaug hab tej lwg zaaj kws tuaj rua ntawm ntug dlej ua ntxoov ntxoo rua nwg nkaum.23Nwg tsi ntshai tug dlej kws ndlwg ceev; thaus tug dlej Yauladees ntsawj nwg taubhau los nwg tseem nreg khov kho.24Leejtwg muaj cuabkaav ua rua nwg dligmuag hab nteg tau nwg? Lossis leejtwg muaj cuabkaav muab hlua chaws tau nwg qhovntswg?

  


  


  Yauj 41


  1"Koj muaj cuabkaav muab nuv ntseg nuv tau Levi-athas lossis muab hlua khi tau nwg tug nplaig los?2Koj puas muab hlua chaws tau nwg qhovntswg? Lossis muab nuv ntseg nqai tau nwg puabtsaig?3Nwg puas yuav thov kuas koj tso nwg moog? Nwg puas yuav ua tuab zoo thov kuas koj hlub nwg?4Nwg puas kaam leeg hab coglug rua koj has tas, nwg yuav ua koj qhev moog ibtxhis?5Koj puas yuav khi tau nwg ib yaam le khi noog rua koj tej ntxhais ua si?6 Cov tuabneeg ntaus ntseg puas tuaj kheev nqe yuav nwg? Tej tub laag tub luam puas yuav muab nwg coj moog txhoov muag?7Koj puas yuav muab muv nkaug tau nwg dlaim tawv, lossis muab muv hlau nkaug tau nwg taubhau tshaab?8Yog koj nrug nwg sis ntsuag zug ib zag, koj yuav zeem kag tsi kov ntxiv le lawm;9"Yog leejtwg pum zaaj, nwg yuav ntshai ua ib ce tuag taag hab qaug rua huv aav.10Thaus muaj tuabneeg moog thaab nwg, nwg yuav ua nyaum kawg nkaus, tsi muaj leejtwg tiv tau le.11Leejtwg tawmtsaam nwg taag hab tseem muaj sa nyob? Nyob huv nplajteb nuav yeej tsi muaj leejtwg ua tau le ntawd.12"Ca kuv qha zaaj tej teg taw rua koj paub, hab qha rua koj saib nwg luj hab muaj zug npaum le caag.13Tsi muaj leejtwg laws tau nwg dlaim tawv, lossis nkaug tshaab nwg tej khum.14Leejtwg muaj cuabkaav rua tau nwg lub qhovncauj kws nav zuag plag hab txaus ntshai ntawd?15Nwg lub nrausqaum ua nplai quas reeg ua tej nreej tawv cuag pobzeb.16Nwg tej nplai sis dlhos ntum nti, txawm yog cua los tub txeem tsi tau.17Tei nplai ntawd sis dlhos ua nreej quas reeg, tsi muaj ib yaam dlaabtsi ua tau rua cov nplai ntawd nti le.18Thaus nwg txhub muaj dluab ci laim lab vog, hab nwg ob lub qhovmuag ci le thaus lub nub tawm tuaj.19Muaj nplaim tawg cig laim lag huv nwg qhovncauj hab yaa lab vog tuaj.20Muaj paa nchu tawm huv nwg qhovntswg tuaj, ib yaam le tej paa quav nyaab nchu huv qaab laujkaub.21Nwg tej paa ua tau suavtawg; muaj suavtawg tawm lab vog huv nwg qhovncauj tuaj.22Nwg lub cejdlaab muaj zug heev; txhua tug kws pum nwg ntshai kawg le.23Nwg dlaim tawv tawv cuag hlau txag, tsi muaj ib qhov zooj le.24Nwg sab tawv ib yaam le pobzeb, hab tawv ib yaam le txhib zeb tsi ntshai dlaabtsi le.25Thaus nwg tawm plawg tuaj, txawm yog tej tuabneeg kws muaj zug heev los yeej ntshai ua ib ce tuag taag tsi paub ua zaaj twg.26Tsi muaj ib raab ntaaj kws yuav txav tau nwg le; txawm yog muab ntaaj, muab muv lossis muab xub vug tua los yeej tsi to le.27Muab muv hlau nkaug, ces ib yaam le muab quavnyaab nkaug hab muab muv tooj nkaug nwg ces ib yaam le muab ntoo lwj nkaug xwb.28Tsi muaj ib xib xub vug yuav ua tau rua nwg tsiv le; muab pobzeb ntaus nwg, ces ib yaam le muab quav nyaab ntaus xwb.29Muab qws ntaus nwg, ces ib yaam le muab ib tug quav nplej ntaus; hab thaus tuabneeg muab muv nkaug nwg, nwg tseem luag hab.30NWg tej nplai qaab plaab ntse cuag txhais laamfwj; thaus nwg moog, nwg tshav aav tawg pis rhe ib yaam le khais laij lag.31Nwg ua rua havtxwv npau ib yaam le dlej kub npau, hab ua rua havtxwv ua npuag ib yaam le laujkaub roj.32Nwg moog kev mas ua rua dlej txaws dlawb vog rov tom qaab; hab nwg ua rua havtxwv ua npuag dlawb paug.33Tsi muaj ib yaam huv nplajteb nuav yuav pev tau nwg; nwg yog tug tsaj kws tsi paub ntshai dlaabtsi le.34Txawm yog tej tsaj kws ua tau heev los nwg tsi ntshai le; nwg yog tug vaajntxwv kws kaav taagnrho txhua yaam tsaj nruab nraag."

  Yauj


  
    1Yauj teb tug Tswv has tas,2"TugTswv, kuv paub has tas koj yog tug kws muaj Fwjchim Luj heev; koj xaav ua dlaabtsi, koj yeej ua tau huv tuabsi.3Koj nug has tas, ua le caag kuv txhaj muaj sab tawv nrug koi sis caav; kuv yog tuabneeg ruag, kuv has txug tej kws kuv tsi totaub, hab tej yaam xaav tsi thoob kws kuv tsi tau paub dlua le xwb.4Koj kuas kuv noog koj has; hab teb koj tej lug.5Yaav taag lug, kuv tsuas paub lawv le luas qha kuv xwb, tabsis nwgnuav kuv qhovmuag pum koj lawm tag.6Yog le ntawd, kuv txaajmuag kawg nkaus rua tej lug kws kuv has, kuv txhaj moog nyob ntawm cub tshau hab huv aav ris sab hlo tsi ua ntxiv le lawm."

  


  Xaus Lug


  7Tom qaab kws tug Tswv has rua Yauj taag lawd, tug Tswv has rua Elifas has tas, "Kuv chim heev rua koj hab koj ob tug phoojywg, rua qhov thaus mej pav txug kuv zaaj, mej has tsi tseeb lawv le Yauj kws yog kuv tug tubkhai has.8Nwgnuav mej ca le moog nteg xyaa tug txiv nyuj hab xyaa tug laug yaaj tuaj rua Yauj tua hlawv fij dlaws mej lub txim. Yauj yuav thov kuv zaam txim rua mej, kuv yuav teb Yauj tej lug thov, hab kuv yuav tsi rau txim rua mej, lawv le mej tau ua txhum lawm. Thaus mej pav txug kuv zaaj, mej tsi has lug tseeb lawv le Yauj has."9Ces Elifas, Npiledas hab Xaufas txawm ua lawv le tug Tswv has, hab tug Tswv teb Yauj tej lug thov.10Tom qaab Yauj thov Vaajtswv rua nwg peb tug phoojywg taag, tug Tswv tau foom koob moov rua Yauj rov tau zoo neej dlua hab pub Yauj muaj txhua yaam le qub hab ib npaug ntxiv.11Yauj cov kwvtij, cov nkauj muam hab tej phoojywg thaus u tuaj saib Yauj hab nrug Yauj noj haus huv nwg tsev. Puab nplig Yauj sab hab txhawb nwg zug txug tej kev txomnyem kws tug Tswv tso lug rua Yauj. Puab suavdlawg muab nyaj hab ib leeg muab ib nti nplhaib kub rua Yauj.12Tug Tswv foom koob moov rua Yauj lub neej zoo heev dlua thaus chiv thawj. Yauj muaj kaum plaub txheeb tug yaaj, rau txheeb tug ntxhuav, ob txheeb tug nyuj hab ib txheeb tug neeg luav.13Yauj muaj xyaa leej tub hab peb leeg ntxhais.14Yauj muab tug ntxhais hlub tis npe hu ua Yemimas, tug ntxhais nraab hu ua Kexiyas, hab tug ntxhais yau hu ua Keles Hapus.15Tej quaspuj kws nyob huv lub nplajteb nuav, tsi muaj ib tug zoo nkauj npaum le Yauj cov ntxhais. Yauj faib nwg tej qubtxeeg qubteg rua nwg cov ntxhais ib yaam le faib rua nwg cov tub.16Tom qaab ntawd, Yauj ua neej nyob tau ib puas plaub caug xyoo ntxiv, nwg pum nwg cov tub cov ntxhais tej xeebntxwv huv tuabsi.17Ces thaus Yauj laug heev lawd, nwg maam le tuag.

  Phoo Ntawv Nkauj 1


  NTU IB


  (Phoo Ntawv Nkauj 1-41)


  Cov Tuabneeg Kws Tau Koob Moov


  1Cov tuabneeg kws tau koob moov yog cov kws tsi ua lawv le cov tuabneeg sab phem tej lug haub ntxag, hab tsi xyum ua lawv le cov tuabneeg txhum ua; lossis tsi nrug cov tuabneeg kws tsi fwm Vaajtswv koom ua ib lub sab.


  2Tabsis cov kws tau kev kaaj sab, yog cov kws fwm tug Tswv txuj kevcai hab kawm txuj kevcai ntawd nruab nub mo ntuj.


  3Puab zoo ib yaam le tej ntoo kws cog ze rua ntawm ntug dlej kws txi txiv lawv caij lawv nyoog tej nplooj los tsi qhuav le. Hab txhua yaam kws puab ua puavleej tav zoo.


  4Tabsis cov tuabneeg sab phem tsi zoo le ntawd, puab zoo ib yaam le cov npluag nplej kws cua ntsawj yaa ri quas nab.


  5Vaajtswv yuav rau txim rua cov tuabneeg ua phem, hab muab puab cais tawm ntawm Vaajtswv tsaav tuabneeg.


  6Tug Tswv tsomkwm cov tuabneeg ncaaj nceeg hab coj puab txuj hauv kev. Tabsis cov tuabneeg ua phem taabtom taug txujkev puamtsuaj.


  


  Phoo Ntawv Nkauj 2


  Tug Vaajntxwv Kws Vaajtswv Xaiv


  1Vim le caag txhua tsaav tuabneeg tuavhuv ntxeev sab? Vim le caag cov pejxeem tuav tswvyim ua tej kws tsi muaj qaabhau?


  2Puab cov vaajntxwv los ntxeev sab, hab puab tej numtswv tuaj txoos ua ke tuav tswvyim tawmtsaam tug Tswv hab tawmtsaam tug vaajntxwv kws tug Tswv xaiv.


  3Puab has tas, "Ca peb nyob ywj sab tsi xob ca obtug kaav peb; hab ca peb tsiv tawm ntawm obtug txujkev tswjfwm."


  4Tug Tswv nyob sau nwg lub zwmtxwv sau ntuj luag puab plig,hab thuam puab tej tswvyim kws tsi muaj qaabhau.


  5Nwg ntuag puab npautawg vog hab nwg txujkev chim ua rua puab ceeb pis nkaus.


  6Nwg has tas, "Kuv tsaa kuv tug vaajntxwv rua sau lub Roob Xi-oos kws yog kuv lub roob dlawbhuv lawm."


  7Tug vaajntxwv has tas, "Kuv yuav qha tej lug kws tug Tswv has tseg ca. Nwg has rua kuv tas, 'Koj yog kuv tug tub; nub nua moog kuv yog koj txiv lawm.


  8Ca le thov, kuv yuav muab txhua tsaav tuabneeg cob rua koj; taagnrho lub nplajteb nuav yuav yog koj tug.


  9Koj yuav muab ib tug qws hlau lug kaav puab. Koj yuav ntaus puab tawg ntsoog ntxawg ib yaam le tej laujkaub aav.'"


  10Mej cov kws yog vaajntxwv, mej ca le noog tej lug qhuab ntuag nuav, mej cov kws kaav lub nplajteb, mej ca le kawm zaaj nuav:


  11Ca le muab lub sab dlawb paug ua tug Tswv teg num hab paub ntshai nwg,12ca le txu fwjchim hab txhus caug ndlua pe nwg, lossis yuav ca nwg chim rua mej hab ua kuas mej tuag taamsim. Txhua tug kws moog thov nwg ua tug tsomkwm txhaj yuav tau kev kaaj sab lug.


  


  Phoo Ntawv Nkauj 3


  Thov Vaajtswv Paab thaus Sawv Ntxuv


  1Tug Tswv, kuv muaj yeebncuab coob heev, hab muaj coob leej tawmtsaam kuv!


  2Puab sis thaam txug kuv, puab has tas, "Vaajtswv yuav tsi paab nwg le."


  3Tabsis tug Tswv, koj yog dlaim hlau thaiv nav ntaaj; koj yuav pub kuas kuv yeej hab koj yuav txhawb kuv tug zug.


  4Kuv hu tug Tswv paab kuv, hab nwg nyob sau nwg lub roob dlawbhuvd teb kuv tej lug thov.


  5Kuv qhau cev pw tsaug zug, hab tug Tswv tsomkwm kuv ib mos kaaj ntug.


  6Kuv tsi ntshai kuv cov yeebncuab ntau txheeb leej kws vij puagncig kuv ntawd le.


  7Tug Tswv, ca le lug cawm kuv lauj! Kuv tug Vaajtswv! Koj ca le rau txim rua kuv cov yeebncuab hab tsi xob pub puab muaj fwjchim ua phem rua kuv.


  8Kev muaj yeej yog lug ntawm tug Tswv thov nwg foom koob moov rua nwg tsaav tuabneeg.


  


  Phoo Ntawv Nkauj 4


  Thov Vaajtswv thaus Tsaus Ntuj


  1Vaajtswv tug tiv thaiv kuv, thov teb kuv thaus kuv thov koj! Thaus kuv raugkev nyuaj sab, koj yeej paab kuv. Thov ua sab dlawb paug rua kuv hab noog kuv tej lug thov taamsim nuav!


  2Cov pejxeem, mej tseem pheej yuav saib tsi taug kuv moog txug thaus twg? mej tseem yuav nyam txujkev kws tsi muaj nqes hab kev dlaag moog txug thaus twg?


  3Ncu ntsoov has tas tug Tswv yeej xaiv cov tuabneeg ncaaj nceeg lug ua nwg tug hab nwg yeej nov kuv thaus kuv hu nwg.


  4Ca le ntshai ua sab tshee nyo hab tseg tsi xob ua txhum; thaus mej pw ntsag tu sau txaaj, mej ua tuab zoo muab zaaj nuav xaav kuas thoob thoob.


  5Muab tej khoom moog fij rua tug Tswv, kuas lawv le kevcai hab mej yuavtsum ca sab rua nwg.


  6Muaj coob leej thov tug Tswv le nuav: "Tug Tswv, thov koj foom koob moov ntxiv rua peb. Thov ua sab dlawb sab zoo tig lug saib peb!


  7Tabsis tej kev zoo sab kws koj muab rua kuv tseem ntau tshaaj tej qoobloo hab tej cawv kws puab ibtxwm muaj.


  8Thaus kuv qhau cev pw, kuv tau tsaug zug tso sab lug, tug Tswv, tsuas yog koj tuab leeg xwb txhaj pub kuv muaj kev kaaj sab.


  


  Phoo Ntawv Nkauj 5


  Thov Vaajtswv Ua Tug Tsomkwm


  1Tug Tswv, thov koj noog kuv tej lug hab nov kuv lub suab hu.


  2Kuv tug Vaajtswv hab Vaajntxwv, thov noog kuv lub suab quaj hu thov koj paab kuv! Tug TSWV, kuv thov koj;3koj yeej nov kuv lub suab thov thaus sawv ntxuv; thaus lub nub tawm tuaj kuv thov koj hab tog rawv koj teb kuv.


  4Koj tsi yog tug Vaajtswv kws txaus sab rua txujkev ua phem ua qas; koj yeej tsi pub muaj tej kev phem nyob taabmeeg koj le.


  5Cov tuabneeg khaavtheeb tsi muaj peevxwm sawv taabmeeg ntawm koj lub xubndlag; koj ntxub cov tuabneeg sab phem.


  6Koj rhuav tshem cov tuabneeg dlaag, ntxub cov tuabneeg limham hab cov tuabneeg ntxeev sab.


  7Tabsis vim koj muaj kev hlub kuv txhaj muaj peevxwm lug tau rua huv koj tsev. Kuv txhaj muaj peevxwm moog pehawm koj huv koj lub Tuamtsev kws dlawbhuv hab txhus caug pehawm lug ntawm kuv lub sab kws fwm koj.


  8Tug Tswv, kuv muaj yeebncuab coob heev, thov coj kuv ua lawv le koj lub sab nyam! Thov ua koj txujkev kuas taj rua kuv taug.


  9Tej lug kws kuv cov yeebncuab has yeej tsi muaj ib lus tseeb le, puab tsuas yog xaav ua kuas muaj kev puamtsuaj xwb. Puab has lug mog lug muas hab ncauj lug zoo, tabsis puab lub sab puv nkaus kev dlaag ntxag kws yog kev tuag.


  10Vaajtswv, thov txav txim hab rau txim rua puab, thov kuas puab tej kev ntxeev sab ua rua puab raug kev puamtsuaj. Ca le muab puab ntab tawm ntawm koj moog, rua qhov puab ua txhum ntau heev hab puab ntxeev sab rua koj.


  11Tabsis ca txhua tug kws lug cuag koj tau kev kaaj sab lug, ca puab hu nkauj zoo sab txhua lub sijhawm. Thov koj tsomkwm cov kws hlub koj. Vim muaj koj puab txhaj muaj kev zoo sab.


  12Tug Tswv, koj yeej foom koob moov rua cov tuabneeg kws fwm koj, koj txujkev hlub tiv thaiv puab ib yaam le dlaim thaiv navntaaj.


  


  Phoo Ntawv Nkauj 6


  Thov Vaajtswv Paab thaus Ntsib Teebmeem


  1Tug Tswv, thov koj tsi xob chim hab tsi xob tshev kuv! Tsi xob chim hab rau txim rua kuv.


  2Tug TSWV, thov koj hlub kuv, rua qhov kuv taabtom raug kev puamtsuaj! Thov txhawb kuv tug zug; vim kuv tug zug ntaug taag lawm,3taagnrho kuv lub cev raug txom nyem, ua rua kuv lwj sab kawg le. Tug TSWV, koj yuav tog ntev le caag koj maam le paab kuv?


  4Tug TSWV, koj ca le lug cawm kuas kuv dlim; koj txujkev hlub kws ruaj khov, txhaj yuav cawm tau kuv dlim ntawm txujkev tuag xwb.


  5Nyob huv tubtuag teb tsi muaj leejtwg ua koj tsaug le; hab puab tsi ncu qaab koj lawm.


  6Kuv qaug zug vim txujkev tu sab; kuv quaj txhua mo, ua rua kuv lub txaaj ntub kua muag taag, hab kuv lub hauv ncoo tsau rawv kuv tej kua muag.


  7Kuv rua tsi tau qhovmuag vim kuv txujkev tu sab, kuv quaj qhovmuag o taag vim kuv cov yeebncuab.


  8Mej cov kws yog tuabneeg ua phem ca le txaav kuas dleb ntawm kuv moog. Rua qhov tug Tswv tub nov kuv tej lug thov lawm;


  9Nwg noog kuv lub suab quaj thov nwg paab hab nwg yuav teb kuv tej lug thov.


  10Kuv cov yeebncuab yuav paub txug txujkev swb kws txaaj muag ntsuav; ces tuab plag ntshis xwb puab yuav raug lawv tsiv rov qaab.


  


  Phoo Ntawv Nkauj 7


  Thov Vaajtswv Kuas Muaj Kev Ncaaj Nceeg


  1Tug TSWV kws yog kuv tug Vaajtswv, kuv tuaj thov koj tiv thaiv kuv; thov koj cawm kuas kuv dlim ntawm cov tuabneeg kws caum nteg kuv,2lossis puab yuav dlua kuas kuv ndluag taag ib yaam le tsuv ntxhuav dlua, puab yuav caab kuv moog kuas tsi muaj leejtwg cawm tau.


  3-4Tug Tswv kws yog kuv tug Vaajtswv, yog kuv tau ua txhum rua leejtwg, yog kuv tau ntxeev sab rua kuv tug phoojywg, lossis kuv txhobtxwm ua limham rua kuv cov yeebncuab, yog kuv tau ua tej kev txhum nuav ib yaam twg lawm,5 thov ca kuv cov yeebncuab caum hab nteg kuas tau kuv, ca puab muab kuv tua hab txav ua tej thooj povtseg. Tsi xob pub kuas kuv muaj sa nyob huv lub nplajteb nuav le.


  6Tug Tswv, ca le sawv tseeg nrug koj txujkev npautawg lug, thov sawv nreg nroog tawmtsaam kuv cov yeebncuab tej kev chim; koj ca le sawv lug paab kuv! Kev ncaaj nceeg yog koj saamfwm kuas muaj.


  7Ca le sau txhua tsaav tuabneeg lug nyob puagncig koj, hab nyob sau koj lub zwmtxwv kws nyob sau ntuj lug tswj fwm puab.


  8Tug Tswv, koj yog tug kws txav txim rua tuabneeg, thov koj ca le txav txim ncaaj rua kuv, rua qhov koj paub has tas kuv tsi tau ua txhum dlaabtsi.


  9Koj yog Vaajtswv tug kws ncaaj nceeg, koj txav txim rua peb tej kev xaav kws peb lub sab ntshaw. Thov muab cov tuabneeg sab phem tej kev ua phem tshem moog hab muab nqe zug rua cov tuabneeg kws ua zoo.


  10Vaajtswv yog tug tiv thaiv kuv, nwg cawm cov tuabneeg kws fwm nwg.


  11Vaajtswv yog tug txav txim ncaaj nceeg hab rau txim tsi tseg rua cov tuabneeg kws ua phem ua qas.


  12Yog puab pheej tsi tso puab tej kev ua phem tseg, Vaajtswv yuav huv nwg raab ntaaj kuas ntse. Nwg yuav ntaa nwg raab neevnti hab npaaj tog tua xwb;


  13NWg yuav npaaj nwg cov cuabyeej kws tua tuabneeg tuag, hab taw nwg tej xub vug nplaim tawg rua puab.


  14Saib maj, cov tuabneeg sab phem tsim kev phem kev qas lawm; puab nrhav kev ua phem hab xyum ua tej kws tsi ncaaj xwb.


  15Tabsis puab yuav poob taag rua huv lub qhov kws puab khawb cuab tog lwm tug kev.


  16Yog le ntawd, puab txhaj raug txim, vim puab tej kev phem kev qas, hab raug mob vim qhov kws puab hlaa txuj kevcai.


  17Kuv ua tug Tswv tsaug rua nwg txujkev ncaaj nceeg, kuv hu nkauj qhuas tug Tswv, tug kws nyob sau qhov chaw sab tshaaj plawg.


  


  Phoo Ntawv Nkauj 8


  Vaajtswv tug Tshwjchim hab Tuabneeg Lub Meejmom


  1Tug Tswv kws yog peb tug Tswv, koj lub npe kws muaj fwjchim, nov thoob nplajteb! Tej lug kws peb qhuas koj yeej nrov moog nto sau ntuj lawm.


  2Tej mivnyuas yau hab mivnyuas mog puavleej hu nkauj qhuas koj. Koj nyob tso sab lug tsi ntshai koj tej yeebncuab, koj taav tau txhua tug kws ua phem rua koj txuj hauv kev.


  3Thaus kuv tsaa qhovmuag saib sau lub ntuj kws koj tsim ca, kuv pum lub hli hab tej nubqub kws koj muab teeb nyag nyob muaj nyag chaw.


  4Tuabneeg nplajteb tsimtxaj npaum le caag koj txhaj ncu txug puab; noobneej zoo npaum twg, koj txhaj hlub puab ua luaj?


  5Koj tsim puab lug ua tug yau ntawm koj; koj txhaj pub puab muaj fwjchim hab muaj meejmom.


  6Koj tsaa puab lug kaav txhua yaam kws koj tsim tseg; hab koj tsaa puab saib taagnrho txhua yaam tsaj kws koj tsim tseg:7tej yaaj, tej nyuj hab tej tsaj qus;8tej noog, tej ntseg hab txhua yaam tsaj kws nyob huv havtxwv huv tuabsi.


  9Tug TSWV kws yog peb tug Tswv, koj lub npe kws muaj fwjchim nyob thoob lub nplajteb nuav!


  


  Phoo Ntawv Nkauj 9


  Ua Vaajtswv Tsaug rua Txujkev Ncaaj Nceeg


  1Tug Tswv, kuv ua koj tsaug kawg kuv lub sab; kuv yuav qha txug tej txujci tseemceeb kws koj ua paab kuv lawm.


  2Kuv yuav hu nkauj zoo sab vim muaj koj, kuv yuav hu nkauj qhuas koj kws yog Vaajtswv tug muaj Fwjchim Luj kawg nkaus.


  3Thaus koj tshwm plawg, kuv cov yeebncuab thim loo rov qaab, puab qaug pawg lug hab tuag taag lawm.


  4Koj tuaj kuv tog tsaa kuv cai, koj nyob ntawm koj lub zwmtxwv txav txim ncaaj nceeg.


  5Koj rau txim rua cov tuabneeg kws tsi fwm koj, hab rhuav tshem cov tuabneeg ua phem ua qas hab yuav tsi muaj leejtwg ncu txug puab moog ib txhis le lawm.


  6Peb cov yeebncuab yuav pluj taag moog ibtxhis, koj muab puab tej nroog rhuav puamtsuaj taag, tsi tshuav ib qho ua chaw ncu txug puab le lawm.


  7Tabsis tug Tswv ua vaajntxwv moog ibtxhis, nwg tub teeb nwg lub zwmtxwv ua qhov chaw txav txim.


  8Nwg kaav lub nplajteb ntawm txujkev ncaaj nceeg; nwg txav txim ncaaj nceeg rua txhua tsaav tuabneeg.


  9Tug Tswv yog lub chaw rua cov tuabneeg kws raug luas tsimtxom nkaum, hab yog lub chaw kaaj sab rua cov tuabneeg kws raug kev nyuaj sab.


  10Tug Tswv, txhua tug kws paubkoj, puab yeej ca sab rua koj; koj yeej tsi muab ib tug twg kws lug cuag koj tso tseg le.


  11Ca le hu nkauj qhuas tug Tswv kws kaav sau lub roob Xi-oos! Ca le qha tej txujci kws nwg ua rua txhua tsaav tuabneeg paub.


  12Vaajtswv yeej ncu ntsoov txhua tug kws tiv kev txomnyem; nwg ncu ntsoov puab tej suab quaj, hab nwg rau txim rua cov tuabneeg kws tsimtxom puab.


  13Tug Tswv, thov hlub kuv lauj! Thov tsaa muag saib tej kev txomnyem kws kuv cov yeeb ncuab ua rua kuv. Tug Tswv, thov cawm kuas kuv dlim ntawm txujkev tuag.


  14Kuv txhaj muaj peevxwm moog sawv taabmeeg cov tuabneeg huv lub nroog Yeluxalees hab qha txhua yaam kws kuv qhuas koj rua puab noog. Kuv yuav zoo sab heev, vim koj cawm kuv dlim lawm.


  15Cov tuabneeg tsi ntseeg Vaajtswv poob rua huv lub qhov kws puab khawb tseg lawm, puab rov maag rooj ntaa npuj kws puab cuab tseg.


  16Tug Tswv qha nwg rua puab paub ntawm txujkev txav txim ncaaj nceeg; hab cov tuabneeg ua phem yuav maag rooj ntaa npuj kws yog puab teg num.


  17Cov tuabneeg sab phem yuav nkaag moog rua huv tubtuag teb, cov ntawd yog cov kws tsi leeg txais yuav Vaajtswv.


  18Cov tuabneeg txomnyem yuav tsi raug luas saib tsi taug moog ntxiv lawm; cov tuabneeg pluag kws taag kev ca sab yuav tsi raug kev tsimtxom moog ntxiv lawm.


  19Tug Tswv, thov koj ca le lug! Tsi xob pub tuabneeg kovyeej koj! Cov tuabneeg kws tsi ntseeg lug sawv taabmeeg koj, hab koj txav txim rua puab.


  20Tug Tswv, thov koj ca le ua kuas puab ntshai, ua kuas puab paub has tas, puab yog noobneej xwb.


  


  Phoo Ntawv Nkauj 10


  Thov Vaajtswv Kuas Muaj Kev Ncaaj Nceeg


  1Tug Tswv, vim le caag koj yuav nyob dleb ua luaj le? Vim le caag koj tsiv moog nkaum thaus peb raug kev txomnyem?


  2Cov tuabneeg sab phem khaavtheeb hab tsimtxom cov tuabneeg pluag; puab nteg tau cov tuabneeg pluag, thaus cov tuabneeg pluag poob qhov.


  3Cov tuabneeg sab phem khaavtheeb rua txujkev kws puab ntshaw ua phem ua qas. Cov tuabneeg sab hlub tsawm foom tug TSWV hab tsi leeg yuav nwg.


  4Cov tuabneeg sab phem yeej tsi quavntsej txug tug Tswv, vim puab txujkev khaavtheeb, puab txhaj xaav has tas "Tsi muaj Vaajtswv."


  5Cov tuabneeg sab phem yeej vaammeej txhua yaam, tabsis puab tsi paub txug Vaajtswv txujkev txav txim, puab tsuas taab haaj luag puab cov yeebncuab plig xwb.


  6Puab rov has rua puab tas, "Peb yuav tsi qaug ib zag le; hab peb yuav tsi raug kev txomnyem hlo le."


  7Puab has lug twm luas, dlaag luas hab has lug chob luas sab, puab has tej lug txaus ntxub hab tej lug phem lug qas xwb.


  8Puab moog nkaum huv tej zog hab tog tua tej tuabneeg tsi muaj txim. Puab nyaag nrhw tua cov tuabneeg txomnyem kws tsi muaj leejtwg paab,9Puab nkaum zuv tog luas ib yaam le tug tsuv ntxhuav. Puab zuv nteg cov tuabneeg pluag; puab nteg tau cov tuabneeg pluag thaus maag puab tej vuj hlua, hab muab hai moog povtseg.


  10Cov tuabneeg tsi muaj tug paab raug luas caij tsuj, cov tuabneeg txomnyem qaug vim cov tuabneeg sab phem tug zug.


  11Cov tuabneeg sab phem xaav has tas, "Vaajtswv yeej tsi quavntsej peb. Nwg tub qe qhovmuag lawm, nwg yeej tsi pum kuv le!"


  12Tug Tswv, ca le rau txim rua tug tuabneeg sab phem! Thov koj ncu ntsoov cov tuabneeg kws raug kev txomnyem!


  13Yog le caag tug tuabneeg sab phem txhaj thuam Vaajtswv, hab xaav has tas, "Vaajtswv yeej tsi rau txim rua kuv le."


  14Tabsis koj yeej muaj qhovmuag pum, koj yeej mob sab txug kuv tej teebmeem hab tej kev txomnyem ntawd. Koj yeej npaaj rawv yuav paab. Cov tuabneeg kws tsi muaj leejtwg paab yuav lug cuag koj, koj yeej ibtxwm paab cov tuab¬neeg kws raug txomnyem.


  15Ca le rhuav cov tuabneeg sab phem hab ua phem ua qas lub fwjchim; rau txim rua puab vim tej kev txhum kws puab ua moog txug thaus puab tso tseg.


  16Tug Tswv yog tug vaajntxwv kws nyob moog ibtxhis. Cov tuabneeg kws pe lwm tsaav tuabneeg tej vaajtswv, tug Tswv yuav muab ntab tawm huv nwg lub tebchaws moog.


  17Tug Tswv, koj yeej noog cov tuabneeg kws tsi muab hlub tej lug thov, koj yuav txhawb puab tug zug, kuas puab ua tau lub sab ntev.


  18Koj nov cov tuabneeg kws raug luas tsimtxom hab cov mivnyuas ntsuag tej suab quaj; nyaj koj yuav tuaj puab tog hab txav txim ncaaj rua puab, koj yuav txav txim ncaaj rua puab, kuas tuabneeg nplajteb tsi xob ua phem ntxiv lawm.

  Ca Sab rua tug Tswv


  1Kuv ca sab rua tug Tswv kws yog kuv qhov chaw tso sab. Yog le caag mej has rua kuv tas, "Koj ca le yaa ib yaam le tug noog moog rua sau tej roob.


  2Rua qhov cov tuabneeg sab phem ntaa puab tej neevnti hab tua huv qhov kws tsaus ntuj nti tuaj raug cov tuabneeg ncaaj nceeg.


  3Thaus kws txhua tsaav yaam qaug taaglawm, cov tuabneeg ncaaj nceeg ua tsi tau le caag."4Tug TSWV nyob huv nwg lub Tuamtsev kws dlawbhuv; tug Tswv lub zwmtxwv nyob sauntuj. Nwg pum tuabneeg nyob rua txhua qhov hab paub txhua yaam kws puab ua.


  5Tug TSWV sim cov tuabneeg sab zoo hab cov tuabneeg sab phem ib yaam nkaus; nwg ntxub cov tuabneeg kws ua nruj ua tsiv kawg le.


  6Nwg tso cov ncaig tawg cig ntsaa thuav ib yaam le naag lug rua cov tuabneeg sab phem; hab nwg tso khaub zeeg cua rau txim rua puab.


  7Tug Tswv yog tug ncaaj nceeg hab hlub cov tuabneeg kws ua zoo, cov tuabneeg kws ua zoo yuav moog nyob ntawm nwg lub xubndlag.

  Thov Vaajtswv Paab


  1Tug Tswv, thov koj paab peb lauj! Tsi tshuav ib tug tuabneeg kws ua zoo seem nyob qhov twg le! Cov tuabneeg kws ncaaj nceeg tub pluj taag lawm.


  2Puab ib leeg dlaag ib leeg; puab ib leeg ntxag ib leeg ntawm tej lug mog lug muas.


  3Tug TSWV, thov koj muab tug nplaig kws txawj dlaag ntxag txav, hab ntsaws lub qhovncauj kws has lug khaavtheeb has tas,


  4"Peb xaav tau yaam twg, peb yeej tau yaam ntawd. Peb yuav has lawv le peb lub sab nyam los yeej tau, peb xaav yuav yaam dlaabtsi los tsi muaj leejtwg txwv peb le."


  5Tug Tswv has tas, "Kuv yuav lug taamsim nuav ntaag, rua qhov cov tuabneeg txomnyem raug tsimtxom nyaav heev hab cov tuabneeg nyuaj sab quaj tu sab kawg le. Kuv yuav muab txujkev kws nyob tso sab lug kws puab tub tog lug ntev lawm rua puab."


  6Tug TSWV tej lug cog tseg, yog tej kws ca sab tau, tej lug ntawd muaj nqes ib yaam le tej nyaj kws nchuav tawm huv lub yeejvub xyaa zag lug.


  7-8Cov tuabneeg sab phem nyob txhua qhov hab txhua tug puavleej nyam ua phem ua qas. Tug Tswv, thov tiv thaiv peb kuas peb tau kev kaaj sab, hab tsomkwm peb kuas dlim ntawm cov tuabneeg sab phem.

  Thov Vaajtswv Paab


  1Tug TSWV, koj yuav tsi ncu qaab kuv moog txug nub twg? Moog ibtxhis le los? Koj tseem yuav tsiv kuv moog txug thaus twg?


  2Kuv tseem yuav tiv kev tsimtxom moog txug nub twg? Kuv lub sab yuav quaj ntsuag nruab nub hab mo ntuj moog txug nub twg? Kuv cov yeebncuab tseem yuav kovyeej kuv moog txug nub twg hab?


  3Tug Tswv kws yog kuv tug Vaajtswv, thov koj tsaa qhovmuag saib kuv hab teb kuv tej lug thov. Thov paab txhawb kuv tug zug hab tsi xob ca kuv tuag.


  4Kuv cov yeebncuab txhaj tsi tau has tas, "Peb yeej nwg lawm." Tsi xob ca puab zoo sab thaus kuv poobtsaam.


  5Kuv ca sab rua koj txujkev hlub kws ruaj khov; kuv zoo sab heev rua qhov koj yuav cawm kuas kuv dlim.


  6Tug TSWV, kuv yuav hu nkauj qhuas koj, rua qhov koj yeej ua zoo rua kuv.

  Cov Tuabneeg Sab Phem


  (Phoo Ntawv Nkauj 53)


  1Cov tuabneeg ruag pheej xaav has tas, "Yeej tsi muaj Vaajtswv le!" Puab txhua tug puavleej yog tuabneeg txhum, puab ua phem ua qas tsi muaj ib tug ua zoo le.


  2Tug TSWV nyob sau ntuj saib ntsoov tuaj rua tuabneeg nplajteb, saib puas muaj leejtwg ua tuabneeg ntse hab pehawm nwg.


  3Tabsis puab puavleej ua txhum, puab txhua tug yog tuabneeg ua phem. Puab cov ntawd tsi muaj ib tug ua zoo hlo le, tsi muaj ibtugle.


  4Tug TSWV has tas, "Puab puas paub hab? Cov tuabneeg kws ua phem le nuav yog cov kws tsi quavntsej dlaabtsi le. Puab ua neej nyob nyag quas nrhw kuv tsaav tuabneeg tug noj, hab tsi ua kuv tsaug le."


  5Tabsis puab yuav ntshai heev, rua qhov Vaajtswv yeej nrug nraim cov tuabneeg kws noog nwg lug.


  6Cov tuabneeg ua phem ua qas rhuav cov tuabneeg txu fwjchim tej homphaj, tabsis tug TSWV yog tug kws tsomkwm cov tuabneeg txu fwjchim.


  7Kuv thov Vaajtswv kuas muaj kev muaj yeej tuaj huv lub nroog Xi-oos tuaj rua cov Yixalayees. Thaus tug TSWV pub rua cov Yixalayees rov vaammeej, thaus ntawd puab yuav zoo sab heev.

  Yaam Kws tug Tswv Xaav Tau


  1Tug Tswv, leejtwg txhaj tsimnyog moog nyob huv koj lub Tuamtsev? Leejtwg txhaj yuav moog pehawm koj sau lub roob Xi-oos kws yog koj lub RoobDlawbhuv?"


  2Yog cov tuabneeg kws noog Vaajtswv lug txhua lu, ua ncaaj nceeg, has tej lug tseeb,


  3tsi has lug nkaug lwm tug, tsi ua txhum rua puab tej phoojywg, lossis tsi xyaav puab tej kwvtij zej zog moo.


  4Puab saib cov tuabneeg kws Vaajtswv muab tso tseg lawm tsi muaj nqes, tabsis puab fwm cov tuabneeg kws noog tug Tswv lug. Puab ua lawv le puab tej lug cog tseg, txawm nyuaj los xij, puab yuav tsi hloov sab le.


  5Puab qev nyaj rua luas tsi yuav paaj laum, hab puab tsi yuav tej nyaj kws luas coj tuaj xab, kuas tau chaw ntxo cov tuabneeg tsi txhum. Leejtwg ua zoo le nuav, nwg yuav tau nyob tso sab lug moog le.

  Tug Kws Ca Sab Rua Vaajtswv Tej Lug Thov


  1Vaajtswv, thov koj tsomkwm kuv; kuv tso sab plhuav rua koj, rua qhov koj yog kuv lub chaw cawm sav.


  2Kuv has rua tug Tswv has tas, "Koj txhaj yog kuv tug TSWV; txhua yaam zoo kws kuv muaj puav leej yog koj pub."


  3Cov tuabneeg kws muab lub sab npuab tug Tswv yog cov kws muaj koob meej, qhov kws zoo sab tshaaj plawg yog kuv tau nrug puab nyob ua ke.


  4Cov tuabneeg kws pe lwm tug vaajtswv, mas yog puab lob kev txomnyem lug rua puab xwb. Kuv yuav tsi nrug puab muab khoom hlawv fij; kuv yuav tsi pe puab tej vaajtswv.


  5Tug Tswv, koj yog txhua yaam kws kuv muaj, hab koj pub txhua yaam kws kuv xaav tau rua kuv; kuv lub neej yaav tom ntej nyob huv koj lub xibteg.


  6Kuv xaav tsi thoob rua tej kws tug TSWV pub rua kuv; tej ntawd zoo kawg le.


  7Kuv ua tug Tswv tsaug, rua qhov nwg coj kuv txuj hauv kev, hab mo ntuj los kuv lub sab pheej ntuag kuv tsi tseg.


  8Kuv yeej ncu ntsoov has tas, tug Tswv nrug nraim kuv; yeej tsi muaj ib yaam ua rua kuv ntshai, rua qhov nwg nyob ze kuv.


  9Yog le ntawd kuv txhaj zoo sab ua nwg tsaug, kuv tau nyob tso sab lug,


  10rua qhov koj tiv thaiv kuv, tsi pub raug kev pluj tuag, lossis tsi ca tug kws muab lub sab npuab koj moog rua huv tubtuag teb.


  11Koj yuav qha txujkev kws moog tau txujsa rua kuv, koj nrug nraim kuv, ua rua kuv txaus sab hab zoo sab moog ibtxhis.

  Tug Tuabneeg tsi Muaj Txim Thov Vaajtswv


  1Tug Tswv, thov koj noog tej lug kws kuv thov yuav kev ncaaj nceeg, thov koj tig qhovntsej noog kuv lub suab quaj kws thov koj paab! thov koj noog kuv tej lug thov kws yog lug tseeb.


  2Koj yuav txav txim ncaaj rua kuv, rua qhov koj yog tug paub qhov tseeb.


  3Koj yog tug paub kuv lub sab, thaus tsaus ntuj koj lug cuag kuv, koj tsi pum ib qhov phem kws kuv ua nyob huv kuv lub sab. Kuv tsi has lug phem4le luas tej; kuv fwm koj tej lug saamfwm, hab tsi taug txujkev kws cov tuabneeg yuam cai taug.


  5Kuv ibtxwm taug koj txujkev xwb, hab kuv yeej tsi yuam kev le.


  6Tug TSWV, kuv thov koj, rua qhov koj yeej yuav teb kuv tej lug thov; yog le ntawd, thov koj tig lug hab noog kuv tej lug thov.


  7Thov qha koj txujkev hlub kws luj kawg nkaus rua kuv hab cawm kuv; koj saab teg xis cawm cov tuabneeg kws tsiv puab cov yeebncuab.


  8Thov koj tiv thaiv kuv ib yaam le koj txuag koj ob lub qhovmuag, thov muab kuv zais rua huv qaab koj phob tis tug dluab ntxoov ntxoo,


  9kuas kuv tsi xob raug cov tuabneeg sab phem tua. Kuv cov yeebncuab kws xaav muab kuv tua kuas tuag nyob puagncig kuv;


  10puab has tej lug khaavtheeb hab tsi paub hlub leejtwg le.


  11Taamsim nuav puab nyob puag ncig kuv taag le lawm, puab saib ntsoov kuv hab yuav muab kuv thawb kuas qaug.


  12Puab zoo le cov tsuv ntxhuav kws zuv rawv tog tum kuv, puab xaav dlua kuv kuas ndluag ua tej dlaim.


  13Tug Tswv, thov koj ca le lug tawmtsaam kuv cov yeeb ncuab hab ua kuas puab swb! Thov siv koi raab ntaaj cawm kuv dlim ntawm cov tuabneeg sab phem txhais teg,


  14cawm kuas kuv dlim ntawm cov tuabneeg ntshaw khoom nplajteb. Thov siv tej kev txomnyem kws koj npaaj tseg lawm rau txim rua puab; thov tseg kuas txaus rua puab tej mivnyuas tseg ibtxha rua puab cov xeebntxwv!


  15Tabsis kuv yuav pum koj, rua qhov kuv tsi tau ua txhum; thaus kuv tsim lug, kuv yuav txaus sab heev, rua qhov kuv pum koj tim ntsej tim muag.

  Daviv Zaaj Nkauj Thaus Nwg Yeej Lawm


  (2 Xamuyees 22.1-51)


  1Tug Tswv, kuv hlub koj kawg le! Koj yog tug tiv thaiv kuv.2Tug Tswv yog tug tiv thaiv kuv; nwg yog kuv lub chaw faajxwm kws ruaj khov. Kuv tug Vaajtswv yog tug tiv thaiv kuv, kuv nrug nwg nyob kuv tso sab plhuav. Nwg tiv thaiv kuv ib yaam le dlaim thaiv nav ntaaj, nwg tiv thaiv kuv hab paab kuv dlim.3Kuv hu txug tug Tswv, nwg paab kuv dlim. ntawm kuv cov yeebncuab. Ca le ua tug Tswv tsaug!4Kev tuag nyob puag ncig kuv, kevpuamtsuaj nphau nphwv tuaj tsuam kuv.5Kev tuag nyob puagncig kuv hab lub qhov ntxaa cuab lug tog kuv lawm.6Thaus kuv raug kev txomnyem kuv hu tug TSWV; kuv thov kuv tug Vaajtswv paab kuv. Nwg nyob huv nwg lub Tuamtsev nov kuv lub suab, nwg noog kuv lub suab quaj kws thov nwg paab.7Lub nplajteb txawm qeeg hab ua zug koog, tej taw roob cu ua zug koog, rua qhov Vaajtswv chim heev.8Paa tawg nchu auv nab huv nwg lub qhovntswg tuaj, nplaim tawg hab ncaig tawg cig laam lug huv nwg lub qhovncauj tuaj.9Tug TSWV qheb hlo lub ntuj hab nqeg nrug tauv fuab dlub tsaus nti ntawm nwg kutaw lug.10Nwg caij rawv sau tug qhelus phob tis hab yaa, nwg nyob sau nwg tug qhelus1 phob tis yaa nrug cua ceev heev.11Nwg muab kev tsaus ntuj thaiv nwg lub cev, muaj fuab ntum nti hab muaj dlej puagncig nwg.12Lawg hab nplaim tawg tawm huv cov tsaglig xub lug tsoo fuab dlub tshaab plawg moog ua tug Tswv ntej.13Ces tug Tswv txhaj ua kuas xub nroo sau ntuj tuaj, hab nov tug kws muaj Fwjchim Luj kawg nkaus lub suab.14Nwg tua nwg xibxub tuaj hab ua rua nwg cov yeebncuab faib tawg ri sua, nwg ua xub laim ci ntsaa ab lawv puab tsiv.15Tug Tswv, thaus koj tshev koj cov yeebcuab, hab nyooj rua puab ntawm koj txujkev chim, txhaj ua rua qaab thu dlej havtxwv khoob lug, hab lub nplajteb nyob dlo dlus tsi muaj dlaabtsi thaiv.16Tug Tswv cev teg sau nruab ntug tuaj tuav kuv huv qaab thu nuav, nwg nqug kuv tawm huv qaab thu dlej qhov kws tub tshaaj plawg lug.17Nwg cawm kuv dlim ntawm kuv cov yeebncuab lub fwjchim, hab dlim ntawm cov tuabneeg kws ntxub kuv, rua qhov puab muaj zug dlua kuv.18Thaus kuv raug kev nyuaj sab, puab txawm tuaj ntaus kuv ntaag, tabsis tug TSWV tsomkwm kuv.19Nwg paab kuv tawm huv txujkev puamtsuaj, nwg cawm kuv, rua qhov nwg txaus sab rua kuv.20Tug Tswv muab nqe zug rua kuv, rua qhov kuv yeej ua ncaaj ua nceeg xwb, nwg foom koob moov rua kuv, rua qhov kuv tsi tau ua txhum dlaabtsi.21Kuv yeej fwm tug Tswv txuj kevcai, kuv tsi tsiv tawm ntawm kuv tug Vaajtswv hlo le.22Kuv yeej ua lawv le nwg tej kevcai qha, tsi muaj ib zag kws kuv yuav tsi noog nwg tej lug saamfwm le.23Nwg yeej paub kuv tsi tau ua txhum, kuv tswj nreeg kuv tsi ua ib qho txhum le.24Yog le ntawd, nwg txhaj muab nqe zug rua kuv, rua qhov kuv ua dlaabtsi los yeej ua ncaaj ua nceeg xwb.25Tug Tswv, koj yeej ua ncaaj nceeg rua cov tuabneeg kws ua ncaaj nceeg rua koj, koj ua zoo kawg nkaus rua cov tuabneeg kws tsi tau ua txhum.26Koj ua zoo rua cov tuabneeg kws ua zoo, tabsis koj ua yeebncuab rua cov tuabneeg kws ua phem.27Koj cawm cov tuabneeg kws txu fwjchim, tabsis koj txu cov tuabneeg khaav theeb lub fwjchim.28Tug Tswv, koj ua lub teeb rua kuv pum kev, koj tshem qhov kws ua rua kuv tsaus ntuj nti.29Koj ua rua kuv muaj zug ntaus yeej kuv cov yeebncuab, hab koj lub fwjchim muaj peevxwm ntaus yeej cov cov kws tiv thaiv puab.30Tug Vaajtswv nuav teg num yeej zoo tshaaj plawg le. Nwg tej lug txhaj yog lug tseeb. Nwg yog dlaim thaiv nav ntaaj rua txhua tug kws moog cuag nwg.31Tug TSWV tuab leeg xwb txhaj yog Vaajtswv, Vaajtswv tuab leeg xwb txhaj yog tug tsomkwm peb.32NWg yog tug Vaajtswv kws ua kuas kuv muaj zug, nwg yog tug ua kuas txujkev kws kuv taug muaj kev kaaj sab lug.33Nwg ua rua kuv ob txhais kutaw tsuj aav ntsa nkaus ib yaam le tug muaslwj, nwg tso kuv nyob kaaj sab lug sau tej roob.34NWg qha kuas kuv txawj ntaus rog, yog le ntawd kuv txhaj muaj peevxwm tua tau raab neevnti kws muaj zug tshaaj plawg.35Tug Tswv, koj tau muab koj dlaim thaiv nav ntaaj kws yog kev cawm dlim rua kuv, hab koj saab teg xis tau cawm kuv dlim, habkojpaabkuv, kuv txhaj vaammeej.36Koj rhawv kev dlaav rua kuv taug, luas txhaj nteg tsi tau kuv; hab kuv tsi qaug ib zag le.37Kuv caum kuv cov yeebncuab hab nteg tau puab, kuv yeej tsi tso puab tseg moog txug thaus kuv muab puab tua puamtsuaj taag.38Kuv ntaus puab qaug taag huv tuabsi, hab puab tsi muaj peevxwm sawv tau lug le, puab swb hab qaug pawg lug ntawm kuv xubndlag.39Koj ua rua kuv muaj zug sis tua huv tshaav rog, pub kuv yeej taagnrho kuv cov yeebncuab.40Koj ua rua kuv cov yeebncuab tawg tsiv ri sua ntawm kuv moog, cov kws ntxub kuv, kuv yuav ua kuas puab puamtsuaj taag.41Puab quaj qw thov paab, tabsis tsi muaj leejtwg cawm puab le, puab thov tug Tswv, tabsis nwg tsi teb puab tej lug thov.42Kuv muab puab tswm ntsoog mog nyoos ib yaam le tej moov aav rua cua ntsawj moog povtseg, kuv tsuj puab ib yaam le tsuj tej aav nkus huv plawv kev.43Koj cawm kuv dlim ntawm tug tuabneeg kws ntxeev sab rua kuv hab tsaa kuv ua tug kaav txhua tsaav tuabneeg, tej tuabneeg kws kuv yeej ib txwm tsi tau paub dlua le, nwgnuav tau lug ua kuv qhev.44Cov tuabneeg txawv tebchaws los puavleej tau tuaj qhau hau hawm kuv, thaus puab nov kuv lub moo, puab puavleej fwm kuv.45Puab taag kev ca sab, hab tawm ua ib ce tshee nyo huv puab tej chaw faajxwm lug.46Tug Tswv yog tug muaj sa nyob! Ua tsaug kws nwg yog tug tiv thaiv kuv! Thov kuas Vaajtswv kws yog kuv tug cawmseej tau koobmeej luj tshaaj plawg.47Nwg paab kuv yeej taagnrho kuv cov yeebncuab, nwg ua kuas txhua tsaav tuabneeg fwm kuv48hab nwg cawm kuv dlim ntawm kuv cov yeebncuab. Tug Tswv, koj tau paab kuv tua yeej kuv cov yeebncuab, koj cawm kuv dlim ntawm cov tuabneeg limham.49Yog le ntawd, kuv txhaj ua koj tsaug tim ntsej tim muag ntawm txhua tsaav tuabneeg, kuv zoo sab hlo hu nkauj ua koj tsaug.50Vaajtswv pub rua nwg tug vaajntxwv tau txais kev muaj yeej luj kawg nkaus, nwg ua zoo rua Daviv tug kws nwg tau xaiv tseg lawm, hab nwg cov xeebntxwv moog ibtxhis tsi hloov le.

  Vaajtswv Tug Tshwjchim Tsim Txhua Yaam


  11. Sau nruab ntug tub ua rua peb pum Vaajtswv lub fujchim tseeb, hab qha teg num kws nwg ua tav lawm rua peb paub.21. Naj nub qha zaaj nuav ib nub dlhau ib nub, naj mo pav zaaj nuav ib mos dlhau rua ib mos.31. Tsi has zaaj twg lossis lu twg, yeej tsi nov muaj suab dlaabtsi nrov le;4Tabsis puab tej suab tseem nrov nchaa moog thoob plawg lub nplajteb hab nov moog txug ndlua qaab ntuj kawg. Sau nruab ntug yog lub tsev kws Vaajtswv ua rua lub nub nyob.5Thaus sawv ntxuv lub nub tawm tuaj ib yaam le tug nraug vauv kws tawm huv nwg lub txaaj lug, ha bib yaam le tug tuabneeg muaj zug moog sis tw dlha ntaag.61. Lub nub tawm ib saab ntuj tuaj hab moog xaus rua ib saab ntuj. Tsis muaj ib yaam dlaabtsi yuav tsiv nkaum tau kuas tsi raug lub nub zab le.


  Tug Tswv Txuj Kevcai


  7Tug Tswv txuj kevcai yog txuj zoo tshaaj plawg, hab muaj peebxwm txhawb kuas muaj zug nchaav rov tuaj. Tug Tswv tej lug qha yog tej kws ca sab tau, hab ua rua tug kws muaj tswvyim tsawg txawj ntse tuaj.8Tug Tswv tej kevcai yeej yog tej kws ncaaj nceeg, hab cov tuabneeg kws fwm tej kevcai ntawd yuav tau txais kev kaaj sab lug. Tug Tswv tej lug qha puavleej yog tej lug tseeb hab ua rua tuabneeg paub qaabhau.91. Fwm tug Tswv yog qhov kws zoo tshaaj plawg, hab nyob ruaj khov moog ibtxhis. Tug Tswv yeej txav txim ncaaj nceeg hab ua lawv le qhov tseeb.10Tej lug ntawd muaj nqes tshaaj tej tseem kub, hab tej lug ntawd qaab zib tshaaj tej tseem zib ntaab.11Tej lug ntawd ua rua kuv kws yog koj tug tubkhai muaj kev txawj ntse tuaj, kuv tau txais nqe zug vim yog kuv fwm tej kevcai ntawd ntaag.12Yeej tsi muaj leejtwg rov pum nwg txujkev txhum, tug Tswv, thov paab kuas kuv zaam dlhau tej kev txhum kws kuv pum tsi txug.13Hab dlua le ntawd, thov coj kuv tawm ntawm txujkev txhum kws lomtxwm moog ua txhum, hab thov tsi xob pub tej kev txhum ntawd kaav tau kuv. Kuv txhaj ua tau tuabneeg zoo hab dlim ntawm txujkev ua phem ua qas kws yog kev txhum.14Tug Tswv, koj yog kuv qhov chaw nkaum hab yog kuv tug cawmseej, thov kuas tej lug kuv has hab tej kws kuv xaav hum koj sab nyam.

  Thov Vaajtswv Paab Kuas Yeej d


  1Thov tug Tswv teb koj tej lug thov thaus koj muaj kev ntxhuv sab. Thov Yakhauj tug Vaajtswv tsomkwm koj.2Thov nwg tso kev paab huv nwg lub Tuamtsev tuaj paab koj, hab nwg yuav muab lub zug sau lub roob Xi-oos lug rua koj.3Thov nwg ncu txug tej khoom kws koj muab fij rua nwg, hab thov nwg txaus sab rua tej khoom theej txhoj kws koj muab hlawv fij rua nwg.4Thov nwg muab txhua yaam rua koj lawv le koj xaav tseg lawm, hab ua kuas txhua yaam kws koj npaaj sab lawm tav.5Ces peb yuav qw zoo sab vim koj yeej lawm; hab yuav ua kev zoo sab qhuas peb tug Vaajtswv. Thov tug Tswv teb tej lug kws koj thov lawv le koj xaav tau.6Nwgnuav kuv paub has tas, tug Tswv paab kuas tug vaajntxwv kws nwg xaiv tseg lawm yeej, tug Tswv teb nwg tej lug thov sau ntuj kws yog nwg qhov chaw dlawbhuv tuaj, nwg txhaj tau txais kev yeej luj kawg nkaus ntawm tug Tswv lub fwjchim.7Muaj qee leej ca sab rua puab tej tsheb neeg hab ibtxha ca sab rua puab tej neeg, tabsis peb ca sab rua tug Tswv kws yog peb tug Vaajtswv lub fwjchim.8Cov tuabneeg kws has nuav yuav dlawm hab qaug, tabsis peb yuav sawv nreg nroog khov kho.9Tug Tswv, thov paab kuas vaajntxwv muaj yeej. Thov koj teb peb tej lug thaus peb tsaa ncauj thov koj.

  Ua Vaajtswv Tsaug Kws Tua Yeej Rogf


  1Tug Tswv, vaajntxwv zoo sab kawg le, rua qhov koj pub rua nwg muaj zug luj zug nchaav, nwg zoo sab kawg rua qhov koj ua rua nwg yeej lawm tag.2Koj pub rua nwg lawv le nwg lub sab xaav tseg, hab koj tau teb nwg tej lug thov.3Koj foom koob moov nplua mag rua nwg hab muab lub mom kub lug rua nwg ntoo.4Nwg thov yuav txujsa los koj muab txujsa nyob ntev rua nwg.5Nwg muaj fwjchim luj kawg, rua qhov koj yog tug paab nwg, koj tau pub rua nwg muaj koob meej hab tsaa nwg ua vaajntxwv.6Koj foom koob moov rua nwg moog ibtxhis, hab ua rua nwg zoo sab tim ntsej tim muag ntawm koj.7Vaajntxwv ca sab rua tug Tswv kws muaj fwjchim luj kawg nkaus; vim tug Tswv muaj kev hlub ruaj khov, nwg yuav tsi hloov le.8Vaajntxwv yuav puav nteg kuas tau taagnrho nwg cov yeebncuab, nwg yuav nteg txhua tug kws pheej ntxub nwg.9Thaus koj tshwm lug koj yuav ua rua puab kub ib yaam le nplaim tawg. Tug Tswv yuav nqog kag puab thaus nwg chim, hab suavtawg yuav kub puab puamtsuaj taag.10Puab tej xeebntxwv los yuav tsi muaj ib tug seem nyob qhov twg le, vaajtswv yuav muab puab tua povtseg kuas taag.11Puab npaaj sab hab tuavhuv nrhav kev ua phem rua nwg, tabsis puab yuav ua tsi tav.12Nwg yuav tua nwg cov xubvug rua puab hab ua rua puab tig tsiv tsi yeej rov qaab.13Tug Tswv, peb ua koj tsaug, rua qhov koj yog tug muaj zug luj zug nchaav. Peb yuav hu nkauj hab ua tsaug rua koj lub fwjchim.

  Tug Txomnyem Tej Lug Thov hab Zaaj Nkauj Qhuas Vaajtswv


  1Kuv tug Vaajtswv, kuv tug Vaajtswv, vim le caag koj tso kuv tseg lawm? Kuv tsaa suab quaj thov koj paab, tabsis koj tsi teb kuv tej lug thov.2Kuv tug Vaajtswv, kuv thov koj taag los koj tsi teb, thaus tsaus ntuj kuv thov koj ib mos tsi tu le.3Txawm yog le ntawd los koj tseem yog tug dlawbhuv kws nyob sau koj lub zwmtxwv hab yog tug kws cov Yixalayees suavdlawg qhuas.4Peb cov yawmkoob puavleej ca sab rua koj tuab leeg xwb, puab yeej ibtxwm ca sab rua koj, hab koj yeej ibtxwm paab puabldlim.5Puab thov koj paab, hab koj cawm puab dlim ntawm tej kev puamtsuaj, puab ca sab rua koj hab tsi raug txaajmuag.6Tabsis kuv tsi yog tuabneeg lawm, kuv yog kaas xwb, txhua tug ntxub hab ntu quavncaug rua kuv.7Txhua tug kws pum kuv puavleej luag kuv nplig, puab hlauv nplaig hab cu hau nto rua kuv.8Puab has tas, "Koj tub ca sab rua tug Tswv lawm ne, ua caag nwg tseem tsi paab koj hab? Yog tug TSWV yeej nyam koj tag, vim le caag nwg tsi paab koj?"9Koj yog tug coj kuv tawm huv kuv nam plaab lug tsi raug xwm dlaabtsi, thaus kuv tseem mog lab, koj tsomkwm kuv ntawm kuv nam lub xubndlag.10Kuv yeej ibtxwm ca sab rua koj txij nub kws yug tau kuv lug, hab koj yeej ibtxwm yog kuv tug Vaajtswv.11Thov koj tsi xob nyob nrug dleb ntawm kuv! Tej kev txomnyem tub lug ze kuv lawm, hab tsi muaj leejtwg paab kuv le.12Yeebncuab nyob puag ncig kuv ib yaam le paab txiv nyuj, taagnrho puab puavleej nyob vij vog kuv, ib yaam le paab txiv nyuj tom tebchaws Npasaas.13Puab rua puab tej qhovncauj luj heev rua kuv, ib yaam le tsuv ntxhuav nyooj yuav tum hab dlua kuv.14Kuv tug zug ntaug taag, ib yaam le cov dlej kws nchuav ntxaum rua huv aav lawm. Kuv tej pob qej txhaa pluam taag huv tuabsi lawm, kuv lub sab yaaj ua kua taag ib yaam le tej cab ntaab.15Kuv lub qaa qhuav qhawv ib yaam le tej moov aav, hab kuv tug nplaig lu nkaus rua sau qaab yag lawm. Koj tso kuv tuag xyaab leeg rua huv cov moov aav.16Muaj ib paab tuabneeg ua phem nyob puagncig kuv, zoo ib yaam le paab dlev kws taabtom dlha cuag tug tsi tuaj ze kuv lawm, puab dlua kuv tej teg taw.17Kuv yeej pum taagnrho kuv tej pobtxhaa, kuv cov yeebncuab saib ntsoov kuv hab ua qhovmuag nruj nreeg rua kuv.18Puab muab kuv tej rig tsho coj moog twv hab coj moog sis faib.19Tug TSWV, thov tsi xob nyob nrug dleb kuv! Ca le maaj nroog lug paab kuas kuv dlim!20Cawm kuas kuv dlim ntawm raab nav ntaaj, cawm kuas kuv txujsa dlim ntawm cov dlev nuav.21Paab kuas kuv dlim ntawm cov tsuv ntxhuav nuav, hab cawm kuas kuv dlim ntawm cov nyuj qus tej kub.22Kuv yuav qha tej txujci kws koj tau ua lawm rua kuv cov pejxeem paub, thaus puab tuaj sis sau ua ke, kuv yuav ua koj tsaug le nuav:23"Mej cov kws yog tug Tswv cov tubkhai, ca le ua nwg tsaug! Mej cov kws yog cov Yixalayees tej xeebntxwv, ca le fwm nwg! Mej cov kws yog tuabneeg Yixalayees, mej ca le pehawm nwg!24Nwg tsi tau muab cov tuabneeg pluag tso povtseg lossis tsi quav ntsej tej kev txomnyem kws puab raug, nwg tsi tau tig tsiv tso puab povtseg, tabsis nwg yeej teb puab tej lug thov thaus puab thov nwg."25Thaus suavdlawg tuaj txoos ua ke txhij lawm, kuv yuav ua koj tsaug rua tej txujci kws koj tau ua taag lug. Kuv yuav muab tej khoom theej txhoj kws kuv coglug tseg lawm lug fij rua koj taabmeeg ib tsoom suavdlawg kws tuaj pehawm koj.26Cov tuabneeg pluag yuav tau noj tsau npo lawv le puab xaav noj, txhua tug kws lug cuag tug TSWV yuav ua nwg tsaug. Thov kuas puab muaj kev vaammeej moog ibtxhis.27Txhua tsaav tuabneeg yuav ncu ntsoov tug Tswv. Tej tuabneeg kws nyob txhua qhov huv qaab ntuj nuav yuav lug cuag nwg, mas txhua tsaav tuabneeg yuav pehawm nwg.28Tug Tswv yog Vaajntxwv, nwg kaav txhua tsaav tuabneeg.29Txhua tug tuabneeg kws khaavtheeb yuav qhau cev hlo pe nwg, txhua tug tuabneeg kws txawj tuag yuav qhau cev hlo ntawm nwg xubndlag pe nwg.30Yaav tom ntej nuav txhua tam tuabneeg yuav txhawb nqaa nwg, tej tuabneeg suavdlawg yuav qha tug Tswv zaaj rua tam tuabneeg kws yuav lug tom ntej.31Yuavtsum qha rua cov kws tseem tsi tau yug lug kuas paub has tas, "Tug TSWV yog tug cawm nwg tsaav tuabneeg."

  Tug Tswv Yog Peb tug Tswv Yug Yaaj


  1Tug Tswv yog tug tsomkwm kuv, kuv muaj txhua yaam txaus,2nwg ca kuv su huv lub tshaav kws muaj zaub mog nyoos ntsuab xab hab nwg coj kuv moog rua ntawm lub paag dlej ntshab kws nyob ntsag tu.3Nwg txhawb kuv tug zug. Nwg coj kuv taug txujkev ncaaj nceeg lawv le nwg coglug tseg.4Tug Tswv, txawm yog kuv taug txujkev kws tsaus ntuj nti los kuv tsi ntshai dlaabtsi, rua qhov koj nrug nraim kuv. Koj tug paas hab tug cwj nreg tsomkwm kuv.5Koj npaaj rooj noj rooj haus rua kuv, taabmeeg kuv cov yeebncuab; koj tog txais kuv ib yaam le tug qhua kws koj saib hlub, hab koj laub rua kuv lub khob puv nplua mag.6Kuv paub has tas koj yog tug zoo tshaaj plawg hab hlub kuv moog taag kuv tam neej, hab kuv yuav nyob huv kuv tug Tswv lub tsev moog taag kuv lub neej.

  Tug Vaajntxwv Kws Muaj Fwjchim


  1Lub nplajteb hab txhua tsaav yaam kws nyob huv lub qaabntuj nuav puavleej yog tug Tswv le, lub nplajteb hab txhua tug kws nyob huv lub nplajteb puavleej yog nwg tug huv tuabsi.2Nwg tsim lub nplajteb rua sau dlej havtxwv, nwg pua thoob plawg huv qaab thudlej.3Leejtwg txhaj moog tau rua sau tug TSWV lub roob?" Leejtwg txhaj moog tau rua huv nwg lub Tuamtsev kws dlawbhuv?4Cov tuabneeg kws tau moog rua huv, yog cov ua ncaaj hab ua zoo, yog cov kws tsi pe dlaab tsi pe mlom lossis tsi cog lug tsi tseeb.5Tug Tswv yuav foom koob moov rua puab cov ntawd, hab yuav cawm kuas puab dlim, Vaajtswv yuav has tas puab yog cov tuabneeg tsi muaj txim.6Cov tuabneeg nuav yog cov kws lug cuag Vaajtswv lawm, puab yog cov kws lug sawv taabmeeg ntawm Yakhauj tug Vaajtswv.7Muab tej roojvaag qheb kuas dlaav fo, muab tej qhovrooj qub thaus u qheb ca, tug vaajntxwv kws muaj fwjchim yuav tuaj rua huv.8Leejtwg yog tug vaajntxwv kws muaj fwjchim? Nwg yog tug Tswv kws muaj zug hab muaj fwjchim, yog tug TSWV kws ntaus yeej rog.9Muab tej roojvaag qheb kuas dlaav fo, muab tej qub qhovrooj thaus u qheb ca, tug vaajntxwv kws muaj fwjchim luj yuav tuaj rua huv.10Leejtwg yog tug vaajntxwv kws muaj fwjchim? Tug Tswv kws muaj yeej yog tug Vaajntxwv kws muaj fwjchim ntawd.

  Thov Vaajtswv Coj Txuj Hauv Kev hab Tsomkwm


  1Tug Tswv, kuv tsaa ncauj thov koj,2kuv tug Vaajtswv, kuv ca sab ntsoov rua koj. Thov cawm kuas kuv dlim tsi xob pub kuv raue kev txaajmuag rua cov tuabneeg kws yeej kuv, thov tsi xob ca kuv cov yeebncuab saib tsi taug kuv.3Cov kws ca sab rua koj yeej tsi muaj ib tug swb hlo le, tabsis cov kws tawmtsaam koj, yog cov yuav swb ntaag.4Tug Tswv, thov qha kuas kuv paub koj txujkev, qha kuas kuv paub tej kev nuav tseeb.5Qha kuas kuv ua neej lawv le koj txujkev tseeb, rua qhov koj yog kuv tug Vaajtswv kws cawm kuv dlim. Kuv yeej ibtxwm ca sab rua koj.6Tug TSWV, thov ncu ntsoov koj txujkev sab dlawb sab zoo hab txujkev hlub ruaj khov kws koj tau qha rua peb thaus u lug lawm.7Thov zaam txim rua kuv tej kev txhum hab tej kws kuv tau ua yuam kev thaus kuv tseem hluas. Tug Tswv, koj yog tug muaj kev hlub hab sab dlawb kws tsi hloov le, thov koj ncu ntsoov kuv.8Rua qhov tug tuabneeg ncaaj nceeg txhaj yog tug muaj lub sab zoo, nwg qha cov tuabneeg txhum kuas puab paub txug txujkev kws tsimnyog puab taug.9Nwg coj cov tuabneeg txu fwjchim taug txujkev tseeb, hab qha kuas puab ua hum nwg sab.10Vim tug TSWV txujkev ncaaj nceeg hab txujkev hlub, nwg txhaj coj txhua tug kws ua lawv le nwg txujlug cog tseg, hab noog nwg tej lug saamfwm.11Tug TSWV, thov koj ncu ntsoov koj tej lug cog tseg, hab thov koj zaam kuv tej kev txhum, rua qhov kuv tej kev txhum ntawd ntau kawg le.12Cov tuabneeg kws fwm tug Tswv, nwg yuav qha kuas puab paub taug txujkev tseeb kws tsimnyog puab taug.13Puab yuav vaammeej hab puab tej mivnyuas yuav tau lub tebchaws nuav nyob ua puab tug moog le.14Tug Tswv nrug cov kws fwm nwg ua phoojywg, hab nwg qha kuas puab paub nwg tej lug cog tseg.15Txhua lub sijhawm kws kuv tsaa qhovmuag saib tug Tswv, nwg yeej cawm kuv dlim ntawm txujkev puamtsuaj.16Tug Tswv, thov tig lug rua ntawm kuv hab hlub kuv, rua qhov kuv nyuaj sab hab qaug zug kawg le.17Thov tshem kuv tej kev nyuaj sab hab cawm kuas kuv dlim ntawm kuv tej kev ntxhuv sab.18Thov koj nrug saib kuv tej kev ntxhuv sab hab kev txomnyem, hab thov zaam kuv tej kev txhum huv tuabsi.19Thov koj tsaa qhovmuag saib kuv cov yeebncuab saib coob npaum le caag, hab saib puab ntxub kuv npaum le caag?20Thov koj tsomkwm kuv hab cawm kuas kuv dlim, hab paab kuas kuv tsi xob swb luas hlo le. Kuv lug cuag koj hab vaamkhom koj paab kuv.21Thov kuas kuv teg num zoo hab kuv tej kev ncaaj nceeg tsomkwm kuv, rua qhov kuv ca sab rua koj xwb.22Vaajtswv, thov cawm koj tsaav tuabneeg Yixalayees kuas dlim ntawm tej kev txomnyem kws puab raug!

  Tug Tuabneeg Zoo Tej Lug Thov


  1Tug Tswv, thov qha rua suavdlawg has tas, kuv tsi tau ua txhum, rua qhov kuv ibtxwm ua lub neej ncaaj nceeg hab ca sab rua koj xwb.2Tug Tswv, thov koj sim hab ntsuag kuv; thov tshuaj kuv lub sab hab kuv txujkev xaav.3Kuv naj nub pum koj txujkev hlub hab koj txujkev ncaaj nceeg coj kuv txuj hauv kev.4Kuv tsi nrug cov tuabneeg kws tsi tsimtxaj koom ua ib lub sab, kuv tsi tau nrug cov tuabneeg ntsejmuag ncaaj sab nkhaus ua ib yaam dlaabtsi.5Kuv ntxub cov tuabneeg kws sis sau moog ua kev phem kev qas, hab kuv zaam kev rua cov tuabneeg sab phem.6Tug TSWV, kuv ntxuav kuv ob txhais teg qha has tas kuv tsi tau ua txhum, hab kuv moog pehawm koj ib ncig ntawm koj lub thaaj.7Kuv hu ib zaaj nkauj ua koj tsaug hab yuav pav koj tej txujci tseemceeb huv tuabsi rua suavdlawg noog.8Tug TSWV, kuv nyam lub tsev kws yog koj qhov chaw nyob, hab qhov chaw kws koj lub fwjchim nyob kawg le.9Thov tsi xob ua rua kuv raug kev puamtsuaj nrug cov tuabneeg muaj txim, thov tshem kuv tawm ntawm cov tuabneeg kws tua tuabneeg,10cov tuabneeg kws ua kev phem kev qas txhua lub sijhawm, hab pheej yuav luas tej nyaj xab.11Tabsis kuv yuav ua ncaaj ua nceeg xwb, thov hlub kuv hab cawm kuas kuv dlim!12Kuv dlim ntawm txhua yam kev puamtsuaj, kuv yuav ua tug Tswv tsaug taabmeeg cov tuabneeg coob coob kws tuaj txoos ua ke nuav.

  Tej Lug Ua Vaajtswv Tsaugr


  1Tug Tswv yog lub teeb rua kuv pum kev hab yog kuv tug cawmseej, kuv yuav tsi ntshai leejtwg le. Tug TSWV tsomkwm kuv, kuv txhaj tsi raug kev puamtsuaj, kuv yuav tsi ntshai dlaabtsi le.2Thaus cov tuabneeg sab phem tuaj ntaus kuv hab soj tua kuv povtseg, puab yuav dlawm hab qaug.3Txawm yog ib paab tubrog tuaj vijhlokuv los kuv yuav tsi ntshai, txawm yog yeebncuab tuaj tawmtsaam kuv los kuv tseem ca sab rua Vaajtswv.4Kuv tsuas thov tug Tswv pub ib yaam rua kuv xwb, yaam kws kuv xaav yuav yog kuv xaav nyob huv tug Tswv lub tsev moog taag kuv simneej, kuv xaav tsi thoob rua tej kws nwg ua zoo hab kuv yuav thov nwg ua tug coj kuv txuj hauv kev.5Thaus kuv raug kev ntxhuv sab, nwg yog kuv qhov chaw vaamkhom, nwg yuav tsomkwm kuv huv nwg lub Tuamtsev hab nwg ua lub chaw khov kho sau lub roob tsuas kws sab rua kuv nyob.6Yog le ntawd, kuv yuav yeej taagnrho kuv cov yeebcuab kws nyob puagncig kuv. Kuv yuav fij tej khoom theej txhoj huv lub Tuamtsev nrug tej suab qw zoo sab, kuv yuav hu nkauj hab kuv yuav ua tug Tswv tsaug.7Tug TSWV, thov koj noog kuv lub suab thaus kuv tsaa ncauj thov koj! Thov koj hlub kuv hab teb kuv tej lug thov.8Thaus koj has tas, "Ca le lug pehawm kuv," kuv teb has tas, "Tug Tswv, kuv yuav lug cuag koj."9Thov koj tsi xob tsiv nkaum kuv! Thov koj tsi xob chim rua kuv, hab tsi xob ntab koj tug tubkhai tawm. Koj yeej ib txwm paab kuv lug lawm, thov tsi xob tsiv tawm ntawm kuv moog hab tsi xob tso kuv povtseg, Vaajtswv, koj yog kuv tug Cawmseej.10Kuv nam hab kuv txiv yeej tso taug kuv tseg, tabsis tug Tswv yuav tsomkwm kuv.11Tug Tswv, thov qha kuv ua lawvletej kws koj xaav kuas kuv ua, hab coj kuv taug txuikev kws kaaj sab, rua qhov kuv muaj yeebncuab coob heev.12Thov tsi xob muab kuv tso rua kuv cov yeebncuab, nyob tsaam puab muab tej lug dlaag hab tej lug hem lug tawmtsaam kuv.13Kuv paub tseeb has tas, kuv tseem yuav tau ua neej nyob saib ntsoov tug Tswv teg num zoo thaus tsi tau taag kuv simneej.14Ca sab rua tug Tswv. Ca le ntseeg tsi xob poob sab. Ca sab hlo rua tug Tswv.

  Thov Vaajtswv Paabt


  1Tug Tswv, koj yog tug kws tiv thaiv kuv, kuv hu koj paab kuv. Thov noog kuv lub suab thov! Yog koj tsi teb kuv, ces kuv yuav zoo ib yaam le cov tuabneeg kws taug kev kaajnab moog rua huv tubtuag teb.2Thov tig qhovntsej noog kuv lub suab thaus kuv quaj thov koj paab, hab thaus kuv tsaa teg thov tuaj rua ntawm koj lub Tuamsev kws dlawbhuv.3Thov tsi xob coj kuv moog rau txim nrug cov tuabneeg muaj txhum, cov tuabneeg ua phem ua qas, hab cov tuabneeg kws has lug zoo, tabsis kev ntxub ntxaug puv nkaus huv puab lub sab.4Rau txim rua puab lawv le tej kws puab tub ua taag lug lawm, rau txim rua puab tej kev txhum kws puab ua. Rau Txim rua txhua teg num kws puab ua taag lug, muab rua puab kuas tsimnyog qhov kws puab ua.5Rua qhov puab txhobtxwm tsi leeg tej kws tug Tswv tub ua taag lug lawm, lossis tej kws nwg tau tsim, yog le ntawd nwg txhaj yuav rau txim rua puab hab ua kuas puab puamtsuaj moog ibtxhis.6Ca le qhuas tug Tswv, nwg yeej nov kuv lub suab quaj qw thov kuas nwg paab.7Tug Tswv tsomkwm hab tiv thaiv kuv, kuv ca sab rua nwg xwb. Nwg paab kuv hab ua rua kuv zoo sab kawg nkaus le, kuv txhaj zoo sab hu nkauj qhuas nwg.8Tug TSWV tsomkwm nwg tsaav tuabneeg, nwg tiv thaiv hab cawm tug vaajntxwv kws nwg xaiv tseg lawm,9Tug Tswv, thov cawm koj tsaav tuabneeg kuas dlim, hab foom koob moov rua cov tuabneeg kws yog koj tug. Koj ua puab tug tswv yug yaaj hab tsomkwm puab moog ibtxhis le.

  Tug Tswv Lub Suab huv Cov Khaub Zeeg Cua


  1Mej cov kws yog tuabneeg qaumntuj, ca le qhuas tug Tswv tug tshwjchim hab nwg lub fwjchim.2Qhuas tug Tswv lub npe kws muaj tshwjchim, qhau cev hlo rua ntawm tug Dlawbhuv lub xubndlag thaus nwg tshwm lug.3Tug Tswv lub suab nrov qeeg nkawg sau tej nplaim dlej havtxwv, Vaajtswv tug tshwjchim ua xub nroo hab nwg lub suab nrov qeeg nkawg thoob plawg sau nplaim dlej havtxwv.4Tug Tswv lub suab muaj fwjchim luj kawg nkaus, tug Tswv lub suab yog suab muaj fwvxyeej heev.5Tug Tswv lub suab tsoo tej ntoo cab luv taag, txawm yog tej ntoo cab peg roob Roob Lenpanoos los yeej luv huv tuabsi.6Nwg ua rua tej roob peg Lenpanoos dlha cuag le tej mivnyuas nyuj, hab ua rua lub Roob Helimoos dlha cuag le tug nyuj qus.7Tug Tswv lub suab ua rua muaj nplaim tawg cig laam lug.8Nwg lub suab ua rua taj suabpuam qeeg ua zug koog, nwg muab lub taj suabpuam Nkades cu ua zug thoob plawg.9Tug Tswv lub suab ua rua tej ntoo qheb cu ua zug taag, hab nplawm tej nplooj ntoos zeeg taag. Thaus ntawd suavdlawg moog nyob huv nwg lub Tuamtsev qw has tas, "Thov kuas tug Tswv taukoobmeej!"10Tug TSWV yog tug kaav taagnrho tej dlej tub huv tuabsi, nwg yog tug vaajntxwv kws kaav moog ibtxhis.11Tug Tswv muab tug zug lujzugnchaavrua nwg tsaav tuabneeg, hab foom koob moov rua puab kuas muaj kev thaajyeeb lug.

  Ua Vaajtswv Tsaug x


  1Tug Tswv, kuv ua koj tsaug, rua qhov koj yog tug cawm kuv dlim, hab koj tsi pub kuv cov yeebncuab nyos tau kuv.2Tug Tswv, kuv tug Vaajtswv, kuv quaj thov koj paab kuv, hab koj tau khu kuv zoo hlo,3koj tau coj kuv tawm huv txujkev tuag lug; kuv tub taug txujkev moog rua huv lub qhov kws tub heev, tabsis koj pub kuv rov tau txujsa tshab.4Taagnrho nwg tsaav tuabneeg kws ncaaj nceeg, ca le hu nkauj qhuas tug Tswv! Mej ncu ntsoov nwg lub npe kws yog tug Dlawbhuv hab ua nwg tsaug moog le.5Nwg txujkev chim tsuas nyob ib plag xwb, nwg txujkev ua zoo nyob moog tsi paub kawg le. Thaus tsaus ntuj muaj kev quaj ntsuag, tabsis thaus kaaj ntug muaj kev zoo sab.6Thaus kuv tau zoo nyob kaaj sab kuv xaav has tas, "Kuv yuav tsi swb luas ib zag le."7Tug Tswv, koj ua zoo kawg nkaus rua kuv, koj tsomkwm kuv ib yaam le lub roob kws ruaj khov. Tabsis thaus koj tsiv nkaum kuv lawm, ua rua kuv ntshai kawg le.8Tug TSWV, kuv tsaa ncauj hu koj, kuv thov koj paab kuv le nuav:9"Yog kuv tuag lawm puas yuav muaj nqes rua koj? Yog kuv moog rua huv qhov tuag lawm yuav muaj nqes rua koj los? Cov tuabneeg tuag puas qhuas tau koj lawm? Puab puas moog qha tau koj txujkev zoo kws tsi txawj puamtsuaj le?10Tug Tswv, thov noog kuv lub suab hu hab taabncuab kuv! Tug TSWV, thov paab kuv!"11Koj muab kuv txujkev nyuaj sab hloov ua kev zoo sab dlha seev cev, koj muab kuv tej kev tu sab tshem moog povtseg huv tuabsi lawm, hab koj pub kev zoo sab lug nyob puag ncig kuv.12Yog le ntawd, kuv txhaj tsi nyob ntsag tu, kuv yuav hu nkauj qhuas koj. Tug Tswv, koj yog kuv tug Vaajtswv, kuv yuav ua koj tsaug moog ibtxhis tsi kawg.

  Ca Sab rua Tej Lug Thov Vaajtswv


  1Tug Tswv, kuv lug cuag koj, hov koj tsomkwm kuv, thov tsi xob ca kuv swb luas hlo le. Kuv tsaa ncauj thov koj, koj yog tug Vaajtswv kws ncaaj nceeg, thov koj paab kuas kuv dlim!2Thov noog kuv lub suab thov! Paab kuas kuv dlim taamsim nuav lauj! Thov koj ua kuv lub chaw cawm sav hab tsomkwm kuv, koj yog tug tiv thaiv kuv hab paab kuv dlim.3Koj yog kuv qhovchaw cawm sav hab yog tug tiv thaiv kuv, thov qha kuv hab coj kuv txuj hauv kev lawv le koj tau coglug tseg lawm.4Thov paab kuas kuv tsi xob moog poob lub qhov kws luas khawb tog kuv kev, thov koj tsomkwm kuv tsi xob pub kuv raug tej kev puamtsuaj.5Kuv thov muab taagnrho kuv lub cev rua koj ua tug tsomkwm. Tug Tswv, koj yeej yuav paab kuas kuv dlim, koj yog tug Vaajtswv kws ncaaj nceeg.6Koj ntxub cov tuabneeg kws pe tej vaajtswv cuav, tabsis kuv ca sab rua koj xwb.7Kuv yuav txaus sab hab zoo sab rua koj txujkev hlub kws ruaj khov. Koj pum kuv tej kev txomnyem, koj paub kuv tej kev ntxhuv sab huv tuabsi.8Koj tsi pub kuv cov yeebncuab nteg tau kuv, koj pub kuv moog tau txhua qhov lawv le kuv xaav moog.9Tug Tswv, thov koj taabncuab kuv, rua qhov kuv muaj kev ntxhuv sab; kuv qhovmuag qheb tsi taug vim kuv quaj heev, kuv qaug zuj zig tsi muaj ib qho zug le.10Tej kev tu sab ua rua kuv twg kev lawm, hab kev quaj ntsuag ua rua kuv txujsa tuab lu kawg nkaus. Muaj tej kev nyuaj sab ntawd txhaj ua rua kuv tsaug muas ua luaj, txawm yog kuv tej pobtxhaa los tsi muaj zug taag le lawm.11Kuv tej yeebncuab txhua tug saib tsi taug kuv, kuv tej phoojywg zej zog yimfuab thuam hab luag kuv plig, cov tuabneeg kws ibtxwm paub kuv los ntshai kuv, thaus puab pum kuv nyob ntawm tej kev, puab tshuv kev tsiv.12Suavdlawg xaam tsi muaj kuv ib yaam le kuv tub tuag lawm, kuv zoo ib yaam le tej khoom kws luas muab povtseg lawm.13Kuv nov tej yeebncuab sis ntxhi zum zawg; tej kev txhawj ntshai nyob puagncig kuv. Puab tuav tswvyim tawmtsaam kuv hab ntxeev sab yuav muab kuv tua.14Tug TSWV, koj yog kuv tug Vaajtswv, kuv yeej ca sab ntsoov rua koj xwb,15koj naj nub tsomkwm kuv; thov cawm kuas kuv dlim ntawm kuv cov yeebncuab, hab dlim ntawm cov tuabneeg kws tsimtxom kuv.16Kuv yog koj tug tubkhai, thov ua zoo rua kuv, thov koj txujkev hlub kws tsi hloov le cawm kuas kuv dlim.17Tug Tswv, kuv tsaa ncauj hu koj, thov tsi xob pub kuv poob ntsejmuag. Thov kuas cov tuabneeg sab phem poob ntsejmuag, thov kuas puab ca le moog ntsag tu rua huv tubtuag teb.18Thov muab cov tuabneeg khaavtheeb kws pheej thuam hab tsi quavntsej tej tuabneeg ncaaj nceeg lub qhovncauj pus kuas nyob ntsag tu!19Tej kws koj npaaj tseg rua cov tuabneeg fwm koj mas zoo kawg nkaus, txhua tug paub has tas koj yog tug zoo kawg nkaus le, koj tsomkwm cov tuabneeg kws ca sab rua koj tsi pub ib tug pluj le.20Koj muab puab zais rua ntawm koj lub xubndlag kws yog qhov chaw kaaj sab lug, kuas puab dlim ntawm cov tuabneeg tuavhuv ua phem; koj muab puab zais rua ntawm qhov chaw kws nyob tso sab plhuav tsi raug puab cov yeebncuab thuam.21Ua tug TSWV tsaug! Nwg ua rua kuv pum nwg txujkev hlub kws luj kawg nkaus, thaus kws cov yeebncuab tuaj vij kuv hab puav nteg kuv.22Kuv ntshai hab xaav has tas, nwg ntab kuv tawm ntawm nwg lub xubndlag moog lawm. Tabsis nwg tseem nov kuv lub suab quaj, thaus kuv thov nwg paab.23Txhua tug kws muab sab npuab tug Tswv, ca le fwm nwg. Tug TSWV tsomkwm cov tuabneeg kws muab sab npuab nwg, tabsis nwg rau txim rua cov tuabneeg kws khaavtheeb lawv le puab tsimnyog raug.24Mej cov kws ca sab rua tug TSWV, mej ca le cuab zug khov kho hab ua sab tawv qhawv.

  Leeg Txim hab Zaam Txim b


  1Cov tuabneeg kws tau nyob kaaj sab lug yog cov kws tug Tswv tsi suav has tas muaj txim, rua qhov nwg tub zaam puab lub txim lawm.2Tug tuabneeg kws tau nyob kaaj sab lug, yog tug kws tug Tswv tsi suav has tas, nwg tau ua txhum, hab nwg tsi ua tuabneeg dlaag ntxag.3Thaus kuv tsi leeg kuv tej kev txhum, kuv tsi muaj zug, rua qhov kuv quaj taag nub.4Tug Tswv, koj rau txim rua kuv nruab nub hab mo ntuj, kuv tug zug yaaj ntshis ib yaam le tej fws lub caij ntuj qhua kws tshaav ntuj zab qhuav lawm.5Thaus ntawd kuv leeg kuv tej kev txhum rua koj, kuv tsi zais tej kws kuv ua txhum ib qho le, kuv txhaj leeg kuv tej kev txhum huv tuabsi rua koj, hab koj zaam taagnrho kuv tej txhum txhum huv tuabsi moog.6Yog le ntawd, thov ca cov tuabneeg kws fwm koj thov koj thaus puab xaav kuas koj paab,c thaus muaj kev txomnyem fuam tuaj, tej ntawd yuav lug tsi txug puab.7Koj yog kuv lub chaw nkaum, koj yuav cawm kuas kuv dlim ntawm txujkev puamtsuaj. Kuv txhaj hu nkauj nrov nrov qhuas koj txujkev cawm dlim, rua qhov koj yog tug tsomkwm kuv.8Tug Tswv has tas, "Kuv yuav qha txujkev kws koj yuav taug rua koj, kuv yuav qha koj hab yuav paab ua koj tug tuavxaam.9Tsi xob ruag le tug neeg lossis tug neeg zaag kws yuavtsum muab loojthawb lug looj hab saam xauv txhaj cob tau."10Cov tuabneeg sab phem yuav raug kev txomnyem, tabsis tug TSWV txujkev hlub yuav tsomkwm cov tuabneeg kws ca sab rua nwg moog le.11Mej cov kws yog tuabneeg ncaaj nceeg, ca le txaus sab hab zoo sab, rua qhov tug Tswv tau paab mej lawm. Mej cov kws noog nwg lug, ca le qw zoo sab.

  Zaaj Nkauj Ua tug Tswv Tsaug


  1Mej txhua tug kws yog tuabneeg ncaaj nceeg, ca le hu nkauj zoo sab rua tej kws tug Tswv tub ua rua mej lug lawm. Mej cov kws fwm nwg, ca le qhuas nwg.2Mej ca le ua tug Tswv tsaug nrug tej suab nkauj nogncaas; mej ca le hu nkauj nrug tej suab nkauj nogncaas kws muaj kaum txuj hlua ua nwg tsaug.3Hu nkauj tshab qhuas nwg, ntaus nkauj nogncaas kuas zoo, hu nkauj suab nkoov zim zoo sab, hab ca le hu nkauj zoo sab.4Tug Tswv tej lug yeej yog lug tseeb, hab nwg tej num puavleej yog tej kws suavdlawg ca sab tau.5Tug Tswv nyam kev ncaaj nceeg hab qhov tseeb xwb; nwg txujkev hlub kws tsi paub kawg nyob thoob plawg huv lub nplajteb nuav moog le.6Thaus tug Tswv tsim nruab ntug, tsim lub nub lub hli hab tej nub qub, nwg has kuas muaj, ces txawm ca le muaj tuaj.7Nwg has kuas dlej havtxwv sau lug nyob ua ke, nwg cais tej havtxwv tub nyob muaj chaw.8Txhua yaam huv lub nplajteb nuav, ca le paub ntshai tug Tswv! Txhua tsaav tuabneeg kws nyob huv qaabntuj nuav ca le fwm nwg!9Thaus nwg has, txawm ca le muaj lub nplajteb nuav; nwg has xwb, txhua yaam txawm ca le tshwmsim tuaj.10Tug Tswv muab txhua tsaav tuabneeg tej kev npaaj sab rhuav huv tuabsi lawm, nwg ua rua puab tso puab tej kev npaaj sab povtseg.11Tabsis nwg teg num nyob ruaj khov moog ibtxhis le; nwg tej kev npaaj sab yuav nyob moog tsi paub kawg.12Tsaav tuabneeg kws muaj Vaajtswv ua puab tug Tswv, puab muaj kev kaaj sab, cov tuabneeg kws nwg xaiv lug ua nwg tug lawm, puab tau nyob kaaj sab lug.13Tug TSWV nyob sau ntuj saib tuaj, nwg yeej pum tuabneeg txhua tug huv tuabsi.14nwg nyob sau ntuj kaav rawv hab saib ntsoov txhua tug kws nyob huv nplajteb nuav.15Nwg ua rua tuabneeg muaj tswvyim xaav, hab nwg paub txhua yaam kws puab ua.16Tug vaajntxwv kws yeej luas, tsi yog vim nwg muaj tubrog coob, tug tubrog kws yeej luas, tsi yog vim nwg tug zug nchaav.17Tej txiv neeg kws caij moog tua rog paab tsi tau kuas yeej, tej neeg ntawd tug zug yeej cawm tsi tau kuas dlim.18Tug Tswv yeej saib ntsoov txhua tug kws fwm nwg hab cov kws ca sab rua nwg txuj kev hlub kws tsi hloov le,19nwg cawm puab dlim ntawm txujkev tuag. Nwg cawm puab txujsa thaus muaj kev tshaib plaab.20Peb ca sab ntsoov rua tug Tswv, nwg yog tug tsomkwm hab yog tug paab peb.21Peb zoo sab kawg rua qhov muaj nwg, peb ca sab rua nwg lub npe kws dlawbhuv.22Tug Tswv, thov koj txujkev hlub kws ruaj khov nrug nraim peb moog le, ib yaam le peb muab peb txujkev ca sab cog nkaus rua koj.

  Qhuas Vaajtswv Txujkev Ua Zoo d


  1Kuv yuav naj nub ua tug Tswv tsaug, kuv yuav qhuas nwg tsi tseg tsi tu.2Kuv yuav qhuas nwg tej num kws nwg tau ua taag lug lawm, thov kuas txhua tug kws raug kev tsimtxom ca le noog hab zoo sab!3Ca le nrug kuv pav tug Tswv lub fwjchim kws luj kawg nkaus, peb suavdlawg ca le thoojtxhij qhuas nwg lub npe.4Kuv thov tug Tswv, hab nwg teb kuv tej lug thov, nwg tso kuv dlim ntawm tej kev txhawj ntshai huv tuabsi lawm.5Cov tuabneeg raug tsimtxom tsaa qhovmuag saib nwg hab puab zoo sab kawg le, puab yuav tsi nplaam tej kws puab ca sab rua.6Thaus cov tuabneeg txomnyem hu thov nwg paab, nwg teb puab tej lug thov; nwg cawm puab dlim ntawm puab tej kev ntxhuv sab kws raug puab huv tuabsi.7Tug Tswv tug timtswv zuv rawv cov tuabneeg kws fwm tug Tswv, hab nwg cawm puab dlim kevpuamtsuaj.8Mej sim xaav saib tug Tswv ua zoo npaum le caag rua mej lawm? Cov tuabneeg kws lug nrhav chaw nkaum ntawm tug TSWV, puab tau nyob kaaj sab lug.9Tug Tswv tsaav tuabneeg txhua tug ca le fwm nwg; cov tuabneeg kws noog tug Tswv lug yeej tsi tu ncua ib yaam dlaabtsi le.10Txawm yog tsuv ntxhuav los tseem tshaib plaab hab tu pluag tsi muaj noj, tabsis cov tuabneeg kws fwm tug Tswv yuav muaj txhua yaam zoo kws puab xaav tau.11Kuv tej tub ki, mej ca le lug ntawm nuav hab noog kuv has, kuv yuav qha kuas mej paub ua lub neej fwm tug Tswv.12Mej puas xaav tau lub neej lomzem kaaj sab lug? Mej puas ntshaw txujsa ntev hab lub neej kaaj sab lug?13Mej ca le tseg tsi xob has tej lug phem hab tsi xob has lug dlaag le.14Tso plhuav tej kev ua phem tseg hab tig lug ua txuj zoo, Ca le nrhav kev nrug luas sis humxeeb kuas kawg koj lub sab.15Tug Tswv saib ntsoov cov tuabneeg ncaaj nceeg hab noog rawv puab tej suab quaj,16tabsis nwg tawmtsaam cov tuabneeg ua phem, yog le ntawd, thaus puab tuag lawm, txhaj tsi muaj tuabneeg ncu txug puab le.17Thaus cov tuabneeg ncaaj nceeg thov tug TSWV, nwg noog puab tej lug thov, nwg cawm puab dlim ntawm tej kev ntxhuv sab.18Tug Tswv nyob ze cov tuabneeg kws taag kev ca sab, nwg cawm cov tuabneeg kws tsi muaj chaw vaamkhom.19Tug tuabneeg ncaaj nceeg tiv ntau yaam kev nyuaj sab, tabsis tug Tswv cawm nwg dlim tej kev ntxhuv sab huv tuabsi.20Tug Tswv tsomkwm nwg nraim tsi tso nwg tseg, nwg tej pobtxhaa yeej tsi muaj ib yaag yuav luv le.21Tej kev phem yuav ua rua cov tuabneeg sab phem tuag moog, cov kws ntxub cov tuabneeg ncaaj nceeg yuav raug txim.22Tug Tswv yuav lug cawm nwg tsaav tuabneeg, cov kws lug cuag tug Tswv, hab thov nwg tsomkwm puab, yuav tsi raug kev puamtsuaj.

  Tej Lug Thov Vaajtswv Paab e


  1Tug TSWV, thov koj tawmtsaam tug kws tawmtsaam kuv, hab ua rog rua cov tuabneeg kws ua rog rua kuv!2Nqaa koj dlaim thaiv nav ntaaj hab koj cev rig tsho hlau lug cawm kuas kuv dlim.3Tsaa koj raab muv hab raab taus ua rog rua cov tuabneeg kws caum kuv tua. Thov coglug has tas, "koj yuav cawm kuv."4Thov kuas cov tuabneeg kws nrhav kuv tua povtseg ca le swb hab poob ntsej muag. Thov kuas cov tuabneeg tuav tswvyim ntxeev sab ua phem rua kuv tig tsiv rov qaab hab tsi xob sis hum.5Thov kuas puab zoo ib yaam le tej quavnyaab kws cua muab ntsawj yaa taag, hab thov tug Tswv cov timtswv muab puab lawv kuas tawg tsiv ri sua moog.6Thov kuas puab txuj hauv kev tsaus ntuj nti hab nplua heev thaus kws tug Tswv tug timtswv caum puab.7Yeej tsi muaj ib qho txhum kws tsimnyog puab cuab hlua tog kuv kev, khawb qhov tog kuas kuv poob hab nteg tau kuv.8Tabsis kev puamtsuaj yuav nteg tau puab ua ntej puab paub, puab yuav rov maag puab lub vujhlua hab poob rua huv txujkev puamtsuaj.9Ces kuv yuav zoo sab rua qhov muaj tug TSWV paab kuv, kuv yuav kaaj sab lug rua qhov nwg cawm kuv dlim.10Taagnrho kuv lub sab yuav has rua tug Tswv has tas, "Yeej tsi muaj leejtwg zoo npaum le koj lawm. Koj tiv thaiv tug tuabneeg tsi muaj zug kuas dlim ntawm tug kws muaj zug, hab paab tug pluag kuas dlim ntawm tug tuabneeg limham."11Cov tuabneeg sab phem ua timkhawv tsi tseeb tawmtsaam kuv, hab puab lam has tas kuv ua tej kev txhum kws kuv tsi paub le.12Puab ua tej kev phem pauj kuv tej kev ua zoo, hab ua rua kuv sab ntsws puag taag.13Tabsis thaus puab muaj mob, kuv naav cev rig tsho quaj ntsuag, kuv yoo mov tsi noj, kuv nyo hau thov Vaajtswv,14ib yaam le kuv thov Vaajtswv rua kuv tug phoojywg lossis kuv tug kwvtij ntaag; kuv quaj ncig moog ncig lug ib yaam le tug kws quaj nyav nwg nam ntaag.15Tabsis thaus kuv dlawm qaug, puab txhua tug puavleej zoo sab hab tuaj nyob vij vog luag kuv plig, tej tuabneeg dlog dlig los ca le tuaj ntaus kuv hab nplawm kuv.16Puab thuam kuv ib yaam le tej tuabneeg sab phem/ puab zawm nav hab zig ncauj rua kuv.


  17Tug TSWV, tseem tshuav ntev le caag koj maam le tsaa qhovmuag saib zaaj nuav? Thov cawm kuas kuv dlim ntawm puab tej nplawm, thov cawm kuv txujsa ntawm cov tsuv ntxhuav nuav!18Kuv yuav ua koj tsaug taabmeeg ntawm koj tsaav tuabneeg kws tuaj sis sau ua ke, hab kuv yuav qhuas koj taabmeeg puab.19Thov tsi xob pub kuas kuv cov yeebncuab kws yog tuabneeg dlaag muaj kev zoo sab rua thaus kuv swb luas lawm. Tsi xob ca tej tuabneeg kws laam tau laam ntxub kuv ntawd zig ncaug ntxi muag rua kuv, thaus kuv tau kev nyuaj sab.20Puab tsi has tej lug zoo hum kuv sab hlo le, tabsis puab pheej has tej lug dlaag ntxag cov tuabneeg kws muaj kev hlub hab kev thaajyeeb huv lub tebchaws.21Puab luag kuv hab qw has tas, "Peb tub pum tej kws koj ua lawm!"22Tabsis tug Tswv, koj tub pum tej nuav taag lawm. Yog le ntawd tug Tswv, thov koj tsi xob nyob ntsag tu, hab thov tsi xob nyob nrug dleb kuv.23Tug Tswv, koj ca le sawv tseeg lug hab tiv thaiv kuv, kuv tug Vaajtswv, koj ca le sawv lug hab paab kuv has plaub.24Tug Tswv, koj yog tug ncaaj nceeg, thov koj ca le txav txim rua kuv lawv le kuv yog tug tuabneeg kws tsi muaj txim; thov tsi xob pub kuv cov yeebncuab tau zoo luag kuv plig.25Thov tsi xob pub kuas puab muaj lub sab xaav has tas, "Peb tub muab nwg nqog lawm! Peb xaav ua lawv le peb lub sab nyam los yeej tau!"26Cov tuabneeg kws thaus kuv raug kev txomnyem, pheej rau sab ntso luag kuv plig hab zoo sab, thov kuas puab tsi xob sis hum, hab cov tuabneeg kws puab qhuas has tas, puab zoo dlua kuv, thov kuas puab raug kev txaajmuag hab poob ntsejmuag.27Cov tuabneeg kws txaus sab rua kuv txujkev ua zoo hab ncaaj nceeg, ca le qw zoo sab hab has tsi tseg has tas, "Tug Tswv yog tug muaj fwjchim luj kawg nkaus! Nwg txaus sab rua nwg tug tubkhai kawg nkaus le!"28Ces kuv yuav qha koj txujkev ncaaj nceeg rua suavdlawg, hab kuv yuav qhuas koj ib nub tsaus ntuj ndlais.

  Tug Tuabneeg Ua Phem g


  1Kev txhum has rua tug tuabneeg ua phem lub sab; nwg txhaj tsi leeg yuav Vaajtswv hab tsi paub ntshai Vaajtswv le.2Rua qhov nwg xaav le nwg lub qhovmuag pum xwb, nwg xaav has tas, Vaajtswv yuav tsi pum nwg tej kev txhum hab tsi txav txim rua nwg ib zag le.3Nwg has tej lug phem lug qas hab lug dlaag xwb, nwg tsi nyam ua lawv le kev txawj ntse hab kev ua zoo.4Thaus nwg pw sau txaaj nwg xaav ntsoov rua txujkev ua phem xwb, nwg tsi ua ib yaam zoo hab tsi tso tej kev phem kev qas tseg le.


  Vaajtswv Yog tug Zoo Kawg Nkaus


  5Tug TSWV, koj txujkev hlub sab moog txug sau ntuj, koj txujkev ncaaj nceeg sab moog nto sau nruab ntug.6Koj txujkev ncaaj nceeg luj ib yaam le lub hauv roob, koj txujkev txav txim tub ib yaam le havtxwv. Koj yog tug cawm tej tuabneeg hab tsaj txhu.7Vaajtswv, koj txujkev hlub zoo kawg nkaus! Peb nrhav x tau qhov chaw nkaum hab tsomkwm peb nyob huv qaab koj ob phob tis tug dluab ntxoov ntxoo.8Peb tau noj tej zaub mov kws koj pub rua peb tsau npo. Koj pub peb haus tug dlej kws yog txujkev tau nyob kaaj sab lug.9Koj yog lub qhovdlej cawm txujsa, vim koj yog qhov kaaj peb txhaj pum kev.10Thov koj tsi xob tso cov kws hlub koj tseg, hab ua zoo rua cov kws muaj lub sab ncaaj nceeg.11Thov tsi xob pub cov tuabneeg khaavtheeb tawmtsaam kuv, lossis cov tuabneeg sab phem tuaj lawv kuv tawm.12Cov tuabneeg kws ua phem ua qas qaug rua qhov twg, puab pw qhov ntawd sawv tsi taug le lawm.

  Cov Tuabneeg Sab Phem hab Sab Zoo Lub Neej Yaav Tom Ntej


  1Tsis xob nyuaj sab rua tej kws cov tuabneeg sab phem ua, tsi xob khib rua cov tuabneeg kws ua kev txhum.2Puab yuav ntsws sai ib yaam le tej nyom, puab yuav tuag sai ib yaam le tej nroj tsuag.3Ca sab rua tug Tswv hab ua zoo, yog mej ua le ntawd, mej yuav nyob huv lub tebchaws tso sab lug.4Nrhav kev kaaj sab ntawm tug Tswv hab nwg yuav muab rua mej lawv le mej lub sab xaav yuav.5Muab mej lub cev hab lub sab lub ntsws rua tug Tswv kaav, hab ca sab rua nwg, nwg txhaj yuav paab mej,6nwg yuav ua kuas mej txujkev ncaaj nceeg ci ib yaam le lub nub ci thaus taav su.7Ua sab ntev hab tog tug TSWV ua nwg teg num, tsi xob nyuaj sab rua tej tuabneeg kws vaammeej, lossis cov tuabneeg kws ua tej kev phem kws puab xaav tseg lawm tav.8Tsis xob nyuaj sab lossis chim; tej ntawd tsuas ua rua muaj kev ntxhuv sab xwb.9Cov tuabneeg kws ca sab rua tug Tswv yuav muaj teb muaj chaw nyob, tabsis cov tuabneeg sab phem yuav raug muab ntab tawm moog.10Cov tuabneeg sab phem nyob ib ntus xwb puab yuav puamtsuaj moog, mej xaav nrhav puab, tabsis yuav tsi pum puab,11tabsis cov tuabneeg txu fwjchim yuav muaj teb muaj chaw, muaj kev thaajyeeb hab kev tau zoo nyob kaaj sab lug.12Tug tuabneeg sab phem tuavhuv tawmtsaam tug tuabneeg ncaaj nceeg, zawm nav zog rua nwg hab ntxub nwg.13Tabsis tug TSWV luag cov tuabneeg sab phem plig, rua qhov nwg paub has tas tshuav tsi ntev puab yuav raug kev puamtsuaj.14Cov tuabneeg sab phem rhu puab tej ntaaj hab ntaa puab tej neevnti tua cov tuabneeg pluag hab txomnyem, hlais cov tuabneeg ncaaj nceeg kuas tuag taag,15tabsis puab tej ntaaj yuav rov tua puab tuag, hab puab tej qhaub neevnti yuav luv taag.16Tej yaam miv miv kws tug tuabneeg sab zoo muaj, tseem muaj nqes dlua cov tuabneeg sab phem tej nyaj txag qhov txhua chaw.17Rua qhov tug Tswv yuav ua rua cov tuabneeg sab phem tug zug kuas pluj moog, tabsis nwg yuav tsomkwm cov tuabneeg ncaaj nceeg.18Tug Tswv tsomkwm cov tuabneeg kws lwm nwg, hab lub tebchaws yuav yog puab tug moog ibtxhis le.19Puab yuav tsi tau tiv kev txomnyem thaus kws muaj kev phem tuaj, puab yuav muaj txaus noj lub sijhawm kws muaj kev tshaib plaab.20Tabsis cov tuabneeg sab phem yuav tuag moog, tug Tswv cov yeebncuab yuav qhuav taag ib yaam le tej paaj nroj, puab yuav yaaj ntshis taag moog ib yaam le tej paa tawg.21Tug tuabneeg sab phem qev txais hab tsi them rov qaab le, tabsis tug tuabneeg sab zoo yeej muaj lub sab dlawb paug pub tau rua luas.22Cov tuabneeg kws tug Tswv foom koob moov rua yuav tau lub tebchaws lug ua puab tug, tabsis cov tuabneeg kws tug TSWV foom tsi zoo yuav raug ntab tawm moog.23Tug Tswv yeej yog tug kws coj tuabneeg txuj hauv kev, hab yog tug tsomkwm cov tuabneeg kws ua hum nwg sab.24Txawm yog puab qaug los puab yeej tsi pw tuabywv, rua qhov tug Tswv yuav tsaa puab sawv.25Nwgnuav kuv yog ib tug tuabneeglaug, kuv yeej ua neej nyob lug ntev lawm, tabsis kuv tsi pum tug TSWV muab ib tug tuabneeg zoo povtseg rua qhov twg lossis ca nwg tej mivnyuas moog thov khawv noj.26Nwg yeej muaj pub hab qev tau rua rua lwm tug txhua lub sijhawm, hab nwg tej mivnyuas puavleej yog koob moov.27Tso plhuav txuj kev phem tseg hab tig lug ua txuj zoo, hab mej tej xeebntxwv txhaj yuav tau nyob huv lub tebchaws nuav moog le,28tug Tswv yeej nyam txujkev ncaaj nceeg hab tsi tau muab nwg tsaav tuabneeg kws muaj kev ncaaj nceeg tso tseg le. Nwg tsomkwm puab moog ibtxhis tsi kawg, tabsis cov tuabneeg sab phem tej xeebntxwv yuav raug ntab tawm moog.29Cov tuabneeg ncaaj nceeg yuav ua cov kaav lub tebchaws, hab nyob huv lub tebchaws ntawd moog ibtxhis le.30Tug tuabneeg ncaaj nceeg yeej has lug txawj lug ntse, hab nwg yeej has tej lug tseeb xwb.31Nwg khaws nkaus nwg tug Vaajtswv txuj kevcai rua nruab sab hab tsi muab tso tseg.32 Tug tuabneeg sab phem soj nraim tug tuabneeg ncaaj nceeg, hab nrhav kev yuav muab nwg tua povtseg.33Tabsis tug Tswv yuav tsi muab nwg tso rua nwg tug yeebncuab lub fwjchim lossis ca nwg raug txim thaus luas rau txim rua nwg.34Mej ca sab rua tug Tswv hab ua lawv le nwg tej lug saamfwm; nwg yuav muab lub tebchaws rua mej nyob ua mej tug, kuas mej tau ntsejmuag, hab mej yuav saib ntsoov nwg muab cov tuabneeg sab phem ntab tawm moog.35Kuv paub has tas muaj ib tug tuabneeg sab phem kws pheej ua limham kawg le, nwg tsaav nwg lub fwjchim luj tshaaj suavdlawg huv tuabsi, ib yaam le tug ntoo thuv peg roob Lenpanoos,36tabsis tom qaab nuav kuv dluakev tuaj, kuv tsi pum nwg nyob qhov chaw ntawd lawm, kuv nrhav nwg, tabsis tsi pum nwg le.37Ua tuab zoo saib tug tuabneeg sab zoo hab tshuaj tug tuabneeg ncaaj nceeg, tug tuabneeg kws tsi nyam ua plaub ua ntug yuav muaj xeebntxwv coob,38tabsis cov tuabneeg txhum puab raug kev puamtsuaj taag, hab puab tej xeebntxwv los tu noob taag tsi seem ib tug le.39Tug TSWV cawm cov tuabneeg ncaaj nceeg hab nwg tsomkwm puab thaus puab raug kev txomnyem.40NWg paab puab hab cawm puab dlim, nwg cawm puab dlim ntawm cov tuabneeg sab phem, rua qhov puab vaamkhom nwg ua tug tsomkwm puab.

  Tug Tuabneeg Txomnyem Tej Lug Thov k


  1Tug Tswv, thov tsi xob chim hab rau txim rua kuv!2Koj tej xub vug raug kuv ib ce to taag, koj ntaus kuv qaug rua huv aav.3Vim koj txujkev chim, kuv txhaj raug mob nyaav le nuav, muaj kaab mob nyob thoob plawg kuv lub cev, vim kuv tej kev txhum xwb.4Kuv tej kev txhum nphau lug tsuam kuv, tej kev txhum ntawd ua lub nraa nyaav rua kuv ris tsi taug le lawm.5Rua qhov kuv tau ua tej yaam kws ruag kawg le, kuv tej qhov txhaab tsw lwj ntxag hab qawj zuj zug lawm.6Kuv ca le khoov dluav, hab zuav ua ib pawg lawm, kuv quaj ntsuag tu sab taag nub.7Kuv ua npaws ib ce kub lug hab tub ze rua qhov kws kuv yuav tuag.8Kuv ib ce qaug quas zig hab zuav ua ib pawg, kuv tau kev txomnyem sab hab kuv lub sab quaj quas ntsuag.9Tug Tswv, koj yeej paub kuv tog koj ntev lug lawm, hab koj yeej nov kuv lub suab quaj.10Kuv lub plawv tseem dlha, kuv tug zug ntaug taag lawm, hab kuv lub qhovmuag tsi pum kev le.11Kuv tej phoojywg hab tej tuabneeg zej zog tsi xaav tuaj ze kuv, vim kuv tej mob xwb, txawm yog kuv tsev tuabneeg los puab txaav dleb ntawm kuv kawg le.12Cov tuabneeg kws xaav tua kuv povtseg cuab hlua tog kuv kev, hab cov tuabneeg kws xaav ua kuas kuv raug mob, pheej hem kuas kuv raug kev puamtsuaj, puab tuav huv tawmtsaam kuv tsi tseg le.13Kuv zoo ib yaam le tug tuabneeg laag ntseg kws tsi nov lug hab kuv zoo ib yaam le tug tuabneeg ruag kws tsi txawj has lug.14Kuv zoo ib yaam le tug tuabneeg kws tsi paub leejtwg le, rua qhov kuv yeej tsi nov.15Tabsis tug Tswv, kuv ca sab rua koj nkaus xwb, hab tug Tswv kws yog kuv tug Vaajtswv, koj yeej yuav teb kuv tej lug thov.16Thov tsi xob pub kuv cov yeebncuab saib tsi taug kuv, thaus kuv raug kev txomnyem, thov tsi xob pub puab ua limham rua kuv thaus kuv qaug lawm.17Kuv tub yuav qaug hab kuv npua mob rawv xwb.18Kuv leeg kuv tej kev txhum, kuv tu sab kawg rua tej kws kuv ua txhum.19Kuv cov yeebncuab khov kho hab muaj zug kawg le, muaj coob tug ca le laam ntxub kuv tsi muaj qaabhau dlaabtsi.20Cov tuabneeg kws ua phem pauj zoo tub yog puab txhobtxwm ua tawmtsaam kuv, rua qhov kuv yeej ua ncaaj ua zoo xwb.21Tug TSWV, thov koj tsi xob tso kuv tseg, kuv tug Vaajtswv, thov koj tsi xob txaav dleb ntawm kuv moog le.22Tug TSWV kws yog kuv tug cawmseej, thov koj ca le paab kuv taamsim nuav!

  Tug Tuabneeg Tiv Kev Txomnyem Tej Lug Thov


  1Kuv has tas, "Kuv yuav ceevfaaj rua tej kws kuv ua hab tsi pub kuv tug nplaig has tej lug kws txhum; kuv yuav tsi has ib yaam dlaabtsi thaus cov tuabneeg sab phem nyob ze kuv."2Kuv nyob tuabywv xwb, tsi has ib lu lug le, txawm yog tej lug zoo los kuv tsi has le. Tabsis kuv tej kev txomnyem nthuav luj heev tuaj lawm,3hab ua rua kuv ntxhuv sab kawg le. Kuv yimfuab xaav ntau, mas kuv yimfuab ntxhuv sab, kuv txhaj nug has tas:4"Tug Tswv, kuv yuav ua neej nyob ntev le caag? Thaus twg kuv maam le tuag? Thov qha rua kuv saib tshuav ntev le caag kuv txujsa maam le tu."5Koj pub txujsa rua kuv ua neej nyob tuablu kawg le. Kuv txujsa tsi muaj nqes dlaabtsi rua koj: txhua tug tuabneeg txujsa zoo ib yaam le nthwv cua ntsawj ib vuag xwb,6 hab zoo ib yaam le tug dluab ntxoov ntxoo kws nyob ib plag xwb, txhua yaam kws nwg ua tsi tseemceeb dlaabtsi le, nwg khaws nyaj txag tseg, tabsis tsi paub has tas leejtwg yog tug yuav tau.


  7Tug TSWV, nwgnuav kuv yuav ca sab rua dlaabtsi? Kuv ca sab rua koj nkaus xwb.8Thov cawm kuas kuv dlim ntawm kuv tej kev txhum, thov tsi xob pub cov tuabneeg ruag luag kuv plig hab ua saib tsi taug kuv.9Kuv yuav nyob tuabywv hab tsi has lug le, rua qhov koj yog tug kws ua rua kuv raug tej kev txomnyem nuav.10Thov tsi xob nplawm kuv ntxiv lawm! Thaus koj nplawm kuv, kuv tub yuav laug tuag.11Qhov kws koj nplawm hab qhuab ntuag tuabneeg, yog koj rau txim rua puab tej kev txhum, hab koj rhuav puab tej nyaj txag qhov txhua chaw ib yaam le ntsaum kaabrwg noj. Txhua tug tuabneeg txujsa zoo ib yaam le nthwv cua ntsawj ib vuag xwb!12Tug Tswv, thov noog kuv tej lug thov, hab nov kuv lub suab quaj hu koj, thov lug cawm kuv thaus kuv taabtom quaj lug kua muag nuav. Kuv tsuas zoo ib yaam le tug qhua kws nrug koj nyob ib plag le thaus kuv cov yawmkoob hab xwb.13Thov koj tso kuv tseg kuas kuv muaj kev kaaj sab mivntsiv ua ntej kuv tuag moog hab tsi muaj kuv lawm.

  Zaaj Nkauj Qhuas tug Tswv m


  1Kuv ua sab ntev tog tug Tswv lug paab kuv; ces tug Tswv noog kuv tej lug thov hab nov kuv lub suab quaj.2Nwg nqug kuv tawm huv lub qhov kws yog txujkev puamtsuaj, hab nqug kuv tawm huv lub qhov tuag kws yog cov xuabzeb lug. Nwg tsaws kuv moog tso rua sau lub pobzeb kws nyob kaaj sab lug, hab ua rua kuv muaj chaw nyob ruaj khov.3Nwg qha kuv hu ib zaaj nkauj tshab, yog zaaj nkauj kws hu qhuas peb tug Vaajtswv. Txhua tug kws pum zaaj nuav yuav ntshai hab puab yuav ca sab rua tug Tswv.4Txhua tug kws ca sab rua tug Tswv muaj kev kaaj sab, puab yog cov kws tsi moog pe mlom lossis yog cov kws tsi koom nrug cov kws pe tej vaajtswv cuav.5Tug Tswv, peb tug Vaajtswv, koj tau ua ntau yaam txujci paab peb lug lawm; yeej tsi muaj ib tug zoo cuag koj! Koj npaaj tau ntau yaam rua peb. Kuv yeej pav tsi tau tej ntawd, rua qhov tej ntawd muaj ntau heev!6Koj tsi xaav tau tej khoom theej txhoj hab tej khoom fij; koj tsi tau has kuas muab tsaj lug tua hlawv fij taagnrho rua sau lub thaaj lossis muab khoom fij dlaws kev txhum. Tabsis, koj qheb kuv qhov ntsej kuas noog koj tej lug,7yog le ntawd, kuv txhaj teb has tas, "Kuv nyob ntawm nuav, koj tej lug qha kuv nyob rua huv phoo ntawv kevcai.8Kuv tug Vaajtswv, kuv yeej txaus sab ua zoo kuas hum koj sab nyam. Kuv yuav khaws koj tej lug qha rua huv kuv lub sab moog le."9Tug TSWV, thaus koj tsaav tuabneeg tuaj sis sau ua ke, kuv yuav qha Txujmoo Zoo kws yog koj txujkev cawm peb rua puab noog. Koj paub has tas, kuv qha zaaj nuav tsi tseg le.10Kuv tsi tau muab txujmoo zoo kws yog txujkev cawm dlim npog ca hab ca kuv tuab leeg paub xwb. Kuv qha koj txujkev ncaaj nceeg hab koj txujkev cawm dlim tsi tseg le. Kuv tsi tau muab koj tej lug zoo hab kev hlub kws nyob moog ibtxhis npog ca tsi qha rua koj tsaav tuabneeg kws tuaj txoos ua ke nuav le.11Tug Tswv, kuv paub has tas koj yeej hlub kuv tsi tso kuv tseg le. Koj txujkev hlub hab kev ncaaj nceeg yuav cawm kuas kuv dlim.


  Thov Vaajtswv Paab


  (Phoo Ntawv Nkauj 70)


  12Muaj kev txomnyem nyob puagncig kuv suav tsi txheeb le! Kuv tej kev txhum rov raug kuv hab ua rua kuv qhovmuag tsi pum kev le lawm, tej kev txhum ntawd tseem ntau tshaaj cov plaubhau sau kuv taubhau, hab ua rua kuv taag kev ca sab lawm.13Tug Tswv, thov cawm kuv, ca le paab kuv taamsim nuav.14Thov kuas cov tuabneeg kws nrhav kuv tua ca le swb hab tsi sis hum, thov kuas cov tuabneeg kws taabtom zoo sab thaus kuv raug kev txomnyem raug txaajmuag hab tsiv rov qaab.15Thov kuas cov tuabneeg kws luag kuv plig ca le swb hab ntshai tshee nyo.16Thov kuas txhua tug kws lug cuag koj muaj kev zoo sab hab kaaj sab lug. Thov kuas txhua tug kws taabtom ua tsaug rua koj txujkev cawm dlim ca le has tas, "Tug Tswv yog tug kws muaj fwjchim luj kawg nkaus."17Tug TSWV, kuv qaug zug hab txomnyem kawg le, tabsis koj tseem ncu ntsoov kuv hab. Koj yog kuv tug cawmseej hab yog kuv tug Vaajtswv, thov koj kawgkag lug paab kuv!

  Tug Tuabneeg Mob Thov Vaajtswv o


  1Cov kws mob sab cov tuabneeg pluag yog cov kws tau kev kaaj sab lug, tug TSWV yuav paab puab thaus puab raug kev txomnyem.2Tug TSWV yuav tiv thaiv puab hab tsomkwm kuas puab muaj sa nyob, nwg yuav pub kuas puab tau nyob kaaj sab lug huv puab lub tebchaws, nwg yuav tsi muab puab tso rua puab cov yeebncuab.3Tug Tswv yuav paab puab thaus puab raug mob raug nkeeg, hab yuav khu puab tej mob kuas puab muaj zug khov kho rov tuaj.4Kuv has tas, "Tug TSWV, kuv ua txhum luj kawg nkaus rua koj, thov koj hlub hab paab khu kuas kuv zoo!"5Kuv cov yeebncuab has tej lug phem kawg le rua kuv. Puab xaav kuas kuv tuag hab xaav kuas kuv pluj ndlais moog.6Cov tuabneeg kws tuaj pum kuv yog cov kws sab tsi ncaaj, thaus puab tawm moog, puab coj kuv lub moo moog xyaav tsi zoo, puab coj kuv lub moo moog xyaav rua txhua qhov.7Taagnrho cov tuabneeg kws ntxub kuv, ib leeg ntxhi rua ib leeg has txug kuv, puab xaav ua tej yaam kws phem rua kuv.8Puab has tas, "Nwg taabtom raug mob nyaav kawg nkaus, nwg yuav tsi sawv sau nwg lub txaaj lug ib zag ntxiv le lawm."9Txawm yog kuv tug phoojywg zoo kws kuv ntseeg sab tshaaj plawg hab tug kws nrug kuv noj mov ua ke los tseem ntxeev sab tawmtsaam kuv lawm hab.10Tug Tswv, thov taabncuab kuv hab rov txhawb kuas kuv muaj zugtuaj, hab kuv yuav rov ua pauj rua kuv cov yeebncuab.11Puab yuav tsi yeej kuv ib zag le lawm. hab kuv yuav paub has tas koj yeej txaus sab rua kuv tag.12Koj yuav paab kuv, rua qhov kuv yeej ua ncaaj ua nceeg hab koj yuav puag rawv kuv rua huv koj lub xubndlag moog ibtxhis le.13Ca le qhuas tug Tswv kws yog cov Yixalayees tug Vaajtswv! Nwgnuav, ca le qhuas nwg hab qhuas moog ib txhis tsi kawg le! Amees! Amees!

  NTU OB


  (Phoo Ntawv Nkauj 42-72)


  Tug Tuabneeg Poob Tebchaws Tej Lug Thov


  1Vaajtswv, kuv lub sab kub lug nrhav koj ib yaam le tug muaslwj nrhav tug dlej ndlwg txag zag, vim nwg nqhes dlej heev.2Vaajtswv tug kws muaj sa nyob, kuv lub sab nqhes xaav nyob ze koj. Thaus twg kuv txhaj le tau moog pehawm koj nyob tim ntsej tim muag?3Kuv quaj taag nub taag mo, kuv tej kua muag yog kuv cov mov noj; kuv cov yeebncuab naj nub nug kuv has tas, "Koj tug Vaajtswv nyob qhov twg?"4Thaus kuv xaav txug lub neej kws dlhau lug, kuv tu sab kawg, thaus kuv nrug cov tuabneeg coob coob moog rua huv Vaajtswv lub tsev, hab kuv coj puab moog tsheej paab hu nkauj zoo sab hab qw qhuas Vaajtswv.5Vim le caag kuv nyuaj sab ua luaj? Vim le caag kuv raug kev txomnyem ua luaj le? Kuv yuav muab kuv txujkev ca sab tso plhuav rua Vaajtswv, hab kuv yuav rov qhuas nwg dlua ib zag ntxiv, nwg yog kuv tug Cawmseej hab yog kuv tug Vaajtswv.6-7Kuv poob tebchaws tuaj nyob ntawm nuav ua lub neej lwj sab quas ntsuav, kuv txhaj ncu txug Vaajtswv. Nwg ca kev nyuaj sab lug raug kuv ib yaam le dlej havtxwv ndlaas tej nam twv tuaj nyaab kuv, hab ib yaam le tug dlej tsaws tsaag sau lub Roob Helemoos hab Mixales lug rua ntawm tug dlej Yauladees.8Thaus nruab nub, thov tug Tswv qha nwg txujkev hlub kws nyob moog le rua kuv, thaus tsaus ntuj kuv txhaj tau hu nkauj ua nwg tsaug, kuv thov Vaajtswv kws yog tug tuav kuv txujsa.9Kuv has rua Vaajtswv kws yog tug tiv thaiv kuv has tas, "Vim le caag koj tsi ncu qaab kuv lawm? Vim le caag kuv yuav tau tiv kuv cov yeebncuab txujkev tsimtxom ua luaj le?"10Puab thuam kuv, ua rua kuv sab ntsws lwj taag, vim puab pheej nug kuv tsi tseg has tas, "Koj tug Vaajtswv nyob qhov twg?"11Vim le caag kuv nyuaj sab ua luaj? Vim le caag kuv yuav raug kev txomnyem ua luaj le? Kuv yuav tso sab plhuav rua Vaajtswv hab kuv yuav rov qhuas nwg dlua, nwg yog kuv tug cawmseej hab yog kuv tug Vaajtswv.

  Tug Tuabneeg Poob Tebchaws Tej Lug Thov


  (Txuas ntxiv lug ntawm Pnk 42)


  1Vaajtswv, thov koj paab tiv thaiv kuv hab paab kuv tawmtsaam cov yeebncuab kws tsi paub koj. Thov cawm kuv kuas dlim ntawm tej kev dlaag ntxag hab cov tuabneeg ua phem.2Koj yeej yog tug tsomkwm kuv; vim le caag koj txhaj muab kuv tso tseg? Vim le caag kuv pheej yuav tau tiv tej kev txomnyem ntawm kuv cov yeebncuab tej kev ua phem nuav?3Thov koj ua koj tug dluab ci hab muab koj tej lug tseeb coj kuv kev, coj kuv rov qaab moog rua sau Xi-oos kws yog koj lub roob dlawbhuv, hab moog rua huv koj lub Tuamtsev kws koj nyob.4Vaajtswv, kuv yuav moog rua ntawm koj lub thaaj; ca kuv moog cuag koj, kuv txhaj muaj kev kaaj sab hab zoo sab. Vaajtswv kws yog kuv tug Vaajtswv, kuv yuav ntaus nkauj nogcaas hab hu nkauj qhuas koj.5Vim le caag kuv muaj kev nyuaj sab ua luaj? Vim le caag kuv yuav raug kev txomnyem ua luaj le? Kuv yuav muab kuv txujkev ca sab tso plhuav rua Vaajtswv, hab kuv yuav qhuas nwg dlua ib zag ntxiv, nwg yog kuv tug cawmseej hab yog kuv tug Vaajtswv.

  Thov Vaajtswv Tsomkwm


  1Vaajtswv, peb tej qhov ntsej yeej nov ntsoov zaaj nuav, peb cov yawmkoob yeej ibtxwm pav zaaj nuav qha rua peb has txug tej txujci tseemceeb kws koj tau ua rua puab tam ntawd tau ntau xyoo lug lawm le nuav:2Koj muab cov tuabneeg nruj tsiv ntab tsiv tawm lawm, hab sau zog koj tsaav tuabneeg lug nyob huv puab lub tebchaws, koj rau txim rua luas lwm tsaav tuabneeg hab ca koj tsaav tuabneeg tau nyob kaaj sab lug.3Koj tsaav tuabneeg tsi tau ntaus yeej lub tebchaws ntawd, vim puab tej ntaaj hab puab lub fwjchim, tabsis yog koj lub fwjchim hab koj tug zug ua rua puab yeej, hab koj txaus sab rua puab vim koj hlub puab.4Koj yog kuv tug vaajntxwv hab yog kuv tug Vaajtswv, Koj pub rua koj tsaav tuabneeg muaj yeej,5tub yog muaj koj lub fwjchim peb txhaj yeej peb cov yeebncuab.6Kuv tsi ca sab rua kuv raab neev nti lossis kuv raab ntaaj has tas nwg yuav cawm tau kuv dlim;7tabsis tub yog koj cawm peb dlim ntawm peb cov yeebncuab, peb txhaj yeej cov tuabneeg kws ntxub peb.8Peb yuav naj nub qhuas koj hab ua koj tsaug moog ibtxhis le.9Tabsis nwgnuav koj tso peb tseg, hab ca peb swb luas; koj tsi nrug peb cov tubrog moog ntaus rog le lawm.10Koj ua rua peb tsiv ntawm peb cov yeebncuab rov qaab, hab txhua yaam kws yog peb tug, luas muab fuab moog lawm dlu lug.11Koj ca luas muab peb hlais ib yaam le hlais tej yaaj; Koj muab peb faib moog nyob thoob plawg rua txhua lub tebchaws.12Koj muab koj tsaav tuabneeg muag ua nqe pheej yig heev, zoo le puab tsi muaj nqes le.13Peb tej tuabneeg zej zog pum tej kws koj ua rua peb ntawd, ces puab saib tsi taug peb hab luag peb plig.14Koj muab peb ua ib zaaj kwvfuam rua pejkum tebchaws has, puab txhaj cu hau nto hab saib tsi taug peb le.15Kuv poob ntsejmuag kawg nkaus, kuv txaaj muag kawg le,16thaus kuv nov kuv cov yeebncuab hab cov tuabneeg kws ntxub kuv tej lug tshev hab thuam kuv.17Txawm yog tej ntawd lug raug peb los peb tseem ncu ntsoov koj, lossis tsi tso koj tej lug cog tseg kws koj muab cob rua peb.18Peb tsi tau ua saib tsi taug koj; peb tsi tau tawv nyom koj tej lug saamfwm.19Koj tsi paab peb hab muab peb tso rua paab tsaj qus, koj muab peb povtseg rua huv lub qhov kws tub tsaus ntuj nti.20Yog peb tso tseg tsi pehawm peb tug Vaajtswv; hab moog pe lwm tsaav tuabneeg tej vaajtswv21los Vaajyswv yeej paub tej nuav, rua qhov Vaajtswv paub tej kws peb lub sab xaav huv tuabsi.22Tabsis vim peb ntseeg koj, luas txhaj naj nub yuav tua peb, luas ua rua peb ib yaam le tug yaaj kws luas yuav caab moog tua.23Tug Tswv, ca le sawv! Vim le caag koj tsaug zug? Koj ca le sawv! Thov tsi xob tso peb tseg moog ibtxhis le!24Vim le caag koj tsiv nkaum peb? Hab koj txawm tsi ncu txug peb tej kev txomnyem hab kev nyuaj sab le?25Peb qaug puamtsuaj taag rua huv aav; peb pw txaajmuag ntsuav rua sau cov moov aav,26Thov koj ca le lug paab peb! Rua qhov koj txujkev hlub kws tsi paub kawg yog qhov kws cawm tau peb dlim!

  Vaajntxwv Zaaj Nkauj Txis Tshoob v


  1Kuv lub sab puv nkaus tej lug zoo thaus kuv sau zaaj nkauj nuav rua tug vaajntxwv. Kuv tug nplaig npaaj rawv has tej lug sis dlhos ib yaam le tug kws sau ntawv tug cwjmem.2Koj yog tug kws zoo nraug tshaaj plawg tej txivneej huv tuabsi, hab koj has lug nplag lag xwb. Vaajtswv yeej foom koob moov rua koj moog ibtxhis le.3Tug vaajntxwv kws muaj fwjchim, ca le ris koj raab ntaaj rua ntawm dluav; koj yog tug muaj tshwjchim hab muaj koob meej.4Ca le caij neeg moog le tug muaj fwjchim hab muaj yeej, txhaj yuav tiv thaiv tau txujkev tseeb hab kev ncaaj nceeg. Koj tug zug nchaav yuav ua rua koj muaj yeej luj kawg nkaus!5Koj tej xub vug ntse zuag plag, tej xub vug ntawd yuav chob koj cov yeebncuab lub plawv; Ntau tsaav tuabneeg yuav qaug pawg lug ntawm koj kutaw.6Lub tebchaws kws Vaajtswv muab rua kojz yuav nyob moog ibtxhis tsi kawg le. Koj yuav kaav koj tsaav tuabneeg moog rua txujkev ncaaj nceeg.7Koj nyam kev ncaaj nceeg hab ntxub kev ua phem ua qas. Vim le nuav, tug Tswv kws yog koj tug Vaajtswv txhaj xaiv koj hab pub kev zoo sab rua koj ntau tshaaj lwm tug vaajntxwv huv tuabsi.8Muab tej tshuaj tsw qaab mules hab alu-es pleev koj tej rig tsho tsw qaab ntxag, huv koj lub loog kws muaj kaug ntxhw teeb kuas zoo nkauj, muaj cov ntaus nkauj nogncaas ua rua koj zoo sab.9Cov quaspuj kws nyob huv koj lub tsev, muaj ibtxha yog tej vaajntxwv cov ntxhais, hab nam vaajntxwv coj tej saw kub kws zoo kawg nkaus sawv ntawm koj lub zwmtxwv saab xis.10Vaajntxwv tug nkauj nyaab, ca le noog tej lug kws kuv has, tso plhuav koj tsaav tuabneeg hab koj cov neejtsaa tseg tsi xob ncu;11Koj kev zoo nkauj yuav ua rua vaajntxwv txaus sab heev, nwg yog koj tug tswv, koj yuavtsum fwm nwg.12Cov tuabneeg kws nyob peg lub nroog Tiles yuav nqaa khoom tuaj pub rua koj, cov tuabneeg npluanuj yuav tuaj nrug koj sis raug zoo.13Vaajntxwv tug ntxhais kws nyob huv lub loog zoo nkauj kawg nkaus le! Muab tej xuv kub kws tawg paaj nraug zeeg lug xaws nwg lub tsho.14Nwg naav lub tsho txaij nraug zeeg ua ntej loo moog cuag vaajntxwv, cov nam txais ntsuab ua ke kaaj nab lawv nwg qaab, hab puab puavleej yog cov kws moog cuag vaajntxwv.15Puab muaj kev lomzem zoo sab kawg moog rua huv vaajntxwv lub loog.16Kuv tug vaajntxwv, koj yuav muaj tub coob, sawv lug ua vaajntxwv hloov koj cov yawmkoob chaw, hab koj yuav tsaa puab lug kaav taagnrho lub nplajteb nuav.17Kuv zaaj nkauj yuav ua rua koj lub koob meej nto moo lug moog ibtxhis, hab txhua tug yuav qhuas koj moog taag koj tam neej.

  Vaajtswv Nrug Nraim Peb Nyob y


  1Vaajtswv yog peb lub chaw nkaum hab yog peb tug dlaag tug zug, thaus twg muaj kev txomnyem, nwg npaaj txhij paab peb.2Txawm yog lub nplajteb nuav qeeg ua zug koog, hab tej roob saus taag rua huv qaab thu havtxwv;3 hab txawm yog tej dlej havtxwv ndlaas ua suab nrovqeeg nkawg, ua rua tej roob qeeg ua zug koog los peb tsi ntshai le.4Muaj ib tug dlej nyob huv Vaajtswv lub nroog ua rua tuabneeg muaj kev zoo sab luag ntxhi, lub nroog ntawd yog lub nroog dlawbhuv kws muaj Vaajtswv tug kws muaj Fwjchim Luj kawg nkaus nyob.5Vaajtswv yuav nyob huv lub nroog ntawd hab lub nroog ntawd yuav tsi raug puamtsuaj ib zag le, thaus kaaj ntug txoog, nwg yuav lug paab lub nroog ntawd.6Txhua tsaav tuabneeg yuav ntshai heev, tej tebchaws yuav qeeg ua zug koog; Vaajtswv nthe nyooj lawg, lub nplajteb yaaj ntshis taag.7Tug TSWV kws muaj fwjchim luj kawg nkaus nrug nraim peb, Yakhauj tug Vaajtswv yog peb qhov chaw cawm sav.8Ca le lug hab saib tej kws tug Tswv tub ua taag lug lawm. Ca le lug saib tej txujci tseemceeb kws nwg ua nyob huv nplajteb nuav.9Nwg ua rua tej kev tsuv kev rog huv lub nplajteb taj tug; nwg luv tej qhaub neevnti, nwg muab tej muv luv dlaam pis dlawg, hab muab tej thaiv nav ntaaj coj moog pov hlawv huv tuabsi.10NWg has tas, "Mej ca le tseg kag tsi xob sis tua mej yuavtsum paub has tas kuv yog Vaajtswv tug kws kaav txhua tsaav tuabneeg, hab kaav lub nplajteb nuav huv tuabsi!"11Tug Tswv kws muaj fwjchim luj kawg nkaus nrug nraim peb, Yakhauj tug Vaajtswv yog peb qhov chaw cawm sav.

  Tug Tswjfwm Kws Muaj Fwjchim


  1tsoom pejxeem suavdlawg, mej ca le npuaj teg zoo sab! hu nkauj nrov nrov qhuas Vaajtswv.2Tug Tswv kws muaj fwjchim tshaaj plawg, nwg yog tug kws txaus ntshai kawg le, nwg yog tug vaajntxwv kws muaj fwjchim luj kawg nkaus, nwg kaav taagnrho lub nplajteb nuav.3Nwg pub peb kovyeej txhua tsaav tuabneeg, nwg ca peb kaav txhua lub tebchaws.4Nwg xaiv lub tebchaws kws peb nyob nuav rua peb, cov tuabneeg kws muaj teb muaj chaw nyob qhuas ntxhas yog nwg tsaav tuabneeg, puab yog cov kws nwg hlub ntaag.5Vaajtswv moog nyob sau nwg lub zwmtxwv, thaus Vaajtswv taabtom nee moog, muaj suab qw, suab raaj hab suab xyu zoo sab heev,6Ca le hu nkauj qhuas Vaajtswv, hu nkauj qhuas peb tug vaajntxwv!7Vaajtswv yog tug vaajntxwv kws kaav taagnrho lub nplajteb nuav, ca le hu nkauj qhuas nwg!8Vaajtswv nyob sau nwg lub zwmtxwv dlawbhuv, nwg kaav taagnrho txhua tsaav tuabneeg.9Txhua tsaav tuabneeg tej numtswv puavleej tuaj txoos ua ke nrug Anplahaas tug Vaajtswv tsaav tuabneeg. Nwg yog tug muaj fwjchim luj tshaaj tej tubrog huv tuabsi, nwg yog tug tswjfwm kws muaj fwjchim tshaaj plawg.

  Roob Xi-oos Yog Vaajtswv Lub Nroog b


  1Tug TSWV yog tug muaj fwjchim hab tsimnyog qhuas, nyob huv peb tug Vaajtswv lub nroog sau nwg lub roob dlawbhuv.2Xi-oos yog Vaajtswv lub roob kws sab hab zoo nkauj kawg nkaus le, tug vaajntxwv kws muaj fwjchim luj lub nroog, yog qhov chaw zoo sab rua lub nplajteb nuav.3Vaajtswv qha has tas muaj kev cawm dlim huv lub nroog ntawd, nwg yog lub chaw faajxwm kws ruaj khov.4Tej vaajntxwv txhaj sis sau ua ke tuaj ntaus lub roob Xi-oos.5Tabsis thaus puab pum lub nroog ntawd, puab xaav tsi thoob le, puab ntshai hab tsiv rov qaab.6Puab ntshai ua ib ce tshee nyo ib yaam le tug quaspuj kws mob plaab yuav yug mivnyuas,7 hab ib yaam le khaub zeeg cua ntsawj tej nkoj ntxeev.8Peb tub nov tej txujci tseemceeb kws Vaajtswv tau ua taag lug lawm, hab taamsim nuav peb qhovmuag tub pum tej txujci ntawd nyob huv peb tug Vaajtswv kws muaj fwjchim luj kawg nkaus lub nroog; nwg yuav tsomkwm lub nroog ntawd kuas nyob kaaj sab lug moog ibtxhis.9Vaajtswv, peb lub sab xaav ntsoov txug koj txujkev hlub kws nrug nraim peb huv koj lub Tuamtsev xwb.10Tej tuabneeg nyob txhua qhov chaw puavleej qhuas koj nkaus xwb, hab koj lub koobmeej nrov nchaa moo lug moog thoob plawg huv qaabntuj nuav. Koj tswjfwm ncaaj nceeg;11thov pub rua cov tuabneeg sau roob Xi-oos muaj kev zoo sab! Koj yeej txav txim ncaaj nceeg, thov kuas Yudas tej nroog tau nyob kaaj sab lug!12Vaajtswv tsaav tuabneeg moog ncig lub roob Xi-oos hab suav tej chaw tsomfaaj,13moog saib tug ntsaa yeej hab tshuaj saib tej chaw faajxwm kuas tseeb, mej txhaj yuav pav tau qha rua tam tom ntej paub has tas,14"Tug Vaajtswv nuav yog peb tug Vaajtswv moog ibtxhis tsi kawg le, nwg yuav coj peb ib tam dhau rua ib tam moog ibtxhis le."

  Cov Tuabneeg Ruag Ca Sab rua Tej Kev Npluanuj d


  1Mej suavdlawg ca le noog zaaj nuav! Taagnrho tej tuabneeg kws nyob txhua qhov chaw ca le tig qhovntsej noog zaaj nuav,2tsi has tug hlub tug yau zoo ib yaam nkaus, hab tug muaj tug pluag nyob ua ke.3Tej kws kuv lub sab xaav yeej tseeb, kuv yuav has tej lug kws txawj ntse xwb.4Kuv yuav tig qhovntsej ua tuab zoo noog tej paajlug, hab txhais kuas tau tej ntsab lug ib yaam le thaus kuv ntaus nkauj nogncaas.5Kuv tsi ntshai thaus muaj kev txomnyem hab muaj yeebncuab tuaj vij kuv,6cov tuabneeg phem ntawd ca sab rua puab tej kev npluanuj hab khaav ntxhas rua puab tej kev muaj nyaj txag xwb.7Tsi muaj leejtwg yuav rov cawm tau nwg dlim, nwg tsi muaj peevxwm txhwv tau nwg txujsa ntawm Vaajtswv lug.8Rua qhov tug nqe kws them tuabneeg txujsa kim heev. Tej kws nwg coj moog them yeej tsi txaus tug nqe kuas9tso nwg dlim huv lub qhov ntxaa, kuas nwg tau txujsa nyob moog ibtxhis.10Suavdlawg yeej paub has tas, txawm yog cov tuabneeg txawj ntse los puavleej tuag ib yaam le cov tuabneeg kws tsi muaj kev txawj ntse hab cov tuabneeg ruag. Puab tso puab tej nyaj txag hab txhua yaam rua puab tej xeebntxwv.11Puab lub qhov ntxaa yog puab lub tsev kws puab nyob moog ibtxhis ntaag; txawm yog puab muaj laj muaj teb ntau los puab tsuas tau lub qhov ntxaa kws yog qhov chaw kws puab yuav nyob moog le.12Tuabneeg lub koob nieej hab kev muaj txag npluanuj yeej paab tsi tau kuas nwg dlim txujkev tuag; nwg yeej yuav tuag ib yaam le tej tsaj.13Saib yuav muaj dlaabtsi tshwmsim rua cov tuabneeg kws puab rov ca sab rua puab nkaus xwb, hab cov kws txaus sab rua puab lub neej zoo le caag?14Puab raug kev puamtsuaj tuag ib yaam le tej yaaj, hab kev tuag yog puab tug tswv. Cov tuabneeg ncaaj nceeg yuav yeej puab taagnrho, rua qhov puab lub cev yuav lwj sai rua huv tubtuag teb qhov kws nyob dleb puab tej tsev.15Tabsis Vaajtswv yuav cawm kuv, nwg yuav cawm kuas kuv dlim ntawm txujkev tuag lub fwjchim.16Tsi xob nyuaj sab thaus ib tug tuabneeg twg npluanuj, txawm yog nwg muaj nyaj txag ntau npaum le caag los17thaus nwg tuag lawm, nwg yeej coj tsi tau dlaabtsi nrug nwg moog le, nwg tej nyaj txag yuav tsi nrug nwg moog rua huv qhov ntxaa.18Txawm yog tug tuabneeg kws nwg txaus sab rua nwg lub neej, hab luas qhuas nwg, vim nwg lub neej zoo heev19los nwg yeej yuav tau moog nrug nwg cov yawmkoob nyob huv tubtuag teb qhov kws tsaus ntuj nti moog ibtxhis.20Tuabneeg lub koob meej hab kev muaj txag npluanuj yeej paab tsi tau nwg dlim txujkev tuag; nwg yeej yuav tuag ib yaam le tej tsaj.

  Muaj Lub Sab Dlawb Paug Pehawm Vaajtswv


  1Tug Tswv, Vaajtswv tug kws muaj Fwjchim luj kawg nkaus has, nwg hu thoob plawg nplajteb, nubtuaj ti nkaus nubpoob.2Vaajtswv ci ntsaa ab sau Xi-oos kws yog lub nroog zoo nkauj kawg nkaus.3Peb tug Vaajtswv yuav lug, tabsis nwg yuav tsi lug ntsag tu, muaj nplaim tawg cig ntswj pisyog ntawm nwg hauv ntej, muaj khaub zeeg cua ntsawj puag ncig nwg.4Nwg hu ntuj hab nplajteb nrug ua timkhawv saib nwg txav txim rua nwg tsaav tuabneeg.5Nwg has tas, "Sau kuv tsaav tuabneeg kws ncaaj nceeg lug cuag kuv, puab yog cov tuabneeg kws muab tsaj tua ua khoom fij hab nrug kuv coglug tseg lawm."6Lub ntuj qha has tas, Vaajtswv yog tug ncaaj nceeg, hab nwg yog tug txav txim ntaag.7"Kuv tsaav tuabneeg ca le noog, kuv yuav qha mej, cov Yixalayees, kuv yuav ua timkhawv kom mej ntaag. Kuv yog Vaajtswv kws yog mej tug Vaajtswv.8Kuv tshev mej tsi yog vim tej tsaj kws mej coj tuaj tua theej txhoj, hab tej tsaj kws mej pheej coj tuaj tua hlawv fij rua kuv.9Kuv yeej tsi yuav tej txiv nyuj kws mej yug tom tshaav zaub lossis tsi yuav mej tej tshis,10txhua yaam tsaj kws nyob tom haav zoov hab tej nyuj kws nyob puv nkaus ntau txheeb lub roob los puavleej yog kuv tug.11Taagnrho tej noog hab txhua yaam kws muaj sa nyob tom tej nraag puavleej yog kuv le.12"Yog kuv tshaib plaab, kuv yuav tsi thovntawmmejnoj, rua qhov lub nplajteb hab txhua tsaav yaam puavleej yog kuv le.13Kuv noj nqaj nyuj lossis haus ntshaav tshis hab los?14Ca le muab tej khoom kws mej ua Vaajtswv tsaug fij rua Vaajtswvl hab muab rua Vaajtswv tug kws muaj Fwjchim Luj kawg nkaus lawv le mej tau coglug tseg lawm.15Thaus mej raug kev txomnyem, ca le hu thov kuv, kuv yuav paab kuas mej dlim, hab mej yuav qhuas kuv."16Tabsis Vaajtswv has rua cov tuabneeg sab phem tas, "Vim le caag mej laam muab kuv tej lug saamfwm coj moog has? Vim le caag mej laam pav txug kuv tej lug cog tseg?17Mej tub tsi kaam ca kuv ntuag mej; mej tsi leeg yuav kuv tej lug saamfwm.18Thaus mej pum cov tuabneeg ua tubsaab, mej txawm nrug puab sis raug zoo hab moog koom nrug cov tuabneeg ntxag luas tej quaspuj luas tej quasyawg ua ib paab.19"Mej pheej naj nub has lug phem lug qas, mej pheej tsi tswj mej lub qhovncauj kws has lug dlaag.20Mej yeej npaaj rawv nrhav lug ab lam mej tej kwvtij hab nrhav txim rua puab.21Mej tub ua tej nuav taag lug lawm, kuv yeej tsi has mej ib lus le, yog le ntawd, mej txhaj xaav has tas kuv zoo ib yaam le mej hab. Tabsis nwgnuav kuv tshev mej hab muab tej nuav nthuav qha rua mej.22"Mej cov kws tsi quavntsej kuv, mej ca le noog kuv has, lossis yuav ca kuv ua kuas mej puamtsuaj hab tsi muaj leejtwg cawm tau kuas mej dlim le.23Tug kws muab nwg tej khoom fij ua kuv tsaug txhaj yog tug kws fwm kuv, hab kuv yuav cawm txhua tug kws noog kuv lug kuas dlim."

  Thov Vaajtswv Zaam Txim


  1Vaajtswv, thov taabncuab kuv, rua qhov koj muaj txujkev hlub kws tsi paub kawg. Rua qhov koj txujkev taabncuab kws luj kawg nkaus tub tshem kuv tej kev txhum huv tuabsi lawm.2Thov ntxuav kuv tej kev phem kev qas huv tuabsi moog, hab ua kuas kuv dlawbhuv tsi muaj ib qho txhum le.3Kuv leeg kuv tej kev txhum, kuv paub has tas kuv yeej tau ua txhum,4kuv tau ua txhum rua koj, rua koj tuab leeg xwb, hab ua tej kws koj pum has tas yog kev phem kev qas. Yog le ntawd, qhov kws koj txav txim rua kuv yeej yog kev yog cai lawm, koj yeej muaj cai rau txim rua kuv lawm.5Txij thaus kuv nam yug kuv lug, kuv yeej ua txhum lawm, thaus kuv nam suab kuv rua huv plaab kuv yeej muaj txim lawm.6Tug kws muaj lub sab dlawb sab zoo hab has lug tseeb yog tug kws muaj kev kaaj sab, thov koj pub koj lub tswvyim rua kuv.7Thov koj muab hixauv ntxuav kuv tej kev txhum moog, kuv txhaj yuav tsi muaj ib qho qho txhum le; thov ntxuav kuv tej kev txhum, kuv txhaj yuav dlawb dlua tej dlaus.8Thov koj pub kuv tau nov tej suab lomzem zoo sab, txawm yog koj ua rua kuv mob hab ua rua kuv lub sab ndlais rhe lawm los kuv yuav rov zoo sab dlua ib zag ntxiv.9Thov koj tsi xob saib kuv tej kev txhum, hab thov koj tshem kuv tej kev phem kev qas huv tuabsi moog.10Vaajtswv, thov koj tsim kuas kuv muaj lub sab dlawb, hab thov koj muab lub sab tshab rua kuv kuas kuv noog koj lug.11Thov koj tsi xob ntab kuv tawm ntawm koj lub xubndlag moog, thov tsi xob rhu koj tug ntsujplig dlawbhuv tawm ntawm kuv moog.12Thov koj cawm kuv, kuas kuv rov muaj kev zoo sab, thov koj paab kuas kuv txawj noog koj lug.13Yog koj ua le ntawd, kuv yuav qha koj tej lug rua cov tuabneeg kws ua txhum, ces puab txhaj yuav rov lug cuag koj.14Vaajtswv, thov koj tseg kuv txujsa hab cawm kuas kuv dlim, ces kuv yuav zoo sab hlo moog qha koj txujkev ncaaj nceeg.15Tug Tswv, thov koj qheb kuv lub qhov ncauj kuas kuv txawj qhuas koj.16Koj yeej tsi yuav tej khooni kws luas coj tuaj fij, yog koj yuav tej ntawd kuv yeej yuav coj tuaj. Koj tsi txaus sab rua tej khoom fij kws luas coj tuaj hlawv fij rua koj.17Vaajtswv, tej kws kuv coj tuaj fij rua koj ces yog kuv lub sab mog sab muas xwb, koj yuav tsi fee plhu rua tug kws txu fwjchim hab leeg nwg tej kev txhum ib zag le.18Vaajtswv, thov koj ua sab dlawb sab zoo rua lub nroog Xi-oos hab paab nwg, thov koj khu tug ntsaa yeej kws thaiv lub nroog Yeluxalees dlua tshab.19Ces koj txhaj yuav txaus sab rua tej khoom kws peb coj tuaj fij rua koj, hab tug txiv nyuj kws coj tuaj tua hlawv fij taagnrho rua koj sau lub thaaj.

  Vaajtswv Txujkev Txav Txim hab Kev Hlub


  1Tug tuabneeg muaj fwjchim, vim le caag koj khaav ntxhas rua koj txujkev ua phem uaqas Vaajtswv txujkev ncaaj nceeg yog txuj kws nyob moog ibtxhis.2Koj npaaj tswvyim ua kuas lwm tug raug kev puamtsuaj, koj tug nplaig ntse ib yaam le nav chais, koj yeej ibtxwm has lug dlaag xwb.3Koj nyam kev phem tshaaj kev zoo hab nyam kev dlaag tshaaj kev ncaaj nceeg.4Koj yog tuabneeg dlaag, koj txhaj nyam has tej lug kws chob luas sab xwb.


  5Yog le ntawd, Vaajtswv yuav ua kuas koj raug kev puamtsuaj moog ibtxhis, nwg yuav tuav koj ca hab muab koj ntab tawm huv koj lub tsev moog; nwg yuav muab koj tshem tawm huv lub nplaiteb kws cov tuabneeg muaj sa nyob nuav moog.6Cov tuabneeg ncaaj nceeg yuav pum zaaj nuav hab puab ntshai kawg le, ces puab yuav luag koj plig hab has tas,7"Mej saib, tug tuabneeg kws tsi ca Vaajtswv ua tug paab nwg, tabsis nwg pheej ca sab rua nwg tej nyaj txag hab pheej nrhav kev ua phem nkaus xwb."


  8Tabsis kuv zoo ib yaam le tsob txiv ntoo roj kws hlub mog nyoos huv Vaajtswv lub tsev, kuv ca sab rua nwg txujkev hlub kws tsi paub kawg.9Vaajtswv, kuv yuav ua koj tsaug tsi paub kawg rua tej kws koj tub ua pub rua kuv taag lug lawm; kuv yuav qha koj txujkev ua zoo taabmeeg koj tsaav tuabneeg.

  Tuabneeg Tej Kev Ua Sab Phem


  (Phoo Ntawv Nkauj 14)


  1Cov tuabneeg ruag xaav has tas "Tsi muaj Vaajtswv." Puab txhua tug puavleej yog. tuabneeg sab phem, hab puab ua tej kws phem hab qas kawg nkaus, puab tsi muaj ib tug ua zoo le.


  2Vaajtswv nyob sau ntuj saib ntsoov tuaj rua tuabneeg txhua tug, saib puas muaj ib tug txawj ntse hab pehawm nwg.3Tabsis puab puavleej tig nrausqaum rua Vaajtswv, puab txhua tug puavleej ua phem ib yaam nkaus. Puab cov ntawd tsi muaj ib tug ua zoo le, txawm yog ib tug los muaj le.


  4Vaajtswv nug has tas, "Puab puas paub cov tuabneeg txhum ntawd tsi quavntsej le los? Puab nyag kuv tsaav tuabneeg tug, hab puab tsi pehawm kuv le."


  5Tabsis puab yuav tau tej kev txhawj ntshai kws puab yeej tsi tau raug dlua le, rua qhov Vaajtswv yuav muab nwg tsaav tuabneeg cov yeebncuab tej pobtxhaa povtseg. Vaajtswv tsi leeg yuav puab hab cov Yixalayees yuav yeej puab.


  6Thov kuas txujkev cawmdlim huv lub nroog Xi-oos tuaj rua tsaav tuabneeg Yixalayees! Tsaav tuabneeg Yixalayees yuav zoo sab kawg nkaus, thaus Vaajtswv ua kuas puab rov muai kev vaammeej dlua ntxiv.

  Thov Vaajtswv Kuas Dlim Ntawm Cov Yeebncuab n


  1Vaajtswv, thov koj lub fwjchim cawm kuas kuv dlim; thov koj tug zug nchaav tso kuas kuv dlim!2Vaajtswv, thov koj nov kuv tej lug hab noog kuv tej lug thov.3Cov tuabneeg khaavtheeb taabtom tuaj tawmtsaam kuv, cov tuabneeg limham taabtom nrhav kuv tua, puab yog cov tuabneeg kws tsi quavntsej txug Vaajtswv.


  4 Tabsis Vaajtswv yog tug paab kuv. Tug TSWV yog tug tiv thaiv kuv.5Thov Vaajtswv siv kuv cov yeebncuab tej kev phem rau txim rov rua puab. nwg yuav ua kuas puab raug puamtsuaj, rua qhov nwg yog tug kws ncaaj nceeg.


  6Tug Tswv, kuv yuav zoo sab hlo muab khoom fij rua koj, kuv yuav ua koj tsaug, rua qhov koj yog tug muaj sab dlawb sab zoo.7Koj tau cawm kuv dlim ntawm kuv tej kev ntxhuv sab, hab kuv pum ntsoov kuv cov yeebncuab swb lawm.

  Tug Kws Raug Yeebncuab Tsimtxom Tej Lug Thov


  1Vaajtswv, thov koj nov kuv tej lug, thov tsi xob tsi quavntsej kuv tej lug thov.2Thov noog kuv tej lug hab teb tej kws kuv thov koj, kuv nyuaj sab heev, ua rua kuv ib ce tuag taag.3Kuv cov yeebncuab hem kuv, ua rua kuv ntshai kawg le, cov tuabneeg sab phem tsimtxom kuv, ua rua kuv raug kev puamtsuaj. Puab ua rua kuv raug kev ntxhuv sab; puab chim rua kuv hab ntxub kuv kawg le.


  4Kuv ntshai kawg nkaus hab txujkev tuag tsuam rawv kuv.5Kuv ntshai ua ib ce tshee nyo hab txhaav taag, txujkev txhawj ntshai ua rua kuv taag kev ca sab lawm.6Kuv xaav kuas kuv muaj tis ib yaam le tug nquab. Kuv yuav yaa moog nrhav chaw su.7Kuv yuav yaa moog dleb dleb hab moog nyob tom roob moj saab qhua.8Kuv yuav maaj nrooj moog nrhav tsev rua kuv nyob nkaum tej khaub zeeg cua, hab tej tuam tsaam naag.9Tug Tswv, thov koj ua kuas kuv cov yeebncuab has lug tsi sis hum! Kuv pum tej kev limham hab tsi sis hum xeeb nyob puv nkaus huv lub nroog,10tej ntawd nyob puagncig lub nroog nruab nub hab mo ntuj, kev ua phem hab kev kub ntxhuv nyob puv nkaus huv lub nroog.11Muaj kev puamtsuaj nyob txhua thaaj chaw, kev tsimtxom hab kev limham nyob puv nkaus tom tej kev.


  12Yog ib tug yeebncuab luag kuv plig, kuv yeej ua taug sab ntev, yog ib tug yeebncuab saib tsi taug kuv, kuv yuav tsiv nkaum nwg.13Tabsis tub yog koj kws yog kuv tug phoojywg, kuv tug kwvluag hab tug kws txheeb ze kuv.14Peb ib leeg yeej qha sab hlo rua ib leeg, hab ua ke pehawm Vaajtswv huv lub Tuamtsev.15Thov kuas kuv cov yeebncuab tuag ua ntej puab lub noobnyoog kws teem tseg, thov kuas puab ca le moog caj rua huv tubtuag teb! Kev phem nyob puv nkaus huv puab tej tsev hab huv puab lub sab.


  16Tabsis kuv thov tug Tswv kws yog Vaajtswv paab kuv hab nwg yuav cawm kuas kuv dlim.17Tej lug kws kuv ywg hab quaj thaus sawv ntxuv, thaus taav su, hab thaus tsaus ntuj yuav nrov moog txug nwg hab nwg yuav nov kuv lub suab.18Nwg yuav coj kuv huv lub tshaav rog kws tawmtsaam yeebncuab rov qaab lug tsi raug mob le caag.19Vaajtswv tug kws kaav moog ibtxhis, yuav nov kuv tej lug thov hab kuv tej yeebncuab yuav swb, rua qhov puab tsi kaam hloov sab hab tsi paub ntshai Vaajtswv.


  20Kuv tug qub phoojywg thaus u ntxeev sab tawmtsaam nwg cov phoojywg; nwg rhuav nwg tej lug cog tseg.21NWg tej lug mog lug muas kawg le, tabsis nwg lub sab puv nkaus tej kev ntxub ntxaug; nwg tej lug nplag ib yaam le roj, tabsis tej lug ntawd ntse ib yaam le nav ntaaj.


  22Ca le muab mej tej kev nyuaj sab tso rua tug TSWV, nwg yuav tsomkwm mej, nwg yeej ibtxwm tsi tso cov tuabneeg ncaaj nceeg tseg le.


  23Tabsis Vaajtswv, koj yuav coj cov tuabneeg tua tuabneeg hab cov tuabneeg dlaag moog rua huv puab tej qhov ntxaa thaus puab tseem yog ib nraab neej. Tabsis kuv yuav tso sab plhuav rua koj.

  Tej Lug Thov Kws Ca Sab rua Vaajtswv


  1Vaajtswv, thov koj taabncuab kuv, rua qhov kuv raug luas tawmtsaam, kuv cov yeebncuab tsimtxom kuv txhua lub sijhawm.2Tug Tswv kws muaj fwjchim, kuv cov yeebncuab tawmtsaam kuv ib nub tsaus ntuj ndlais. Cov kws tuaj tawmtsaam kuv ntawd coob kawg le.3Thaus kuv muaj kev txhawj ntshai, kuv ca sab rua koj xwb.4Kuv ca sab rua Vaajtswv kuv tsi ntshai le, kuv qhuas nwg vim nwg tej lug cog tseg. Noobneej puas muaj peevxwm ua tau le caag rua kuv?5Kuv cov yeebncuab tsimtxom kuv ib nub tsaus ntuj, puab tuavhuv nrhav kev ua kuas kuv raug mob.6Puab sis sau tuaj nkaum rua huv tej chaw kws nraim nkoog, soj txhua yaam kws kuv ua hab nrhav kev tua kuv povtseg.7Vaajtswv, thov koj ca le rau txim rua puab tej kev ua phem nuav hab ca koj txujkev chim ua kuas puab raug kev puamtsuaj!8Koj yeej paub kuv raug kev txomnyem npaum le caag; koj yeej teev kuv tej kua muag tseg huv tuabsi. Kuv tej kua muag koj puas tau muab sau tseg rua huv koj phoo ntawv?9Nub kws kuv hu koj paab, kuv cov yeebncuab yuav thim rov qaab. Kuv paub has tas Vaajtswv tuaj kuv tog,10kuv qhuas tug Tswv, vim nwg tej lug cog tseg.11Kuv ca sab rua nwg, hab kuv yuav tsi ntshai. Tej tuabneeg nplajteb puas muaj peevxwm ua tau le caag rua kuv?12Vaajtswv, kuv yuav muab khoom tuaj fij rua koj lawv le kuv tau coglug tseg lawm; kuv yuav muab tej khoom kws kuv ua tsaug pub rua koj,13 rua qhov koj tau cawm kuv dlim ntawm txujkev tuag hab tsi pub kuv qaug. Kuv txhaj moog tau rua ntawm Vaajtswv xubndlag kws yog tug dluab ci rua cov tuabneeg kws muaj sa nyob.

  Tej Lug Thov Vaajtswv Paab


  1Vaajtswv, thov koj taabncuab kuv! Thov koj taabncuab kuv lauj, rua qhov kuv lug cuag koj ua tug paab cawm kuv dlim. Kuv nrhav tau qhov chaw roog kuv huv koj ob phob tis moog txug thaus tej khaub zeeg cua dlhau lawm.2Kuv tsaa ncauj thov Vaajtswv tug kws muaj Fwjchim Luj tshaaj plawg, thov tug Vaajtswv kws pub kuv muaj txhua yaam tsi tu.3Nwg yuav teb kuv tej lug thov sau ntuj tuaj hab cawm kuas kuv dlim; nwg yuav yeej cov tuabneeg kws tsimtxom kuv. Vaajtswv yuav qha nwg txujkev hlub kws tsi paub kawg hab nwg txujkev ncaaj nceeg rua kuv.4Kuv cov yeebncuab nyob puag puag ncig kuv, puab zoo ib yaam le tej tsuv ntxhuav tog tum tuabneeg noj. Puab tej nav ntse ib yaam le tej muv hab tej xub vug, puab tej nplaig ntse zuag plag ib yaam le nav ntaaj.5Vaajtswv, thov qha koj lub fwjchim kws luj kawg nkaus rua sau nruab ntug, hab qha koj tej txujci kuas puv nkaus huv nplajteb nuav.6Kuv cov yeebncuab cuab vaag yuav khwb kuas tau kuv, kuv muaj kev nyuaj sab kawg le. Puab khawb qhov tog kuv kev, tabsis puab rov poob taag rua huv lub qhov ntawd lawm.7Vaajtswv, kuv tso sab plhuav lawm lauj! Kuv yuav hu nkauj hab qhuas koj moog le!8Kuv lub sab, ca le tsim dlheev! Kuv tej nkauj nogncaas hab tej raaj, ca le raag dlheev! Kuv yuav tsaa kuas lub nub sawv.9Tug Tswv, kuv yuav ua koj tsaug taabmeeg txhua lub tebchaws; kuv yuav qhuas koj taabmeeg txhua tsaav tuabneeg.10Koj txujkev hlub kws tsi paub kawg sab moog nto ntuj, koj txujkev ncaaj nceeg sab moog txug sau nruab ntug.11Vaajtswv, thov qha koj lub fwjchim kws luj kawg nkaus rua sau nruab ntug hab qha koj tej txujci kuas puv nkaus rua huv nplajteb nuav.

  Thov Vaajtswv Rau Txim rua Cov Tuabneeg Sab Phem


  1Puas yog mej cov numtswv yeej ibtxwm txav txim tsi ncaaj nceeg? Mej puas txav txim ncaaj rua txhua tug?2Tsi yog le ntawd! Mej tsuas xaav ntsoov rua txujkev ua phem xwb hab ua limham kawg nkaus rua lub tebchaws.3Cov tuabneeg ua phem yeej ua kev txhum moog taag puab simneej; puab yeej dlaag txij thaus yug tau puab lug.4Puab muaj taug ib yaam le naab; puab ntsaws qhov ntsej kuas tsi nov lug ib yaam le tug naab raaj kubsai laag ntseg5kws yeej tsi nov tug dlib naab lub suab lossis nov tug kws txawj ua khawv koob tej lug ntxag hlo le.6Vaajtswv, thov koj ca le muab cov tsuv ntxhuav nuav tej kaug tsoo kuas luv.7Thov kuas puab pluj moog ib yaam le tej dlej kws muab nqug povtseg, thov kuas puab raug luas tsuj ib yaam le tej nroj tsuag rua huv plawv kev.8Thov kuas puab zoo le cov qwj kws yaaj taag rua huv lub plhaub lawm. Thov kuas puab zoo ib yaam le tug mivnyuas mog kws yug tau lug xwb tub tuag lawm tsi tau pum lub nub.9Thaus puab tsi tau paub tej nuav, puab tub raug muab txav tu taag ib yaam le tej nroj tsuag lawm. Thaus Vaajtswv chim heev, nwg yuav muab puab tshuab moog povtseg thaus puab tseem muaj sa nyob.10Cov tuabneeg ncaaj nceeg yuav zoo sab heev thaus puab pum cov tuabneeg txhum raug txim. Puab yuav kwm cov tuabneeg sab phem tej ntshaav moog.11Tej tuabneeg yuav has zum zawg tas, "Cov tuabneeg ncaaj nceeg yeej tau txais nqe zug, tseeb tag, Vaajtswv yuav txav txim rua tuabneeg nplajteb."

  Thov Vaajtswv Kuas Muaj Kev Kaaj Sab


  1Kuv tug Vaajtswv, thov cawm kuas kuv dlim ntawm kuv cov yeebncuab, thov tsomkwm kuv kuas kuv dlim ntawm cov tuabneeg kws tawmtsaam kuv!2Thov cawm kuas kuv dlim ntawm cov tuabneeg sab phem, thov paab kuas kuv dlim ntawm cov tuabneeg tua tuabneeg!3Taamsim nuav puab yeej zuv rawv tog tua kuv povtseg, cov tuabneeg limham sis sau tuaj tawmtsaam kuv. Tug TSWV, tsi yog vim kuv lub txim lossis tej kev txhum kws kuv ua.4Kuv yeej tsi tau ua txhum, puab ca le maaj ceev nrooj tuaj tawmtsaam kuv xwb. Thov koj tsaa qhovmuag saib kuv hab lug paab kuv.5Tug TSWV kws yog Vaajtswv tug muaj fwjchim luj kawg nkaus, ca le sawv tseeg hab lug paab kuv; cov Yixalayees tug Vaajtswv, thov koj tsaa qhovmuag saib zaaj nuav! Thov koj ca le sawv tseeg lug hab rau txim rua cov tuabneeg nruj tsiv, thov tsi xob taabncuab txug cov tuabneeg ntxeev sab ntawd le.6Thaus tsaus ntuj puab rov qaab lug hab qw zum zawg ib yaam le cov dlev kws tum ncig lub nroog.7Ca le noog puab tej lug thuam hab tej lug tshev. Puab tej nplaig ntse zuag plag le nav ntaaj huv puab qhovncauj, puab tseem xaav has tas yeej tsi muaj tuabneeg nov puab tej lug le.8Tabsis tug Tswv, koj luag puab plig kawg le; koj thuam cov tuabneeg kws nruj tsiv.9Vaajtswv, kuv ca sab ntsoov rua koj tug zug luj zug nchaav, koj yog kuv qhovchaw cawm sav.10Kuv tug Vaajtswv yeej hlub kuv hab yuav lug paab kuv, nwg yuav ca kuv saib ntsoov kuv cov yeebncuab swb.11Vaajtswv, thov koj tsi xob tua puab povtseg, nyob tsaam kuv tsaav tuabneeg tsi ncu qaab puab lawm. Tug Tswv kws yog tug tsomkwm peb, thov koj tug zug luj zug nchaav ua kuas puab swb hab tawg tsiv moog.12Kev txhum nyob ntawm puab dlaim tawv ncauj, puab tej lug puavleej yog kev txhum xwb, thov kuas puab raug nteg vim puab txujkev khaavtheeb! Rua qhov puab tej lug yog lug tsawm hab lug dlaag xwb.13Koj ca le ua kuas puab puamtsuaj, vim koj chim, thov ua kuas puab puamtsuaj tu noob nrho moog. Ces suavdlawg txhaj paub has tas Vaajtswv yog tug kws kaav tsaav tuabneeg Yixalayees hab nwg kaav thoob plawg huv nplajteb nuav.14Thaus tsaus ntuj, kuv cov yeebncuab rov lug, puab qw zum zawg ib yaam le cov dlev tsej ncig lub nroog,15puab zoo ib yaam le cov dlev kws nrhav noj hab nyooj sis txeeb noj.16Tabsis kuv yuav hu nkauj qhuas koj tug zug luj zug nchaav, txhua taagkig kuv hu nkauj qhuas koj txujkev hlub kws tsi paub kawg. Koj yog kuv lub chaw cawm sav, yog lub tsev rua kuv nkaum thaus kuv raug kev txomnyem.17kuv yuav qhuas koj, koj yog tug tsomkwm kuv. Vaajtswv yog kuv lub chaw cawm sav. Vaajtswv txhaj yog tug hlub kuv.

  Thov Vaajtswv Paab Kuas Dlim y


  1Vaajtswv, koj muab peb tso tseg hab koj ua rua peb swb lawm, koj tau chim heev rua peb, tabsis nwgnuav thov koj tig rov lug paab peb.2Koj tau muab lub tebchaws cu ua zug koog, hab koj muab phua tawg rhe lawm, thov koj ca le khu nwg tej qhov txhaab taamsim nuav, rua qhov nwg tawg ua ntau dlaim lawm.3Koj ua rua koj tsaav tuabneeg raug kev txomnyem luj kawg le, peb dlaa ntxeev laj khwb rwg ib yaam le peb qaug cawv.4Koj tsaa ib tug chij rua cov kws fwm koj kuas puab tsiv dlim ntawm txujkev puamtsuaj.5Thov koj lub fwjchim cawm kuas peb dlim, thov teb peb tej lug thov, kuas cov tuabneeg kws koj hlub txhaj yuav tau txais kev cawm dlim.6Vaajtswv has lug ntawm chaav pehawm nwg tuaj has tas, "Ntawm txujkev muaj yeej kuv yuav muab lub nroog Sekhees faib hab muab lub Haav Xukaus pub rua kuv tsaav tuabneeg.7Nkile-as yog kuv tug, hab Manaxes los yog kuv tug ib yaam nkaus, Efalayees yog kuv lub mom hlau hab Yudas yog kuv tug cwj.8Cov Mau-am yog kuv lub taig ntxuav taw; hab kuv yuav hle kuv txhais khau pov moog rua sau Edoos; kuv yuav qw has tas, kuv yeej cov Filitees lawm."9Vaajtswv, leejtwg yuav coj kuv moog rua huv lub nroog kws muaj ntsaa yeej khov kho? Leejtwg yuav coj kuv moog rua huv Edoos?10Tsi yog koj tub muab peb tso povtseg lawm los? Tsi yog koj tsi kaam tawm nrug peb cov tubrog moog lawm los?11Thov paab peb tawmtsaam peb cov yeebncuab, yog noobneej paab xwb tsi muaj qaabhau le.12Yog has tas Vaajtswv tuaj peb tog peb txhaj yuav yeej, nwg yuav kovyeej peb cov yeebncuab.

  Thov Vaajtswv Tsomkwm b


  1Vaajtswv, thov koj nov kuv lub suab quaj, thov noog kuv tej lug thov lauj!2Thaus kuv taag kev ca sab hab nyob nrug dleb kuv lub tsev lawm, kuv thov koj paab kuv. Thov koj coj kuv moog rua ntawm qhov chaw cawm sav,3rua qhov koj yog tug tiv thaiv kuv, koj yog kuv lub chaw tsomfaaj kws tawmtsaam kuv cov yeebncuab ntaag.4Thov ca kuv nyob huv koj lub tuamtsev moog taag kuv simneej, thov ca kuv nkaum kaaj sab lug huv qaab koj ob phob tis.5Vaajtswv, koj tub nov kuv tej lug cog tseg lawm, hab koj tub muab tej kws yog cov tuabneeg fwm koj le tug rua kuv lawm.6Thov koj ntxiv noobnyoog rua vaajntxwv kuas muaj sa nyob ntau xyoo, thov ca nwg ua vaajntxwv moog le.7Vaajtswv, thov ca nwg ua tug kaav moog ib txhis ntawm koj lub xubndlag, thov tsomkwm nwg ntawm koj txujkev hlub kws tsi paub kawg hab kev ncaaj nceeg.8Yog le ntawd, kuv yuav naj nub hu nkauj qhuas koj moog le, ib yaam le kuv tau coglug fij khoom pub rua koj txhua txhua nub.

  Ca Sab rua Vaajtswv Txujkev Tsomkwm c


  1Kuv ua sab ntev tog Vaajtswv ua tug cawm kuv, kuv muab sab npuab nwg tuab leeg xwb.2Nwg tuab leeg txhaj yog tug tsomkwm kuv hab cawm kuv dlim, nwg yog tug tiv thaiv kuv, hab kuv yuav tsi swb ib zag le.3Mej suavdlawg tseem yuav tawmtsaam tug tuabneeg ntawd moog txug thaus twg? nwg tub tsi muaj zug npaum le tug ntsaa laajkaab kws tub qaug taag lawm los sav.4Mej tsuas xaav txu tug tuabneeg kws muaj koob meej, hab mej nyam has tej lug dlaag xwb. Mej lub ncauj foom koob moov, tabsis mej lub sab foom tsi zoo.5Kuv muab sab npuab Vaajtswv tuab leeg xwb, nwg txhaj yog tug kws kuv ca sab.6Nwg tuab leeg txhaj yog tug tsomkwm hab cawm kuv dlim, nwg yog tug tiv thaiv kuv, hab kuv yuav tsi swb ib zag le.7Vaajtswv yog tug cawm kuv dlim hab pub kuv muaj koob meej, nwg yog tug tsomkwm kuv zoo heev hab nwg yog kuv lub chaw nkaum.8Kuv tsaav tuabneeg, mej yuavtsum ca sab rua Vaajtswv txhua lub sijhawm. Qha mej lub sab rua nwg, rua qhov nwg yog peb lub chaw cawm sav.9Tej tuabneeg zoo ib yaam le luas ua paa xwb, tug hlub tug yau los tsi muaj nqes dlaabtsi le. Muab puab tso rua sau teev luj los puab tsi tsuam teev le, puab tseem sib tshaaj tej paa hab.10Mej tsi xob xaav has tas ua nruj ua tsiv ces yuav tau luas tug yuav, tsi xob ca sab has tas, moog nyag luas tug ces yuav tau dlawb tau dlo. Txawm yog mej yuav muaj txag npluanuj ntau zuj zug los tsi xob qaug rua tej ntawd.11Kuv nov Vaajtswv has ntau zag has tas, lub fwjchim yog nwg le,12hab nwg txujkev hlub yeej tsi paub kawg. Tug Tswv, koj yog tug kws yuav muab nqe zug rua txhua tug lawv le nyag teg num.

  Tog Ntsoov Yuav Pum Vaajtswv


  1Vaajtswv, koj yog kuv tug Vaajtswv, kuv tog ntsoov koj kuv lub sab xaav tau koj ib yaam le thaaj aav qhuav kws tsi muaj dlej; kuv tug ntsujplig nqhes koj qhuav sab qhawv.2Thov kuas kuv pum koj huv chaav kws tuabneeg tuaj pehawm koj, thov ca kuv pum koj lub fwjchim hab koj tug tshwjchim kws luj kawg nkaus.3Koj txujkev hlub kws tsi paub kawg zoo dlua txujsa, vim le ntawd kuv yuav qhuas koj.4Kuv yuav ua koj tsaug moog taagkuvsimneej, kuv yuav tsaa teg thov koj.5Kuv tug ntsujplig yuav tau noj hab txaus sab kawg le, hab kuv yuav zoo sab luag ntxhi hu nkauj qhuas koj.6Thaus kuv pw sau txaaj, kuv yeej ncu ntsoov txug koj, kuv lub sab xaav ntsoov rua koj ib mos kaaj ntug plawg,7rua qhov koj ib txwm paab kuv lug lawm. Kuv zoo sab hu nkauj huv qaab koj ob phob tis kws ua dluab ntxoov ntxoo roog kuv.8Kuv nyob ze rawv koj, hab koj txhais teg xis thaiv tsi pub kuv raug kev nyuaj sab.9Cov tuabneeg kws nrhav kuv tua povtseg yuav moog taag rua huv tubtuag teb.10Puab yuav raug tua tuag taag rua huv tshaav rog hab maa yuav lug noj puab.11Rua qhov Vaajtswv pub rua vaajntxwv kovyeej, vaajntxwv yuav zoo sab kawg le. Cov tuabneeg kws tuav Vaajtswv lub npe coglug yuav qhuas nwg, tabsis yuav muab cov tuabneeg dlaag tej qhovncauj kaw.

  Thov Vaajtswv Tsomkwm e


  1Vaajtswv, kuv taabtom raug kev nyuaj sab, thov koj noog kuv tej lug thov! Kuv ntshai kuv cov yeebncuab kawg le! Thov koj cawm kuv txujsa.2Thov tsomkwm kuas kuv dlim ntawm cov tuabneeg sab phem tej tswvyim kws tuavhuv ua phem, hab dlim ntawm cov tuabneeg sab phem kws yuam cai.3Puab tej nplaig ntse ib yaam lenavntaaj, hab puab tej lug ab lug dlaw zuag ib yaam le tej xub vug.4Puab maaj nrooj has tej lug dlaag, puab tsi txaajmuag, puab txobthuam cov tuabneeg zoo, puab tsi ntshai leejtwg.5Puab ib leeg txhawb ib leeg kuas tuavhuv ua phem, puab sis thaam saib puab yuav moog cuab hlua rua qhov twg. Puab has tas, "Yeej tsi muaj leejtwg pum peb le."6Puab tuav tswvyim ua phem hab has tas, "Peb npaaj tau tswvyim zoo kawg nkaus." Tuabneeg lub sab hab lub hlwb xaav txug tej kws phem kawg le.7Tabsis Vaajtswv tua nwg tej xub vug tuaj rua puab, hab tuab plag ntshis xwb puab raug mob taag.8Nwg yuav ua kuas puab puamtsuaj taag vim puab tei kev xaav ntawd, txhua tug kws pum puab, yuav cu hau nyo.9Ces puab yuav ntshai kawg, puab txhaj yuav xaav txug tej kws Vaajtswv ua taag lug hab qha rua suavdlawg paub txug Vaajtswv teg num.10Cov tuabneeg ncaaj nceeg txhua tug yuav zoo sab kawg le, vim tej kws tug TSWV tau ua taag lug. Puab yuav tau txujkev cawm dlim ntawm nwg, cov tuabneeg sab zoo yuav qhuas nwg.

  Qhuas hab Ua Tsaug


  1Vaajtswv, yeej tsimnyog peb qhuas koj nyob huv lub nroog Xi-oos hab ua lawv le peb tub tau coglug tseg rua koj,2rua qhov koj teb peb tej lugthovlawm. Tej tuabneeg kws nyob txhua qhov yuav lug cuag koj,3vim puab xaav txug puab tej kev txhum. Peb kov tsi yeej peb tej kev txhum lawm.4Cov tuabneeg kws koj xaiv tseg yuav zoo sab heev, puab yog cov kws koj coj lug nyob rua huv lub tsev kws tuabneeg tuaj pehawm koj. Peb yuav txaus sab rua txhua yaam zoo kws nyob huv koj lub tsev, tej koob moov nuav tub yog koj lub Tuamtsev kws dlawbhuv ntaag.5Qhov kws koj paab peb kov yeej lawm tub yog koj teb peb tej lug thov ntaag, hab koj tej txujci kws zoo kawg nkaus tau cawm peb dlim. Tej tuabneeg kws nyob thoob nplajteb hab nyob saab havtxwv tim u puavleej ca sab rua koj xwb.6Koj tug zug tsaa tej roob nyob muaj chaw, kuas suavdlawg pum koj lub fwjchim kws luj kawg nkaus.7Koj ua rua havtxwv lub suab kws nrov nroo ntwg nyob ntsag tu; hab ua rua tej dlej kws ndlaas nrov qeeg nkawg nyob tug yeeg, koj ua rua tuabneeg lub suab qw nrov ntshu nrooj ntsag moog.8Tej tuabneeg kws nyob thoob qaabntuj puavleej ntshai hab fwm koj, thaus puab pum tej txujci tseemceeb kws koj tau ua taag lug lawm. Koj teg num ua rua suavdlawg zoo sab qw saab ntuj tim nuav moog rua saab ntuj kawg tim u.9Koj tso naag lug ywg thaaj aav kws koj tsomkwm, koj ua rua thaaj aav ntawd rog hab muaj chiv. Koj ua rua dlej ndlwg puv nkaus tej kwj dleg, koj pub muaj qoobloo puv nkaus huv nplajteb nuav. Tej nuav yog koj ua ntaag,10Koj tso tuam tsaam naag lug ywg tej laj kws laij ca hab ua rua tej nraag laj ntxaum dlej thoob plawg, koj ua rua tej aav phom nphoob vim muaj naag ywg. hab ua rua tej yub qoob hlub mog nyoos.11Koj txuj koob moov ua rua tej qoobloo ntsu, koj moog txug qhov twg, qhov ntawd muaj nplua mag.12Tej tshaav zaub muaj tsaj txhu nyob ua npoj ntwg, tej toj roob puv nkaus kev zoo sab.13Tom tej nraag muaj yaaj nyob ua npoj ntwg, muaj nplej puv nkaus tej haav. Txhua yaam puavleej qw hab hu nkauj zoo sab.

  Hu Nkauj Qhuas hab Ua Tsaug


  1Txhua tsaav tuabneeg, ca le qw zoo sab hab ua Vaajtswv tsaug!2Ca le hu nkauj qhuas nwg lub npe hab nwg tug tshwjchim, thov kuas tej lug qhuas ua rua nwg tau koob meej.3Has rua Vaajtswv has tas, "Teg num kws koj ua xaav tsi thoob le! Koj lub fwjchim luj kawg nkaus ua rua koj cov yeebncuab ntshai hab pehawm koj ntawm koj xubndlag.4Txhua tug kws nyob huv nplajteb nuav puavleej pehawm koj, puab hu nkauj qhuas koj, puab hu nkauj qhuas koj lub npe."5Mej ca le saib tej kws Vaajtswv tub ua taag lug lawm, nwg ua tej num kws zoo kawg nkaus rua suavdlawg pum.6Nwg muab dlej havtxwv hloov ua aav qhuav; peb cov yawmkoob txhaj moog kutaw hlaa dlhau dlej. Peb txhaj zoo sab vim tej kws nwg tau ua.7Nwg lub fwjchim kaav moog ib txhis hab nwg tsaa qhovmuag saib ntsoov txhua tsaav tuabneeg. Tsi pub leejtwg ntxeev sab tawmtsaam nwg.8Txhua tsaav tuabneeg, ca le qhuas peb tug Vaajtswv, ca peb nov mej tej suab qhuas Vaajtswv.9Nwg yog tug tuav peb txujsa hab tsi pub peb qaug le.10Vaajtswv, koj tau sim peb sab; koj sim peb ib yaam le nchuav nyaj huv qhovcub.11Koj ca peb moog maag luas lub vuj hlua hab koj tsuam nraa nyaav rua nrau peb lub nrausqaum.12Koj ca peb cov yeebncuab tsuj peb, peb txhaj raug suavtawg kub hab dlej nyaab, tabsis nwgnuav koj coj peb rov lug nyob rua qhov chaw kaaj sab.13Kuv yuav coj khoom tuaj hlawv fij rua huv koj lub tsev; kuv yuav muab khoom fij rua koj lawv le kuv tau coglug tseg lawm.14Kuv yuav muab rua koj lawv le kuv tau has thaus kuv raug kev txomnyem.15Kuv yuav muab yaaj tuaj tua hlawv fij rua sau lub thaaj, kuv yuav muab nyuj hab tshis tuaj tua hlawv fij hab tej paa yuav nchu moog rua sau nruab ntug.16Cov tuabneeg kws fwm Vaajtswv, mej ca le lug ntawm nuav, kuv yuav pav tej kws tug TSWV has rua kuv lawm rua mej noog.17Kuv quaj thov nwg paab, kuv yuav hu nkauj qhuas nwg.18Yog kuv tsi leeg kuv tej kev txhum, tug Tswv yuav tsi noog kuv tej lug thov.19Tabsis Vaajtswv yeej tig qhovntsej noog kuv tej lug; nwg yeej nov kuv tej lug thov.20Kuv qhuas Vaajtswv, rua qhov nwg tsi tau muab kuv tej lug thov tso tseg, hab tsi tau rhu nwg txujkev hlub kws tsi paub kawg ntawm kuv moog.

  Hu Nkauj Ua Vaajtswv Tsaug


  1Vaajtswv, thov koj taabncuab peb hab foom koob moov rua peb, tsaa qhovmuag saib peb ua sab dlawb sab zoo rua peb,2kuas tej tuabneeg nyob thoob huv nplajteb txhaj paub koj, hab txhua tsaav tuabneeg txhaj yuav paub koj txujkev cawm dlim.3Vaajtswv, thov kuas tsoom pejxeem qhuas koj; thov kuas txhua tsaav tuabneeg qhuas koj!4Thov ca txhua tsaav tuabneeg zoo sab hab hu nkauj luag ntxhi, rua qhov koj txav txim ncaaj nceeg rua suavdlawg hab koj coj txhua tsaav tuabneeg huv qaab ntuj nuav.5Vaajtswv, thov kuas suavdlawg qhuas koj, thov kuas txhua tsaav tuabneeg qhuas koj!6Lub tebchaws muaj qoobloo sau, Vaajtswv kws yog peb tug Vaajtswv foom koob moov rua peb lawm.7Vaajtswv tau foom koob moov rua peb, thov kuas tej tuabneeg nyob txhua qhov ca le fwm nwg.

  Tsaav Tuabneeg Zaaj Nkauj Muaj Yeej


  1Vaajtswv sawv tseeg ua rua nwg cov yeebncuabtsiv ri sua. Cov tuabneeg kws ntxub Vaajtswv swb hab tsiv tsi yeej ua nwg ntej.2Vaajtswv ntab puab tawm ib yaam le cua ntsawj tej paa tawg, hab ib yaam le suavtawg txhab cab ntaab yaaj, yog le ntawd, cov tuabneeg sab phem yuav pluj ntawm Vaajtswv lub xubndlag moog.3Tabsis cov tuabneeg ncaaj nceeg txaus sab hab zoo sab nyob ntawm Vaajtswv xubndlag, puab xyivfaab hab qw zoo sab.4Hu nkauj qhuas Vaajtswv, hu nkauj qhuas nwg lub npe; khu kev tog tug kws caij rawv sau tauv fuab lug, nwg lub npe yog tug Tswv, ca le zoo sab hlo nyob ntawm nwg lub xubndlag.5Vaajtswv tug kws nyob huv lub Tuamtsev dlawbhuv, nwg tu cov mivnyuas ntsuag nab tsomkwm cov pujntsuag.6Nwg pub cov tuabneeg kws txomnyem muaj vaaj muaj tsev nyob, hab nwg tso cov tuabneeg raug txim tawm moog nyob ywj sab, tabsis cov tuabneeg ntxeev sab yuav tau nyob huv lub tebchaws kws qhuav nkig nkuav.7Vaajtswv, thaus koj coj koj tsaav tuabneeg, hab thaus koj tawm moog hlaa taj suabpuam.8Lub nplajteb ua zug koog, hab lub ntuj tso naag laub lug lug, rua qhov tug Vaajtswv kws nyob ntawm roob Xinais nqeg lug, yog cov Yixalayees tug Vaajtswv taabtom nqeg lug.9Vaajtswv, koj tso tuamtsaam naag lug hab ua rua koj lub tebchaws kws tsuag taag kuas rov ua tau noj.10Koj tsaav tuabneeg lug nyob huv lub tebchaws ntawd, koj ua zoo koj txhaj npaaj pub rua cov pluag.11Tug Tswv yog tug has tej lug nuav, hab muaj coob leej moog qha:12"Cov vaajntxwv hab puab tej tubrog dlha tsiv lawm!" Cov quaspuj kws nyob huv tsev muab tej khoom kws txeeb tau lug sis faib:13tej tis nquab puavleej vuam nyaj thoob plawg, hab tej plaub tis puavleej vuam tej tseem kub. (Vim le caag nub kws taabtom ntaus rog mej qee leej moog nkaum huv tej nkuaj yaaj?)14Thaus Vaajtswv tug kws muaj fwjchim luj kawg nkaus lawv cov vaajntxwv tawg ri sua, nwg ua kuas muaj dlaus lug rua sau Roob Zalemoos.15Lub roob huv lub nroog Npasaas yog lub roob kws luj sab; lub roob ntawd muaj ntau lub ncov!16Lub roob luj sab, vim le caag koj khib hab saib tsi taug lub roob kws Vaajtswv xaiv ua nwg qhov chaw nyob? Tug Tswv yeej yuav nyob sau moog ibtxhis le.17Nwg cov tsheb neeg ntau txheeb ntau vaam lub nrug tug Tswv nqeg sau roob Xinais lug rua huv nwg qhov chaw dlawbhuv.18Thaus koj nee moog rua sau qhov chaw sab, koj coj cov tuabneeg kws raug luas nteg coob leej nrug koj moog, koj tau txais tej khoom pub lug ntawm tej tuabneeg, hab txawm yog cov tuabneeg kws ntxeev sab rua koj los muab khoom pub rua koj , tug Tswv kws yog Vaajtswv yuav nyob sau ntuj.19Ca le qhuas tug Tswv, nwg yog tug kws ris peb lub nraa ib nub dlhau ib nub, nwg yog Vaajtswv tug kws cawm peb dlim ntaag.20Peb tug Vaajtswv yog tug Vaajtswv kws cawm peb dlim; nwg yog Vaajtswv, pebtugTswv kws cawm peb dlim txujkev tuag.21Vaajtswv yeej yuav muab nwg cov yeebncuab taubhau tsoo kuas tawg, puab yog cov tuabneeg kws tsi kaam thau hau tawm ntawm puab tej kev txhum le.22Tug TSWV has tas, "Kuv yuav coj mej cov yeebncuab tawm huv Npasaas rov qaab lug; kuv yuav coj puab tawm huv qaab thu havtxwv qhov kws tub tshaaj plawg lug,23yog le ntawd, mej txhaj raus kutaw rua huv yeebncuab cov ntshaav, hab mej tej dlev txhaj tau yaim tej ntshaav ntawd."24Vaajtswv, suavdlawg puavleej pum koj cov tuabneeg moog ua tsheej paab, Vaajtswv kws yog kuv tug Vaajntxwv, koj cov tuabneeg moog tsheej kev rua huv koj lub tuamtsev.25Cov hu nkauj moog ua ntej, cov ntaus nkauj nogncaas moog ua qaab, hab cov hluas nkauj kws ntaus nruag tuaj nruab nraab.26"Nwg tsaav tuabeeg kws tuaj saablaaj ua ke, ca le qhuas Vaajtswv, taagnrho Yakhauj cov xeebntxwv ca le qhuas tug Tswv!"27Npeenyamees yog cov kws xub lug, puab yog xeem tsawg tshaaj plawg, ces xeem Yudas cov thawj coj txhaj Jug nrug puab paab ntawd, xeem Xenpuloos hab xeem Nathalis cov thawjcoj txhaj tawm lawv qaab.28Vaajtswv, qha koj lub fwjchim rua peb, lub fwjchim kws koj siv tuaj peb tog.29Rua qhov koj lub Tuamtsev nyob huv lub nroog Yeluxalees, cov vaajntxwv txhaj nqaa khoom tuaj pub rua koj.30Ca le tshev cov tsaj qus kws nkaum tom tej haav lojkov, Ca le tshev cov txiv nyuj kws nyob nrug cov mivnyuas nyuj kws yog txhua tsaav tuabneeg moog txug thaus puab qhau cev pe hab muab nyaj fij rua koj. Thov muab cov tuabneeg kws nyam ua tsuv ua rog ntab tawm moog!31Cov xeebcomr yuav tuaj nraag tebchaws Iziv tuaj, cov tuabneeg Eti-aupias yuav tsaa puab tej teg thov Vaajtswv.32Txhua lub tebchaws huv nplajteb nuav, ca le hu nkauj qhuas Vaajtswv, hu nkauj txhawb nqaa tug TSWV,33qhuas tug kws kaav nyob sau nruab ntug kws yog lub ntuj kws ibtxwm nyob thaus u lug lawm. Ca le noog nwg lub suab nthe nyooj lawg kws muaj fwjchim.34Tshaajtawm Vaajtswv lub fwjchim, nwg lub koobmeej nrov nchaa thoob plawg tsaav tuabneeg Yixalayees, nwg lub fwjchim puv nkaus sau nruab ntug.35Vaajtswv tug kws txaus ntshai nyob huv nwg lub Tuamtsev, nwg yog cov Yixalayees tug Vaajtswv! Nwg muab tug zug luj zug nchaav hab lub fwjchim pub rua nwg tsaav tuabneeg.


  Ca le qhuas Vaaitswv!

  Quaj Thov Vaajtswv Paab s


  1Vaajtswv, thov koj paab cawm kuv! Dlej nyaab nto plawg sau kuv cejdlaab lawm;2kuv zum rua huv lub paag haav av tub heev kws tsi muaj chaw tag taw le; kuv poob rua huv lub paag dlej kws tub heev, hab dlej nphau lug nyaab kuv taag.3Kuv hu koj paab, kuv qaug zug hab kuv lub qaa qhuav taag. Kuv tog koj ntev heev ua rua kuv qhovmuag lig taag.4Cov tuabneeg kws laam ntxub kuv, ntau tshaaj kuv cov plaubhau lawm. Kuv cov yeebncuab ua timkhawv tsi tseeb kom kuv; puab muaj zug heev hab xaav tua kuv povtseg. Puab yuam kuas kuv xaa tej khoom kws tsi yog kuv nyag rov qaab huv tuabsi.5Vaajtswv, kuv tsi tau muab kuv tej kev txhum zais tsi pub koj pum, koj yeej paub kuv yog ib tug tuabneeg ruag kawg nkaus le.6Tug Tswv kws muaj fwjchim luj kawg nkaus, thov tsi xob ca kuv coj kev txaajmuag lug rua cov tuabneeg kws ca sab rua koj. Kuv lub sab kub cuag suavtawg, vim kuv mob sab rua koj lub Tuamtsev.7Tub yog vim koj kuv txhaj raug luas thuam hab kuv raug kev txaajmuag.8Kuv zoo ib yaam le tug qhua rua kuv cov kwvtij, hab zoo ib yaam le tug tuabneeg txawv teb chaws rua kuv tsev tuabneeg.9Kuv mob sab rua koj lub Tuamtsev ib yaam le suavtawg kub huv kuv lub sab, tej lug kws luas thuam koj poob rua kuv huv tuabsi.10Thaus kuv txu fwjchim hab ua kevcai yoo mov, mas tej tuabneeg thuam kuv kawg le.11Thaus kuv naav tej rig tsho kws tau kev quaj ntsuag, mas puab luag kuv plig kawg.12Puab xyaav kuv moo tom tej kev hab puab lomtxwm haus cawv kuas qaug hab hu nkauj luag kuv plig.13Tabsis tug TSWV, kuv yuav thov koj xwb, Vaajtswv, thov koj teb kuv thaus lub sijhawm kws koj teem tseg. Vim koj txujkev hlub kws luj kawg nkaus, thov koj teb kuv, rua qhov koj coglug tseg lawm has tas, koj yuav cawm kuas kuv dlim.14Thov cawm kuv tsi xob ca kuv zum rua huv paag haav av, thov paab kuas kuv dlim ntawm kuv cov yeebncuab, hab dlim ntawm lub paag dlej kws tub heev.15Thov tsi xob pub dlej lug nyaab kuv, thov tsi xob pub kuv tog rua huv qaab thu dlej kws tub, lossis poob rua huv lub qhov ntxaa.16Tug TSWV, koj yog tug muaj txujkev hlub tsi paub kawg, koj yog tug muaj txujkev hlub luj kawg nkaus, thov koj tig lug rua ntawm kuv.17Thov koj tsi xob tsiv nkaum koj tug tubkhai; kuv ntxhuv sab kawg nkaus, thov koj teb kuv taamsim nuav lauj!18Thov koj lug cuag kuv hab cawm kuas kuv dlim, hab tso kuv dlim ntawm kuv cov yeebncuab.19Koj yeej paub kuv raug luas txobthuam, raug txaajmuag hab raug luas saib tsi taug kagle; koj pum taagnrho kuv cov yeebncuab.20Kev txobthuam ua rua kuv sab ntsws puag taag hab kuv taag kev ca sab; kuv ca sab tog txujkev hlub, tabsis tsi muaj le; kuv nrhav tug kws nplig kuv sab, tabsis nrhav tsi tau le.21Thaus kuv tshaib plaab, puab muab tej tshuaj muaj taug rua kuv noj, thaus kuv nqhes dlej, puab muab kua txiv maab qaub rua kuv haus.22Thov kuas puab rooj mov ua rua puab raug kev puamtsuaj, thov kuas puab rooj mov tseemceeb ua rua puab qaug taag.23Thov ua rua puab qhovmuag tsi pum kev! Thov ua kuas puab lub nrausqaum tsi muaj zug!24Laub koj txujkev chim rua puab; thov ca koj txujkev nruj tsiv kaav taagnrho puab.25Thov kuas puab tej yeej ua taj suabpuam taag, thov tsi xob ca ib tug seem nyob huv puab tej tsevntaub le.26Puab tsimtxom cov tuabneeg kws koj tub rau txim rua lawm, puab has cov tuabneeg raug mob kws tiv tej kev txomnyem plig.27Thov muab puab tej kev txhum teev huv tuabsi rua huv koj phoo ntawv, tsi xob pub kuas puab muaj feem rua koj txujkev cawm dlim.28Thov muab puab tej npe tshem tawm huv koj phoo ntawv kws teev cov tuabneeg muaj sa nyob tej npe, thov kuas puab tsi xob muaj npe nyob nrug koj tsaav tuabneeg.29Tabsis Vaajtswv, kuv mob nyaav heev hab taag kev ca sab lawm, thov koj tsaa kuv hab cawm kuv!30Kuv yuav hu nkauj qhuas Vaajtswv, kuv yuav qha nwg lub fwjchim kws luj kawg nkaus hab ua nwg tsaug.31Ua le nuav txaus tug Tswv sab dlua le muab nyuj tua hlawv taagnrho ua khoom fij.32Thaus cov tuabneeg kws raug tsimtxom pum tej nuav, puab zoo sab heev; hab yuav txhawb cov tuabneeg kws muab sab rau pehawm Vaajtswv tug zug.33Tug Tswv yeej noog cov tuabneeg txomnyem tej lug thov, hab nwg ncu ntsoov nwg tsaav tuabneeg kws nyob huv tsev lojcuj.34Lub ntuj hab lub teb, tej havtxwv hab txhua yaam tsaj huv havtxwv ca le qhuas Vaajtswv;35nwg yuav cawm lub nroog Yeluxalees hab txhim khu cov Yudas tej nroog dlua tshab. Nwg tsaav tuabneeg yuav nyob huv cov nroog hab kaav lub tebchaws ntawd.36Lub tebchaws ntawd yuav yog nwg cov tubkhai tej xeebntxwv tug, hab cov kws hlub nwg yuav tau nyob huv lub tebchaws ntawd moog le.

  Thov Vaajtswv Paab


  (Phoo Ntawv Nkauj 40.13-17)


  1Vaajtswv, thov cawm kuv lauj! TugTswv, thov paab kuv taamsim nuav!2Thov kuas cov tuabneeg kws pheej nrhav kuv tua, ca le swb hab tsi sis humxeeb! Thov kuas cov tuabneeg kws zoo sab vim kuv raug kev txomnyem thim rov qaab hab poob ntsejmuag.3Thov kuas cov kws pheej luag kuv plig swb hab txaajmuag.4Thov kuas txhua tug kws lug cuag koj zoo sab hab xyivfaab hlo. Thov kuas txhua tug kws koj tau cawm dlim ua koj tsaug tsi tseg has tas, "Vaajtswv yog tug muaj fwjchim luj kawg nkaus!"5Kuv qaug zug hab txomnyem kawg; Vaajtswv, thov koj ca le lug cawm kuv. Koj yog kuv tug cawmseej hab yog kuv tug Tswv. Thov koj ca le maaj nrooj lug cawm kuv!

  Tug Tuabneeg Laug Tej Lug Thov


  1Tug Tswv, kuv lug cuag koj, thov koj ua tug tsomkwm kuv, thov tsi xob pub kuv swb luas ib zag le!2Rua qhov koj yog tug ncaaj nceeg, thov paab kuv hab cawm kuas kuv dlim. Thov noog kuv tej lug thov hab cawm kuv lauj!3Thov kuas koj yog kuv lub chaw nkaum hab ua lub chaw faajxwm" kws tiv thaiv kuv, koj yog kuv qhov chaw cawm sav hab tiv thaiv kuv.4Kuv tug Vaajtswv, thov cawm kuas kuv dlim ntawm cov tuabneeg sab phem, dlim ntawm cov tuabneeg limham hab cov tuabneeg ua phem ua qas.5Vaajtswv tug kws kaav txhua tsaav yaam, kuv muab kuv txujkev ca sab tso plhuav rua koj, kuv yeej ib txwm ca sab rua koj thaus kuv tseem hluas lug lawm.6Kuv ca sab rua koj taag kuv simneej, koj yeej tsomkwm kuv txij thaus yug kuv poob nthaav lug lawm. Kuv yuav naj nub qhuas koj.7Kuv lub neej tub ua yaamntxwv rua coob leej xyum, rua qhov koj yog kuv lub chaw nkaum kws ruaj khov.8Kuv qhuas koj ib nub tsaus ntuj hab pav txug koj tug tshwjchim.9Txawm yog taamsim nuav kuv laug lawm los thov koj tsi xob tso kuv tseg, taamsim nuav kuv qaug zug heev los thov koj ncu ntsoov kuv.10Kuv cov yeebncuab xaav nrhav kuv tua povtseg, puab sis thaam hab tuav tswvyim tawmtsaam kuv.11Puab has tas, "Vaajtswv tub tso nwg tseg lawm, ca le moog soj nwg qaab hab nteg kuas tau nwg, yeej tsi muaj leejtwg cawm nwg hlo le."12Vaajtswv, thov tsi xob nyob nrug dleb ntawm kuv, kuv tug Vaajtswv, ca le maaj nrooj lug paab kuv lauj!13Thov kuas cov tuabneeg kws tuaj tua kuv ca le swb hab raug kev puanitsuaj. Thov kuas cov tuabneeg kws pheej nrhav kev ua kuas kuv raug mob ca le txaajmuag hab poob ntsejmuag.14Kuv yuav naj nub ca sab rua koj moog tsi tso tseg le.15Kuv yuav qha koj lub sab dlawb sab zoo rua luas paub, kuv yuav naj nub qha koj txujkev cawm dlim, txawm yog kuv paub tsi txhua los kuv yuav qha.16Tug Tswv kws kaav txhua tsaav yaam, kuv yuav qhuas koj lub fwjchim, kuv yuav pav koj txujkev ua sab dlawb sab zoo nkaus xwb.17Koj yeej ibtxwm qha kuv thaus kuv tseem hluas lug, hab kuv tseem pheej tshaajtawm koj teg num kws zoo kawg nkaus lug txug naj nub nua.18Vaajtswv, nwgnuav kuv laug hab kuv tej plaubhau tub dlawb taag lawm, thov koj tsi xob tso kuv tseg.19Vaajtswv, koj txujkev ncaaj nceeg sab nto ntuj plawg. Koj tau ua ntau yaam txujci tseemceeb lug lawm, yeej tsi muaj ib tug zoo cuag koj lawm.20Koj tso kev nyuaj sab ntxhuv plawv hab kev txomnyem lug rua kuv, tabsis koj yuav txhawb kuv tug zug dlua ntxiv, koj yuav paab kuas kuv dlim ntawm txujkev tuag rov qaab lug.21Koj yuav tsaa kuv ua tug muaj fwjchim luj dlua qhov qub, hab koj yuav nplig kuv sab dlua ib zag ntxiv.22Kuv yuav ntaus nkauj nogncaas qhuas koj, kuv tug Vaajtswv, kuv yuav qhuas koj txujkev ncaaj nceeg. Cov Yixalayees tug Vaaitswv kws dlawbhuv, kuv yuav ntaus nkauj nogncaas hu nkauj qhuas koj.23Thaus kuv ntaus nkauj nogncaas, kuv yuav hu nkauj zoo sab, kuv yuav hu nkauj kawg kuv lub sab lub ntsws, rua qhov koj tau cawm kuv dlim lawm.24Kuv yuav pav koj txujkev ncaaj nceeg taag nub, rua qhov cov tuabneeg kws pheej nrhav kev ua kuas kuv raug kev txomnyem tub swb hab txaajmuag kawg le lawm.

  Thov Vaajtswv Paab Vaajntxwv


  1Vaajtswv, thov koj qha rua vaajntxwv kuas txav txim lawv le koj txujkev ncaaj nceeg, thov muab koj txujkev txav txim ncaaj nceeg pub rua nwg,2nwg txhaj yuav muab txujkev txav txim ncaaj nceeg lug kaav koj tsaav tuabneeg hab muab txujkev ncaaj nceeg lug tswj cov kws raug kev tsimtxom.3Thov kuas lub tebchaws muaj kev vaammeej; hab ca lub tebchaws tau txais kev ncaaj nceeg.4Thov kuas vaajntxwv txav txim ncaaj rua cov pluag, thov kuas nwg paab cov txomnyem hab muab cov tuabneeg kws tsimtxom puab tsuj ntag rua huv aav.5Thov kuas koj tsaav tuabneeg pehawm koj tsi paub kawg, ib yaam le lub nub hab ib yaam le lub hli pum kev ib tam dlhau rua ib tam moog le.6Thov kuas vaajntxwv zoo le covnaag kws lug ywg tej laj tej teb, hab zoo le kob naagtshauv lug ywg lub tebchaws.7Thov kuas tej kev ncaaj nceeg muaj nyob rua nwg tam, hab thov kuas muaj kev vaammeej tsi tu ib yaam le lub hli ci pum kev.8Nwg yuav kaav saab havtxwv tim nuav moog txug ndlua saab havtxwv tim u.9Cov tuabneeg kws nyob tom taj suabpuam yuav qhau cev hlo pehawm nwg, nwg cov yeebncuab yuav qhau hlo cev dlaa rua huv aav.10Cov vaajntxwv kws nyob huv tebchaws Xapees hab huv tej koog povtxwv yuav coj khoom tuaj rua nwg, hab cov vaajntxwv kws nyob huv tebchaws Alanpias hab tebchaws Eti-aupias yuav coj khoom tuaj pub rua nwg.11Txhua tug vaajntxwv yuav txhus caug pe nwg, hab txhua tsaav tuabneeg yuav ua num rua nwg.12Nwg cawm cov tuabneeg pluag kws thov txug nwg, hab cov tuabneeg txomnyem kws tsi muaj leejtwg paab.13Nwg taabncuab cov kws qaug zug hab cov pluag, nwg cawm cov tuabneeg txomnyem txujsa.14NWg cawm puab dlim ntawm cov tuabneeg tsimtxom hab cov tuabneeg limham; nwg saib puab txujsa tseemceeb.15Thov kuas vaajntxwv muaj sa nyob txhab naj moog pua xyoo! Thov kuas luas coj kub huv tebchaws Senpas tuaj pub rua nwg, thov kuas luas thov Vaajtswv paab nwg tsi tseg tsi tu, thov Vaajtswv foom koob moov rua nwg moog le!16Thov kuas lub tebchaws ntawd muaj nplej ntsu nplua mag, thov kuas muaj qoobloo puv nkaus sau tej pov roob, tej txiv ntoo kuas muaj ntau ib yaam le peg tebchaws Lenpanoos. Thov kuas muaj tuabneeg nyob puv nkaus huv tej nroog ib yaam le tej nyom tuaj puv nkaus huv tej nraag laj.17Vaajntxwv lub npe yuav nyob moog ibtxhis, nwg lub koob meej yuav nyob ntev ib yaam le lub nub. Ca txhua tsaav tuabneeg thov Vaajtswv foom koob moov rua puab ib yaam le nwg tau foom koob moov rua vaajntxwv.18Ca le qhuas tug Tswv kws yog cov Yixalayees tug Vaajtswv! Nwg tuableeg xwb txhaj ua tau tej txujci tseemceeb nuav.19Qhuas nwg lub npe kws muaj tshwjchim moog ibtxhis le! Thov kuas nwg tug tshwjchim nyob puv nkaus huv lub nplajteb nuav. Amees! Amees!20Yexais tug tub Daviv tej lug thov Vaajtswv xaus le nuav lawm xwb.


  


  Phoo Ntawv Nkauj 73


  NTU PEB


  (Phoo Ntawv Nkauj 73-89)


  Vaajtswv Txujkev Ncaaj Nceeg


  1Vaajtswv ua zoo kawg nkaus rua cov Yixalayees kws muaj lub sab ncaaj nceeg.2Tabsis kuv tub tsi tshua muaj sab vaam lawm; kuv kev ntseeg tub pluj yuav taag,3 rua qhov kuv khib cov tuabneeg khaavtheeb, thaus kuv pum has tas, cov tuabneeg sab phem lub neej zoo dlua.4Puab tsi tau tiv kev mob kev nkeeg, puab noj qaab nyob zoo hab puab muaj zug quas npho5Puab tsi tau tiv kev txomnyem le luas tej; hab puab tsi muaj kev ntxhuv sab le lwm tug.6Yog le ntawd, puab txhaj muab kev khaavtheeb lug coj ib yaam le puab coj paug cejdlaab hab muab kev ruj tsiv lug naav ib yaam le naav lub tsho ntev.7Puab lub sab nthuav tej kev phem tawm tuaj, hab puab lub tswvyim npaaj rawv ua kev phem kev qas.8Puab luag lwm tug plig hab has tej lug phem lug qas. Puab khaavtheeb hab tuav huv tsimtxom luas.9Puab thuam Vaajtswv tug kws nyob sau ntuj hab has lug khaavtheeb ntxhas yuam tej tuabneeg huv nplajteb nuav.10Txawm yog Vaajtswv tsaav tuabneeg los ca le yuam kev nrug cov tuabneeg ntawd hab ntseeg puab tej lug heev.11Puab has tas, "Vaajtswv yeej tsi paub le, tug kws muaj fwjchim luj kawg nkaus los yeej tsi paub zaaj nuav le."12Cov tuabneeg sab phem yeej los zoo le ntawd, puab muaj txhua yaam nplua mag lawm los puab yimfuab muaj ntau ntxiv.13Qhov kws kuv tswj kuv lub sab kuas ua tau tuabneeg zoo hab tsi ua txhum ntawd, txawm tsi muaj nqes le los?14Vaajtswv, koj tau ua rua kuv tiv kev txomnyem taag nub; hab koj rau txim rua kuv txhua taagkig sawvntxuv.15Yog kuv laam tau laam has le ntawd, ntshai kuv tsi coj lub neej zoo le koj tsaav tuabneeg.16Zaaj nuav yeej nyuaj kawg le, tabsis kuv muab lug xaav txhij xaav txhua saib zoo le caag, txawm le ntawd los kuv yeej tsi totaub17moog txug thaus kuv moog rua huv koj lub Tuamtsev. Thaus ntawd kuv maam paub tseeb txug tej kws yuav lug raug cov tuabneeg sab phem ntawd.18Qhov tseemceeb yog koj yuav kuas puab taug txujkev kws nplua nplua hab ua kuas puab qaug puamtsuaj moog.19Tuab ntsais muag xwb, puab ca le raug kev puamtsuaj taag. Thaus kawg puab yuav poob moog rua txujkev txomnyem heev.20Puab lub neej zoo ib yaam le tuabneeg ua npau suav, thaus nwg tsim lug nwg yeej tsi ncu qaab txhua yaam taag lawm. Tug TSWV, thaus koj sawv tseeg lug, cov tuabneeg ntawd yuav pluj ndlais moog.21Thaus kuv chim hab tu sab heev,22kuv ruag ib yaam le tug tsaj, kuv yeej tsi totaub tej kws koj ua hlo le.23Txawm yog le ntawd los kuv yeej nrug nraim koj ua ke hab koj tuav rawv kuv txhais teg.24Koj tej lug qhuab ntuag naj nub coj kuv txuj hauv kev, hab txug thaus kawg koj yuav lug tog kuv moog hab pub rua kuv tau ntsejmuag.25Dlhau koj lawm, tsi muaj lwm yaam kws kuv xaav tau nyob sau ntuj. Yog muaj koj lawm, kuv tsi ntshaw ib yaam dlaabtsi huv nplajteb nuav le.26Kuv tug zug hab kuv lub sab qaug zug zuj zug lawm. Tabsis Vaajtswv yog kuv tug zug, nwg yog tug kws kuv ntshaw moog ibtxhis.27Cov tuabneeg kws tso koj tseg yuav pluj taag moog; koj yuav ua kuas cov tuabneeg kws tsi muab sab npuab koj raug puamtsuaj taag.28Tabsis kuv mas zoo sab kawg, vim kuv nyob ze Vaajtswv; kuv muaj tug Tswv kws yog Vaajtswv ua tug tsomkwm kuv. Hab kuv yuav qha txhua yaam kws nwg ua rua suavdlawg paub.

  Thov Vaajtswv Cawm Cov Yixalayees b


  1Vaajtswv, vim le caag koj muab peb tso tseg le nuav? Koj yuav chim rua koj tsaav tuabneeg moog ibtxhis le los?2Thov koj ncu ntsoov tsaav tuabneeg kws koj xaiv lug ua koj tug ntau xyoo lug lawm, yog tsaav tuabneeg kws koj tau tso dlim kev ua luas qhev lug ua koj tsaav tuabneeg. Thov ncu ntsoov lub Roob Xi-oos kws koj tau lug nyob ib zag lawm.3Koj sim moog ncig kuas thoob plawg tej tsev kws puag ntsoog taag ntawd saib; peb cov yeebncuab tuaj muab txhua tsaav yaam kws nyob huv lub Tuamtsev rhuav puamtsuaj taag dlu lug.4Koj cov yeebncuab tuaj qw ua tsuj ua tsaug huv koj lub Tuamtsev; puab tuaj txhus puab tej chij ua cim qha has tas puab kovyeej lawm.5Puab zoo ib yaam le cov tuabneeg txawj ntuv ntoo, puab muab taus ntuv piskag tej ntoo qaug zum zawg povtseg.6Puab nqaa taus hab rauj tuaj tsoo tej txag ntoo tawg taag povtseg.7Puab tuaj lauj koj lub Tuamtsev hab tis suavtawg hlawv kub nyab taag; puab ua rua thaaj chaw kws peb pehawm koj tsi huv lawm.8Puab yeej xaav tuaj tsoo kuas peb tawg mog nyoos; puab tis suavtawg hlawv txhua thaaj chaw kws pehawm Vaajtswv huv lub tebchaws nuav.9Peb tej cim tseemceeb pluj taag lawm tsi tshuav ib tug cev Vaajtswv lug seem nyob le, hab yeej tsi muaj leejtwg paub has tas qhov nuav tseem tshuav ntev le caag.10Vaajtswv, yuav ca peb cov yeebncuab luag koj ntev npaum le caag hab? Yuav ca puab txobthuam koj lub npe moog ibtxhis le los?11Yog vim le caag koj txhaj tsi kaam paab peb le? Vim le caag koj muab koj ob txhais teg zais rua tom koj nrausqaum?12Vaajtswv, koj yeej yog peb tug vaajntxwvthaus chivkeeb lug; koj yeej tau cawm peb dlim ntau zag lug lawm.13Koj siv koj tug zug nchaav muab havtxwv faib ua ob saab, hab koj muab tej zaaj huv havtxwv tej taubhau tsoo ntsoog taag;14hab koj muab tug Levi-athase lub taubhau tsoo, hab muab nwg lub cev coj moog rua tej tsaj tom taj suabpuam noj.15Koj tsim muaj tej qhov dlej txhawv hab dlej cag ndlwg laub lug; hab koj ua rua tej dlej kws ndlwg qhuav taag huv tuabsi.16Koj yog tug kws tsim kuas muaj nruab nub hab mo ntuj; koj muab lub nub hab lub hli tso nyag nyob muaj nyag chaw;17koj tau cais kuas muaj nrim rua lub nplajteb nuav; koj teem kuas muaj caij ntuj kub hab muaj caij ntuj no.18Tabsis tug Tswv, ncu ntsoov has tas koj cov yeebncuab luag koj plig kawg, puab yog cov tuabneeg kws tsi fwm koj hab txobthuam koj heev.19Thov tsi xob ca koj tsaav tuabneeg kws taag kev ca sab poob moog rua puab cov yeebncuab kws sab phem teg; hab tsi xob muab koj tsaav neeg kws pheej raug luas tsimtxom tso tseg!20Ncu ntsoov tej kws koj tau nrug peb coglug ua ke lawm; rua qhov naj nub muaj kev yuam cai nyob rua txhua ceg kaum kws muaj kev tsaus ntuj nti huv lub tebchaws.21Thov tsi xob ca cov tuabneeg kws raug luas tsimtxom poob ntsejmuag; thov ca cov tuabneeg pluag hab cov tuabneeg txomnyem tauqhuas koj.22Vaajtswv, ca le sawv lug has koj rooj plaub! Ncu ntsoov has tas, cov tuabneeg kws tsi fwm koj luag koj plig taag nub le.23Ncu ntsoov koj cov yeebncuab tej suab qw kws npautawg vog, koj cov yeebncuab tej suab qw yeej nrov taag nub tsi ntsag le.


  


  Phoo Ntawv Nkauj 75


  Vaajtswv Yog tug Txav Txim g


  1Vaajtswv, peb ua koj tsaug, peb ua koj tsaug! Peb qha has tas koj muaj fwjchim luj kawg nkaus, qha txug ntau yaam txujci tseemceeb kws koj tau ua lawm.2Vaajtswv has tas, "Kuv teem kuas muaj ib lub sijhawm ca txav txim. Hab kuv yuav txav txim kuas ncaaj nceeg.3Thaus txhua yaam kws muaj sa tshee nyo hab lub nplajteb ua zug kais lawm, kuv yuav tuav lub nplajteb kuas nyob ruaj khov kho.4Kuv has rua cov tuabneeg kws tsaav fwjchim kuas tsi xob khaavtheeb;5kuv txwv kuas puab tsi xob has lug khaavtheeb."6Kev txav txim tsi yog yuav tuaj saab nubtuaj lossis saab nubpoob tuaj, hab tsi yog tuaj saab qaumteb lossis saab qaabteb tuaj;7tabsis Vaajtswv yog tug kws yuav txav txim ntaag, nwg txav txim rua qee leej hab zaam txim rua qee leej.8Vaajtswv tuav rawv ib lub khob ntawm nwg txhais teg, lub khob ntawd puv nkaus cov cawv qaab heev kws yog Vaajtswv txujkev chim. Vaajtswv muab laub lug, hab cov tuabneeg sab phem haus zum zawg; puab haus khee hlo huv qaab khob.9Tabsis kuv yuav tsi tseg qhov kws has txug Yakhauj tug Vaajtswv lossis hu nkauj qhuas nwg.10Vaajtswv yuav txu cov tuabneeg phem lub fwjchim kuas poob moog, tabsis nwg yuav tsaacov tuabneeg ncaaj nceeg lub fwjchim kuas sab.

  Vaajtswv Yog Tug Muaj Yeej


  1Cov Yudas yeej ibtxwm paub Vaajtswv zoo; cov Yixalayees yeej ibtxwm qhuas nwg lub npe.2Vaajtswv lub tsev nyob huv lub nroog Yeluxalees; nwg nyob sau lub Roob Xi-oos.3Nyob qhov ntawd, Vaajtswv luv cov yeebncuab tej xub neevnti, tej thaiv nav ntaaj, tej ntaaj hab tej cuabyeej ua rog.4Vaajtswv, koj tug tshwjchim ci ntsaa ab! Thaus koj nqeg sau tej roob kws koj tua yeej koj cov yeebncuab lug, koj muaj fwvxyeej kawg le.5Cov yeebncuab tej tubrog kws sab tawv tshaaj plawg, tuaj fuab luas tej khoom los yeej tuag taag huv tuabsi lawm, puab tug zug hab tej peevxwm paab tsi tau puab le.6Yakhauj tug Vaajtswv, thaus koj tawmtsaam cov yeebncuab, ua rua puab cov tubrog caij neeg hab puab tej neeg tuag taag.7Tabsis tug Tswv, txhua leej txhua tug yeej ntshai koj. Thaus koj chim tsi muaj leejtwg yuav muaj cuabkaav sawv taabmeeg koj.8Koj qha koj txujkev txav txim sau ntuj lug rua suavdlawg paub; tuabneeg nplajteb ntshai koj hab nyob ntsag tu.9Thaus kws koj sawv tseeg txav txim, koj cawm taagnrho cov tuabneeg kws raug luas tsimtxom huv nplajteb nuav.10Tuabneeg txujkev chim yuav hloov ua kev qhuas Vaajtswv; cov tuabneeg kws seem tuag huv tshaav rog los yuav npaaj kuas muaj rooj noj rooj haus zoo sab ua koj tsaug.11Ca le muab yaam kws koj tau coglug rua tug Tswv kws yog koj tug Vaajtswv lawm rua nwg; txhua tsaav tuabneeg kws nyob ze, ca le nqaa mej tej khoom tuaj pub rua nwg. Vaajtswv ua rua tuabneeg fwm nwg;12Vaajtswv muab tej vaajntxwv cov tub kws khaavtheeb txu fwjchim hab ua kuas cov vaajntxwv kws muaj fwjchim ntshai kawg le.

  Lug Nplig Sab thaus Ntxhuv Sab


  1Kuv tsaa suab hlo quaj rua Vaajtswv; kuv tsaa suab hlo quaj rua Vaajtswv, hab nwg nov kuv lub suab quaj.2Thaus kuv muaj kev ntxhuv sab, kuv thov tug Tswv; kuv tsaa teg thov Vaajtswv ib mos kaaj ntug plawg, tabsis kuv tseem tsi muaj kev kaaj sab le.3Thaus kuv xaav txug Vaajtswv, kuv ntxhuv sab kawg le; thaus kuv lub sab xaav txug Vaajtswv kuv qaug zug heev.4Nwg tsi pub kuv tsaug zug ib mos kaaj ntug plawg; kuv ntxhuv sab heev kuv has tsi tau lug le.5Kuv xaav txug lub caij lub nyoog kws dlhau moog zuj zug, hab ncu txug ntau xyoo kws tub dlhau lug tau ntev lawm.6Kuv xaav tsheej taag mo, kuv lub sab has tuj tawg le nuav rua kuv:7"Tug Tswv txawm tsi leeg yuav peb le los? Nwg txawm yuav tsi txaus sab rua peb ntxiv le lawm los?8Vaajtswv tso peb tseg tsi hlub peb lawm los? Nwg tej lug cog tseg txawm yuav tsi tav le los?9Puas yog Vaajtswv tsi ncu qaab hlub peb lawm? Puas yog nwg txujkev chim hloov txujkev hlub chaw lawm?"10Kuv has tas, "Tej yaam kws mob kuv sab tshaaj plawg, zoo le Vaajtswv txawm tsi muaj fwjchim le lawm."11Tug TSWV, kuv yuav ncu txug koj tej num kws tseemceeb; Kuv yuav rov ncu txug tej txujci tseemceeb kws koj ua yaav taag lug lawm.12Kuv yuav xaav txug txhua yaam kws koj tau ua taag lug lawm; kuv yuav ua tuab zoo xaav txug koj tej num kws tseemceeb.13Vaajtswv, txhua yaam kws koj ua, yeej yog yaam dlawbhuv; tsi muaj ib tug vaajtswv twg kws muaj fwjchim cuag koj.14Koj yog tug Vaajtswv kws ua tau tej txujci tseemceeb; koj qha rua ntau tsaav tuabneeg pum koj lub fwjchim.15Koj tau siv koj lub fwjchim cawm koj tsaav tuabneeg kws yog Yakhauj hab Yauxej obtug cov xeebntxwv.16Vaajtswv, thaus tej dlej pum dlheev koj puab ntshai koj, hab havtxwv qhov tub tub los yeej ntshai koj tshee nyo.17Tej fuab ua kuas muaj naag lug; hab xub nroo nrov nroo ntwg sau nruab ntug tuaj; hab tsaglig xub laim cig lab vog rua txhua qhov.18Koj ua rua xub nroo nrov nroo ntwg tuaj, hab tsaglig xub laim cig lab vog thoob nplajteb, ua rua lub nplajteb ua zug koog.19Koj moog kev sau tej nthwv dlej kws ndlaas nphau nphwv; koj rhais ruam hlaa pis hlo tej havtxwv tub, tabsis tsi pum koj tug neev taw tsuj qhovtwg le.20Koj coj koj tsaav tuabneeg kev kev ib yaam le tug tswv yug yaaj coj paaj yaaj kws yog Aloos hab Mauxes obtug uaob tug coj.

  Vaajtswv Hab Nwg Tsaav Tuabneeg


  1Kuv tsaav tuabneeg, mej ca le noog kuv tej lug qha, hab ua tuab zoo noog tej lug kws kuv has.2Kuv yuav siv tej lug txawj lug ntse has hab ua tuab zoo qha tej kws yaav taag lug tsi muaj tuabneeg paub.3Tej ntawd yog yaam kws peb tau nov hab paub, yog tej kws peb cov yawmkoob tau qha rua peb lawm.4Peb yuav tsi muab tej ntawd zais tsi qha rua peb tej raivnyuas; peb yuav qha tug TSWV lub fwjchim hab nwg teg num kws tseemceeb ib tam rua ib tam, hab qha has txug tej txujci luj kws nwg tau ua taag lug lawm.5Vaajtswv muab kevcai cob rua cov Yixalayees, hab muab Kaum Nqai Kevcai cob rua Yakhauj cov xeebntxwv. Nwg saamfwm kuas peb cov yawmkoob muab nwg tej Kevcai qha rua puab cov mivnyuas,6kuas tej xeebntxwv yaav tom ntej txhaj tau tej ntawd lug rua puab kawm, hab muab qha rua puab cov mivnyuas moog ntxiv.7Ua le nuav puab txhaj yuav ca sab rua Vaajtswv, ncu ntsoov tej num kws nwg tau ua lug lawm, hab naj nub coj lawv le Vaajtswv tej lug saamfwm.8Puab yuavtsum tsi xob coj lawv le puab cov yawmkoob kws yog tuabneeg ntxeev sab hab tsi noog lug, puab txujkev ca sab rua Vaajtswv tsi ruaj tsi khov hab puab tsi muab sab npuab Vaajtswv.9Cov Efalayees tub muaj neevnti hab muaj xub vug los tseem ca le tsiv huv tshaav rog moog lawm hab.10Puab tsi ceev Vaajtswv tej lug cog tseg; puab tsi fwm hab ua lawv le Vaajtswv txuj kevcai.11Puab tsi ncu qaab txhua yaam kws Vaajtswv tau ua, hab tej txujci tseemceeb kws nwg ua rua puab pum lawm.12Vaajtswv ua tej txujci ntawd rua puab cov yawmkoob pum, thaus puab taug kev lug txug ntawm lub taj Xau-as huv tebchaws Iziv.13Vaajtswv ua rua dlej havtxwv faib hlo rua ob saab hab coj puab moog dlhau plawg rua saab tim u; Vaajtswv ua rua dlej sawv tseeg zoo le tej phaab ntsaa.14Thaus nruab nub nwg ua ib tauv fuab roog puab hab mo ntuj nwg ua ib tug nplaim tawg cig rua puab pum kev.15Nyob ntawm taj suabpuam nwg ua rua phaab pobzeb tawg txua hab muaj dlej txhawv huv qhov kws tub heev lug rua puab haus.16Nwg ua rua dlej txhawv huv qhov pobzeb tuaj, hab ndlwg ib yaam le tug dlej.17Tabsis puab pheej ua txhum rua Vaajtswv tsi tseg le, hab thaus nyob ntawm taj suabpuam puab tau ntxeev sab rua tug kws muaj fwjchim luj kawg nkaus.18Puab txhobtxwm sim Vaajtswv sab sab hab thov kuas Vaajtswv tso mov lug rua puab.19Puab has lug twm Vaajtswv has tas, "Vaajtswv puas muaj cuabkaav muab tau mov rua peb noj nyob ntawm taj suabpuam nuav?20Yeej muaj tseeb, Vaajtswv ntaus pobzeb tawg txua dlej txhawv ndlwg laub lug lug; tabsis nwg puas muaj cuabkaav muab tau mov hab nqajruapebnoj?"21Thaus tug Tswv nov puab has le ntawd, nwg chim heev rua puab; nwg txhaj ua kuas muaj nplaim tawg tuaj kub nwg tsaav tuabneeg, hab nwg txujkev chim tau tawmtsaam puab,22rua qhov puab tsi ntseeg Vaajtswv hab tsi ntseeg has tas nwg muaj peevxwm cawm tau puab dlim le.23Tabsis nwg has rua lub ntuj kws nyob sau hab saamfwm kuas rooj ntug qheb;24Nwg tso mov sau ntuj lug rua puab, yog tso manas sau ntuj lug rua puab noj.25Yog le ntawd, puab txhaj tau noj cov timtswv ceebtsheej tej mov, hab Vaajtswv muab txhua yaam kws puab xaav tau rua puab.26Vaajtswv tseem ua kuas cov cua saab nubtuaj ntsawj tuaj, hab nwg siv nwg lub fwjchim ua rua kuas cov cua saab qaabteb ntsawj tuaj;27hab nwg tso noog lug rua nwg tsaav tuabneeg noj, cov noog ntawd ntau ib yaam le tej xuabzeb ntawm ntug havtxwv;28cov noog ntawd lug puv nkaus rua huv lub plawv yeej hab puagncig tej tsev ntaub kws puab nyob.29Yog le ntawd, cov Yixalayees txhaj muaj nqaj noj txaus puab sab; Vaajtswv tau muab txhua yaam kws puab xaav tau rua puab.30Txawm yog puab tseem npuav rawv mov huv qhovncauj los puab tseem pheej tsi txaus sab le,31thaus ntawd Vaajtswv chim kawg rua puab, Vaajtswv txhaj tua puab cov tuabneeg kws muaj zug heev hab cov Yixalayees tej tub hluas kws zoo heev povtseg.32Txawm yog tub muaj tej nuav los puab tseem ua txhum quas qeeg; txawm yog nwg ua ntau yaam txujci rua puab pum los puab yeej tsi ntseeg nwg le.33Yog le ntawd, Vaajtswv txhaj ua rua puab txujsa yaaj ntshis moog ib yaam le ua paa hab tuab ntsais muag xwb, puab lub neej raug kev puamtsuaj taag.34Thaus Vaajtswv tua puab ibtxha lawm, cov kws seem rov lug cuag nwg, puab txhaj thov Vaajtswv hab hloov dlua sab tshab.35Puab rov ncu txug has tas, Vaajtswv txhaj yog tug kws tiv thaiv puab, hab tug muaj fwjchim luj kawg nkaus yog tug kws tau lug paab puab.36Tabsis tej lug kws puab has ntawd yog lug dlaag xwb; tsi muaj ib lus kws yog lug tseeb le.37Puab tsi muab sab npuab Vaajtswv; puab tsi ua sab ncaaj rua Vaajtswv tej lug kws cog tseg rua puab.38Tabsis Vaajtswv tseem hlub hab taabncuab nwg tsaav tuabneeg. Nwg zaam puab tej kev txhum hab tsi ua kuas puab puamtsuaj. Muaj ntau zag Vaajtswv tau thim nwg txujkev chim hab cheem nwg txujkev npautawg.39Vaajtswv yeej ncu txug has tas, puab yog tuabneeg xwb, puab zoo ib yaam le nthwv cua kws ntsawj lug hab tub dlhau moog lawm.40Nyob ntawm taj suabpuam, puab pheej ntxeev sab rua Vaajtswv hab puab tau ua rua Vaajtswv tu sab heev.41Puab pheej sim Vaajtswv sab ib zag taag ib zag tuaj; hab ua rua cov Yixalayees tug Vaajtswv kws Dlawbhuv chim kawg le.42Puab tsi ncu qaab Vaajtswv lub fwjchim kws luj hab nub kws nwg cawm puab dlim ntawm puab cov yeebncuab txhais teg,43hab siv nwg lub fwjchim luj ua tej txujci tseemceeb rua puab pum ntawm lub taj nraag Xau-as huv tebchaws Iziv.44Vaajtswv muab tej dlej hloov ua ntshaav, hab ua rua cov tuabneeg Iziv tsi tau dlej haus le.45Nwg tso yoov yaa lug puv nkaus txhua qhov tsimtxom cov Iziv hab tso qaav lug ua rua puab lub tebchaws puamtsuaj.46Hab tso kooj txomfaav lug noj puab tej qoobloo huv puab tej laj teb puamtsuaj taag.47Nwg tseem tso lawg lug ntaus puab tej txiv maab hab tso te lug tua puab tej ntoo txiv ncuav pas tuag taag.48Nwg tso lawg lug ntaus puab tej nyuj, hab tso tsaglig xub laimP tua puab tej yaaj tej tshis tuag taag huv tuabsi.49NWg tso nwg txujkev chim kws nruj tsiv lug rua puab, ua rua puab ntxhuv sab kawg le, qhov ntawd yog nwg tso ib paab timtswv ceebtsheej coj txujkev tuag lug rua puab.50Vaajtswv yeej tsi cheem nwg txujkev chim lossis tsi txuag puab sav le, tabsis nwg tso kaab mob aws lug tua puab tuag coob heev.51Nwg tua cov Iziv txhua yim tug tub hlub tuag taag.52Ces nwg coj nwg tsaav tuabneeg tawm lug ib yaam le tug tub yug yaaj, hab coj puab kev lug hlaa taj suabpuam.53Nwg coj puab lug kaaj sab lug, hab tsi ntshai dlaabtsi le; tabsis dlej havtxwv nphau nphwv lug npug puab tej yeebncuab.54Nwg coj puab lug rua huv nwg lub tebchaws dlawbhuv, hab lug nyob sau tej roob kws nwg tua yeej lawm.55Nwg muab lwm tsaav tuabneeg ntab tawm tsiv thaus nwg coj nwg tsaav tuabneeg lug nyob; nwg muab lub tebchaws ntawd faib rua txhua xeem Yixalayees hab muab puab tej vaaj tej tsev rua nwg tsaav tuabneeg nyob.56Tabsis puab tseem ntxeev sab tawmtsaam tug Vaajtswv kws muaj Fwjchim Luj kawg nkaus hab puab pheej sim nwg sab. Puab tsi noog Vaajtswv tej lug saamfwm le.57Puab ntxeev sab hab tsi muab sab npuab Vaajtswv ib yaam le puab cov yawmkoob, puab zoo ib yaam le xibxub nkhaus kws siv tsi tau lawm.58Puab ua rua Vaajtswv chim kawg, vim puab tej chaw teev dlaab, hab puab ua rua Vaajtswv npautawg heev vim puab pe mlom.59Vaajtswv chim heev thaus nwg pum tej mlom ntawd, yog le ntawd, nwg txhaj tso nwg tsaav tuabneeg tseg tsi quavntsei puab lawm.60Vaajtswv muab nwg lub tsevntaub huv Silaus yog lub tsev kws nwg nrug peb nyob ntawd tso tseg lawm hab.61Nwg ca peb cov yeebncuab tuaj txeeb tau lub Phijxaab kws ntim Vaajtswv tej lug cog tseg, yog lub cim ntawm Vaajtswv lub fwjchim hab tug tshwjchim kws ci ntsaa ab.62Nwg chim heev rua nwg tsaav tuabneeg, nwg txhaj ca puab cov yeebncuab tuaj tua puab.63Puab cov tub hluas tuag taag rua huv tshaav rog, tsi muaj leejtwg yuav puab tej ntxhais le.64Cov povthawj los raug luas tua tuag taag, hab luas tsi pub puab cov quaspuj quaj nyav le.65Thaus kawg tug Tswv txhaj sawv tseeg, ib yaam le tug kws tsim nruab dlaab ndlub, nwg zoo ib yaam le tug txivneej kws haus cawv ua rua nwg muaj zug.66Nwg ua rua nwg cov yeebncuab swb kag hab thim plhawv rov qaab poob ntsejmuag moog ibtxhis le lawm.67Tabsis nwg tsi leeg paub Yauxej cov xeebntxwv. Vaajtswv tsi xaiv xeem Efalayees.68Tabsis Vaajtswv xaiv xeem Yudas hab lub Roob Xi-oos kws nwg hlub tshaaj plawg.69Nwg tsim nwg lub Tuamtsev zoo le nwg lub tsev kws nyob sau ntuj; nwg ua lub tsev ntawd ruaj ib yaam le lub nplajteb kws nyob ruaj khov moog ibtxhis.70Nwg xaiv Daviv kws yog nwg tug tubkhai; nwg coj Daviv tawm huv tshaav zaub71qhov chaw kws Daviv zuv Daviv paab yaaj lug, hab muab Daviv tsaa ua vaajntxwv kaav cov Yixalayees, Daviv yog tug tub yug yaaj kws saib Vaajtswv tsaav tuabneeg.72Daviv muaj lub sab dlawb paug saib puab, hab nwg muaj tswvyim zoo coj puab.

  Thov Vaajtswv Paab Cov Yixalayees r


  1Vaajtswv, lwm tsaav tuabneeg tub tuaj vij koj lub tebchaws lawm; puab tuaj ua tsi huv rua koj lub Tuamtsev kws dlawbhuv, hab ca lub nroog Yeluxalees pob puag taag.2Puab ca koj tsaav tuabneeg tej cev tuag rua dlaav npoj noj, hab ca koj cov tubkhai tej cev tuag rua tej tsaj qus noj.3Puab tua koj tsaav tuabneeg tej ntshaav tawm ndlwg cuag dlej; ntshaav ndlwg moog thoob plawg lub nroog Yeluxalees, hab tsi muaj leejtwg faus cov tuabneeg tuag ntawd le.4Tub yog cov tuabneeg kws nyob puagncig peb tuaj tsimtxom peb ntaag; puab luag peb plig hab thuam peb lub npe kawg le.5Tug TSWV, koj yuav chim rua peb moog ibtxhis le los? Koj txujkev chim yuav kub le suavtawg moog tsi paub tuag le los?6Ca koj txujkev chim moog rua tsaav tuabneeg kws tsi pehawm koj, moog rua cov tuabneeg kws tsi tsaa ncauj thov koj.7Vim puab tau tuaj tua koj tsaav tuabneeg tuag taag, hab tau ua rua koj lub tebchaws puamtsuaj taag lawm.8Thov koj tsi xob rau txim rua peb vim peb cov yawmkoob tej kev txhum. Thov koj taabncuab peb; nwgnuav peb taag kev ca sab lawm.9Vaajtswv, thov paab peb hab cawm peb; thov tso peb dlim hab zaam peb tej kev txhum, kuas koj tau koob meej.10Vim le caag yuav ca lwm tsaav tuabneeg nug peb has tas, "Mej tug Vaajtswv dlua twg lawm?" Thov ca peb pum koj rau txim rua lwm tsaav tuabneeg, vim puab tuaj ua rua koj cov tubkhai nqaj ndluag ntshaav nrug.11Thov koj noog cov tuabneeg kws raug luas kaw tej suab quaj, hab siv koj lub fwjchim tso cov tuabneeg kws raug teem txim tuag kuas dlim.12Tug Tswv, thov koj ua xyaa npaug pauj rua cov tuabneeg sab phem ntawd. Vim tej kws puab tau ua txobthuam koj lub koob lub npe lawm.13Ces peb cov kws yog koj tsaav tuabneeg, paab yaaj kws yog koj tug, yuav ua koj tsaug hab qhuas koj lub npe moog ibtxhis le.

  Thov Txhim Khu Tsaav Tuabneeg Yixalayees


  1Cov Yixalayees tug Tswv YugYaaj, thov koj noog peb tej lug thov; tug thawj kws coj koj paab yaaj, thov noog peb tej suab hu lauj. Koj ca le moog nyob sau lub zwmtxwv sau ob tug qhelunpees.2Thov qha koj rua xeem Efalayees, xeem Npeenyamees, hab xeem Manaxes. Thov qha koj lub fwjchim rua peb hab lug cawm peb!3Vaajtswv, thov coj peb rov qaab lug! Thov qha koj txujkev hlub rua peb, peb txhaj le yuav dlim!4Tug Tswv kws yog Vaajtswv tug muaj fwjchim luj kawg nkaus, koj tseem yuav chim rua koj tsaav tuabneeg tej lug thov ntev npaum le caag hab?5Koj muab cov mov kws yog kev quaj ntsuag rua peb noj, hab muab lub khob kws yog cov kua muag rua peb haus lawm.6Koj ca cov tuabneeg kws nyob puagncig peb tuaj tua peb lub tebchaws; peb cov yeebncuab tuaj txob thuam peb kawg le.7Vaajtswv tug muaj fwjchim luj kawg nkaus coj peb rov qaab lug! Thov qha koj txujkev hlub rua peb, peb txhaj yuav dlim!8Koj muab lwm tsaav tuabneeg ntab tsiv moog; hab coj txiv maab nraag tebchaws Iziv lug cog rua huv lub tebchaws nuav.9Koj tu thaaj chaw dlu dlav rua cov txiv maab luj hlub; nrhau caag moog tub hab hlaav moog puv nkaus lub tebchaws.10NWg ua dluab ntxoo tuaj roog tej hauv roob; nwg tej ceg ua dluab ntxoo roog taagnrho tej ntoo cab kws luj sab.11Nwg tej ceg dlauv moog ti nkaus ntawm ntug Havtxwv Meditelanees hab nthuav moog tis nkaus rua peg tug dlej Efalates.12Vim le caag koj muab tug ntsaa laajkaab kws xov lub vaaj ntawd rhuav lawm? Nwgnuav txhua tug tuabneeg kws dlua kev moog lug txhaj nyag tau tej txiv maab ntawd;13npuateb nkaag lug rua huv vaaj hab tsuj tej txiv maab taag, hab tej tsaj qus lug muab noj taag dlu lug lawm.14Vaajtswv tug kws muaj Fwjchim Luj kawg nkaus, ca le rov qaab lug cuag peb! Thov koj tsaa qhovmuag sau ntuj tuaj saib peb; thov koj ca le lug hab cawm koj tsaav tuabneeg!15Thov koj ca le lug cawm tsob txiv maab kws koj cog ca, cov txiv maab kws koj tu hlub mog nyoos!16Peb cov yeebncuab muab tsob txiv maab ntawd ntuv hab puab tis suavtawg hlawv, thov koj ca le saib puab hab muab puab ua kuas puab puamtsuaj taag!17Thov koj tsomkwm hab tiv thaiv tsaav tuabneeg kws koj xaiv tseg, yog tsaav tuabneeg kws koj tau pub kuas muaj zug heev.18Peb yuav tsi tsiv tawm ntawm koj moog lawm; thov koj paab kuas peb muaj sa nyob, peb yuav qhuas koj xwb.19Tug Tswv kws yog Vaajtswv tug muaj fwjchim luj kawg nkaus, thov coj peb rov qaab lug. Thov qha koj txujkev hlub rua peb, peb txhaj yuav dlim.

  Zaaj Nkauj Hu thaus Muaj Rooj Noj Haus Zoo Sab


  1Ca le qw zoo sab rua Vaajtswv tug kws tiv thaiv peb; ca le hu nkauj qhuas Yakhauj tug Vaajtswv!2Ca le pib ntaus nkauj nogncaas hab nruag npuaj; ca le tshuab raaj hab ntaus nkauj nogncaas.3Ca le tshuab xyu rua rooj noj rooj haus thaus hli xab hab thaus hli nraa.4Nuav yog cov Yixalayees txuj kevcai, hab yog cov lug kws Yakhauj tug Vaajtswv tau saamfwm kuas ua le ntawd.5Nwg muab txuj kevcai nuav cob rua cov Yixalayees thaus kws nwg tawmtsaam lub tebchaws Iziv. Kuv nov ib lub suab kws kuv tsi paub, lub suab ntawd has tas,6"Kuv tsaws lub nraa nyaav kws nyob sau mej nrausqaum; kuv tso mej dlim ntawm txujkev kws nqaa tej thwvcib nyaav heev.7Thaus mej raug kev txomnyem, mej hu txug kuv, kuv tau cawm mej dlim. Kuv teb mej tej lug thov huv cov naagxub naagcua kws kuv nyob tuaj; kuv tau sim mej sab thaus mej tseem nyob ntawm lub qhov dlej txhawv Melinpas.8Kuv tsaav tuabneeg, mej ca le noog kuv tej lug ntuag; cov Yixalayees, kuv xaav kuas mej noog kuv tej lug!9Mej tsi xob moog pe lwm tug vaajtswv.10Kuv yog tug Tswv kws yog mej tug Vaajtswv, kws tau coj mej tsiv nraag tebchaws Iziv lug. Ca le rua ncauj, kuv yuav pub mov rua mej noj.11"Tabsis kuv tsaav tuabneeg tsi noog kuv tej lug; cov Yixalayees tsi fwm kuv le.12Yog le ntawd, kuv txhaj ca puab ua lawv le puab lub sab tawv hab ua lawv le puab sab xaav.13Kuv xaav kuas kuv tsaav tuabneeg noog kuv lug; hab xaav kuas puab fwm kuv kawg le!14Ces kuv yuav ceev nrooj moog ua kuas puab cov yeebncuab swb, hab ua kuas yeej taagnrho puab cov yeebncuab.15Cov tuabneeg kws ntxub kuv, yuav ntshai hab txhus caug ndlua ntawm kuv xubndlag; hab kuv yuav rau txim rua puab moog ibtxhis le.16Tabsis kuv yuav muab cov mov kws zoo tshaaj plawg rua mej noj hab muab tej zib ntaab kws mej txaus sab heev rua mej noj."

  Vaajtswv Yog tug Tswj Nplajteb


  1Vaajtswv nyob ntawm lub rooj txav txim sau ntuj; nwg txav txim rua tej vaajtswv has tas:2"Mej yuavtsum tseg txujkev txav txim tsi ncaaj; mej tsi xob tuaj cov tuabneeg tsi ncaaj tog!3Mej ca le tsaa cov tuabneeg pluag hab cov mivnyuas ntsuag txujcai; mej ca le ua ncaaj rua cov tuabneeg txomnyem hab cov tuabneeg kws tsi muaj leejtwg paab.4Ca le cawm cov tuabneeg txomnyem kuas dlim ntawm cov tuabneeg sab phem txhais teg.5"Ua caag mej tsi totaub le! Ua caag mei ruag ua luaj le! kev ncaaj nceeg txhaj pluj huv lub nplajteb nuav moog lawm.6Kuv has tas, 'Mej yog tej vaajtswv, mej puavleej yog tug kws muaj fwjchim luj kawg nkaus cov mivnyuas;'7tabsis mej yuav tuag ib yaam le tej tuabneeg; hab mej kev ua neej yuav xaus moog ib yaam le tej numtswv txhua tug."8Vaajtswv, ca le nqeg lug tswj lub nplajteb nuav; txhua tsaav tuabneeg kws nyob huv nplajteb nuav puavleej yog koj tug.

  Thov Vaajtswv Kuas Yeebncuab Swb


  1Vaajtswv, thov koj tsi xob nyob ntsag tu; tsi xob ua tug tsi paub hab tsi xob nyob tuabywv!2Ca le saib! Koj tej yeebncuab tub ntxeev sab hab cov kws ntxub koj tub sawv tawmtsaam koj lawm.3Puab lub sab xaav nraim nkoog ua phem rua koj tsaav tuabneeg; puab ntxeev sab rua tsaav tuabneeg kws koj naj nub tsomkwm.4Puab has tas, "Ca le tuaj peb moog tua puab lub tebchaws kuas puamtsuaj taag; kuas luas txhaj tsi ncu txug tsaav tuabneeg Yixalayees moog ibtxhis le lawm."5Cov yeebncuab kws pum zoo ua le puab has hab koom sab ua ke tawmtsaam koj yog:6Cov Edoos, cov Yisamayees, cov Mau-am hab cov Hakis,7cov Nkenpas, cov Amoos hab cov Amalej, cov Filitees hab hab cov Tiles.8Cov Axilias los kuj koom teg nrug puab hab ua phoojywg nrug cov Amoos hab cov Mau-am kws yog Lauj cov xeebntxwv.9Thov koj ca le ua rua puab ib yaam le koj ua rua cov Midias, cov Xixelas hab cov Yanpees kws nyob ntawm tug Dlej Kisoos.10Koj tau tua puab swb nyob ntawm Edaules, puab tuag hab lwj taag rua huv aav.11Thov koj tua puab cov thawjcoj ib yaam le koj tua Aules hab Xees; thov koj tua kuas puab cov numtswv swb ib yaam le koj tua Xenpas hab Xamunas,12vim puab khaav has tas, "Peb yuav moog txeeb lub tebchaws kws yog Vaajtswv tug lug ua peb tug."13Vaajtswv, thov koj muab puab ntab tsiv kuas taag ib yaam le tej moov aav, hab ib yaam le tej quavnyaab kws cua muab ntsawj yaa taag,14hab ib yaam le suavtawg kub haav zoov, ib yaam le tej nplaim tawg kws cig laim lag sau tej ncov roob,15thov koj tso naagxub naagcua lawv puab tsiv tawm moog, hab tso cua dlaaj cua dlub lug ntsawj ua kuas puab ntshai heev.16Tug Tswv, thov koj ua kuas puab raug kev txaajmuag. Hab kuas puab pum koj lub fwjchim.17Thov kuas puab swb hab ntshai moog taag ibtxhis le; thov kuas puab tuag ua rhuav plhu ntsuav.18Kuas puab paub has tas, koj tuab leeg txhaj yog tug Tswv, hab yog tug muaj fwjchim luj kawg nkaus kws kaav lub qaabntuj nuav.

  Xaav Moog Nyob huv Vaajtswv Lub Tsev


  1Tug Tswv kws muaj fwjchim luj kawg nkaus, kuv nyam koj lub Tuamtsev heev!2Kuv xaav moog nyob huv kawg le! kuv kub sab lug xaav moog nyob huv tug Tswv lub Tuamtsev. kuv yuav hu nkauj xyivfaab kawg sab kawg ntsws qhuas Vaajtswv tug kws muaj sa nyob.3Tug TSWV kws muaj Fwjchim Luj kawg nkaus, yog kuv tug Vaajntxwv hab kuv tug Vaajtswv; txawm yog tej noog tsev los tub txawj ua zeg nyob, hab tej noog luv los yeej muaj chaw rua puab nyob, cov noog ntawd coj puab tej mivnyuas lug nyob ze ntawm koj lub thaaj,4Cov tuabneeg kws muaj lub sab tug yog cov kws nyob huv koj lub Tuamtsev, puab hu nkauj qhuas koj tsi tseg tsi tu le.5Cov tuabneeg kws tau lub sab tug yog cov kws koj pub kuas puab muaj dlaag muaj zug, hab moog pehawm koj tsi tseg sau lub Roob Xi-oos.6Thaus puab taug kev lug hlaa lub haav qhuav Npakas, lub haav ntawd ca le txhawv dlej ntau qhov; thaus txug lub caij ntuj naag tej chaw ntawd muaj paag dlej teev mag.7Thaus puab taug kev moog, puab pheej muaj zug heev dlua qub; puab yuav pum Vaajtswv nyob sau Roob Xi-oos. Nwg yog tej vaajtswv tug Vaajtswv.8Tug Tswv kws yog Vaajtswv tug muaj fwjchim luj kawg nkaus, thov noog kuv tej lug thov; Yakhauj tug Vaajtswv, thov noog kuv lub suab!9Vaajtswv, thov koj foom koob moov rua peb tug vaajntxwv, nwg yog tug kws koj tau xaiv ca lawm.10Nyob ib nub huv koj lub Tuamtsev zoo dlua le nyob lwm qhov ib txheeb nub; kuv ua tug zuv kuv tug Vaajtswv lub qhov rooj zoo dlua moog nyob nyob huv cov tuabneeg sab phem tej tsev.11Tug Tswv yog tug tiv thaiv peb hab yog peb tug vaajntxwv kws muaj koob meej, nwg foom koob moov rua peb hab ua zoo kuas peb tau ntsejmuag. Nwg zoo sab pub txhua yaam zoo rua cov tuabneeg kws ua ncaaj ua nceeg.12Tug Tswv kws muaj Fwjchim Luj kawg nkaus, cov tuabneeg kws ca sab rua koj, tau nyob kaaj sab lug.

  Thov Vaajtswv Paab Kuas Muaj Kev Hlub


  1Tug Tswv, koj yeej hlub koj lub tebchaws; koj ua rua tsaav tuabneeg Yixalayees rov vaammeej dlua.2Koj zaam koj tsaav tuabneeg tej kev txhum, hab tsi suav tej kws puab ua tsi yog le.3Koj tub tseg tsi chim rua koj tsaav tuabneeg lawm, hab koj tswj qhov kws koj npautawg rua puab ca.4Vaajtswv kws yog peb tug Cawmseej, thov coj peb rov lug cuag koj, hab thov koj tsi xob chim rua peb lawm!5Koj yuav chim rua peb moog ibtxhis le los? Koj txujkev chim yuav tsi xaam ib zag le los?6Thov koj pub kuas peb rov muaj zug dlua, mas peb cov kws yog koj tsaav tuabneeg yuav qhuas koj.7Tug Tswv, thov koj hlub peb naj nub txhua mo, hab paab kuas peb dlim.8Kuv taabtom noog tug TSWV kws yog Vaajtswv tej lug has rua kuv; nwg coglug has tas, yog peb tsi tig rov moog ua txhum le tej tuabneeg ruag, ces nwg yuav pub peb cov kws yog nwg tsaav tuabneeg tau nyob kaaj sab lug.9Qhov tseem ceeb, nwg yeej npaaj txhij cawm cov tuabneeg kws fwm nwg lawm, hab nwg yuav nyob huv peb lub tebchaws paab kuas peb dlim.10Kev sis hlub hab kev ua sab dlawb sab zoo yuav lug ua ke; kev ncaaj nceeg hab kev sis humxeeb yuav lug sis puag.11Tuabneeg txujkev ua sab mog sab muas yuav tsaa teg huv nplajteb nuav rua sau, hab Vaajtswv txujkev ncaaj nceeg yuav saib sau ntuj tuaj.12Tug Tswv yuav ua rua peb vaammeej, ces peb lub tebchaws yuav muaj qoobloo nplua mag rua peb sau.13Txujkev ncaaj nceeg yuav ua tug TSWV ntej lug hab khu kev rua nwg.

  Tej Lug Thov Kuas Vaajtswv Paab


  1Tug Tswv, thov koj noog hab teb kuv tej lug thov, vim kuv taag kev ca sab hab qaug zug heev lawm.2Thov cawm kuas kuv dlim Ntawm txujkev tuag, rua qhov kuv yeej fwm koj; thov cawm kuv kws yog koj tug tubkhai, kuv ca sab ntsoov rua koj.3Koj yog kuv tug Vaajtswv, thov Koj taabncuab kuv; kuv thov ib nub tsaus ntuj ndlais.4Tug TSWV, thov paab kuas koj tug tubkhai tau kev zoo sab, vim kuv tau thov koj lawm.5Koj yeej ua zoo rua peb hab zaam peb lub txim, koj txujkev hlub kws tsi paub kawg muaj rua txhua tug kws thov koj.6Tug Tswv, thov koj noog kuv tej lug thov hab noog kuv lub suab quaj thov paab.7Thaus kuv muaj kev ntxhuv sab kuv hu txug koj, koj yeej teb kuv tej lug thov.8Tug Tswv, tsi muaj dlua lwm tug vaajtswv zoo cuag koj, tsi muaj leejtwg txawj ua tau tej txujci zoo le koj ua.9Txhua tsaav tuabneeg kws koj tsim yuav tuaj txhus caug pehawm koj; puab yuav qhuas koj lub npe kws zoo kawg nkaus.10Koj yog tug muaj fwjchim luj hab ua tau tej txujci tseemceeb; koj tuableeg xwb txhaj yog Vaajtswv.11Tug Tswv, thov koj qha kuas kuv paub ua lawv le koj lub sab nyam, kuv yuav fwm koj ntawm lub sab ncaaj nceeg; thov pub kuas kuv muaj lub sab dlawb paug pehawm koj.12Tug Tswv kws yog kuv tug Vaajtswv, kuv yuav qhuas koj lub npe kawg sab kawg ntsws; hab kuv yuav tshaajtawm koj lub npe kuas nrov nchaa moog ibtxhis.13Koj txujkev hlub muaj nyob moog tsi paub kawg le! Koi tau cawm kuv dlim ntawm lub qhov tuag lug.14Vaajtswv, cov tuabneeg khaavtheeb pheej tuaj tawmtsaam kuv; cov tuabneeg sab phem pheej yuav muab kuv tua povtseg, cov tuabneeg ntawd yog cov kws tsi quavntsej koj le.15Tabsis tug Tswv, koj yog tug kws muaj kev taabncuab, hab yog tug Vaajtswv kws muaj kev hlub. Koj ibtxwm muaj lub sab ntev, sab zoo hab ua ncaaj nceeg.16Thov koj tig lug cuag kuv hab taabncuab kuv; thov txhawb kuv tug zug hab cawm kuv; rua qhov kuv muaj lub sab dlawb paug pehawm koj ib yaam le koj tug tubkhai kws muab sab npuab koj.17Tug Tswv, thov qha koj txujkev ua sab dlawb sab zoo rua kuv; cov tuabneeg kws ntxub kuv yuav raug kev txaajmuag thaus puab pum koj pub kuv muaj kev zoo sab hab paab kuv.

  Qhuas Lub Nroog Yeluxalees


  1Tug Tswv tsim nwg lub nroog rua sau lub roob dlawbhuv;2tug TSWV hlub lub nroog Yeluxalees tshaaj lwm thaaj chaw kws nyob huv lub tebchaws Yixalayees.3Vaajtswv lub nroog, ca le ua tuab zoo noog tej lug zoo kws nwg has txug koj:4"Thaus kuv suav tej tsaav tuabneeg kws noog kuv lug npe, kuv suav cov Iziv hab cov Npanpiloos huv tuabsi; cov Filitees, cov Tiles hab cov Sudaas, kuv yuav suav puab npe nrug cov pejxeem huv lub nroog Yeluxalees."5Puab yuav has tas txhua tsaav tuabneeg kws nyob sau roob Xi-oos has tas, tug kws muaj Fwjchim Luj kawg nkaus yuav ua kuas lub Roob Xi-oos nyob ruaj khov.6Tug Tswv yuav sau cov tuabneeg ntawd tej npe rua huv ntawv khaws ca hab suav has tas puab puavleej yog pejxeem huv lub nroog Yeluxalees.7Puab dlha seevcev hu nkauj has tas, "Xi-oos yog lub hauvpaug kws txhawv koob moov lug rua peb suavdlawg."

  Quaj Thov Kev Paab


  1Tug Tswv kws yog Vaajtswv hab yog kuv tug Cawmseej, kuv quaj ib nub tsaus ntuj ndlais, hab thaus tsaus ntuj; kuv txaav lug nyob ntawm koj xubndlag.2Thov noog kuv tej lug thov; thov noog kuv lub suab quaj kws thov paab!3Muaj ntau yaam kev ntxhuv sab lug raug kuv ua rua kuv yuav laug tuag,4kuv zoo ib yaam le tug tuabneeg kws tub yuav tuag; kuv tug zug ntaug taag lawm.5Kuv raug muab tso nrug cov tuabneeg kws tuag lawm; kuv zoo ib yaam le cov tuabneeg kws luas muab tua tso huv qhov ntxaa, cov tuabneeg kws koj ncu tsi txug hab koj muab puab tso tseg lawm.6Koj muab kuv pov rua huv lub qhov ntxaa kws tub, hab pov rua huv lub qhov ntuj kws tsaus nti.7Koj txujkev chim tsuam kuv nyaav kawg le, hab nphau lug npug kuv ib yaam le nthwv dlej havtxwv ndlaas.8Koj ua rua kuv cov phoojywg tsiv taag tso kuv tseg; koj ua rua kuv txaus puab ntxub kawg le. Kuv raug kaw rua saab huv hab tsiv tsi dlim le;9 kuv ob lub qhovmuag qheb tsi taug vim kev txomnyem. Tug Tswv, kuv naj nub hu txug koi hab tsaa teg thov koj.10Koj ua tej txujci tseemceeb rua cov tuabneeg tuag lawm hab los? Puab puas sawv lug hab qhuas koj?11Luas puas pav koj txujkev hlub kws tsi paub kawg rua huv tej qhov ntxaa lossis pav koj txujkev ncaaj nceeg rua huv qhov chaw puamtsuaj?12Puas pum koj tej txujci tseemceeb nyob huv qhov chaw tsaus ntuj nti lossis koj txujkev ua zoo puas nyob huv lub tebchaws kws muab tso tseg lawm?13Tug TSWV, kuv thov koj paab; kuv naj taagkig thov koj.14Tug TSWV, vim le caag koj tso kuv tseg: Vim le caag koj tig rausqaum rua kuv lawm?15Kuv yeej raug kev txomnyem txij thaus kuv tseem hluas lug, hab kuv tub yuav laug tuag; kuv taag kev ca sab, vim koj txujkev rau txim nyaav heev.16Koj txujkev chim tsuam nkaus kuv; koj txujkev npautawg kws txaus ntshai ua rua kuv puamtsuaj taag.17Tej ntawd vij puagncig kuv ib nub tsaus ntuj ib yaam le dlej nyaab; tej ntawd thaiv kuv kev txhua phaab taagnrho.18Koj ua rua kuv tug phoojywg kws zoo tshaaj plawg tso kuv tseg, tsuas yog kev tsaus ntuj txhaj tseem ua phoojywg rua kuv xwb.


  


  Phoo Ntawv Nkauj 89


  Zaaj Nkauj Hu thaus Tau Kev Ntxhuv Sab


  1Tug TSWV, kuv yuav naj nub hu nkauj qhuas koj txujkev hlub kws tsi paub kawg; kuv yuav qha koj txujkev ncaaj nceeg moog ibtxhis.2Kuv paub has tas, koj txujkev hlub yeej muaj nyob moog ibtxhis, hab koj txujkev ncaaj nceeg nyob ruaj nreeg ib yaam le lub ntuj.3Koj has tas, "Kuv tau coglug nrug tug tuabneeg kws kuv xaiv lawm; kuv tau coglug rua kuv tug tubkhai Daviv has tas,4'Koj cov xeebntxwv yuav tau ua vaajntxwv moog le; kuv yuav ceev koj lub zwmtxwv kuas muaj nyob moog ibtxhis.'"5Qaum ntuj hu nkauj qhuas tej txujci tseemceeb kws koj ua; tug Tswv, cov tuabneeg dlawbhuv yuav hu nkauj qhuas koj txujkev ncaaj nceeg.6Tug Tswv, nyob sau ntuj yeej tsi muaj leejtwg zoo le koj; cov timtswv ceebtsheej tsi muaj ib tug yuav zoo npaum le koj.7Cov tuabneeg dlawbhuv txhua tug puavleej fwm koj; hab sawv ntawm koj xubndlag huv lub rooj saablaaj.8Tug Tswv kws yog Vaajtswv tug muaj Fwjchim Luj kawg nkaus, tsi muaj lwm tug muaj fwjchim npaum le koj lawm; tug TSWV, koj yeej ncaaj nceeg rua txhua yaam kws koj ua.9Koj kaav taagnrho tej havtxwv kws muaj zug; koj ua rua tej nthwv dlej kws ndlaas ntawd tug hab nyob ntsag tu.10Koj muab tug Lahaj kws yog tug zaaj huv havtxwv tsuj nthi hab muab tua kag; koj siv koj tug zug luj zug nchaav uarua koj cov yeebncuab swb lawm.11Lub ntuj hab lub nplajteb yog koj tug; koj tsim ib puas tsaav yaam kws muaj nyob huv lub nplajteb nuav.12Koj yog tug tsim saab qaumteb hab saab qaabteb; lub Roob Tanpaus hab lub Roob Helemoos hu nkauj zoo sab qhuas koj.13Ua caag koj muaj fwjchim luj ualuaj! Ua caag koj muaj zug luj zug nchaav ua luaj le!14Koj lub tebchaws cog ruaj khov rua ntawm txujkev ncaaj nceeg hab kev tseeb; txhua yaam kws koj ua qha rua peb paub has tas koj yog tug sab zoo hab muaj kev hlub.15Cov tuabneeg kws hu nkauj qhuas koj hab cov tuabneeg kws ua lub neej nyob huv qhov kaaj ntawm koj txujkev ua sab dlawb sab zoo mas puab muaj kev zoo sab heev.16Vim muaj koj puab txhaj zoo sab taag nub; hab puab qhuas koj txujkev ua sab dlawb sab zoo.17Koj paab peb muaj yeej luj kawg le; vim koj txujkev hlub, koj txhaj pub peb kovyeej.18Tug Tswv, koj xaiv tug kws tiv thaiv peb; koj yog cov Yixalayees tug Vaajtswv Dlawbhuv kws pub peb muaj vaajntxwv.


  Vaajtswv Tej Lug Cog Tseg rua Daviv


  19Tau ntev lug lawm zaaj ywgtoog kws koj has rua koj tug tubkhai kws muab sab npuab koj has tas, "Kuv tau paab ib tug tubrog kws nto npe heev; kuv tau muab lub zwmtxwv cob rua tug kws kuv xaiv ntawm cov pejxeem lug.20Kuv tau muab roj laub rua sau kuv tug tubkhai Daviv taubhau hab tsaa nwg ua vaajntxwv.21Kuv yuav txhawb nwg tug zug moog le, kuv lub fwjchim yuav ua rua nwg muaj zug heev.22Nwg cov yeebncuab yuav kov kov tsi yeej nwg; hab cov tuabneeg sab phem yuav kov tsi yeej nwg.23Kuv yuav tsuj ntag nwg cov yeebncuab hab tua txhua tug kws ntxub nwg.24Kuv yuav hlub nwg hab ua sab zoo rua nwg; kuv yuav paab kuas nwg kovyeej luas moog le.25Kuv yuav nthuav nwg lub tebchaws kuas dlaav txij ndlua ntawm Havtxwv Meditelanees moog txug ndlua tug Dlej Efalates.26 Nwg yuav has rua kuv tas, 'Koj yog kuv leej Txiv hab yog kuv tug Vaajtswv; koj yog lub pobzeb kws yog kuv txujkev cawm dlim.'27Kuv yuav tsaa nwg ua kuv tug tub hlub, nwg yog tug Vaajntxwv kws muaj fwjchim luj dlua lwm tug vaajntxwv.28Kuv yuav ceev kuv tej lug cog tseg rua nwg moog le, hab tej kws kuv tau nrug nwg sis coglug yuav nyob moog ibtxhis.29Nwg lub zwmtxwv yuav nyob ruaj khov ib yaam le lub ntuj; hab nwg caajceg yuav ua vaajntxwv moog le.30"Tabsis yog nwg caajceg tsi fwm kuv tej kevcai, hab tsi ua lub neej lawv le kuv tej lug saamfwm,31hab yog puab tsi ceev kuv tej lug qhuab ntuag, hab tsi khaws kuv tej lug saamfwm ca,32ces kuv yuav rau txim rua puab vim puab tej kev txhum; kuv yuav ua kuas puab raug kev txomnyem vim tej kev txhum kws puab ua.33Txawm le caag los kuv yuav tsi tso txujkev hlub Daviv tseg lossis yuav ncu ntsoov tej lug kws kuv cog tseg rua nwg lawm.34Kuv yuav tsi rhuav tej lug kws kuv cog tseg rua nwg, lossis yuav tsi thim tej lug kws kuv cog tseg rua nwg.35"Kuv tuav kuv lub npe kws dlawbhuv coglug ib zag xwb kaav moog taag ibtxhis; kuv yuav tsi dlaag Daviv ib zag le.36Nwg yuav muaj xeebntxwv tsi tu moog le hab yog tseem muaj lub nub tawm tuaj, kuv yuav tsomkwm nwg lub tebchaws moog le.37Nwg lub tebchaws yuav nyob ruaj khov ib yaam le lub hli, ua tug timkhawv tseeb nyob sau nruab ntug."


  Quaj Ntsuag rua tug Vaajntxwv Kws Swb Lawm


  38Tabsis koj chim kawg rua tug vaajntxwv kws koj tau xaiv tseg; koj tau tso nwg tseg hab ca nwg nyob qhuav nkuag ca.39Koj rhuav koj tej lug cog tseg rua koj tug tubkhai, hab muab nwg lub mom kub pov rua huv paag aav.40Koj muab nwg lub nroog tej ntsaa yeej rhuav puag taag hab ca tej chaw faajxwm pob puag taag.41Cov tuabneeg kws dlua kev, nyag nwg tej khoom taag; tej tuabneeg zej zog puavleej luag nwg plig.42Koj pub nwg cov yeebncuab tua yeej nwg lawm; koj ua rua nwg cov yeebncuab muaj kev zoo sab.43Koj ua kuas nwg tej cuabyeej ua rog siv tsi tau, hab ca nwg cov yeebncuab kovyeej nwg.44Koj tau tshem nwg tug cwj tawm ntawm nwg moog hab muab nwg lub zwmtxwv tsoo qaug rua huv aav lawm.45Koj txav nwg lub noobnyoog kuas tuablu, hab tsi pub kuas nwg tau ntsejmuag hlo le.


  Thov Vaajtswv Paab Kuas Dlim


  46Tug TSWV, koj txawm yuav nraim peb moog ibtxhis le los? Koj txujkev chim kws kub le suavtawg tseem yuav nyob ntev npaum le caag?47Ncu ntsoov has tas, kuv txujsa tuablu heev; Ncu ntsoov has tas koj tsim peb lug ua tuabneeg xwb!48Leejtwg txhaj yuav nyob ibtxhis tsi txawj tuag? Yuav ua le caag tuabneeg txhaj le tsiv dlim lub qhov ntxaa?49Tug Tswv, koj txujkev hlub thaus u dlua qhov twg lawm? Tej lug kws koj cog tseg rua Daviv nyob qhov twg lawm?50Thov koj ncu ntsoov kuv kws yog koj tug tubkhai kws raug luas thuam heev, kuv tiv tsi taug cov tuabneeg sab phem tej lug tsawm foom le lawm.51Tug Tswv, koj cov yeebncuab tau txobthuam tug vaajntxwv kws koj xaiv! Nwg moog txug qhov twg los luas pheej thuam nwg.52Thov qhuas tug Tswv moog ibtxhis le!


  Amees! Amees!

  NTU PLAUB


  (Phoo Ntawv Nkauj 90-106)


  Yog Vaajtswv hab Noobneej Tug


  1Tug Tswv, koj yeej ibtxwm yog peb lub chaw nyob.2Thaus koj tsi tau tsim lub nplajteb hab tej toj roob hauv peg, koj yeej muaj nyob lug lawm, hab koj yeej yog Vaajtswv moog ibtxhis le.3Koj kuas tuabneeg rov moog ua aav, koj muab tuabneeg hloov moog ua aav dlua.4Koj saib ib txheeb xyoo tsuas ntev le ib nub xwb; ib txheeb xyoo tsuas zoo ib yaam le naag mo kws lawm lossis zoo ib yaam le ib txoog teev thaus tsaus ntuj.5Koj kuav hlo peb moog ib yaam le nthwv dlej kuav; peb ua neej nyob tub tsi ntev npaum le zaaj npau suav. Peb zoo ib yaam le tej nroj tsuag kws nthaw kaug thaus sawv ntxuv,6nwg luj hlub hab tawg paaj, thaus yaav tsaus ntuj ca le ntsws hab qhuav lawm.7Koj txujkev chim ua rua peb raug puamtsuaj taag; koj txujkev npautawg ua rua peb ntshai kawg le.8Koj muab peb tej kev txhum tso rua ntawm koj xubndlag, txawm yog tej kev txhum kws peb ua nraim nkoog los koj yeej pum huv tuabsi9Vim koj txujkev chim txav peb txujsa, peb txhaj ua neej nyob tsi ntev peb lub neej xaus moog ib yaam le lub suab ntxhi kws pluj zuj zug lawm.10Peb tsuas ua neej nyob txug xyaa caum xyoo xwb, tug kws khov kawg tsuas nyob txug yim caum xyoo; txawm yog ua neej nyob ntev los tsuas muaj kev txomnyem hab nyuaj sab xwb, peb ua neej nyob tsi ntev, ces peb txujsa txawm yaaj ntxhis lawm.11Puas muaj leejtwg paub txug koj txujkev chim? Puas muaj leejtwg paub has tas thaus koj npautawg tuabneeg yuav ntshai npaum twg?12Thov koj qha kuas peb paub has tas, peb txujsa tuab lu kawg le, peb txhaj yuav xeev lug ua tuabneeg ntse.13Koj tseem yuav chim ntev le caag ntxiv hab? Tug Tswv, thov koj hlub koj cov tubkhai hab!14Thov kuas peb naj taagkig tau txais koj txujkev hlub kws tsi paub kawg kuas puv npo peb lub sab, peb txhaj muaj lub sab xyivfaab hab hu nkauj taag peb simneej.15Thov koj pub kuas peb muaj kev zoo sab ntau npaum le tej kev nyuaj sab kws koj tso lug raug peb ntau xyoo lawm.16Thov pub peb cov kws yog koj tubkhai pum koj tej num tseemceeb; hab thov ca peb cov xeebntxwv pum koj tug tshwjchim kws ci ntsaa ab.17Tug Tswv kws yog peb tug Vaajtswv, thov koj foom koob moov rua peb; thov paab kuas txhua yaam num kws peb ua ntawd tav hab vaammeej!

  Vaajtswv Yog tug Tiv Thaiv Peb


  1Tug kws moog cawm sav rua ntawm tug Tswv, hab tug kws nyob huv tug kws muaj Fwjchim Luj kawg nkaus txujkev tiv thaiv,2mas tug ntawd txhaj has tau rua tug TSWV has tas, "Koj yog tug tiv thaiv hab tsomkwm kuv. Koj yog kuv tug Vaajtswv; kuv ca sab ntsoov rua koj."3Nwg yuav tsi pub koj maag luas lub vuj hlua, hab nwg yuav paab koj dlim ntawm tej kaab mob kev tuag.4Nwg yuav nthuav hlo nwg ob phob tis lug roog koj; nwg yuav tsomkwm koj, koj yuav nyob tso sab plhuav, nwg txujkev ncaaj nceeg yuav tsomkwm hab tiv thaiv koj.5Mo ntuj los koj yuav tsi ntshai kev puamtsuaj lossis tsi ntshai tej xub neevnti kws luas tua nthawv nthaav thaus nruab nub,6lossis tej kaab mob kws lug raug suavdlawg thaus mo ntuj, lossis tej kev puamtsuaj kws tuaj raug suavdlawg thaus nruab nub.7Txawm yog muaj ib txheeb leej tuag nyob ntawm koj ib sab, hab muaj ib vaam leej tuag puagncig koj los yuav tsi muaj xwm dlaabtsi raug koj le.8Koj yuav tsaa qhovmuag saib hab pum luas rau txim rua cov tuabneeg sab phem.9Koj muab tug Tswv ua tug tiv thaiv koj, tug kws muaj Fwjchim Luj kawg nkaus yog tug tsomkwm koj,10 txhaj yuav tsi muaj kev puamtsuaj lug raug koj, hab kev nruj kev tsiv yuav tsi lug ze koj vaaj koj tsev.11Vaajtswv yuav khaiv nwg cov timtswv ceebtsheej lug tsomkwm koj, puab yuav tiv thaiv koj txhua qhov kws koj moog.12Puab ob txhais teg yuav fwj koj, tsi pub koj ob txhais kutaw raug pobzeb le.13Koj yuav tsuj pis ntag tsuv ntxhuav hab naab, txawm yog tej tsuv ntxhuav kws nyaum hab tej naab kws muaj taug los koj yuav muab tsuj nthi rua huv koj qaab xibtaws.14Vaajtswv has tas, "Kuv yuav cawm cov tuabneeg kws hlub kuv hab yuav tiv thaiv cov tuabneeg kws leeg kuv ua puab tug TSWV.15Thaus puab thov txug kuv, kuv yuav teb puab; thaus puab raug kev nyuaj sab, kuv yuav nrug puab nyob; kuv yuav cawm puab kuas dlim hab pub puab tau ntsejmuag.16Kuv yuav pub puab muaj sa ntev ua neej nyob hab kuv yuav cawm kuas puab dlim."

  Zaaj Nkauj Qhuas Vaajtsw


  1Tug TSWV, kuv ua koj tsaug hab hu nkauj qhuas koj kws yog Vaajtswv tug muaj Fwjchim Luj kawg nkaus,2naj taagkig qha koj txujkev hlub kws tsi paub kawg, hab naj mo qha koj txujkev ncaaj nceeg,3nrug tej suab nkauj nogncaas hab tej suab raaj kws zoo heev.4Tug Tswv, koj tej num kws tseemceeb ua rua kuv zoo sab heev; kuv hu nkauj zoo sab rua txhua yaam kws koj tau ua lug lawm.5Tug Tswv, koj tej num tseemceeb kawg le! Koj txujkev xaav tub kawg nkaus!6Qhov nuav ua rua tug tuabneeg ruag paub tsi txug; tug tuabneeg ruag tsi totaub tej ntawd le.7Cov tuabneeg sab phem yuav luj hlub ib yaam le tej nroj tsuag, hab cov tuabneeg txhum yuav vaammeej, tabsis puab yuav raug kev puamtsuaj taag,8rua qhov koj yog tug TSWV kws muaj fwjchim nyob moog ibtxhis.9Peb paub has tas koj cov yeebncuab yuav tuag taag, hab cov tuabneeg sab phem yuav swb.10Koj pub rua kuv muaj zug ib yaam le tug nyuj qus; koj foom koob moov rua kuv muaj kev zoo sab.11Kuv pum has tas kuv cov yeebncuab swb taag lawm, hab nov cov tuabneeg sab phem quaj ntshunrooj.12Cov tuabneeg ncaaj nceeg yuav luj hlub ib yaam le tej ntsuag txoob; hab puab yuav hlub zoo ib yaam le tej ntoo cab peg Lenpanoos.13Puab zoo ib yaam le cov ntoo kws cog huv tug Tswv lub tsev kws tawg paaj ntsaa ab nyob huv peb tug Vaajtswv lub Tuamtsev,14txawm yog cov ntoo tub laug lawm los tseem ntsuab, txi taug txiv hab khov heev.15Qhov nuav qha has tas tug Tswv yeej ncaaj nceeg, tug kws tsomkwm kuv, nwg yeej tsi muaj ib qho txhum le.

  Vaajtswv Yog Vaajntxwv


  1Tug Tswv yog Vaajntxwv. Nwg tug tshwjchim ci ntsaa ab hab nwg tug zug luj zug nchaav ua nwg tsoog tsho naav lub nplajteb yeej muaj chaw nyob ruaj nreeg tsi txawj txaav le.2Tug TSWV, koj lub zwmtxwv yeej nyob khov kho thaus chivkeeb lug lawm hab koj yeej nyob ibtxhab ibtxhis thaus u lug lawm.3Tug TSWV, tej havtxwv kws tub heev ua suab nrov nroo ntwg; tej suab ntawd nrov tseeg nkawg tuaj.4Tug Tswv yog tug kws muaj fwichim luj kaav sau ntuj ceebtsheej, nwg muaj fwjchim luj tshaaj tej suab havtxwv nrov hab muaj fwjchim luj dlua tej nthwv dlej havtxwv kws ndlaas nphau nphwv.5Tug Tswv, koj txuj kevcai muaj nyob moog tsi paub pluj, hab koj lub Tuamtsev kws dlawbhuv yuav nyob moog ibtxhis.

  Vaajtswv Txav Txim rua Txhua Yaam


  1Tug Tswv, koj yog Vaajtswv tug kws rau txim; thov qha koj txujkev chim rua suavdlawg pum!2Koj yog tug txav txim rua tuabneeg nplajteb; thov koj sawv hab ua pauj kuas txaus nkaus rua cov tuabneeg khaavtheeb.3Tug TSWV, cov tuabneeg sab phem yuav zoo sab ntev le caag? Tseem tshuav ntev le caag hab?4Puab yuav has lug phem khaavtheeb ntsuav hab khaav tej kev phem kws puab ua moog ntev le caag?5Tug Tswv, puab caij tsuj koj tsaav tuabneeg hab puab tsimtxom cov tuabneeg kws yog koj tug.6Puab tua cov puj ntsuag hab cov mivnyuas ntsuag, hab puab tua lwm tsaav tuabneeg kws lug nyob huv peb lub tebchaws.7Puab has tas, "Tug Tswv yeej tsi pum peb le; cov Yixalayees tug Vaajtswv tsi paub hlo le."8Kuv tsaav tuabneeg, ua caag mej yuav ruag ua luaj le? Cov tuabneeg ruag, thaus twg mej maam le ntse?9Vaajtswv yog tug kws tsim peb muaj qhovntsej, nwg tseem tsi nov hab los? Vaajtswv yog tug tsim peb muaj qhovmuag, nwg tseem tsi pum hab los?10Vaajtswv qhuab ntuag txhua tsaav tuabneeg, nwg tseem tsi tau rau txim rua puab hab los? Nwg yog xwbfwb rua txhua tug, nwg tseem tsi muaj kev txawj ntse le los?11Tug Tswv paub tej kws tuabneeg xaav huv sab; nwg paub has tas tej kws tuabneeg xaav tsi muaj qaabhau dlaabtsi.12Tug Tswv, tug tuabneeg kws koj qha hab koj muab koj txuj kevcai cob rua, mas muaj kev kaaj sab lug!13Koj pub tug ntawd tau su nub kws muaj kev ntxhuv sab moog txug nub kws luas khawb tau qhov cuab tug tuabneeg sab phem tsaiv.14Tug Tswv yuav tsi tso nwg tsaav tuabneeg tseg; nwg yuav tsi ncaim nwg cov tuabneeg hlo le.15Yuav rov muaj kev ua ncaaj nyob huv tej tsev tu plaub, ces cov tuabneeg ncaaj yuav ua ncaaj nceeg moog le.16Leejtwg yuav sawv kuv cev moog tawmtsaam cov tuabneeg sab phem? Leejtwg yuav tuaj kuv tog tawmtsaam cov tuabneeg ua phem ua qas?17Yog tug Tswv tsi cawm kuv, kuv yuav ca le moog rua huv tubtuag teb.18Kuv has tas "Kuv qaug lawm lauj"; tabsis tug Tswv, koj txujkev hlub kws tsi paub kawg paab kuv sawv rov lug.19Thaus kuv ntxhuv sab hab ywjfaabywjfwj, koj nplig kuv lub sab kuas kuv rov muai kev zoo sab.20Vaajtswv, koj yeej tsi koom sab nrug tug txav txim tsi ncaaj kws nwg txav txim tsi lawv le txujcai,21nwg tuavhuv ua tsi ncaaj rua cov tuabneeg zoo hab txav txim tuag rua tug tuabneeg tsi muaj txim.22Tabsis tug Tswv tiv thaiv kuv; kuv tug Vaajtswv tsomkwm kuv.23Nwg yuav rau txim rua puab, vim tej kev phem kws puab ua hab ua kuas puab puamtsuaj vim puab tej kev txhum; tug Tswv kws yog peb tug Vaajtswv yuav ua kuas puab puamtsuaj.

  Zaaj Nkauj Qhuas Vaajtswv


  1Ca le nrug peb qhuas tug Tswv! Peb ca le hu nkauj zoo sab qhuas Vaajtswv tug kws tsomkwm peb!2Peb ca le lug cuag nwg, ua nwg tsaug hab hu nkauj zoo sab qhuas nwg.3Rua qhov tug Tswv yog Vaajtswv tug kws muaj fwjchim luj, nwg yog tug Vaajntxwv kws muaj fwjchim luj tshaaj lwm tug vaajtswv.4Nwgkaavtaagnrholub qaab ntuj nuav, txij ndlua huv tej qhov tsua kws ub tub moog txug sau tej hauv roob sab.5Nwg kaav taagnrho tej havtxwv kws nwg tsim; hab kaav thooj aav kws nwg txhais teg puab.6Ca le lug hab peb khoov ntshis pehawm nwg; peb ca le txhus caug ntawm tug Tswv lub xubndlag, nwg yog tug tsim peb!7Nwg yog peb tug Vaajtswv; peb yog cov tuabneeg kws nwg tsomkwm, peb yog paab yaaj kws nwg pub zaub rua noj. Nub nua ca le noog tej lug kws nwg has:8"Mej tsi xob ua tuabneeg tawvncauj le mej cov yawmkoob ua thaus nyob nraag taj suabpuam Melinpas hab Maxas.9Thaus nyob nraag puab sim kuv sab, puab pum txhua yaam kws kuv ua paab puab lawm los puab tseem sim kuv sab le ntawd.10Plaub caug xyoo ntawd kuv dlhuav cov tuabneeg nuav kawg le, kuv has tas, 'Ua caag puab yuav tsi muab sab npuab kuv hlo le; puab tsi kaam noog kuv tej lug qhuab qha.'11Chim kuv sab, kuv txhaj has lug txav npluav rua puab has tas, 'Mej yuav tsi tau moog nyob huv lub tebchaws kws kuv muab rua mej.'"

  Vaajtswv Yog tug Vaajntxwv Kws Luj Tshaaj Plawg


  (1 Xwmtxheej Vaajntxwv 16.23-33)


  1Ca le hu ib zaaj nkauj tshab qhuas tug Tswv! Tuabneeg thoob nplajteb ca le hu nkauj qhuas tug Tswv!2Ca le hu nkauj qhuas tug Tswv hab ua nwg tsaug! Naj nub pav nwg txujkev cawm dlim rua suavdlawg noog.3Ca le pav nwg lub koob lub npe kws nrov nchaa moo lug rua txhua lub tebchaws, pav nwg tej num tseemceeb rua txhua tsaav tuabneeg tau nov; qha nwg teg num kws luj kawg nkaus rua txhua tsaav tuabneeg.4Tug Tswv yog tug kws muaj fwjchim luj, tsimnyog suavdlawg qhuas nwg kawg le; suavdlawg yuavtsum fwm nwg heev dlua fwm tej vaajtswv huv tuabsi.5Lwm tsaav tuabneeg tej vaajtswv tsuas yog mlom xwb. tabsis tug Tswv yog tug tsimlub ntuj.6Nwg lub koob meej hab tug tshwjchim ci ntsaa ab nyob puagncig nwg; nwg lub fwjchim hab kev zoo nkauj nyob puagncig nwg lub Tuamtsev.7Tuabneeg thoob nplajteb, ca le qhuas tug TSWV; ca le qhuas nwg tug tshwjchim hab nwg tug zug.8Ca le qhuas tug Tswv lub npe kws muaj koob muaj meej; ca le nqaa khoom tuaj fij rua huv nwg lub Tuamtsev.9Suavdlawg yuavtsum tu lub sab kuas dlawbhuv' moog pehawm tug Tswv; tuabneeg nplajteb, ca le tshee quas nyo ntawm nwg xubndlag!10Ca le has rua txhua lub tebchaws has tas, "Tug Tswv yog Vaajntxwv! Lub nplajteb yeej nyob ruaj nreeg tsi txaav chaw le; nwg yuav txav txim ncaaj nceeg rua txhua tsaav tuabneeg."11Lub nplajteb hab lub ntuj ca le zoo sab hlo! Havtxwv hab txhua yaam tsaj kws nyob huv havtxwv ca le qw ntshu nrooj;12tej laj teb hab tej qoobloo kws nyob huv tej teb ca le zoo sab; tej ntoo huv haav zoov yuav qw zoo sab13thaus kws tug Tswv lug kaav lub nplajteb nuav. Nwg txujkev ncaaj nceeg hab dlawbhuv yuav kaav tuabneeg nplajteb.

  Vaajtswv Muaj Fwjchim Luj Tshaaj Plawg


  1Tug TSWV yog vaajntxwv! Lub nplajteb ca le zoo sab! Tej koog povtxwv huv havtxwv, mej ca le zoo sab!2Muaj fuab tsaus nti nyob puasncig nwg; nwg kaav tuabneeg nplajteb ntawm kev ncaaj nceeg hab dlawbhuv.3Muaj nplaim tawg ua nwg ntej hab kub nwg cov yeebncuab kws nyob puagncig nwg.4Nwg ua kuas tsaglig xub ci pum kev thoob nplajteb; lub nplajteb pum hab ntshai tshee nyo.5Tej hauv roob yaaj le cab ntaab taabmeeg tug Tswv, taabmeeg tug Tswv kws kaav taagnrho lub nplajteb.6Lub ntuj pav nwg txuj kev ncaaj nceeg, hab txhua tsaav tuabneeg pum nwg tug tshwjchim kws ci ntsaa ab.7Txhua tug kws pe tej mlom yuav poob ntsejmuag; taagnrho tej vaajtswv yuav txhus caug pehawm tug Tswv.8Tug Tswv, vim koj txujkev txav txim, cov tuabneeg kws nyob huv Xi-oos muaj kev zoo sab heev, hab tej nroog huv tebchaws Yudas los zoo sab kawg le.9Tug Tswv kws muaj Fwjchim Luj luj kawg nkaus, koj yog tug kws kaav taagnrho lub nplajteb nuav; koj yog tug kws muaj fwjchim luj dlua tej vaajtswv huv tuabsi.10Tug Tswv hlub cov tuabneeg kws ntxub tej kev phem kev qas; nwg tsomkwm nwg tsaav tuabneeg txujsa; nwg tso puab dlim ntawm cov tuabneeg sab phem txhais teg.11Qhov kaaj ci rua cov tuabneeg ncaaj nceeg, hab ua rua cov tuabneeg zoo muaj kev zoo sab kawg.12Mej cov kws yog tuabneeg ncaaj nceeg ca le zoo sab, vim txhua yaam kws tug TSWV ua taag lug lawm! Ncu ntsoov txhua yaam kws tug Vaajtswv dlawbhuv ua taag lug lawm, hab ua nwg tsaug.

  Vaajtswv Yog tug Kaav Lub Nplajteb


  1Ca le hu ib zaaj nkauj tshab qhuas tug Tswv; nwg tau ua tej txujci kws tseemceeb heev! Nwg kovyeej lug ntawm nwg lub fwjchim hab nwg tug zug.2Tug TSWV qha nwg txujkev muaj yeej; nwg qha nwg lub fwjchim rua txhua tsaav tuabneeg paub.3Nwg ua lawv le tej lug kws nwg cog tseg rua tsaav tuabneeg Yixalayees, nwg ua sab dlawb sab zoo hab hlub puab moog ibtxhis. Txhua tsaav tuabneeg kws nyob txhua qhov puavleej pum peb tug Vaajtswv txujkev muaj yeej.4Tuabneeg nplajteb ca le hu nkauj zoo sab qhuas tug Tswv; ca le hu nkauj qhuas nwg hab zoo sab ua nwg tsaug!5Ca le hu nkauj qhuas tug Tswv! Ca le ntaus nkauj nogncaas!6Ca le tshuab raaj tshuab xyu! hab qw zoo sab qhuas tug Tswv kws yog peb tug Vaajntxwv.7Dlej havtxwv hab txhua yaam kws nyob huv havtxwv ca le qw ntshu nrooj; lub nplajteb hab txhua yaam kws nyob huv lub nplajteb ca le hu nkaui!8Tej dlej, mej ca le npuaj teg; tej hauv roob, mej ca le hu nkauj zoo sab ua ke ntawm tug Tswv lub xubndlag,9rua qhov nwg lug kaav lub nplajteb nuav lawm, nwg txujkev ncaaj nceeg hab dlawbhuv yuav kaav tuabneeg nplajteb.

  Vaajtswv Yog Vaajntxwv tug Kws Muaj Fwjchim Luj


  1Tug Tswv yog Vaajntxwv,hab tej tuabneeg ntshai nwg tshee nyo. Nwg nyob sau nwg lub zwmtxwv ntawm ob tug qhelunpees, hab lub nplajteb ua zug koog.2Tug Tswv yog tug muaj fwjchim luj nyob huv Xi-oos; nwg yog tug kws kaav txhua lub tebchaws huv tuabsi.3Txhua tug yuav qhuas nwg lub npe hab lub koob meej kws nrov nchaa moo lug. Nwg tuab leeg yog tug Dlawbhuv!4Vaajntxwv tug kws muaj fwjchim luj, nyam txujkev ncaaj nceeg, koj muab txujkev ncaaj nceeg rua cov Yixalayees; koj coj txujkev ncaaj nceeg hab kev dlawbhuv lug.5Ca le qhuas tug Tswv kws yog peb tug Vaajtswv; ca le pehawm nwg ntawm nwg lub zwmtxwv! Nwg tuab leeg yog tug Dlawbhuv!6Mauxes hab Aloos yog nwg ob tug povthawj, hab Xamuyees tuab leeg yog tug kws thov tug TSWV; puab hu tug Tswv hab nwg teb puab tej lug thov.7Tug Tswv has lug huv tauv fuab tuaj rua puab; puab fwm tej kevcai hab tej lug saamfwm kws nwg muab cob rua puab lawm.8Tug TSWV kws yog peb tug Vaajtswv, koj teb koj tsaav tuabneeg tej lug thov; txawm yog koj tau rau txim rua puab, vim puab tej kev txhum los koj qha rua puab has tas, koj yog tug Vaajtswv kws zaam txim.9Ca le qhuas tug Tswv kws yog peb tug Vaajtswv; hab pehawm nwg ntawm nwg lub roob dlawbhuv! Vim tug TSWV kws yog peb tug Vaajtswv, nwg yog tug Dlawbhuv.

  Zaaj Nkauj Qhuas Vaajtswv


  1Tuabneeg thoob plawg nplajteb ca le hu nkauj qhuas tug Tswv!2Ca le zoo sab hab pehawm tug TSWV; ca le txaav lug nyob ntawm nwg lub xubndlag hab hu nkauj zoo sab!3Ca le leeg has tas tug Tswv yog Vaajtswv. Nwg tsim peb hab peb yog nwg tug; peb yog nwg tsaav tuabneeg hab peb yog nwg paab yaaj.4Ca le moog huv nwg lub Tuamtsev hab ua nwg tsaug; ca le moog rua huv tej chaav tsev hab qhuas nwg. Ca le ua nwg tsaug hab qhuas nwg lub npe.5Tug Tswv yog tug kws zoo kawg nkaus, nwg txujkev hlub nyob moog ibtxhis; hab nwg txujkev ncaaj nceeg nyob moog ibtxhis tsi kawg.

  Vaajntxwv Tej Lug Cog Tseg


  1Tug Tswv, kuv hu nkauj qhuas koj, kuv zaaj nkauj yog has txug qhov kws koj ua sab dlawb sab zoo hab ncaaj nceeg.2Kuv yuav xyum ua lub neej kuas tsi muaj leejtwg thuam tau le. Thaus twg koj maam lug cuag kuv? Kuv yuav ua lub neej dlawbhuv nyob huv kuv lub tsev3 hab kuv yuav tsi quavntsej tej kev phem kev qas le. Kuv ntxub tej kws cov tuabneeg tsiv tawm ntawm Vaajtswv moog lawm ua; kuv yuav tsi raus teg rua tej kev phem kev qas ntawd le.4Kuv yuav tsi ua tuabneeg sab nkhaus hab kuv yuav tsi koom nrug cov tuabneeg sab phem.5Kuv yuav muab cov tuabneeg kws has luas plig ua kuas puamtsuaj; kuv yuav tsi ua sab ntev rua tug tuabneeg khaavtheeb hab muaj plhus hlo le.6Kuv yuav pub cov tuabneeg kws muaj lub sab npuab Vaajtswv nyob huv kuv lub loog. Kuv yuav ca cov tuabneeg kws muaj lub sab ncaaj ua kuv teg num.7Yuav tsi muaj tuabneeg dlaag nyob huv kuv lub loog; yuav tsi muaj cov tuabneeg ntsejmuag ncaaj sab nkhaus nyob taabmeeg kuv.8Kuv yuav rhuav cov tuabneeg sab phem kws nyob huv peb lub tebchaws ib nub dlhau ib nub kuas pluj taag; kuv yuav muab cov tuabneeg limham ntab tawm huv tug Tswv lub nroog moog.

  Tug Tub Hluas Tej Lug Thov Vaajtswv thaus Raug Kev Nyuaj Sab


  1Tug Tswv, thov koj noog kuv tej lug thov, hab noog kuv lub suab kws thov koj paab!2Thaus kuv raug kev txomnyem, thov koj tsi xob tsiv nraim kuv! Thov koj tig ntsej noog kuv tej lug hab teb kuv thaus kuv thov koj!3Kuv txujsa taabtom yuav pluj moog ib yaam le cov paa nchu; hab kuv lub cev taabtom kub cuag suavtawg hlawv.4Kuv raug luas tsuj qaug ib yaam le tej nroj qhuav; kuv txhaj tsi qaab lus noj kuv cov mov lawm.5Kuv ntsaaj quas lawg; kuv lub cev tshuav tawv qhwv pobtxhaa lawm xwb.6Kuv zoo le tug noog kws nyob tom taj suabpuam, zoo ib yaam le tug plaas kws nyob huv lub zog kws dlo quas cuas.7Kuv pw tsi tsaug zug le; kuv zoo ib yaam le tug noog kws nyob khua sab khuav sau ruv tsev.8Kuv tej yeebncuab tuaj txob thuam kuv taag nub; cov tuabneeg kws tuammom kuv siv kuv lub npe foom tsi zoo.9-10Vim koj chim hab npautawg, kuv txhaj noj tshauv ib yaam le noj mov, hab haus dlej los haus tau kuv cov kua muag. Koj muab kuv nqaa hab laim povtseg.11Kuv txujsa zoo ib yaam le tug dluab ntxoov ntxoo thaus yuav tsaus ntuj; kuv zoo ib yaam le tej nroj kws qhuav lawm.12Tabsis tug Tswv, koj nyob sau koj lub zwmtxwv moog ibtxhis; Txhua tam tuabneeg yuav ncu ntsoov koj.13Koj yuav sawv tseeg lug hlub Xi-oos; rua qhov tub txug lub sijhawm kws taabncuab Xi-oos lawm; lub sijhawm kws teem ca lug txug lawm lauj!14Koj cov tubkhai nyam Xi-oos kawg le, txawm yog Xi-oos raug rhuav puamtsuaj ua tej pawg pobzeb lawm los puab tseem tshua nwg kawg le.15Txhua tsaav tuabneeg yuav ntshai tug Tswv; txhua tug vaajntxwv kws nyob huv nplajteb nuav yuav ntshai nwg lub fwjchim.16Thaus tug Tswv rov txhim khu lub nroog Xi-oos dlua tshab, nwg lub fwjchim yuav tshwm lug rua suavdlawg pum.17Nwg yuav noog nwg tsaav tuabneeg kws tsi muaj leejtwg mob sab rua tej lug thov.18Ca le muab tej kws tug Tswv tau ua taag lug lawm sau ca rua tej xeebntxwv yaav tom ntej tau nyeem, kuas cov tuabneeg kws tseem yuav yug lug txhaj tau qhuas Vaajtswv.19Tug Tswv saib sau nwg lub chaw dlawbhuv sau ntuj tuaj, nwg nyob sau ntuj saib tuaj rua huv nplajteb.20Nwg nov cov tuabneeg kws raug txim tej suab quaj, hab nwg tso cov tuabneeg kws raug luas rau txim kuas dlim kev tuag.21Hab tuabneeg yuav pav nwg lub npe huv Xi-oos, hab tuabneeg yuav qhuas nwg nyob huv lub nroog Yeluxalees22rua thaus kws ntau tsaav tuabneeg hab ntau lub tebchaws tuaj sis sau ua ke pehawm tug Tswv.23Tug TSWV txu kuv tug zug rua thaus kuv tseem hluas; nwg txav kuv txujsa kuas kuv ua neej nyob tsi ntev.24Vaajtswv, thov koj tsi xob coj kuv moog thaus kuv tseem yog ib nraabneej. Tug Tswv, koj yog tug nyob moog ibtxhis;25Thaus chivkeeb koj txhais teg tsim lub nplajteb hab tsim lub ntuj.26Tej ntawd yuav pluj moog taag, tabsis koj yuav nyob moog ibtxhis; tej ntawd yuav txawj qub hab ndluag ib yaam le tej tsoog tsho. Koj yuav muab tej ntawd hloov ib yaam le luas hloov rig tsho, ces tej ntawd yuav pluj moog.27Tabsis koj zoo le qub hab koj yuav nyob moog ibtxhis tsi txawj kawg le.28Peb tej tubki yuav nyob kaaj sab lug, vim koj yog tug tiv thaiv, mas puab cov xeebntxwv yuav nyob tso sab plhuav.

  Vaajtswv Txujkev Hlub


  1Kuv lub sab, ca le qhuas tug Tswv! Taagnrho kuv lub cev ca le qhuas nwg lub npe kws dlawbhuv!2Kuv lub sab, ca le qhuas tug TSWV, hab ncu ntsoov nwg txaj ntsig.3Nwg zaam kuv tej kev txhum huv tuabsi, hab khu kuv tej mob zoo hlo.4Nwg paab kuv dlim kev pluj kev tuag nwg hlub kuv hab taabncuab kuv, nwg foom koob moov rua kuv.5Nwg pub txhua yaam zoo rua kuv lub neej, yog le ntawd kuv txhaj tseem hluas hab muaj zug khov kho ib yaam le tug dlaav.6Tug Tswv paab cov kws raug luas tsimtxom hab nwg tuaj puab tog paab kuas puab yeej.7Tug Tswv qha nwg teg num rua Mauxes hab pub rua cov Yixalayees pum nwg tej txujci kws tseemceeb.8Tug TSWV yog tug muaj sab dlawb sab zoo hab muaj kev hlub, nwg tsi chim sai hab nwg hlub moog ibtxhis.9Nwg tsi tshev hab nwg tsi chim moog ibtxhis.10Nwg tsi rau txim rua peb lawv le tej kev txhum kws tsimnyog peb raug lossis tsi ua pauj peb lub txim hab tej kev txhum kws peb ua.11Lub ntuj nyob sab dlhau lub nplajteb npaum le caag, tug Tswv hlub cov kws fwm nwg heev npaum le ntawd.12Nubtuaj dleb nubpoob npaum le caag, tug Tswv muab peb tej kev txhum moog povtseg dleb npaum le ntawd.13Leej txiv hlub nwg cov mivnyuas npaum le caag, tug Tswv hlub cov kws fwm nwg npaum le ntawd.14Tug TSWV paub has tas, nwg muab dlaabtsi lug tsim peb; nwg ncu ntsoov has tas, peb yog moov aav xwb.15Peb txujsa zoo ib yaam le tej nroj tsuag; peb luj hlub mog nyoos ib yaam le lub paaj nroj;16thaus cua ntsawj lub paaj ntawd txawm zeeg lawm, hab tsi muaj leejtwg rov pum lub paaj ntawd dlua.17Tabsis tug TSWV hlub cov tuabneeg kws fwm nwg moog ibtxhis, hab nwg muaj sab dlawb sab zoo rua txhua tam tuabneeg.18Yog pub rua cov tuabneeg kws coj lawv le nwg tej lug cog tseg; hab noog nwg tej lug qhuab qha kawg sab kawg ntsws.19Tug TSWV muab nwg lub zwmtxwv txawb rua sau ntuj; nwg yog tug kws kaav ib puas tsaav yaam huv tuabsi.20Cov timtswv ceebtsheej kws muaj zug hab muaj fwjchim ua lawv le tug Tswv tej lug qhuab qha, hab noog tej lug kws nwg has, mej ca le qhuas tug Tswv!21Txhua yaam kws muaj fwjchim nyob sau qaumntuj, mej yog tug Tswv cov tubkhai kws ua lawv le nwg sab nyam, ca le qhuas tug Tswv!22Txhua yaam kws tug Tswv tsim lug nyob txhua qhov kws tug Tswv kaav, ca le qhuas tug Tswv. Kuv lub sab ca le qhuas tug Tswv!

  Qhuas Tug Kws Tsim Ib Puas Tsaav Yaam


  1Kuv lub sab ca le qhuas tug Tswv! Tug Tswv kws yog kuv tug Vaajtswv, koj yog tug muaj fwjchim luj! Koj lub koob meej hab tug tshwjchim ci ntsaa ab puagncig koj;2koj muab qhov kaaj qhwv koj. Koj muab lub ntuj nthuav ib yaam le nthuav lub tsev ntaub,3koj tsim koj lub tsev rua sau cov nplaim dlej kws nyob sau qaumntuj. Koj siv cov fuab ua koj lub tsheb hab koj caij sau tej cua.4Koj siv tej cua ua koj cov tub xaa xuv hab tej tsaglig xub kws cig lab vog ua koj cov tubkhai.5Koj muab lub nplajteb txawb khov rua ntawm tej ncej kws txheem, lub nplajteb yuav nyob qhov ntawd tsi txaav chaw le.6Koj kuas dlej havtxwv laum nkaus lub nplajteb; ib yaam le tej tsoog tsho qhwv nkaus tuabneeg lub cev, hab dlej nyaab puv nkaus sau tej hauv roob.7Thaus koj nthe nqho, dlej txawm ndlwg; thaus dlej nov koj lub suab has, dlej ca le ndlwg laub lug lawm.8Tej dlej ntawd ndlwg sau tej roob hab huv tej haav txhua nrho lug rua ntawm qhov chaw kws koj tsim ca rua tej dlej ntawd.9Koj kem nrim tseg kuas dlej tsi muaj peevxwm ndlwg dlhau tug nrim ntawd, kuas tej dlej ntawd txhaj tsi ndlwg lug nyaab lub nplajteb nuav dlua.10Koj tsim tej dlej cag ndlwg lawv tej kwj haa hab tej dlej kws ndlwg lawv tej kwj dleg.11Tej dlej ntawd txhawv lug rua tej tsaj qus haus; hab tej neeg luav qus haus thaus tshaib nqhes.12Tej naag noog lug ua zeg rua sau tej ntoo kws nyob ze rua ntawm ntug dlej hab quaj seev yeeg.13Koj tso naag sau ntuj lug ywg tej roob, koj foom koob moov rua txhua qhov thoob plawg lub nplajteb.14Koj tsim kuas muaj tej nroj tsuag hlaav mog nyoos rua tej tsaj txhu noj hab muaj qoobloo rua tuabneeg cog kuas tuabneeg txhaj muaj noj muaj haus,15hab muaj cawv txiv maab lug haus ua rua tuabneeg zoo sab, kuas muaj tej roj txiv ntoo ua rua tuabneeg luag ntxhi hab muaj mov ua rua tuabneeg muaj zug tuaj.16Tej ntoo cab peg Lenpanoos puavleej tau dlej naag txaus, tej ntoo ntawd yeej yog tug Tswv le, nwg yog tug cog ca.17Tej noog lug ua zeg rua sau tej ntoo ntawd hab us dlej lug ua zeg rua ntawm tej ntoo thuv.18Tej sai nyob sau tej roob sab hab tej ntxim tsua nyob huv tej qhov tsua.19Koj tsim muaj lub hli lug quas hli hab quas xyoo; lub nub nwg paub nwg lub caij kws poob qho.20Koj tsim kuas muaj mo ntuj hab thaus tsaus ntuj tej tsaj nruab nraag tawm tuaj nrhav noj.21Tej thaav tsuv ntxhuav nyooj lawg tawm moog nrhav tej tsaj kws Vaajtswv pub rua puab noj.22Thaus nub tawm tuaj tej tsaj ntawd txawm rov moog nkaum rua huv tej qhov kws puab txeev pw;23ces tej tuabneeg maam le tawm moog ua puab tej num, hab ua num tsi su moog txug thaus tsaus ntuj.24Tug Tswv, koj tsim ib puas tsaav yaam! Thaus peb saib tej kws koj tsim ntawd ua rua peb pum has tas koj yog tug muaj tswvyim! Lub nplajteb puv nkaus ib puas tsaav yaam kws koj tsim tseg.25Muaj havtxwv luj hab dlaav heev, muaj tsaj luj hab tsaj miv suav tsi txheeb nyob huv.26Muaj tej nkoj kws tuabneeg tsaav moog lug huv havtxwv, muaj Levi-athas kws yog tug zaaj kws koj tsim tseg nyob ua si khuav huv havtxwv.27Tej zaaj ntawd tog ntsoov koj pub rua puab noj puab haus thaus tshaib nqhes.28Thaus koj pub rua puab noj, puab txhaj tau noj; koj pub rua puab muaj noj muaj haus, puab txhaj tau noj tau haus tsau.29Thaus koj fee plhu tsi quav ntsej, puab ntshai kawg le; thaus koj rhu koj txuj paa ntawm puab moog lawm, ces puab txawm tuag hab puab moog ua aav luaj le qub.30Tabsis thaus koj rau sav rau paa rua puab puab caj sa tuaj, koj pub txujsa tshab rua lub nplajteb.31Thov kuas tug Tswv tug tshwjchim kws ci ntsaa ab nyob moog ibtxhis! Thov kuas tug Tswv tsuas muaj zoo sab rua tej kws nwg tsim lawm!32Tug Tswv tsaa muag saib lub nplajteb lub nplajteb ua zug koog; tug Tswv kov tej hauv roob, tej hauv roob txawm nchu paa auv nab tawm tuaj.33 Kuv yuav hu nkauj qhuas tug TSWV taag kuv simneej; kuv yuav hu nkauj ua kuv tug Vaajtswv tsaug moog txug nub kuv tuag.34Thov kuas kuv tej nkauj hum nwg sab, rua qhov nwg yog tug kws ua rua kuv zoo sab luag ntxhi.35Thov kuas cov tuabneeg ua txhum raug puamtsuaj tu noob nrho huv nplajteb nuav moog; thov tsi xob tseg ib tug tuabneeg sab phem nyob hlo le. Kuv lub sab, ca le qhuas tug Tswv! Ca le qhuas tug Tswv!

  Vaajtswv hab Nwg Tsaav Tuabneeg


  (1 Xwmtxheej Vaajntxwv 16.8-22)


  1Ca le ua tug Tswv tsaug, ca le pav nwg lub koob lub npe kws zoo kawg nkaus; ca le qha kuas txhua tsaav tuabneeg paub tug Tswv tej num kws nwg tau ua.2Ca le hu nkauj qhuas tug TSWV; ca le qha kuas txhua tug paub tug Tswv tej txujci tseemceeb kws nwg tau ua.3Ca le zoo sab rua qhov peb yog Vaajtswv tug; txhua tug kws pehawm nwg ca le zoo sab.4Ca le moog cuag tug Tswv hab thov nwg paab, hab naj nub pehawm nwg.5-6Mej cov kws yog Anplahaas kws yog tug Tswv tug tubkhai cov xeebntxwv, mej cov kws yog Yakhauj tug kws tug Tswv xaiv tseg cov xeebntxwv: mej yuavtsum ncu ntsoov tej txujci tseemceeb kws tug Tswv ua hab nwg txujkev txav txim.7Tug Tswv yog peb tug Vaajtswv; nwg yog tug kws txav txim rua tuabneeg nplajteb txhua tug.8Nwg yuav ceev nwg tej lug cog tseg moog ibtxhis, nwg tej lug cog tseg kaav txug ib txheeb tam tuabneeg.9Tug Tswv yuav ceev tej lug kws nwg tau cog tseg rua Anplahaas, hab tej lug kws nwg tau cog tseg rua Ixaj lawm.10Tug Tswv coglug rua Yakhauj tuab zag xwb kaav moog ibtxhis.11Nwg has tas "Kuv yuav muab lub tebchaws Kana-aas rua koj ua koj tug moog le."12Thaus Vaajtswv tsaav tuabneeg tsi tau fuamvaam coob mas puab tsiv ib qho rua ib qho huv lub tebchaws Kana-aas.13Puab tsiv ib tsaav tuabneeg moog rua ib tsaav tuabneeg, hab puab tsiv ib lub tebchaws moog rua ib lub tebchaws.14Tabsis Vaajtswv tsi pub leejtwg tsimtxom puab le; nwg tsomkwm puab hab txwv tej vaajntxwv has tas:15"Mej tsi xob ua le caag rua kuv cov tubkhai kws kuv xaiv lawm; mej tsi xob kov kuv cov cevlug."16Tug Tswv rhu puab tej zaub mov lawm, hab tso kev tshaib nqhes rua puab lub tebchaws.17Tabsis nwg tso ib tug txivneej ua puab ntej moog, tug ntawd yog Yauxej tug kws raug muab muag moog ua luas qhev.18Luas muab saw hlau khi nwg ob txhais kutaw, hab muab khawb khawm nwg cejdlaab,19moog txug thaus Yauxej tej lug tshwm muaj tseeb. Tug Tswv tej lug ua timkhawv qha has tas Yauxej yog tug ncaaj.20Ces tug vaajntxwv kws kaav tebchaws Iziv txhaj saamfwm kuas cov numtswv kws saib pejxeem muab Yauxej tso.21Vaajntxwv tsaa Yauxej ua ib tug nom luj hab ua tug tswj thoob plawg lub tebchaws;22Yauxej muaj fwjchim luj tshaaj vaajntxwv tsoom numtswv txhua tug hab muaj fwjchim saamfwm rua vaajntxwv cov tuavxaam txhua tug.23Ces Yakhauj txhaj tsiv moog rua nraag tebchaws Iziv, hab moog nyob huv lub tebchaws ntawd lawm.24Tug Tswv pub nwg tsaav tuabneeg muaj tubki fuamvaam coob, hab ua rua puab muaj zug tshaaj puab cov yeebncuab.25Nwg ua kuas cov tuabneeg Iziv ntxub nwg tsaav tuabneeg, hab dlaag ntxag nwg cov tubkhai.26Ces nwg khaiv Mauxes kws yog nwg tug tubkhai, hab Aloos tug kws nwg xaiv tseg lawm moog.27Mauxes hab Aloos tau ua Vaajtswv teg num luj hab ua tej txujci tseemceeb huv tebchaws Iziv.28Vaajtswv tso kev tsaus ntuj lug rua huv tebchaws Iziv, tabsis cov tuabneeg Iziv tsi noog nwg tej lug saamfwm.29Tug Tswv muab puab tej dlej hloov ua ntshaav hab ua rua puab tej ntseg tuag taag huv tuabsi.30Muaj qaav lug puv nkaus huv puab lub tebchaws; hab lug puv nkaus rua huv vaajntxwv lub loog.31Vaajtswv has, ces txawm muaj yoov qab hab yoov nyuj yaa lug puv nkaus huv lub tebchaws.32Vaajtswv tso lawg lug hloov naag hab tsaglig xub cig lab vog lug rua huv puab lub tebchaws.33Vaajtswv ua rua puab tej txiv maab, txiv ncuav pas hab tej ntoo luv tuag taag.34Vaajtswv has, ces txawm muaj kooj yaa lug, muaj ntauvaam tug kooj suav tsi txheeb le;35Cov kooj ntawd noj tej ntoo hab tej qoobloo thoob plawg lub tebchaws taag dlu lug.36Vaajtswv tua cov tuabneeg Iziv txhua yim tug tub hlub tuag taag.37Ces tug Tswv txhaj coj cov Yixalayees tsiv tawm; puab coj nyaj coj kub ntau heev nrug puab moog, puab txhua tug puavleej noj qaab nyob zoo hab muaj zug quas npho.38Cov Iziv ntshai cov Yixalayees kawg le hab zoo sab kws cov Yixalayees tsiv moog lawm.39Vaajtswv ua ib tauv fuab lug roog nwg tsaav tuabneeg, hab ua tug nplaim tawg rua puab pum kev mo ntuj.40Puab thov hab nwg tso noog ncuab lug; nwg tso manas sau ntuj lug rua puab noj nplua mag.41Nwg rua pobzeb ces dlej txawm txhawv tawm lug, hab ndlwg moog rua huv taj suabpuam cuagle ib tug dlej.42Nwg ncu ntsoov nwg tej lug tseemceeb kws nwg tau cog tseg rua nwg tug tubkhai Anplahaas lawm.43Yog le ntawd, nwg txhaj coj tsaav tuabneeg kws nwg xaiv tseg tawm moog, ces puab hu nkauj zoo sab kawg le.44Nwg muab lwm tsaav tuabneeg tej tebchaws lug ua nwg tsaav tuabneeg tug, hab ca nwg tsaav tuabneeg tau kaav luas tej tebchaws.45Yog le ntawd nwg tsaav tuabneeg txhaj le ceev nwg tej kevcai hab ua lawv le nwg tej lug saamfwm. Ca le qhuas tug Tswv!

  Tug Tswv Ua Zoo rua Nwg Tsaav Tuabneeg


  1Ca le qhuas tug Tswv! Ca le ua tug Tswv tsaug, rua qhov nwg muaj sab dlawb sab zoo; nwg txujkev hlub nyob moog ibtxhis.2Leejtwg txhaj muaj cuabkaav pav tau tej txujci tseemceeb kws tug Tswv tau ua? Leejtwg txhaj txawj qhuas nwg taag sab nrho?3Cov tuabneeg kws naj nub ua ncaaj lawv le tug Tswv tej lug saamfwm, mas puab yog cov kws muaj kev zoo sab kawg le. 4Tug Tswv, thaus koj paab koj tsaav tuabneeg thov koj ncu ntsoov kuv; thaus koj cawm puab thov xaam txug kuv hab.5Thov kuas kuv pum koj tsaav tuabneeg vaammeej, hab tau koom koj tsaav tuabneeg ua neej nyob kaaj sab lug; kuas kuv txhaj tau nrug koj tsaav tuabneeg tau koob meej.6Peb tau ua txhum ib yaam le peb cov yawmkoob; peb tau ua kev txhum hab ua phem ua qas lawm.7Thaus tseem nyob nraag tebchaws Iziv, peb cov yawmkoob tsi totaub Vaajtswv tej txujci kws tseemceeb le; puab tsi ncu qaab has tas nwg tau qha nwg txujkev hlub rua puab hab thaus nyob ntawm Havtxwv Lab, puab tau ntxeev sab rua tug kws muaj Fwjchim Luj kawg nkaus.8Txawm le ntawd los nwg tseem cawm puab lawv le nwg tau coglug tseg, yog nwg xaav qha nwg lub fwjchim kws luj rua puab pum.9Nwg has rua dlei Havtxwv Lab, ces dlej txawm faib hlo ua kev qhuav qhawv; nwg coj nwg tsaav tuabneeg moog dlhau rua saab tim u.10NWg paab puab dlim ntawm cov tuabneeg kws ntxub puab; nwg cawm puab dlim ntawm puab cov yeebncuab.11Dlej havtxwv nphau nphwv lug npug nkaus puab cov yeebncuab; ua rua cov yeebncuab tsi seem ib tug le.12NWg tsaav tuabneeg txhaj ntseeg nwg tej lug cog tseg hab hu nkauj qhuas nwg.13Tabsis puab txawm siv tsi ncu qaab tej txujci kws tug Tswv tau ua lawm, puab laam tau laam ua tsi yuav Vaajtswv ua tug tuavxaam le.14Thaus nyob nraag taj suabpuam, puab sab hlub xaav tau ntau, puab txhaj sim Vaajtswv sab;15nwg kuj muab tej kws puab thov rua puab, tabsis nwg tso tej kaab mob kws txaus ntshai heev lug rua puab.16Thaus nyob nraag taj suabpuam puab ua saib tsi taug Mauxes hab Aloos kws yog tug Tswv ob tug tubkhai kws dlawbhuv.17Ces aav txawm qheb hlo nqog kag Dathaas hab nphau lug txhub Anpilaas tsev tuabneeg;18suavtawg poob lug kub puab cov kwvtij hab hlawv cov tuabneeg sab phem tuag taaghuvtuabsi.19Puab muab kub lug nchuav ua ib tug mlom nyuj rua ntawm Roob Xinais hab puab pe tug mlom nyuj ntawd;20puab muab tug mlom kws zoo le tug tsaj noj zaub lug hloov Vaajtswv tug tshwjchim kws ci ntsaa quas ab chaw.21Puab tsi ncu qaab tug Vaajtswv kws tau ua tej txujci luj cawm puab dlim nraag tebchaws Iziv lawm.22Tug TSWV tau ua tej txujci tseemceeb nyob nraag tebchaws Iziv! Hab tau ua tej txujci kws xaav tsi thoob nyob ntawm Havtxwv Lab!23Thaus Vaajtswv has tas nwg yuav ua kuas nwg tsaav tuabneeg puamtsuaj, Manxes kws yog Vaajtswv tug tubkhai kws nwg xaiv txawm sawv cheem Vaajtswv tsi pub nwg txujkev chim rhuav nwg tsaav tuabneeg.24Cov Yixalayees tsi kaam moog nyob huv lub tebchaws kws tau zoo, rua qhov puab tsi ntseeg Vaajtswv tej lug cog tseg.25Puab nyob huv puab tej tsev ntaub hab ywg taag zug, tsi kaam noog tug Tswv tej lug le.26Yog le ntawd nwg txhaj has rua puab tas, nwg yuav ca kuas puab tuag taag rua huv taj suabpuam,27hab yuav muab puab cov xeebntxwv ntab tsiv moog nyob ua saab ua sua xyaw lwm tsaav tuabneeg, hab yuav ca puab tuag taag rua huv luas tej tebchaws.28Thaus nyob huv lub nroog Pe-aus, Vaajtswv tsaav tuabneeg tau moog nrug luas pe Npa-aas; hab moog nrug luas noj tej kws muab fij rua tej vaajtswv kws tsi muaj sa.29Tej kws puab ua ntawd ua rua tug Tswv npau tawg, nwg txhaj tso tej kaab mob kws txaus ntshai heev lug rua puab.30Tabsis Finehas txawm sawv tseeg rau txim rua cov tuabneeg kws ua txhum, ces tej kaab mob ntawd txhaj dlua moog lawm.31Qhov ntawd yog ua kuas puab ncu ntsoov tseg, ib tam rua ib tam moog ibtxhis le.32Nyob ntawm lub qhovdlej Melinpas, Mauxes ntxhuv sab kawg le, rua qhov cov Yixalayees ua rua tug Tswv chim heev.33Puab tau ua rua Mauxes npautawg kawg le, Mauxes txhaj laam tau laam has lug tsi xaav tom ntej tom qaab.34Puab tsi muab cov yeebncuab tua kuas tuag taag lawv le tug Tswv has,35tabsis puab moog nrug cov tuabneeg ntawd ua tshoob ua kug hab moog xyum ua lawv le cov tuabneeg ntawd ua.36Vaajtswv tsaav tuabneeg moog pe mlom, puab txhaj moog maag luas lub vuj hlua.37Puab muab puab tej tub tej ntxhais tua fij rua tej mlom huv tebchaws Kana-aas.38Puab muab puab tej mivnyuas kws tsi muaj txhum tua, vim puab tua tuabneeg le ntawd, puab lub tebchaws txhaj tsi huv lawm.39Tej kws puab ua ntawd, ua rua puab tsi huv hab puab tsi muab sab npuab Vaajtswv lawm.40Yog le ntawd tug TSWV txhaj chim rua nwg tsaav tuabneeg; hab nwg dlhuav puab heev.41Nwg muab puab cob rua lwm tsaav tuabneeg txhais teg, hab ca puab cov yeebncuab tuaj kaav puab.42Puab raug puab cov yeebncuab tsimtxom hab raug yuam ua qhev.43Tug Tswv tau paab puab ntau zag lawm, tabsis puab txhobtxwm ntxeev sab rua nwg hab puab tau moog ua kev txhum luj heev.44Txawm le ntawd los thaus puab thov tug Tswv, nwg nov puab tej suab quaj hab nwg paab puab dlim kev txomnyem.45Vim nwg taabncuab puab, nwg txhaj ncu txug nwg tej lug cog tseg, hab vim nwg txujkev hlub luj heev, nwg txhaj hloov sab.46NWg ua rua cov tuabneeg kws tsimtxom puab paub tu sab rua tej kws puab ua limham ntawd.47Tug Tswv kws yog peb tug Vaajtswv, thov cawm peb hab coj peb tawm huv lwm tsaav tuabneeg rov qaab lug; kuas peb txhaj tau ua koj tsaug hab qhuas koi lub npe kwsI dlawbhuv.48Ca le qhuas tug Tswv kws yog cov Yixalayees tug Vaajtswv; nwgnuav ca le qhuas nwg hab qhuas nwg moog ibtxhis le. Hab suavdlawg has tas, "Amees!"


  Ca le qhuas tug TSWV!

  NTU TSIB


  (Phoo Ntawv Nkauj 107-150)


  Qhuas Vaajtswv Tug Muaj Sab Zoo


  1"Ca le ua tug Tswv tsaug, nwg yog tug kws muaj lub sab zoo; nwg txujkev hlub nyob moog ibtxhis!"2Mej cov kws tug Tswv cawm dlim lawm, ca le rov has cov lug nuav txhua zag kws mej qhuas tug Tswv. Nwg tau cawm mej dlim ntawm mej cov yeebncuab,3hab coj mej tawm huv lwm tsaav tuabneeg tej tebchaws, tsi has nubtuaj, nubpoob, qaumteb hab qaabteb rov qaab lug.4Muaj ibtxha moog moog lug lug tom taj suabpuam, vim puab nrhav tsi tau kev moog rua huv lub nroog kws puab yuav moog nyob.5Puab tshaib plaab hab nqhes dlej heev, puab tsi muaj chaw ca sab rua qhov twg le.6Thaus puab raug kev nyuaj sab, puab hu txug tug Tswv, nwg kuj cawm puab dlim kev txomnyem.7Nwg coj puab taug kev ncaaj nraim moog rua huv lub nroog kws puab nyob.8Puab yuav ua tug Tswv tsaug, vim nwg txujkev hlub kws tsi paub kawg, hab vim tej txujci tseemceeb kws nwg tau ua paab puab lawm.9Nwg pub dlej rua cov tuabneeg nqhes dlej haus kuas txaus sab, hab pub zaub mov rua cov tuabneeg tshaib plaab noj tsau npo.10Muaj qee leej nyob huv txujkev kws tsaus ntuj nti hab nyuaj sab ntxhuv plawv kawg le, puab raug luas muab saw hlau khi rau txim txomnyem ntsuav;11vim puab tawv nyom tug Vaajtswv kws muaj Fwjchim Luj kawg nkaus tej lug saamfwm hab tsi noog nwg tej lug qha.12Puab qaug zug vim ua num nyaav; puab qaug los tsi muaj leejtwg paab.13Thaus puab raug kev nyuaj sab, puab hu tug TSWV, nwg cawm puab dlim txujkev txomnyem.14Nwg coj puab tawm huv txujkev nyuaj sab ntxhuv plawv hab kev tsaus ntuj nti lug; hab nwg ua rua tej saw hlau kws khi puab tu pis nrho.15Puab yuavtsum ua tug Tswv tsaug, vim nwg txujkev hlub kws tsi paub kawg hab vim nwg tej txujci tseemceeb kws nwg tau ua paab puab lawm.16Nwg tsoo tej qhovrooj kws yog tooj povtseg, hab tsoo tej nqaaj hlau ntsoog mog nyoos.17Muaj qee leej ruag hab raug txomnyem vim tej kev txhum hab kev phem kev qas kws puab ua;18puab dlhuav zaub mov kawg le puab tub yuavtuag.19Thaus puab raug kev nyuaj sab, puab hu tug Tswv, nwg kuj paab puab dlim kev txomnyem.20Tug Tswv has xwb, ces puab tej mob txawm zoo hab nwg cawm puab dlim txujkev tuag.21Puab yuavtsum ua tug Tswv tsaug, vim nwg txujkev hlub kws tsi paub kawg, hab vim tej txujci tseemceeb kws nwg tau ua paab puab lawm.22Puab yuavtsum fij khoom ua nwg tsaug hab zoo sab luag ntxhi hu nkauj qha txhua yaam kws tug Tswv tau ua lawm rua suavdlawg noog.23Muaj qee leej tsaav nkoj moog lug sau havtxwv, ua laag ua luam nrhav noj.24Puab pum tej num kws tug Tswv muaj tswvyim ua tau, yog nwg tej txujci tseemceeb kws nyob huv havtxwv.25Vaajtswv has ces txawm muaj tej nthwv cua ntsawj tuaj ua rua dlej ndlaas nphau nphwv.26Tej nkoj tshoom pis plawg rua sau nruab cua hab poob rov lug. Tej xwm nuav ua rua tuabneeg poob sab hab ntshai kawg;27Puab qaug puj poog ib yaam le tej tuabneeg qaug cawv, puab tej kev txawj ntse paab tsi tau puab lawm.28Thaus puab raug kev nyuaj sab puab hu tug Tswv, nwg kuj cawm puab dlim kev txomnyem.29NWg ua rua tej cua dlaaj cua dlub tu, hab ua rua dlej havtxwv nyob tug yeeg.30Puab zoo sab heev vim cua dlaaj cua dlub tu hab dlej havtxwv tug lawm, tug Tswv coj puab lug txug ndlua lub chaw nreg nkoj lawv le puab sab xaav tsi raug kev nyuaj sab le caag.31Puab yuavtsum ua tug Tswv tsaug, vim nwg txujkev hlub kws tsi paub kawg hab vim tej txujci tseemceeb kws nwg tau ua paab puab lawm.32Puab yuavtsum pav tug Tswv lub fwjchim kws luj rua zeej tsoom suavdlawg paub, hab qhuas nwg rua ib tsoom thawjcoj kws tuaj ua ke saablaaj noog.33Tug Tswv ua rua tej dlej tu qhuav qhawv hab ua rua tej dlej cag tu nrho tsi ndlwg le lawm.34Nwg ua rua tej aav rog qaab ntsev tsi zoo cog dlaabtsi, vim cov tuabneeg kws nyob huv thaaj aav ntawd ua phem ua qas.35NWg muab tej taj suabpuam hloov ua paag dlej hab ua kuas muaj qhov dlej txhawv huv tebchaws mojsaab qhua.36Nwg ca cov tuabneeg tshaib nqhes lug nyob rua huv; ces puab txawm rhawv nroog nyob rua qhov ntawd.37Puab cog qoob hab txiv maab rua huv tej teb hab sau tau qoobloo ntau nplua mag.38Tug Tswv foom koob moov rua nwg tsaav tuabneeg muaj tubki fuamvaam coob; nwg tsi pub puab tej tsaj txhu tu noob le.39Thaus Vaajtswv tsaav tuabneeg swb rog, vim raug luas tsimtxom hab raug kev txomnyem,40thaus ntawd Vaajtswv thuam hab saib tsi taug cov numtswv, hab ua kuas puab moog moog lug lug tom taj suabpuam kws tsi muaj kev ca sab.41Tabsis nwg cawm cov tuabneeg pluag kuas dlim txujkev txomnyem hab pub kuas puab tej tubki fuamvaam coob ib yaam le tej paabyaaj.42Thaus cov tuabneeg ncaaj nceeg pum tej xwm nuav, mas puab zoo sab kawg le, tabsis cov tuabneeg ua phem nyob ntsag tu has tsi taug ib lu lug le.43Thov kuas cov tuabneeg muaj tswvyim raag txug tej nuav, thov kuas puab leeg paub has tas tug Tswv yog tug kws muaj txujkev hlub tsi paub kawg.

  Thov Vaajtswv Paab Tawmtsaam Yeebncuab


  (Phoo Ntawv Nkauj 57.7-11; 60.5-12)


  1Vaajtswv, kuv ca sab rua koj tuableeg xwb! Kuv yuav hu nkauj hab qhuas koj! kuv lub sab, ca le tsim dlheev!2Kuv lub raaj hab lub nkauj nogncaas, ca le tsim dlheev! Kuv yuav tsaa kuas lub nub sawv.3Tug Tswv kws nrug nraim txhua tsaav tuabneeg nyob, kuv yuav ua koj tsaug, kuv yuav qhuas koj taabmeeg ib tsoom tebchaws.4Koj txujkev hlub kws tsi paub kawg sab moog nto ntuj; hab koj txujkev ncaaj nceeg sab moog nto plawg ntuj ntsuab.5Vaajtswv, thov qha koj lub fwjchim kws luj rua sau nruab ntug, hab qha koj tug tshwjchim kws ci ntsaa ab rua tuabneeg nplajteb pum.6Thov koj siv koj tug zug cawm peb; hab teb kuv tej lug thov, kuas tsaav tuabneeg kws koj hlub txhaj le dlim.7Vaajtswv has lug huv nwg chaav dlawbhuv tuaj has tas, "Kuv yog tug muaj yeej lawm, kuv yuav muab lub nroog Sekhees faib, hab muab lub Haav Xukaus faib rua kuv tsaav tuabneeg.8Kile-as hab Manaxes puavleej yog kuv tug; Efalayees yog kuv lub mom hab Yudas yog kuv tug cwj.9Tabsis kuv yuav siv Mau-am ua kuv lub taig ntxuav teg, kuv yuav muab kuv nkawm khau khab pov rua huv tebchaws Edoos, ua cim qha has tas lub tebchaws ntawd yog kuv tug lawm. Kuv yuav qw lub suab muaj yeej rua cov tuabneeg Filitees."10Vaajtswv, leejtwg yuav coj kuv moog rua huv lub nroog kws ruaj khov? Leejtwg yuav coj kuv moog rua huv tebchaws Edoos?11Vaajtswv, koj tso peb tseg lawm los? Koj txawm yuav tsi nrug peb cov tubrog moog le los?12Ca le paab peb tawmtsaam tug yeebncuab ntawd; tuabneeg txujkev paab tsi muaj qaabhau dlaabtsi le.13Yog Vaajtswv tuaj peb tog, peb yuav kovyeej; nwg yuav ua rua peb cov yeebncuab swb.

  Tug Kws Raug Kev Txomnyem Tej Lug Ywg h


  1Vaajtswv, kuv qhuas koj; thov koj tsi xob nyob ntsag tu!2Cov tuabneeg sab phem hab dlaag ntxag tuaj tawmtsaam kuv, hab puab has lug dlaag rhuav kuv rua nuav rua u,3hab puab has tej lug phem qas rua kuv, hab puab laam tau laam tawmtsaam kuv tsi muaj qaabhau le.4Txawm yog kuv hlub puab hab thov Vaajtswv paab puab los puab pheej tawmtsaam kuv le.5Puab ua phem pauj kuv tej kev ua zoo hab puab muab kev ntxub pauj kuv tej kev hlub.6Ca le xaiv ib tug txav txim tsi ncaaj moog sim kuv tug yeebncuab, hab ca kuas nwg cov yeebncuab ib tug tuaj kom nwg.7Thov kuas nwg yog tug kws luas has tas nwg yog tug txhum, hab thov kuas nwg tej lug thov rov rau txim rua nwg.8Thov tsi xob pub nwg muaj sa nyob ntev; ca lwm tug lug ua nwg teg num!9Thov kuas nwg cov mivnyuas ua ntsuag, hab nwg tug quaspuj ua pujntsuag!10Thov kuas nwg cov mivnyuas ua tuabneeg lajlees hab tsi muaj vaaj tse nyob; thov kuas puab raug lawv huv puab tej tsev kws puag taag ntawd moog!11Thov kuas cov tuabneeg kws qev rua nwg, tuaj txeeb nwg vaaj nwg tsev; thov ca luas tuaj txeeb txhua yaam kws nwg tau lug huv tuabsi moog.12Thov kuas tsi xob muaj ib tug twg ua zoo rua nwg lossis tsi xob quavntsej nwg tej mivnyuas ntsuag kws nwg tso tseg le.13Thov kuas nwg cov xeebntxwv tuag taag huv tuabsi, hab kuas tam tuabneeg tom ntej nuav tsi xob muaj leejtwg ncu txug nwg lub npe le lawm.14Thov kuas tug Tswv ncu ntsoov nwg cov yawmkoob tej kev phem kev qas hab tsi xob zaam nwg nam tej kev txhum hlo le.15Thov Vaajtswv ncu ntsoov puab tej kev txhum, tabsis thov tsi xob ncu txug puab hlo le lawm!16Tug tuabneeg ntawd tsi muaj lub sab dlawb sab zoo; nwg tsimtxom hab tua cov tuabneeg pluag, cov txomnyem hab cov kws taag kev ca sab.17Nwg nyam foom phem rua luas, thov kuas nwg tej lug foom phem ntawd rov lug raug nwg! Nwg ntxub txujkev foom koob moov rua luas, thov kuas tsi xob muaj tuabneeg foom koob moov rua nwg.18Nwg muab tej lug foom phem lug naav ib yaam le naav rig tsho; thov kuas nwg tej lug foom phem nkaag moog rua huv nwg lub cev ib yaam le dlej, hab nkaag moog rua huv nwg cov pobtxhaa ib yaam le roj.19Thov kuas tej lug foom phem ntawd looj nkaus nwg le tej tsoog tsho hab rig nwg lub cev le txuj hlaab.20Tug TSWV, thov rau txim rua kuv cov yeebncuab le ntawd, cov kws pheej has lug phem tawmtsaam kuv!21Tabsis tug Tswv kws kaav ib puas tsaav yaam, thov koj paab kuv lawv le koj tau coglug lawm; hab thov tso kuv dlim vim koj txujkev hlub kws zoo kawg nkaus.22Kuv pluag hab txomnyem heev, tu kuv sab kawg le.23Kuv taabtom yuav pluj moog ib yaam le tug dluab ntxoov ntxoo thaus yuav tsaus ntuj; kuv raug muab xyeeb povtseg ib yaam le tug kooj.24Kuv ob lub hauvcaug tsaug tsi muaj zug, vim tsi tau mov noj; kuv ntxaug heev tshuav tawv qhwv pobtxhaa lawm xwb.25Thaus luas pum kuv, luas luag kuv plig hab thuam kuv cu hau nyo.26Tug TSWV kws yog kuv tug Vaajtswv, thov koj paab kuv; vim koj yog tug muaj txujkev hlub kws tsi paub kawg, thov cawm kuv lauj!27Thov ua rua kuv cov yeebncuab paub has tas yog koj txhais teg cawm kuv dlim.28Txawm yog puab foom phem rua kuv los koj yuav foom koob moov rua kuv. Thov kuas cov tuabneeg kws tsimtxom kuv swb hlo moog, hab thov ca kuv kws yog koj tug tubkhai zoo sab.29Thov kuas kuv cov yeebncuab raug txaajmuag; thov kuas tej kev txaajmuag looj nkaus puab ib yaam le naav tsoog tsho.30Kuv yuav tsaa suab ua tug Tswv tsaug; kuv yuav qhuas nwg taabmeeg ib tsoom tuabneeg suavdlawg kws tuaj txoos ua ke,31rua qhov nwg tuaj tug tuabneeg pluag tog, hab cawm tug pluag dlim ntawm cov tuabneeg kws rau txim rua nwg.

  Tug Tswv hab tug Vaajntxwv Kws Nwg Xaiv


  1Tug Tswv has rua kuv tug tswv has tas “Koj ca le lug nyob ntawm kuv saab xis moog txug thaus kuv muab koj cov yeebncuab lug rua rua koj tsuj."2Tug Tswv yuav nthuav koj lub fwjchim ua vaajntxwv huv lub nroog Xi-oos moog kuas dlaav. Nwg has tas, "Koj ca le kaav koj cov yeebncuab huv tuabsi."3Nub kws koj ntaus koj cov yeebncuab, koj tsaav tuabneeg yuav tuaj koj tog; koj tej tub hluas yuav tuaj cuag koj sau lub roob dlawbhuv ib yaam le tej lwg kws ntsu thaus sawv ntxuv.4Tug Tswv tau coglug le caag lawm, nwg yeej tsi hloov le: "Koj yuav ua povthawj moog ibtxhis ib yaam le Mekixedes tau ua lug lawm."5Tug Tswv nyob rawv ntawm koj saab xis; thaus nwg chim, nwg yuav ua kuas tej vaajntxwv swb hlo.6Nwg yuav txav txim rua txhua tsaav tuabneeg, hab ua kuas tuabneeg tuag pawg lug huv tshaav rog; nwg yuav kovyeej tej vaajntxwv kws nyob thoob plawg nplajteb.7Vaajntxwv yuav haus tug dlej kws ndlwg lawv ntug kev, tug dlej ntawd yuav txhawb nwg tug zug kuas nwg muaj yeej.

  Tej Lug Qhuas tug Tswv


  1Ca le qhuas tug Tswv! Kuv yuav ua tug Tswv tsaug kawg sab kawg ntsws taabmeeg Vaajtswv tsaav tuabneeg kws tuaj sis sau ua ke.2Tej txujci tseemceeb kws tug Tswv ua luj kawg le! Txhua tug kws txaus sab rua tej txujci ntawd, mas puab xaav paub tej txujci ntawd kawg le.3Txhua yaam kws tug Tswv ua, tseemceeb hab muaj koob meej kawg le; nwg txujkev ncaaj nceeg nyob moog ibtxhis.4Tug Tswv yeej ua kuas peb ncu ntsoov nwg tej txujci tseemceeb moog le; nwg yog tug muaj lub sab zoo hab taabncuab suavdlawg.5Nwg pub rua cov tuabneeg kws fwm nwg muaj noj muaj haus tsi tu pluag; nwg yeej ncu ntsoov nwg tej lug cog tseg moog le.6Nwg qha nwg lub fwjchim luj rua nwg tsaav tuabneeg kws yog nwg muab lwm tsaav tuabneeg tej tebchaws rua puab.7Ib puas tsaav yaam kws nwg ua, puavleej tseeb hab ncaaj nceeg; nwg tej lug qha yog tej kws ca sab tau.8Nwg tej lug qha kaav moog ibtxhis; tej lug ntawd qha qhov tseeb qhov ncaaj.9Nwg tso nwg tsaav tuabneeg dlim, hab coglug rua puab moog ibtxhis. Nwg yog tug dlawbhuv hab muaj fwjchim luj kawg le!10Tug kws fwm tug Tswv; tug ntawd txhaj yog tug muaj tswvyim, nwg pub kev totaub rua cov kws fwm nwg hab noog nwg tej lug saamfwm. Tsimnyog qhuas nwg lub npe moog ibtxhis.

  Tug Tuabneeg Sab Zoo Txujkev Zoo Sab


  1Ca le qhuas tug Tswv! Tug kws fwm tug Tswv, yog tug kws tau koob moov, tug kws txaus sab noog tug Tswv tej lug, yog tug kws tau kev zoo sab.2Tug tuabneeg sab zoo caajceg yuav muaj fwjchim huv lub tebchaws; nwg cov xeebntxwv yuav tau koob moov.3Nwg caajceg yuav muaj txag npluanuj hab yuav vaammeej moog le.4Txawm yog cov tuabneeg ncaaj nceeg nyob rua huv qhov tsaus ntuj los qhov kaaj yuav ci pum kev kaaj nrig rua puab, vim puab muaj lub sab ncaaj, puab hlub hab taabncuab lwm tug.5Tug kws ua sab dlawb paug qev rua luas, hab ua num ncaaj nceeg, yog tug kws tau koob moov.6Tug kws ua ncaaj nceeg lub koob meej yuav tsi poob, luas yuav ncu ntsoov nwg moog ibtxhis.7Txawm yog nov tej xuv tsi zoo los nwg yeej tsi ntshai; nwg ntseeg ruaj hab tso sab rua tug TSWV.8Nwg tsi txhawj hab tsi ntshai le; nwg paub has tas, nwg cov yeebncuab yuav swb.9Nwg ua sab dlawb paug pub rua cov pluag, hab nwg hlub luas tsi tu le; nwg yuav tau koob meej hab suavdlawg yuav fwm nwg.10Cov tuabneeg sab phem pum tej nuav mas puab chim heev; puab zawm nav zog hab ntxub nwg heev los puab kuj pluj taag; puab taag kev ca sab moog ib txhis le.

  Qhuas tug Tswv Kws Muaj Lub Sab Zoo


  1Ca le qhuas tug Tswv! Mej cov kws yog tug Tswv cov tubkhai, mej ca le qhuas nwg lub npe!2Mej ca le qhuas nwg lub npe, nwgnuav hab moog ibtxhis le.3Ca le qhuas tug Tswv lub npe saab nubtuaj moog ti saab nubpoob!4Tug Tswv kaav txhua tsaav tuabneeg; nwg tug tshwjchim kws ci ntsaa ab sab tshaaj lub ntuj.5Tsi muaj leejtwg zoo cuag tug Tswv kws yog peb tug Vaajtswv lawm; nwg nyob sau qhov chaw kws sab tshaaj plawg,6tabsis nwg nyob sau saib tuaj rua lub ntuj hab lub nplajteb.7Nwg tsaa cov tuabneeg pluag sawv huv aav lug; nwg nqug cov tuabneeg txomnyem teg huv qhov tshauv lug,8hab ca puab moog nrug tej numtswv nyob ua ke yog tej numtswv kws kaav Vaajtswv tsaav tuabneeg.9Nwg pub tug quaspuj kws tsi muaj mivnyuas kuas muaj tsev nyob; nwg pub tug quaspuj ntawd muaj mivnyuas kuas nwg muaj kev zoo sab.


  Ca le qhuas tug Tswv!

  Zaaj Nkauj rua Kevcai Hlaa Dlhua


  1Thaus cov Yixalayees tawm huv tebchaws Iziv lug, thaus kws Yakhauj cov xeebntxwv tawm ntawm lwm tsaav tuabneeg moog lawm.2Cov Yudas tau ua tug Tswv tsaav tuabneeg kws dlawbhuv, hab cov Yixalayees tau ua Vaajtswv tug.3Havtxwv Lab, ca le qhuav thaus pum tug TSWV; tug Dlej Yauladees ca le tsi ndlwg thaus pum tug Tswv.4Tej hauv roob dlha caws qa le tejlaugyaaj; tej pov roob dlha tawg ncig leeg le tej mivnyuas yaaj.5Havtxwv, vim le caag koj txhaj qhuav lawm? Hab tug Dlej Yauladees, vim le caag koj txhaj tsi ndlwg lawm?6Tej hauv roob, vim le caag mej txhaj dlha caws qa le tej laug yaaj? Tej pov roob, vim le caag mej txhaj dlha tawg ncig leeg le tej mivnyuas yaaj?7Thaus tug Tswv kws yog Yakhauj tug Vaajtswv lug, lub nplajteb ua zug koog taabmeeg nwg.8Nwg yog tug Vaajtswv kws ua rua dlej tawm huv pobzeb lug; hab ua rua tej tug dlej ndlwg tawm huv roob tsuas lug.

  Vaajtswv Tuableeg Yog tug Tseeb


  1Tug Tswv, koj tuab leeg, koj tuab leeg xwb txhaj yog tug tau koob meej! Peb tsi tsimnyog tau, rua qhov koj yog tug ncaaj nceeg hab muaj txujkev hlub kws tsi paub kawg.2Vim le caag lwm tsaav tuabneeg yuav nug peb has tas "Mej tug Vaajtswv nyob qhovtwg?"3Peb tug Vaajtswv nyob sau ntuj; nwg ua txhua yaam lawv le nwg xaav ua.4Puab tej mlom yog muab nyaj hab kub nchuav, tej ntawd puavleej yog tuabneeg txhais teg ua xwb.5Tej mlom ntawd muaj qhovncauj, tabsis has tsi tau lug, muaj qhovmuag tabsis tsi pum kev.6muaj qhovntsej, tabsis tsi nov lug, muaj qhovntswg, tabsis tsi nov ntxhab.7Muaj teg, tabsis tsi txawj kov dlaabtsi, muaj kutaw, tabsis tsi txawj rhais ruam. Tej mlom ntawd ua tsi tau suab nrov huv qaa tuaj.8Cov tuabneeg kws nchuav mlom hab ca sab rua tej mlom ntawd, puab zoo leP tej mlom kws puab nchuav ntawd ntaag.9Cov Yixalayees, mej ca le tso sab rua tug Tswv. nwg yog tug paab mej hab tiv thaiv mej.10Vaajtswv cov povthawj, mej ca le tso sab rua tug Tswv; nwg yog tug paab mej hab nwg tiv thaiv mej.11txhua tug kws pehawm tug Tswv, mej ca le tso sab rua tug Tswv; nwg yog tug paab mej hab tiv thaiv mej.12Tug TSWV ncu ntsoov peb hab yuav foom koob moov rua peb; tug TSWV yuav foom koob moov rua cov Yixalayees, hab rua Vaajtswv cov povthawj txhua tug.13Nwg yuav foom koob moov rua txhua tug kws fwm nwg, tsi has tug hlub tug yau huv tuabsi.14Thov tug Tswv pub kuas mej hab mej cov tub ki muaj xeebntxwv coob!15Thov tug TSWV kws tsim lub ntuj hab lub nplajteb foom koob moov rua mej!16Lub ntuj yog Vaajtswv tuab leeg le, tabsis nwg muab lub nplajteb pub rua tuabneeg nyob.17Tug kws tuag hab moog nyob huv lub chaw kws ntsag tu lawm yeej tsi txawj qhuas tug TSWV.18Tabsis peb cov kws muaj sa nyob, peb yuav ua nwg tsaug, nwgnuav hab moog ibtxhis le.


  Ca le qhua tug Tswv!

  Tug Kws Dlim Kev Tuag Ua Vaajtswv Tsaug


  1Kuv hlub tug TSWV, vim nwg nov kuv tej lug; nwg noog kuv tej lug thov.2Txhua zag kws kuv thov nwg, nwg noog kuv tej lug thov.3Kev pluj kev tuag nyob puagncig kuv; lub qhovtuag nyob rawv tog kuv; ua rua kuv ntshai hab lwj sab ntsuav xwb.4Ces kuv thov tug TSWV has tas, "Tug Tswv, kuv thov koj cawm kuv txujsalauj!"5Tug TSWV yog tug muaj lub sab dlawb sab zoo hab ncaaj nceeg; peb tug Vaajtswv yog tug muaj txujkev taabncuab.6Tug Tswv tiv thaiv tug kws taag kev ca sab; thaus kuv raug kev txomnyem nwg cawm kuv dlim.7Kuv lub sab, ca le tso sab plhuav, rua qhov tug Tswv ua zoo rua kuv.8Tug Tswv cawm kuv dlim txujkev tuag; nwg so kuv lub kua muag hab tsi pub kuv swb le.9Yog le ntawd, kuv txhaj ua kuv lub neej huv nplajteb nuav, nrug cov tuabneeg kws muaj sa nyob taabmeeg tug Tswv.10Txawm yog muaj qee zag kuv ywg has tas "Kuv raug txomnyem heev lawm,"11hab thaus kuv ntshai, kuv has tas "Kuv tsi ca sab rua leejtwg le los kuv tseem ca sab rua tug TSWV."12Tug Tswv ua txhua yaam zoo rua kuv, kuv yuav muab dlaabtsi pauj nwg txaj ntsig?13Kuv yuav coj cawv txiv maab tuaj fij rua tug Tswv, ua nwg tsaug rua qhov nwg cawm kuv dlim.14Nub kws Vaajtswv tsaav tuabneeg tuaj txoos ua ke, kuv yuav coj tej kws kuv tau coglug tseg lawm tuaj fij rua nwg.15Thaus tug Tswv cov tuabneeg ib tug kws muab sab npuab nwg tuag, tug Tswv mob sab heev.16Tug Tswv, kuv yog koj tug tubkhai; kuv ua koj teg num ib yaam le kuv nam kws yog koj tug ntxhais qhev ua ntaag. koj tub dlaws txuj saw hlau kws khi kuv lawm.17Kuv yuav muab khoom fij ua koj tsaug hab thov koj,18-19thaus koj tsaav tuabneeg tuaj txoos ua ke rua huv koj lub Tuamtsev huv lub nroog Yeluxalees, kuv yuav muab tej kws kuv tau coglug tseg lawm fij rua koj.


  Ca le qhuas tug Tswv!

  Tej Lug Qhuas tug Tswv


  1Txhua tsaav tuabneeg ca le qhuas tug Tswv! Ib tsoom tuabneeg suavdlawg ca le qhuas tug Tswv!2Tug Tswv txujkev hlub kws hlub peb mas luj kawg le; hab nwg txujkev ncaaj nceeg nyob moog ibtxhis le.


  Ca le qhuas tug Tswv!

  Ua Tsaug Vim Txujkev Muaj Yeej


  1Ca le ua tug Tswv tsaug, rua qhov nwg yog tug muaj lub sab zoo, hab nwg txujkev hlub nyob moog ibtxhis.2Thov kuas ib tsoom Yixalayees has tas, "Nwg txujkev hlub nyob moog ibtxhis."3Thov kuas Vaajtswv cov povthawj has tas, "Nwg txujkev hlub nyob moog ibtxhis."4Thov kuas txhua tug kws pehawm tug Tswv has tas "Nwg txujkev hlub nyob moog ibtxhis."5Thaus kuv ntxhuv sab, kuv thov tug TSWV; nwg teb kuv hab tso kuv dlim.6Tug TSWV nrug nraim kuv nyob, kuv yuav tsi ntshai le; leejtwg yuav muaj peevxwm ua tau le caag rua kuv?7Tub yog tug TSWV tuaj kuv tog paab kuv, kuv yuav pum ntsoov kuv cov yeebncuab swb.8Ca sab rua tug TSWV zoo dlua qhov kws tso sab rua tuabneeg.9Ca sab rua tug Tswv zoo dlua qhov kws tso sab rua tej numtswv kws yog tuabneeg.10Muaj yeebncuab coob nyob puag ncig kuv; tabsis vim tug TSWV lub fwjchim, kuv kuv yuav ua kuas puab puamtsuaj!11Puab nyob puagncig kuv txhua phaab; vim tug Tswv lub fwjchim, kuv yuav ua kuas puab puamtsuaj.12Puab sau nthwv ib yaam le tej ntaab tuaj vij puagncig kuv; tabsis puab yuav kub nyab ib yaam le suavtawg kub tej xuavpaug, vim tug Tswv lub fwjchim kuv yuav ua kuas puab puamtsuaj.13Luas tawmtsaam kuv heev ua rua kuv yuav laug swb, tabsis muaj tug TSWV paab kuv.14Tug Tswv ua rua kuv muaj cuabkaav hab muaj zug; nwg yog tug cawm kuv dlim.15Ca le noog lub suab hu nkauj muaj yeej zoo sab kws nrov huv Vaajtswv tsaav tuabneeg tej tsev ntaub has tas, "Yog tug TSWV lub fwjchim kws luj kawg nkaus tau ua tej ntawd!16Nwg lub fwjchim kws luj kawg nkaus ua rua peb muaj yeej, nwg tug zug luj nrug peb moog huv tshaav rog!"17Kuv yuav tsi tuag, tabsis kuv yuav muaj sa nyob hab qha tej kws tug Tswv tau ua lawm.18NWg rau txim nyaav heev rua kuv, tabsis nwg tsi ca kuv tuag.19Ca le qheb tej roojvaag kws yog kev ncaaj nceeg rua kuv, kuv yuav moog rua huv hab ua tug Tswv tsaug!20Ntawm nuav yog tug Tswv lub roojvaag; tsuas yog tug tuabneeg ncaaj nceeg txhaj moog tau rua huv xwb.21Tug Tswv, kuv ua koj tsaug, rua qhov koj teb kuv tej lug thov hab koj paab kuv dlim.22Lub pobzeb kws cov kws ua tsev muab povtseg, luas tub muab lub ntawd lug ua lub thawj lawm.23Qhov ntawd tub yog tug Tswv ua; tej ntawd ua rua peb xaav tsi thoob le!24Nub nua yog ib nub kws tug Tswv pub rua peb muaj yeej; peb ca le zoo sab hab txaus sab rua nub nua!25Tug TSWV, thov cawm peb, thov cawm peb lauj! Tug Tswv, thov paab kuas peb ua tau txhua yaam tav!26Thov Vaajtswv foom koob moov rua tug kws Vaajtswv khaiv lug! Peb foom koob moov huv tug Tswv lub Tuamtsev rua koj.27Tug Tswv yog Vaajtswv, nwg ua zoo kawg rua peb. Ca le nqaa tej ceg ntoo moog ua kevcai ncig lub thaaj.28Koj yog kuv tug Vaajtswv, kuv ua koj tsaug; koj yog kuv tug Vaajtswv, kuv yuav qha koj lub fwj chim kws luj rua suavdlawg.29Ca le ua tug Tswv tsaug, rua qhov nwg yog tug muaj lub sab zoo, hab nwg txujkev hlub nyob moog ibtxhis.

  Tug Tswv Txuj Kevcai


  1Cov tuabneeg kws ua lub neej tsi muaj leejtwg thuam tau hab ua lub neej lawv le tug Tswv txuj kevcai; yog cov kws tau koob moov.2Cov tuabneeg kws ua lub neej lawv le Vaajtswv tej lug saamfwm hab fwm nwg kawg sab kawg ntsws, yog cov kws tau koob moov.3Puab tsi ua kev phem kev qas; tabsis puab ua lub neej lawv le tug TSWV tej lug qha.4Tug Tswv, koj tau muab koj tej kevcai cob rua peb, hab qha kuas peb naj nub coj lawv le tej kevcai ntawd.5Thov paab kuas kuv muaj lub sab npuab hab ua lawv le koj tej kevcai!6Yog kuv ua lawv le koj tej lug saamfwm, ces kuv yuav tsi poob ntsejmuag le.7Thaus kuv paub koj tej kevcai ncaaj nceeg lawm, kuv yuav qhuas koj ntawm lub sab dlawb paug.8Kuv yuav fwm koj tej kevcai; thov koj tsi xob tso kuv tseg!


  Fwm tug Tswv Txuj Kevcai


  9Yuav ua le caag ib tug tub hluas txhaj ua tau nwg lub neej kuas dlawbhuv? Yog nwg yuavtsum coj lawv le koj tej lug saamfwm.10Kuv yuav ua koj teg num kuas kawg kuv lub sab lub ntsws; thov paab kuas kuv tsi xob tawv dlhau koj tej lug saamfwm!11Kuv khaws koj tej lug rua huv kuv lub sab, kuv txhaj tsi ua txhum rua koj.12Tug TSWV, kuv ua koj tsaug; thov qha koj tej kevcai rua kuv.13Kuv yuav muab tej kevcai kws koj muab cob rua kuv lawm cim rua nruab sab.14Kuv txaus sab ua lawv le koj tej lug saamfwm heev dlua kev muaj txag npluanuj.15Kuv yuav naj nub kawm koj tej kevcai hab cim ntsoov koj tej lug.16Kuv txaus sab heev rua koj tej kevcai; hab kuv yuav ncu ntsoov koj tej lug saamfwm.


  Zoo Sab rua tug Tswv Txuj Kevcai


  17Thov koj ua zoo rua kuv kws yog koj tug tubkhai, kuas kuv txhaj muaj txujsa nyob noog koj tej lug.18Thov koj qheb kuv ob lub qhovmuag, kuas kuv paub koj txuj kevcai hab pum koj tej txujci tseemceeb.19Kuv ua neej nyob huv nplajteb nuav ib vuag xwb; thov tsi xob muab koj tej lug saamfwm zais tsi qha kuv paub.20Kuv lub sab xaav paub koj tej kevcai txhua lub sijhawm lug ntev lawm.21Koj tshev cov tuabneeg khaavtheeb; hab foom tsi zoo rua cov tuabneeg kws tsi noog koj tej lug saamfwm.22Thov koj paab kuas kuv dlim ntawm cov tuabneeg kws saib tsi taug kuv hab thuam kuv, rua qhov kuv naj nub ua lawv le koj tej kevcai.23Txawm yog tej numtswv tuav huv ntxeev sab rua kuv; los kuv yuav kawm koj tej lug qha tsi tso tseg le.24Koj tej lug ua rua kuv muaj kev kaaj sab; tej lug ntawd yog tej kws qhuab ntuag kuv.


  Fwm tug Tswv Txuj Kevcai


  25Kuv tub yuav tuag, kuv pw rua huv aav lawm xwb; thov koj tsaa kuv sawv rov lug lawv le koj tau coglug tseg lawm.26Thaus kuv qha txhua yaam kws kuv tau ua taag lug, hab koj tau teb kuv tej lug lawm, thov koj qha koj tej kevcai rua kuv.27Thov paab kuas kuv totaub koj tej kevcai, hab kuv yuav xaav ntsoov koj tej lugr qhuab qha kws zoo kawg nkaus rua nruab sab.28Tej kev nyuai sab ua rua kuv lwj sab quas ntsuav; thov koj txhawb kuv tug zug lawv le koj tau coglug tseg lawm.29Thov koi ua zoo rua kuv hab qha koj tej kevcai rua kuv, kuas kuv txhaj tsi yuam kev moog ua txhum.30Kuv xaiv txuikev kws muab lub sab npuab koj; kuv ua lub neej lawv le koj tej kevcai.31Tug Tswv, kuv yeej ua lawv le koj tej kevcai; thov tsi xob ca kuv poob ntsejmuag.32Kuv yuav maaj nrooj ua lawv le koj tej lug saamfwm; rua qhov koj yuav ua rua kuv totaub tej lug ntawd.


  Thov Vaajtswv Pub Kev Totaub


  33Tug TSWV, thov qha koj tej kevcai lub ntsab rua kuv, kuv yuav naj nub ua lawv le tej kevcai ntawd.34Thov qha kuas kuv totaub koj tej kevcai, kuv yuav coj tej kevcai ntawd kawg sab kawg ntsws.35Thov koj coj kuv txuj hauv kev kuas moog lawv le koj tej lug saamfwm, rua qhov txuj kevcai ntawd ua rua kuv muaj kev kaaj sab.36Thov koj pub kuas kuv muaj lub sab txawj ntshaw koj tej kevcai heev dlua kev muaj txag npluanuj.37Thov koj paab kuas kuv tswj tau kuv ob lub qhovmuag tsi xob saib tej yaam tsi zoo; thov koj ua zoo rua kuv lawv le koj tau coglug tseg lawm.38Thov koj ua lawv le tej lug kws koj cog tseg rua kuv kws yog koj tug tubkhai, yog tej lug kws koj cog tseg rua cov tuabneeg kws fwm koj.39Thov tshem txujkev poob ntsejmuag kws kuv ntshai, kuas dleb ntawm kuv; rua qhov koj txuj kevcai ncaaj nceeg!40Kuv xaav ua lawv le koj tej lug saamfwm; kuv lub sab xaav ntsoov rua koj tej kevcai; thov pub txujsa tshab rua kuv, rua qhov koj yog tug ncaaj nceeg.


  Ca Sab rua tug Tswv Txuj Kevcai


  41Tug Tswv, thov qha rua kuv paub has tas, koj yeej hlub kuv tag, hab cawm kuv lawv le koj tau coglug tseg lawm.42Kuas kuv txhaj muaj lug teb cov tuabneeg kws thuam kuv, rua qhov kuv ca sab rua koj tej lug.43Thov paab kuas kuv naj nub has koj tej lug tseeb, rua qhov kuv ca sab ntsoov rua koj tej kevcai.44Kuv yuav naj nub ua lawv le koj tej kevcai moog ibtxhis le.45Kuv yuav ua neej nyob tso sab plhuav, rua qhov kuv ua lub neej lawv le koj tej kevcai.46Kuv yuav pav koj tej kevcai rua cov vaajntxwv noog, kuv yuav tsi txaajmuag le.47Kuv ua neej lawv le koj tej lug saamfwm, ua rua kuv muaj kev kaaj sab; rua qhov kuv nyam tej lug saamfwm ntawd heev.48Kuv nyam hab fwm koj tej lug saamfwm; kuv lub sab yuav xaav ntsoov txug koj tej kevcai.


  Ca Sab rua tug Tswv Txuj Kevcai


  49Thov koj ncu ntsoov tej lug kws koj tau cog tseg rua kuv kws yog koj tug tubkhai lawm; tej lug cog tseg ntawd ua rua kuv muaj kev ca sab.50Txawm yog kuv raug kev txomnyem los tseem muaj koj txuj lug nplig kuv sab, rua qhov koj tej lug cog tseg ua rua kuv muaj sa nyob.51Cov tuabneeg kws khaavtheeb pheej thuam kuv; tabsis kuv yeej tsi tso koj tej kevcai tseg le.52Tug Tswv, thaus kuv xaav txug koj tej kevcai kws muaj nyob thaus u lug lawm, tej ntawd txhawb kuv zug kawg le.53Thaus kuv pum cov tuabneeg sab phem tsi coj lawv le koj tej kevcai, mas mob kuv sab kawg le.54Thaus kuv tseem ua neej nyob huv lub nplajteb nuav, kuv muab koj tej kevcai sau ua nkauj hu qhuas koj.55Tug Tswv, thaus tsaus ntuj los kuv yeej ncu ntsoov koj lub npe, hab kuv ua lawv le koj txuj kevcai.56Thaus kuv ua lawv le koj tej lug saamfwm, mas kuv muaj kev kaaj sab kawg le.


  Muab Sab Npuab tug Tswv Txuj Kevcai


  57Tug Tswv, koj yog ib puas tsaav yaam kws kuv xaav yuav; kuv coglug tseg has tas kuv yuav ua lawv le koj txuj kevcai.58Kuv thov koj kawg sab kawg ntsws, kuas koj taabncuab kuv lawv le koj tau coglug tseg lawm!59Kuv tub tshuaj kuv lub neej taag lawm, kuv coglug has tas, kuv yuav ua lawv le koj tej lug qha.60Kuv tsi tog le lawm, kuv yuav rawm ua lawv le koj tej lug saamfwm.61Cov tuabneeg sab phem cuab muy tog kuv kev, tabsis kuv yeej ncu ntsoov koj txuj kevcai.62Ntuj teb taag mo, kuv sawv lug qhuas koj, Vim koj tej kevcai kws ncaaj nceeg.63Kuv ua phoojywg rua txhua tug kws fwm koj, hab rua txhua tug kws ua lawv le koj tej kevcai.64Tug Tswv, lub nplajteb puv nkaus koj txuj kev hlub kws tsi paub kawg, thov qha koj tej kevcai rua kuv.


  Tug Tswv Txuj Kevcai Muaj Nqes


  65Tug TSWV, koj yeej ua lawv le koj tej lug cog tseg hab ua zoo rua kuv kws yog koj tug tubkhai.66Thov pub tswvyim hab kev txawjntse rua kuv, rua qhov kuv ca sab rua koj tej lug saamfwm heev.67Thaus koj tsi tau ca kuv raug kev txomnyem, kuv yuam kev ua txhum, tabsis nwgnuav kuv coj lawv le koj tej lug qha.68Koj yog tug ua zoo hab muaj lub sab dlawb; thov qha koj tej kevcai rua kuv!69Cov tuabneeg kws khaavtheeb has lug dlaag kom kuv, tabsis kuv ua lawv le koj tej kevcai kawg sab kawg ntsws.70Cov tuabneeg ntawd tsi paub qaabhau dlaabtsi, tabsis koj txuj kevcai ua rua kuv zoo sab heev.71Qhov kws koj ca kuv raug kev txomnyem muaj nqes rua kuv, rua qhov tej ntawd ua rua kuv paub koj tej kevcai.72Txuj kevcai kws koj muab rua kuv ntawd, muaj nqes tshaaj tej nyaj tej kub huv nplajteb nuav.


  Tug Tswv Txuj Kevcai Ncaaj Nceeg


  73Koj yog tug tsim kuv hab cawm kuv dlim; thov pub kuas kuv totaub, kuv txhaj kawm tau koj tej kevcai.74Thaus cov tuabneeg kws fwm koj pum kuv, mas puab yuav zoo sab heev, rua qhov kuv ca sab rua koj tej lug cog tseg.75Tug Tswv, kuv paub has tas koj txuj kev txav txim yeej ncaaj nceeg, qhov kws koj rau txim rua kuv, koj yeej ua ncaaj lawm.76Thov ca koj txuj kev hlub kws tsi paub kawg nplig kuv lub sab, lawv le koj tau coglug rua kuv kws yog koj tug tubkhai lawm.77Thov koj taabncuab kuv, kuv txhaj muaj sa nyob, rua qhov koj tej kevcai ua rua kuv zoo sab heev.78Thov kuas cov tuabneeg kws khaavtheeb raug kev txaaj muag, rua qhov puab laam tau laam kom kuv; tabsis kuv yuav cim kuas tau koj tej kevcai rua nruab sab.79Thov ca cov tuabneeg kws fwm koj tuaj cuag kuv, kuas puab txhaj yuav paub koj tej kevcai.80Thov kuas kuv txawj fwm koj tej kevcai kawg sab kawg ntsws, kuv txhaj tsi raug kev txaajmuag.


  Thov Vaajtswv Cawm Kuas Dlim


  81Tug Tswv, kuv tub yuav tuag, kuv tog ntsoov koj txujkev cawm dlim; kuv ca sab ntsoov rua koj tej lug.82Kuv tog koj tej lug cog tseg tau ntev heev ua rua kuv ob lub qhovmuag qheb tsi taug le lawm, thaus ntawd kuv has tas, "Taav twg koj maam le lug paab kuv?"83Kuv tsi muaj nqes ib yaam le lub naab tawv ntim cawv txiv maab kws luas tsi sivlawm; tabsis kuv yeej ncu ntsoov koj tej kevcai.84Kuv kws yog koj tug tubkhai tseem yuav ua sab ntev tog txug taav twg? Thaus twg koj maam le rau txim rua cov tuabneeg kws tsimtxom kuv?85Cov tuabneeg khaavtheeb kws tsi fwm koj txuj kevcai, khawb qhov tog kuv kev.86Koj tej kevcai yog tej kws tso sab tau rua; muaj tuabneeg tsimtxom kuv, thov koj paab kuv!87Puab txuv yuav laug tau kuv txujsa kuas pluj huv nplajteb nuav moog, tabsis kuv yeej tsi tso koj tej kevcai tseg le.88Rua qhov koj txujkev hlub kws tsi paub kawg ua zoo rua kuv, kuv txhaj ua tau lawv le koj tej kevcai.


  Muab Sab Npuab tug Tswv Txuj Kevcai


  89Tug Tswv, koj txujlug yuav nyob moog ibtxhis; hab nyob ruaj nreeg sau qaumntuj moog le.90Koj txujkev ncaaj nceeg nyob ib tam dlhau ib tam; koj teeb lub nplajteb nuav tseg le caag, nwg yeej nyob le ntawd moog le.91Ib puas tsaav yaam nyob ruaj khov kho lug txug naj nub nua, tub yog vim tej lug kws koj tau has tseg, rua qhov ib puas tsaav yaam ntawd yog koj tej tubkhai.92Yog koj txuj kevcai tsi ua lub hauvpaug kws ua rua kuv zoo sab, ces kuv yuav ris tej kev txomnyem ntawd tuag le.93Kuv yuav ncu ntsoov koj tej lug qha moog ibtxhis; vim muaj tej lug ntawd, koj txhaj tseg kuv txujsa nyob.94Kuv yog koj tug, thov koj cawm kuv dlim! Kuv yeej ibtxwm xyum ua lawv le koj tej kevcai.95Cov tuabneeg sab phem tog rawv tua kuv povtseg, tabsis kuv yuav ua tuab zoo saib koj tej kevcai saib has le caag.96Kuv paub has tas tsi muaj ib yaam dlaabtsi kws yuav zoo taag huv tuabsi, tabsis koj tej kevcai yeej zoo kawg nkaus le.


  Nyam tug Tswv Txuj Kevcai


  97Kuv nyam koj txuj kevcai kawg nkaus le! Kuv xaav ntsoov koj txuj kevcai ntawd taag nub taag mo.98Kuv coj rawv koj txuj kevcai txhua lub sijhawm, txuj kevcai ntawd ua rua kuv ntse dlua kuv cov yeebncuab.99Kuv paub dlua kuv cov xwbfwb, rua qhov kuv ua tuab zoo saib koj tej lug qha saib has le caag.100KUV txawj ntse dlua cov tuabneeg laug, rua qhov kuv ua lawv le koj tej kevcai.101Kuv yeej tsi nyam ua kev phem kev qas, rua qhov kuv xaav ua lawv le koj txujlug.102KUV ncu ntsoov koj tej lug qha, rua qhov koj yog tug xwbfwb kws qha kuv ntaag.103Koj tej lug qha qaab zib tshaaj zib ntaab lawm hab!104Koj tej kevcai ua rua kuv muaj tswvyim, yog le ntawd, kuv txhaj ntxub txhua yaam kev phem.


  Qhov Kaaj Ntawm tug Tswv Txuj Kevcai


  105Koj txujlug zoo ib yaam le lub teeb kws taws ua kuv ntej hab ci rua kuv txuj hauv kev.106Kuv yuav noog tej lug tseeb kws koj qha lawv le kuv tau coglug tseg rua koj lawm.107Tug Tswv, kuv raug kev txomnyem heev kawg nkaus, thov koj pub kuv muaj sa ua neej nyob lawv le tej lug kws koj cog tseg!108Tug Tswv, thov koj leeg tej lug kws kuv ua koj tsaug, hab thov qha koj tej kevcai rua kuv.109Kuv yeej txaus sab tuag txhua lub sijhawm; kuv yeej ncu ntsoov koj txuj kevcai rua nruab sab.110Cov tuabneeg sab phem cuab muv tog kuv kev, tabsis kuv tsi hlaa koj tej kevcai le.111Koj tej kevcai yog kuv peev nyaj moog ibtxhis; hab ua rua kuv zoo sab tuabywv rua nruab sab.112Kuv txav txim sab ua lawv le koj tej kevcai moog txug nub kawg.


  Muaj tug Tswv Txuj Kevcai Txhaj Nyob Tso Sab Plhuav


  113Kuv ntxub cov tuabneeg kws tsi muab sab npuab koj, tabsis kuv nyam koj txuj kevcai kawg le.114Koj yog tug kws tuaj kuv tog hab tiv thaiv kuv; kuv ca sab rua koj tej lug cog tseg.115Mej cov kws ua phem ua qas, ca le tsiv ntawm kuv moog. Kuv yuav ua lawv le kuv tug Tswv tej lug saamfwm.116Thov txhawb kuv tug zug lawv le koj coglug tseg lawm, kuv txhaj muaj sa nyob; thov tsi xob ca kuv txujkev ca sab ua rua kuv poob ntsejmuag!117Thov tuav kuv teg, kuv txhaj kaaj sab lug, kuv yuav naj nub ua lawv le koj tej kevcai moog ibtxhis.118Koj tsi leeg paub cov kws tsi ua lawv le koj tej kevcai; puab tej kev dlaag ntxag tsi muaj qaabhau dlaabtsi le.119Koj saib cov tuabneeg sab phem tsi muaj nqes le tej quav tooj quav hlau, tabsis kuv nyam koj tej lug qha kawg le.120Kuv ibce tshee nyo, vim kuv ntshai heev, kuv ntshai koj txujkev txav txim kawg nkaus le.


  Fwm tug Tswv Txuj Kevcai


  121Kuv ua qhov tseeb hab qhov zoo xwb; thov tsi xob tso kuv rua kuv cov yeebncuab!122Thov koj coglug has tas, koj yuav paab koj tug tubkhai; thov si xob ca cov tuabneeg khaavtheeb tsimtxom kuv!123KUV ob lub qhovmuag qheb tsi taug, vim kuv tog koj tuaj cawm kuv, rua qhov koj tau coglug tseg rua kuv lawm.124Thov ua zoo rua kuv lawv le koj txuj kev hlub kws tsi paub kawg, hab qha koj tej kevcai rua kuv.125Kuv yog koj tug tubkhai, thov koj paab kuas kuv totaub, kuv txhaj yuav paub koj tej lug qha ntawd.126Tug Tswv, tub yog lub sijhawm kws koj rau txim lawm, vim tuabneeg tsi fwm koj txuj kevcai.127Kuv nyam koj tej kevcai tshaaj kub, hab nyam tshaaj tej kws tseem kub.128Yog le ntawd, kuv txhaj ua lawv le koj tej kevcai; kuv ntxub txhua yaam kev txhum.


  Muab Sab Npuab tug Tswv Txuj Kevcai


  129Koj tej lug qha ua rua tuabneeg xaav tsi thoob le; kuv yuav coj lawv le koj tej lug ntawd kuas kawg sab kawg ntsws.130Koj tej lug qha ua qhov kaaj ci pum kev rua kuv; hab ua rua cov tuabneeg ruag kuas txawj ntse tuaj.131Kuv tshaib nqhes koj tej lug qhuav sab qhawv.132Thov koj tig lug rua ntawm kuv hab taabncuab kuv, ib yaam le koj ua rua cov tuabneeg kws hlub koj.133Thov koj tuav kuv kuas nyob ruaj khov rua ntawm koj, lawv le koj tau coglug tseg lawm; hab tsi xob ca tej kev phem kev qas kovyeej kuv.134Thov cawm kuas kuv dlim ntawm cov tuabneeg kws tsimtxom kuv, kuv txhaj ua tau lawv le koj tej lug saamfwm.135Thov koj nrug nraim kuv nyob, hab qha kuas kuv paub koj tej kevcai.136KUV tej kua muag ndlwg quas lawg ib yaam le dlej ndlwg; vim tej tej tuabneeg tsi ua lawv le koj tej kevcai.


  Tug Tswv Txuj Kevcai Yeej Ncaaj Nceeg


  137Tug TSWV, koj yog tug ncaaj nceeg, hab koj txuj kevcai yog tej kws tseeb kawg nkaus.138Tej kevcai kws koj muab rua peb coj ncaaj hab tseeb kawg le.139Kuv npautawg ua rua kuv lub sab kub cuag suavtawg hlawv, vim kuv cov yeebncuab tsi ua lawv le koj tej lug qha.140Koj tej lug cog tseg yuav nyob ruaj nreeg! Kuv nyam koj tej lug cog tseg heev!141Kuv yog tuabneeg tsi tseemceeb hab luas saib tsi taug kuv, tabsis kuv ncu ntsoov koj tej lug qha.142Koj txujkev ncaaj nceeg yuav nyob moog ibtxhis, hab koj txuj kevcai ibtxwm yog txuj tseeb.143Kuv raug kev nyuaj sab ntxhuv plawv, tabsis koj tej kevcai ua rua kuv muaj kev kaaj sab.144Koj tej lug qha yeej ibtxwm yog lug tseeb; thov koj pub kuas kuv totaub, kuv txhaj muaj sa nyob.


  Thov Vaajtswv Cawm Kuas Dlim


  145Tug TSWV, kuv quaj thov koj kawg sab kawg ntsws; thov koj teb kuv, kuv yuav ua lawv le koj tej lug saamfwm!146Kuv quaj hu koj; thov koj cawm kuv, kuv yuav ua lawv le koj txuj kevcai.147Ua ntej lub nub tawm, kuv tub thov koj paab kuv lawm; kuv ca sab rua koj tej lug cog tseg.148Kuv pw tsi tsaug zug ib mos kaaj ntug, rua qhov kuv xaav ntsoov txug koj tej lug cog tseg.149Tug Tswv, thov koj noog kuv tej lug thov, rua qhov koj yog tug kws muaj txuj kev hlub tsi paub kawg, thov koj hlub hab tseg kuv txujsa!150Cov tuabneeg sab phem kws tsimtxom kuv tuaj ze kuv heev lawm; puab yog cov tuabneeg kws tsi ua lawv le koj txuj kevcai.151Tabsis tug Tswv, koj nyob nrug nraim kuv, hab koj tej lug saamfwm puavleej yog lug tseeb.152KUV tub paub koj tej kevcai thaus u lug lawm; koj rhawv tej kevcai ntawd nyob moog ibtxhis le.


  Thov Vaajtswv Paab


  153Thov koj tsaa qhovmuag saib kuv tej kev txomnyem hab paab kuas kuv dlim, rua qhov kuv yeej ncu ntsoov koj tej kevcai.154Thov koj paab has kuv rooj plaub hab tso kuv dlim; thov cawm kuv dlim lawv le koj tej lug cog tseg.155Cov tuabneeg sab phem yuav tsi dlim, vim puab tsi ua lawv le koj tej kevcai.156Tabsis tug Tswv, koj txujkev hlub luj kawg nkaus le; thov koj hlub hab cawm kuas kuv dlim!157Kuv muaj yeebncuab hab muaj tuabneeg tsimtxom kuv coob heev; tabsis kuv tsi tau tso koj tej kevcai tseg le.158Thaus kuv tsaa qhovmuag saib cov tuabneeg ntxeev sab, kuv dlhuav kawg nkaus le, vim puab tsi ua lawv le koj tej lug qha.159Tug Tswv, koj yeej paub has tas kuv nyam koj tej lug qhuab qha npaum le caag; koj yeej tsi hloov koj txujkev hlub le, yog le ntawd thov koj cawm kuv lauj!160Koj txuj kevcai lub ntsab yeej yog lug tseeb, koj txujkev txav txim ncaaj nceeg nyob moog ibtxhis.


  Muab Sab Npuab tug Tswv Txuj Kevcai


  161Kuv tsi tau ua txhum los cov tuabneeg kws muaj fwjchim laam tau laam tsimtxom kuv, tabsis kuv yeej fwm koj tej kevcai kawg sab le.162Koj tej lug cog tseg ua rua kuv zoo sab npaum le tug tuabneeg kws moog nrhav tau ib lub qhov nyaj.163Kuv ntxub hab dlhuav cov tuabneeg kws has lug dlaag, tabsis kuv nyam koj txuj kevcai heev.164Ib nub twg kuv ua koj tsaug xyaa zag, vim koj txuj kevcai kws ncaaj nceeg.165Cov tuabneeg kws nyam koj txuj kevcai nyob tso sab plhuav, hab tsi muaj ib yaam dlaabtsi ua rua puab dlawm qaug le.166Tug Tswv, kuv tog ntsoov koj cawm kuv; hab kuv ua lawv le koj tej lug saamfwm.167Kuv ua lawv le koj tej lug qha, kuv nyam koj tej lug kawg sab kawg ntsws.168KUV ua lawv le koj tej kevcai hab koj tej lug saamfwm; koj yeej pum ntsoov txhua yaam kws kuv ua taag lug.


  Tej Lug Thov Vaajtswv Paab


  169Tug Tswv, thov kuas kuv tej lug thov tuaj txug koj; thov pub kuv totaub lawv le koj tau coglug tseg.170Thov noog kuv tej lug thov, hab paab kuas kuv dlim lawv le koj tau coglug tseg!171Kuv yuav naj nub ua koj tsaug, rua qhov koj qha koj txuj kevcai rua kuv.172Thov kuas kuv tug nplaig hu nkauj qhuas koj txuj kevcai, rua qhov koj tej lug saamfwm yog lug tseeb.173Thov koj npaaj rawv paab kuv, rua qhov kuv ua lawv le koj tej lug qha.174Tug Tswv, kuv tog koj ntev loo lug cawm kuas kuv dlim, hab koj tej kevcai ua rua kuv nyob kaaj sab lug.175Thov koj pub kuas kuv muaj sa nyob kuv txhaj tau qhuas koj; hab thov ca koj tej lug qha paab kuv.176Kuv ncig moog ncig lug ib yaam le tug yaaj kws yuam kev lawm, thov koj tuaj nrhav kuv kws yog koj tug tubkhai, rua qhov kuv yeej ncu ntsoov koj tej kevcai rua nruab sab.

  Tej Lug Thov Vaajtswv Paab


  1Thaus kuv raug kev ntxhuv sab, kuv tsaa ncauj thov tug Tswv paab hab nwg teb kuv tej lug thov.2Tug Tswv, thov cawm kuas kuv dlim ntawm cov tuabneeg dlaag tug nplaig, hab dlim ntawd cov tuabneeg dlaag ntxag lub qhovncauj.3Cov tuabneeg dlaag, mej puas paub has tas Vaajtswv yuav ua dlaabtsi rua mej? Mej puas paub has tas nwg yuav rau txim le caag rua mej?4Nwg yuav muab cov tubrog tej xubvug kws ntse zuag plag, hab muab tej ncaig tawg kws cig lab ploog rau txim rua mej!5Kuv nrug mej nyob ntawm nuav nyuaj npaum nkaus le nyob huv tebchaws Mesekis lossis nrug cov tuabneeg Kedas nyob.6Kuv nrug cov tuabneeg kws ntxub txujkev thaajyeeb nyob lug ntev lawm!7Thaus twg kuv has txug kev thaajyeeb, mas puab txawm xaav ua rog ntaag.

  Tug Tswv Tsomkwm Peb


  1Kuv tsaa qhovmuag saib rua sau tej roob; saib kev cawmdlim yuav tuaj qhovtwg tuaj?2Kev paab kuv yog tuaj ntawm tug Tswv tuaj, nwg yog tug tsim lub ntuj hab lub nplajteb.3Nwg yuav tsi pub koj qaug; tug tiv thaiv koj yeej tsi tsaug zug ib zag le.4Yog tag, tug kws tiv thaiv cov Yixalayees yeej tsi ncaws dlaab ndlub lossis tsi pw tsaug zug le.5Tug Tswv yuav zuv rawv koj nwg nyob rawv ntawm koj ib saab hab tiv thaiv koj.6Nruab nub lub nub yuav tsi hlawv koj lossis mo ntuj lub hli yuav tsi ua le caag rua koj.7Tug Tswv yuav tiv thaiv tsi pub koj raug tej kev puamtsuaj; nwg yuav tsomkwm kuas koj nyob kaaj sab lug.8Tug Tswv yuav tiv thaiv koj, thaus koj tawm moog hab rov qaab lug, txij nub nua moog ibtxhis le.

  Qhuas Lub Nroog Yeluxalees


  1Kuv zoo sab thaus puab yum kuv has tas, "Peb ca le moog rua huv tug Tswv lub tsev," 2Yeluxalees, nwgnuav peb nyob ntawm nuav lawm, peb taabtom sawv ntawm koj tej roojvaag saab huv!3Yeluxalees yog lub nroog kws luas txhim khu dlua tshab, zoo nkauj hab ruaj khov heev.4Yog lub chaw kws txhua xeem Yixalayees tuaj txoos ua ke, ua tug Tswv tsaug lawv le nwg tau saamfwm rua puab lawm.5Qhov nuav yog lub zwmtxwv kws cov Yixalayees tej vaajntxwv nyob txav txim rua puab cov pejxeem.6Thov Vaajtswv paab lub nroog Yeluxalees kuas muaj kev thaajyeeb le nuav: "Thov kuas cov tuabneeg kws hlub koj muaj kev vaammeej lawm yaav tom ntej.7Thov kuas muaj kev thaajyeeb nyob saab huv koj tug ntsaa yeej hab muaj kev kaaj sab nyob huv koj tej loog."8Tub yog saib rua sau kuv tej kwvtij hab tej phoojywg, mas kuv txhaj has rua lub nroog Yeluxalees has tas, "Thov kuas koj nyob kaaj sab lug."9Tub yog saib rua sau tug Tswv kws yog peb tug Vaajtswv lub tsev, mas kuv txhaj thov Vaajtswv paab kuas koj muaj kev vaammeej.

  Thov Vaajtswv Taabncuab


  1Tug Tswv, kuv tsaa qhovmuag saib tuaj rua koj, saib tuaj rua sau lub ntuj qhov chaw kws koj nyob.2Ib yaam le cov tubkhai kws tog ntsoov puab tug tswv, hab ib yaam le tug nkauj qhe tog ntsoov nwg tug nam tsaavcuab, tug Tswv kws yog peb tug Vaajtswv, peb tog ntsoov moog txug thaus koj hlub peb.3Tug Tswv, thov koj taabncuab peb; thov taabncuab peb; rua qhov peb raug luas thuam heev dlhau lawm.4Cov tuabneeg npluanuj saib tsi taug peb tau ntev heev hab cov tuabneeg khaavtheeb tshev peb heev lawm.


  


  Phoo Ntawv Nkauj 124


  Vaajtswv Tsomkwm Nwg Tsaav Tuabneeg


  1Yog thaus tug Tswv tsi tuaj peb tog lawm peb yuav ua le caag? cov Yixalayees, mej ca le teb kuv!2"Yog thaus tug Tswv tsi tuaj peb tog, thaus peb cov yeebncuab tuaj tua peb,3puab yuav ca le muab peb nqogcaj, rua qhov puab chim heev rua peb;4dlej yuav ca le fuam nphau nphwv tuaj nyaab peb hab kuav peb moog,5tej nthwv dlej kws luj heev yuav ca le lug kuav peb kuas tuag taag."6Peb ca le ua tug Tswv tsaug, nwg yog tug kws tshem kuas peb tsi raug kev puamtsuaj.7Peb tsiv dlim ib yaam le tug noog kws dlim ntawm luas lub vuj hlua; luas lub vuj hlua tu nrho, peb txhaj dlim plawg tau nyob ywj sab!8Tug TSWV kws tsim ntuj tsim teb yog tug paab peb.

  Vaajtswv Tsaav Tuabneeg Nyob Tso Sab Plhuav


  1Cov tuabneeg kws ca sab rua tug Tswv, zoo ib yaam le lub Roob Xi-oos kws muab tshem tsi tau, hab nyob ntawm nwg qhov chaw moog ibtxhis le.2Yog le ntawd, tug Tswv tsomkwm nwg tsaav tuabneeg hab nyob puagncig puab, nwgnuav hab moog ibtxhis ib yaam le tej hauv roob tiv thaiv lub nroog Yeluxalees.3Cov tuabneeg sab phem yuav tsi tau kaav cov tuabneeg ncaaj nceeg lub tebchaws; yog cov tuabneeg ncaaj nceeg yuam kev ua phem, mas cov tuabneeg sab phem txhaj tau kaav xwb.4Tug Tswv, thov koj ua zoo rua cov tuabneeg kws ua zoo, hab rua cov tuabneeg kws coj lawv le koj tej lug saamfwm.5Tabsis thaus koj rau txim rua cov tuabneeg ua phem, thov koj rau txim rua cov tuabneeg kws tso koj tseg lawm hab. Thov kuas cov Yixalayees tau txais kev thaajyeeb.

  Thov Vaajtswv Paab Kuas Dlim


  1Thaus tug Tswv coj peb rov qaab lug nyob huv lub nroog Yeluxalees, mas zoo le npau suav xwb!2Peb luag nrov hab hu nkauj zoo sab kawg! ces luas lwm tsaav tuabneeg txhaj caav ntshu nrooj txug peb has tas, "Tug Tswv tau ua txujci luj heev paab puab."3Yog tag, tug Tswv tau ua txujci luj heev paab peb; peb zoo sab kawg le!4Tug Tswv, thov pub kuas peb rov vaammeej dlua, ib yaam le lug naag ua rua dlej rov puv nkaus tej kwj dleg kws qhuav taag lawm.5Thov kuas cov tuabneeg kws quaj ntsuag thaus puab cog qoobloo, tau zoo sab luag ntxhi sau tej qoob ntawd.6Cov tuabneeg kws quaj ntsuag thaus coj tej noob qoob moog cog, puab yuav hu nkauj seev yeeg moog sau tej qoob ntawd lug tsev.

  Qhuas Vaajtswv tug Muaj Lub Sab Zoo


  1Yog tug Tswv tsi ua tsev, ces cov tuabneeg ua tsev teg num tsi muaj qaabhau dlaabtsi; yog tug Tswv tsi tiv thaiv lub nroog, ces txawm yuav tso tubrog zuv khov kho los yeej tsi muaj qaabhau dlaabtsi.2Tug kws naj nub khwv noj khwv haus, nwg pw lig hab sawv ntxuv los nwg teg num yeej tsi muaj qaabhau dlaabtsi. Rua qhov tug Tswv yeej foom koob moov rua tug kws nwg hlub thaus lub sijhawm kws tug ntawd tseem pw tsaug zug.3Mivnyuas yog tej kws tug Tswv pub dlawb rua tuabneeg; mivnyuas yog koob moov lug ntawm tug TSWV.4Tug kws muaj mivnyuas thaus nwg tseem hluas, zoo ib yaam le tug tubrog kws muaj tsheej teg xub nyob ntawm nwg txhais teg.5Tug kws muaj xub nee ntau tau nyob kaaj sab lug! Thaus nwg nrug nwg cov yeebncuab nyob tim ntsej tim muag huv tsev tu plaub, nwg yuav tsi swb le.

  Nqe Zug rua tug Kws Noog tug Tswv Lug


  1Cov tuabneeg kws noog tug Tswv lug, hab coj lawv le tug Tswv tej lug saamfwm, yog cov kws tau kev kaaj sab lug.2Koj yuav noj tej kws koj txhais teg khwv tau lug; koj yuav muaj kev zoo sab hab koj lub neej yuav vaammeej.3Koj tug quaspuj yuav zoo ib yaam le tsob txiv maab kws txi txiv new heev huv koj lub tsev, koj cov mivnyuas yuav zoo ib yaam le tej ntsuag ntoo roj kws nyob puagncig koj lub rooj mov.4Tug tuabneeg kws noog tug Tswv lug yuav tau koob moov nplua mag le ntawd.5Thov tug Tswv foom koob moov sau Xi-oos lug rua koj! Thov kuas koj tau pum lub nroog Yeluxalees vaammeej moog taag koj simneej!6Thov kuas koj muaj sa nyob ntev hab pum koj tej xeebntxwv! Thov kuas muaj kev thaajyeeb rua tsaav tuabneeg Yixalayees!

  Thov Vaajtswv Nrug Tawmtsaam Yeebncuab


  1Cov Yixalayees, qha tej kws mej cov yeebncuab tsimtxom mej, thaus mej tseem hluas lug rua peb paub saib.2"Kuv cov yeebncuab yeej ibtxwm limham hab tsimtxom kuv txij thaus kuv tseem hluas lug; tabsis puab tsi tau kovyeej kuv ib zag le.3Puab hlais kuv nrausqaum to ua tej kaab tub heev, ua rua kuv lub nrausqaum zoo ib yaam le dlaim teb kws luas laij lawm.4Tabsis tug Tswv yog tug ncaaj nceeg, nwg tso kuv dlim plawg txujkev ua luas qhev."5Thov kuas txhua tug kws ntxub lub nroog Xi-oos raug tua swb hab thim rov qaab.6Thov ca kuas puab zoo ib yaam le tej nroj kws tuaj sau ruv tsev, hab qhuav tuag taag luj hlub tsi taug;7tsi muaj leejtwg muab sua coj moog teeb ua tej pawg lossis nqaa ua tej tsuag coj moog povtseg.8kuas tej tuabneeg dlua kev txhaj tsi has tas "Thov tug Tswv foom koob moov rua mej! Peb tuav tug Tswv lub npe foom koob moov rua mej."

  Tej Lug Thov Vaajtswv Paab


  1Tug Tswv, kuv txomnyem ntsuav hab twg kev lawm, kuv txhaj tsaa ncauj thov koj paab.2Tug Tswv, thov koj noog kuv lub suab hu; thov noog tej lug kws kuv thov koj paab kuv!3Yog koj cim peb tej kev txhum ca lawm, leejtwg txhaj tsiv dlim tsi raug txim?4Tabsis koj zaam txim rua peb, peb txhaj fwm koj hab noog koj lug.5Kuv tog Tug Tswv paab kuv kawg sab kawg ntsws, hab kuv tso sab rua nwg tej lug.6Kuv kub sab lug tog tug TSWV heev dlua tej tub faajxwm ceeblaaj tog kaaj ntug, ceeblaaj tog heev dlua tej tub faajxwm tog kuas kaaj ntug.7Cov Yixalayees, mej ca le tso sab rua tug Tswv, rua qhov nwg muaj txujkev hlub kws tsi paub kawg, hab nwg tog rawv yuav cawm kuas mej dlim.8Nwg yuav paab nwg tsaav tuabneeg Yixalayees kuas dlim ntawm tej kev txhum huv tuabsi.

  Tug Txu Fwjchim Kws Ca Sab rua Tej Lug Thov


  1Tug Tswv, kuv tso plhuav txuj kev khaavtheeb tseg, hab nrauj ncua txujkev tsaav fwjchim lawm. Kuv tsi txhawj xeeb txug tej kev txomnyem sab lossis tej kws nyuaj dlhau rua kuv.2Tabsis kuv muaj lub sab tug hab nyob tuabywv, ib yaam le tug mivnyuas mog kws pw ntsag tu ntawm leej nam lub xubndlag; yog le ntawd, kuv lub sab txhaj nyob tug yeeg le tug mivnyuas mog.3Cov Yixalayees, mej ca le tso sab rua tug Tswv nub nua hab moog ibtxhis le.

  Qhuas Lub Tuamtsev


  1Tug Tswv, thov koj ncu ntsoov Daviv hab nwg tej kev ntxhuv sab.2Tug Tswv, thov koj ncu ntsoov nwg tej lug cog tseg, yog tej lug nwg yeem rua koj kws yog Yakhauj tug Vaajtswv kws muaj Fwjchim Luj kawg nkaus has tas:3"Kuv yuav tsi moog tsev lossis moog pw;4kuv yuav tsi su lossis pw tsaug zug,5moog txug thaus kws kuv npaaj tau chaw rua kuv tug Tswv, yog lub chaw rua Yakhauj tug Vaajtswv kws muaj Fwjchim Luj kawg nkaus."6Thaus nyob huv Npelehees, peb nov has txug lub Phijxaab kws ntim Vaajtswv tej lug cog tseg, hab peb moog nrhav tau lub Phijxaab ntawm tej teb huv lub nroog Ye-alees.7Peb has tas, "Peb ca le moog rua huv tug Tswv lub tsev; peb ca le moog pehawm nwg ntawm nwg lub zwmtxwv."8Tug Tswv, thov koj coj lub Phijxaab kws ntim Vaajtswv tej lug cog tseg, nrug koj lug rua huv lub Tuamtsev, lub Phijxaab ntawd yog yaam kws qha koj lub fwjchim, thov koj nyob huv lub Tuamtsev moog ibtxhis le.9Thov kuas koj cov povthawj naj nub ua ncaaj ua nceeg xwb; thov kuas koj tsaav tuabneeg txhua tug qw zoo sab luag ntxhi!10Tug Tswv, koj coglug tseg rua Daviv kws yog koj tug tubkhai; thov koj tsi xob tso tug vaajntxwv kws koj xaiv lawm tseg.11Koj coglug ruaj khov rua Daviv lawm, yog cov lug cog tseg kws koj yuav tsi thim le; koj has tas, "Kuv yuav tsaa koj cov tub ib tug ua vaajntxwv, hab nwg yuav nyob koj chaw tom qaab kws dlua koj lawm.12Yog koj cov tub ua lawv le kuv tej lug cog tseg, hab tej kevcai kws kuv muab cob rua puab lawm, ces puab cov xeebntxwv yuav tau ua vaajntxwv hloov koj chaw moog ibtxhis."13Tug TSWV tau xaiv lub nroog Xi-oos; nwg xaav muab lub nroog ntawd ua nwg lub chaw nyob:14NWg has tas, "Kuv yuav nyob qhov chaw nuav moog ibtxhis; kuv xaav kaav qhov chaw nuav.15Kuv yuav pub txhua yaam nplua mag rua lub nroog Xi-oos lawv le nwg xaav yuav; kuv yuav muab zaub mov rua cov tuabneeg txomnyem huv lub nroog ntawd kuas tau noj tsau npo.16Kuv yuav foom koob moov rua txhua yaam num kws nwg cov povthawj ua, ces nwg cov pejxeem yuav hu nkauj zoo sab luag quas ntxhi.17Kuv yuav tsaa Daviv cov xeebntxwv ib tug huv lub nroog nuav ua vaajntxwv kuas muaj fwjchim heev; hab kuv yuav ca tug vaajntxwv kws kuv xaiv kaav qhov chaw nuav moog ibtxhis.18Kuv yuav ua kuas nwg cov yeebncuab txaajmuag; tabsis lub tebchaws kws nwg kaav yuav muaj kev vaammeej hab npluanuj."


  


  Phoo Ntawv Nkauj 133


  Qhuas Tej Kwvtij Kev Sis Hlub


  1Qhov kws Vaajtswv tsaav tuabneeg lug nyob ua ke le tej kwvtij yog ib qhov kws zoo hab ua rua puab muaj kev zoo sab heev!2Zoo ib yaam le cov roj muaj nqes kws muab laub rua sau Aloos taubhau ndlwg lug rua ntawm nwg cov fwjtxwv, hab ndlwg moog rua ntawm nwg lub ntsej tsho.3Zoo ib yaam le tej lwg sau Roob Helemoos kws nrug lug rua sau tej ncov roob ntawm lub nroog Xi-oos. Qhov ntawd yog qhov chaw kws tug TSWV tau coglug foom koob moov pub kuas muaj txujsa ntev dlhawv tsi txawj kawg.

  Lub Suab Qhuas tug Tswv


  1Mej txhua tug kws yog tug Tswv cov tubkhai, hab txhua tug kws ua num huv nwg lub luamtsev thaus tsaus ntuj ca le lug qhuas tug Tswv!2Tsaa mej ob txhais teg moog rua ntawm lub Tuamtsev hab ca le qhuas tug Tswv!3Thov kuas tug Tswv kws tsim lub ntuj lub teb foom koob moov sau Xi-oos lug rua mej suavdlawg!

  Zaaj Nkauj Qhuas Vaajtswv


  1Ca le qhuas tug Tswv! mej txhua tug kws yog tug TSWV cov tubkhai, ca le qhuas tug TSWV.2Mej cov kws sawv ntawm tug Tswv lub tsev hab huv peb tug Vaajtswv lub Tuamtsev, mej ca le qhuas tug Tswv lub npe.3Ca le qhuas tug Tswv, rua qhov nwg yog tug zoo; ca le hu nkauj qhuas nwg lub npe, rua qhov nwg sab dlawb sab zoo.4Tug TSWV xaiv Yakhauj rua nwg, hab xaiv tsaav tuavbneeg Yixalayees ua nwg tug.5Kuv paub has tas, peb tug Tswv yog tug muaj fwjchim luj, nwg muaj fwjchim dlua tej vaajtswv huv tuabsi.6Nwg ua tau txhua yaam lawv le nwg lub sab nyam, tsi has sau ntuj hab huv nplajteb nuav, huv havtxwv lossis huv nruab tivtxwv qhov kws tub heev.7Nwg yog tug ua kuas fuab sawv saab npoo ntuj nuav moog ti nkaus saab npoo ntuj timu; nwg ua kuas muaj tsaglig xub laim rua naag lug hab nwg ua kuas muaj cua ntsawj.8Nyob huv tebchaws Iziv, nwg tua cov Iziv tej tub hlub hab tej tsaj thawj tug mivnyuas ib yaam nkaus.9Nyob nraag, nwg ua ntau yaam txujci tseemceeb kws xaav tsi thoob le, nwg rau txim rua Falaus hab Falaus cov numtswv huv tuabsi.10Nwg ua rua ntau tsaav tuabneeg raugpuamtsuaj, hab tua cov vaajntxwv kws muaj fwjchim xws le:11Xihoos kws ua vaajntxwv kaav cov Amaules, Aunkas kws ua vaajntxwv kaav tebchaws Npasaas, hab taagnrho cov vaajntxwv kws kaav tebchaws Kana-aas.12NWg muab puab tej tebchaws rua nwg tsaav tuabneeg, nwg muab rua cov Yixalayees.13Tug TSWV, koj lub npe yuav nyob moog ibtxhis; hab txhua tam tuabneeg yuav caav txug koj lub npe.14Tug Tswv yuav tiv thaiv nwg tsaav tuabneeg; nwg yuav taabncuab nwg cov tubkhai.15Cov tuabneeg txawv tebchaws tej mlom yog nyaj yog kub, hab yog tuabneeg txhais teg nchuav xwb.16Puab muaj qhovncauj , tabsis tsi txawi has lug, muaj qhovmuag, tabsis tsi pum kev.17Puab muaj qhovntsej, tabsis tsi nov lug, hab puab tsi txawj ua paa.18Cov tuabneeg kws txua mlom, hab ca sab rua tej mlom, puab zoo ib yaam le tej mlom ntawd.19Cov Yixalayees, mej ca le qhuas tug TSWV; Vaajtswv cov povthawj, mej ca le qhuas tug Tswv!20Cov Levis, mej ca le qhuas tug Tswv; cov kws pehawm tug Tswv, mej ca le qhuas nwg!21Ca le qhuas tug Tswv kws nyob huv lub nroog Xi-oos, hab nyob huv nwg lub tsev huv lub nroog Yeluxalees.


  Ca le qhuas tug Tswv!

  Zaaj Nkauj Ua Vaajtswv Tsaug


  1Ca le ua tug Tswv tsaug, rua qhov nwg yog tug muaj lub sab dlawb sab zoo; nwg txujkev hlub nyob moog ibtxhis.2Ca le ua tsaug rua tug Vaajtswv ntawm txhua tug vaajtswv; rua qhov nwg txujkev hlub nyob moog ibtxhis.3Ca le ua tsaug rua tug Tswv ntawm txhua tug tswv; rua qhov nwg txujkev hlub nyob moog ibtxhis.4Nwg tuab leeg txhaj yog tug kws ua tau tej txujci tseemceeb; rua qhov nwg txujkev hlub nyob moog ibtxhis.5Nwg yog tug muaj lub tswvyim kws tsimlubntuj; rua qhov nwg txujkev hlub nyob moog ibtxhis;6nwg tsim lub nplajteb rua sau cov dlej kws tub heev; rua qhov nwg txujkev hlub nyob moog ibtxhis.7Nwg yog tug tsim lub nub hab lub hli; rua qhov nwg txujkev hlub nyob moog ibtxhis;8lub nub ca kaav nruab nub; rua qhov nwg txujkev hlub nyob moog ibtxhis;9lub hli hab tej nubqub ca kaav mo ntuj; rua qhov nwg txujkev hlub nyob moog ibtxhis.10NWg yog tug tua cov Iziv tej tub hlub; rua qhov nwg txujkev hlub nyob moog ibtxhis.11Nwg coj cov Yixalayees tawm huv tebchaws Iziv; rua qhov nwg txujkev hlub nyob moog ibtxhis;12ntawm nwg txhais teg kws muaj zug hab txhais npaab kws muaj fwjchim; rua qhov nwg txujkev hlub nyob moog ibtxhis;13Nwg ua rua Havtxwv Lab faib hlo rua ob saab; rua qhov nwg txujkev hlub nyob moog ibtxhis;14Nwg coj nwg tsaav tuabneeg hlaa dlhau moog rua saab dlej tim u; rua qhov nwg txujkev hlub nyob moog ibtxhis;15tabsis nwg ua rua havtxwv nphau lug npug nkaus Falaus cov tubrog; rua qhov nwg txujkev hlub nyob moog ibtxhis;16Nwg coj nwg tsaav tuabneeg hlaa dlhau taj suabpuam; rua qhov nwg txujkev hlub nyob moog ibtxhis;17Nwg tua cov vaajntxwv kws muaj fwjchim; rua qhov nwg txujkev hlub nyob moog ibtxhis;18nwg tua cov vaajntxwv kws muaj koobmeej nto moo lug; rua qhov nwg txujkev hlub nyob moog ibtxhis;19Xihoos kws yog tug vaajntxwv kaav cov Amaules; rua qhov nwg txujkev hlub nyob moog ibtxhis;20hab Aunkas kws yog tug vaajntxwv kaav tebchaws Npasaas; rua qhov nwg txujkev hlub nyob moog ibtxhis;21 nwg muab cov tuabneeg ntawd tej tebchaws rua nwg tsaav tuabneeg nyob; rua qhov nwg txujkev hlub nyob moog ibtxhis;22nwg muab tej tebchaws ntawd pub rua Yixalayees kws yog nwg tug tubkhai; rua qhov nwg txujkev hlub nyob moog ibtxhis;23Thaus peb raug tua swb los nwg ncu ntsoov peb; rua qhov nwg txujkev hlub nyob moog ibtxhis;24nwg tso peb dlim ntawm peb cov yeebncuab; rua qhov nwg txujkev hlub nyob moog ibtxhis;25Nwg pub rua tuabneeg hab tej tsaj muaj noj muaj haus tsau npo; rua qhov nwg txujkev hlub nyob moog ibtxhis.26Ca le ua tsaug rua Vaajtswv tug kws nyob sau ntuj; rua qhov nwg txujkev hlub nyob moog ibtxhis.

  Cov Yixalayees Quaj Ntsuag Nyob Lwm Tebchaws


  1Peb nyob tsawg ntawm tej ntug dlej huv tebchaws Npanpiloos; thaus peb ncu dlheev txug lub nroog Xi-oos, mas peb tsaa suab hlo quaj.2Peb muab peb tej nkauj nogncaas khuab rua ntawm tej lwgzaaj kws nyob ze peb.3Cov tuabneeg kws nteg peb moog ua qhev kuas peb hu nkauj, puab has lug saib tsi taug peb has tas "Mej ca le hu ib zaaj nkauj has txug lub nroog Xi-oos rua peb noog."4Thaus peb tseem nyob huv luas lwm tebchaws, peb yuav ua le caag hu tau nkauj qhuas tug Tswv?5Lub nroog Yeluxalees, yog kuv tsi ncu qaab txug koj, thov kuas kuv tsi xob txawj ntaus nkauj nogncaas le lawm.6Yog kuv tsi ncu qaab koj hab xaam tsi txug has tas, koj yog tug kws ua rua kuv zoo sab tshaaj plawg, ces thov kuas kuv tsi xob txawj hu nkauj ib zag ntxiv le lawm!7Tug Tswv, thov koj ncu ntsoov tej kws cov Edoos tau ua, nub kws puab txeeb tau lub nroog Yeluxalees. Thov koj ncu ntsoov tej lug kws puab has tas, "Ca le rhuav hab tsoo kuas nwg ntsoog taag rua huv aav!"8Lub nroog Npanpiloos, koj yuav raug puamtsuaj, kuas tsimnyog qhov kws koj tau ua rua peb lawm,9tug kws muab koj tej mivnyuas mog ntsawm rua sau tej pobzeb ua pauj koj yuav zoo sab kawg le.

  Tej Lug Ua Vaajtswv Tsaug


  1Tug Tswv, kuv ua koj tsaug kawg sab kawg ntsws; kuv hu nkauj qhuas koj taabmeeg tej vaajtswv.2Kuv tig xubndlag rua ntawm koj lub Tuamtsev kws dlawbhuv, kuv nyo hau hab qhuas koj lub npe, rua qhov koj txujkev hlub kws tsi paub kawg txujkev ncaaj nceeg, rua qhov koj qha koj lub npe hab koj txujlug kws muaj fwjchim rua peb.3 Thaus kuv hu koj, koj teb kuv tej lug thov; koj txhawb kuv tug zug kawg le.4Tug Tswv, taagnrho tej vaajntxwv huv nplajteb nuav yuav qhuas koj, rua qhov puab tau nov koj tej lug cog tseg.5Puab yuav hu nkauj qhuas tej kws koj tau ua hab koj tug tshwjchim kws ci ntsaa ab.6Txawm yog koj nyob sau qhov chaw kws sab tshaaj plawg los koj hlub txug cov kws nyob qeg huv nplajteb nuav, hab cov tuabneeg khaavtheeb tsiv tsi dlim ntawm koj le.7Thaus kev nyuaj sab nyob puagncig kuv koj paab kuv dlim. Koj tawmtsaam kuv cov yeebncuab hab koj lub fwjchim tso kuv dlim.8Tug Tswv, koj yuav ua txhua yaam lawv le koj tau coglug tseg lawm; koj txujkev hlub nyob moog ibtxhis; thov koj tsi xob tso tej num kws koj pib ntawd tseg.

  Vaajtswv Kev Txawj Ntse hab Tsomkwm


  1Tug Tswv, koj tshawb saib kuv lub sab hab lub neej, koj yeej paub zoo.2Koj paub ib puas tsaav yaam kws kuv ua; txawm yog nyob dleb los koj yeej paub tej kws kuv lub sab xaav huv tuabsi.3Koj yeej pum ntsoov kuv, tsi has thaus kuv ua num lossis kuv su, koj paub tej kws kuv ua huv tuabsi.4Txawm yog thaus kuv tseem tsi tau has lug los koj tub xub paub ua ntej lawm has tas kuv yuav has dlaabtsi.5Koj nyob puagncig kuv, koj tug tshwjchim tiv thaiv kuv.6Koj yeej paub has tas kuv yog tuabneeg zoo le caag.7Kuv yuav tsiv moog nkaum qhov twg txhaj tsiv dlim koj? Kuv yuav tsiv moog nkaum qhovtwg koj txhaj tsi pum kuv?8Txawm yog kuv nee moog txug sau ntuj los koj yeej nyob sau; yog kuv nqeg moog rua huv tubtuag teb los koj yeej nyob huv hab.9Yog kuv yaa moog dlhau rua saab nubtuaj lossis saab nubpoob10los koj yuav nyob qhov ntawd coj kuv kev, koj yuav nyob qhov ntawd paab kuv.11Txawm yog kuv hu kuas qhov tsaus ntuj lug roog kuv, lossis kuas qhov kaaj kws nyob puagncig kuv hloov ua qhov tsaus ntuj12los qhov tsaus ntuj tub tsi tsaus rua koj le, mo ntuj los yeej pum kev kaaj nrigib yaam le nruab nub; koj saib qhov tsaus ntuj kaaj nrig ib yaam le qhov kaaj.13Koj yog tug tsim kuv lub cev txhua yaam huv tuabsi; hab koj yog tug kws puab kuv rua huv kuv nam plaab.14Kuv qhuas koj rua qhov koj txhaj yog tug kws tsimnyog suavdlawg fwm; tej kws koj ua, mas kuv xaav tsi thoob hab tsi txawj pav le, tabsis kuv paub has tas tej ntawd yeej yog koj ua.15Thaus kuv tej pobtxhaa taabtom hlub tuaj sis dlhos ua ke huv kuv nam plaab, hab kuv hlub nraim nkoog huv nruab thab los koj yeej paub has tas kuv nyob huv.16Thaus kuv tseem tsi tau yug lug, koj tub pum kuv lawm; kuv tej noobnyoog ua neej nyob, koj tub xub muab sau rua huv koj phoo ntawv ua ntej kws tsi tau muaj tej noobnyoog ntawd lawm.17Vaajtswv, kuv ceeblaaj totaub tej kws koj xaav kawg le, koj xaav txhij xaav txhua ua rua kuv suav tsi txheeb le!18Yog kuv suav txheeb tej kws koj xaav, ntshai muaj ntau dlua tej xuabzeb; thaus kuv tsim dlheev lug, kuv tseem nrug koj nyob.19Vaajtswv, kuv xaav kuas koj muab cov tuabneeg ua phem ua qas tua povtseg; kuv xaav kuas cov tuabneeg limham txaav dleb ntawm kuv moog.20Puab has tej lug phem thuam koj, puab has saib tsi taug koj lub npe.21Tug Tswv, kuv ntxub cov tuabneeg kws ntxub koj kawg le; hab kuv dlhuav cov tuabneeg ntxeev sab kws tawmtsaam koj.22Kuv ntxub ntxaug puab kawg nkaus le; kuv suav has tas puab yog kuv cov yeebncuab.23Vaajtswv, thov koj tshuaj kuv kuas paub kuv lub sab; thov koj sim kuv hab nthuav tej kws kuv lub sab xaav saib zoo le caag.24Thov koj saib kuv lub sab saib puas muaj ib qhov txhum le caag; hab thov koj coj kuv taug txujkev kws nyob moog ibtxhis.

  Thov Vaajtswv Paab Tiv Thaiv


  1Puab lub sab pheej xaav ntsoov ua phem nkaus xwb, hab naj nub dlu kuas muaj kev sis caav sis tshe.2Lawv lub siab pheej xav ntsoov ua phem nkaus xwb, thiab niaj hnub do kom muaj kev sib cav sib ceg.3Puab tug nplaig muaj taug ib yaam le taug naab; hab puab tej lug muaj taug ib yaam le taug naab raaj kubsai.4Tug Tswv, thov koj tiv thaiv kuv kuas dlim ntawm cov tuabneeg sab phem lub fwjchim; thov cawm kuas kuv dlim ntawm cov tuabneeg kws xaav txuv kuv txujsa.5Cov tuabneeg khaavtheeb cuab muv tog kuv kev; puab cuab vaag hab cuab muv lawv ntug kev kuas maag kuv.6Kuv has rua tug Tswv tas, "Koj yog kuv tug Vaajtswv." Tug Tswv, thov koj noog tej lug kws kuv thov koj paab kuv!7Tug TSWV, kuv tug TSWV, tug tiv thaiv kuv kws muaj zug heev, koj tub cawm kuv dlim kuv tshaav rog lug lawm.8Tug Tswv, thov koj tsi xob pub rua cov tuabneeg sab phem lawv le puab thov; thov tsi xob pub kuas puab tej kev ntxeev sab ntawm tav.9Thov koj tsi xob pub kuv cov yeebncuab kovyeej kuv; thov kuas tej lug phem kws puab has rov lug raug puab.10Thov kuas cov ncaigtawg kws cig lab ploog poob lug rua sau puab taubhau; thov muab puab pov rua huv qhov tsaus ntuj kuas puab tawm tsi tau lug le.11Thov kuas cov tuabneeg kws kom luas tsi tseeb tsi xob yeej; thov kuas txujkev phem lug raug cov tuabneeg limham hab ua rua puab raug kev puamtsuaj;12Tug Tswv, kuv paub has tas koj yeej tuaj cov tuabneeg pluag tog hab txav txim ncaaj rua cov tuabneeg kws txomnyem.13Cov tuabneeg ncaaj nceeg yuav tuav koj lub npe ua koj tsaug; puab yuav nyob ntawm koj lub xubndlag moog ibtxhis.

  Tej Lug Thov Vaajtswv thaus Tsaus Ntuj


  1Tug Tswv, kuv hu koj thov koj paab kuv taamsim nuav! Thaus kuv hu koj, thov koj noog kuv tej lug thov.2Thov txais kuv tej lug thov ua cov tshuaj tsw qaab rua koj; hab kuv ob txhais teg kws tsaa thov koj ua cov khoom fij rua koj thaus tsaus ntuj.3Tug Tswv, thov koj tswj kuv lub qhovncauj, hab kuv ob dlaim tawv ncauj!4Thov koj cheem kuas kuv tsi xob ua txujkev txhum kws kuv lub sab xaav ua, hab tsi xob ca kuv koom sab nrug cov tuabneeg ua phem ua qas; thov tsi xob ca kuv muaj feem koom nrug puab tej rooj noj rooj haus.5Kuv txaus sab ca tug tuabneeg zoo rau txim hab tshev kuv, tabsis kuv tsi leeg yuav cov tuabneeg sab phem tej lug qhuas; rua qhov kuv naj nub thov Vaajtswv tawmtsaam puab tej kev phem.6Thaus puab cov numtswv raug muab txu poob tsaam lawm, ces puab yuav paub has tas tug Tswv txujlug yog lug tseeb.7Puab tej pobtxhaa ib yaa yuav nyob ib qho huv qhov ntxaa, ib yaam le lub pobzeb kws muab tsoo tawg ntsoog ntxawg sau npoo aav.8Tabsis tug Tswv kws kaav ib puas tsaav yaam, kuv ca sab ntsoov rua koj, kuv nrhav koj txujkev tiv thaiv; thov tsi xob ca kuv tuag!9Thov koj paab kuas kuv tsi xob maag tej ntaa npuj kws luas cuab tog kuv, hab tsi xob maag tej vuj hlua kws cov tuabneeg sab phem cuab.10Thov kuas cov tuabneeg sab phem rov maag puab tej vuj hlua, kuas thaus kuv taug kev moog kuv txhaj tsi raug xwm dlaabtsi.

  Tej Lug Thov Vaajtswv Paab


  1Kuv tsaa suab hlo thov tug Tswv paab; kuv thov nwg paab kuv.2Kuv ywg txhua yaam rua nwg noog, kuv qha kuv tej kev nyuaj sab rua nwg huv tuabsi.3Thaus kuv kawg tswvyim lawm, nwg paub has tas kuv yuav ua le caag, kuv cov yeebncuab cuab muv rua ntawm txujkev kws kuv moog.4Thaus kuv tsaa qhovmuag saib puagncig kuv, tsi muaj leejtwg paab kuv, tsi muaj leejtwg tiv thaiv kuv, hab tsi muaj leejtwg mob sab kuv.5Tug Tswv, kuv quaj thov koj paab kuv; tug Tswv, koj txhaj yog tug kws tiv thaiv kuv; koj yog txhua yaam kws kuv xaav yuav nyob huv kuv lub neej.6Thov koj noog kuv lub suab quaj hu paab, rua qhov kuv taag kev ca sab lawm! Thov cawm kuas kuv dlim ntawm kuv cov yeebncuab, vim puab muaj zug heev, ua rua kuv kov tsi yeej.7Thov koj tso kuas kuv dlim ntawm txujkev nyuaj sab; kuv yuav qhuas koj taabmeeg koj tsaav tuabneeg, thaus suavdlawg tuaj sis sau ua ke, rua qhov koj ua sab dlawb sab zoo rua kuv.

  Tej Lug Thov Vaajtswv Paab


  1Tug Tswv, thov koj noog kuv tej lug thov! Koj yog tug kws ncaaj nceeg, thov koj noog kuv tej lug thov; koj yog tug muaj lub sab ncaaj, thov koj teb kuv tej lug!2Thov tsi xob coj kuv kws yog koj tug tubkhai moog txav txim; rua qhov yeej tsi muaj ib tug tuabneeg ncaaj nceeg taabmeeg koj le.3Kuv tug yeebncuab caum kuv tua, hab kuv swb nwg lawm; nwg coj kuv moog kaw rua huv lub tsev lojcuj kws tsaus ntuj nti, hab kuv zoo le cov tuabneeg kws tub tuag tau ntev lug lawm.4Kuv kawg tswvyim, hab kuv taag kev ca sab lawm.5Kuv xaav txug lub naj lub xyoo kws dlhau lawm; kuv xaav txug txhua yaam kws koj tau ua taag lug; kuv xaav txug tej kws koj ua ntawd.6Kuv tsaa kuv ob txhais teg thov koj; kuv lub sab qhuav qhawv ib yaam le cov aav, kuv tshaib nqhes koj txujlug ib yaam le nqhes dlej.7Tug Tswv, thov koj teb kuv tej lug thov taamsim nuav! Kuv taag kev ca sab lawm. Thov koj tsi xob tsiv nkaum kuv, nyob tsaam kuv moog nyob xyaw cov tuabneeg kws moog nyob huv tubtuag teb lawm.8Thov koj naj taagkig qha koj txujkev hlub kws tsi paub kawg rua kuv, rua qhov kuv ca sab ntsoov rua koj xwb. Thov koj qha saib tsimnyog kuv taug txujkev twg, rua qhov kuv tau thov koj lawm.9Tug Tswv, kuv lug cuag koj, thov koj tiv thaiv kuv; thov koj cawm kuv kuas dlim ntawm kuv cov yeebncuab.10Koj yog kuv tug Vaajtswv; thov koj qha kuas kuv paub ua lawv le koj lub sab nyam. Thov koj ua sab dlawb sab zoo rua kuv hab coj kuv taug txujkev kws tso sab lug.11Tug TSWV, thov koj cawm kuv kuas dlim lawv le koj tau coglug tseg lawm! Koj yog tug muaj lub sab dlawb sab zoo, thov koj paab kuas kuv dlim tej kev nyuaj sab!12Vim koj hlub kuv heev, thov koj tua kuv cov yeebncuab povtseg hab muab cov tuabneeg kws tsimtxom kuv ua kuas puamtsuaj, rua qhov kuv yog koj tug tubkhai.

  Vaajntxwv Ua Vaajtswv Tsaug


  1Ca le qhuas tug Tswv kws yog tug tiv thaiv kuv! Nwg yog tug kws qha kuv sis tua hab npaaj kuv moog ntaus rog.2Nwg yog tug tiv thaiv kuv hab tuaj kuv tog, nwg yog kuv lub chaw cawm sav hab yog kuv tug Cawmseej, kuv tso sab plhuav rua nwg. Nwg tsaa kuv ua tug kaav taagnrho txhua tsaav tuabneeg.3Tug Tswv, tuabneeg yog dlaabtsi, koj txhaj yuav xaam txug nwg; tuabneeg yog leejtwg, koj txhaj le ua zoo rua nwg ua luaj?4Tuabneeg zoo ib yaam le ib nthwvcuaxwb; nwg txujsa zoo ib yaam le tug dluab ntxoov ntxoo kws nyob ib vuag xwb.5Tug TSWV, thov koj ca le qheb hlo rooj ntug nqeg lug; koj ca le kov tej hauv roob kuas muaj paa nchu tawm tuaj.6Ca le tso tsaglig xub laim ua kuas koj cov yeebncuab tsiv ri sua; ca le tua koj cov xub neevnti kuas puab tsiv taag.7Koj cev teg sau ntuj tuaj nqug kuv tawm huv cov dlej kws tub tub hab cawm kuas kuv dlim; thov koj cawm kuv dlim ntawm cov tuabneeg txawv tebchaws8kws has lug tsi tseeb hab dlaag tsi ua lawv le puab tau coglug tseg.9Vaajtswv, kuv yuav hu ib zaaj nkauj tshab qhuas koj; kuv yuav ntaus nkauj nogncaas hab hu nkauj qhuas koj.10Koj pub cov vaajntxwv moog ntaus yeej rog hab koj tau cawm koj tug tubkhai Daviv dlim.11Thov koj cawm kuv dlim ntawm kuv cov yeebncuab kws tsiv tsaim heev; thov koj cawm kuas kuv dlim ntawm cov tuabneeg txawv tebchaws kws has lug tsi tseeb hab dlaag tsi ua lawv le puab tau coglug tseg.12Thov kuas peb cov tub hluas luj hlub zoo le tej ntsuag ntoo; hab thov kuas peb cov ntxhais zoo ib yaam le tej ncej kaum kws txheem lub loog.13Thov kuas peb tej txhaab muaj txhua yaam qoobloo puv nkaus; thov pub kuas peb tej yaaj kws nyob tom taj nraag yug mivnyuas coob txug ntau txheeb ntau vaam tug.14Thov kuas peb tej nyuj fuamvaam coob ua npoj ntwg, hab tsi xob muaj ib tug mooj lossis pluj le; thov kuas tsi xob muaj tej suab quaj ntxhuv sab rua txhua txujkev.15Cov tuabneeg kws tau txais koob moov yog cov kws muaj kev kaaj sab! Cov tuabneeg kws muaj Vaajtswv ua puab tug TSWV yog cov kws tau koob moov!

  Zaaj Nkauj Qhuas Vaajtswv


  1Kuv tug Vaajtswv hab kuv tug vaajntxwv, kuv yuav pav koj lub fwjchim rua suavdlawg; hab kuv yuav ua koj tsaug moog ibtxhis tsi kawg le.2Kuv yuav naj nub ua koj tsaug, hab yuav qhuas koj moog ibtxhis tsi kawg le;3Tug TSWV yog tug kws muaj fwjchim luj hab tsimnyog suavdlawg qhuas nwg kawg le; nwg lub fwjchim luj dlua tej kws peb lub sab xaav.4Txhua tam tuabneeg yuav qhuas tej txujci luj kws koj ua taag lug; puab yuav pav koj teg num tseemceeb kawg nkaus rua suavdlawg paub.5Tuabneeg yuav pav koj tug tshwjchim hab koj lub koobmeej, hab kuv yuav xaav ntsoov txug koj tej txujci tseemceeb kws koj tau ua taag lug.6Tuabneeg yuav pav tej num tseemceeb kws koj ua, hab kuv yuav pav koj lub fwjchim luj rua suavdlawg.7Puab yuav qha txug ib puas tsaav yaam zoo kws koj ua, hab hu nkauj qhuas koj txujkev hlub.8Tug TSWV yog tug muaj kev hlub hab taabncuab, nwg tsi china sai hab nwg muaj txujkev hlub kws tsi paub kawg.9Nwg ua zoo rua txhua tug, hab nwg hlub ib puas tsaav yaam kws nwg tsim.10Tug Tswv, ib puas tsaav yaam kws koj tsim yuav qhuas koj, hab koj tsaav tuabneeg yuav ua koj tsaug.11Puab yuav pav txug koj tug tshwjchim kws ci ntsaa ab huv koj lub tebchaws; hab qha rua suavdlawg paub txug koj tug zug luj zug nchaav,12kuas txhua tug paub txug koj tej num tseemceeb, hab koj tug tshwjchim kws ci ntsaa ab huv koj lub tebchaws.13Koj lub tebchaws yuav nyob moog ibtxhis, hab koj yuav ua vaajntxwv kaav moog ibtxhis tsi kawg le. Tug Tswv yeej ua lawv nraim le nwg tej lug cog tseg, hab nwg yeej hlub txhua yaam kws nwg tsim tseg lawm.14NWg paab txhua tug kws raug kev txomnyem; hab tsaa txhua tug kws qaug lawm sawv.15Ib puas tsaav yaam kws muaj sa puavleej ca sab ntsoov rua koj, hab koj pub puab muaj noj muaj haus lawv le puab sab xaav.16Koj pub puab muaj txaus nkaus hab txaus rua tej kws puab muaj.17Ib puas tsaav yaam kws tug TSWV ua puavleej ncaaj nceeg, nwg muaj lub sab dlawb sab zoo ua nwg teg num.18Nwg nyob ze txhua tug kws thov nwg hab txhua tug kws muab sab npuab nwg.19Nwg pub rua txhua tug kws fwm nwg lawv le tej kws puab xaav yuav, nwg nov puab tej suab thov hab cawm puab dlim.20Tug Tswv tiv thaiv txhua tug kws hlub nwg, tabsis nwg yuav ua kuas cov tuabneeg sab phem raug kev puamtsuaj.21Kuv yuav naj nub qhuas tug Tswv; ib puas tsaav yaam kws nwg tsim tseg ca le qhuas nwg lub npe kws dlawbhuv moog ibtxhis.

  Qhuas Vaajtswv Kws Yog Tug Cawmseej


  1Ca le qhuas tug Tswv! Kuv lub sab, ca le qhuas tug Tswv!2Thaus kuv tseem ua neej nyob kuv yuav qhuas tug Tswv; kuv yuav hu nkauj qhuas kuv tug Vaajtswv moog taag kuv simneej.3Tsi xob tso sab rua tej numtswv, puab yog tuabneeg xwb; puab yeej paab tsi tau mej dlim kev pluj kev tuag.4Thaus puab tuag, puab yuav rov moog ua aav; puab tej tswvyim yuav kawg rua nub ntawd.5Tug kws muaj kev kaaj sab, yog tug kws muaj Yakhauj tug Vaajtswv paab hab tso sab rua tug Tswv kws yog nwg tug Vaajtswv,6tug kws tsim lub ntuj lub teb, havtxwv hab ib puas tsaav yaam kws nyob sau ntuj, lub nplajteb hab havtxwv. Nwg yeej ibtxwm ua lawv le nwg tej lug cog tseg;7nwg tuaj cov tuabneeg kws raug luas tsimtxom tog; hab nwg pub mov rua cov tuabneeg kws tshaib nqhes noj. Tug TSWV tso cov tuabneeg raug txim kuas tau nyob ywj sab8hab nwg khu cov tuabneeg dligmuag kuas pum kev. Nwg tsaa txhua tug kws qaug lawm sawv rov lug; hab nwg hlub nwg tsaav tuabneeg kws ua ncaaj ua nceeg.9Nwg tsomkwm lwm tsaav tuabneeg kws nyob huv peb lub tebchaws; nwg paab cov pujntsuag hab cov mivnyuas ntsuag, tabsis nwg rhuav tshem cov tuabneeg kws ua phem tej num.10Tug Tswv yog tug Vaajntxwv kws kaav moog ibtxhis. Xi-oos, koj tug Vaajtswv yuav kaav moog ibtxhis le;


  Ca le qhuas tug Tswv!

  Qhuas Vaajtswv tug Muaj Fwjchim Luj Kawg Nkaus


  1Ca le qhuas tug Tswv! Qhov kws hu nkauj qhuas peb tug Vaajtswv yog ib qhov kws zoo heev; tsimnyog suavdlawg txaus sab hab qhuas nwg kawg le.2Tug Tswv yog tug kws txhim khu lub nroog Yeluxalees; nwg coj cov tuabneeg kws raug luas nteg moog lawm rov qaab lug.3Nwg khu cov tuabneeg kws sab ntsws puag taag hab qhwv puab tej qhov txhaab.4Nwg yeej kom tseg saib pub muaj pistsawg lub nubqub, hab nwg tis npe rua txhua lub nubqub nyag muaj nyag npe.5Peb tug TSWV yog tug kws muaj fwjchim hab muaj zug luj zug nchaav; tsi muaj leejtwg yuav totaub txug nwg lub tswvyim.6Nwg txhawb tug kws txu fwjchim, tabsis nwg tsuj tug kws ua phem ua qas rua huv aav.7Ca le hu nkauj qhuas tug Tswv; ca le ntaus nkauj nogncaas qhuas Vaajtswv.8Nwg ua kuas muaj fuab nyob sau nruab ntug; nwg tso naag lug ywg lub nplajteb hab ua kuas nroj tsuag tuaj sau tej pov roob.9Nwg pub kuas tej tsaj muaj noj muaj haus hab pub kuas tej mivnyuas uab laag tau noj thaus puab quaj.10Tsi yog nwg txaus sab rua cov neeg kws muaj zug, hab tsi yog nwg txaus sab rua cov tubrog kws muaj sab tawv;11tabsis nwg txaus sab rua cov tuabneeg kws fwm nwg, hab cov tuabneeg kws ca sab rua nwg txujkev hlub kws tsi paub kawg.12Yeluxalees, ca le qhuas tug Tswv! Xi-oos, ca le qhuas koj tug Vaajtswv!13Nwg tsomkwm koj tej roojvaag nyob ruaj khov kho; nwg foom koob moov rua koj tsaav tuabneeg.14Nwg tsomkwm tsi pub kuas luas tuaj txeeb koj nrim dlej nrim aav, hab nwg pub kuas koj ua tau qoobloo ntau.15NWg has rua lub nplajteb, hab tej lug kws nwg has ua rua txhua yaam tav.16Nwg tso dlaus lug puv toj roob hauv peg dlawb paug ib yaam le plaub yaaj hab muaj te khov dlawb paug rua txhua qhov ib yaam le moov tshauv.17Nwg tso lawg lug ib yaam le tej pobzeb; yeej tsi muaj leejtwg tiv taug qhov no kws nwg tso lug ntawd le!18Nwg has lug xwb tej dlej nkoog ca le yaaj taag; nwg tso cua ntsawj tuaj, ces tej dlej ca le ndlwg lawm.19NWg qha nwg txuj lug rua Yakhauj, nwg pav nwg tej lug saamfwm hab tej kevcai rua cov Yixalayees.20Nwg tsi tau qha tej ntawd rua lwm tsaav tuabneeg le; rua qhov lwm tsaav tuabneeg tsi paub nwg tej kevcai.


  Ca le qhuas tug Tswv!

  Txhua Yaam Nyob huv Nplajteb Qhuas Tug Tswv


  1Ca le qhuas tug TSWV! Mej cov kws nyob sau ntuj, ca le qhuas tug Tswv,2Taagnrho nwg cov timtswv, ca le qhuas nwg, taagnrho nwg cov tubrog sau ntuj ca le qhuas nwg.3Lub nub hab lub hli, ca le qhuas nwg; tej nubqub kws ci ntsaa ab, ca le qhuas nwg.4Ntuj hab tej dlej kws nyob sau nruab ntugs ca le qhuas nwg.5Ib puas tsaav yaam ca le qhuas tug TSWV lub npe! Nwg has kuas muaj, ces tej nuav txawm tshwmsim tuaj;6tub yog nwg has tej nuav txhaj nyob ruaj khov qhov qub chaw moog ibtxhis; hab tej ntawd yeej tsi hlaa tug Tswv tej lug le. 7Dlej havtxwv hab ib puas tsaav yaam kws nyob huv havtxwv, ca le tuaj huv nplajteb nuav qhuas tug Tswv,8tsaglig xub hab lawg, dlau hab fuab, hab cua dlaaj cua dlub ca le noog tug Tswv tej lug.9Tej pov roob hab tej hauv roob hab tej ntoo kws txi txiv, hab tej haav zoov, ca le qhuas tug Tswv;10txhua yaam tsaj, tsaj nyeg hab tsaj qus, naab qaa hab tej noog, ca le qhuas tug Tswv.11Tej vaajntxwv hab txhua tsaav tuabneeg, vaajntxwv cov tub hab tej numtswv, ca le qhuas tug TSWV;12tej tub ntxhais hluas, tej laug hab tej mivnyuas yau, ca le qhuas tug Tswv ib yaam nkaus.13Ib puas tsaav yaam nuav ca le qhuas tug TSWV lub npe! Nwg lub npe muaj koobmeej dlua txhua lub npe huv tuabsi; nwg tug tshwjchim nyob puv nkaus huv lub nplajteb hab sau ntuj.14Tug Tswv ua rua nwg tsaav tuabneeg muaj zug heev; nwg tsaav tuabneeg txhua tug puavleej qhuas nwg, tsaav tuabneeg ntawd yog cov Yixalayees kws nwg hlub kawg nkaus.


  Ca le qhuas tug Tswv!

  Zaaj Nkauj Qhuas tug Tswv


  1Ca le qhuas tug Tswv! Ca le hu ib zaaj nkauj tshab qhuas Tug Tswv; thaus nwg tsaav tuabneeg tuaj txoos ua ke, ca le qhuas nwg;2Cov Yixalayees, ca le zoo sab rua tug kws tsim mej; cov tuabneeg huv lub nroog Xi-oos, ca le zoo sab rua mej tug vaajntxwv!3Mej ca le seev cev qhuas tug Tswv lub npe; mej ca le ntaus nruag hab ntaus nkauj nogncaas qhuas nwg.4Tug Tswv txaus sab heev rua nwg tsaav tuabneeg; nwg muab koobmeej rua cov kws txu fwjchim kuas puab kovyeej.5Ca Vaajtswv tsaav tuabneeg zoo sab vim puab kovyeej ; hab hu nkauj zoo sab taag mo le.6Ca puab qw nrov nrov thaus puab qhuas tug TSWV; tuav rawv puab tej ntaaj kws ntse zuag plag ntawm teg7moog tua kuas yeej ntau lub tebchaws hab rau txim rua ntau tsaav tuabneeg;8muab saw tooj khi puab cov vaajntxwv hab muab saw hlau khi puab cov numtswv;9rau txim rua txhua tsaav tuabneeg lawv le Vaajtswv tej lug saamfwm; nuav yog Vaajtswv tsaav tuabneeg kev muaj yeej;


  Ca le qhuas tug Tswv!

  Qhuas tug Tswv


  1Ca le qhuas tug Tswv! Ca le qhuas Vaajtswv huv nwg lub Tuamtsev! Ca le qhuas nwg tug zug luj zug nchaav sau ntuj!2Ca le qhuas tug TSWV, vim nwg tej txujci tseemceeb kws nwg tau ua, ca le qhuas nwg lub fwjchim kws luj kawg nkaus.3Ca le tshuab raaj qhuas tug Tswv! Ca le ntaus nkauj nogncaas hab ntaus nruag npuaj qhuas nwg.4Ca le ntaus nruag hab seev cev qhuas nwg; ca le ntaus nkauj nogncaas hab tshuab raaj qhuas nwg.5Ca le ntaus nruag npuaj qhuas nwg; ca le npuaj nruag nrov dloog dlaj qhuas nwg.6Ib puas tsaav yaam kws muaj sa, ca le qhuas tug Tswv!


  Ca le qhuas tug Tswv!

  Paajlug 1


  Tej Paajlug Muaj Nqes


  1Tej paajlug nuav yog Vaajntxwv Daviv tug tub Xalumoos kws ua vaajntxwv kaav tsaav tuabneeg Yixalayees tej paajlug.2Tej nuav yuav paab kuas yug paub has tas lub tswvyim hab tej lug qhuab ntuag zoo le caag, hab yuav paab kuas totaub tej ntsab lug kws tub tub.3Yuav qha yug paub ua neej ntse ntsuav, paub ua tuabneeg sab dlawb sab zoo, paub ua qhov ncaaj nceeg hab ua lawv kev lawv cai.4Yuav paab tau tug kws tsi thoob tsib to nrog txawj ntse tuaj, hab yuav qha cov tub hluas paub ua neej.5Yuav tsaav tswvyim rua cov tuabneeg kws tub txawj ntse lawm, yuav taw kev rua cov tuabneeg kws kawm ntaub kawm ntawv,6kuas puab paub txhais tej paajlug lub ntsab hab totaub tej zaaj kws cov tuabneeg txawj ntse has.


  Tej Lug Qhuab Ntuag Cov Tub Hluas


  7Mivtub, ca le ua tuab zoo noog tej lug kws koj nam hab koj txiv qhuab qha koj.


  8Nam hab txiv tej lug qha yuav paab kuas koj paub ua lub neej zoo yaam le cev zaam kws ua rua koj zoo nraug.9Niam thiab txiv tej lus qhia yuav pab kom koj paub ua lub neej zoo ib yam li cev zam uas ua rau koj zoo nraug.


  10Mivtub, thaus cov tuabneeg sab phem tuaj yum koj moog ua txhum, koj tsi xob nrug puab moog.11Yog puab has tas, "Ca le nrug peb moog, peb moog tog kev tua tuabneeg! Peb ca le moog nteg tej tuabneeg tsi muaj txim dlaabtsi lug ntaus ua si!12Thaus peb ntsib puab, puab tseem muaj sa nyob cus plawg, tabsis thaus peb moog dlhau lawm, puab yuav tu sav nrho.13Peb yuav moog fuab tau luas tej khoom muaj nqes hab coj tej kws peb fuab tau lug khaws ca puv nkaus rua huv peb tej tsev.14Koj ca le nrug peb moog hab koom nrug peb, peb yuav muab tej kws peb moog fuab tau lug ntawd sis faib."


  15Mivtub, koj tsi xob nrug cov tuabneeg zoo le ntawd ua ke. Koj yuavtsum tsiv tawm ntawm puab moog.16Puab cov ntawd tswj tsi tau puab lub sab kuas tsi xob ua txhum. Puab npaaj rawv yuav tua tuabneeg xwb.17Yog cuab tsig rua noog pum yeej tsi maag noog ib zag le,18tabsis cov tuabneeg kws cuab hlua tog luas tej kev, yog puab cuab hlua tog puab xwb, puab yeej yuav tuag rua puab lub vuj hlua.19Kev ua tubsaab los kuj ib yaam le ntawd, cov tuabneeg kws ua nruj ua tsiv rua luas, yog puab txuv puab txujsa.


  Lub Tswvyim tej Lug Nqua Hu


  20Ca le noog! Tswvyim lub suab hu tom tej plawv kev hab tom tej kab tej khw,21hab hu nrov ntxhe ntxhas tom tej roojvaag nroog hab txhua qhov chaw kws muaj tuabneeg tuaj txoos ua ke has tas:


  22"Cov tuabneeg ruag, mej tseem yuav zoo sab ua tuabneeg ruag le mej moog txug nub twg? Mej yuav thuam kev txawj ntse moog txug thaus twg hab? Mej tsi totaub le los?23Ca le tig qhovntsej noog thaus kuv ntuag mej, kuv yuav qha tej lug zoo rua mej hab yuav faib kuv tej tswvyim rua mej.24Kuv tub hu mej hab caw mej lug noog kuv has lawm, tabsis mej tsi tig qhovntsej noog hab tsi quavntsej kuv tej lug.25Mej tsi khaws kuv tej lug qha ca rua nruab sab, hab tsi kaam ca kuv qhuab ntuag mej.26Yog le ntawd, thaus mej raug kev nyuaj sab ntxhuv plawv kuv yuav luag mej.27Thaus mej txhawj ntshai hab kev txomnyem lug qhwv nkaus mej ib yaam le nthwv cua dlaaj cua dlub ntsawj, ua rua mej raug mob ntsaaj lawg hab raug kev txomnyem, kuv yuav tau zoo luag mej.28Thaus ntawd mej yuav tsaa ncauj hu xaav tau tswvyim, tabsis kuv yuav tsi teb mej. Mej nrhav kuv rua txhua txuj xub ke, tabsis mej yuav nrhav tsi pum kuv nyob qhov twg.29Mej yeej ib txwm tsi quavntsej tej kev txawj ntse hab mej pheej tsi kaam noog tug Tswv tej lug le.30Mej yeej tsi khaws kuv tej lug qha ca, hab thaus kuv qhuab ntuag mej, mej tsi quavntsej kuv tej lug hlo le.31Vim le nuav mej yuav tau sau lawv le tej kws mej tau ua lug lawm, hab mej teg num yuav ua rua mej dlhuav.32Tej tuabneeg tsi paub qaabhau tuag tub yog vim puab tsi txais yuav lub tswvyim, hab tej tuabneeg ruag puamtsuaj tub yog vim puab tsi quavntsej kev txawj ntse.33Tabsis tug kws noog kuv lug, tug ntawd yuav nyob khov kho hab tso sab plhuav tsi ntshai ib yaam dlaabtsi le."


  


  Paajlug 2


  Nqe Zug Ntawm Lub Tswvyim


  1Mivtub, koj ca le khaws nkaus kuv tej lug qha rua nruab sab hab cim ntsoov tej kws kuv kuas koj ua.2Yuavtsum ua tuab zoo noog cov tuabneeg txawj ntse tej lug hab muab sab rau noog kuas totaub zoo.3Ca le kub sab lug nrhav kev txawj ntse hab thov, koj txhaj yuav totaub.4Koj ca le muab sab rau nrhav tswvyim ib yaam le nrhav tej qhov nyaj qhov kub kws nyob nraim nkoog.5Yog koj ua le nuav koj yuav paub fwm tug Tswv hab yuav paub tseeb has tas, Vaajtswv yog tug zoo le caag.6Tug Tswv yog tug kws pub tswvyim rua tuabneeg, tej kev txawj kev ntse hab kev totaub puavleej yog nwg pub xwb.7Nwg tiv thaiv hab paab cov tuabneeg ncaaj nceeg.8Nwg tsomkwm cov tuabneeg kws ua ncaaj rua lwm tug, hab nwg tsomkwm cov tuabneeg kws muab sab npuab nwg.


  9Yog koj noog kuv lug koj yuav paub qhov tseeb, paub qhov ncaaj nceeg, paub ua lawv le kevcai, hab paub ua koj lub neej.10Koj yuav ua tug tuabneeg muaj tswvyim hab tej kws koj paub ntawd yuav ua rua koj zoo sab.11Tej kws koj totaub hab tej kws koj paub txhij paub txhua yuav tsomkwm koj12hab tiv thaiv kuas koj txhaj tsi yuam kev moog ua txhum. Hab tej ntawd yuav kaav rawv tsi pub koj moog ti cov tuabneeg kws laam tau laam has lug kuas muaj kev kub ntxhuv.13Cov tuabneeg kws tso txujkev ncaaj nceeg tseg maub nuag moog rua txujkev phem.


  14Puab nyam ua txhum hab txaus sab moog ua tej kev phem kev qas kws tsi muaj qaabhau.15Puab yog cov tuabneeg sab phem sab nkhaus, yeej tsi muaj leejtwg yuav ca sab tau rua puab le.16Koj yuav tau tsiv kuas dlim ntawm tug quaspuj kws has lug mog lug muas ntxag kuas luas tej yuam kev ua txhum,17nwg ua tsi ncaaj rua nwg tug quasyawg hab nwg tsi ncu qaab txug nwg tej lug cog tseg rua Vaajtswv lawm.18Yog koj moog rua huv nwg tsev, ces yog koj taug kev moog rua txujkev tuag ntaag. Qhov kws koj moog rua huv nwg tsev tub yog moog rua huv tubtuag teb lawm.19Tug kws moog rua huv tug quaspuj ntawd tsev, yeej tsi tau rov qaab lug le lawm. Nwg yuav tsi tau rov qaab lug taug txujkev kws muaj txujsa ib zag le.20Yog le ntawd koj yuavtsum xyum ua koj lub neej lawv le tug txivneej kws ua zoo hab ua lub neej ncaaj nceeg.21Cov tuabneeg kws ncaaj nceeg hab ua zoo, yuav tau nyob huv lub tebchaws.22Tabsis Vaajtswv yuav muab tej tuabneeg sab phem tshem tawm huv lub tebchaws ntawd moog hab muab tej tuabneeg txhum rhu tawm ib yaam le dlob nroj povtseg ntaag.


  


  Paajlug 3


  Qhuab Ntuag Tej Tub Hluas


  1Mivtub, koj tsi xob muab kuv tej lug qhuab qha tso tseg. Ncu ntsoov tej lug kws kuv qha rua koj lawm.2Kuv tej lug qhuab qha yuav ntxiv noobnyoog rua koj, kuas koj muaj sa nyob ntev hab tau kev kaaj sab lug.3Tsi xob muab txujkev ua zoo hab kev ncaaj nceeg tso tseg. Muab tej ntawd lug coj ntawm koj cejdlaab. Muab tej ntawd sau rua huv koj lub sab.4Yog koj ua le nuav, Vaajtswv hab tuabneeg yuav txaus sab rua koj.


  5Ca sab rua tug Tswv kuas kawg koj lub sab lub ntsws. Tsi xob ca sab rua koj tej kev txawj ntse.6Txhua yaam kws koj ua koj yuavtsum ncu ntsoov tug Tswv, nwg txhaj yuav coj koj taug txujkev kws tseeb.7Tsi xob xaav has tas koj yog tug ntse tshaaj. Ca le fwm tug Tswv hab tsi xob moog ua kev txhum.8Yog koj ua le nuav, tej ntawd yuav zoo ib yaam le hauv tshuaj kuab muaj tsuas kws khu tau koj tej qhov txhaab hab ua rua koj tej mob zoo zuj zug.9Koj yuavtsum fwm tug Tswv hab muab tej qoobloo zoo kawg nkaus kws koj khwv tau huv koj dlaim teb coj moog fij rua nwg.10Yog koj ua le ntawd, koj yuav muaj qoobloo puv txhaab, hab koj yuav muaj cawv txiv maab ntau heev tsi muaj hub ntim taag.


  11Mivtub, thaus tug Tswv qhuab ntuag koj, ua tuab zoo noog, hab khaws nkaus nwg tej lug rua nruab sab, kuas koj txhaj paub ceevfaaj.12Tug Tswv qhuab ntuag tug kws nwg hlub, ib yaam le leej txiv qhuab ntuag tug tub kws nwg ca sab rua.13Tug kws muaj tswvyim hab totaub txhua tsaav yaam yeej nyob kaaj sab lug.14Lub tswvyim tseemceeb dlua nyaj, nwg muaj nqes rua koj tshaaj tej kub.15Tswvyim muaj nqes tshaaj tej saw kub; tej kws koj ntshaw tsi muaj ib yaam dlaabtsi yuav pev tau lub tswvyim ntawd le.16Lub tswvyim paab tau rua koj muaj sa nyob ntev, ua rua koj muaj txag npluanuj hab muaj koob muaj meej.17Lub tswvyim muaj peevxwm paab tau koj ua lub neej txaus sab hab coj koj ua neej tshaav ntuj nrig.18Cov tuabneeg kws muaj tswvyim yeej ua neej nyob kaaj sab lug. Lub tswvyim yuav ua rua puab muaj sa nyob cus plawg.


  19Tug Tswv lub tswvyim tsim lub nplajteb nuav; nwg txujkev txawj ntse muab lub ntuj teeb nyob muaj chaw.20NWg lub tswvyim ua rua tej dlej txawj ndlwg tawm lug, hab tej fuab txhaj ua tau naag lug rua huv nplajteb nuav.


  21Mivtub, tuav rawv koj lub tswvyim hab kev txawj ntse ca. Tsi xob ca tej ntawd tsiv tawm ntawm koj moog.22Tej tswvyim ntawd yuav ua rua koj muaj sa nyob, txaus sab hab ua neej nyob kaaj sab lug.23Koj yuav taug kev kaaj sab lug hab tsi raug teebmeem ib zag le.24Thaus koj moog pw los koj yuav tsi ntshai, hab koj yuav tau zoo pw tsaug zug ib mos kaaj ntug.25Koj yuav tsi txhawj txug tej kev puamtsuaj kws lug ntawm tej tuabneeg sab phem, ib yaam le cua dlaaj cua dlub ntsawj kws koj nwni tsi txug.26Tug Tswv yuav pub koj tau zoo nyob kaaj sab lug. Nwg yuav tsi ca koj moog maag lub vujhlua.


  27Yog muaj tej yaam kws koj paab tau lwm tug, ca le paab tsi xob muab khaws ca.28Yog koj muaj txawmpeem kws yuav paab tau tej phoojywg zej zog, ca le paab tsi xob kuas nwg tog txug pigkig tsaiv.29Tsi xob ua ib yaam dlaabtsi rua tej phoojywg zej zog kws nyob ntawm koj tog tsev tu sab, nwg yeej ca sab ntsoov rua koj xwb.30Tsi xob nrug leejtwg sis caav tej yaam kws tsi muaj qaabhau, yog nwg tsi tau ua ib qhov phem rua koj.31Tsi xob khib rua tej tuabneeg kws ua phem lossis tsi xob xyum ua le puab ua,32rua qhov tug Tswv ntxub tej tuabneeg kws ua phem ua qas, tabsis nwg txaus sab rua cov tuabneeg ncaaj nceeg.33Tug Tswv foom phem rua tsev tuabneeg kws ua limham, tabsis nwg foom koob moov rua tsev tuabneeg kws ua ncaaj nceeg.34Nwg luag cov tuabneeg khaavtheeb plig, tabsis nwg hlub cov kws txu fwjchim.35Cov tuabneeg txawj ntse yuav tau koobmeej zoo, tabsis cov tuabneeg ruag yuav poob ntsejmuag.


  


  Paajlug 4


  Nqe Zug ntawm Lub Tswvyim


  1Mivtub, ca le noog koj txiv tej lug qhuab qha. Ua tuab zoo noog, koj txhaj le yuav totaub. 2Tej lug kws kuv qhuab qha koj yeej yog tej lug zoo xwb, yog le ntawd, koj yuavtsum ncu ntsoov txhua lu huv tuabsi.3Thaus kuv tseem yog mivnyuas tub kws yog kuv nam hab kuv txiv tuab tug tub,4mas kuv txiv tub yeej qhuab qha kuv lawm. Nwg has tas, "Ncu ntsoov tej lug kws kuv qha koj nuav rua nruab sab hab tsi xob muab tso tseg ib zag le. Ua ib yaam le kuv qha koj lawm, koj txhaj yuav muaj sa ua neej nyob.5Ca le txais yuav lub tswvyim hab kev txawj ntse! Tsi xob tso kuv tej lug tseg.6Tsi xob muab lub tswvyim tso povtseg, rua qhov nwg yuav tsomkwm koj; saib lub tswvyim kuas muaj nqes, nwg txhaj yuav paab kuas koj tau kev kaaj sab lug.7Qhov tseemceeb tshaaj plawg yog lub tswvyim. Koj yuav ua yaam dlaabtsi los xij, koj yuavtsum xub nrhav kuas tau lub tswvyim.8Saib lub tswvyim kuas muaj nqes, nwg yuav ua rua koj tau koobmeej. Ca le puag nkausc lub tswvyim ca, nwg txhaj yuav ua rua koj tau ntsejmuag.9Tswvyim yuav yog lub mom kub rua koj ntoo nto moo lug."


  10Mivtub, noog kuv tej lug. Khaws nkaus tej lug kws kuv qha koj nuav ca, koj txhaj muaj txujsa ua neej nyob ntev.11Kuv tau qha tswvyim rua koj hab coj koj ua neej rua txujkev ncaaj nceeg.12Yog koj ua neej lawv le txujkev txawj ntse, yuav tsi muaj ib yaam dlaabtsi thaiv koj kev, hab tsi muaj ib yaam dlaabtsi dlawm koj kutaw thaus koj dlha.13Ncu ntsoov txhua yaam kws koj tau kawm lug lawm tsi xob muab tso tseg. Koj tej kev kawm txawj kawm ntse yog koj txujsa ntaag, ca le ceev nwg kuas zoo.14Tsi xob moog rua tej qhov chaw kws cov tuabneeg ua phem moog. Tsi xob xyum ua lawv le cov tuabneeg sab phem tug yaam ntxwv.15Tsi xob ua phem ua qas hlo le! Ca le tsiv kuas dlhau txujkev phem qas ntawd! Tsi xob moog ua txujkev phem, saib ntsoov rua koj txuj hauv kev xwb.16Tej tuabneeg sab phem yog tsi tau ua kev txhum, mas puab pw tsi tsaug zug. Yog puab tsi tau ua rua ib tug twg raug mob mas puab tsi pw le.17Kev ua phem hab kev yuam cai zoo ib yaam le yog puab tej zaub mov hab dlej haus ntaag.


  18Txujkev kws cov tuabneeg ncaaj nceeg taug mas zoo ib yaam le thaus lub nub taabtom tawm tuaj, pum kev txoog hab ci zuj zug moog txug rua thaus taav su.19Cov tuabneeg sab phem taug txujkev tsaus ntuj nti, ib yaam le mo ntuj. Puab qaug tabsis tsi pum yaam kws puab dlawm le.


  20Mivtub, koj yuavtsum muab sab npuab tej lug kws kuv has. Ua tuab zoo noog kuv tej lug. 21Tsi xob ca kuv tej lug tawm ntawm koj moog. Ncu ntsoov kuv tej lug hab khaws nkaus ca rua nruab sab.22Tej lug ntawd yuav pub txujsa hab kev noj qaab nyob zoo rua txhua tug kws totaub tej lug ntawd.23Koj yuavtsum ceevfaaj hab xaav zoo zoo; rua qhov koj lub neej moog lawv le koj tej kev xaav.24Tsi xob has tej lug tsi tseeb. Tsi xob has lug dlaag hab tsi xob has tej lug kws tsi zoo.25Tsaa qhovmuag saib ncaaj nraim rua tom hauv ntej; hab saib ntsoov koj txuj hauv kev.26Ua tuab zoo xaav ua ntej kws koj yuav ua ib yaam dlaabtsi, mas koj txhaj ua tau qhov zoo.27Ca le tsiv tawm ntawm txujkev phem hab taug kev ncaaj nraim rua tom hauv ntej. Tsi xob moog rua saab xis lossis saab txhumphem.


  


  Paajlug 5


  Tsi Xob Ua Kev Nkauj Kev Nraug


  1Mivtub, ua tuab zoo noog kuv lub tswvyim hab kuv tej kev txawj ntse.2Koj txhaj yuav paub coj koj tug cwjpwm zoo, hab tej lug kws koj has yuav qha has tas, koj yog tug kws txawj ntse.3Luas tej quaspuj lub qhovncauj has lug mog lug muas qaab zib ib yaam le zib ntaab hab nwg nwj nplua le pleev roj txiv ntoo,4tabsis tom qaab ntawd nwg tsi muab dlaabtsi rua koj le, tsuas yog muab kev ab kev dlaw hab kev mob kev nkeeg rua koj xwb.5Txuj kev kws nwg taug yog txujkev tuag. Nwg yuav coj koj moog rua huv tubtuag teb.6Nwg tsi taug txujkev kws muaj txujsa; tabsis nwg laam ua neej xwb, nwg tub tsi paub has tas yuav muaj xwm dlaabtsi tshwm lug rua nwg le.


  7Mivtub, nwgnuav koj ca le noog kuv has, hab tsi xob muab kuv tej lug ib lus tso povtseg le.8Ca le tsiv tawm ntawm tej quaspuj kws has taag lug nuav! Tsi xob moog ze ntawm nwg lub qhovrooj hlo le!9Yog koj ua tsi zoo, lwm tug yuav tau txais koj lub koobmeej, hab koj yuav tuag thaus koj tseem hluas rua tej tuabneeg kws tsi muaj kev taabncuab txhais teg,10hab luas tej yuav tuaj txeeb koj tej qhov txhua chaw, hab tej kws koj khwv tau lug yuav poob moog ua luas tug.11Koj yuav pw quaj dlaa luam sau lub txaaj kws yog txujkev tuag, kaas yuav muab koj cev nqaj noj taag,12ces koj yuav has tas, "Vim le caag kuv yuav tsi noog luas tej lug qhuab qha? Vim le caag kuv tsi ca luas qhuab ntuag kuv?13Kuv tsi noog tej lug kws kuv tug xwbfwb qha. Kuv tsi quavntsej tej lug qha ntawd le.14Hab tuab plag ntshis kuv ca le raug kev txaajmuag taabmeeg tej tuabneeg suavdlawg."


  15Koj yuavtsum ncaaj nceeg rua koj tug quaspuj hab hlub nwg tuab leeg xwb.16Tej mivnyuas kws koj moog thaam lwm tug quaspuj muaj yuav tsi zoo rua koj.17Tsimnyog ca koj tej mivnyuas ntawd luj hlub lug paab koj, tsi yog tso rua luas qhua.18Koj ca le txaus sab rua koj tug quaspuj hab nrhav kev zoo sab nrug tug hluas nkauj kws koj yuav thaus koj tseem hluas,19nwg zoo nkauj hab ntxim hlub ib yaam le tug xyuas muaslwj. Ca nwg lub xubndlag ua chaw suv sab rua koj, ca nwg txujkev hlub nyob puag ncig koj.20Mivtub, vim le caag koj moog hlub dlua lwm tug quaspuj lawm? Vim le caag koj moog nyam lwm tug quaspuj lub xubndlag?21Tug Tswv pum txhua yaam kws koj ua. Koj moog qhov twg los nwg yeej saib ntsoov koj.22Cov tuabneeg sab phem tej kev txhum yog lub vujhlua ntaag. Nwg txujkev txhum ua lub vaag rov khwb nwg.23Nwg tuag rua qhov nwg tswj tsi tau nwg lub sab. Nwg txujkev ruag yuav xaa nwg moog rua huv nwg lub qhov ntxaa.


  


  Paajlug 6


  Tej Lug Ntuag Ntxiv


  1Mivtub, koj puas tau coglug rua leejtwg kws yuav paab them nwg tej nuj nqes?2Koj tej lug puas rov khi koj hab koj tej lug cog tseg puas rov ua lub vujhlua cuab koj kev?3Mivtub, yog koj tau coglug le ntawd, ces koj poob rua tug tuabneeg ntawd qaab fwjchim lawm, koj ca le moog cuag nwg, hab thov thim koj tej lug cog tseg, kuas nwg tso koj, koj txhaj yuav dlim.4Koj tsi xob pw tsaug zug lossis nyob ncaws nruj nris.5Ca le tsiv tawm ntawm lub vujhlua ib yaam le tug noog lossis tug muaslwj tsiv ntawm tug tuabneeg yos tua tsaj.


  6Tug tuabneeg tubnkeeg, ca le moog saib ntsaum, saib ntsaum ua ntsaum lub neej le caag, koj txhaj le muaj tswvyim.7Tej ntsaum tub tsi muaj thawj coj, tsi muaj numtswv lossis tsi muaj ib tug thawj tswj kaav le,8tabsis lub caij ntuj su puab txawj moog nrhav zaub mov lug npaaj ca noj rua lub caij ntuj no.9Tug tuabneeg tubnkeeg, koj tseem yuav pw ntev le caag? Thaus twg koj maam le sawv?10Tug tuabneeg tubnkeeg has tas, "Kuv tseem yuav tsaug ib tsig zug, hab kuv yuav khawm teg su ib chim tsaiv."11Tabsis thaus nwg tseem pw tsaug zug, kev txomnyem yuav lug raug nwg ib yaam le tug tubsaab kws nqaa rawv qws tuaj fuab nwg lub neej ntaag.


  12Cov tuabneeg tsi tsimtxaj hab sab phem tawm moog has lug dlaag rua nuav rua u.13Puab txav muag hab ua tug pleeg tsawv ntxag koj nkaus xwb,14txhua yaam kws puab xaav huv puab lub sab puavleej yog tej kev phem kev qas, hab ua kuas muaj teebmeem rua txhua qhov chaw.15Vim le nuav, txujkev puamtsuaj txhaj yuav lug raug puab thaus puab tsi ncu ceevfaaj, hab puab tej nqaj yuav ndluag ua qhov txhaab khu tsi tau.


  16-19Muaj xyaa yaam kws tug Tswv ntxub kawg nkaus hab zaam txim tsi tau rua le, yog le nuav: Ua qhovmuag qauj leg, tug nplaig kws has lug dlaag, ob txhais teg kws tua tej tuabneeg tsi muaj txhum, lub sab kws ntaus tswvyim ua phem, ob txhais kutaw kws maaj nrooj moog ua kev phem, ua timkhawv tsi tseeb ib tug dlhau rua ib tug, hab tug tuabneeg nkawg xaiv kuas tej phoojywg muaj teebmeem.


  Ntuag Tsi Pub Ua Kev Nkauj Kev Nraug


  20Mivtub, ca le ua lawv le koj txiv qha koj hab tsi xob tso koj nam tej lug qha tseg. 21Khaws nkaus obtug tej lug moog ua koj lub neej, hab khaws nkaus tej lug ntawd rua huv koj lub sab.22Obtug tej lug qhuab qha yuav coj koj txuj hauv kev thaus koj taabtom taug kev, yuav tsomkwm koj thaus tsaus ntuj, hab thaus nruab nub tej lug ntawd yuav ntuag koj.23Obtug tej lug qhuab ntuag yuav ua lub teeb ci ntsaa ab rua koj pum kev; obtug tej lug qhuab qha yuav paab tau koj kev ua neej.24Tej lug ntawd fwjxwm tsi pub koj txaav moog ti tej quaspuj sab phem, hab ntawm luas tej quaspuj tej lug haub ntxag.25Tsi xob ca puab tej kev zoo nkauj sim koj sab; tsi xob ca puab tej qhovmuag ua lub vujhlua soo tau koj.26Ib tug txivneej muab ib lub ncuav ndlav tau ib tug namndlav, tabsis kev ntxag luas quaspuj yuav ua rua nwg puag npe moog taag simneej.


  27Koj puas tso tau suavtawg rua ntawm koj hauvsab kuas tsi xob kub koj tej rig tsho? 28Koj puas moog tau sau cov ncaig tawg kws cig ntsaa thuav kuas tsi xob kub koj ob txhais kutaw?29Tug kws moog nrug luas quaspuj pw, yuav tsi dlim ib yaam le ntawd ntaag. Yog leejtwg ua, nwg yuav raug kev tsimtxom.30Tuabneeg tsi ntxub tug tubsaab, yog has tas nwg nyag zaub mov noj thaus nwg tshaib plaab;31yog luas nteg tau nwg, nwg yuavtsum them xyaa npaug rov qaab, nwg yuav tau muab taagnrho tej kws nwg muaj moog them.32Tabsis tug txivneej kws ua txhum kev nkauj kev nraug, yog tug tuabneeg kws tsi txawj xaav; nwg rov ua rua nwg raug kev puamtsuaj ntaag.33Nwg yuav raug txaajmuag hab raug ntaus; hab nwg yuav raug txob thuam moog taag simneej.34Tsi muaj ib yaam kws ua rua tug quasyawg chim hab khib npaum le thaus kws luas tuaj txeeb nwg tug; mas thaus nwg ua pauj, nwg yuav pauj kuas txaus nkaus.35Tug quasyawg yuav tsi kaam txais yuav tej nyaj kws nplua ntawd le; txawm yog yuav muab nyaj ntau npaum le caag los yeej dlaws tsi tau nwg txujkev chim le.


  


  Paajlug 7


  1Mivtub, koj ncu ntsoov kuv tej lug, hab khaws kuv tej lug ca rua nruab sab.2Ua koj lub neej le kuv qha, koj txhaj yuav muaj sa ua neej nyob. Koj yuavtsum ua tuab zoo khaws kuv tej lug qha, ib yaam le koj txuag koj ob lub qhovmuag.3Ncu ntsoov kuv tej lug qha txhua lub sijhawm; muab khaws nkaus rua nruab sab.4Suav has tas, lub tswvyim yog koj tug muam, hab kev txawj ntse yog koj tug phoojywg zoo.5Tej lug ntawd yuav tswj tsi pub kuas koj moog ti luas tej quaspuj, hab tej quaspuj kws has lug mog lug muas.


  Tug Namndlav


  6Muaj ib zag kuv tuaj huv kuv lub tsev saib ntawm qhovrais moog,7kuv pum muaj ib paab tub hluas kws tsi tau paub qaabhau taug kev tuaj, tabsis muaj ib tug yog tug ruag tshaaj cov.8Ces nwg txawm taug kev moog ze rua ntawm kev tshuam kws tug quaspuj ntawd nyob. Hab nwg moog ze rua ntawm tug quaspuj ntawd lub tsev,9thaus nub poob qho kws tub tsaus ntuj zuag lawm. 10Ces tug quaspuj txawm tawm tuaj cuag tug hluas ntawd; tug quaspuj ntawd naav tsoog zoo nkaus le tug namndlav hab npaaj tej tswvyim dlaag ntxag.11Nwg ua tug muaj plhus ntxhas tsi paub txaajmuag rua tej tuabneeg kws dlua kev le,12lossis moog sawv ntawm tej kev tshuam tog, muaj qee zag nwg moog sawv pav yeev huv tej plawv kev, muaj qee zag nwg moog sawv pav yeev huv tej kab tej khw.13Nwg xyaab hlo npaab moog puag nkaus tug tub hluas ntawd nwj kag, saib ntsoov tug tub hluas tsi ntsais muag le hab has tas,14"Nub nua kuv tua tsaj fij hab muaj tej nqaj theej txhoj ntawd ntau heev.15Yog le ntawd, kuv txhaj tawm tuaj nrhav koj. Mas kuv xaav ntsib koj kawg le, muaj moo kuv txhaj ntsib koj ntawm nuav!16Kuv tub muab tej ntaub maag txaij nraug zeeg kws coj nraag tebchaws Iziv tuaj lug pua kuv lub txaaj lawm.17Kuv tub muab tshuaj tsw qaab alu-es hab kinamoos lug pleev kuv lub txaaj tsw qaab ntxag lawm.18Ca le nrug kuv moog! Wb yuav sis puag pw zoo sab ib mos kaaj ntug. Wb ib leeg yuav txaus sab rua ib leeg txhais npaab.19Kuv tug quasyawg tsi nyob huv tsev. Nwg moog kev dleb lawm.20Nwg nqaa hlo lub naab nyaj nrug nwg moog lawm, hab nwg yuav moog ntev txug ob lub limtam maam le rov qaab lug."21Tug quaspuj ntawd has tej lug mog lug muas haub ntxag, ces tug tub hluas txhaj qaug sab hlo rua tug quaspuj ntawd tej lug ntxag.22Taamsim ntawd nwg ca le nrug tug quaspuj moog ib yaam nkaus le luas caab tug txiv nyuj moog khi ntawm tswg tua, hab ib yaam le luas puav muaslwj dlha moog maag vuj hlua.23Yog qhov chaw kws xibxub vug yuav chob moog ti nkaus rua huv nwg lub plawv. Nwg zoo ib yaam le tug noog kws yaa moog maag luas lub vaag. Nwg tsi paub has tas, nwg txujsa tub poob moog rua txujkev puamtsuaj lawm.


  24Cov Mivtub, nwgnuav mej ca le noog kuv has. Hab khaws kuv tej lug ca.25Tsi xob pub tej quaspuj kws zoo le tug quaspuj nuav ntxag tau mej lub sab; tsi xob ua tug tuabneeg kws tsi paub qaabhau dlaabtsi hab tsi xob lawv nwg qaab moog.26Nwg tub ua rua ntau tug txivneej raug puamtsuaj hab ua rua coob leej tuag lawm suav tsi txheeb.27Yog koj moog rua huv nwg tsev, ces yog koj taabtom taug kev moog rua huv tubtuag teb lawm ntaag. Qhov ntawd yog txujkev kws tuag sai kawg nkaus le.


  


  Paajlug 8


  Lub Tswvyim Kws Zoo Kawg Nkaus


  1Ca le noog! Lub tswvyim taabtom hu. Txujkev totaub tsaa nwg lub suab hu.2Lub tswvyim yeej sawv nreg nroog sau tej ncov roob kws nyob ze rua ntawm tei ntug kev hab ntawm tej kev tshuam.3Lub tswvyim tuaj ntawm tej ncauj ke kws nkaag moog rua huv nroog, hab sawv ntawm tej roojvaag ib saab hu has tas:4"Tuabneeg, kuv tub hu mej lawm; kuv hu txhua tug kws nyob huv nplajteb nuav huv tuabsi.5Mej tseem yog mivnyuas mog xwb los? Ca le kawm ua le tej laug ua. Mej yog tuabneeg ruag los? Ca le kawm kuas ntse los mas.6Ua tuab zoo noog kuv tej lug kws zoo tshaaj plawg nuav; txhua yaam kws kuv qha mej yeej yog yaam tseeb xwb.7Yaam kws kuv has yog qhov tseeb; kuv ntxub tej lug dlaag kawg le.8Txhua yaam kws kuv has puavleej yog lug tseeb; tsi muaj ib lus twg yog lug dlaag lossis yuam kev le.9Tug tuabneeg kws txawj ntse, nwg totaub tej lug nuav zoo; hab txhua yaam yoojyim rua tug kws txawj ntse.10Khaws kuv tej lug qhuab ntuag ca zoo dlua le khaws tej nyaj txag; khaws tej kev txawj ntse ca zoo dlua le khaws tej tseem kub.


  11"Kuv yog lub tswvyim, kuv zoo dlua tej hlaws muaj nqes; txhua yaam kws mej xaav yuav yeej pev tsi tau kuv le.12Kuv yog lub tswvyim, hab kuv muaj kev txawj ntse heev; kuv muaj kev txawj ntse hab paub txav txim.13Qhov kws fwm tug Tswv, yog ntxub txujkev phem kev qas; kuv ntxub txujkev khaavtheeb, txujkev limham txujkev phem qas hab tej lug dlaag kawg le. 14Kuv tub npaaj tau tswvyim hab yuav siv tej tswvyim ntawd tawm ntaag. Kuv yog tug thoob tsib to nrog, hab kuv yog tug muaj zug nchaav.15Kuv paab tej vaajntxwv tswj teb kaav chaw hab tej numtswv rhawv kevcai tswjfwm ncaai nceeg.16Txhua tug numtswv kws kaav huv lub nplajteb, kuv yog tug kws paab puab, tej coj plaub tsaws ntug hab tej numtswv qeb sab los ib yaam nkaus.17Kuv hlub cov kws hlub kuv; yog leej twg nrhav kuv yeej yuav ntsib kuv.18Nyaj txag hab meejmom, kev npluanuj hab kev vaammeej kuv puavleej muaj.19Tej kws koj tau ntawm kuv lug zoo dlua tej tseem kub hab zoo dlua te tseem nyaj.20Kuv taug kev ncaaj nceeg; kuv ua lawv le txujkev tseeb,21kuv muab kuv tej nyaj txag rua tug kws hlub kuv, puab tej tsev tuabneeg muaj nyaj muaj txaj nplua mag.


  22"Tug TSWV xub tsim kuv ua ntej dlua ib puas tsaav yaam huv tuabsi. kuv yog teg num kws nwg xub ua thaus u lug lawm.23Nwg yeej tsim kuv thaus chivkeeb, kuv yeej nyob thaus tsi tau tsim lub nplajteb nuav lug lawm.24Kuv tseem xub muaj nyob dlua thaus tseem tsi tau muaj havtxwv hab tej dlej txhawv.25Kuv tseem xub yug dlua tej hauv roob, ua ntej tej ncov roob nyob muaj chaw,26ua ntej Vaajtswv tsim lub nplajteb hab tej taj nraag lossis thawj phoov teg aav.27Thaus Vaajtswv muab lub ntuj moog tso nyob muaj chaw, kuv tub yeej nyob ntawd lawm, thaus nwg nthuav lub ntuj kuas tug npoo ntuj moog hlaa dlej havtxwv,28thaus nwg muab tej fuab moog tso rua sau nruab ntug, thaus nwg qheb tej qhovdlej havtxwv,29hab has kuas tej havtxwv tsuas ndlwg txij tej nrim kws nwg kom tseg. Thaus nwg puab tej caag nplajteb kuv tub yeej nyob ntawd lawm.30Kuv yeej nyob rawv ntawm nwg ib saab ib yaam le tug kws tsaa tsev ntaag, kuv yog tug kws naj nub ua rua nwg zoo sab, hab nrug nwg nyob suv sab so,31kuv zoo sab rua lub nplajteb hab txaus sab rua txhua tsaav tuabneeg.


  32"Cov tub hluas, nwgnuav mej ca le noog kuv has! Ua le kuv has, mej txhaj yuav tau zoo nyob kaaj sab lug.33Ca le noog tej lug kws kuv qha mej nuav. Tsi xob muab tso tseg; mej txhaj yuav txawj ntse.34Tug tuabneeg kws noog kuv tej lug, tug tuabneeg kws naj nub tuaj sawv ntawm kuv lub qhovrooj tog yuav lug huv kuv lub tsev, yuav tau nyob kaaj sab lug.35Tug tuabneeg kws nrhav kuv yog nwg nrhav txujsa ntaag, hab tug TSWV yuav txaus sab rua nwg.36Tug tuabneeg kws tsi lug nrhav kuv, tug ntawd rov txuv nwg txujsa. Leejtwg ntxub kuv ces yog nwg nyam txujkev tuag."


  


  Paajlug 9


  Kev Txawj Ntse hab Kev Ruag


  1Lub tswvyim ua nwg lub tsev, hab txhus xyaa tug ncej txheem lub tsev ntawd.2Nwg muab ib tug tsaj tua ua pluag noj pluag haus, muab cawv xyaw rua, hab coj moog txawb rua sau rooj.3Nwg tso nwg cov ntxhais qhev moog rua sau qhov chaw sab huv lub nroog hu tuaj has tas:4"Cov tuabneeg ruag, mej ca le lug ntawm nuav!" Hab nwg has rua cov txivneej ruag has tas,5"Ca le tuaj, tuaj noj kuv tej zaub mov hab haus tej cawv kws kuv tov tau lawm.6Ca le tso plhuav txujkev ruag tseg, hab lawv txujkev txawj ntse qaab, koj txhaj le yuav muaj sa nyob."


  7Yog koj ntuag tug tuabneeg kws luag lwm tug plig, mas koj yuav raug thuam. Yog koj thuam tej tuabneeg ua phem, mas koj yuav raug lug tsi zoo.8Tsi xob moog ntuag tug tuabneeg kws luag lwm tug plig hlo le, nyob tsaam nwg yuav ntxub koj. Tabsis yog koj ntuag tug tuabneeg txawj ntse, mas nwg yuav fwm koj.9Txhua yaam kws koj has rua tug tuabneeg txawj ntse yuav ua rua nwg muaj tswvyim ntxiv. Tej kws koj qha rua tug tuabneeg ncaaj nceeg yuav ntxiv kuas nwg muaj kev txawj ntse.


  10Tug kws muaj tswvyim, yog tug kws paub fwm tug Tswv. Yog koj paub Vaajtswv tug kws Dlawbhuv, koj txhaj yog tug totaub tag.11Lub tswvyim yuav ntxiv kuas koj muaj sa ua neej nyob ntau xyoo.12Yog koj muaj tswvyim, koj yuav muaj koob muaj meej, tabsis yog koj muab lub tswvyim povtseg, koj yuav raug kev txomnyem.


  13Kev ruag zoo le tug quaspuj kws suab nrov, tawv ncauj hab tsi paub txaajmuag le.14Nwg nyob rawv ntawm nwg lub qhovrooj lossis sau lub chaw kws sab tshaaj plawg huv nroog,15hab hu tej tuabneeg kws dlua kev tuaj moog ua puab tej num has tas:16"Cov tuabneeg tawv ncauj, ca le lug ntawm nuav!" Nwg has rua tug txivneej ruag has tas,17"Cov dlej kws nyag lug yeej qaab zib dlua. Tej ncuav kws nyag lug yeej qaab tshaaj."18Puab tsi paub has tas, cov tuabneeg kws tuag lawm, tub yog cov kws moog huv tug quaspuj ntawd tsev. Cov tuabneeg kws moog rua huv nwg tsev lawm, yog cov kws nyob huv tubtuag teb qhov kws tub tshaaj plawg.


  


  Paajlug 10


  Xalumoos Tej Paajlug


  1Tej nuav yog Xalumoos tej paajlug: Tug tub kws muaj tswvyim ua rua leej txiv zoo sab heev rua nwg; tug tub kws ruag coj kev ntxhuv sab lug rua nwg nam.


  2Tej nyaj txag kws koj tau lug ntawm kev tsi ncaaj nceeg, yuav tsi ua rua koj npluanuj, tabsis tej kws tau lug ntawm kev ncaaj nceeg yuav cawm tau koj txujsa.


  3Tug Tswv yuav tsi ca tej tuabneeg ncaaj nceeg tshaib nqhes, tabsis nwg yuav tsi pub cov tuabneeg sab phem tau tej kws puab ntshaw.


  4Kev tubnkeeg yuav ua rua koj pluag, tabsis kev nquag yuav ua rua koj npluanuj.


  5Tug kws muaj tswvyim, nwg mob sab sau qoobloo rua thaus tej qoob sav, tabsis tug kws pw thaus lub caij sau qoob yuav raug kev txaajmuag.


  6Tug tuabneeg kws sab zoo yuav tau txais koob moov. Tabsis tug tuabneeg sab phem has tej lug tsi zoo.


  7Luas yuav ncu ntsoov tej tuabneeg sab zoo lub koob moog le, tabsis tug tuabneeg sab phem yuav tsi muaj leejtwg ncu txug.


  8Tug tuabneeg muaj tswvyim khaws luas tej lug qhuab ntuag, tabsis tug tuabneeg ntau ncauj yuav raug puamtsuaj.


  9Tug tuabneeg ncaaj nceeg tau zoo nyob kaaj sab lug, tabsis tug tuabneeg tsi ncaaj nceeg yuav raug luas nteg.


  10Tug kws zais sab mas ua kuas muaj kev kub ntxhuv, tabsis tug kws ntuag luas taabmeeg, yuav ua kuas muaj kev sis humxeeb.


  11Tug tuabneeg sab zoo tej lug yog lub qhovdlej kws cawm tau txujsa, tabsis tug tuabneeg sab phem tog rawv ntxo luas xwb.


  12Kev ntxub ua kuas muaj teebmeem, tabsis kev hlub ua rua kev cibnyeej pluj moog.


  13Tej tuabneeg txawj ntse has tej lug kws totaub, tabsis tej tuabneeg ruag yuav raug luas nplawm.


  14Tug tuabneeg muaj tswvyim khaws tej kev txawj ntse ca, tabsis thaus cov tuabneeg ruag has lug, ua rua muaj kev kub ntxhuv.


  15Nyaj txag tsomkwm cov tuabneeg npluanuj; cov pluag raug kev tsimtxom habpuamtsuaj.


  16Nqe zug rua tug kws ua zoo yog txujsa, tabsis tej kws tug ua phem tau, yogkevpuamtsuaj.


  17Tug tuabneeg kws ua tuab zoo noog thaus luas qhuab ntuag yuav tau txujsa, tabsis cov tuabneeg kws tsi leeg yuav luas tej lug ntuag yuav raug kev puamtsuaj.


  18Tug tuabneeg kws zais nwg tej kev ntxub rua nruab sab yog ib tug tuabneeg dlaag. Leejtwg ua tuabneeg ntau ncauj tug ntawd yog ib tug tuabneeg ruag.


  19Yog koj ua tuabneeg ntau ncauj, yuav ua rua koj has lug txhum ntau ntxiv. Yog koj ntse, koj tsi xob ua tuabneeg ntau ncauj.


  20Tug tuabneeg sab zoo tej lug muaj nqes le tej tseem nyaj; tug tuabneeg sab phem tej kev xaav tsi muaj qaabhau dlaabtsi.


  21Tug tuabneeg sab zoo tej lug paab tau coob leej, tabsis tug tuabneeg ruag tuag vim nwg tsi txawj xaav.


  22Tub yog tug Tswv foom koob moov rua koj, koj txhaj muaj txag npluanuj. Tsi yog qhov kws koj naj nub khwv ua rua koj npluanuj.


  23Tug kws zoo sab ua txhum yeej yog tuabneeg ruag. Tug tuabneeg txawj ntse txaus sab rua nwg tej tswvyim.


  24Cov tuabneeg ncaaj nceeg tau tej kws puab xaav yuav, tabsis tej tuabneeg ua phem tej kev ntshai yuav lug raug puab.


  25Cua dlaaj cua dlub ntsawj cov tuabneeg kws ua phem moog povtseg, tabsis cov tuabneeg ncaaj nceeg yuav tau zoo nyob kaaj sab lug.


  26Tsi xob khaiv tug tuabneeg tubnkeeg moog ua ib yaam dlaabtsi rua koj. Nwg yuav zoo le cov kua qaub rua koj cov kaug nav lossis tej paa tawg kws ntshawb koj qhovmuag.


  27Ua lub neej fwm tug Tswv, koj txhaj yuav muaj txujsa ua neej nyob ntev. Cov tuabneeg sab phem tuag ua ntej puab lub caij nyoog.


  28Tej tuabneeg ncaaj nceeg txujkev ca sab coj puab moog rua qhov tau zoo, tabsis cov tuabneeg ua phem, ua neej tsaus ntuj nti tsi pum yaav tom ntej.


  29Tug Tswv tsomkwm tej tuabneeg ncaaj nceeg, tabsis nwg rhuav tshem tej tuabneeg kws ua txhum.


  30Cov tuabneeg ncaaj nceeg yuav tau nyob huv lub tebchaws, tabsis cov tuabneeg ua phem yuav raug muab ntab tawm.


  31Cov tuabneeg ncaaj nceeg xaiv tej lug zoo has, tabsis luas yuav txwv tug nplaig kws has lug phem.


  32Cov tuabneeg ncaaj nceeg paub has tej lug kws txaus suavdlawg yuav, tabsis cov tuabneeg sab phem has tej lug kws chob luas sab xwb.


  


  Paajlug 11


  1Tug TSWV ntxub cov tuabneeg kws muab raab teev ntxo lug luj rua luas, nwg txaus sab rua cov tuabneeg kws muab raab teev tsi ntxo lug luj rua luas.


  2Tug tuabneeg khaavtheeb yuav poob ntsejmuag. Tabsis tug tuabneeg txawj ntse paub txu fwjchim.


  3Txujkev ncaaj nceeg yuav coj tug tuabneeg ua zoo kev. Cov tuabneeg kws tsi ncaaj nceeg yuav raug kev puamtsuaj.


  4Kev npluanuj yuav tsi muaj qaabhau rua nub kws koj tuag, tabsis kev ncaaj nceeg yuav cawm tau koj txujsa.


  5Txujkev ncaaj nceeg ua rua tug tuabneeg sab zoo ua lub neej kaaj sab, tabsis tug tuabneeg sab phem tej kev phem yuav ua rua nwg raug kev puamtsuaj.


  6Txujkev ncaaj nceeg paab tau tug tuabneeg sab ncaaj dlim, tabsis tug tuabneeg sab nkhaus yuav maag lub vujhlua kws yog nwg txujkev phem.


  7Thaus tug tuabneeg sab phem tuag, nwg txujkev ca sab taag nrug nwg. Txhua yaam kws nwg ca sab rua yuav tsi muaj qaabhau dlaabtsi.


  8Cov tuabneeg ncaaj nceeg tau txais kev cawm dlim, cov tuabneeg sab phem yuav raug kev puamtsuaj.


  9Tug tuabneeg tsi fwm Vaajtswv tej lug ua rua koj raug kev puamtsuaj, tabsis txujkev txawj ntse ntawm tug tuabneeg ncaaj nceeg paab tau koj dlim.


  10Tej tuabneeg huv lub nroog zoo sab thaus cov tuabneeg ncaaj nceeg tau koob moov, hab puab qw zoo sab thaus cov tuabneeg sab phem tuag.


  11Thaus cov tuabneeg ncaaj nceeg foom koob moov; lub nroog muaj kev vaammeej; tabsis cov tuabneeg sab phem tej lug ua rua lub nroog raug kev puamtsuaj.


  12Tug tuabneeg ruag nyam has lug thuam lwm tug. Yog koj ntse, koj tsi xob ua tuabneeg ntau ncauj.


  13Tsi muaj leejtwg ca sab rua tug tuabneeg ntau ncauj, tabsis koj yeej tso sab tau rua tug kws koj ntseeg sab.


  14Lub tebchaws yuav poob moog yog tsi muaj tug coj. Tabsis yog muaj coob tug tuavxaam yuav ua rua muaj kev tswjfwm ruaj khov.


  15Yog koj tau coglug nrug lwm tug them nuj nqes, koj yuav tau ris cov nqe ntawd. Zoo dlua koj ca le muab tso tseg tsi xob koom teg nrug nwg.


  16Tug quaspuj kws muaj lub sab zoo mas luas yeej fwm nwg, tabsis tug quaspuj kws sab tsi ncaaj yuav poob ntsejmuag.


  Tug tuabneeg tubnkeeg yeej tsi nrug luas muaj nyaj ib zag le, tabsis tug tuabneeg nquag yuav muaj txag npluanuj.


  17Thaus koj ua sab dlawb sab zoo, yog koj ua zoo rua koj ntaag. Tabsis yog koj ua lub sab nruj tsiv, tej ntawd yuav rov lug raug koj xwb.


  18Tug tuabneeg sab phem tsi tau tej nqe zug zoo le, tabsis yog koj ua kev ncaaj nceeg, koj yuav tau tej nqe zug kws zoo.


  19Tug kws ua lub neej nyob ruaj nreeg rua txujkev ncaaj nceeg yuav muaj txujsa nyob, tabsis tug kws pheej nrhav nrhw txujkev phem yuav tuag moog.


  20Tug Tswv ntxub cov tuabneeg kws muaj lub sab limham, tabsis nwg hlub cov tuabneeg kws coj ncaaj nceeg.


  21Koj yuavtsum paub has tas cov tuabneeg ua phem ua qas yuav raug txim, tabsis cov tuabneeg ncaaj nceeg yuav tsiv dlim.


  22Tug quaspuj zoo nkauj kws tsi muaj tswvyim, zoo le lub khawb kub kws muab dlai rua ntawm npua taubntswg ntaag.


  23Tej kws cov tuabneeg zoo xaav yuav, yeej ibtxwm xaus rua yaam zoo, thaus cov tuabneeg sab phem tau yaam kws puab ntshaw, tsuas yog kev npau tawg.


  24Muaj qee leej siv puab tej nyaj txag lawm laub lug, puab tseem muaj txag npluanuj. Tabsis muaj ibtxha mas cuamkhum kawg los puab pluag kawg le.


  25Ua tuabneeg sab dlawb sab zoo, koj lub neej txhaj yuav vaammeej. Paab lwm tug, luas txhaj yuav paab koj.


  26Tej tuabneeg tsawm foom tug kws sau qoob lug tseg ca tog muag kuas tau nqe ntau, tabsis luas qhuas tug kws muag pheej yig.


  27Tug tuabneeg kws nrhav yaam zoo, yuav tau txais yaam zoo, tabsis tug tuabneeg kws nrhav yaam phem, yuav tau txais yaam phem.


  28Cov tuabneeg kws puab tso sab rua puab txujkev npluanuj, yuav poob ib yaam le tej nplooj thaus lub caij nplooj ntoos zeeg, tabsis cov tuabneeg ncaaj nceeg yuav vaammeej ib yaam le tej nplooj thaus lub caij nplooj ntoos hlaav.


  29Tug tuabneeg kws pheej tsim teebmeem rua nwg tsev tuabneeg, thaus kawg nwg yuav tsi muaj ib yaam dlaabtsi le.


  Cov tuabneeg ruag yuav tau ua cov tuabneeg txawj ntse qhev moog le.


  30Kev ncaaj nceeg pub txujsa, tabsis kev nruj tsiv rhu txujsa moog.


  31Cov tuabneeg zoo yeej tau txais nqe zug huv nplajteb nuav, koj yuavtsum paub has tas cov tuabneeg ua phem hab cov tuabneeg txhum yuav raug txim.


  


  Paajlug 12


  


  1Tug tuabneeg kws nyam kev txawj ntse, nwg xaav kuas luas qha nwg thaus nwg ua txhum. Tug tuabneeg kws tsi nyam kev qhuab ntuag, nwg yog tuabneeg ruag.


  2Tug Tswv txaus sab rua cov tuabneeg ua zoo, tabsis nwg rau txim rua cov tuabneeg kws nyam ua phem ua qas.


  3Cov tuabneeg ua phem yeej nyob tsi muaj chaw, tabsis cov tuabneeg ncaaj nceeg nyob ruaj khov kho.


  4Tug quaspuj tsimtxaj yog lub mom yeebkoob rua nwg tug quasyawg ntoo, tabsis tug quaspuj kws coj kev txaajmuag lug rua nwg tug quasyawg, zoo nkaus le cov kua paug kws nyob huv tug quasyawg cov pobtxhaa.


  5Cov tuabneeg ncaaj nceeg yeej ua ncaaj nceeg rua koj. Tabsis Cov tuabneeg sab phem xaav dlaag ntxag koj xwb.


  6Cov tuabneeg sab phem tej lug tua tuabneeg tuag, tabsis cov tuabneeg ncaaj nceeg tej lug paab tau lwm tug kws raug kev txomnyem nyuaj sab dlim.


  7Cov tuabneeg sab phem qaug hab puamtsuaj moog, puab yuav tsi muaj xeebntxwv tseg le, tabsis cov tuabneeg ncaaj nceeg tej xeebntxwv yuav nyob ruaj khov.


  8Yog koj txawj ntse, luas yuav qhuas koj. Yog koj ruag, tuabneeg yuav saib tsi taugkoj.


  9Tug tuabneeg kws luas saib tsi tseemceeb dlaabtsi, tabsis nwg muaj tubkhai, zoo dlua tug tuabneeg khaavtheeb kws tsi muaj noj tsi muaj haus.


  10Tug tuabneeg sab zoo yeej tu nwg tej tsaj txhu zoo, tabsis cov tuabneeg sab phem yeej tsimtxom puab tej tsaj txhu.


  11Tug tuabneeg nquag ua laj ua teb, muaj noj nplua mag, tabsis tug tuabneeg ruag muab nwg lub sijhawm siv tsi muaj nqes.


  12Txhua yaam kws cov tuabneeg sab phem xaav tau, yog nrhav kev ua phem ua qas xwb, tabsis tug tuabneeg ncaaj nceeg nyob ruaj khov.


  13Tug tuabneeg sab phem tej lug rov ua lub vujhlua soo nwg, tabsis tug tuabneeg ncaaj nceeg yuav tsiv dlim ntawm tej teebmeem.


  14Koj yuav tau txais nqe zug lawv le tej lug kws koj has hab tej num kws koj ua. Koj yuav tau txais lawv le koj tau ua lug lawm.


  15Cov tuabneeg ruag xaav has tas, puab yog tug kws has yog xwb. Tabsis cov tuabneeg kws noog luas tej lug qhuab ntuag, yog tuabneeg txawj ntse.


  16Thaus tug tuabneeg ruag chim, nwg ua rua luas paub taamsim ntawd ntaag. Tug tuabneeg ntse nyaj taug tej kws luas ua saib tsi taug nwg.


  17Tug tuabneeg ncaaj nceeg ua timkhawv tseeb, tabsis tug tuabneeg dlaag ua timkhawv tsi ncaaj.


  18Tej lug tsi zoo chob luas sab ib yaam le raab ntaaj, tabsis lu lug zoo nplig tau luas lub sab.


  19Tug tuabneeg kws has lug dlaag yuav ua neej nyob tsi ntev, tabsis tug tuabneeg kws has lug tseeb yuav muaj sa nyob ntev.


  20Cov tuabneeg kws tuavhuv ua kev phem, puab yog tuabneeg dlaag ntxag, tabsis cov tuabneeg ua zoo yuav tau kev kaaj sab lug.


  21Tsi muaj kev phem lug raug cov tuabneeg ncaaj nceeg, tabsis cov tuabneeg sab phem yuav raug kev txomnyem.


  22Tug Tswv ntxub cov tuabneeg has lug dlaag, tabsis nwg txaus sab rua cov tuabneeg kws has lug tseeb.


  23Cov tuabneeg txawj ntse muab tej kws puab paub khaws ca rua nruab sab, tabsis cov tuabneeg ruag muab txujkev ruag qha rua suavdlawg paub.


  24Kev nquag yuav ua rua koj muaj fwjchim; kev tubnkeeg yuav ua rua koj moog ua luas qhev.


  25Kev txhawj xeeb ua rua koj kev zoo sab pluj moog, tabsis tej lug zoo yuav txhawb tau koj tug zug.


  26Tug tuabneeg ncaaj nceeg coj nwg tug phoojywg moog rua txujkev zoo, tabsis tug tuabneeg sab phem coj moog rua txujkev puamtsuaj.


  27Yog koj ua tuabneeg tubnkeeg, koj yuav tsi tau dlaabtsi, tabsis yog koj nquag ua num, koj yuav tau txais koob moov.


  28Kev ncaaj nceeg yog txujkev kws tau txujsa; kev ua phem yog txujkev tuag.


  


  Paajlug 13


  1Tug tub kws txawj ntse noog thaus nwg txiv qhuab ntuag nwg, tabsis tug kws muab hlub yeej tsi kaam leeg nwg tej kev txhum.


  2Tug tuabneeg sab zoo yuav tau nqe zug, vim tej lug kws nwg has, tabsis cov tuabneeg dlaag ntxag nrhav nrhw ua kev phem.


  3Tug tuabneeg kws tswj tau nwg lub qhovncauj, yuav ceev tau nwg txujsa. Tug tuabneeg ntau ncauj yuav raug kev puamtsuaj.4Tug tuabneeg tubnkeeg, ntshaw npaum le caag los nwg yeej tsi tau tej ntawd ib zag le. Tug tuabneeg nquag yuav tau txhua yaam lawv le nwg lub sab xaav.


  5Cov tuabneeg ncaaj nceeg ntxub txujkev dlaag, tabsis cov tuabneeg sab phem yuav txaajmuag hab poob ntsejmuag.


  6Kev ncaaj nceeg tsomkwm tug tuabneeg kws tsi muaj txim txhum; kev txhum ua rua tug tuabneeg ua phem raug puamtsuaj.


  7Muaj ibtxha ua le yog tuabneeg npluanuj, tabsis puab tsi muaj dlaabtsi le. Muaj ibtxha ua le puab yog tuabneeg pluag, tabsis puab yog tuabneeg muaj txag npluanuj.


  8Tug tuabneeg npluanuj siv nyaj txag lug cawm nwg txujsa, tabsis tsi muaj leejtwg ua phem rua tug tuabneeg pluag.


  9Cov tuabneeg ncaaj nceeg zoo le lub teeb ci pum kev laam lug, cov tuabneeg sab phem zoo le lub teeb kws tub muab tshuab tuag lawm.


  10Tug tuabneeg muab hlub tsuas tsim kuas muaj kev kub ntxhuv. Tug tuabneeg kws thov luas paab tswvyim txhaj yog tuabneeg ntse.


  11Tej nyaj kws mej tau lug yoojyim, yuav nyob tsi ntev. Tabsis tej nyaj kws mej siv dlaag zug khwv tau lug yuav nyob ruaj.


  12Thaus koj taag kev ca sab, mob koj sab kawg le, tabsis thaus tau kag lawm, ua rua koj zoo sab kawg.


  13Yog koj tsi kaam yuav luas tej lug ntuag, ces koj yuav raug teebmeem. Coj lawv le tej lug qha, koj txhaj ua neej kaaj sab.


  14Cov tuabneeg txawj ntse tej lug qhuab qha yog lub qhovdlej cawm txujsa; tej lug ntawd yuav paab koj thaus koj raug kev txhawj xeeb.


  15Luas yuav fwm tug tuabneeg txawj ntse, tabsis cov tuabneeg kws luas tsi ca sab rua, taabtom taug txujkev puamtsuaj.


  16Cov tuabneeg txawj ntse yuav ua yaam twg, puab xub xaav ua ntej maam le ua, tabsis cov tuabneeg ruag, ca le khaav puab tej kev ruag rua suavdlawg noog.


  17Tug tuabneeg xaa xuv tsi ncaaj, tsim kuas muaj kev kub ntxhuv, tabsis tug kws xaa xuv ncaaj yuav ua rua suavdlawg kaaj sab lug.


  18Tug kws tsi kaam kawm txawj kawm ntse yuav pluag hab txaajmuag. Tug kws khaws luas tej lug ntuag ca rua nruab sab, luas yuav fwm.


  19Yog yug tau yaam kws yug xaav yuav, mas zoo yug sab heev! Cov tuabneeg ruag tsi kaam tso puab txujkev phem kev qas tseg le.


  20Yog koj nrug cov tuabneeg txawj ntse ua ke, koj txhaj yuav txawj ntse. Yog koj ua phoojywg nrug cov tuabneeg ruag, koj yuav raug kev puamtsuaj.


  21Teebmeem lawv cov tuabneeg txhum qaab rua txhua txujkev, tabsis cov tuabneeg ncaaj nceeg yuav tau tej nqe zug zoo.


  22Tug tuabneeg sab zoo, nwg yuav muaj nyaj txag tseg rua nwg tej xeebntxwv, tabsis cov tuabneeg txhum tej nyaj txag yuav muab tseg ca rua cov tuabneeg ncaaj nceeg yuav.


  23Tug tuabneeg pluag ua tau qoobloo ntau huv nwg dlaim teb, tabsis cov tuabneeg tsi ncaaj tuaj txeeb taag lawm.


  24Yog koj tsi qhuab qha koj tug tub, ces yog koj tsi hlub nwg. Yog koj hlub nwg, koj yeej yuav ntuag nwg.


  25Cov tuabneeg ncaaj nceeg muaj noj nplua mag, tabsis cov tuabneeg sab phem tau kev tshaib nqhes moog le.


  


  Paajlug 14


  1Cov quaspuj kws muaj tswvyim tuav tau puab lub cuab lub yig nyob ruaj ntseg, tabsis cov quaspuj ruag muab puab lub cuab lub yig rhuav povtseg.


  2Tug tuabneeg ncaaj nceeg yeej paub ntshai tug Tswv. Tabsis tug tuabneeg tsi ncaaj nceeg, nwg tuammom tug Tswv.


  3Tug tuabneeg ruag yeej khaavtheeb hab ntau ncauj, tabsis tug tuabneeg txawj ntse tej lug yuav tiv thaiv nwg.


  4Yog tsi muaj nyuj laij teb koj yuav tsi tau qoobloo, tabsis yog muaj nyuj laij teb, koj yuav tau qoobloo puv txhaab.


  5Tug tuabneeg kws ua timkhawv tseeb, nwg yeej tsi dlaag; tabsis tug tuabneeg kws ua timkhawv tsi tseeb, nwg yeej has lug dlaag.


  6Cov tuabneeg khaavtheeb yeej nrhav tsi tau kev txawj ntse le, tabsis cov tuabneeg ntse kawm tau yoojyim heev.


  7Txaav kuas dleb ntawm cov tuabneeg ruag; puab yeej tsi muaj ib yaam dlaabtsi qha rua koj le.


  8Vim le caag tug tuabneeg ntse txhaj ntse? Rua qhov nwg paub yaam kws nwg yuav ua. Vim le caag tug tuabneeg ruag txhaj le ruag? Rua qhov nwg xaav has tas nwg paub lawm.


  9Cov tuabneeg ruag ua txhum los puab yeej tsi quavntsej; tabsis cov tuabneeg ua zoo txawj thov kuas Vaajtswv zaam txim.


  10Koj tej kev zoo sab los yog koj le, koj tej kev ab sab los yeej yog koj le. Tsi muaj leejtwg nrug koj muaj feem.


  11Tug tuabneeg sab phem lub tsev raug puamtsuaj, tabsis tug tuabneeg ncaaj nceeg lub tsev yuav nyob ruaj nreeg ca.


  12Muaj ib txujkev kws tuabneeg xaav has tas yog txuj zoo, tabsis txuj ntawd coj moog raug kev pluj kev tuag.


  13Lub ncauj luag tabsis lub sab quaj ntsuag, thaus kev zoo sab dlhau lawm, kev nyuaj sab tseem nyob le qub.


  14Cov tuabneeg sab phem yuav tau txais tej kws puab tau ua lawm. Cov tuabneeg sab zoo yuav tau txais tej nqe zug zoo kws puab ua.


  15Tug tuabneeg ruag ntseeg txhua yaam. Tabsis cov tuabneeg ntse ua tuab zoo xaav puab maam le ua.


  16Cov tuabneeg muaj tswvyim fwm tug Tswv hab txaav dleb ntawm tej kev phem, tabsis cov tuabneeg ruag tsi paub ceevfaaj, puab laam tau laam ua.


  17Cov tuabneeg kws chim sai, mas ua tej yaam kws ruag kawg nkaus le; cov tuabneeg ntse ua taug sab ntev.


  18Cov tuabneeg ruag tau sau tej kev ruag kws puab ua, tabsis cov tuabneeg ntse tau txais lub koobmeej zoo.


  19Cov tuabneeg ua phem yuav txhus caug pe cov tuabneeg ncaaj nceeg, hab cov tuabneeg sab phem yuav sawv ntawm roojvaag hawm cov tuabneeg ncaaj nceeg.


  20Tug tuabneeg pluag yeej tsi muaj leejtwg nyam, txawm yog tej tuabneeg zej zog los yeej tsi nyam nwg; tabsis tug npluanuj muaj phoojywg coob.


  21Yog koj xaav tau kev zoo sab, ca le ua sab dlawb paug rua tug pluag; yog koj txob thuam lwm tug ces yog koj ua txhum.


  22Yog koj ua qhov zoo, luas yuav ca sab hab fwm koj; yog koj tuav tswvyim ua phem, ces yog koj ua txhum lawm.


  23Ua tuabneeg nquag koj lub neej txhaj le muaj nplua mag. Yog koj nyob thaam ntau, koj yuav ua tuabneeg pluag.


  24Kev txawj ntse yog lub mom yeebkoob rua cov tuabneeg txawj ntse, tabsis kev ruag yog txuj saw rua cov tuabneeg ruag.


  25Tug kws ua tim khawv tseeb cawm tau suavdlawg txujsa; tabsis tug kws ua timkhawv tsi tseeb, yog nwg ntxeev sab rua lwm tug.


  26Fwm tug Tswv koj txhaj muaj chaw ca sab, hab koj cov xeebntxwv txhaj tau chaw vaamkhom.


  27Koj puas xaav zaam kuas dlhau txujkev tuag? Kev fwm tug Tswv yog lub qhovdlej cawm txujsa.


  28Tug vaajntxwv kws muaj pejxeem coob, nwg yeej muaj fwjchim luj dlua. Yog tsi muaj cov pejxeem ntawd, nwg yeej tsi muaj fwjchim dlaabtsi le.


  29Yog koj ua tau sab ntev, koj txhaj yog tug tuabneeg txawj ntse, tabsis yog koj ua tug tuabneeg chim sai, ces qha has tas koj yog tuabneeg ruag.


  30Lub sab kws kaaj nrig ua rua lub cev tsi muaj mob, tabsis kev khib zoo le lub mob.


  31Yog koj caij tsuj cov tuabneeg pluag, ces yog koj saib tsi taug Vaajtswv tug kws tsim puab. Tabsis kev ua sab dlawb paug rua cov pluag yog kev qhuas Vaajtswv.


  32Cov tuabneeg sab phem tej kev ua phem ua qas yuav coj kev puamtsuaj lug raug puab; tabsis cov tuabneeg sab zoo tej kev ncaaj nceegy yuav tiv thaiv puab.


  33Lub tswvyim nyob huv tug tuabneeg txawj ntse; tabsis tug ruag paub tsi txug lub tswvyim hlo le.


  34Kev ncaaj nceeg ua rua lub tebchaws vaammeej, kev txhum ua rua lub tebchaws raug txaajmuag.


  35Vaajntxwv txaus sab rua cov numtswv kws txawj ntse, tabsis nwg rau txim rua cov kws ua rua lub tebchaws raug txaajmuag.


  


  Paajlug 15


  1Lu lug mog lug muas ua rua kev chim pluj moog, tabsis lu lug nruj tsiv ua rua kev chim tawm tuaj.


  2Thaus cov tuabneeg txawj ntse has lug, puab has tej lug ntse ntsuav, tabsis cov tuabneeg ruag has lug tsi muaj hauvpaug hauvntsis.


  3Tug Tswv pum txhua yaam xwm txheej kws muaj nyob txhua qhov, nwg saib ntsoov peb, thaus peb ua zoo lossis thaus peb ua phem.


  4Tug nplaig kws has lug zoo yog tsob tshuaj kws cawm txujsa; tabsis tug nplaig kws has lug phem ua rua luas ntsawv sab.


  5Tug tuabneeg ruag yeej tsi quavntsej leej txiv tej lug qha, tug tuabneeg ntse yeej khaws leej txiv tej lug ntuag.


  6Tej tuabneeg ncaaj nceeg txuag tau puab tej nyaj txag, tabsis tej tuabneeg sab phem tej nyaj txag yuav pluj moog taag thaus puab ntsib kev txomnyem.


  7Kev txawj ntse yog lug ntawm cov tuabneeg muaj tswvyim, tsi yog lug ntawm cov tuabneeg ruag.


  8Tug Tswv txaus sab rua cov tuabneeg sab zoo tej lug thov, tabsis nwg ntxub tej khoom fij kws cov tuabneeg sab phem coj tuaj fij.


  9Tug TSWV ntxub tej num kws cov tuabneeg sab phem ua, tabsis nwg txaus sab rua cov tuabneeg kws ua ncaaj nceeg.


  10Yog koj ua txhum, koj yuav raug txim nyaav. Yog koj tsi ca luas ntuag koj, koj yuav tuag.


  11Txawm yog tubtuag teb los yeej txwv tsi tau tsi pub tug Tswv paub has tas, huv muaj dlaabtsi le. Yog le ntawd tuabneeg yuav ua le caag zais tau nwg tej lug xaav tsi pub Vaajtswv paub?


  12Cov tuabneeg kws thuam lwm tug tsi nyam kuas luas ntuag; puab yeej tsi thov kuas cov tuabneeg txawj ntse qhuab ntuag puab.


  13Thaus tuabneeg zoo sab, puab lub ntsejmuag luag ntxhi, tabsis thaus puab ntxhuv sab, puab lub ntsejmuag mluag mlob.


  14Cov tuabneeg txawj ntse xaav kawm txujci ntxiv, tabsis cov tuabneeg ruag tsi quavntsej kawm dlaabtsi le.


  15Tug tuabneeg pluag ua neej tiv kev txomnyem ntsuav, tabsis tug tuabneeg kws muaj noj muaj haus naj nub muaj kev zoo sab.


  16Ua tuabneeg pluag es paub ntshai tug Tswv zoo dlua le ua tuabneeg npluanuj, tabsis muaj teebmeem.


  17Noj zaub tsuag nyob nrug kev sib hlub zoo dlua le noj nqaj nyob nrug kev sib ntxub.


  18Tej lug phem ua rua muaj kev sis caav sis tshe, tabsis ua sab ntev muaj kev sis humxeeb.


  19Tug tuabneeg tubnkeeg txuj hauv kev tuaj xuavpaug faab nyo, tabsis tug tuabneeg sab ncaaj txuj hauv kev dlaav fo.


  20Tug tub txawj ntse ua rua nwg txiv zoo sab heev. Tsuas yog tug ruag txhaj saib tsi taug nwg nam xwb.


  21Cov tuabneeg ruag zoo sab heev rua puab tej kev ruag, tabsis cov tuabneeg ntse ua dlaabtsi los yog qhov tseeb.


  22Khaws luas tej tswvyim kuas zoo, koj txhaj yuav vaammeej. Yog tsi tau tswvyim paab, koj ua num tsi tav.


  23Lu lug teb zoo, ua rua luas zoo sab, lub sijhawm kws yug has tau lu lug zoo, ua rua yug kaaj sab.


  24Txujkev kws cov tuabneeg txawj ntse taug, coj moog tau txujsa, tsi yog coj moog rua huv tubtuag teb.


  25Tug TSWV yuav rhuav tshem cov tuabneeg muab hlub tej vaaj tse, tabsis nwg yuav tsomkwm cov puj ntsuag tej teej tug.


  26Tug Tswv ntxub lub sab kws xaav phem, tabsis nwg txaus sab rua tej lug mog lug muas.


  27Tej paajlaum kws tau lug ntawm kev tsi ncaaj nceeg, yuav ua rua koj tsev tuabneeg tau kev kub ntxhuv. Tsi xob yuav tej nyaj kws luas coj tuaj xab, koj txhaj muaj sa nyob ntev.


  28Cov tuabneeg sab zoo ua tuab zoo xaav ua ntej nwg teb luas. Cov tuabneeg sab phem maaj nrooj teb luas, tabsis ua kuas muaj teebmeem xwb.


  29Thaus cov tuabneeg ncaaj nceeg thov, tug Tswv yeej noog, tabsis nwg tsi quavntsej cov tuabneeg txhum tej lug thov.


  30Ntsejmuag luag ntxhi ua rua koj zoo sab, hab nov xuv zoo ua rua koj kaaj sab lug.


  31Yog koj ua tuab zoo noog thaus luas ntuag koj, koj txhaj yog tug ntse.


  32Yog koj tsi kawm, ces yog koj rhuav koj xwb. Yog koj khaws luas tej lug qhuab ntuag, koj txhaj yuav txawj ntse.


  33Fwm tug TSWV yog kev kawm txawj kawm ntse ntaag. Koj yuavtsum txu fwjchim luas txhaj fwm koj.


  


  Paajlug 16


  1Peb yog cov kws npaaj sab, tabsis thaus kawg Vaajtswv yog tug ua kuas tav.


  2Koj xaav has tas txhua yaam kws koj ua puavleej yog, tabsis tug TSWV paub tej kws koj ua.


  3Tso koj teg num rua tug Tswv ua tug coj, koj txhaj yuav ua tau teg num ntawd tav.


  4Txhua yaam kws tug Tswv tsim, nyag yeej muaj nyag txujmoo; cov tuabneeg sab phem txujmoo yog kev puamtsuaj.


  5Tug Tswv ntxub txhua tug kws khaavtheeb, nwg yuav tsi pub puab tsiv dlim txujkev txav txim le.


  6Ca le ua zoo hab ua ncaaj nceeg, Vaajtswv txhaj yuav zaam koj lub txim. Yuavtsum fwm tug Tswv koj txhaj dlim ntawm txujkev phem.


  7Thaus tug Tswv txaus sab rua mej lawm, nwg yuav ua kuasa mej tej yeebncuab nrug mej sis raug zoo.


  8Ua ncaaj nceeg tau tsawg, zoo dlua le ua tsi ncaaj tau ntau.


  9Koj yog tug npaaj sab ua, tabsis Vaajtswv yog tug coj txuj hauv kev.


  10Vaajtswv pub fwjchim rua vaajntxwv; nwg txhaj paub txav txim ncaaj nceeg.


  11Tug Tswv xaav kuas muab raab teev tsi ntxo hab lub kawm kws txwm lug luj, hab txhua yaam kws mej muag, mej yuavtsumua ncaaj.


  12Tej vaajntxwv tsi tsimnyog ua kev phem kev qas, rua qhov lub zwmtxwv yog qhov chaw ncaaj nceeg.


  13Vaajntxwv xaav nov tej lug tseeb hab txaus sab rua cov tuabneeg kws has tej lug tseeb ntawd.


  14Tug tuabneeg muaj tswvyim nrhav kev ua rua vaajntxwv zoo sab. Thaus vaajntxwv chim lawm, muaj qee leej yuav tuag.


  15Thaus vaajntxwv ua lub ntsejmuag luag ntxhi, ua rua suavdlawg muaj txujsa; nwg txujkev zoo sab zoo le tauv fuab kws coj kob naag tshab lug.


  16Tau tswvyim hab kev txawj ntse, zoo dlua le tau nyaj hab kub.


  17Txujkev kws cov tuabneeg ncaaj nceeg taug yog txuj kws zaam tej kev phem kev qas. Ua tuab zoo saib txujkev kws koj yuav moog ntawd, txhaj yuav txuag tau koj txujsa.


  18Kev khaavtheeb coj moog rua txujkev puamtsuaj, hab kev muab hlub yuav poob ntsejmuag.


  19Ua tuabneeg txomnyem hab txu fwjchim zoo dlua le ua tuabneeg nruj tsiv hab moog nrug cov tuabneeg tubsaab sis faib khoom.


  20Khaws tej lug qhuab ntuag nuav ca, koj lub neej txhaj yuav vaammeej. Ca sab rua tug Tswv koj txhaj yuav kaaj sab lug.


  21Tug tuabneeg txawj ntse yog tug kws thoobtsib to nrog. Nwg tej lug mog lug muas ua rua coob leej ntau tug fwm hab txaus sab.


  22Tswvyim yog lub qhovdlej cawm txujsa rua tug tuabneeg txawj ntse, tabsis kev ruag yuav rau txim rua cov tuabneeg ruag.


  23Cov tuabneeg txawj ntse xub xaav ua ntej maam le has, puab has yaam twg yeej txaus luas yuav.


  24Tej lug mog lug muas qaab zib le zib ntaab, hab zoo le hauv tshuaj kuab muaj tsuas rua koj lub cev.


  25Muaj ib txujkev kws tuabneeg xaav has tas yog txuj zoo, tabsis txuj ntawd coj moog raug kev pluj kev tuag.


  26Tuabneeg pheej khwv vim yog lub ncauj yuav noj; tuabneeg ua num nyaav rua qhov xaav kuas lub plaab tsau.


  27Cov tuabneeg sab phem nrhav kev ua phem rua lwm tug, tej lug kws puab has los mob luas cuag suavtawg kub.


  28Cov tuabneeg sab phem nyam taug xaiv, puab tsim kev kub ntxhuv hab ua kuas tej phoojywg tawg paab tawg pawg.


  29Cov tuabneeg limham ntxag puab tej phoojywg hab coj moog raug txujkev puamtsuaj.


  30Txaav dleb ntawm cov tuabneeg kws pheej ntxhi hab rov kaum muag saib koj, puab yeej xaav ua tej yaam phem lawm ntaag.


  31Ua neej nyob ntev yog nqe zug ntawm txujkev ncaaj nceeg. Ua neej nyob laug plaubhau dlawb yog lub mom yeebkoob.


  32Ua tau sab ntev zoo dlua le muaj zug. Koj tswj tau koj lub sab, zoo dlua le koj ntaus yeej ib lub nroog.


  33Tuabneeg rhu ntawv xaav paub saib muaj xwm dlaabtsi tshwmsim, tabsis Vaajtswv yog tug txav txim sab.


  


  Paajlug 17


  1Tsev tuabneeg kws noj mov qhuav tabsis muaj kev kaaj sab, zoo dlua le tsev tuabneeg kws muaj noj muaj haus nplua mag, tabsis muaj kev sis caav sis tshe.


  2Tug tubkhai kws ntse yuav tau ua tug kaav tug tswv tug tub kws rhuav ntsejmuag, hab yuav tau txais tug tswv tej qubtxeeg qubteg ib yaam le tug tub.


  3Nyaj hab kub yuav raug muab suavtawg sim, tabsis tug Tswv yuav sim tuabneeg lub sab.


  4Cov tuabneeg ua phem yeej nyam lub tswvyim phem, hab tug tuabneeg dlaag yeej nyam noog tej lug dlaag.


  5Koj saib tsi taug cov tuabneeg pluag, ces yog koj tuammom Vaajtswv tug kws tsim puab. Yog koj luag tug kws raug kev txomnyem plig, koj yuav raug txim.


  6Tej tuabneeg laug zoo sab heev rua puab tej xeebntxwv, ib yaam le tej mivnyuas zoo sab rua puab nam puab txiv.


  7Cov tuabneeg muaj koobmeej yeej tsi laam has tej lug dlaag ib zag, tabsis cov tuabneeg ruag laam tau laam has tej lug tsi tseemceeb.


  8Muaj qee leej xaav has tas, tej nyaj kws luas muab tuaj xab zoo le lub povhum. Puab xaav has tas tej nyaj ntawd ua tau txhua yaam.


  9Yog koj xaav kuas tuabneeg nyam koj, thaus puab ua txhum rua koj, koj yuavtsum zaam txim rua puab. Tug kws cim ntsoov luas tej kev txhum rua nruab sab yuav tu kev phoojywg.


  10Tug tuabneeg txawj ntse raug luas tshev ib zag xwb, nwg ris sab hlo, tug tuabneeg ruag raug luas ntaus quas pua nplawm los nwg tsi hloov.


  11Kev tuag yuav raug cov tuabneeg sab phem kws pheej tsim kev kub ntxhuv ib yaam le tug tub ceevxwm kws tsi zaam rua leejtwg le.


  12Koj moog ntsib tug maum dlais kws luas muab nwg cov mivnyuas lawm, zoo dlua le koj moog ntsib tug tuabneeg ruag kws rau sab ntso rua nwg teg num ruag kws tsi muaj qaabhau.


  13Yog koj ua qhov phem pauj qhov zoo, mas kev phem yuav rov lug raug koj.


  14Kev chiv sis caav sis tshe zoo le lub paagdlej tauv kws chiv paim. Ca le cheem tsi xob pub kuas nthuav luj tuaj.


  15Rau txim rua tug tuabneeg kws tsi muaj txim txhum hab tso tug tuabneeg kws muaj txim, yog ob yaam kws tug TSWV ntxub.


  16Muab nyaj rua tug tuabneeg ruag moog kawm ntawv ces yeej tsi muaj qaabhau dlaabtsi le, rua qhov nwg tub tsi muaj tswvyim le.


  17Tej phoojywg tub txawj sis hlub txhua lub sijhawm. Yog kwvtij tsi paub sis paab thaus muaj kev txomnyem, yuav zoo dlaabtsi?


  18Tsuas yog tug tuabneeg kws tsi muaj tswvyim txhaj leeg them lwm tug tej nuj nqes xwb.


  19Tug kws nyam kev txhum yeej nyam tsim teebmeem. Yog koj pheej khaavtheeb, ces yog koj nrhav teebmeem ntaag.


  20Tug kws muaj lub sab xaav phem hab has lug tsi zoo; yeej tsi muaj ib yaam zoo rua nwg lub neej, tsuas yog tau kev puamtsuaj xwb.


  21Leej txiv kws muaj tug tub ruag, tsi muaj kev ca sab dlaabtsi le, tsuas muaj kev nyuaj sab hab tu sab xwb.


  22Kev zoo sab ua hauv tshuaj kuab muaj tsuas rua koj lub cev. Kev ntxhuv sab ua rua koj lub neej tsaus ntuj nti.


  23Cov tu plaub ntug kws sab phem yuav luas tej nyaj xab, txhaj txav txim tsi ncaaj.


  24Tug tuabneeg txawj ntse muaj lub homphaj ua num. Tabsis tug tuabneeg ruag tsi paub pib qhov twg tuaj.


  25Tug tub ruag ua rua nwg txiv tu sab hab ua rua nwg nam nyuaj sab kawg le.


  26Tsi muaj cai nplua tug tuabneeg tsi muaj txhum. Rau txim rua cov tuabneeg zoo yog ua tsi ncaaj nceeg.


  27Tug tuabneeg kws thoob tsib to nrog tsi ntau ncauj, hab tug tuabneeg kws ua sab ntev yog tug txawj ntse.


  28Txawm yog tug tuabneeg ruag los yog nwg nyob tuabywv, ces luas xaav tas nwg ntse. Nwg tsi has lug luas suav has tas nwg yog tug muaj tswvyim.


  


  Paajlug 18


  1Cov tuabneeg kws nrug tsi tau luas ua phoojywg, puab tsuas pum puab zoo xwb, puab tsi pum tej kws suavdlawg pum has tas yog qhov zoo.


  2Tug tuabneeg ruag tsi quavntsej kev txawj ntse hlo le, tabsis nwg khaav has tas nwg yog tug muaj tswvyim.


  3Kev txhum hab kev txaajmuag moog ua ke. Yog koj poob ntsejmuag, ces koj raug thuam.


  4Tug tuabneeg muaj tswvyim tej lug tub ib yaam le havtxwv, hab zoo le tug dlej cag kws ndlwg ntshab si.


  5Tsi tsimnyog tsaa tug tuabneeg ua txhum txuj cai, hab tsi tsimnyog rau txim rua tug tuabneeg ncaaj nceeg.


  6Tug tuabneeg ruag ua rua muaj kev sis caav sis tshe, hab nwg twv ntxhas qhov ntaus.


  7Tug tuabneeg ruag tej lug, rov ua rua nwg raug kev puamtsuaj; nwg tej lug rov ua lub vujhlua khi nwg.


  8Tej lug kws has luas plig zoo has kawg le, suavdlawg txhaj nyam has ua luaj!


  9Tug tuabneeg tubnkeeg zoo ib yaam le tug tuabneeg kws ua kuas muaj kev puamtsuaj.


  10Tug Tswv zoo le lub chaw faajxwm kws ruaj khov heev hab yog qhov chaw cawm sav kws cov tuabneeg ncaaj nceeg moog vaamkhom.11Cov tuabneeg npluanuj xaav has tas puab tej nyaj txag tiv thaiv tau puab ib yaam le tug ntsaa yeej kws sab hab ruaj khov thaiv puagncig lub nroog.


  12Tug kws tsi txu fwjchim, yuav tsi muaj leejtwg fwm nwg. Cov tuabneeg kws khaavtheeb yuav raug kev puamtsuaj.


  13Ua tuab zoo noog ua ntej tsaiv koj maam teb. Yog koj tsi ua tuab zoo noog, ces koj yog tug tuabneeg ruag hab raug luas thuam ntaag.


  14Ua neej nyob koj nyaj taug kev mob, tabsis tsi muaj leejtwg tiv taug txujkev nyuaj sab.


  15Cov tuabneeg ntse nrhav kev txawj ntse hab muab sab rau kawm.


  16Yog koj xaav moog cuag ib tug tuabneeg tseemceeb, ca le nqaa khoom moog pub rua nwg, ces koj yuav moog cuag tau nwg.


  17Tug yeejkom kws xub peev lug huv tsev tu plaub, zoo le nwg muaj cai, tabsis ca txug thaus tug pemkom peev lug taag tsaiv.


  18Yog muaj ob tug tuabneeg kws muaj cai sis luag sim kom moog rua huv tsev tu plaub, yuav tau rhu ntawv kuas muaj tug yeej tug swb.


  19Paab koj tug kwvtij, nwg txhaj yuav tiv thaiv koj ib yaam le tug ntsaa yeej kws thaiv lub nroog, tabsis yog koj nrug nwg sis tshe, nwg yuav kaw qhovrooj tsi pub koj moog huv nwg tsev.


  20Koj yuav tau txais lawv le tej lug kws koj tau has lawm.


  21Tej lug kws koj has cawm tau txujsa lossis txuv txujsa. Yog le ntawd, koj yuav tau sau lawv le tej lug kws koj has.


  22Tug kws yuav tau quaspuj ces yog tau yaam kws zoo, hab tau txais koob moov zoo lug ntawm Vaajtswv.


  23Tug tuabneeg txomnyem has tej lug kws zoo xwb, tabsis tug tuabneeg npluanuj teb nyaum kawg le.


  24Muaj ibtxha phoojywg kaav tsi ntev, tabsis qee leej phoojywg tseem sis raug zoo dlua tej kwvtij txheeb.


  


  Paajlug 19


  1tuabneeg txomnyem, tabsis muaj kev ncaaj nceeg, zoo dlua le ua tug tuabneeg ruag kws pheej has lug dlaag.


  2Tug tuabneeg sab kub, tabsis tsi muaj kev txawj ntse, tsi zoo dlaabtsi. Tug kws tsi ua sab ntev yuav ua rua nwg raug teebmeem.


  3Muaj ibtxha raug kev puamtsuaj vim puab teg num ruag hab puab lam txim rua tug Tswv.


  4Cov tuabneeg npluanuj muaj phoojywg coob zuj zug, tabsis cov tuabneeg txomnyem tej phoojywg tso puab tseg.


  5Tug kws ua timkhawv tsi tseeb huv tsev tu plaub, nwg yuav raug txim hab tsiv tsi dlim le.


  6Txhua tug nyam tug tuabneeg sab dlawb sab zoo; hab txhua tug xaav ua phoojywg rua tug tuabneeg kws muab khoom pub dlawb tau rua lwm tug.


  7Txawm yog tug tuabneeg txomnyem tej kwvtij kag los tub tsi nyam nwg, yog le ntawd nwg txhaj tsi muaj phoojywg! Txawm yog nwg xaav nrug luas ua phoojywg los luas tsi kaam le.


  8Ca le txaus sab rua koj hab rau sab kawm kev txawj ntse, hab cim ntsoov tej kws koj tau kawm lawm ca rua nruab sab koj lub neej txhaj yuav vaammeej.


  9Tug kws ua timkhawv tsi tseeb huv tsev tu plaub yeej yuav raug txim, hab tug kws has lug dlaag yuav raug puamtsuaj.


  10 Cov tuabneeg ruag tsi tsimnyog nyob tej vaaj tse zoo, hab tej tubqhe tsi tsimnyog kaav tej numtswv.


  11Yog koj txawj xaav, koj yuavtsum tswj kuas tau koj txujkev chim. Txawm yog luas ua tsi yog rua koj los puamchawj, koj ua le ntawd zoo tshaaj.


  12Vaajntxwv txujkev chim zoo le tug tsuv ntxhuav nyooj, tabsis qhov kws nwg txaus sab zoo le kob naag rua tej nroj tsuag.


  13Tug tub kws ruag yuav ua rua nwg txiv raug kev puamtsuaj. Tug quaspuj kws ywg taug zoo le lub tsev kws xaw naag.


  14Vaaj tse hab nyaj txag yog nam hab txiv tseg ua qubtxeeg qubteg rua tug tub, tabsis tug quaspuj kws paub taab yog tug Tswv muab rua nwg xwb.


  15Ua tuabneeg tubnkeeg tau zoo pw, tabsis yuav tsi muaj noj tsi muaj haus.


  16Fwm tug Tswv txuj kevcai koj txhaj yuav muaj sa ua neej nyob ntev. Yog koj tsi quavntsej Vaajtswv tej kevcai koj yuav raug kev pluj kev tuag.


  17Thaus koj muab rua tug pluag, yog koj qev rua tug Tswv ntaag, tug TSWV yuav them rov rua koj.


  18Cob qha koj tej mivnyuas thaus puab tseem yau, puab txhaj kawm tau. Yog koj tsi qhuab qha puab, ces yog koj nrug puab rhuav puab lub neej.


  19Yog leejtwg pheej npautawg sai, ca nwg ris nwg lub txim ntawd. Yog koj paab nwg ib zag lawm, lwm zag koj yuav rov tau paab nwg dlua hab.


  20Yog koj khaws luas tej lug qhuab ntuag, hab muab sab rau kawm, muaj ib nub koj yuav txawj ntse.


  21Tuabneeg xaav ntau yaam huv lub sab yuav ua, tabsis yuav yog hum tug Tswv sab txhaj ua tau.


  22Ua tuabneeg sab hlub, ces poob ntsejmuag; ua tuabneeg txomnyem zoo dlua ua tuabneeg dlaag.


  23Koj yuavtsum fwm tug Tswv koj txhaj muaj sa ua neej nyob ntev, muaj kev txaus sab hab tsi raug xwm phem dlaabtsi.


  24Tug tuabneeg tubnkeeg cev dlav moog has mov huv lub taig los tub ceeblaaj nqaa lug rua ntawm qhovncauj.


  25Qhov kws rau txim rua tug tuabneeg kws thuam lwm tug ntawd, yuav ua rua tug tuabneeg kws tsi paub kawm tau kev txawj ntse. Yog koj txawj ntse, thaus luas qhuab ntuag koj, koj yuav kawm tau.


  26Tug kws ntxeev sab rua nwg txiv, hab ntab nwg nam tawm huv tsev moog, yog tug tub kws luas has tsi zoo hab txaajmuag.


  27Miv tub, yog koj tso kev kawm tseg, ces tsi ntev koj yuav tsi ncu tej kws koj tub paub lawm.


  28Tug kws ua timkhawv tsi tseeb ntxo lwm tug, yog tug tuabneeg tsi ncaaj nceeg. Tej tuabneeg sab phem yeej nyam kev phem kev qas.


  29Tug tuabneeg ruag kws khaavtheeb yeej yuav maag nplawm xwb.


  


  Paajlug 20


  


  1Haus cawv ntau yuav ua rua koj vwm hab qw lom vaab vaab, tsuas yog tug tuabneeg ruag txhaj quav cawv xwb.2Thaus vaajntxwv chim, koj yuav ntshai ib yaam le koj ntshai tsuv ntxhuav nyooj; ua rua nwg npautawg ces yog yug rov tua yug.


  3Tug ruag ua kuas muaj kev sis caav sis tshe. Tug kws txaav dleb ntawm tej ntawd, yuav tsi poob ntsejmuag.


  4Tug tswv teb kws nkeeg laij nwg thaaj teb rua lub caij laij teb yuav tsi muaj qoob nrug luas sau.


  5Tej kws tuabneeg lub sab xaav, zoo le cov dlej kws nyob huv lub qhovtshij tub tub, tabsis tug kws muaj tswvyim yuav muab qha rua suavdlawg paub.


  6Txhua tug nyag taug nyag khaav has tas nwg yog tug ncaaj nceeg, tabsis yog yuav nrhav tug tuabneeg ncaaj nceeg tag mas ceeblaaj nrhav tau!


  7Cov mivnyuas kws tau koob moov, tub yog leej txiv ua ncaaj hab ua zoo.


  8Vaajntxwv nyob ntawm lub rooj txav txim, nwg pum hab paub txhua tug tej kev phem.


  9Puas muaj leejtwg has tau has tas, nwg lub sab ncaaj nceeg hab nwg tsi muaj txhum?


  10Tug Tswv ntxub cov tuabneeg kws muab raab teev ntxo lug luj, hab muab lub kawm kws tsi txwm lug yeem.


  11Txawm yog ib tug mivnyuas los nwg yeej ua nwg tug yaam ntxwv rua koj paub has tas nwg nyam le caag; koj yuav paub has tas nwg ua ncaaj hab ua zoo.


  12Tug Tswv yeej pub rua peb muaj qhovmuag pum kev, hab muaj qhovntsej nov lug.


  13Yog koj siv sijhawm pw ntau, koj yuav ua tuabneeg pluag. Rau sab ntso ua num koj txhaj yuav muaj noj muaj haus nplua mag.


  14Tug kws tuaj yuav khoom ywg has tas luas muag kim hwv, tabsis thaus nwg tawm lawm nwg khaav has tas, nwg khom tau tug nqe pheejyig kawg le.


  15Yog koj paub has tej lug kws zoo, tseem zoo tshaaj kub lossis tej hlaws muaj nqes.


  16Yog tug tuabneeg ruag moog coglug them lwm tug tej nuj nqes, yuav tau kuas muab nwg tej qhov txhua chaw moog ntaus nqe ua ntej.


  17Tej kws koj tau lug ntawm kev tsi ncaaj nceeg, yuav txaus koj sab ib yaam le tej zaub mov kws qaab heev, tabsis tsi ntev yuav zoo le tej xuabzeb nyob huv koj qhovncauj.


  18Khaws luas tej lug ntuag tuab zoo ca, koj txhaj le yuav vaammeej. Yog tsi tau tuav tswvyim ua ntej, tsi xob rawm moog ntaus rog.


  19Tug tuabneeg taug xaiv yeej tsi paub zais lug. Tsi xob nrug tej tuabneeg ntau ncauj ua ke.


  20Yog koj tshev koj nam koj txiv, koj txujsa yuav tu ib yaam le lub teeb kws tuag thaus tsaus ntuj nti.


  21Tej nyaj txag kws koj khwv tau lug yooj yim, yuav pluj moog yooj yim ib yaam nkaus.


  22Tsi xob ua pauj rua tej kws luas ua txhum rua koj. Ca sab rua tug Tswv, nwg yuav paab koj.


  23Tug Tswv ntxub cov tuabneeg kws muab raab teev ntxo coj lug luj ntxo luas tug.


  24Tug Tswv yog tug kws coj peb txuj hauv kev, leejtwg txhaj yuav paub nwg lub neej yaav tom ntej?


  25Ua tuab zoo xaav ua ntej tsaiv maam coglug muab khoom fij rua Vaajtswv. Nyob tsaam koj yuav khauvxwm tom qaab.


  26Tug vaajntxwv kws ntse yeej paub tug tuabneeg kws ua txhum, hab yuav rau txim rua nwg tsi zaam hlo le.


  27Tug Tswv paub peb tej kev xaav kws nyob nraim nkoog huv peb lub sab, peb tsi muaj cuabkaav zais tau tej ntawd.


  28Tug vaajntxwv yuav tau kaav tebchaws nyob ntev, yog tug kws muaj kev hlub, muaj sab zoo hab kaav ncaaj nceeg.


  29Peb qhuas cov hluas tug zug hab fwm cov laug kws plaubhau dlawb paug.


  30Raug ntaus hab raug nplawm, ua rua peb hloov tau peb lub sab hab ua lub neej zoo.


  


  Paajlug 21


  1Tug Tswv tswj vaajntxwv lub sab yooj yim ib yaam le nwg tswj tugdlej.


  2Koj yuav xaav has tas txhua yaam kws koj ua puavleej yog, tabsis tug Tswv yuav txav txim lawv le tej kws koj ua lawm.


  3Ua ncaaj ua nceeg hab ua zoo, txaus tug Tswv sab dlua coj tej khoom tuaj fij rua nwg.


  4Lub qhovmuag kws qauj quas leg hab lub sab kws khaavtheeb, yog kev txhum.


  5Nquag hab ua tuab zoo npaaj, koj txhaj muaj nplua mag, yog koj laam tau laam ua, koj yuav muaj tsi txaus.


  6Tej nyaj kws tau lug ntawm kev tsi ncaaj nceeg, tsi ntev yuav pluj moog, tej nyaj ntawd yuav coj koj moog raug kev pluj kev tuag.


  7Cov tuabneeg sab phem tej kev phem ua rua puab raug kev puamtsuaj, rua qhov puab ua tsi ncaaj.


  8Cov tuabneeg txhum taug txujkev nkhaus, cov tuabneeg kws tsi muaj txim txhum ua qhov zoo.


  9Nyob sau ruv tsev zoo dlua nrug tug quaspuj kws ywg taug nyob ua ke huv tsev.


  10Cov tuabneeg sab phem nrhav nrhw txujkev ua phem. Puab tsi taabncuab leejtwg le.


  11Thaus tug tuabneeg khaavtheeb raug txim, ua rua tug tuabneeg ruag ntse tuaj. Tug tuabneeg txawj ntse kawm tau tej kws luas qha nwg.


  12Vaajtswv yog tug kws ncaaj nceeg paub txhua yaam kws nyob huv tug tuabneeg sab phem tej tsev, hab nwg ua kuas puab raug kev puamtsuaj.


  13Yog koj ntsaws qhovntsej tsi kaam noog cov tuabneeg pluag lub suab quaj thov, thaus koj quaj thov luas paab yuav tsi muaj leejtwg nov.


  14Yog muaj leejtwg chim rua koj, ca le muab ib yaam khoom moog pub rua nwg, ua rua nwg txujkev chim pluj moog.


  15Thaus muaj txujkev ncaaj nceeg, yog kev zoo sab rua cov tuabneeg ncaaj nceeg, tabsis cov tuabneeg sab phem taag kev ca sab.


  16Txhua tug kws tso txujkev ua zoo tseg, txujkev tuag nyob tog rawv puab.


  17Tug kws nyam kev lomzem yuav pluag; tug kws nyam quav cawv yuav tsi nrug luas muaj nyaj.


  18Qhov kws cov tuabneeg sab phem ua phem rua cov tuabneeg ncaaj nceeg, yog puab lob kev txomnyem rov rua puab ris.


  19Moog nyob tom taj suabpuam zoo dlua le nrug tug quaspuj kws tsawm taug, ywg taug nyob ua ib tse.


  20Cov tuabneeg txawj ntse yeej ua neej npluanuj hab muaj zoo vaaj zoo tsev nyob, tabsis cov tuabneeg ruag khwv tau nyaj npaum le caag, puab muab siv taag nrho.


  21Ua sab dlawb sab zoo hab ua ncaaj ua nceeg, koj txhaj muaj sa nyob ntev; hab luas txhaj yuav fwm hab nyam koj.


  22Tug thawj tubrog kws txawj ntse muaj peevxwm txeeb tau lub nroog kws muaj cov tubrog muaj zug heev tiv thaiv, hab rhuav tau tug ntsaa yeej kws puab tso sab rua.


  23Yog koj tsi xaav raug teebmeem, koj yuavtsum ceevfaaj tej lug kws koj has.


  24Qha tug tuabneeg muaj plhus rua kuv, hab kuv yuav qha tug tuabneeg kws muab hlub, khaavtheeb hab tsi txawj xaav rua koj.


  25Tug tuabneeg tubnkeeg kws tsi kaam moog ua num, yog nwg rov muab nwg tua povtseg;26hab tej kws nwg ua, nwg tsuas xaav has tas saib yuav tau dlaabtsi. Tug tuabneeg ncaaj nceeg pub tau txhua yaam rua luas ntawm lub sab dlawb paug.


  27Tug Tswv ntxub tej khoom theej txhoj kws cov tuabneeg sab phem coj tuaj fij rua nwg, qhov kws nwg ntxub tshaaj yog puab tsi ua lug ntawm lub sab dlawb paug.


  28Tug tuabneeg dlaag tej lug timkhawv yeej tsi txaus ntseeg, tabsis tug tuabneeg kws ua tuab zoo xaav tej lug yuav tau.


  29Cov tuabneeg ncaaj nceeg ua tuab zoo xaav rua tej kws puab ua, tabsis cov tuabneeg sab phem ua txuj ua le puab yog tug zoo heev.


  30Yog tug Tswv tawmtsaam koj lawm, tuabneeg lub tswvyim, txujkev txawj ntse hab kev totaub yeej paab tsi tau koj le.


  31Koj yog tug npaaj tej neeg kuas txhij moog ntaus rog, tabsis tug TSWV yog tug paab koj kuas yeej.


  


  Paajlug 22


  1Yog koj yuav xaiv yuav lub koobmeej zoo lossis kev npluanuj, koj ca le xaiv yuav lub koobmeej txhaj le zoo.


  2Tug npluanuj hab tug pluag qhov kws zoo sis thooj yog le nuav: obtug puavleej yog tug Tswv tsim huv tuabsi.


  3Tug tuabneeg paub qaabhau pum tej xwm kws yuav lug raug nwg, nwg txawm zaam kev lawm, tabsis tug tuabneeg ruag too hauv li moog rua qhov ntawd, thaus kws tau chaw ti nwg maam le xeevxwm.


  


  4Txu koj lub fwjchim hab fwm tug TSWV, koj txhaj yuav muaj txag npluanuj, muaj koob meej, hab muaj sa ua neej nyob ntev.


  5Yog koj khauvxwm koj txujsa, tsi xob moog ze tej vujhlua kws luas cuab tog cov tuabneeg sab phem txuj hauv kev.


  6Qha mivnyuas kuas paub ua nwg lub neej, nwg yuav ncu ntsoov tej lug ntawd moog taag nwg simneej.


  7Cov tuabneeg pluag yeej ua cov tuabneeg npluanuj qhev. Txais luas nyaj ces yog ua luas qhev.


  8Yog koj tseb tej kws tsi ncaaj nceeg, koj yuav tau sau kev puamtsuaj, hab qhov kws koj ua limham rua lwm tug yuav kawg moog.


  9Ua tuabneeg sab dlawb sab zoo hab pub koj tej zaub mov rua cov tuabneeg pluag noj. Koj txhaj yuav tau koob moov.


  10Ntab cov tuabneeg khaavtheeb tawm moog, txhaj tsi muaj kev sis caav sis tshe lossis kev xyaav luas npe tsi zoo ntxiv lawm.


  11Yog koj muaj lub sab dlawb sab zoo hab has lug mog lug muas, ces vaajntxwv yuav yog koj tug phoojywg.


  12Tug Tswv tsomkwm tej lug tseeb, tabsis nwg rhuav tshem tej lug dlaag.


  13Tug tuabneeg tubnkeeg nyob huv tsev xwb, nwg has tas yog tawm moog nrau zoov tsuv ntxhuav yuav tum.


  14Kev ua nkauj ua nraug yog lub vujhlua. Lub vujhlua ntawd yuav maag cov tuabneeg kws tug Tswv chim rua lawm.


  15Tej mivnyuas yau yeej los ua le tej tuabneeg kws tsi paub qaabhau, tabsis raab nplawm yuav qha kuas puab paub coj tug yaamntxwv zoo.


  16Yog koj muab khoom pub rua cov tuabneeg npluanuj lossis quab yuam cov tuabneeg pluag kuas koj npluanuj, ces koj yuav ua tuabneeg txomnyem.


  Peb Caug Nqai Lug Qhuab Ntuag


  17Ua tuab zoo noog, kuv yuav qha koj saib tej tuabneeg txawj ntse has le caag. Rau sab ntso kawm puab tej lug qhuab qha nuav,18yog koj ncu tau tej lug ntawd hab has tau txhua lu, yuav ua rua koj zoo sab heev.19Kuv xaav kuas koj muab koj txujkev ca sab tso plhuav rua tug TSWV; vim le ntawd kuv txhaj muab tej lug nuav lug qha rua koj paub.20Kuv sau tau peb caug nqai lug txawj ntse rua koj. Cov lug nuav yog kev txawj ntse hab lug tuavxaam kws zoo heev,21 hab yuav qha rua koj paub has tas qhov twg yog qhov tseeb. Ces koj txhaj moog nrhav tau tej lug tseeb lug teb cov kws xaa koj moog.


  -1-


  22Tsi xob moog txeeb cov tuabneeg pluag tug, vim puab has tsi taug, tsi xob moog txeeb cov tuabneeg kws tsi muaj leejtwg paab tug huv tsev tu plaub.23Tug Tswv yuav ua tug has puab tej plaub hab txuv txhua tug kws txuv puab txujsa lawm.


  -2-


  24Tsi xob ua phoojywg nrug cov tuabneeg kws sab ceev hab ua nruj ua tsiv.25Nyob tsaam koj moog xyum ua le puab hab hloov tsi tau le lawm.


  -3-


  26Tsi xob coglug them lwm tug tej nuj nqes.27Yog koj them tsi taug, txawm yog koj lub txaaj pw los luas yuav tuaj nqaa moog.


  -4-


  28Tsi xob txaav tug nrimteb qub kws koj yawmkoob tau tu tseg lawm.


  -5-


  29Koj puas pum cov tuabneeg kws yog kws txawj hab ua tau puab teg num zoo? Puab yuav tau ua num rua vaajntxwv, tsi yog ua rua tei peixeem.


  


  Paajlug 23


  -6-


  1Thaus koj nrug ib tug tuabneeg tseemceeb noj mov ua ke, ncu ntsoov has tas nwg yog leejtwg.2Yog koj qaab lus heev, yuavtsum tswj koj kev noj hab kev haus.3Tsi xob zoo sab rua tej zaub mov qaab qaab kws nwg rau lug; tej zag yog nwg muab lug sim koj xwb.


  -7-


  4Yuavtsum ua tuabneeg ntse, tsi xob ca nyaj txag yuam tau koj ua qhev,5rua qhov tuab ntsais muag xwb, koj tej nyaj txag yuav pluj taag, ib yaam le tug dlaav kws muaj tis yaa.


  -8-


  6Tsi xob nrug tug tuabneeg cuamkhum noj mov sau nwg lub rooj lossis zoo sab rua tej zaub mov qaab qaab kws nwg rau lug.7Nwg yuav hu has tas, "Ca le lug noj," tabsis nwg lub ncauj laam hu xwb, nwg lub sab tsi yog le ntawd.8Koj yuav ntuav tej kws koj noj lawm tawm, hab tej lug zoo kws koj has los yuav tsi muaj qaabhau.


  -9-


  9Tsi xob ntuag tug tuabneeg ruag. Nwg yuav muab koj tej lug saib tsi muaj qaabhau.


  -10-


  10Tsi xob txaav tug nrimteb qub kws tu tseg lawm lossis txeeb cov mivnyuas ntsuag tej aav. 11Tug Tswv kws muaj fwjchim yuav tuaj puab tog hab paab puab ua ncauj ua lug tawmtsaam koj.


  -11-


  12Muab sab rau kawm tej kws koj tug xwbfwb qha hab khaws txhua yaam ntawd ca.


  -12-


  13Tsi xob muab kev qhuab qha mivnyuas tso tseg. Koj nplawm nwg xwb, nwg yeej tsi tuag.14Yog koj nplawm nwg, yuav cawm tau nwg dlim ntawm txujkev puamtsuaj.


  -13-


  15Miv tub, yog koj ua ib tug tuabneeg txawj ntse, mas kuv yuav zoo sab kawg le.16Kuv yuav txaus sab thaus kuv nov koj has tej lug kws ntse ntsuav.


  -14-


  17Tsi xob khib rua tej tuabneeg txhum. Ca le fwm tug TSWV, nwg yuav coj koj lub neej.18 Yog koj ua le ntawd koj lub neej yaav tom ntej yuav kaaj sab lug.


  -15-


  19Miv tub, ua tuab zoo noog, koj yuavtsum ntse hab muab sab rau ua koj lub neej tag tag.20Tsi xob moog koom nrug cov tuabneeg kws nyam haus cawv lossis noj ntau haus ntau ua ke.21Cov tuabneeg quav cawv hab sab hlub yuav pluag. Yog mej noj taag pw xwb, tsi ntev mej yuav naav khaub hlaab.


  -16-


  22Noog koj txiv tej lug, yog tsi muaj nwg yeej tsi muaj koj. Thaus koj nam laug lawm, koj yuavtsum pauj nwg txaj ntsig.23Qhov tseeb, tswvyim, kawm txawj kawm ntse hab lub sab thoob tsib to nrog, yog tej kws muaj nqes heev, tsimnyog muab khaws ca, tsi xob muab muag moog.24Leej txiv kws muaj tug tub ncaaj nceeg, muaj kev zoo sab heev. Tug tub kws muaj kev txawj ntse yuav ua rua leej txivtaukoobmeej.25Koj yuavtsum ua kuas koj nam koj txiv tau ntsejmuag. Ca le ua rua koj nam muaj kev zoo sab.


  -17-


  26Miv tub, ua tuab zoo noog kuv tej lug, hab xyum ua lawv le kuv lub neej.27Cov namndlav hab cov quaspuj kws ntxag hluas nraug yog lub vujhlua kws coj moog rua txujkev tuag. 28Puab zuv rawv tog koj ib yaam le tej tubsaab, hab puab ntxag tau ntau leej txivneej moog ua tuabneeg tsi ncaaj nceeg lawm.


  -18-


  29-30Mej sim coj tug tuabneeg kws nyam haus cawv ntau, hab nyam muab yaam nuav yaam u lug tim cawv haus tuaj rua kuv, kuv yuav qha nwg tej kev txomnyem hab kev lwj sab rua nwg paub. Tug kws haus cawv pheej tsim kev kub ntxhuv hab pheej ywg le nuav le u. Nwg ob lub qhovmuag nee ntshaav lab ploog hab nwg tej nqaj dloog ntsuab xab, vim haus cawv nkaus xwb. 31Tsi xob pub cawv ntxag tau koj, txawm yog cawv yuav lab ntshab si, pum dluab nyob zoj huv lub khob, hab yooj yim nqog los xij.32Yog koj haus, thaus kaaj ntug, koj yuav nov mob taug leeg cuag le naab muaj taug tum.33Kev phem yuav tshwm rua koj qhov muag pum, hab yuav ua rua koj xaav tsi tawm lossis tsi paub yuav has le caag,34yuav zoo le koj pw ua tug ntaab yeeg huv plawv havtxwv hab nyob sau lub nkoj tug hauv ncej kws dlai dlaim ntaub ntaus cua.35Ces koj yuav has tas, "Kuv tub raug luas ntaus, kuv raug luas nplawm lawm, tabsis kuv tsi ncu qaab taag lawm. Vim le caag kuv txhaj tsi sawv? Kuv tseem yuav haus ntxiv hab."


  


  Paajlug 24


  -19-


  1Tsi xob khib rua cov tuabneeg ua phem ua qas, hab tsi xob nrug puab ua phoojywg.2 Rua qhov puab lub sab xaav ua limham hab puab lub ncauj has tej lug tsi zoo.


  -20-


  3Tug kws muaj tswvyim hab txawj ntse, nwg lub tsev yuav nyob ruaj khov.4Yog muaj kev txawj ntse, ces muaj tej rooj tog kws zoo nkauj hab muaj nqes nyob huv tsev.


  -21-


  5Muaj tswvyim zoo dlua muaj zug,' kev txawj ntse tseemceeb dlua tug dlaag zug.6Mej yuavtsum npaaj tswvyim kuas zoo ua ntej mej maam le moog ntaus rog, yog muaj ntau tug tuav tswvyim, mej yimfuab yuav kovyeej.


  -22-


  7Cov tuabneeg txawj ntse has tej lug kws tub tub, ua rua tug tuabneeg ruag tsi totaub. Thaus sis thaam txug tej yaam tseemceeb, tug ruag tsi muaj lug has le.


  -23-


  8Yog koj pheej nrhav tswvyim ua phem xwb, luas yuav hu koj has tas, tug tuabneeg thaab plaub.9Txhua yaam kws tug tuabneeg ruag xaav puavleej yog kev txhum. Suavdlawg ntxub tug tuabneeg kws pheej thuam lwm tug.


  -24-


  10Yog koj qaug zug thaus raug kev ntxhuv sab, ces yog koj sab yau hwv.


  -25-


  11Tsi xob ua xyem xyaav, ca le paab tug tuabneeg tsi muaj txhum kws luas yuav coj moog tua povtseg.12Koj yuav has tas, "Tsi yog kuv feem xyuam, tabsis Vaajtswv paub hab yuav txav txim lawv le koj ua. Nwg saib ntsoov koj, nwg yeej paub koj lub sab. Hab nwg yuav muab nqe zug rua koj lawv le tej kws koj ua lawm.


  -26-


  13Mivtub, ca le noj zib ntaab; rua qhov zib ntaab yog yaam zoo. Cov zib ntaab kws ndlwg ntawm dlaim tsev ntaab lug qaab zib rua koj tug nplaig,14koj yuav paub has tas tswvyim zoo ib yaam le ntawd rua koj txujsa. Yog koj tau tswvyim, koj lub neej yaav tom ntej yuav kaaj sab lug.


  -27-


  15Tsi xob ua le tug tuabneeg sab phem kws pheej nrhav tswvyim moog nyag lossis rhuav tug tuabneeg ncaaj nceeg tej vaaj tse.16Tug tuabneeg ncaaj nceeg qaug pistsawg zag los nwg yeej sawv tau, tabsis kev puamtsuaj rhuav tshem cov tuabneeg ua phem.


  -28-


  17Tsi xob zoo sab thaus koj tug yeebncuab raug kev puamtsuaj, hab tsi xob zoo sab thaus nwg dlawm qaug lawm.18Yog koj nyos koj tug yeebncuab, tug Tswv yeej yuav paub, nwg tsi nyam koj ua le ntawd, hab tej zag nwg yuav tsi rau txim rua koj tug yeebncuab.


  -29-


  19Tsi xob nyuaj sab rua cov tuabneeg sab phem, tsi xob khib tej kws puab ua.20Tug tuabneeg ua phem yeej tsi muaj kev ca sab rua yaav tom ntej hab puab lub neej tsaus ntuj nti.


  -30-


  21Kuv tug miv tub, koj yuavtsum fwm tug Tswv hab fwm vaajntxwv. Tsi xob koom nrug cov tuabneeg kws ntxeev sab tawmtsaam tug Tswv hab vaajntxwv hlo le;22cov tuabneeg kws ua le ntawd yuav raug kev puamtsuaj sai. Koj puas paub has tas Vaajtswv lossis vaajntxwv yuav tso kev puamtsuaj lug raug koj nyaav npaum le caag?


  Tej Lug Ntuag Ntxiv


  23Tej lug nuav yog tug tuabneeg txawj ntse has: Qhov kws txhobtxwm txav txim tsi ncaaj rua luas, yog koj ua tsi yog lawm.24Yog tug txav txim phua lub txim tsi txhum rua tug tuabneeg txhum, nwg yuav raug luas foom hab ntxub.25Tabsis tug kws txav txim rua tug tuabneeg ua txhum, tug ntawd lub neej yuav vaammeej.


  26Tug kws muab lu lug tseeb lug teb luas, qha has tas nwg yog phoojywg zoo.


  27Tsi xob maaj ua koj lub tsev hab tsim koj tsev tuabneeg ua ntej koj npaaj tau thaaj teb hab txhua yaam txhij tsaiv.


  28Tsi xob ua timkhawv tsi tseeb tawmtsaam lwm tug kws tsi tau ua txhum lossis has tej lug kws ntxag luas yuam kev.29Tsi xob has tas, "Kuv yuav ua rua nwg ib yaam le nwg tau ua rua kuv lawm. Kuv yuav pauj tej kws nwg ua rua kuv lawm rov rua nwg!"


  30Kuv moog ncig thoob plawg tug tuabneeg ruag, hab tug tuabneeg tubnkeeg tej laj teb hab tej vaaj txiv maab huv tuabsi lawm.31Muaj xuavpaug hab nroj faab puv nkaus dlaim teb. Tej ntsaa zeb kws xov ncig dlaim teb puavleej pob taag rua huv aav.32Kuv saib tej nuav, kuv muab xaav, mas kuv kawm tau tej yaam zoo ntawm zaaj nuav:33Moog pw ib plag, hab tsaug ib tsig zug tsaiv. Khawm teg su ib plag tsaiv,34tabsis thaus koj tseem taabtom pw tsaug zug, kev txomnyem yuav lug raug koj, ib yaam le tubsaab nqaa rawv qws tuaj fuab koj lub neej ntaag.


  


  Paajlug 25


  Tej Paajlug Kws Xalumoos Has Ntxiv


  1Ntawm nuav yog Xalumoos tej paajlug kws has ntxiv, yog cov Yudas tug Vaajntxwv Hexekiyas tej numtswv muab sau ca rua huv tsev tu plaubtseg.


  2Peb fwm Vaajtswv rua qhov nwg npog txhua yaam ca, peb fwm tej vaajntxwv rua qhov puab tshawb txhua yaam tawm.


  3Koj yeej tsi paub txug vaajntxwv lub sab xaav ib zag le, nwg xaav tau dlaav tshaaj peb, lub ntuj sab hab havtxwv tub npaum le caag, nwg yeej xaav dlhau peb dleb npaum le ntawd.


  4Cais tej quav hlau tawm ntawm cov tseem nyaj moog txhaj le nchuav tau tej taig nyaj zoo nkauj.5Tsi xob pub cov tuavxaam sab phem nyob ze vaajntxwv hab nwg cov numtswv, vaajntxwv txhaj tswj tau lub tebchaws ncaaj nceeg.


  6Thaus koj sawv taabmeeg ntawm vaajntxwv, tsi xob ua txuj khaav le koj yog tug tuabneeg tseemceeb.7Ca luas caw koj moog nyob lub chaw sab, zoo dlua le luas ntab koj sawv hab muab lub chaw ntawd rua lwm tug kws tseemceeb dlua koj nyob.


  8Tej yaam kws koj paub tsi tseeb, tsi xob maaj moog ua timkhawv rua huv tsev tu plaub. Nyob tsaam muaj lwm tug timkhawv pum qhov tseeb dlua koj, thaus ntawd koj yuav ua le caag?


  9Yog koj hab koj tej phoojywg zej zog muaj tej lug tsi sis humxeeb, meb ca le sis has meb kuas taag, tsi xob muab nthuav tawm.10Yog tsi ua le ntawd ces luas tej yuav paub has tas, koj yog ib tug kws tsi zais tej lug tseemceeb ca, ces koj yuav txaajmuag moog le.


  11Lu lug zoo kws has rua lub sijhawm tsimnyog has, zoo le tej kub kws muab vuam txaij nraug zeeg rua ntawm lub taig nyaj.


  12Tug kws txaus sab noog tug tuabneeg kws tub pum dlua ua dlua lug lawm tej lug ntuag, muaj nqes dlua tej nplhaib lossis tej saw kws tseem kub.


  13Tug tuabneeg xaa xuv kws ncaaj ua rua tug kws khaiv nwg moog lub sab kaaj ib yaam le haus cov dlej txag thaus lub caij sau qoob.


  14Cov tuabneeg kws coglug tseg has tas, yuav muab yaam nuav yaam u rua luas, tabsis tsi muab, mas zoo ib yaam le tauv fuab hab nthwv cua kws tsi muaj naag.


  15Ua sab ntev txhaj yuav ntxag tau tej numtswv; has tej lug zoo ua rua luas lub sab muas.


  16Tsi xob noj zib ntaab ntau dlhau, yog noj ntau yuav ua rua koj ntuav.


  17Tsi xob naj nub moog cov zog huv koj tej phoojywg nruab ze, nyob tsaam nwg nkeeg nrug koj nyob hab ntxub koj.


  18Tej lug kom tsi tseeb, zoo ib yaam le tug qws lossis raab ntaaj lossis xibxub vug kws ntse zuag plag.


  19Ca sab rua tug tuabneeg tsi ncaaj thaus muaj kev ntxhuv sab, ces zoo le tug tuabneeg luv nav xo mov lossis tug tuabneeg tu taw moog kev.


  20Hu nkauj rua tug tuabneeg nyuaj sab noog ces zoo le ib tug tuabneeg hle rig tsho tiv no lossis zoo le nphoo ntsev rua qhov txhaab.


  21Yog koj tug yeebncuab tshaib plaab, muab mov rua nwg noj; yog nwg nqhes dlej, muab dlej rua nwg haus.22Yog koj ua le ntawd nwg yuav txaajmuag, tug Tswv txhaj yuav muab nqe zug rua koj.


  23Cov cua kws tuaj saab qaumteb tuaj coj naag lug le caag, tug tuabneeg taug xaiv ua rua muaj kev chim le ntawd.


  24Nyob sau ruv tsev zoo dlua le nrug tug quaspuj kws ywg taug nyob ua ke huv tsev.


  25Xuv zoo tuaj lub tebchaws dleb tuaj, zoo le koj haus cov dlej txag thaus koj nqhes dlej qaa qhuav qhawv.


  26Tug tuabneeg ncaaj nceeg kws ca tug tuabneeg sab phem coj nwg moog ua kev phem kev qas, ces zoo le lub qhov dlej txhawv kws nru lossis lub qhovtshij kws muaj tshuaj lom nyob huv.


  27Noj zib ntaab ntau yuav tsi zoo rua koj, hab qhov kws ca luas qhuas koj ntau los yuav tsi zoo ib yaam nkaus.


  28Yog koj tswj tsi tau koj kev chim, ces koj tsi muaj kev paabcuam ib yaam le lub nroog kws tsi muaj ntsaa yeej thaiv hab qheb lug rua yeebncuab tuaj ntaus ntaag.


  


  Paajlug 26


  1Qhuas tug tuabneeg ruag tsi muaj qaabhau ib yaam le lug dlaus rua thaus ntuj qhua lossis lug naag rua lub caij sau qoob.


  2Lu lug foom phem tsi mob koj qhov twg le, tshwj has tas yog koj yeej tau ua txhum lawm. Tej lug ntawd zoo le tej noog kws yaa lug, tabsis tsi tsaws qhov twg le.


  3Muab paas lug nplawm neeg hab muab xauv lug saam neeg luav, yuav muab hlua tawv nplawm tug tuabneeg kws tsi noog lug.


  4Yog koj teb tug tuabneeg ruag tej lug nug, ces yog koj ruag ib yaam le nwg.


  5Muab tej lug ruag teb rua tug tuabneeg ruag tej lug nug, kuas nwg txhaj paub has tas, nwg tsi ntse le nwg xaav.


  6Yog koj ca tug tuabneeg ruag xaa xuv, ib yaam le yog koj txav koj txhais kutaw povtseg, hab yog koj tsub kev ntxhuv sab ntxiv rua koj.7Tug tuabneeg ruag has paajlug ces tsuas zoo le tug tuabneeg ceg tawv moog kev.


  8Qhuas tug tuabneeg ruag, ces zoo ib yaam le muab ib lub pobzeb khi rua ntawm txuj zeg hlua.


  9Tug tuabneeg ruag has paajlug, ces zoo ib yaam le tug tuabneeg qaug cawv dlig saus ntawm nwg txhais teg.


  10Tug kws ndlav tug tuabneeg ruag lossis tug tuabneeg quav cawv ua nwg tub zug, ces zoo ib yaam le tug tuabneeg kws tua neevnti tsi saib qaabhau kws tua raug lwm tug.


  11Tug tuabneeg ruag kws pheej ua tej yaam ruag taag los rov ua dlua, ces zoo ib yaam le tug dlev kws rov noj dlev cov ntuav.


  12Tug tuabneeg ruag kws ruag kawg le, tseem zoo dlua tug kws nwg xaav has tas nwg ntse heev, tabsis nwg tub tsi ntse.


  13Vim le caag tug tuabneeg tubnkeeg txhaj tsi tawm huv tsev moog saab nrau? Yog nwg ntshai dlaabtsi? Puas yog ntshai tsuv ntxhuav?


  14Tug tuabneeg tubnkeeg pw dlaa luj luam sau txaaj, zoo ib yaam le dlaim txag qhovrooj kws qoj moog qoj lug.


  15Tug tuabneeg tubnkeeg cev dlav moog has mov huv taig los tub ceeblaaj nqaa lug rua ntawm qhovncauj.


  16Tug tuabneeg tubnkeeg xaav has tas, nwg ntse dlua xyaa tug txivneej muaj tswvyim kws teb tau luas tej lug.


  17Tug tuabneeg kws moog raus teg rua luas tej lug sis tshe kws tsi yog nwg cig tsug, ces zoo ib yaam le tug dlev dlha, hab yug ntsab dlev nplooj ntseg.


  18-19Tug kws ntxag kuas lwm tug yuam kev, hab has tas yog nwg tso dlaag xwb, tug ntawd zoo ib yaam le tug tuabneeg vwm kws moog kov tej cuabyeej txuv txujsa ntaag.


  20Yog tsi muaj tawg, suavtawg kuj tuag; yog tsi muaj tug tuabneeg nkawg lug xaiv, ces yeej tsi muaj kev sis caav sis tshe.


  21Thee ua kuas suavtawg caj, tawg ua kuas nplaim tawg cig, hab tug tuabneeg kws ua kuas muaj teebmeem ua rua kev sis caav sis tshe luj tuaj.


  22Tej lug kws has luas plig, zoo has kawg le! Suavdlawg txhaj nyam has ua luaj!


  23Tug tuabneeg kws ncauj zoo tabsis sab phem, mas zoo ib yaam le lub hub kws muab vuam saab nrau kuas ci xwb.


  24Tug tuabneeg ntsejmuag ncaaj sab nkhaus ntxub luas, tabsis tseem ua txuj qhuas luas.25Txawm yog nwg has lug zoo los tsi xob ntseeg, rua qhov nwg lub sab puv nkaus kev ntxub ntxaug.26Txawm yog nwg zais qhov kws nwg ntxub luas los suavdlawg yeej paub tej kev phem kws nwg ua.


  27Tug tuabneeg kws khawb qhov cuab luas kev, yog nwg cuab nwg xwb. Leejtwg cuab yej yuav rov tais nwg teg.


  28Yog koj ntxub tug twg koj txhaj dlaag kuas nwg raug mob. Tug tuabneeg ncauj zoo sab phem, yuav raug kev puamtsuaj.


  


  Paajlug 27


  1Tsi xob khaav rua pigkig. Koj tub tsi paub has tas, thaus tseem tsi tau txug pigkig yuav muaj xwm dlaabtsi.


  2Ca lwm tug hab tej qhua qhuas koj, koj tsi xob rov qhuas koj.


  3Tej kev nyuaj sab kws cov tuabneeg ruag rhawv muaj, nyaav dlua pobzeb hab xuabzeb.


  4Kev chim yog kev nrujtsiv hab kev puamtsuaj, tabsis txujkev khib tseem phem heev dlua.


  5Taabmeeg sis qha zoo dlua le ca nwg xaav has tas, koj tsi quavntsej nwg.


  6Koj tug phoojywg ua rua koj mob sab tsi txug txij twg; tabsis thaus koj tug yeebncuab cev teg puag koj xubpwg, yuavtsum ceevfaaj.


  7Thaus koj tsau plaab, txawm yog zib ntaab los tsi xaav noj lawm; tabsis thaus koj tshaib plaab, txawm yog noj zaub mov ab los yeej qaab zib.


  8Tug tuabneeg kws ncaim nwg lub tsev moog dleb lawm, zoo ib yaam le tug noog kws nrug dleb ntawm nwg lub zeg.


  9Roj hab tshuaj tsw qaab ua rua koj txaus sab heev, tabsis kev nyuaj sab ua rua kev kaaj sab pluj moog.


  10Tsi xob tso koj tej phoojywg lossis koj txiv tej phoojywg tseg. Thaus koj raug kev nyuaj sab, tsi xob moog cuag koj cov kwvtij kws nyob dleb, tej phoojywg zej zog kws nyob ze tseem paab tau dlua koj cov kwvtij kws nyob dleb.


  11Miv tub, ca le ua tuabneeg ntse, kuv txhaj yuav zoo sab; kuv txhaj muaj lug teb tej tuabneeg kws saib tsi taug kuv.


  12Tug tuabneeg paub qaabhau pum tej xwm kws yuav lug raug nwg, nwg txawm tshuv kev lawm, tabsis tug tuabneeg ruag too hauv li moog rua qhov ntawd, thaus nwg tau chaw ti nwg maam le xeev xwm.


  13Yog tug tuabneeg ruag moog coglug them lwm tug tej nuj nqes yuav tau kuas nwg muab nwg tej qhov txhua chaw moog ntaus nqe ua ntej.


  14Yog koj moog tsaa koj tug phoojywg thaus sawv ntxuv, ces zoo ib yaam le koj moog tshev nwg ntaag.


  15Tug quaspuj kws ywg taug zoo ib yaam le dlej naag nrug tujtauv.16Koj yuav txwv tsi tau nwg kuas tsi xob ywg ib yaam le koj txwv tsi tau cua lossis muab phoov teg cug roj.


  17Muab hlau huv hlau le caag, tej tuabneeg ib leeg kawm ntawm ib leeg ib yaam le ntawd.


  18Tu koj tej txiv ncuav pas kuas zoo koj txhaj tau noj. Tug tubkhai kws tu nwg tug tswv zoo yuav tau txais lug qhuas.


  19Koj pum koj tug dluab huv dlej le caag, koj lub sab xaav le caag, ces koj teg num zoo le ntawd.


  20Txujkev tuag txhaws tsi paub puv le caag, tuabneeg txujkev ntshaw tsi paub txaus ib yaam le ntawd.


  21Nyaj hab kub muab suavtawg sim, kev qhuas sim tuabneeg lub sab.


  22Txawm yog koj yuav muab tug tuabneeg ruag ntaus tshuav tuag los nwg tseem ruag nwg le qub.


  23Saib koj tej yaaj tej nyuj kuas zoo,24rua qhov kev npluanuj tsi nyob moog ibtxhis. Txawm yog txhua tsaav tuabneeg los yeej tsi nyob moog ibtxhis.25Thaus koj sau tej zaub nyuj hab hlais tej nyom peg ntaav toj taag lawm, tej zaub tub pib hlaav mog nyoos tuaj lawm.26Koj muab tej plaub yaaj lug xaws rig tsho naav hab muab tej nyaj kws koj muag tshis moog yuav teb. 27Dlua le tej tshis kws seem ca tsu kua mig yug koj hab koj tsev tuabneeg, hab koj tej ntxhais qhev kuas muaj noj muaj haus tsi tu.


  


  Paajlug 28


  1Cov tuabneeg sab phem tsiv thaus tsi muaj tuabneeg caum nteg puab, tabsis cov tuabneeg ncaaj ua sab tawv qhawv ib yaam le tsuv ntxhuav.


  2Thaus muaj kev ntxeev num ntxeev tswv nyob huv lub tebchaws, yuav muaj ntau tug numtswv lug kaav. Tabsis thaus tug thawjcoj kws txawj ntse lug kaav, lub tebchaws yuav nyob ruaj khov.


  3Tug muaj fwjchim kws tsimtxom cov tuabneeg pluag, zoo ib yaam le kob tuam tsaam naag kws lug ntaus tej qoobloo tuag taag.


  4Yog koj tsi ua lawv le kevcai, ces koj yog tug tuaj cov tuabneeg sab phem tog, tabsis yog koj fwm txuj kevcai, ces yog koj tawmtsaam cov tuabneeg sab phem.


  5Cov tuabneeg sab phem tsi paub txujkev ncaaj nceeg, tabsis cov tuabneeg kws fwm tug Tswv totaub zoo.


  6Ua tuabneeg txomnyem, tabsis ncaaj nceeg zoo dlua le ua tuabneeg npluanuj, tabsis tsi ncaaj nceeg.


  7Tug tub kws fwm kevcai yog tug txawj ntse. Tug kws ua phoojywg nrug tug tuabneeg tsi tsimtxaj, ua rua nwg txiv poob ntsejmuag.


  8Yog koj tsub paaj laum ntau rua luas them kuas koj npluanuj, koj tej nyaj txag yuav muab rua tug kws hlub cov tuabneeg pluag.


  9Yog koj tsi ua lawv le txuj kevcai, Vaajtswv yuav ntxub hab dlhuav koj tej lug thov.10Yog koj ntxag tug tuabneeg ncaaj nceeg ua kev txhum, ces yog koj cuab hlua rovmaagkoj.


  Tug kws tsi ua txhum yuav tau nqe zug.11Tug tuabneeg npluanuj ibtxwm xaav has tas nwg txhaj ntse, tabsis tug tuabneeg pluag kws muaj tswvyim tseem paub tug npluanuj lub qai heev dlua.


  12Thaus tug tuabneeg sab zoo tau ua tug luj kaav, txhua tug zoo sab, tabsis thaus tug tuabneeg sab phem ua tug kaav, tej pejxeem tsiv moog nkaum taag.


  13Yog koj pheej npog koj tej kev txhum tseg, koj lub neej yuav tsi vaammeej. Yog koj leeg hab tso plhuav tej kev txhum tseg, Vaajtswv yuav taabncuab koj.


  14Najnub noog tug Tswv lug koj txhaj ua neej kaaj sab lug. Yog koj ua tuabneeg tawv ncauj, koj yuav raug kev puamtsuaj.


  15Tug tuabneeg sab phem kws tswjfwm cov tuabneeg pluag, nwg zoo ib yaam le tug tsuv ntxhuav kws nyooj quas lawg lossis tug dlais kws yuav sis tug.


  16Tug thawjtswj kws tsi muaj tswvyim tsimtxom pejxeem heev. Tug kws ntxub txujkev tsi ncaaj nceeg, nwg yuav tau ua tug tswjfwm moog ntev.


  17Tug kws muaj txim tua tuabneeg, yog nwg taabtom khawb qhov ntxaa rua nwg. Tsixobcheemnwghlole.


  18Ua tuabneeg ncaaj nceeg, koj txhaj yuav nyob kaaj sab lug. Yog koj ua tsi ncaaj, ces tsi nwm koj yuav qaug.


  19Tug kws rau sab ntso ua laj ua teb yuav muaj noj nplua mag. Tabsis tug kws pheej moog xyub num ua dlog ua dlig, yuav ua tuabneeg pluag moog le.


  20Cov tuabneeg kws muaj lub sab ncaaj yuav tau txais lub neej kaaj sab. Tabsis yog koj xaav npluanuj sai, koj yuav raug txim ntaag.


  21Xaiv ntsejmuag yog ua tsi ncaaj. Tabsis muaj tej tug txav txim tsi ncaaj, vim nwg tau mivntsiv nyaj xab.


  22Cov tuabneeg cuamkhum, xaav kuas npluanuj sai, puab tub tsi paub has tas thaus twg kev txomnyem yuav lug raug puab.


  23Tug kws ntuag ib tug tuabneeg twg, mas tom qaab ntawd nwg yuav zoo sab heev dlua le tug kws thuam.


  24Yog leejtwg xaav has tas nyag nwg nam nwg txiv tug los tsi txhum, tug ntawd yeej zoo ib yaam le tug kws ibtxwm ua tubsaab lug lawm.


  25Tug tuabneeg sab hlub ua kuas muaj kev kub ntxhuv, tabsis tug kws ca sab rua tug TSWV, nwg lub neej yuav vaammeej.


  26Tug kws ua lawv le nwg lub sab xaav xwb, yog tuabneeg ruag. Tug kws ua lawv le cov tuabneeg txawj ntse tej lug qha, nwg yuav tau nyob kaaj sab lug.


  27Tug kws pub rua cov pluag yuav muaj noj tsi tu. Yog koj tsi pum cov tuabneeg pluag, tuabneeg coob leej yuav foom phem rua koj.


  28Thaus tug tuabneeg sab phem lug tswjfwm, tej pejxeem tsiv nkaum. Tabsis thaus puab poob fwjchim lawm cov tuabneeg ncaaj nceeg yuav lug kaav.


  


  Paajlug 29


  1Tug kws tsi yuav luas tej lug ntuag, nwg lub neej yuav puamtsuaj hab tsi muaj nub zoo ntxiv le lawm.


  2Thaus cov tuabneeg ncaaj nceeg lug ua numtswv kaav, tej pejxeem zoo sab kawg, tabsis thaus cov tuabneeg sab phem lug ua numtswv kaav, tej pejxeem tau kev quaj ntsuag.


  3Tug tub kws muaj tswvyim, leej txiv yuav txaus sab heev rua nwg. Tug kws muab nyaj txag moog siv rua tej namndlav, ces yog muab nyaj povtseg ntaag.


  4Thaus vaajntxwv tswjfwm ncaaj nceeg, lub tebchaws yuav nyob ruaj khov kho, tabsis thaus nwg muab nyaj txag saib hlub, nwg yuav ua rua lub tebchaws puamtsuaj.


  5Yog koj ua txuj qhuas tej phoojywg, ces yog koj rov cuab hlua tog koj kev.


  6Cov tuabneeg sab phem txuj kev txhum yuav rov lug raug puab, tabsis cov tuabneeg ncaaj nceeg yuav hu nkauj hab muaj kev kaaj sab lug.


  7Tug tuabneeg ncaaj nceeg yeej ua ncaaj rua cov tuabneeg pluag, tabsis cov tuabneeg sab phem tsi quavntsej txug le.


  8Cov tuabneeg kws thuam lwm tug, yog cov kws ua rua lub nroog muaj kev kub ntxhuv, tabsis cov tuabneeg ntse ua rua lub nroog nyob sis hum xeeb.


  9Thaus tug tuabneeg ntse ua plaub nrug tug tuabneeg ruag, tug tuabneeg ruag tsuas yog luag, qw hab tshev phem xwb.


  10Cov tuabneeg kws nyam ua kuas luas nqaj ndluag ntshaav nrug, ntxub tug tuabneeg sab ncaaj, tabsis cov tuabneeg ua ncaaj yuav tiv thaiv" tug ntawd txujsa.


  11Cov tuabneeg ruag chim hab npautawg sai, tabsis cov tuabneeg thoob tsib to nrog ua taug sab ntev hab muab txujkev chim npog tseg.


  12Tug thawjcoj kws nyam noog tej lug fi xuv tsi tseeb, nwg cov numtswv yuav ua tuabneeg dlaag.


  13Qhov kws tug tuabneeg pluag hab tug kws tsimtxom tug tuabneeg pluag zoo ib yaam yog le nuav: tug Tswv pub obtug muaj qhovmuag ib yaam nkaus.


  14Yog vaajntxwv txav txim ncaaj nceeg rua cov tuabneeg pluag, nwg yuav tau tswjfwm moog ntev.


  15Kev qhuab ntuag hab nplawm mivnyuas yuav ua rua tug mivnyuas tsimtxaj. Yog ca mivnyuas ua ywj sab, nwg yuav ua rua leej nam raug kev txaajmuag.


  16Thaus cov tuabneeg sab phem tau lug ua tug tswjfwm, kev kub ntxhuv yuav luj tuaj. Tabsis cov tuabneeg ncaaj nceeg yuav pum cov tuabneeg sab phem raug kev puamtsuaj.


  17Qhuab ntuag koj tej mivnyuas, puab txhaj yuav ua rua koj zoo sab. Puab txhaj tsi ua rua koj raug kev txaajmuag.


  18Lub tebchaws kws tsi ca Vaajtswv ua tug coj. Lub tebchaws ntawd tsi muaj kev tswjfwm zoo. Tug tuabneeg kws muaj kev kaaj sab yog tug kws coj lawv le Vaajtswv txuj kevcai.


  19Tug tubkhai kws koj ntuag ntawm lub ncauj xwb, nwg tsi noog, nwg yeej paub, tabsis nwg tsi ua le koj has.


  20Ca sab rua tug tuabneeg ruag zoo dlua le ca sab rua tug tuabneeg kws has lug tsi xaav tom ntej tom qaab.


  21Yog koj muab txhua yaam rua koj tug tubkhai lawv le nwg xaav tau thaus nwg tseem hluas lug, muaj ib nub nwg yuav txeeb taagnrho tej kws koj muaj huv tuabsi.


  22Cov tuabneeg kws npautawg sai ua kuas muaj kev sis caav sis tshe hab kub ntxhuv.


  23Kev khaavtheeb yuav ua rua koj poob ntsejmuag, tabsis yog koj txu fwjchim, luas yuav fwm koj.


  24Tug tuabneeg tubsaab tug kwvluag yog nwg tug yeebncuab kws phem tshaaj plawg. Yog nwg qha qhov tseeb nyob huv tsev tu plaub, nwg yuav raug tsimtxom, yog nwg tsi qha tseeb Vaajtswv yuav foom phem rua nwg.


  25Kev ntshai luas ces yog lub vujhlua cuab tog koj kev, tabsis yog koj ca sab rua tug TSWV, koj yuav kaaj sab lug.


  26Txhua tug xaav kuas tug thawjcoj txaus sab rua nwg, tabsis tsuas yog tug Tswv txhaj muab tau kev ncaaj nceeg.


  27Cov tuabneeg ncaaj nceeg ntxub cov kws tsi ncaaj nceeg, hab cov tuabneeg sab phem ntxub cov kws ua zoo.


  


  Paajlug 30


  Ankus tej Lug


  1Ntawm nuav yog Yakes tug tub Ankus tej lug tseemceeb: "Vaajtswv tsi nrug kuv nyob, Vaajtswv tsi nrug kuv nyob, hab tsi muaj leejtwg paab kuv.


  2Kuv ruag ib yaam le tug tsaj, kuv tsi muaj kev txawj ntse le tuabneeg muaj.


  3Kuv yeej ib txwm tsi tau kawm dlua kev txawj ntse, hab kuv yeej tsi paub has tas muaj Vaajtswv.


  4Leejtwg tau nee moog sau ntuj hab nqeg rov qaab lug?


  Leejtwg nteg tau cua rua huv nwg lub xibteg?


  Lossis muab ib dlaim ntaub lug qhwv tau dlej?


  Lossis muab tej nrim aav nplajteb lug sis lu ua ke?


  Yog koj paub, nwg yog leejtwg?


  Leejtwg yog nwg tug tub?


  5"Vaajtswv yeej ceev tej lug kws nwg tau cog tseg. Nwg zoo ib yaam le dlaim hlau thaiv nav ntaaj rua txhua tug kws nrhav txujkev paabcuam.6Tsi xob ntxiv ib lu lug rua tug Tswv tej lug, nyob tsaam nwg tshev koj, hab nwg yuav paub has tas koj yog tug tuabneeg dlaag."


  Tej Paajlug Kws Has Ntxiv


  7Vaajtswv, thov koj pub kuv muaj ob yaam nuav ua ntej kuv tuag:8tsi xob pub kuv ua ib tug tuabneeg dlaag, hab tsi xob ca kuv npluanuj dlhau lossis pluag dlhau. Pub kuas kuv muaj txaus noj txaus haus xwb.9Yog kuv muaj ntau dlhau lawm, ntshai kuv yuav has tas, kuv tsi vaamkhom koj. Tabsis yog kuv pluag dlhau lawm, tej zag kuv yuav moog ua tubsaab hab ua rua kuv tug Vaajtswv txaajmuag.


  10Tsi xob nkaug ib tug tubkhai twg rua nwg tug tswv hlo le. Nyob tsaam koj yuav raug foom tsi zoo hab tau ris lub txim ntawd.


  11Muaj tej tuabneeg foom tsi zoo rua puab txiv hab tsi ncu puab nam tej txajntsig.


  12Muaj tej tug xaav has tas puab yog tuabneeg ncaaj nceeg, tabsis puab ua phem ua qas kawg le.


  13Muaj tej tug xaav has tas puab txhaj yog tuabneeg zoo xwb, ua le caag puab yuav xaav has tas puab zoo tshaaj lwm tug!


  14Muaj tej tug tuabneeg limham moog fuab cov pluag hab cov txomnyem tug, qhov ntawd yog cov tuabneeg sab phem kev nrhav noj nrhav haus.


  15Muaj ib tug maum peeb muaj ob tug mivnyuas, obtug npe hu ua "Muab rua kuv!"


  Muaj plaub yaam kws pheej tsi txaus sab le:


  16tubtuag teb, tug quaspuj kws muaj tsi taug mivnyuas, aav qhuav xaav tau dlej naag, hab suavtawg kub toj tua tsi tau.


  17Tug tuabneeg kws luag nwg txiv plig lossis tuammom nwg nam thaus nwg nam laug lawm, nwg yuav raug dlaav npoj noj lossis uab laag yuav tho nwg ob lub qhovmuag.


  18Muaj plaub yaam kws ua rua kuv xaav tsi thoob hab tsi totaub, tej ntawd yog le nuav:


  19tug dlaav yaa tau sau nruab ntug, tug naab ndlaug tau sau pobzeb, lub nkoj dlha tau ntaa yeeg saunplaimdlej, hab quaspuj quasyawg txawj sis nyam.20Tug quaspuj kws tsi ncaaj yog le nuav: nwg ua txhum kev nkauj kev nraug taag, nwg moog dlaa dlej hab has tas, "Kuv yeej tsi tau ua txhum dlaabtsi."


  21Nyob huv nplajteb nuav muaj plaub yaam kws ua rua tuabneeg tsi txaus sab:22tug qhev tau lug ua vaajntxwv, tug tuabneeg ruag muaj txhua yaam noj,23tug quaspuj kws txhua tug ntxub tau quasyawg yuav, hab tug ntxhais qhev tau lug nyob nwg tug nam tsaavcuab chaw.


  24Muaj plaub yaam tsaj kws miv heev nyob huv nplajteb nuav, tabsis ntse kawg le:


  25Ntsaum: puab tsi muaj zug, tabsis thaus lub caij ntuj qhua puab sau tej khoom noj lug ca ntau khaws tseg.26Ntximtsua: puab kuj tsi muaj zug hab tabsis puab ua puab tej zeg rua huv tej qhov tsua.27Kooj: puab tsi muaj vaajntxwv kaav, tabsis puab yaa ua ke tsheej paab.28Naabqaa tsav: koj nteg tau tuav huv koj xibteg, tabsis nwg tseem tau nyob huv vaajntxwv lub loog.29Muaj plaub yaam kws thaus puab moog kev, mas zoo saib kawg le yog:


  30tug tsuv ntxhuav muaj zug tshaaj lwm yaam tsaj huv tuabsi hab tsi ntshai dlaabtsi le;31tug laug tshis, hab tug lauv qab cooj kws moog kev khov kho, hab tej vaajntxwv kwssawv ntawm nwg tsoom pejxeem hauv ntej.32Yog koj ruag dlhau es ua tuabneeg khaavtheeb hab tuav tswvyim ua phem, ca le tseg hab ua tuab zoo xaav!33Yog koj nyoj mig nyuj, ces koj tau roj mig. Yog koj ntaus luas caaj ntswg, ces luas qhovntswg lug ntshaav. Hab yog koj moog thaab kev chim, koj yuav raug kev kub ntxhuv.


  


  Paajlug 31


  Tej Lug Ntuag Vaajntxwv


  1Ntawm nuav yog tej lug tseemceeb kws Vaajntxwv Lemu-ees nam has rua nwg.2"Kuv tug tub, koj yog leejtwg? Kuv tug tub kws yug huv kuv plaab lug, koj yog leejtwg? Kuv tug tub kws kuv tau coglug, koj yog leejtwg?3Tsi xob muab koj tug zug siv rua kev ua nkauj ua nraug hab taagnrho koj tej nyaj txag rua tej quaspuj; puab tau ua rua tej vaajntxwv puamtsuaj taag.4Lemu-ees, ca le noog kuv tej lug. Tej vaajntxwv tsi tsimnyog haus cawv txiv maab lossis tsi tsimnyog tej thawjcoj nyam haus tej cawv ntsim.5Thaus puab haus cawv qaug lawm, puab tsi ncu qaab tej kevcai hab tsi quavntsej tej kev ua ncaaj rua tej pejxeem lawm.6Tej cawv ntsim yog cov tuabneeg kws yuav raug puamtsuaj hab cov kws muaj kev nyuaj sab haus xwb.7Ca puab haus kuas puab tsi xob ncu txug puab tej kev txomnyem hab tej kev nyuaj sab.


  8"Ca le paab cov tuabneeg kws puab tsi muaj cuabkaav has puab zaaj. Ca le paab cov tsi txhum kws tsi muaj chaw vaamkhom txujcai.9Paab txheem cov pluag hab cov txomnyem txujcai. Paab has hab txav txim kuas ncaaj nceeg."


  Tug Quaspuj Zoo


  10Tug quaspuj kws tsimtxaj muaj nqes dlua nyaj hab kub, tabsis ceeblaaj nrhav tau ib tug quaspuj zoo le ntawd.


  11Nwg tug quasyawg tso sab plhuav rua nwg, hab nwg lub neej yuav tsi txomnyem le.


  12Nwg ua zoo rua nwg tug quasyawg hab tsi ua phem ib zag le moog taag nwg lub neej.


  13Nwg rau sab ntso ntus ntaub plaub yaaj hab ntaub maag lug xaws rig tsho naav.


  14Nwg moog ris zaub mov tom tej teb lug, ib yaam le tej nkoj kws thauj khoom ua laag ua luam.


  15Nwg sawv ntxuv lug ua zaub ua mov rua tsev tuabneeg noj hab qha num rua tej ntxhais qhev ua.


  16Nwg moog saib luas tej laj teb hab rhu hlo nyaj yuav, nwg muab tej nyaj kws nwg khwv tau moog yuav txiv maab lug cog.


  17Nwg muaj zug, nwg nquag hab rau sab khwv kawg le.


  18Nwg paub has tas txhua yaam kws nwg khwv tau lug yeej muaj nqes, hab nwg ua num txug tej taag mo.


  19Nwg saws ntuag hab ntus ntaub lug xaws rig tsho.


  20Nwg ua sab dlawb sab zoo rua cov tuabneeg pluag hab cov txomnyem.


  21Lub caij lug dlaus los nwg tsi txhawj, rua qhov nwg tsev tuabneeg muaj rig tsho suv naav txhua tug.


  22Nwg ntus tej ntaub pua txaaj hab naav tej rig tsho ntaub maag tsaam xem kws zoo zoo xwb.


  23Nwg tug quasyawg yog ib tug tuabneeg tseemceeb hab muaj koobmeej nto moo lug.


  24Nwg xaws rig tsho hab hlaab muag rua tej tub laag tub luam.


  25Nwg ua taug nam hab suavdlawg fwm nwg, nwg tsi txhawj txug lub neej yaav tom ntej.


  26Nwg has lug ntse ntsuav hab tsi muaj ib lug sab leejtwg.


  27Nwg rau sab ntso khwv hab saib ntshis tsi pub nwg tsev tuabneeg raug kev txomnyem.


  28Nwg tej mivnyuas ncu nwg txaj ntsig, hab nwg tug quasyawg qhuas ntxhas nwg.


  29Nwg tug quasyawg has tas, "Muaj ntau tug quaspuj yeej zoo kawg hab, tabsis koj yog tug kws zoo dlua suavdlawg."


  30Cev zaam zoo nqug tau tuabneeg lub sab hab kev zoo nkauj txawj pluj moog, tabsis tsimnyog qhuas tug quaspuj kws fwm tug TSWV.


  31Nwg ua num zoo, ca le ncu nwg txaj ntsig. Nwg yog tug kws tsimnyog suavdlawg fwm.

  Tej Lug Qha 1


  Lub Neej tsi Muaj Qaabhau


  1Ntawm nuav yog tug tuabneeg txawj ntse tej lug, nwg yog Daviv tug tub kws ua vaajntxwv nyob huv lub nroog Yeluxalees.


  2Tug tuabneeg txawj ntse has tas, tsi muaj qaabhau! Tsi muaj qaabhau le! Kev ua neej nyob yeej tsi muaj qaabhau! Txhua yaam yeej tsi muaj qaabhau le!3Qhov kws tuabneeg siv zug ua num nyaav tiv tshaav tiv naag huv qaab ntuj nuav, ua rua puab tau dlaabtsi lug ntawm tej num kws puab ua ntawd?4Ib tam taag tshwm dlua ib tam tuaj, tabsis lub nplajteb tseem nyob le qub.5Lub nub txawj tawm tuaj hab txawj rov qaab moog rua ntawm qhov chaw kws nwg tawm tuaj, hab rov tawm tuaj dlua.6Cua ntsawj moog rua nraag qaab ntug hab ntsawj rov lug rua peg hauv ntuj. Cua ntsawj moog ntsawj lug hab ntsawj rov lug rua qhov qub.7Txawm yog txhua tug dlej ndlwg moog rua huv havtxwv los havtxwv kuj tsi puv le, tej dlej ntawd ndlwg rov rua peg hauv dlej hab ndlwg rov lug rua qhov qub xwb.8Txhua tsaav yaam ua rua kuv txug sav taag, kuv has lug tsi puv paa le. Lub qhovmuag tseem saib tsi tau txaus hab lub qhovntsej los noog tsi tau dlhuav.9Tej xwmtxheej kws tub tshwm taag lug lawm los kuj yog tej kws tseem yuav tshwm lug dlua. Tej kws tub ua taag lug lawm los kuj yog tej kws tseem yuav ua dlua hab, yeej tsi muaj ib yaam dlaabtsi kws yog yaam tshab nyob huv qaab ntuj nuav le.10Luas has tas, "Saib maj, yaam nuav yog ib yaam tshab." Tabsis tej ntawd tub yog tej kws xub muaj ua ntej peb nyob lawm.11Tam nuav tsi muaj leejtwg yuav ncu tau tej thaus u, hab tej tuabneeg kws tseem yuav yug lug yeej tsi muaj leejtwg yuav ncu tau tej xwm kws muaj nub nua hab yaav taag lug.


  Tej Kws tug Tuabneeg Txawj Ntse Raug Lug Lawm


  12Kuv kws yog tug tuabneeg txawj ntse, kuv tau ua vaajntxwv kaav cov Yixalayees nyob huv lub nroog Yeluxalees.13Kuv siv kuv tej kev txawj ntse lug nrhav hab tshawb txhua yaam kws muaj nyob huv lub qaab ntuj nuav. Kuv pum has tas Vaajtswv muab lub nraa nyaav rua tuabneeg ris.


  14Kuv tub pum txhua yaam kws tuabneeg ua nyob huv qaab ntuj nuav, kuv paub has tas txhua yaam kws puab ua ntawd yeej tsi muaj qaabhau le, tsuas zoo ib yaam le nteg cua xwb.15Yaam kws nkhaus lawm muab ua kuas ncaaj tsi tau, yaam kws muaj tsi txwm, suav tsi tau ua kuas txwm.


  16Kuv xaav has tas, "Kuv yog tug kws txawj ntse tshaaj lwm tug kws ua vaajntxwv nyob huv lub nroog Yeluxalees ua ntej kuv lawm. Kuv paub tej tswvyim hab kev txawj ntse tseeb kawg le."17Kuv npaaj sab kawm kev txawj kev ntse, kev ruag, tswvyim hab kev vwm, saib txawv le caag. Tabsis kuv pum has tas tsuas zoo ib yaam le kuv caum cua xwb.18Tug tuabneeg kws muaj kev txawj ntse ntau, nwg kuj muaj kev nyuaj sab ntau. Hab tug tuabneeg kws paub ntau, nwg kuj muaj kev txhawjxeeb ntau.


  


  Tej Lug Qha 2


  1Kuv xaav has tas, ca kuv sim kev lomzem saib yuav zoo sab npaum le caag, tabsis kuv pum has tas, tej ntawd kuj tsi muaj qaabhau le hab.2Kuv pum has tas kev luag yog ib yaam kws ruag kawg, hab tej kev lomzem yeej coj tsi tau ib yaam dlaabtsi lug rua yug le.3Kuv xaav muaj tswvyim heev, kuv txhaj sim haus cawv hab ua kev lomzem. Kuv xaav has tas, "Qhov nuav yog yaam zoo tshaaj plawg rua tuabneeg ua tuabneeg lub neej kws nyob ib nyuas ntu huv nplajteb nuav."


  4Kuv ua ntau teg num tseemceeb kawg le. Kuv ua tau ntau lub tsev hab ua ntau dlaim teb txiv maab.5Kuv ua ntau dlaim teb cog txiv ntoo, hab kuv cog ntau yaam txiv rua huv.6Kuv khawb ntau lub paag dlej, txhaj tau dlej ywg kuv tej txiv maab txiv ntoo.7Kuv yuav tubqhe hab nkaujqhe coob heev, kuv muaj tej tubqhe kws yug huv kuv tsev, kuv muaj nyuj, muaj tshis hab muaj yaaj coob dlua cov vaajntxwv kws xub nyob ua ntej kuv huv lub nroog Yeluxalees nuav. 8Kuv muaj nyaj hab kub ntau kawg le; tej ntawd yog kuv sau cov vaajntxwv nyob huv cov tebchaws kws kuv kaav tej nyaj lug khaws ca. Kuv muaj cov tub hab cov ntxhais hu nkauj ua rua kuv zoo sab, hab kuv muaj ntau tug quaspuj txaus kuv sab kawg le.


  9Kuv tau ua tug luj dlua cov tuabneeg kws xub nyob ua ntej kuv huv lub nroog Yeluxalees nuav hab kuv tej tswvyim kuj nyob nrug nraim kuv.10Txhua yaam kws kuv xaav yuav los kuv kuj tau. Kuv xaav ua kev lomzem los kuv yeej tsi tswj kuv lub sab le. Kuv txaus sab rua txhua yaam num kws kuv ua, hab tej nuav yog kuv tej nqe zug.11Kuv xaav txug txhua yaam num nyaav kws kuv tau siv zug khwv nyob huv qaab ntuj nuav, mas kuv pum has tas txhua yaam ntawd tsi muaj qaabhau le, tsuas zoo ib yaam le caum cua xwb.


  12Tug vaajntxwv twg los tsuas ua tej kws cov vaajntxwv kws xub nyob ua ntej nwg lug lawm ua xwb. Ces kuv txhaj ua tuab zoo xaav txug kev txawj ntse, kev vwm hab kev ruag saib zoo le caag.13Kuv pum has tas, "Kev ntse zoo dlua kev ruag ib yaam le qhov pum kev zoo dlua qhov tsaus ntuj. 14Cov tuabneeg ntse pum puab txuj hauv kev, tabsis cov tuabneeg ruag xuas dlub moog kev." Txawm yog le ntawd los kuv pum has tas, thaus kawg puab cov ntawd lub neej zoo ib yaam nkaus.15Kuv xaav huv kuv lub sab has tas, "Thaus kawg cov tuabneeg ruag lub neej zoo le caag, ces kuv lub neej yuav zoo ib yaam nkaus le ntawd. Yog le ntawd, tej kev txawj ntse kws kuv muaj yuav zoo dlaabtsi? Tej kev txawj ntse nuav los yeej tsi muaj qaabhau rua kuv le."


  16Tsi muaj leejtwg yuav ncu txug cov tuabneeg txawj ntse hab cov tuabneeg ruag, ib nub tom ntej luas kuj yuav tsi ncu txug peb ib yaam nkaus, cov tuabneeg ntse los yuav tuag ib yaam nkaus le cov tuabneeg ruag hab.17Kuv xaav has tas kev ua neej tsi muaj qaabhau, rua qhov txhua yaam xwm kws kuv raug taag lug ua rua kuv ntxhuv sab kawg le. Txhua yaam ntawd puavleej tsi muaj qaabhau, tsuas zoo ib yaam le caum cua xwb.


  18Tej num kws kuv ua hab tej kws kuv khwv tau nyob huv qaab ntuj nuav yeej tsi muaj qaabhau rua kuv, rua qhov kuv paub has tas, kuv yuav muab tej ntawd tso tseg rua tug kws yuav lug hloov kuv chaw.19Hab leejtwg yuav paub has tas tug kws yuav lug ntawd, nwg yog tug ntse lossis yog tug ruag. Txawm yog nwg yuav zoo le caag los xij nwg yeej yuav tau tej kws kuv lub tswvyim khwv tau rua huv qaab ntuj nuav lawm, tej ntawd los tsi muaj qaabhau le.20Yog le ntawd kuv txhaj rov khauvxwm txug tej num nyaav kws kuv tau ua nyob huv qaab ntuj nuav. 21Tuabneeg siv tswvyim, kev paub, hab kev txawj ntse ua num tau nyaj hab ib puas tsaav yaam khaws ca, tabsis kuj muab tej ntawd tso tseg rua lwm tug kws tsi tau siv dlaag siv zug khwv le yuav, tej ntawd kuj tsi muaj qaabhau hab tsi tsimnyog le.22Yug yuav tau dlaabtsi lug ntawm qhov kws yug siv siv zug khwv hab fuas ua ntxhuv sab quas nyo huv qaab ntuj nuav?23Yug txujsa yuav nyob ntev le caag los xij, txhua yaam kws yug ua tsuas yog coj kev txhawjxeeb hab kev ntxhuv sab lug rua yug xwb. Txawm yog ntuj teb taag mo los yug lub sab yeej tsi tau su le. Tej nuav los tsi muaj qaabhau le.


  24Yaam kws zoo tshaaj plawg rua ib tug tuabneeg yog kev noj kev haus, hab txaus sab rua tej kws nwg khwv tau lug ntawd. Txawm le ntawd los kuv pum has tas tej ntawd puav leej yog lug ntawm Vaajtswv.25Yog tsi lug ntawm Vaajtswv lug, leejtwg yuav tau tej ntawd noj hab muaj kev zoo sab?26Vaajtswv pub tswvyim, kev txawj ntse hab kev kaaj sab rua tug kws ua hum nwg sab, tabsis Vaajtswv kuas cov tuabneeg txhum ua num nyaav, Vaajtswv txhaj tau tej ntawd pub rua cov tuabneeg kws ua hum Vaajtswv sab. Tej nuav kuj tsi muaj qaabhau le, tsuas yog zoo ib yaam le caum cua xwb.


  


  Tej Lug Qha 3


  Teem Muaj Sijhawm rua Txhua Yaam


  1Txhua yaam kws muaj nyob rua huv lub qaab ntuj nuav, yeej tshwmsim lawv le Vaajtswv tau teem caij teem nyoog tseg ca lawm xwb.2Vaajtswv teem kuas muaj sijhawm yug, hab muaj sijhawm tuag, muaj sijhawm cog, hab muaj sijhawm sau.3Muaj sijhawm tua, hab muaj sijhawm khu kuas zoo, muaj sijhawm muab rhuav povtseg, hab muaj sijhawm txhim khu dlua tshab.4Vaajtswv teem kuas muaj sijhawm ntxhuv sab, hab muaj sijhawm zoo sab, muaj sijhawm quaj ntsuag, hab muaj sijhawm seev cev lomzem.5Muaj sijhawm laim pobzeb povtseg, muaj sijhawm khaws pobzeb rov lug, muaj sijhawm sis nwj, hab muaj sijhawm tsi sis nwj.6Muaj sijhawm nrhav tau lug, hab muaj sijhawm pluj moog, muaj sijhawm muab lug khaws ca, hab muaj sijhawm muab povtseg.7Muaj sijhawm muab dlua kuas ndluag, hab muaj sijhawm muab ntxiv rua, muaj sijhawm nyob ntsag tu, hab muaj sijhawm sis thaam.8Vaajtswv teem kuas muaj sijhawm sis hlub, hab muaj sijhawm sis ntxub, muaj sijhawm ua tsuv ua rog, hab muaj sijhawm nyob thaajyeeb.


  9Peb yuav tau dlaabtsi lug ntawm txhua yaam kws peb ua ntawd?10Kuv paub lub nraa nyaav kws Vaajtswv muab rua peb ris.11Vaajtswv yeej teem caij teem nyoog tseg rua txhua tsaav yaam lawm. Nwg pub peb txawj ntshaw hab paub txug lub neej yaav tom ntej, tabsis nwg tsi pub peb txaus sab hab totaub txhua yaam kws nwg tau ua ntawd.12Yog le ntawd kuv pum has tas, yaam kws peb tau ces tsuas yog ca le txaus sab rua tej kws peb muaj hab tej kws peb ua thaus peb tseem ua neej nyob nuav xwb.13Peb suavdlawg ca le noj hab haus kuas txaus sab rua tej kws peb khwv tau lug, tej ntawd yog tej kws Vaajtswv muab pub rua peb.


  14Kuv paub has tas txhua yaam kws Vaajtswv ua yuav nyob moog ibtxhis. Koj yeej ntxiv tsi tau ib yaam dlaabtsi rua hab rhu tsi tau ib yaam dlaabtsi tawm le. Hab txhua yaam kws Vaajtswv ua nuav yog ua kuas peb ntshai hab fwm nwg.15Tej kws tshwm lug, puavleej yog tej kws tub tshwmsim yaav taag lug lawm xwb. Vaajtswv ua kuas tej kws tub tshwmsim lawm rov tshwmsim tuaj dlua.


  Kev tsi Ncaaj Nceeg Nyob huv Qaab Ntuj Nuav


  16Dlua le ntawd kuv tseem pum has tas, nyob huv qaab ntuj nuav, muaj tej kev phem kev qas nyob rua ntau qhov chaw kws tsimnyog muaj kev ncaaj nceeg hab kev zoo.17Kuv xaav has tas, "Vaajtswv yeej yuav txav txim rua tug kws ua ncaaj hab tug kws ua phem ib yaam nkaus. Rua qhov txhua tsaav yaam hab txhua teg num yeej yuav tshwmsim lug rua lub sijhawm kws tub teem tseg ca ua ntej lawm."18Kuv xaav has tas, Vaajtswv taabtom sim peb hab qha kuas peb paub has tas, peb yeej zoo tsi tshaaj tej tsaj txhu.19Tuabneeg txuj moo hab tsaj txuj moo zoo ib yaam nkaus, tuabneeg hab tsaj puavleej txawj tuag. Tuabneeg hab tsaj puavleej txawj ua paa, tuabneeg yeej zoo tsi tshaaj tsaj, rua qhov tuabneeg hab tsaj puavleej tsi muaj qaabhau.20Tuabneeg hab tsaj puavleej yuav moog rua huv tuab qhov chaw. Tuabneeg hab tsaj puavleej yog muab aav puab. Puab txhaj yuav rov moog ua aav.21Yuav ua le caag yug txhaj paub has tas, tuabneeg tug plig moog rua sau ntuj hab tsaj tug plig moog rua huv aav lawm?22Yog le ntawd kuv paub has tas, qhov zoo tshaaj, ces yog txaus sab rua tej num kws peb ua, tsi muaj lwm yaam kws peb ua tau lawm, tsi muaj ib yaam qha rua peb paub has tas, tom qaab kws peb tuag lawm, yuav muaj dlaabtsi tshwmsim rua peb.


  


  Tej Lug Qha 4


  1Kuv rov pum dlua tej kev tsi ncaaj nceeg kws muaj nyob huv lub qaab ntuj nuav. Muaj cov tuabneeg kws raug luas tsimtxom quaj quas ntsuag, tabsis tsi muaj leejtwg paab puab le. Qhov kws tsi muaj leejtwg paab puab, vim cov tuabneeg kws tsimtxom puab ntawd yog cov kws muaj fwjchim.2Kuv nrug cov tuabneeg kws tuag lawm zoo sab, vim puab tau zoo dlua cov kws tseem ua neej nyob.3Tabsis tseem muaj cov kws tau zoo tshaaj cov caj hab cov tuag, cov ntawd yog cov kws tsi tau yug lug, puab tsi tau pum tej kev tsi ncaaj nceeg kws nyob huv lub qaab ntuj nuav.


  4Kuv paub has tas, qhov kws tuabneeg siv zug ua num nyaav kuas puab muaj, tub yog vim puab khib tej kws luas zej zog tub muaj lawm. Tabsis tej ntawd tsi muaj qaabhau le, tsuas zoo ib yaam le caum cua xwb.5Tug kws luas has tas yog tuabneeg ruag, yog tug kws puag teg puag taw ca nwg tuag tshaib.6Qhov kws ca yug muaj kev kaaj sab mivntsiv zoo dlua le yug ob txhais teg ua num txhua lub sijhawm, tej ntawd tsuas zoo ib yaam le caum cua xwb.


  7Kuv tseem pum muaj dlua lwm yaam nyob huv qaab ntuj nuav kws tsi muaj qaabhau.8Yog tug txivneej kws nyob tuab leeg txawm yog nwg tsi muaj tub, tsi muaj kwvtij los nwg pheej rau sab ntso ua num nyaav hab tsi txaus sab rua nwg tej kev muaj txag npluanuj le. Nwg khwv tseg rua leejtwg, nwg txhaj pheej tsi su kuas muaj kev zoo sab le? Tej nuav los tsi muaj qaabhau, hab nwg tseem ua lub neej txomnyem ntsuav xwb.


  9Ob leeg zoo dlua ib leeg, rua qhov ob leeg ua num tau nqe zug ntau dlua.10Yog ib tug qaug lawm, ib tug yuav nqug nwg teg sawv. Tabsis tsi zoo rua tug kws nwg tuab leeg xwb, yog nwg qaug lawm tsi muaj leejtwg yuav nqug nwg teg sawv.11Lub caij ntuj no, ob leeg pw ua ke txhaj le suv, tabsis tug kws pw tuab leeg xwb yuav ua le caag suv taug?12Yog ob leeg koom ua ke yuav tawmtsaam yeej ib leeg. Txuj hlua kws muaj peb ntswg nqug tsi tu yooj yim.


  13-14Ib tug tuabneeg txomnyem yeej muaj cuabkaav lug ua tau vaajntxwv kaav tebchaws lossis tug tuabneeg raug txim muaj cuabkaav tawm huv tsev lojcuj moog nyob sau lub zwmtxwv, tabsis tug vaajntxwv laug kws tsi noog luas tej lug tuavxaam, tub zoo tsi cuag tug tub hluas kws txomnyem hab txawj ntse.15Kuv xaav txug txhua tug tuabneeg kws nyob huv qaab ntuj nuav, kuv paub has tas, nyob huv cov tuabneeg ntawd, yuav muaj ib tug tub hluas lug hloov vaajntxwv chaw.16Txawm yog tej pejxeem kws vaajntxwv kaav ntawd, yuav muaj coob hab tsawg los tom qaab kws nwg tuag lawm, tsi muaj leejtwg yuav ncu txug tej txaj ntsig kws nwg ua taag lug. Tej ntawd tsi muaj qaabhau, tsuas zoo ib yaam le caum cua xwb.


  


  Tej Lug Qha 5


  Ua Tuab Zoo Xaav Maam Coglug


  1Koj yuavtsum ceevfaaj qhov kws moog huv lub Tuamtsev. Koj moog noog zoo dlua koj coj khoom moog fij ib yaam le tug tuabneeg ruag kws tsi paub has tas, qhov twg yog hab qhov twg tsi yog.2Yuavtsum ua tuab zoo xaav ua ntej koj maam has, hab tsi xob laam tau laam coglug rua Vaajtswv. Vaajtswv yog tug nyob sau ntuj hab koj yog tug nyob huv qaab ntuj nuav, yog le ntawd tsi xob has ib lus tshaaj tej kws koj ua tau.3Yog koj yimfuab txhawjxeeb yuav ua rua koj yimfuab ua npau suav ntau, hab yog koj yimfuab has lug ntau, yuav ua rua koj has tej lug tsi zoo.4Yog le ntawd thaus koj coglug rua Vaajtswv, koj yuavtsum maaj ua kuas tej lug cogtseg ntawd tav. Nwg yeej tsi txaus sab rua tug tuabneeg ruag le. Koj yuavtsum ua lawv le koj tej lug cogtseg rua nwg lawm.5Yog koj ua tsi tau le koj has, mas zoo dlua le kws koj tsi xob coglug.6Tsi xob ca koj tej lug cogtseg ua rua koj ua txhum, hab tsi xob moog has rua Vaajtswv cov povthawj has tas, koj has yuamkev lawm xwb. Vim le caag koj ua kuas Vaajtswv npautawg rua koj? Vim le caag koj ca Vaajtswv rhuav tej kws koj ua ntawd puamtsuaj taag lawm?7Tsi has ua npau suav ntau, ua tej num kws tsi tseemceeb ntau lossis has lug ntau yeej tsi muaj qaabhau. Yog le ntawd koj yuavtsum fwm Vaajtswv xwb.


  Lub Neej tsi Muaj Qaabhau


  8Tsi xob xaav tsi thoob thaus koj pum numtswv tsimtxom cov tuabneeg pluag, tsi tsaa puab cai hab txav txim tsi ncaaj rua puab. Txhua tug numtswv yeej muaj ib tug ua tug luj dlua saib nwg, hab tseem muaj ib tug kws muaj meejmom sab dlua saib puab.


  9Txawm yog vaajntxwv los yeej ca sab rua tej qoobloo.


  10Yog koj ntshaw nyaj txag, ces koj yuav tsi muaj kev txaus sab taag koj simneej le; yog koj ntshaw npluanuj, koj yuav tsi tau tej kws koj ntshaw ntawd. Tej ntawd yeej tsi muaj qaabhau le.11Yog koj yimfuab npluanuj, ces yimfuab muaj ntau leej kws koj yuav tau pub rua noj. Tej kws koj tau tsuas yog lu lug kws has tas, "Koj muaj txag npluanuj xwb."12Tug tuabneeg kws ua num nyaav, txawm yog muaj ntau muaj tsawg los nwg yeej pw tsaug zug zoo. Tabsis tug tuabneeg muaj txag npluanuj, muaj ntau yaam kev nyuaj sab ua rua nwg pw tsi tsaug zug.


  13Kuv pum dlua ib yaam kws xaav tsi thoob nyob huv qaab ntuj nuav: yog qhov kws tuabneeg pheej khaws nyaj ca rua lub sijhawm kws puab cheemtsum siv.14Yog muaj tej yaam xwm tsi zoo, ua rua cov nyaj ntawd taag dlu lug, ces puab yuav tsi tshuav dlaabtsi tseg rua puab tej mivnyuas le.15Peb nam yug peb lug labqaab, ces thaus peb rov moog los peb yuav moog labqaab; tej kws peb khwv tau, peb yuav coj tsi tau nrug peb moog.16Qhov nuav yog ib yaam tsi zoo; peb yug lug le caag, peb yuav rov qaab moog le ntawd. Qhov kws peb ua num nyaav, peb tau dlaabtsi? Tsuas zoo ib yaam le caum cua xwb.17Dlua le ntawd peb ua lub neej tsaus ntuj nti, muaj kev tu sab,e kev ntxhuv sab, kev chim hab kev mob kev nkeeg taag moog le xwb.18Yaam zoo kws kuv pum yog le nuav: Ca le noj hab haus hab txaus sab rua tej kws peb khwv tau lug thaus Vaajtswv pub peb ua neej nyob ib nyuas ntu huv qaab ntuj nuav. Tej nuav yog feem kws Vaajtswv pub rua peb.19Yog Vaajtswv pub rua ib tug tuabneeg twg muaj txag npluanuj, muaj laj muaj teb, nwg ca le txaus sab rua tej ntawd. Nwg yuavtsum ua Vaajtswv tsaug, hab zoo sab rua tej kws nwg khwv tau lug. Rua qhov tej ntawd yog Vaajtswv pub rua nwg.20Yog Vaajtswv pub nwg muaj kev zoo sab, ces nwg yuav tsi muaj kev ntxhuv sab rua lub neej kws nyob ib ntus ntawd.

  1Kuv pum muaj kev tsi ncaaj nceeg nyob huv qaab ntuj nuav, tej kev tsi ncaaj ntawd tsimtxom tuabneeg nyaav kawg le.2Vaajtswv pub qee leej muaj txag npluanuj, qee leej muaj meejmom, qee leej muaj laj muaj teb hab muaj txhua yaam kws nwg xaav tau. Tabsis Vaajtswv tsi pub tug ntawd txaus sab rua tej kws nwg khwv tau lug, Vaajtswv yuav muab tej ntawd rua lwm tug siv. Tej ntawd tsi muaj qaabhau hab yog kev tsi ncaaj nceeg xwb.3Txawm yog ib tug tuabneeg twg yuav muaj txug ib puas tug mivnyuas, hab nwg yuav ua neej nyob ntev le caag los xij, yog nwg tsi muaj kev zoo sab, hab thaus nwg tuag yog luas tsi coj nwg moog log, ces kuv suav has tas tug mivnyuas kws tsi tau yug lug tseem zoo dlua tug ntawd.4Nwg tsi xob yug lug yuav zoo dlua, rua qhov nwg yeej yuav pluj moog rua huv qhov tsaus ntuj nti kws tsi muaj leej twg ncu txug nwg le lawm.5Txawm yog nwg tsi tau lug pum lub nub hab tsi tau paub kev ua neej zoo le caag los nwg tseem tau su dlua tug kws tuag lawm.6Txawm yog nwg yuav ua neej nyob txug ib txheeb lossis ob txheeb xyoo los xij, yeej tsi muaj kev txaus sab dlaabtsi. Thaus kawg obtug yeej yuav moog rua tuab qhov chaw xwb.


  7 Tug tuabneeg kws rau sab ntso ua num, tsuas tau noj tau haus xwb, tabsis nwg yeej tsi muaj kev txaus sab le.8Tug tuabneeg ntse zoo tshaaj tug tuabneeg ruag le caag? Hab tug tuabneeg pluag kws paub ua lub neej zoo yuav tau dlaabtsi?9Tej ntawd yeej tsi muaj qaabhau le, tsuas zoo ib yaam le caum cua xwb. Ca le txaus sab rua tej kws koj muaj zoo dlua le kws koj pheej ntshaw lwm yaam.


  10Txhua yaam kws tshwm muaj ntawd yeej teem tseg ntev lug lawm. Peb suavdlawg paub has tas, tsi muaj leejtwg yuav caav ncauj yeej tug kws muaj tswvyim tshaaj nwg.11Yog koj pheej caav ncauj ntau, mas yimfuab tsi muaj qaabhau, hab koj yuav tsi tau dlaabtsi.12Leejtwg yuav paub has tas yaam twg txhaj zoo rua tuabneeg lub neej kws tsi muaj qaabhau kws nyob ib ntus, ib yaam le tug dluab ntxoov ntxoo kws yuav dlua moog? Puas muaj leejtwg paub has tas tom qaab kws nwg tuag lawm, yuav muaj dlaabtsi tshwmsim rua lub qaab ntuj nuav?

  Xaav Txug Kev Ua Neej


  1Lub koob lub npe zoo, zoo dlua tej roj tsw qaab kws muaj nqes; hab nub tuag zoo dlua nub yug.


  2Moog rua huv lub tsev kws muaj kev quaj ntsuag zoo dlua moog rua huv lub tsev kws muaj rooj noj rooj haus hab muaj kev lomzem. Cov kws tseem ua neej nyob yuavtsum ncu ntsoov has tas, txujkev tuag yeej tog rawv txhua tug.


  3Kev quaj ntsuag zoo dlua kev luag ua tsuj ua tsaug. Qhov ntawd ua rua koj lub ntsejmuag mluag, tabsis yuav ua rua koj muaj kev txawj ntse.


  4Tug kws xaav ntsoov rua txujkev tau zoo yog tuabneeg ruag. Tug kws xaav ntsoov rua txujkev tuag yog tuabneeg ntse.


  5Koj noog tug tuabneeg txawj ntse tej lug ntuag, zoo dlua le noog tug tuabneeg ruag hu nkauj qhuas koj.


  6Tug tuabneeg ruag lub suab luag zoo ib yaam le tej txaim tawg kws tawg huv qhovcub, nwg tsuas nrov qhuav xwb tsi muaj qaabhau le.


  7Thaus tug tuabneeg ntse ua tsi ncaaj rua lwm tug, yog nwg ua le tug tuabneeg ruag ua. Yog koj yuav luas tej nyaj xab, ces yog koj rov ua rua koj poob ntsejmuag.


  8Qhov kws xaus zoo dlua qhov kws chiv. Kev ua sab ntev zoo dlua kev khaavtheeb.


  9Tsi xob npautawg sai. Tsuas yog cov tuabneeg ruag txhaj npautawg sai xwb.


  10Tsi xob nug has tas, "Vim le caag yaav taag lug zoo dlua taamsim nuav? Qhov kws nug le ntawd tsi yog lug ntse.


  11Txhua tug kws ua neej nyob yuavtsum muaj tswvyim, rua qhov tswvyim zoo ib yaam le koj tau txais qubtxeeg qubteg,12hab lub tswvyim yuav tsomkwm koj ib yaam le tej nyaj txag. Yaam kws muaj nqes ntawm kev txawj ntse, yog lub tswvyim kws muaj peevxwm ua rua koj nyob kaaj sab lug.


  13Ca le xaav txug tej kws Vaajtswv ua taag lug; leejtwg yuav muaj cuabkaav muab yaam kws Vaajtswv muab nkhaus lawm, ua kuas ncaaj?14Thaus koj noj qaab nyob zoo, ca le zoo sab, hab thaus koj raug kev txomnyem, ces ncu ntsoov has tas kev noj qaab nyob zoo hab kev txomnyem puavleej yog lug ntawm Vaajtswv lug; koj tsi muaj cuabkaav paub has tas, yuav muaj dlaabtsi tshwmsim lug tom hauvntej.


  15Kuv pum txhua yaam nyob huv kuv lub neej kws tsi muaj qaabhau. Tug tuabneeg kws ua zoo yuav tuag moog, tabsis tug tuabneeg ua phem los nwg muaj sa nyob.  16Tsi xob ua tuabneeg ncaaj lossis ntse dlhau hwv. Vim le caag koj yuav ua rua koj puamtsuaj?17Tabsis tsi xob ua tuabneeg phem lossis ruag dlhau hwv. Vim le caag koj tuag ua ntej lub sijhawm kws teem tseg rua koj?18Koj yuavtsum zaam kuas dlhau ob yaam ntawd huv tuabsi. Yog koj ua lub neej fwm Vaajtswv, koj yeej yuav zaam dlhau ob yaam ntawd xwb.


  19Tswvyim paab tau tug tuabneeg txawj ntse ua tau num zoo dlua kaum tug thawj tswjfwm huv ib lub nroog.


  20Nyob huv nplajteb nuav yeej tsi muaj ib tug ua zoo txhua lub sijhawm lossis tsi ua txhum le.


  21Tsi xob quavntsej tej kws luas has, nyob tsaam koj nov koj tug tubkhai txobthuam koj,22hab koj los yeej tau txobthuam lwm tug ntau zag lawm.


  23Kuv siv kuv lub tswvyim sim txhua yaam nuav. Kuv suav has tas kuv yog tug tuabneeg kws txawj ntse, tabsis qhov tseeb, txujkev txawj ntse nyob dleb kuv heev.24Yuav ua le caag txhaj paub has tas, kev ua neej nyob muaj qaabhau? Qhov ntawd nyob tub dlhau hwv, peb paub tsi txug le. 25Tabsis kuv nrhav hab kawm kev txawj ntse; kuv nrhav kuas tau tswvyim hab kev txawj ntse teb kuv tej lug nug, hab kuv kawm kev ua sab phem hab kev ruag saib zoo le caag.


  26Kuv nrhav tau ib yaam kws ab sab tshaaj txujkev tuag, yog tug quaspuj kws muab nwg txujkev hlub thaab rua koj, nwg yuav nteg koj ib yaam le lub vaag lossis rooj ntaa npuj kws maag koj; hab nwg saab npaab kws puag koj yuav zoo ib yaam le txuj saw hlau kws khi koj. Tug tuabneeg kws ua hum Vaajtswv sab txhaj yuav tsiv dlim, tabsis tug quaspuj ntawd yuav nteg tau cov tuabneeg kws nyam ua txhum.27Tug tuabneeg txawj ntse has tas, "Saib maj kuv nrhav ib yaam dlhau rua ib yaam kuv txhaj moog nrhav tau lug teb kuv tej lug nug.28Kuv nrhav lwm yaam lug teb, tabsis nrhav tsi tau le. Kuv nrhav tau ib tug txivneej kws kuv fwm ntawm ib txheeb leej, tabsis cov quaspuj kuv nrhav tsi muaj ib tug le.29Tej kws kuv kawm tau yog le nuav: Vaajtswv yeej tsim tuabneeg lug ua ncaaj ua nceeg, tabsis yog peb pheej lob kev nyuaj sab lug rua peb xwb.

  1Tsuas yog tug tuabneeg ntse txhaj le paub lub ntsab lug meej xwb. Tswvyim ua rua nwg muaj ntsejmuag luag ntxhi hab ua rua nwg txujkev chim pluj moog.


  Fwm Vaajntxwv


  2Ca le ua lawv le vaajntxwv has, hab tsi xob maaj coglug rua Vaajtswv.3Vaajntxwv yeej muaj cuabkaav ua lawv le nwg sab nyam, yog le ntawd ca le tsiv ntawm nwg moog ua ntej koj raug kev puamtsuaj.4Vaajntxwv yeej muaj fwjchim ua tau txhua yaam, hab tsi muaj leejtwg yuav has tau rua nwg has tas, koj ua dlaabtsi le ko?5Yog koj noog nwg lug, koj yuav tsi raug puamtsuaj, tug tuabneeg ntse yeej paub lub sijhawm hab paub has tas yuav ua le caag txhaj zoo.6Yeej muaj lub caij zoo hab muaj txujkev zoo lug ua txhua yaam, tabsis peb tsuas paub mivntsiv xwb!7Peb yeej tsi muaj ib tug twg paub txug tej yaam kws yuav tshwmsim lug, hab tsi muaj leejtwg qha peb le.8Tsi muaj leejtwg tsiv dlim txujkev tuag lossis tshem tau nub tuag tawm ntawm nwg moog. Qhov nuav yog npluav rog kws peb tsiv tsi dlhau, hab nyag kev tsiv tsi dlim le.


  Kev Phem hab Kev Ncaaj Nceeg


  9Kuv pum tej xwm kws tshwmsim huv lub qaab ntuj nuav, mas ibtxha muaj fwjchim hab ibtxha raug txomnyem vim kev tswjfwm ntawm cov tuabneeg muaj fwjchim.10Kuv pum luas muab cov tuabneeg ua phem kws tuag lawm coj moog log, puab pheej nkaag moog hab tawm huv qhov chaw dlawbhuv lug; tabsis tseem muaj tuabneeg qhuas puab nyob huv tej nroog kws puab ua kev phem kev qas. Tej ntawd los tsi muaj qaabhau le.


  11Vim le caag tuabneeg pheej nyam ua kev txhum ua luaj? Rua qhov puab ua txhum le ntawd los puab tsi raug txim taamsim ntawd.12Tug tuabneeg txhum txawm ua txhum quas pua zag los nwg tseem ua neej nyob. Txawm le ntawd los kuv paub has tas, "Tug kws fwm Vaajtswv txhaj yog tug kws muaj kev kaaj sab,13tabsis cov tuabneeg ua phem ua qas yuav tsi tau txujkev kaaj sab ntawd. Puab txujsa tsuas zoo ib yaam le tug dluab ntxoov ntxoo hab puab yuav tuag thaus puab tseem hluas, vim puab tsi fwm Vaajtswv."14Muaj tej yaam kws tshwmsim rua lub nplajteb nuav: Qee zag cov tuabneeg ncaaj nceeg raug txim theej cov tuabneeg kws ua phem ua qas. Hab cov tuabneeg ua phem ua qas tau txais cov tuabneeg ncaaj nceeg tej nqe zug. Kuv txhaj le has tas, tej ntawd tsi muaj qaabhau le.


  15Yog le ntawd kuv txhaj has tas, nyag yuavtsum txaus sab rua nyag lub neej, rua qhov tsi muaj dlaabtsi yuav zoo tshaaj kev noj kev haus hab txaus sab rua nwg lub neej lawm. Nwg tsuas ua tej num kws Vaajtswv pub rua nwg ua thaus kws nwg tseem ua neej nyob huv nplajteb nuav xwb.


  16Thaus kuv muab sab rau nrhav kev txawj ntse, hab kev ua num nyob huv nplajteb nuav, kuv pum has tas nruab nub hab mo ntuj los tsi muaj leejtwg tau su le,17hab tsi muaj leejtwg totaub has tas Vaajtswv ua dlaabtsi. Txawm yog koj rau sab nrhav npaum twg los koj yeej tsi paub. Cov tuabneeg txawj ntse khaav has tas puab paub, tabsis puab yeej tsi paub le.


  


  Tej Lug Qha 9


  1Kuv xaav ntev loo txug tej nuav, kuv pum has tas cov tuabneeg txawj ntse, cov tuabneeg ncaaj nceeg, puab tej kev sis hlub hab tej kev sis ntxub puavleej nyob huv Vaajtswv lub xibteg. Tsi muaj leejtwg paub tej kws yuav lug taav puab hauv ntej.2Tuab txuj moov phem lug raug cov tuabneeg ncaaj nceeg hab cov tuabneeg nkhaus, cov tuabneeg sab zoo hab cov tuabneeg sab phem, cov tuabneeg huv hab cov tuabneeg tsi huv, cov tuabneeg muaj khoom fij hab cov tuabneeg kws tsi muaj. Tug tuabneeg ncaaj nceeg los yeej zoo tsi tshaaj tug tuabneeg txhum. Tug tuabneeg kws coglug los yeej zoo tsi tshaaj tug kws tsi coglug. Tsi muaj dlaabtsi txawv le.3Nuav yog txuj moov phem kws lug raug txhua tug tuabneeg nyob huv lub nplajteb nuav ib yaam nkaus. Dlua le ntawd thaus puab tseem ua neej nyob, puab txhua tug lub sab puv nkaus tej kev phem hab kev vwm, ces tom qaab ntawd puab yuav tuag.4Tabsis yog leejtwg muaj sa nrug cov tuabneeg kws ua neej nyob huv nplajteb nuav, tug ntawd tseem muaj kev ca sab; rua qhov tug dlev kws tseem cajsa muaj nqes dlua tug tsuv ntxhuav kws tuag lawm.5Tseeb tag, cov tuabneeg kws tseem ua neej nyob paub has tas, muaj ib nub twg puab yuav tuag, tabsis cov tuabneeg kws tuag lawm tsi paub dlaabtsi le. Puab yuav tsi tau nqe zug hab tsi muaj leejtwg ncu txug puab le lawm.6Puab tej kev sis hlub, kev sis ntxub hab tej kev khib puavleej tuag nrug puab moog. Puab yuav tsi nrug luas muaj feem muaj tug huv lub nplajteb nuav ntxiv lawm.


  7Ca le noj koj tej zaub mov hab zoo sab; ca le haus koj tej cawv txiv maab hab kaaj sab lug. Rua qhov Vaajtswv yeej pum zoo kuas koj ua le ntawd.8Txuag koj cev rig tsho kuas dlawb txhua lub sijhawm, hab pleev ntshis roj tsw qaab rua koj lub taubhau.9Ca le txaus sab ua neej nrug tug quaspuj kws koj hlub moog taag koj lub neej kws tsi muaj qaabhau. Ca le txaus sab rua koj lub neej kws tsi muaj qaabhau, rua qhov tej ntawd txhaj yog tej kws koj muaj nyob huv nplajteb nuav.10Ca le rau sab ntso ua teg num kws koj ua, rua qhov yuav tsi muaj dlejnum, tsi muaj kev xaav, tsi muaj kev txawj ntse hab tsi muaj tswvyim nyob huv tub tuag teb, qhov chaw kws koj yuav moog nyob ntawd.


  11Kuv pum dlua lwm yaam ntxiv nyob huv nplajteb nuav, cov tuabneeg kws dlha ceev tshaaj los yuav dlha tsi yeej txhua zag kws muaj kev sis tw dlha, hab cov tuabneeg kws sab tawv heev los yuav sis ntaus sis tua tsi yeej lawm; cov tuabneeg txawj ntse los yuav tsi muaj noj tsi muaj haus, cov tuabneeg muaj tswvyim los tsi npluanuj, hab cov tuabneeg kws ua tau tshaaj plawg los tsi tau tuav lub meejmom sab. Txuj moov phem yeej yuav lug raug txhua tug.12Tsi muaj leejtwg paub has tas kev puamtsuaj yuav lug raug nwg thaus twg, ib yaam le tej noog kws tsi nwm tub maag luas tej hlua, hab ib yaam le tej ntseg kws moog maag luas lub vaag. Yog le ntawd peb yuav maag luas lub vuj hlua thaus peb tsi ncu ceevfaaj.


  Xaav Txug Kev Txawj Ntse hab Kev Ruag


  13Muaj dlua ib lub tswvyim zoo kws kuv pum nyob huv nplajteb nuav, xws le:14Muaj ib lub nroog miv miv kws tsi muaj pejxeem coob nyob huv. Muaj ib tug vaajntxwv kws muaj fwjchim hab muaj tubrog coob heev tuaj ntaus lub nroog ntawd. Nwg tuaj vij hab npaaj tsoo tug ntsaa yeej moog rua huv lub nroog.15Muaj ib tug tuabneeg pluag kws ntse heev nyob huv lub nroog ntawd, nwg muaj cuabkaav cawm tau lub nroog tsi raug luas tua, tabsis tsi muaj leejtwg xaav txug tug pluag ntawd le.16Kuv has tas, muaj tswvyim zoo dlua muaj zug, tabsis tsi muaj leejtwg xaav txug tug tuabneeg pluag kws txawj ntse ntawd, hab tsi quavntsej nwg tej lug le.17Ua tuab zoo noog tug tuabneeg txawj ntse tej lug kws nwg maam maam has, zoo dlua le noog cov tuabneeg ruag tug thawjtswj lub suab kws nthe nqho huv lub rooj saablaaj.18Lub tswvyim ua tau ntau yaam zoo dlua tej cuabyeej ua rog, tabsis tug tuabneeg txhum yeej ua tsi tau ib yaam zoo le.

  1Yoov tuag ua rua fwj roj tsw qaab tsw phem, hab txujkev ruag kws miv miv yuav ua rua lub tswvyim kws luj pluj taag.


  2Lawv le ibtxwm, mas tug tuabneeg ntse tsuas ua qhov yog, hab tug tuabneeg ruag txhaj ua tej yaam kws tsi yog xwb.3Cov tuabneeg ruag, txawm yog puab moog qhov twg los puab tug yaamntxwv yeej qha rua luas paub has tas, puab yog tuabneeg ruag.


  4Yog koj tug thawjtswj npautawg rua koj, koj tsi xob tsiv tso koj teg num tseg, rua qhov kev ua sab ntev txhaj taav tau txujkev chim.


  5Tej kev phem kws kuv pum nyob huv lub qaab ntuj nuav: yog tej kws cov thawjcoj ua tsi ncaaj, xws le:6muab cov tuabneeg ruag lug tuav lub meejmom sab, tabsis muab cov tuabneeg muaj txag npluanuj lug tuav lub meejmom qeg.7Kuv pum cov tuabneeg ua qhev caij neeg hab cov numtswv moog kutaw ib yaam le cov qhev.


  8Yog leejtwg khawb qhov, tug ntawd yeej yuav poob rua huv lub qhov ntawd; hab yog leejtwg rhuav phaab ntsaa, naab yuav tum tug ntawd.9Yog leejtwg txaug pobzeb, pobzeb yuav tais tug ntawd, yog leejtwg phua ntoo, ntoo yuav raug tug ntawd.10Yog koj raab taus npub lawm, koj tsi huv, yuav qeg koj tug zug heev. Tabsis lub tswvyim yuav paab tau koj ua num tav.11Yog koj xub ca naab tum tau koj, ces koj ntxag tsi tau naab lawm.12Tej lug kws tug tuabneeg txawj ntse has ua rua luas qhuas nwg, tabsis tej lug kws tug tuabneeg ruag has, ua rua nwg poob ntsejmuag.13Yog nwg pib has tej lug ruag, thaus kawg yuav ua rua muaj kev chim hab npautawg.14Tug tuabneeg ruag thaam ib zaaj taag pib ib zaaj tuaj. Tsi muaj leejtwg paub tej kws yuav tshwmsim lug yaav tom ntej, hab tsi muaj leejtwg qha tau has tas, tom qaab kws tuag lawm, yuav muaj dlaabtsi tshwmsim.15Tug tuabneeg ruag kws tsi paub nrhav kev rov qaab moog tsev, mas ua rua nwg saab heev.


  16Lub tebchaws kws tug vaajntxwv tseem hluas, hab cov numtswv pheej muaj rooj noj rooj haus tsheej taag mo, mas yuav raug kev puamtsuaj.17Tabsis lub tebchaws kws tug vaajntxwv paub txav txim sab ua qhov zoo, hab cov thawjcoj kws noj haus muaj caij muaj nyoog puab tswj tau puab hab tsi quav cawv, mas yog lub tebchaws kws tau koob moov.


  18Tug txivneej kws tubnkeeg khu nwg lub ruv tsev, ces lub tsev yuav xaw naag, hab pob puag taag.


  19Rooj noj rooj haus yuav ua rua koj zoo sab hab cawv txiv maab yuav ua rua koj kaaj sab, tabsis yog koj tsi muaj nyaj txag, koj yeej tsi tau tej ntawd.


  20Tsi xob thuam koj tug vaajntxwv, txawm yog yuav xaav tuabywv xwb los tsi xob xaav le. Hab tsi xob thuam cov tuabneeg npluanuj, txawm yog yuav sis ntxhi tuabywv huv koj lub txaaj los tsi xob ntxhi le. Nyob tsaam noog yuav coj koj tej lug moog has qha rua luas paub.

  Tej Kws tug Tuabneeg Txawj Ntse Ua


  1Muab koj tej nyaj coj moog rua cov tuabneeg txawv tebchaws ua laag ua luam, muaj ib nub twg koj txhaj yuav tau paajlaum.2Muab koj tej nyaj coj moog tso rua ntau qhov, yog koj yimfuab tso rua ntau qhov yimfuab zoo xwb, rua qhov koj tsi paub has tas yuav muaj xwm dlaabtsi lug raug koj huv nplajteb nuav.


  3Tsob ntoo yuav qaug moog rua saab twg los xij, tug caav ntoo yuav nyob qhov ntawd moog le. Thaus twg muaj fuab tsaus nti lug, ces yog yuav lug naag xwb.4Yog leejtwg tog kuas cua tug hab fuab cua zoo, ces tug ntawd yuav cog tsi tau ib yaam dlaabtsi hab tsi muaj qoob loo sau le. 5Vaajtswv yog tug tsim txhua tsaav yaam, koj yeej tsi totaub tej kws Vaajtswv ua, ib yaam le koj tsi totaub has tas yog le caag txhaj muaj taug txujsa rua huv leej nam plaab.6Moog cog koj tej qoobloo thaus sawv ntxuv hab thaus yuav tsaus ntuj, rua qhov koj tub tsi paub has tas cov twg yuav hlub zoo dlua, cov nuav los cov tod lossis ob cov yuav hlub zoo ib yaam nkaus.


  7Tug kws pum dluab nub ci thaus nruab nub mas txaus sab heev.8Ca le txaus sab rua lub caij lub nyoog kws koj nyob dlhau lug lawm. Txawm yog koj yuav ua neej nyob pistsawg xyoo los xij, ncu ntsoov has tas koj yuav nyob tsi ntev lawm. Yeej tsi muaj ib yaam dlaabtsi kws koj ca sab le.


  Lug Qhuab Ntuag Cov Hluas


  9Cov hluas, thaus mej tseem hluas, ca le txaus sab rua mej lub neej hluas. Ca le ua lawv le mej lub sab xaav hab ntshaw, tabsis ncu ntsoov has tas, Vaajtswv yuav txav txim rua mej hab txhua yaam kws mej tau ua.


  10Tsi xob ca tej kev nyuaj sab hab kev mob kev nkeeg lug raug mej lub neej hluas kws tsi muaj qaab hau.

  1Yog le ntawd, thaus mej tseem hluas, mej yuavtsum ncu ntsoov tug kws tsim mej,™ ua ntej lub naj lub xyoo txaav lug ze, hab nub phem yuav lug txug mej, thaus ntawd mej yuav has tas: "Kuv tsi xaav ua neej nyob ntxiv lawm."2Thaus ntawd lub nub, lub hli hab tej nubqub yuav tsaus dlub ncab, hab tej fuab kws ua naag tsaus nti yuav tsi txaav ntawm mej moog.3Ces thaus ntawd mej ob txhais neej npaab kws tiv thaiv mej yuav tsi muaj zug, hab mej ob txhais ceg kws nwgnuav muaj zug heev los yuav tsaug leeg. Mej cov nav los tsuas tshuav qee tug zum zaub mov lawm xwb, hab mej ob lub qhovmuag los yuav plooj pum kev tsi tseeb lawm.4Mej qhovntsej yuav tsi nov tej suab nrov ntawm tej kev. Mej yuav tsi nov luas tej suab zum zeb lossis tej suab raaj hab suab nkauj nogncaas lawm, tabsis tej noog lub suab quaj yuav tsaa mej sawv.5Mej yuav ntshai tej chaw sab, hab tsi tau luag taug kev. Mej cov plaubhau yuav dlawb taag, mej yuav fwj tsi tau mej lub cev, hab tsi ntshaw dlaabtsi le lawm. "Rua qhov suavdlawg yuav moog rua ntawm lub chaw kawg, hab yuav muaj kev quaj ntsuag nyob txhua txujkev.6Txuj saw nyaj yuav hie, hab lub teeb tsaav kws muab kub nchuav los yuav poob tawg taag. Txuj hlua dlej ntawm lub qhov tshij los yuav tu, hab lub thoob ntaus dlej los yuav tawg taag.7Peb lub cev yuav rov moog ua aav hab tug ntsujplig yuav rov moog cuag Vaajtswv tug kws muab txujsa rua peb.8Tug tuabneeg txawj ntse has tas, "Tsi muaj qaabhau! Tsi muaj qaabhau! Txhua yaam tsi muaj qaabhau le."


  Xaus Lug thaus Kawg


  9Tabsis vim tug tuabneeg txawj ntse ntawd ntse heev, mas nwg txhaj qha rua tej tuabneeg suavdlawg paub yaam kws nwg paub. Nwg kawm paub ntau yaam paajlug hab nwg tau sim tej paajlug ntawd yeej muaj tseeb tag.10Tug tuabneeg txawj ntse ua tuab zoo nrhav tej lug nplig sab, hab nwg sau tej lug tseeb xwb.11Tej paaj lug kws cov tuabneeg txawj ntse has zoo ib yaam le cov tub yug yaaj tej paas kws puab taav puab cov yaaj, hab tej paajlug kws puab sau nyob moog ibtxhis ib yaam le tej ntsa hlau kws muab ntsa ruaj lawm. Tej paaj lug ntawd yog Vaajtswv kws yog tug Tswv yug yaaj muab rua peb.


  12Mivtub, tseem tshuav lwm yaam kws koj yuav tau ua tuab zoo saib, sau ntau phoo ntawv yuav tsi muaj nub xaus, hab kev kawm ntau yuav ua rua koj qaug zug.


  13Thaus kawg nuav, yuavtsum fwm Vaajtswv hab ua lawv le nwg tej lug saamfwm, rua qhov nwg tsim tuabneeg lug ua teg num ntawd.14Vaajtswv yuav txav txim rua txhua yaam kws peb ua, tsi has ua zoo lossis ua phem, hab tej yaam kws peb ua tsi pub leejtwg paub.

  Xalumoos Tej Nkauj 1


  1Tej nkauj zoo tshaaj plawg kws Xalumoos sau.


  Thawj Zaaj Nkauj


  Tug Hluas Nkauj


  2Ca koj lub qhovncauj nwj kuv; koj txujkev hlub zoo tshaaj tej cawv txiv maab.


  3Koj lub cev tsw qaab ntxag; thaus has txug koj lub npe kuv ncu txug koj tug ntxhab. Tsi muaj ib tug quaspuj kws yuav tsi nyam koj le.


  4Coj kuv nrug koj hab wb ca le tsiv moog; ca le ua kuv tug vaajntxwv hab coj kuv moog rua huv koj chaav pw, wb yuav muaj kev zoo sab ua ke. Wb yuav qhuas txujkev hlub tshaaj tej cawv txiv maab. Tub yog vim le nuav txhua tug quaspuj txhaj nyam koj ua luaj!


  5Ib tsoom quaspuj kws nyob huv nroog Yeluxalees, kuv dlub dloog, tabsis zoo nkauj heev, kuv dlub ib yaam le tej tsev ntaub kws nyob tom taj suabpuam Kedas; tabsis kuv zoo nkauj ib yaam le tej ntaub tsuj huv Vaajntxwv Xalumoos lub loog.


  6"Tsi xob saib tsi taug kuv, vim kuv lub cev dlub dloog. Rua qhov tshaav ntuj zab kuv txhaj havtawv, kuv cov nug chim rua kuv, hab yuam kuv moog tu vaaj txiv maab. Kuv txhaj tsi muaj sijhawm tu kuv lub cev.


  7Tug kws kuv hlub, ca le qha rua kuv saib, koj yuav coj koj paab yaaj moog noj zaub qhov twg? Thaus taav su koj cov tsaj yuav moog su qhov twg? Vim le caag kuv txhaj yuav tsum tuaj nrhav koj huv luas lwm paab tuabneeg zuv yaaj.


  Tug Hluas Nraug


  8Tug hluas nkauj kws kuv hlub tshaaj plawg, koj puas paub qhov chaw? Koj ca le lawv paab yaaj nuav qaab nrhav lub tshaav zaub rua koj cov tshis kws nyob ze ntawm cov yug yaaj tej tsev ntaub.


  9Tug kws kuv hlub, koj ntxim cov txivneej sab npaum nkaus le tug maum neeg ntxim cov txiv neeg xob kws hai Falaus tej tsheb neeg sab ntaag.


  10Koj cov plaubhau zoo nkauj ntev nplwg loo npug koj lub plhu, hab dlauv moog rua ntawm koj lub cejdlaab ib yaam le tej saw kws zoo nkauj.


  11Tabsis peb yuav ua ib txuj saw kub kws muab tej qai nyaj dlai rua rua koj coj.


  Tug Hluas Nkauj


  12Kuv tug vaajntxwv taabtom pw sau nwg lub txaaj qhuas, hab kuv cov tshuaj tsw qaab, tsw qaab ntxag puv tsev.


  13Tug kws kuv hlub yog lub naab tshuaj kws tsw qaab ntxag rua kuv, hab pw rawv huv kuv lub ndlag.


  14Tug kws kuv hlub zoo ib yaam le tej paaj nroj qus kws tawg nyob huv lub vaaj txiv maab huv Enkedis.


  Tug Hluas Nraug


  15Tug kws kuv hlub, ua caag koj yuav zoo nkauj ua luaj; koj muaj sais muag ntxim hlub kawg le!


  Tug Hluas Nkauj


  16Tug kws kuv hlub, ua caag koj yuav zoo nraug taag npaum; ua caag koj yuav ua rua kuv zoo sab ua luaj! Tej nroj ntsuab yuav ua wb lub chaw pw;


  17tej ntoo cab yuav ua wb tej nqaaj tse, hab tej ntoo thuv yuav ua wb dlaim vuag nthaab.


  


  Xalumoos Tej Nkauj 2


  1Kuv yog ib lub nyuas paaj ntoos kws nyob huv Saloos, yog lub paaj lilis kws nyob ntawm tej haav.


  Tug Hluas Nraug


  2Zoo ib yaam le tsob paaj lilis kws tuaj xyaw tej maab xuavpaug, nwg yog kuv tug hluas nkauj kws nyob nrug ib tsoom quaspuj.


  Tug Hluas Nkauj


  3Yog muab tug kws kuv hlub pev rua lwm tug txivneej, nwg zoo ib yaam le tsob txiv dluaj kws tuaj xyaw tej ntoo haavzoov ntaag. Kuv nyam nyob huv qaab nwg tug dluab ntxoov ntxoo, hab kuv saaj nwg tej txiv qaab zib kawg nkaus le.


  4Nwg coj kuv moog rua huv lub tsev kws luas npaaj muaj rooj noj rooj haus, nwg tsaa nwg tug chij roog kuv qha has tas nwg hlub kuv.


  5Nwg muab tej txiv maab qhuav rua kuv noj kuas kuv rov muaj zug, hab muab txiv dluaj rua kuv noj ua rua kuv laaj sab kawg! Vim txujkev hlub ua rua kuv tsaus muag.


  6Nwg xyaab loo nwg saab npaab txhumphem tuaj rau kuv ncoo, hab cev loo nwg saab teg xis tuaj puag nkaus kuv.


  7Ib tsoom quaspuj kws nyob huv nroog Yeluxalees, mej ca le coglug rua kuv; ca le coglug rua tej kauv hab tej muaslwj has tas mej yuav tsi tuaj taabkaum wb txujkev hlub.


  Zaaj Nkauj Ob


  Tug Hluas Nkauj


  8Kuv nov tug kws kuv hlub lub suab. Nwg dlha ceev nrooj hlaa tej laaj roob tuaj, dlha ceev heev hlaa tej pov roob lug cuag kuv.


  9Tug kws kuv hlub zoo ib yaam le tug txiv sua kauv, hab zoo ib yaam le tug thaav sai; nwg sawv npuab ntawm saab phaab ntsaa nwg xauj ntawm qhovrais tuaj hab xauj ntawm lub qhov tsev tuaj.


  10Tug kws kuv hlub tsaa ncauj nrug kuv thaam. Tug Hluas Nraug Tug kws kuv hlub, koj ca le tawm tuaj, kuv tug hluas nkauj, koj ca le tawm tuaj nrug kuv moog.


  11Caij ntuj no tub dlhau hab caij ntuj naag tub tu lawm;


  12nyob tim tej ntug nroog, paaj ntoos tawg ntsaa ab. Taamsim nuav yog lub caij hu nkauj lawm ntaag; nov nquab quaj zum zawg huv tej teb tuaj.


  13Tej txiv ncuavpas taabtom cuab sav; tej txiv maab taabtom tawg paaj zum zawg hab tsw qaab ntxag. Tug kws kuv hlub, ca le tawm tuaj. Kuv tug hluas nkauj, ca le tawm tuaj nrug kuv moog.


  14Koj zoo ib yaam le tug nquab kws moog nkaum huv tej kis zeb. Thov ca kuv pum koj lub ntsejmuag kws ntxim hlub, hab ca kuv nov koj lub suab kws has tej lug qaab zib.


  15Ca le nteg cov maa hab tej mivnyuas maa lug rua wb, ua ntej kws cov maa ntawd yuav lug rhuav wb lub vaaj txiv maab kws taabtom tawg paaj ntsaa ab.


  Tug Hluas Nkauj


  16Tug kws kuv hlub yog kuv tug, hab kuv yog nwg tug. Nwg yug nwg paab yaaj huv lub haav paaj lilis.


  17moog txug thaus sawv ntxuv kws muaj cov cua laaj ntxag tuaj hab qhov tsaus ntuj los pluj moog lawm. Tug nraug xwb kws kuv hlub, rov qaab lug ib yaam le tug txiv sua kauv, hab ib yaam le tug thaav sai kws nyob sau tej roob huv Npethes.


  


  Xalumoos Tej Nkauj 3


  1Txhua mo kws kuv pw sau kuv lub txaaj, kuv ua npau suav toog txug tug kws kuv hlub; kuv nrhav nwg, tabsis nrhav tsi tau le.2Kuv txhaj sawv moog ncig thoob plawg huv lub nroog, moog txhua nrho txhua txujkev luj hab kev miv. Kuv nrhav tug kws kuv hlub nkaus xwb; kuv nrhav kawg, tabsis tsi pum nwg le.3Thaus cov faajxwm kws ncig huv lub nroog pum kuv, kuv nug puab has tas, "Mej puas pum tug kws kuv hlub?"4Thaus kuv ncaim puab moog ib plag xwb kuv txawm ntsib nwg, kuv khawm dlai lag nwg hab tsi pub nwg moog qhov twg le, moog txug thaus kuv coj nwg moog rua huv kuv nam lub tsev, hab moog rua huv chaav tsev kws kuv nam yug kuv.5Ib tsoom quaspuj kws nyob huv nroog Yeluxalees, mej ca le cog lug rua kuv; ca le coglug rua tej kauv hab tej muaslwj has tas, mej yuav tsi tuaj taabkaum wb txujkev hlub.


  Zaaj Nkauj Peb


  Tug Hluas Nkauj


  6Yaam kws taabtom tawm tom taj suabpuam tuaj zoo ib yaam le tej paa tawg nchu, hab tej tshuaj tsw qaab hab tej roj tsw qaab kws cov tub laag tub luam muag ntawd yog dlaabtsi?7Xalumoos taabtom tuaj, nwg nyob quas tsawg sau nwg lub zwmtxwv; muaj rau caum leej tubrog tsomkwm nwg tuaj, yog cov tubrog kws muaj zug tshaaj huv cov Yixalayees.8Puab cov ntawd puavleej txawj tua ntaaj heev; hab puab yog cov tubrog kws txawj ntaus rog kawg le. Puab txhua tug puavleej tuav rawv ntaaj ntawm teg, hab npaaj rawv tog sis tua thaus tsaus ntuj.9Vaajntxwv Xalumoos muab cov ntoo kws coj peg tebchaws Lenpanoos tuaj ua nwg lub zwmtxwv.10Lub zwmtxwv ntawd muab nyaj vuam tej ceg huv tuabsi; dlaim kws thaiv nrau nrausqaum yog muab kub ua, dlaim ntaub tsaamxem kws pua lub zwmtxwv yog cov quaspuj huv nroog Yeluxalees ntus.11Cov quaspuj huv Xi-oos, ca le tawm tuaj saib Vaajntxwv Xalumoos; nwg ntoo rawv lub mom kub kws nwg nam muab rua nwg ntoo nub txis tshoob, nub kws nwg muaj kev zoo sab hab txaus sab kawg nkaus.


  


  Xalumoos Tej Nkauj 4


  Tug Hluas Nraug


  1Tug kws kuv hlub, ua caag koj yuav zoo nkauj ua luaj! Koj ob lub qhovmuag kws nyob saab huv dlaim ntaub kws npug koj lub ntsejmuag ci hob ntxim hlub kawg le; koj cov plaubhau ntxhee yeeg ib yaam le paab tshis kws dlha peg tej pov roob Nkile-as lug.2Koj cov nav dlawb ib yaam le paab yaaj kws luas nyavnyuas muab txav plaub hab ntxuav taag. Txhua tug puavleej yug mivnyuas ntxaib tsi muaj ib tug mooj le.3Koj ob dlaim tawvncauj zoo ib yaam le pluaj ntaub lab; thaus koj has lug, ua caag koj ob dlaim tawvncauj ntxim hlub ua luaj. Koj ob saab plhu zoo ib yaam le ob saab txiv ntsab pobkws nyob huv dlaim ntaub kws npug koj lub ntsejmuag.4Koj lub cejdlaab zoo ib yaam le Daviv lub chaw tsomfaaj kws kheej dlu ndlaug leeg, muab ib txuj saw dial ib txheeb tug ncais rua koj coj puagncig cejdlaab.5Koj ob lub mig zoo ib yaam le ob tug mivnyuas kauv ob tug mivnyuas kauv ntxaib kws taabtom noj zaub huv lub haav paaj lilis.6Kuv yuav nyob sau lub pov roob kws muaj tshuaj tsw qaab, lub pov roob kws muaj tej ntoo tsw qaab moog txug thaus sawv ntxuv kws muaj cua ntsawj laajntxagtuaj, hab qhov tsaus ntuj pluj moog lawm.7Tug kws kuv hlub, ua caag koj zoo nkauj ualuaj; ua caag koj yuav zoo ua luaj tsi muaj ib qhov phem le.8Kuv tug nkaujnyaab, koj ca le nqeg sau Roob Lenpanoos lug nrug kuv moog; koj ca le nqeg sau Roob Lenpanoos lug cuag kuv. Koj ca le nqeg sau Roob Amanas lug, ca le nqeg sau Roob Xenis hab sau Roob Helemoos, qhov chaw kws tej tsuv ntxhuav hab tsuv txaij nyob lug.9Kuv nplooj sab, kuv tug nkauj nyaab, koj ob lub qhovmuag kws saib ntsoov kuv, hab tej saw kws koj coj ntawm cejdlaab tub nyag kuv nplooj sab lawm.10Koj txujkev hlub ua rua kuv txaus sab kawg nkaus le. Kuv nplooj sab hab kuv tug nkauj nyaab, koj txujkev hlub zoo tshaaj tej cawv txiv maab, koj tej tshuaj tsw qaab tseem tsw qaab tshaaj tej txumlom lawm hab.11Tug kws kuv hlub, koj ob dlaim tawv ncauj qaab npaum le zib ntaab koj tug nplaig yog kua mig hab yog zib ntaab rua kuv. zib ntaab hab kua mig nyob huv koj tug qaab nplaig. Koj cev rig tsho tsw qaab ntxag le tug ntxhab peg Lenpanoos.12Kuv nplooj sab, kuv tug nkauj nyaab, koj yog lub vaaj kws nyob nraim nkoog, lub vaaj kws xov laajkaab thaiv, hab lub qhovdlej kws tub muaj tswv lawm;13nyob huv lub vaaj ntawd tej txiv ntoo hlub zoo heev. Tej txiv ntoo ntawd hlub mog nyoos ib yaam le tej txiv ntsab pobkws hab txi txiv zoo kawg nkaus le. Nyob qhov ntawd tsw qaab ntxag le henas hab naj,14Xafiloos, kalamus hab kinamoos; lossis tsw qaab ntxag le txhua yaam tshuaj tsw qaab. Muaj tej nroj mules hab alau-es tuaj huv lub vaaj ntawd nrug txhua yaam ntoo tsw qaab kws siv ua tej tshuaj tsw qaab tshaaj plawg.15Yog lub vaaj kws muaj qhov dlej txhawv, yog tug dlej kws ndlwg ntshab si, yog tug dlej kws txhawv hab ndlwg peg Roob Lenpanoos lug.


  Tug Hluas Nkauj


  16Cov cua saab qaumteb, ca le sawv! Cov cua saab qaabteb, ca le ntsawj tuaj rua huv kuv lub vaaj; kuas tej paa tsw qaab ntxag moog rua txhua qhov. Ca tug kws kuv hlub tuaj rua huv nwg lub vaaj, hab ca nwg lug noj tej txiv ntoo kws qaab tshaaj plawg.


  


  Xalumoos Tej Nkauj 5


  Tug Hluas Nraug


  1Kuv nplooj sab, kuv tug nkauj nyaab, kuv tub tuaj rua huv kuv lub vaaj lawm. Kuv tuaj dle kuv tej txumlom hab tej nroj mules kws tsw qaab; kuv taabtom noj tej tsev ntaab hab tej zib ntaab; kuv taabtom haus tej cawv txiv maab hab tej kua mig.


  Cov Quaspuj


  Cov phoojywg, ca le noj hab haus moog txug thaus kws mej qaug rua txujkev hlub lawm tsaiv!


  Zaaj Nkauj Plaub


  Tug Hluas Nkauj


  2Kuv pw tsaug zug lawm, tabsis kuv lub sab yeej tsim pis dlheev le, kuv ua npau suav toog nov tug kws kuv hlub tuaj khob qhovrooj;


  Tug Hluas Nraug


  Tug kws kuv hlub, kuv nplooj sab, kuv tug nquab, ca le qheb qhovrooj rua kuv lug tsev; kuv lub taubhau ntub lwg hab ntsu tej lwg thaus ib taag mo taag le lawm.


  Tug Hluas Nkauj


  3Kuv tub hle khaub dluag lawm; vim le caag kuv tseem rov naav dlua hab? Kuv tub ntxuav kuv txhais kutaw lawm, vim le caag kuv tseem rov tsuj aav dlua hab?4Tug kws kuv hlub cev nwg txhais teg ntawm qhovrooj lug, ua rua kuv lub sab dlha tig toog thaus nwg nyob ze kuv.5Kuv tub npaaj tog qheb qhovrooj rua nwg lug tsev lawm. Kuv muab tshuaj tsw qaab mules pleev kuv txhais teg, kuv cov ntiv nteg puavleej pleev tshuaj mules huv tuabsi. kuv maam cev teg moog tuav tug laag qhovrooj.6Kuv qheb qhovrooj rua tug kws kuv hlub lug tsev, tabsis sov nwg tub moog rua qhovtwg lawm. Ua caag kuv xaav nov nwg lub suab ua luaj le! Kuv tawm moog nrhav nwg, tabsis nrhav tsi tau; kuv hu nwg tabsis tsi nov nwg teb.7Cov tub faajxwm kws zuv lub nroog ntsib kuv; puab muab kuv ntaus ua rua kuv tej nqaj ntsuab taag; cov tub faajxwm ntawm tug ntsaa yeej muab kuv dlaim ntaub npug ntsejmuag dlua.8Ib tsoom quaspuj kws nyob huv lub nroog Yeluxalees, mej ca le coglug rua kuv, yog mej ntsib tug kws kuv hlub; mej ca le qha rua nwg has tas kuv mob vim txujkev hlub.


  Cov Hluas Nkauj


  9Tug kws zoo nkauj tshaaj ib tsoom quaspuj huv tuabsi, puas yog tug kws koj hlub txawv dlua le lwm tug? Dlaabtsi ua rua tug kws koj hlub zoo tshaaj tug kws luas lwm tug hlub, txhaj tsimnyog kuas peb cog lug rua koj?


  Tug Hluas Nkauj


  10Tug kws kuv hlub zoo nraug hab muaj zug heev; nwg yog ib tug kws nto npe tshaaj plawg nyob rua huv ib txheeb leej ntawd.11Nwg lub ntsejmuag yog tej tseem kub hab dlu ndlaug leeg; nwg cov plaubhau ntev nplwg loo dlub ncab le tug uab laag.12 NWg ob lub qhovmuag zoo nkauj ib yaam le cov nquab nyob lawv ntug dlej, cov nquab kws dlaa tej kua mig hab sawv nplawg nta lawv ntug dlej.13NWg lub plhu zoo ib yaam le lub vaaj kws muaj tshuaj tsw qaab hab txumlom puv nkaus tsw qaab ntxag, nwg ob dlaim tawvncauj zoo ib yaam le tej paaj lilis kws ntub tshuaj mules.14NWg ob txhais teg zoo nkauj kawg nkaus, nwg coj tej nplhaib kws muaj nqes tshaaj plawg. Nwg lub cev ntaaj ntsug ndlaug leeg dlu lug ib yaam le tug kaug ntxhw; muab tej hlaws xafiles dlai thoob plawg rua nwg lub cev.15Nwg ob txhais ncej qaab zoo ib yaam le tej qai zeb kws muab cog rua sau thooj tseem kub; nwg lub cev ntaaj ntsug zoo ib yaam le lub Roob Lenpanoos kws muaj tej ntoo cab tuaj puagncig.16Nwg lub ncauj has lug qaab zib ntxim nwj; nwg lub cev ntaaj ntsug ntxim nyam hab txaus sab kawg le. Cov ntxhais huv nroog Yeluxalees, tug kws kuv nyam hab hlub zoo le nuav ntaag.


  


  Xalumoos Tej Nkauj 6


  Cov Quaspuj


  1Tug hluas nkauj kws zoo nkauj tshaaj plawg, tug kws koj hlub moog qhovtwglawm? Qha rua peb saib tug kws koj hlub moog rua txujkev twg lawm, peb txhaj paub nrug koj nrhav nwg.


  Tug Hluas Nkauj


  2Tug kws kuv hlub moog rua huv nwg lub vaaj, qhov chaw kws muaj tej ntoo tsw qaab lawm. Nwg tso nwg cov tsaj moog noj zaub huv vaaj hab nwg moog dle tej paaj lilis.3Tug kws kuv hlub yog kuv tug hab kuv yog nwg tug; nwg tso nwg cov yaaj moog noj zaub huv lub haav paaj lilis.


  Zaaj Nkauj Tsib


  Tug Hluas Nraug


  4Tug kws kuv hlub, koj zoo nkauj ib yaam le lub nroog Tilexas, hab ntxim nyam le lub nroog Ye luxalees. Hab zoo ib yaam le thaus kuv pum tej nroog luj ua rua kuv hlu ib suab.5Ca le tig koj ob lub qhovmuag kws saib kuv moog rua lwm qhov; puab taabtom nteg kuv ca; koj cov plaubhau ntxhee yeeg ib yaam le paab tshis kws dlha peg tej pov roob Nkile-as lug.6Koj cov nav dlawb ib yaam le paab yaaj kws tawm huv qhov chaw luas ntxuav lug; txhua tug puavleej yug mivnyuas ntxaib tsi muaj ib tug mooj le.7Koj ob saab plhu zoo le ob saab txiv ntsab pobkws nyob saab huv dlaim ntaub kws npug koj lub ntsejmuag.8Vaajntxwv muaj rau caum tug puj vaajntxwv, yim caum tug nam yau, hab muaj hluas nkauj coob heev suav tsi txheeb.9Tabsis kuv tsuas hlub ib tug xwb, nwg ntxim kuv sab npaum le tug nquab; nwg yog nwg nam tuab tug ntxhaisnkausxwb, nwg yog tug kws nwg nam hlub tshaaj plawg. Txhua tug quaspuj puavleej saib nwg hab qhuas nwg; Vaajntxwv cov puj vaajntxwv hab cov nam yau puavleej hu nkaui qhuas nwg.10Tug quaspuj nuav yog leejtwg? Saib mas tshab le thaus sawvntxuv, nwg zoo nkauj heev hab ci ntsaa ab ib yaam le lub nub lossis lub hli.11Kuv tub nqeg moog rua huv lub haav ntoo txiv qaab rog lawm, moog saib tej ntsuag ntoo kws nyob huv lub haav, moog saib tej maab kws taabtom ua cos pib hlaav nplooj hab tej ntoo txiv ntsab pobkws kws tawgpaaj.12Kuv ibce tshee nyo; vim koj ua rua kuv qaug rua txujkev hlub ib yaam le nyob huv lub tsheb neeg kws caij moog ntaus rog.


  Cov Quaspuj


  13Tug hluas nkauj Sulas, ca le seev cev, seevcev los mas! Ca peb saib koj seev cev.


  Tug Hluas Nkauj


  Vim le caag mej txhaj xaav saib kuv thaus kuv seevcev nyob nruab nraab ntawm ob paab tuabneeg?


  


  Xalumoos Tej Nkauj 7


  Tug Hluas Nraug


  1Koj yog ib tug hluas nkauj kws zoo nkauj tshaaj plawg huv tuabsi! Koj txhais kutaw kws rau khau khab ua caag zoo nkauj ua luaj. Koj ob txhais ncejqaab ntug ntoob zoo nkauj ib yaam le tej nplhaib kws luas nchuav.2Koj lub ntaws zoo ib yaam le lub ntim kws rau cawv txiv maab tsi nqhuab le. Koj lub plaab mog zoo ib yaam le teg nplej kws muaj paaj lilis nyob puagncig.3Koj ob lub mig zoo ib yaam le ib nkawm mivnyuas kauv ntxaib.4Koj lub cejdlaab zoo ib yaam le lub chaw tsomfaai kws muab kaug ntxhw ua. Koj ob lub qhovmuag zoo ib yaam le tej paag dlej huv lub nroog Hesenpoos kws nyob ze lub roojvaag ntawm lub nroog luj. Koj tug caajntswg ntxim nyam ib yaam le lub chaw tsomfaaj peg Lenpanoos kws yog qhov chaw faajxwm lub nroog Damaxes.5Koj lub taubhau tsaa sab ib yaam le lub Roob Kalemees. Koj cov plaubhau ci ndlaug leeg le cov xuv ntaub tsuj; cov plaub ntawd zoo nkauj kawg le; ua rua vaajntxwv tsi ncu qaab moog kev.6Ua caag koj zoo nkauj hab ntxim sab ua luaj! Tug kws ntxim hlub, ua caag koj yuav zoo tau txaus sab ua luaj!7Koj lub cev yag ib yaam le tugtoovlaaj, hab koj ob lub mig zoo ib yaam le ob tauv txiv toovlaaj.8Kuv yuav nee tsob toovlaaj hab dle nwg cov txiv. Kuv saib koj ob lub mig zoo ib yaam le tauv txiv maab nyeg, koj ua paa tsw qaab ntxag ib yaam le tej paa txiv dluaj.9Hab koj lub qhovncauj zoo le cov cawv txiv maab kws qaab tshaaj plawg.


  Tug Hluas Nkauj


  Ca cov cawv txiv maab nrug ncaaj nraim moog rua ntawm tug kws kuv hlub, ndlwg moog ywg nwg ob dlaim tawvncauj hab nwg cov nav.


  10Kuv yog tug kws kuv hlub tug, hab nwg yeej xaav tau kuv kawg le.11Tug kws kuv hlub, ca le tawm tuaj, wb moog rua saab nrau ntug nroog hab moog pw ib mos huv tej zog.12Wb yuav sawv ntxuv moog saib lub vaaj txiv maab, saib tei maab puas tau cuab hlaav nplooj, saib tej cos paaj puas tau tawg, hab saib tej ntoo txiv ntsab pobkws puas tau tawg paaj. Nyob qhov ntawd kuv maam muab kuv txujkev hlub rua koj.13Koj yuav nov tej zaub ntug hauvpaug tsw qaab ntxag, hab txhua yaam txiv kws wb nyam noj yeej nyob ze ntawm wb qhovrooj, tug kws kuv hlub, kuv yeej khaws tej txiv qub hab tshab kws zoo tshaaj plawg rua koj.


  


  Xalumoos Tej Nkauj 8


  1Kuv xaav has tas kheevlaam koj yog kuv tug nug kws kuv nam pub mig rua noj ntawm nwg lub xubndlag. Yog kuv moog ntsib koj nyob ntawm kev, kuv yuav nwj kag koj hab yuav tsi muaj leejtwg xaav le caag.2Kuv yuav coj koj moog rua huv kuv nam lub tsev, hab koj yuav qha txujkev hlub rua kuv. Kuv yuav muab cov cawv kws qaab heev rua koj haus, yog kuv cov cawv txiv ntsab pobkws kws tsw qaab ntxag.3Koj saab teg txhumphem yuav ua kuv lub tog rau ncoo hab koj saab teg xis yuav puag kuv pw.4Ib tsoom quaspuj kws nyob huv lub nroog Yeluxalees, mej ca le coglug rua kuv has tas, mej yuav tsi tuaj taabkaum wb txujkev hlub.


  Zaaj Nkauj Rau


  Cov Quaspuj


  5Leejtwg taabtom tuaj tom tajsuabpuamtuaj, hab nwg txhais teg tuav rawv tug kws nwg hlub?


  Tug Hluas Nkauj


  Kuv tsaa koj sawv huv qaab tsob txiv dluaj kws yog qhov chaw yug koj.6Tsi xob muab koj lub sab hlub leejtwg, tabsis ca hlub kuv xwb; koj tsi xob tuav leejtwg teg le, tabsis tuav kuv teg xwb. Txujkev hlub muaj zug ib yaam le txujkev tuag; txujkev khib muaj zug ib yaam le lub qhov ntxaa nwg cig ib yaam le nplaim tawg hab kub ib yaam le suavtawg.7Muab dlej tua los tsi tau; dlej fuam tuaj nyaab los yeej tsi tuag. Tabsis yog leejtwg muab nyaj txag moog yuav txujkev hlub nwg yuav raug thuam luj kawg nkaus.


  Tug Hluas Nkauj Cov Nug


  8Peb muaj ib tug muam yau, nwg ob lub mig tseem tsi tau o. Peb yuav ua le caag rua nwg thaus kws muaj ib tug tub hluas tuaj yuav nwg ua quaspuj?9Yog has tas nwg yog ib saab phaab ntsaa, peb yuav muab nyaj ua ib lub chaw tsomfaajruanwg. Yog has tas nwg yog ib lub roojvaag, peb yuav muab tej txag ntoo cab lug thaiv nwg.


  Tug Hluas Nkauj


  10Kuv yog saab phaab ntsaa, kuv ob lub mig yog ob lub chaw tsomfaaj. Tug kws kuv hlub yeej paub has tas, yog kuv moog nrug nwg nyob mas kuv yuav tau txais kev kaaj sab lug xwb.


  Tag Hluas Nraug


  11Xalumoos muaj ib lub vaaj txiv maab nyob ntawm Npa-aas Hamoos. Nwg muab lub vaaj ntawd rua cov tuabneeg ua teb cog txiv maab; puab ib leeg them ib txheeb lub nyaj rua nwg.12Xalumoos, koj ca le txais ib txheeb lub nyaj kws yog koj tug zoo sab hlo, cov ua teb tau txais ib leeg ob puas lub nyaj ua nqe zug; lub vaaj txiv maab ntawd yog kuv tug.13Tug kws kuv hlub, thov ca kuv nov koj lub suab has lug huvvaajtuaj; kuv cov phoojywg los tog ntsoov noog koj has lug xwb.


  Tug Hluas Nkauj


  14Tug kws kuv hlub, ca le lug cuag kuv ib yaam le tug kauv lossis tug thaav sai kws nyob sau roob qhov chaw kws muaj tej nroj tsw qaab.

  Yaxayas 1


  1Zaaj ywgtoog kws Vaajtswv qha rua Amauxes tug tub Yaxayas, kuas nwg pum txug cov Yudas hab lub nroog Yeluxalees, thaus lub sijhawm kws Uxiyas, Yauthaas, Ahas hab Hexekiyas puab ua vaajntxwv kaav cov Yudas.


  Vaajtswv Tshev Nwg Tsaav Tuabneeg


  2Tug Tswv has tas, "Lub ntuj hab lub nplajteb, ca le noog tej lug kws kuv has! Tej mivnyuas kws kuv yug hab tu hlub tau ntxeev sab rua kuv.3Nyuj paub has tas leejtwg yog nyuj tug tswv, hab neeg luav paub has tas lub dlaab zaub kws tug tswv pub rua neeg luav noj nyob qhovtwg. Tabsis cov Yixalayees tsi paub puab tug Tswv, kuv tsaav tuabneeg tsi totaub hlo le."4Tsaav tuabneeg kws ua txhum, mej yog cov kws muaj kev txhum luj. Cov noob kws ua phem ua qas, cov mivnyuas kws ua kev puamtsuaj! Mej tau tso tug Tswv tseg lawm. Mej tau tuam mom cov Yixalayees tug Vaajtswv kws dlawbhuv hab tig nrausqaum rua nwg.5Vim le caag mej pheej yuav tsim kev nyuaj sab hab ntxeev sab tsi tseg le? Mej puas xaav kuas kuv rau txim rua mej ntxiv? Mej tej taubhau tub ua kav txhaab thoob plawg, hab mej tej sab tej ntsws tub mob ncug nco lawm.6Txij ndlua huv kutaw moog nto plawg sau taubhau, thoob plawg mej lub cev tub tsi muaj ib qho zoo le; tsuas pum o, dloog hab ua qhov txhaab xwb. Mej tub tsi qhwv mej tej qhov txhaab, tsi tu kuas zoo hab muab tshuaj rua le.7Mej lub tebchaws nyob qhuav qhawv tseg, mej tej nroog kub nyab taag tshuav txhaa aav lawm xwb. Lwm tsaav tuabneeg tuaj txeeb mej lub tebchaws kaav taabmeeg mej, hab muab txhua yaam kws mej muaj ua puamtsuaj taag.8Tug Tswv tub muab Xi-oos tug ntxhais tso povtseg zoo le lub tsev pheebsuab kws nyob huv lub vaaj txiv maab lossis zoo le lub tsev kws nyob huv dlaim teb dlib lossis zoo le lub nroog kws luas vij lawm.9Yog has tas tug Tswv kws muaj fwjchim luj tsi paab kuas peb qee leej dlim, peb yuav zoo ib yaam le lub nroog Xaudoos hab lub nroog Kaumaulas ntaag.10Cov tuabneeg kws kaav lub nroog Xaudoos, mej ca le noog tug Tswv tej lug los mas! Cov tuabneeg kws nyob huv lub nroog Kaumaulas, mej ca le tig qhovntsej noog peb tug Vaajtswv tej lug qha.11Tug Tswv nug has tas, "Tej khoom kws mej coj tuaj fij ntau heev rua kuv ntawd, puas tseemceeb rua kuv? Tej yaaj hab tej roj tsaj kws mej muab tuaj hlawv fij rua kuv, dlhuav kuv heev lawm. Kuv yeej tsi txaus sab yuav tej ntshaav yaaj, ntshaav nyuj hab ntshaav tshis ntawd le.12Leejtwg kuas mej nqaa tej nuav tuaj rua kuv thaus mej tuaj pehawm kuv? Leejtwg kuas mej ua tej nuav, hab ncig moog ncig lug ntawm kuv lub Tuamtsev?13Tseg tsi xob nqaa mej tej khoom fij kws tsi muaj nqes tuaj lawm! Kuv dlhuav mej tej paa moov tshuaj tsw qaab kws mej hlawv ntawd kawg le. Kuv tiv tsi taug mej tej rooj noj rooj haus kws mej ua thaus Hli Xab, tej nub Xanpataus hab thaus mej tuaj txoos ua ke ua kevcai; mej ua txhum vim mej ua tsi ncaaj.14Kuv ntxub qhov kws mej ua rooj noj rooj haus thaus Hli Xab, hab tej nub Xanpataus. Tej ntawd yog lub nraa kws kuv dlhuav ris heev lawm.15"Thaus mej tsaa teg thov kuv, kuv yuav tsi saib mej. Txawm yog mej yuav thov ntev npaum le caag los kuv yuav tsi noog, rua qhov mej tej teg tua tuabneeg.16Ntxuav kuas mej huv; tso plhuav tej kev phem kev qas kws kuv pum mej ua nuav tseg. Tso plhuav kev phem kev qas tseg17hab xyum ua tuabneeg zoo, nrhav kev ncaaj nceeg, paab tej tuabneeg kws raug tsimtxom, ua ncaaj rua cov mivnyuas ntsuag hab paab cov pujntsuag."18Tug Tswv has tas, "Peb ca le lug sis has txug zaaj nuav. Txawm yog mej tej kev txhum yuav lab cuag ntshaav, kuv yuav ua kuas dlawb paug le dlaus, Txawm yog mej tej kev txhum dlub dloog ncab los kuv yuav ua kuas dlawb paug le tej plaub yaaj.19Yog mej noog kuv lug, mej yuav tau noj txhua yaam zoo kws cog huv lub tebchaws nuav;20tabsis yog mej tsi noog kuv lug, mej ua tuabneeg sab tawv hab ntxeev sab, mej yuav raug kev pluj kev tuag. Kuv yog tug Tswv kws has tej lug nuav ntaag."


  Lub Nroog Yeluxalees Ua Txhum


  21Lub nroog kws muaj kev ncaaj nceeg, nwgnuav dlhau moog ua namndlav, thaus u muaj tuabneeg ncaaj nceeg nyob puv nkaus huv, tabsis nwgnuav tshuav cov tuabneeg tua tuabneeg nyob lawm xwb.22Lub nroog Yeluxalees, yaav taag lug koj zoo ib yaam le cov tseem nyaj, tabsis nwgnuav mej tub tsi muaj nqes le lawm. Yaav taag lug koj zoo le tej cawv txiv maab kws qaab heev, tabsis nwgnuav koj zoo ib yaam le cov cawv kws tov dlej lawm xwb.23Koj cov numtswv tau ntxeev sab, hab thooj sab koom ntsws nrug cov tuabneeg tubsaab; puab txaus sab rua tej nyaj kws luas coj tuaj xab hab tej khoom pub. Puab tsi paab txheem cov mivnyuas ntsuag huv tsev tu plaub, hab tsi noog cov puj ntsuag tej lug peev.24Yog le ntawd, koj ca le noog tug TSWV kws muaj Fwjchim Luj kawg nkaus kws yog cov Yixalayees tug Vaajtswv has tas, "Kuv yuav ua pauj rua mej kws yog kuv cov yeebncuab, kuas mej txhaj yuav tsi ua txhum rua kuv ib zag ntxiv lawm.25Kuv yuav tawmtsaam koj, kuv yuav muab koj tej teev dlub ntxuav kuas dlawb, hab yuav so koj qhov ceb kuas huv.26Kuv yuav pub kuas koj muaj cov thawjcoj hab cov tuavxaam ib yaam le thaus u koj muaj lawm. Ces luas txhaj yuav hu koj ua lub nroog kws zoo hab ncaaj nceeg."27Vim Vaajtswv yog tug ncaaj nceeg, nwg txhaj cawm lub nroog Yeluxalees, hab txhua tug kws tso kev txhum tseg lawm kuas dlim.28Tabsis cov tuabneeg kws ntxeev sab rua Vaajtswv hab cov tuabneeg kws ua txhum, nwg yuav muab tsuj kuas puamtsuaj; txhua tug kws tso nwg tseg lawm, nwg yuav muab tua huv tuabsi.29Koj yuav raug txaajmuag, vim mej txaus sab rua tej ntoo qheb ntawd; koj yuav poob ntsejmuag, vim tej vaaj tseemceeb kws koj tau xaiv.30Koj yuav qhuav ntsws ntsee ib yaam le tug ntoo qheb kws tub tuag lawm, hab ib yaam le lub vaaj kws tsi muaj tuabneeg ywg dlej.31Vim puab tej kev ua phem ua qas, cov tuabneeg muaj zug yuav raug kev puamtsuaj, ib yaam le suavtawg kub tej quavnyaab hab tsi muaj leejtwg tua tau le.


  


  Yaxayas 2


  Txujkev Thaajyeeb Kws Nyob Moog Ibtxhis


  (Mikhas 4.1-3)


  1Tej lug kws Vaajtswv qha rua Amauxes tug tub Yaxayas kuas has rua cov Yudas hab lub nroog Yeluxalees:2Yaav tom ntej nuav lub roob kws lub Tuamtsev nyob rua sau, yuav sab dlua tej hauv roob txhua lub huv tuabsi, ntau tsaav tuabneeg yuav sau nthwv tuaj rua sau lub roob ntawd.3Ntau tsaav tuabneeg yuav tuaj hab has tas, "Peb ca le moog sau tug Tswv lub roob, moog kuas txug sau cov Yixalayees tug Vaajtswv lub Tuamtsev. Nwg yuav qha peb tej kws nwg xaav kuas peb ua; peb yuav taug txujkev kws nwg xaiv rua peb taug. Vaajtswv tej lug qhuab qha tawm huv lub nroog Yeluxalees tuaj; hab nwg has lug huv Xi-oos tuaj rua nwg tsaav tuabneeg."4Nwg yuav ua tug txav txim rua txhua tsaav tuabneeg, puab yuav muab puab tej ntaaj hab rag lug ntaus ua khais, hab muab tej muv ntaus ua lag. Ntau tsaav tuabneeg yuav tsi ua tsuv ua rog hab yuav tsi muaj leejtwg npaaj cuabyeej sis nkaug sis tua ntxiv le lawm.5Yakhauj cov xeebntxwv, nwgnuav peb ca le taug txujkev kaaj nrig kws tug Tswv tub pub rua peb lawm.


  Cov Tuabneeg Khaavtheeb Yuav Raug Puamtsuaj


  6Vaajtswv, koj tau muab koj tsaav tuabneeg kws yog Yakhauj cov xeebntxwv tso povtseg lawm; rua qhov puab lub tebchaws puv nkaus cov tuabneeg ua khawvkoob kws tuaj saab nubtuaj tuaj hab tuaj huv tebchaws Filitees tuaj. Puab xyum ua lawv le cov tuabneeg txawv tebchaws ua.7Puab lub tebchaws muaj nyaj muaj kub nplua mag, hab puab tej nyaj txag yeej tsi paub taag ib zag le. Puab lub tebchaws los muaj neeg nyob puv nkaus huv, hab puab ua tsheb neeg tsi paub tso tseg le.8Mlom nyob puv nkaus huv puab lub tebchaws, hab puab pe tej kws puab txhais teg puab.


  9Puab txhua tug yuav raug txu fwjchim hab poob ntsejmuag. Tug Tswv, thov tsi xob zaam txim rua puab hlo le!


  10Puab yuav tsiv moog nkaum huv tej qhov tsua sau tej roob tsuas, lossis khawb qhov nkaum kuas dlim tug Tswv txujkev chim, hab tsiv nkaum nwg lub fwjchim hab tug tshwjchim kws ci ntsaa ab!11Nub ntawd cov tuabneeg khaavtheeb yuav raug txu fwjchim hab thaus ntawd cov tuabneeg sab phem yuav raug kev puamtsuaj. Ces Vaajtswv tuab leeg xwb txhaj le yog tug zoo tshaaj plawg.12Nub ntawd tug Tswv kws muaj Fwjchim Luj kawg nkaus yuav muab txhua tug kws muaj fwjchim, txhua tug kws khaavtheeb hab cov tuabneeg kws xaav ua tug luj txu fwjchim kuas taag.13Nwg yuav ua kuas cov ntoo cab peg Roob Lenpanoos hab taagnrho cov ntoo qheb huv tebchaws Npasaas puamtsuaj taag huv tuabsi.14NWg yuav rhuav tshem tej roob sab hab tej hauv roob kuas puamtsuaj,15rhuav txhua lub chaw tsomfaaj hab tawmtsaam tej ntsaa yeej kws txhim zeb khov kho;16tawmtsaam lub nroog Talasis tej nkoj hab tej nkoj kws zoo nkauj kuas tawg taag.17Cov tuabneeg khaavtheeb yuav raug txu kuas qeg hab muab cov tuabneeg nruj tsiv ua kuas puamtsuaj. Nub ntawd tug Tswv tuableeg yog tug yuav tau ntsejmuag.18Hab tej mlom yuav pluj moog taag huv tuabsi.


  19Tej tuabneeg suavdlawg yuav tsiv moog nkaum taag rua huv tej qhov tsua sau tej roob tsuas hab khawb qhov nkaum kuas dlim tug Tswv txujkev chim, hab tsiv nkaum nwg lub fwjchim hab tug tshwjchim kws ci ntsaa ab thaus nwg nqeg lug cu lub nplajteb nuav.20Nub ntawd, puab yuav muab tej nyaj tej kub, hab tej mlom kws puab puab, coj moog povtseg kuas taag huv tuabsi hab tso tseg rua tsuag hab puav lug ua zeg rua.21Thaus Vaajtswv nqeg lug cu lub nplajteb, tej tuabneeg suavdlawg yuav tsiv moog nkaum huv tej qhov aav hab qhov tsua sau tej roob tsuas, kuas txhaj tsiv dlim nwg txujkev chim, nwg lub fwjchim hab tug tshwjchim kws ci ntsaa ab.


  22Tsi xob tso sab rua cov tuabneeg kws txawj tuag. Puab muaj nqes npaum le caag?


  


  Yaxayas 3


  Txav Txim rua Lub Nroog Yeluxalees hab Cov Yudas


  1Tug TSWV kws yog Vaajtswv tug muaj Fwjchim Luj kawg nkaus, muab txhua tsaav yaam hab txhua tug tuabneeg kws nyob huv lub nroog Yeluxalees hab huv lub tebchaws Yudas kws cov tuabneeg ca sab ntsoov rua, tshem huv tuabsi moog. Nwg tseem muab puab tej zaub mov hab puab tej dlej,2puab cov tuabneeg muaj zug hab cov tubrog, cov txav txim hab cov povthawj, cov tuabneeg ua khawvkoob, hab cov txwjlaug,3tug thawj kws saib tsib caug leej tubrog hab cov thawj coj kws nrhav kev vaammeej, cov tuavxaam tebchaws, hab txhua tug tuabneeg kws txawj khawvkoob tshem huv tuabsi moog.4Tug Tswv yuav ca puab cov tub hluas kws tsi tau paubtaab ua num ua tswv kaav cov pejxeem.5Cov pejxeem ib leeg yuav tsimtxom ib leeg. Cov tub hluas yuav tsi fwm tej kev txwjlaug, hab cov tuabneeg tsi muaj meejmom yuav tsi fwm puab cov numtswv.6Thaus lub sijhawm ntawd ib tug huv ib xeem yuav has rua puab ib tug kwvtij has tas, "Koj yog tug kws tseem tshuav rig tsho naav; koj ca le lug ua tug coj peb lub sijhawm kws raug kev txomnyem nuav."7Tabsis nwg teb has tas, "Tsi yog kuv! Kuv tsi kaam paab mej. Kuv los tsi muaj rig tsho naav hab tsi muaj mov noj ib yaam nkaus. Tsi xob tsaa kuv ua tug coj mej."8Qhov tseeb, lub nroog Yeluxalees taabtom raug kev puamtsuaj lawm! Cov Yudas qaug taag rua huv aav! Tej lug kws puab has hab tej num kws puab ua puavleej tawmtsaam Vaajtswv; puab taabmeeg tuammom Vaajtswv le ntaag.9Puab tej kev ua tsi ncaaj yuav rov ua povthawj tawmtsaam puab. Puab taabmeeg ua kev txhum ib yaam le cov tuabneeg Xaudoos ua. Kev puamtsuaj lug raug puab, vim puab lob kev phem lug rua puab.10Has rua cov tuabneeg ncaaj nceeg tas puab yuav muaj kev zoo sab, rua qhov puab yuav tau txais nqe zug zoo vim tej num kws puab ua.11Tabsis cov tuabneeg ua phem yuav raug kev puamtsuaj; tej kws puab tau ua rua lwm tug lawm, yuav rov lug raug puab.12Cov tuabneeg qev nyaj tsimtxom kuv tsaav tuabneeg, hab cov tuabneeg txais nyaj qee tug tswv nyaj tug. Kuv tsaav tuabneeg, mej cov thawjcoj coj mej moog yuam kev lawm. Yog le ntawd, mej txhaj tsi paub moog rua txujkev twg le.


  Tug TSWV Txav Txim rua Nwg Tsaav Tuabneeg


  13Tug TSWV yeej npaaj rawv has nwg rooj plaub; nwg npaaj txhij yuav txav txim rua nwg tsaav tuabneeg.14Tug Tswv coj nwg tsaav tuabneeg, cov thawjcoj hab cov kev txwjlaug tuaj txav txim. Nwg has le nuav: "Mej txeeb luas tej vaaj txiv maab, hab mej moog txeeb cov tuabneeg pluag tej khoom lug ca rua huv mej tej tsev puv nkaus le.  15Mej tsi muaj cai yuam kuv tsaav tuabneeg hab tsimtxom tej tuabneeg pluag. Kuv yog tug Tswv kws muaj Fwjchim Luj kawg nkaus has tej lug nuav."


  Ceebtoom rua Cov Quaspuj huv Yeluxalees


  16Tug Tswv has tas, "Mej saib, cov ntxhais kws nyob huv lub nroog Yeluxalees khaavtheeb heev! Puab moog kev tsaa ntswg nuv rua sau ntuj. Puab ob lub qhovmuag saib ntsoov tej kev phem kws puab xaav ua. Puab rhais ruam moog kev mog nyoos, ua rua tej tswb kws puab coj ntawm puab kutaw nrov zum zawg.17Tabsis kuv yuav rau txim rua puab, kuv yuav chais puab tej plaubhau kuas dlu lug hab ca puab nyob taubhau dlo dlus, kuas puab txaajmuag."18Nub ntawd tug Tswv yuav muab txhua yaam kws cov quaspuj huv Yeluxalees pheej khaavtheeb: tej saw kws puab coj ntawm cejdlaab taws, sau taubhau, ntawm cejdlaab,19tej paugteg kws coj ntawm cejdlaab teg, puab tej phuam kws paav taubhau,20tej mom, tej hum tshuaj tsw qaab kws puab coj rawv ntawm ncej npaab, hab tej hlaab kws sa ntawm dluav;21puab tej nplhaib kws puab coj ntawm ntivteg, tej kauj ntswg kws coj ntawm qhovntswg;22puab tej tab ntev kws zoo heev, tej tsho khuam hab tej naab nyaj;23puab tej tsho ntev, tej phuam ntaub maag, tej phuam paav cejdlaab, hab tej phuam ntev kws puab ntoo sau taubhau, sau huv tuabsi coj moog povtseg.24Puab xaav pleev tshuaj kuas tsw qaab, tabsis puab yuav tsw ntxhab; puab xaav sa tej hlaab kws zoo, tabsis puab yuav rhais tab; puab xaav ntsis plaubhau kuas zoo nkauj, tabsis puab yuav dlo hau; puab xaav naav tej tsoog tsho kws zoo; tabsis puab yuav naav khaub hlaab; puab tej kev zoo nkauj yuav hloov ua kev txaajmuag!25Cov txivneej huv nroog yuav tuag rua nav ntaaj nav rag, hab tej tubrog yuav tuag taag rua huv tshaavrog.26Lub nroog Yeluxalees tej roojvaag yuav quaj qw tu sab heev, hab lub nroog ntawd zoo ib yaam le tug quaspuj labqaab kws nyob huv aav.


  


  Yaxayas 4


  


  1Thaus txug lub sijhawm ntawd xyaa tug quaspuj yuav koom ib tug quasyawg hab has tas, "Peb nrhav rua peb noj peb naav, tabsis thov ca peb hu koj has tas, yog peb tug quasyawg, yog le ntawd, peb txhaj yuav tsi muaj kev nyuaj sab hab txaajmuag has tas peb tsi muaj quasyawg."


  Lub Neej Tshab huv Nroog Yeluxalees


  2Thaus txug lub sijhawm ntawd, tug Tswv yuav ua kuas txhua yaam nroj tsuag hab ntoo huv lub tebchaws ntawd rov tuaj hlub mog nyoos hab zoo nkauj heev. Cov pejxeem Yixalayees kws seem yuav zoo sab hab tau koob meej rua tej qoobloo zoo kws puab ua tau huv tej teb.  3Txhua tug tuabneeg kws seem hab muaj npe teev tseg nyob huv lub nroog Yeluxalees, yog cov kws Vaajtswv xaiv tseg, hab luas hu has tas puab yog cov dlawbhuv.4Thaus ntawd tug Tswv yuav ntxuav Xi-oos cov ntxhais tej kev txhum hab ntxuav tej ntshaav kws nrug rua huv lub plawv nroog Yeluxalees, ntawm nwg lub fwjchim kws yog kev txav txim hab lub rwjchim kws yog nplaim suavtawg.5Ces Vaajtswv tso fuab pus tsaus nti rua sau lub Roob Xi-oos hab tej chaw kws puab sis sau ua ke, nruab nub muaj fuab pus tsaus nti roog tshaav, mo ntuj muaj nplaim tawg cig laam lug pum kev. Vaajtswv tug tshwjchim ci ntsaa ab lug roog lub nroog ntawd.6Nruab nub Vaajtswv lub fwjchim yuav ua dluab ntxoo lug roog lub nroog kuas tshaav tsi xob kub, ua lub chaw rua puab tau nyob hab ua lub tsev rua puab tau nkaum naag xub naag cua.


  


  Yaxayas 5


  Zaaj Nkauj Has Txug Lub Vaaj Txiv Maab


  1Kuv yuav hu nkauj rua tug kws kuv hlub noog, zaaj nkauj nuav has txug nwg lub vaaj txiv maab: tug kws kuv hlub muaj ib lub vaaj txiv maab nyob sau lub ncov roob kws aav zoo heev.2Nwg khawb hab khaws tej pobzeb tawm, nwg cog tej yub txiv maab zoo heev rua. Nwg ua ib lub chaw tsomfaaj zuv tej txiv maab ntawd. Nwg khawb ib lub qhov ua chaw tsuam txiv maab. Nwg tog rawv kuas tej txiv maab sav, tabsis tej txiv maab qaub kawg le.3Nwgnuav mej cov kws nyob huv lub nroog Yeluxalees hab cov Yudas, "Mej ca le txav txim rua kuv hab kuv lub vaaj txiv maab.4Puas tseem tshuav tej yaam dlaabtsi kws tsimnyog kuv ua rua kuv lub vaaj txiv maab ntxiv hab? Vim le caag thaus kuv moog dle cov txiv zoo kws qaab zib, tsua dle tau cov txiv phem kws qaub xwb?5"Nwgnuav kuv qha rua mej paub qhov kws kuv yuav ua rua kuv lub vaaj txiv maab. Kuv yuav muab tej xuv hlau kws xov ncig lub vaaj rhuav povtseg, hab lub vaaj ntawd yuav raug kev puamtsuaj; kuv yuav muab tej ntsaa laajkaab rhuav huv tuabsi povtseg, kuas tej txiv maab ntawd raug luas tsuj rua huv aav.6Kuv yuav ua kuas lub vaaj txiv maab nuav tuaj nroj tsuag; kuas tsi muaj tuabneeg taav ntsis lossis npoog aav rua tej hauvpaug, kuv yuav ca xuavpaug nqai hlau hab xuavpaug rau tshws tuaj laum nwg. Kuv yuav txwv fuab cua kuas tsi muaj naag lug ywg lub vaaj nuav."7Tug Tswv kws muaj Fwjchim Luj kawg nkaus lub vaaj txiv maab yog cov Yixalayees. Cov Yudas yog cov txiv maab kws nwg cog rua. Nwg ca sab ntsoov has tas puab yuav ua tuabneeg zoo, tabsis puab tsua ua tuabneeg tua tuabneeg. Nwg ca sab ntsoov has tas puab yuav ua tuabneeg ncaaj nceeg, tabsis cov tuabneeg kws raug puab tsimtxom thov kuas muaj kev ncaaj nceeg.


  Tej Kev Phem Kws Cov Txivneej Ua


  8Mej yuav raug kev puamtsuaj lauj! Mej yuav ntau lub tsev hab ntau thaaj teb lug ntxiv rua tej kws mej tub muaj lawm. Tsi ntev yuav tsi muaj chaw rua lwm tug nrug mej nyob, tsuas tshuav mej nyob huv lub tebchaws ntawd lawm xwb.9Kuv nov tug TSWV kws muaj Fwjchim Luj kawg nkaus has tas, "Taagnrho tej tsev luj hab zoo nkauj nuav yuav tsi muaj tuabneeg nyob.10Cog kaum paav txiv maab, thaus sav tsuas tsuam tau ib thoob cawv xwb, hab tseb kaum kawm noob nplej, thaus sav tsuas sau tau ib kawm xwb."11Mej yuav puamtsuaj lauj! Mej sawv thaus tsi tau kaaj ntug lug haus cawv, hab nyob tsheej taagmo haus cawv kuas mej qaug.12Thaus mej muaj noj muaj haus, mej ntaus nkauj nogncaas, ntaus nruag, tshuab raaj ntsaws, hab haus cawv. Tabsis mej tsi totaub has tas tug Tswv ua dlaabtsi,13yog le ntawd, mej txhaj yuav raug coj moog ib yaam le cov tuabneeg raug txim. Mej cov thawjcoj yuav tuag tshaib hab mej cov pejxeem yuav tuag nqhes.14Tubtuag teb tshaib nqhes heev, nwg rua ncauj rug tog puab. Tubtuag teb yuav nqog tej numtswv huv lub nroog Yeluxalees nrug cov pejxeem hab puab tej kev lomzem moog kuas taag.15Txhua tug yuav poob ntsejmuag, hab taagnrho tej tuabneeg khaavtheeb yuav raug txu fwjchim.16Tabsis tug Tswv kws muaj Fwjchim Luj kawg nkaus yuav qha nwg lub fwjchim ntawm nwg txujkev ncaaj nceeg, hab Vaajtswv tug dlawbhuv qha nwg txujkev dlawbhuv, thaus nwg txav txim rua nwg tsaav tuabneeg.17Yaaj yuav noj tej nyom tuaj huv tej nroog kws raug puamtsuaj taag, hab tej mivnyuas tshis yuav ntsib lub tshaav zaub kws mog heev.18Mej yuav puamtsuaj lauj! Mej cov kws tsi kaam tso kev txhum tseg.19Mej has tas, "Ca tug TSWV ua lawv le nwg has tas nwg yuav ua, kuas peb txhaj pum yaam kws nwg ua ntawd. Ca cov Yixalayees tug Vaajtswv kws dlawbhuv ua lawv le tej kws nwg tau npaaj tseg lawm, peb txhaj yuav paub."20Mej yuav puamtsuaj lauj! Mej muab tej lug phem ntxeev has ua lug zoo, hab muab tej lug zoo ntxeev has ua lug phem. Mej muab lug qaab zib ntxeev ua lug ab lug dlaw, hab muab lug ab lug dlaw ntxeev has ua lug qaab zib.21Mej cov kws pum has tas mej ntse, hab mej cov kws xaav huv mej lub sab has tas mej ntse, mej yuav raug puamtsuaj lauj!22Cov tuabneeg kws haus cawv ua tau, hab cov tuabneeg sab tawv kws muab cawv sis tov haus, mej yuav raug puamtsuaj lauj!23Tabsis mej txav txim tsi ncaaj, mej yuav tej nyaj xab hab tso tug tuabneeg kws muaj txim tawm nyob ywj sab, hab rau txim rua tug tuabneeg ncaaj nceeg.24Yog le ntawd, nwgnuav tej quavnyaab npleg hab tej nroj puamkhaab kub nyab le caag, mej tej caag yuav lwj, yuav qhuav hab cua yuav muab ntsawj yaa taag ib yaam le ntawd, vim mej tsi leeg paub tug Tswv kws muaj Fwjchim Luj kawg nkaus txuj kevcai kws cov Yixalayees tug Vaajtswv kws dlawbhuv tau qha tseg rua peb lawm.25Tug TSWV chim heev rua nwg tsaav tuabneeg hab nwg tsaa nwg txhais teg rau txim rua puab. Tej hauv roob yuav ua zug koog, hab yuav muab cov tuabneeg tuag tso pawg lug rua huv tej plawv kev ib yaam le tej khoom kws muab povtseg. Txawm yog tub muaj npaum le nuav los tug Tswv tseem chim tsi paub kawg, nwg tseem pheej tsaa nwg txhais teg txav txim taag zug le.26Tug Tswv ua ib yaam cim hu lub tebchaws kws nyob dleb heev, nwg xuav hu kuas puab tuaj tim qaab ntug tuaj cuag nwg. Hab puab tuaj lawm tag lauj! Puab tso saas ceev kawg le.27Tsi muaj leejtwg yuav nkeeg, tsi muaj leejtwg yuav qaug le. Puab yuav tsi tsaug zug ib zag le, puab tej hlaab sa los tsi xoob; tej hlua khau los tsi tu.28Puab tej xub nee los zuag kawg nkaus, hab puab tej neevnti los ntaa txhua raab tshuav qeb lawm xwb, puab cov neeg tej rau tawv ib yaam le pobzeb, hab puab tej tsheb neeg ndlog zoo ib yaam le khaub zeeg cua.29Cov tubrog nyooj lawg ib yaam le tug tsuv ntxhuav kws tum tau tsaj hab kwv moog rua qhov chaw kws tsi muaj tug lug txeeb tau ntawm nwg.30Thaus txug nub ntawd, puab yuav nyooj nrov heev thoob plawg lub tebchaws Yixalayees ib yaam le dlej havtxwv ndlaas. Tig saib lub tebchaws saib! Kev tsaus ntuj hab kev nyuaj sab lug lawm lauj! Kev tsaus ntuj muab kev kaaj laum taag lawm.


  


  Yaxayas 6


  Vaajtswv Hu Yaxayas Ua tug Cev Vaajtswv Lug


  1Xyoo kws Vaajntxwv Uxiyas tuag, kuv pum tug TSWV nyob sau nwg lub zwmtxwv kws nyob sab heev, hab nwg lub tsho nthuav puv nkaus huv lub Tuamtsev.2Muaj ib cov xelafees sawv puagncig tug TSWV; ib tug xelafees twg muaj rau phob tis: ob phob tis npug ntsejmuag, ob phob tis npug lub cev hab ob phob tis yaa.3Puab ib tug has rua ib tug tas: "Dlawbhuv, dlawbhuv, dlawbhuv! Vaajtswv tug kws muaj Fwjchim Luj kawg nkaus nwg yog tug dlawbhuv! Nwg tug tshwjchim ci ntsaa ab thoob plawg huvqaabntuj."4Puab tej suab has lug ntawd ua rua ob tug ncej qhovrooj ua zug koog hab muaj paa nchu auv nab puv nkaus huv lub Tuamtsev.5Kuv tau has tas, "Kuv tsi muaj chaw ca sab rua leejtwg hlo le! Zag nuav kuv tuag lauj, rua qhov tej lug kws kuv has txhua lu puavleej txhum, hab kuv yog ib tug tuabneeg kws nrug cov tuabneeg has lug phem lug qas nyob ua ke xwb. Txawm yog le ntawd los kuv lub qhovmuag tub pum kag tug Vaajntxwv kws yog tug Tswv tug kws muaj Fwjchim Luj kawg nkaus lawm."6Ces txawm muaj ib tug xelafees yaa lug cuag kuv, nwg muab caj tais tau ib lub ncaigtawg cig lab ploog tom lub thaaj nqaa lug rua ntawm kuv.7Nwg tuav nkaus kuv ob dlaim tawvncauj, muab lub ncaigtawg ntawd tso pluav rua ntawm kuv ob dlaim tawvncauj hab has tas, "Nwgnuav koj tej kev txhum tub yaaj taag, hab kuv tub zaam koj lub txim lawm, rua qhov lub ncaigtawg nuav tub chwv koj ob dlaim tawvncauj lawm."8Ces kuv nov tug Tswv nug has tas, "Kuv yuav khaiv leejtwg moog? Leejtwg yuav ua tug sawv peb cev moog?" Ces kuv teb has tas, "Kuv nyob ntawm nuav! Thov khaiv kuv moog!"9Hab nwg has rua kuv tas, "Koj ca le moog, hab has rua cov pejxeem suavdlawg le nuav: 'Mej noog taag noog thab, tabsis mej tsi totaub; mej saib taag saib thab, tabsis mej tsi pum muaj dlaabtsi tshwmsim le.'"10Ces nwg has rua kuv tas, "Ca le ua kuas tsaav tuabneeg nuav lub sab ruag, qhovntsej laag qhovmuag dlig; kuas puab qhovntsej los tsi nov lug, hab puab qhovmuag los tsi pum kev, hab has lug los tsi totaub. Yog tsi ua le ntawd, nyob tsaam puab tsua tig lug cuag kuv, ces kuv khu puab zoo."11Kuv txhaj nug has tas, "Tug Tswv, yuav zoo le nuav moog txug thaus twg?" Tug Tswv teb has tas, "Moog txug thaus tej nroog raug puamtsuaj taag tsi muaj tuabneeg nyob lawm, moog txug thaus tej tsev khoob lug tsi muaj tuabneeg nyob, ca moog txug thaus lub tebchaws nyob qhuav nkuag le tej roob mojsaab qhua. 12Kuv yuav ntab tej tuabneeg tsiv moog pluj qaab ndlais, hab kuas lub tebchaws caj nroj tsuag nyob ntsag tu.13Txawm yog muaj tuabneeg seem nyob huv txug ib feem kaum xwb los puab tseem yuav raug puamtsuaj taag. Hab puab yuav zoo ib yaam le tej ntoo qheb kws luas muab ntuv taag tshuav lub hauvpaug lawm xwb." (Lub hauvpaug ntoo ntawd pev txug Vaajtswv tsaav tuabneeg kws yuav rov hlaav tuaj dlua tshab.)


  


  Yaxayas 7


  Cov Lug Kws Has rua Vaajntxwv Ahas


  1Thaus Yauthaas tug tub Ahas kws yog Uxiyas tug xeebtxwv ua vaajntxwv kaav lub tebchaws Yudas, lub tebchaws tau sawv rog. Lexees kws ua vaajntxwv kaav tebchaws Xilias, hab Lemaliyas tug tub Pekas kws ua vaajntxwv kaav tebchaws Yixalayees tau tuaj tua lub nroog Yeluxalees, tabsis puab txeeb tsi tau.2Thaus muaj tuabneeg moog qha rua Daviv cov xeebntxwv paub has tas, "Cov Xilias tau tuaj tsuam yeej rua huv cheebtsaam Efalayees lawm," nwg lub sab hab nwg cov pejxeem tej sab tshee laim quas txag cuag le cua ntsawj tej ntoo kws nyob huv haav zoov.3Tug Tswv has rua Yaxayas has tas, "Koj coj koj tug tub Se-as Yasus, moog cuag vaajntxwv Ahas. Meb yuav ntsib nwg ntawm ntu kev qhov chaw kws cov tuabneeg ntus ntaub nyob, ntawm tug kwj dleg kws lug peg lub paag dlej theem sau lug xaus nkaus.4Has kuas nwg ceevfaaj tsi xob ua lub sab ywjfaab ywjfwj, tsi xob ntshai lossis nyuaj sab hlo le. Rua qhov Vaajntxwv Lexees hab nwg cov pejxeem Xilias, hab Vaajntxwv Pekas kws yog Lemaliyas tug tub txujkev npautawg tsuas zoo le ob yaav nyuas qaab tawg kws nchu nchu paa lawm xwb.5Vim cov Xilias tau tuaj nrug cov Yixalayees hab puab tug vaajntxwv ntxeev sab tawmtsaam koj, puab has tas,6 Ca peb moog tua lub tebchaws Yudas hab ua kuas lub tebchaws ntawd ntshai, hab peb ca le txeeb lub tebchaws ntawd lug ua peb tug, hab muab Tanpees tug tub tsaa ua vaajntxwv kaav lub tebchaws ntawd.7"Tabsis tug Tswv kws yog Vaajtswv has tas, "Tej xwm nuav yuav tsi tshwmsim ib zag le.8Vim le caag? Rua qhov cov Xilias tsi muaj zug npaum le lub tuamceeb nroog Damaxes, hab Damaxes tsi muaj zug npaum le Vaajntxwv Lexees. Tshuav rau caum tsib xyoos lawm xwb, tsaav tuabneeg Yixalayees yuav tawg ua saab ua sua taag, tsi tsheej ib tsaav tuabneeg lawm.9Hab cov Yixalayees lub taubhau yog lub nroog Xamalis, hab Xamalis lub taubhau yog Lemaliyas tug tub. "Yog koj kev ntseeg tsi ruaj tsi khov, koj yuav nyob tsi ruaj tsi khov ib yaam kaus."


  Lub Cim Kws Qha Txug Emanu-ees


  10Tug Tswv has dlua ib zaaj ntxiv rua Ahas has tas:11"Ca le thov tug Tswv kws yog koj tug Vaajtswv, ua ib yaam cim kuas tshwmsim rua koj pum. Yaam ntawd tawm huv tubtuag teb qhov kws tub tshaaj plawg lossis tawm sau qaum ntuj qhov kws sab tshaaj plawg tuaj."12Tabsis Ahas teb has tas, "Kuv yuav tsi thov ib yaam cim dlaabtsi hab kuv yuav tsi kaam sim tug Tswv sab."13Yaxayas teb has tas, "Vaajntxwv Daviv cov xeebntxwv, nwgnuav mej ca le noog kuv has. Qhov kws mej ua rua tuabneeg tsiv sab, puab txhaj ua tsi taug sab ntev, tseem tsi tau txaus mej sab hab los? Mej txhaj ua kuas Vaajtswv tsiv sab hab ua tsi taug sab ntev hab puas yog?14Yog le ntawd, Vaajtswv yuav ua ib yaam cim tseemceeb rua mej pum lawv le tau has lug nuav. Ib tug nkauj xwb yuav xeeb tub hab yuav yug tau ib tug mivtub, nwg yuav muab tis npe hu ua 'Emanu-ees.'15Nwg yuav haus mig nyuj hab noj zib ntaab, thaus nwg paub taab lawm, nwg tsi nyam ua qhov phem, tabsis nwg nyam ua qhov zoo xwb.16Thaus tug miv tub ntawd paub taab lawm, nwg tsi nyam ua qhov phem, tabsis nwg nyam qhov zoo xwb, ob tug vaajntxwv kws ua nruj ua tsiv rua koj ntshai ntawd, ob lub tebchaws yuav nyob nphob xuav tseg.17"Tug Tswv yuav coj kev txomnyem lwj sab lug rua koj, koj cov pejxeem hab koj txiv tsev tuabneeg, thaus ntawd mej yuav raug kev txomnyem heev, tseem txomnyem tshaaj thaus cov Yixalayees faib tebchaws tawm ntawm cov Yudas kws nwg coj tug vaajntxwv kaav cov Axilias tuaj tua mej.18"Nub ntawd, tug Tswv yuav xuav hu cov tuabneeg Iziv kuas sau nthwv tuaj ib yaam le yoov yaa tim ntug dlej Niles tuaj, hab hu cov tuabneeg Axilias sau nthwv huv puab lub tebchaws tuaj ib yaam le ntaab tsiv.19Puab yuav tuaj sis sau ua npoj ntwg rua huv tej haav, tej toj ntxhaab, huv tej kis pobzeb ntawm tej roob zeb, hab puab yuav nyob puv nkaus ntawm tej haav xuavpaug hab tej nraag puamkhaab.20"Nub ntawd, tug Tswv yuav ndlav ib tug txav plaubhau tim tug dlej Efalates saab nubtuaj tuaj, tug txav plaubhau ntawd yog cov Axilias tug vaajntxwv ntaag; nwg yuav chais mej cov plaubhau, mej cov fwjtxwv hab mej tej plaub thoob plawg ib ce.21"Nub ntawd, ib tug xyuas nyuj hab ob tug maum tshis xwb los yeej yuav cawm tau tug tswv teb txujsa,22tug xyuas nyuj hab obtug maum tshis ntawd yuav muaj kua mig ntau heev, hab nwg yuav muaj txaus noj txaus haus. Cov tuabneeg kws seem nyob huv lub tebchaws yuav muaj mig nyuj hab zib ntaab noj haus tsi taag le.23"Nub ntawd, tej vaaj txiv maab zoo heev kws muaj ib txheeb tsob txiv maab ib tsob twg ntaus nqe ib txheeb dlaim nyaj los yuav muab tso tseg rua maab xuavpaug hab ntoo xuavpaug laum kuas tuag taag.24Tuabneeg yuav nqaa neevnti hab xub vug moog plhob tua tsaj huv tej vaaj ntawd. Rua qhov maab xuavpaug hab ntoo xuavpaug yeej tuaj puv nkaus huv lub tebchaws ntawd.25Hab maab xuavpaug yuav tuaj puv nkaus sau tej pov roob kws zoo ua teb cog qoob cog loo, hab tsi muaj leejtwg yuav txeem tau moog rua huv le. Yuav ua chaw rua tej nyuj hab tej yaaj moog noj zaub lawm xwb."

  Yaxayas tug Tub


  1Tug Tswv has rua kuv tas, "Koj ca le moog muab ib dlaim txag ntoo luj lug hab sau tej tug tsaj ntawv luj has le nuav:" 'Maaj Nrooj Moog Fuab, Ceev Nrooj Moog Txeeb.'2Hab kuas Uliyas kws yog tug povthawj hab Yenpelekhiyas tug tub Xakaliyas kws yog ob tug tuabneeg kws mej ca sab rua, lug nrug ua timkhawv."3Tau tsi ntev tom qaab nuav kuv tug quaspuj txawm xeeb tub. Thaus yug tau wb tug tub, tug TSWV has rua kuv tas, "Koj tis nwg lub npe hu ua 'Maaj Nrooj Moog Fuab, Ceev Nrooj Moog Txeeb.'4Ua ntej tug miv tub nuav txawj hu 'Nam' lossis 'Txiv,' tej txhaab nyaj kws nyob huv lub nroog Damaxes hab tej khoom kws fuab tau huv lub nroog Xamalis lug, yuav raug tug vaajntxwv kws kaav tebchaws Axilias tuaj nqaa moog taag huv tuabsi."


  Cov Axilias tug Vaajntxwv Tuaj


  5Vaajtswv has dlua ib zag ntxiv.6Nwg has tas, "Vim cov tuabneeg nuav tsi leeg paub tug dlej Silau-as kws ndlwg ntsag tu, hab ntshai Vaajntxwv Lexees hab Vaajntxwv Pekas tshee nyo.7Kuv kws yog tug Tswv yuav coj tug Dlej Efalates tuaj tawmtsaam puab, nwg muaj zug hab coob kawg le, nwg yog tug vaajntxwv kws kaav tebchaws Axilias hab taagnrho nwg cov tubrog; nwg yuav ndlwg thoob plawg tej kwj hab fuam puv nkaus ntug;8nwg yuav ndlwg moog thoob plawg lub tebchaws Yudas, yuav nyaab ntaa yeeg txij nkaus xubpwg hab nyaab txhua tsaav yaam huv tuabsi." Tabsis Vaajtswv, thov nthuav koj ob phob tis roog taagnrho koj lub tebchaws.9Txhua tsaav tuabneeg, mej ca le ntshai hab tuaj txoos ua ke los mas! Tej tebchaws kws nyob dleb, mej ca le noog! Mej npaaj rawv tog tawmtsaam, tabsis mej ntshai heev! Yog tag, mej yeej npaaj kuas txhij, tabsis mej ntshai kawg!10Ca le npaaj tswvyim, tabsis yuav ua tsi tav. Mej yuav ua tsi tau le mej has, rua qhov Vaajtswv nrug nraim peb.


  Tug Tswv Ceebtoom rua tug Cev Vaajtswv Lug


  11Tug Tswv has rua kuv thaus nwg txhais teg kws muaj fwjchim tuav nkaus kuv, nwg ceebtoom kuas kuv tsi xob nrug cov tuabneeg nuav taug puab txujkev. Nwg has tas,12"Tsi xob koom nrug cov tuabneeg kws tuavhuv ua phem hab tsi xob ntshai tej kws puab ntshai.13Koj yuav tsum ncu ntsoov has tas, kuv yog tug Tswv kws muaj Fwjchim Luj kawg nkaus, kuv yog tug dlawbhuv, kuv tuableeg txhaj yog tug kws koj yuavtsum ntshai.14Rua qhov kuv yog tug dlawbhuv kawg nkaus; kuv yuav yog lub pobzeb kws cov Yudas hab cov Yixalayees dlawm qaug. Hab nwg yuav ua ib rooj ntaa npuj caws tog cov tuabneeg kws nyob huv lub nroog Yeluxalees.15Muaj ntau leej dlawm qaug; puab yuav qaug ua rua puab nqaj ndluag ntshaav nrug, puab yuav maag rooj ntaa npuj hab lub vuj hlua."


  Tsi Xob Tuavxaam Nrug Cov Tuag


  16Mej cov kws yog kuv cov thwjtim, mej yuavtsum ceev hab khaws tej lug saamfwm kws Vaajtswv muab cob rua kuv ntawd.17Kuv yuav nyob tog tug Tswv, txawm yog nwg zais nwg lub ntsejmuag tsi pub Yakhauj tsev tuabneeg pum los kuv tseem tso sab plhuav rua nwg.18Kuv nyob ntawm nuav nrug cov mivnyuas kws tug Tswv muab pub rua kuv. Tug Tswv kws muaj Fwjchim Luj kawg nkaus lub zwmtxwv nyob sau lub Roob Xi-oos, nwg khaiv peb lug ua cim rua cov Yixalayees.19Tabsis cov tuabneeg yuav kuas mej ca le moog nug cov tuabneeg saib moov hab saib yaig kws puab has lug tujtawg. Puab yuav has tas, "Puas tsimnyog cov pejxeem moog tuavxaam nrug puab tej vaajtswv hab moog tuavxaam nrug cov tuabneeg tuag kuas paab cov tuabneeg caj?"


  20Mej yuavtsum teb puab has tas, "Noog tej lug kws tug Tswv qha rua mej xwb! Tsi xob noog cov tuabneeg txawj saib yaig tej lug, tej kws puab qha yuav tsi muaj dlaabtsi zoo rua mej."


  Lub Sijhawm Txomnyem


  21Cov pejxeem yuav taug kev moog thoob plawg lub tebchaws, tsi muaj kev ca sab hab tshaib plaab qaug quas zig. Thaus puab tshaib plaab hab puab chim, puab yuav foom phem rua puab tug vaajntxwv hab puab tej vaajtswv. Puab yuav tsaa qhovmuag saib sau ntuj22lossis saib huv aav, tabsis tsuas pum muaj kev nyuaj sab hab kev tsaus ntuj xwb. Luas yuav lawv puab tsiv moog rua huv qhov tsaus ntuj nti kws ua rua puab ntshai heev. Puab yuav tsiv tsi dlim tej kev txomnyem ntawd ib zag le.

  Tug Vaajntxwv Kws Yuav Lug


  1Txawm le ntawd los yuav tsi muaj kev nyuaj sab rua cov tuabneeg kws tub raug kev txomnyem lug lawm. Yaav taag lug nwg tau coj kev txaajmuag lug rua xeem Xenpuloos lub tebchaws hab xeem Nathalis lub tebchaws, tabsis yaav tom ntej nuav moog, txij ndlua ntawm ntug Havtxwv Meditelanees saab nubtuaj moog txug ncua lub tebchaws kws nyob saab ntug dlej Yauladees tim u, hab peg Kalilais kws cov tuabneeg txawv tebchaws nyob, nwg yuav ua kuas puab rov tau ntsejmuag.2Cov tuabneeg kws taug kev tsaus ntuj nti, tau pum kev kaaj nrig. Puab nyob huv lub tebchaws kws tsaus ntuj nti, nwgnuav tshaav ntuj ci kaaj nrig rua puab lawm.3Tug Tswv, koj ua rua puab muaj kev zoo sab heev, tub yog koj pub puab tau zoo nyob kaaj sab lug. Puab txhua tug zoo sab kawg rua tej kws koj tau ua, ib yaam le cov tuabneeg kws zoo sab thaus sau qoobloo, lossis zoo sab ib yaam le thaus faib tej kws moog txeeb tau lug.4Rua qhov koj tub muab tugquabtwg kws tsuam puab xubpwg, hab muab tug nplawm kws luas nplawm puab nrausqaum luv lawm.5Txhua nkawm khau kws cov tubrog rau hab puab cov rig tsho kws lu ntshaav yuav muab sau huv tuabsi coj moog hlawv.6Muaj ib tug mivnyuas tub lug yug huv peb cov lawm! Vaajtswv muab ib tug tub pub rua peb! Hab nwg yuav ua tug kaav peb, nwg lub npe yuav hu ua, "Tug Tuavxaam kws muaj Txujci," "Vaajtswv tug muaj Fwjchim," "Vaaj Leej Txiv tug kws Nyob Moog Ibtxhis," "Vaajntxwv tug kws muaj kev thaajyeeb."7Nwg kev tswjfwm yuav nthuav luj zuj zug hab kev thaajyeeb yuav muaj tsi paub kawg, nyob sau Daviv lub zwmtxwv hab thoob plawg nwg lub tebchaws. Txij nuav moog, nwg yuav txhim khu lub tebchaws, hab tswjfwm moog rua qhov tseeb, hab coj ncaaj nceeg moog ibtxhis tsi kawg. Tug Tswv kws muaj Fwjchim Luj kawg nkaus txav txim sab yuav ua lawv le tej nuav.


  Tug Tswv Yuav Rau Txim rua Cov Yixalayees


  8Tug Tswv txav txim rua Yakhauj cov xeebntxwv hab lub tebchaws Yixalayees.9Txhua tug tuabneeg yuav paub zaaj nuav, cov Efalayees hab cov tuabneeg kws nyob huv lub nroog Xamalis khaavtheeb has tas,10"Tej thwvcib tub pob taag lawm, tabsis peb yuav muab tej pobzeb lug txhim rua, muab tej nqaaj ntoo xikamaus txav povtseg taag lawm, tabsis peb yuav muab tej nqaaj ntoo thuv kws khov heev lug hloov."11Tug Tswv tshoov puab cov yeebncuab sab kuas tuaj tawmtsaam puab.12Cov Xilias kws nyob saab nub tuaj hab cov Filitees kws nyob saab nubpoob rua puab tej qhovncauj tuaj nqog tsaav tuabneeg Yixalayees. Txawm muaj le ntawd los Vaajtswv tseem chim rua puab, hab nwg txhais teg tseem rau txim rua puab tsi tseg.13Txawm yog tug Tswv kws muaj Fwjchim Luj kawg nkaus tub rau txim rua cov Yixalayees lawm los puab tseem tsi zeem hab tsi tig rov lug cuag tug Tswv le.14Tug Tswv yuav ua ib nub txav cov Yixalayees tej taubhau, tej kutwv, tej nplooj toovlaaj hab nplooj tauj kuas taag huv tuabsi povtseg.15Tug tuabneeg laug hab tug muaj meejmom yog lub taubhau, hab cov cevlug kws qha tej lug dlaag yog tug kutwv!16Cov tuabneeg kws coj tsoom pejxeem nuav tub yog cov coj puab yuam kev, hab txhua tug kws puab coj puavleej raug luas nqog huv tuabsi lawm.17Vim le ntawd, tug Tswv txhaj tsi zoo sab rua puab cov tub hluas, hab nwg yuav tsi hlub cov mivnyuas ntsuag hab cov puj ntsuag, rua qhov txhua tug puavleej tsi fwm tug TSWV hab muaj lub sab phem kawg le, hab tej lug kws puab has puavleej yog lug phem xwb. Vim yog muaj tej nuav tug Tswv txhaj chim hab nwg txhais teg tseem rau txim tsi tseg rua puab.18Cov tuabneeg ua phem tej kev txhum cig ib yaam le lub cub suavtawg, kub tej ntoo xuavpaug hab maab xuavpaug, hab tej toj roob hauv peg nchu paa auv nab.19Vim tug Tswv kws muaj Fwjchim Luj kawg nkaus chim heev, lub tebchaws txhaj raug kub nyab, tej tuabneeg txhaj zoo le cov roj kws raug suavtawg kub; tsi muaj leejtwg yuav cawm tau nwg tej kwvtij le.20Cov pejxeem thoob tebchaws xawb txhua tsaav yaam lug noj, tabsis tsi tsau puab plaab, puab tseem rov noj puab tej mivnyuas!  21Cov Manaxes tawmtsaam cov Efalayees hab cov Efalayees tawmtsaam cov Manaxes; hab ob paab nuav sis sau tawmtsaam cov Yudas. Vim tej nuav tug Tswv txhaj chim heev, hab nwg txhais teg tseem rau txim tsi tseg le.

  1Cov tuabneeg kws rhawv kevcai tsi ncaaj nceeg hab cov tuabneeg kws sau kevcai lug tswj kuv tsaav tuabneeg,2tsi pub kev ncaaj nceeg rua cov tuabneeg txomnyem hab txwv kuv tsaav tuabneeg pluag txuj cai kuas mej tau cov puj ntsuag hab cov mivnyuas ntsuag tug, mas mej yuav raug kev puamtsuaj lauj.3Mej yuav ua le caag thaus txug nub kws Vaajtswv txav txim rua mej? Mej yuav ua le caag thaus nwg coj lwm tsaav tuabneeg kws nyob dleb tuaj ua kuas mej puamtsuaj? Mej yuav moog kuas leejtwg paab mej, hab mej yuav muab mej tej nyaj coj moog tso rua qhov twg?4Mej yuav raug tua tuag taag rua huv tshaav rog lossis raug caab moog kaw nrug cov tuabneeg raug txim. Vim tej nuav nwg chim heev; nwg txhais teg txhaj rau txim tsi tseg rua mej.


  Vaajtswv Txav Txim rua Cov Axilias


  5Vaajtswv has tas, "Axilias! Kuv yuav siv cov Axilias ua raab qws rau txim rua cov tuabneeg kws ua rua kuv chim.6Kuv tso cov Axilias moog tawmtsaam tsaav tuabneeg kws tsi leeg yuav Vaajtswv, kuv has kuas puab moog tawmtsaam cov tuabneeg kws ua rua kuv chim, kuas moog txeeb, moog nyag hab moog tsimtxom cov tuabneeg ntawd ib yaam le tsuj tej moov aav huv tej plawv kev."7Tabsis tej nuav tsi lawv le fuabtais xaav, nwg lub sab tsi xaav le ntawd, nwg lub homphaj yog xaav ua kuas puamtsuaj xwb, hab txav txhua tsaav tuabneeg kuas tu kev nrho.8Nwg khaav has tas, "Tsi yog kuv cov thawj tubrog txhua tug puavleej yog vaajntxwv huv tuabsi los?9Kuv txeeb tau lub nroog Kanaus hab lub nroog Kakhemis, lub nroog Hamas hab lub nroog Alepas. Kuv txeeb tau lub nroog Xamalis hab lub nroog Damaxes huv tuabsi.10Kuv txhais teg rau txim rua cov tebchaws kws pe mlom, cov mlom ntawd tseem ntau tshaaj cov kws nyob huv lub nroog Yeluxalees hab lub nroog Xamalis.11Kuv tub ua rua lub nroog Xamalis hab tej mlom kws nyob huv raug puamtsuaj taag huv tuabsi lawm, kuv yuav ua ib yaam le ntawd rua lub nroog Yeluxalees hab cov mlom kws nyob huv kuas puamtsuaj hab."12Tabsis tug Tswv has tas, "Thaus kuv ua kuv tej num sau Roob Xi-oos hab huv lub nroog Yeluxalees taag lawm, kuv yuav rau txim rua tug fuabtais kws kaav tebchaws Axilias, vim nwg txujkev khaavtheeb."13Tug fuabtais kws kaav tebchaws Axilias khaav has tas, "Tej num nuav yog kuv tuab leeg ua tav xwb. Kuv muaj zug, muaj tswvyim hab ntse heev. Kuv naam lwm tsaav tuabneeg tej nrim dlej nrim aav hab txhaav puab tej nyaj txag nqaa lug. Kuv zoo le tug txiv nyuj kws nrau cov tuabneeg kws nyob sau tej zwmtxwv kuas poob taag.14Txhua tsaav tuabneeg kws nyob huv nplajteb nuav zoo ib yaam le tej zeg noog, kuv muab puab tej nyaj txag yoojyim ib yaam le kuv muab tej qai noog; tsi muaj ib tug twg ntxuaj tis kuas kuv ntshai hab tsi muaj ib tug twg qheb qhovncauj nthe kuv."15Tug TSWV has tas, "Raab taus muaj peevxwm tsaav tau fwjchim luj dlua tug kws siv raab taus los? Raab kaw tseemceeb dlua tug kws siv raab kaw los? Raab qws nqaa tsi taug tug tuabneeg kws siv raab qws? Tsuas yog tug tuabneeg kws siv raab qws txhaj nqaa taug raab qws xwb."16Tug TSWV kws muaj Fwjchim Luj kawg nkaus yuav tso kaab mob lug rau txim rua cov tuabneeg kws puab txaav kuas puab rog rog. Huv puab lub nrog cev yuav kub ib yaam le suavtawg hlawv.17Vaajtswv yog cov Yixalayees lub teeb kws ci pum kev, nwg yog lub cub tawg ntawd ntaag. Cov Yixalayees tug Vaajtswv kws dlawbhuv yuav ua tug nplaim tawg, nub ntawd yuav kub txhua yaam, txawm yog tej maab xuavpaug hab tej ntoo xuavpaug los yuav kub nyab taag huv tuabsi.18Tug Tswv yuav muab nwg tej haavzoov hab nwg tej teb ua kuas puamtsuaj taag, tsi has tug ntsujplig hab lub cev, yuav zoo ib yaam le tej kaab mob phem lug raug cov tuabneeg ntawd kuas puamtsuaj ntaag.19Huv lub haavzoov ntawd tsuas tshuav tsob puav ntoo lawm xwb, txawm yog tej mivnyuas yau los yeej suav txheeb.


  Cov Yixalayees Kws Seem Nyob


  20Nub ntawd cov Yixalayees kws seem yuav tsi vaamkhom lub tebchaws kws muab puab ua puamtsuaj ntawd. Tabsis puab yuav muab sab npuab tug Tswv kws yog cov Yixalayees tug Vaajtswv kws dlawbhuv, tug ncaaj nceeg hab tug tseeb.21Cov Yixalayees kws seem, yuav rov lug cuag puab tug Vaajtswv kws muaj fwjchim luj kawg nkaus.22Txawm yog cov Yixalayees coob npaum le tej xuabzeb ntawm ntug havtxwv los cov kws tau rov lug muaj tsawg kawg le. Kev txav txim yeej muaj teem tseg rua tuabneeg lawm, hab yeej tsimnyog puab raug kawg le.23Tug Tswv tug kws muaj Fwjchim Luj kawg nkaus yuav tso kev puamtsuaj lug rua huv lub nplajteb nuav lawv le nwg has tseg lawm.


  Tug Tswv Yuav Rau Txim rua Cov Axilias


  24Tug Tswv kws muaj Fwjchim Luj kawg nkaus has tas, "Kuv tsaav tuabneeg kws nyob huv lub nroog Xi-oos, mej tsi xob ntshai cov Axilias thaus puab nqaa qws hab nqaa nplawm tuaj ntaus mej, ib yaam le cov Iziv tau ua rua mej.25Kuv txujkev chim kws rau txim rua mej tub yuav dlhau, kuv txujkev chim yuav ua kuas puab raug kev puamtsuaj.26Kuv yog tug TSWV kws muaj fwjchim luj kawg nkaus, kuv yuav muab kuv tug nplawm ntaus puab ib yaam le kuv ntaus cov Midias ntawm lub Pobzeb Aules, hab kuv tsaa kuv tug nplawm rua sau cov dlej havtxwv, ib yaam le kuv ua rua cov Iziv.27Nub ntawd, kuv yuav tso kuas mej dlim ntawm cov Axilias, puab lub nraa nyaav yuav nplaam sau mej xubpwg, hab puab tug quabtwg ntawm mej cejdlaab yuav luv."


  Cov Axilias Txhij Tubrog


  28Cov tubrog Axilias tau moog txeeb lub nroog A-is; puab tuaj dlhau lub nroog Minkaloos, puab txhaj muab puab tej khoom coj tuaj tso rua huv lub nroog Mikamas.29Puab hlaa dlhau plawg lub kwjhaa rua saab tid, hab puab pw ib mos huv lub nroog Nkenpas! Cov pejxeem kws nyob huv lub nroog Lamas ntshai heev, hab cov tuabneeg kws nyob huv Vaajntxwv Xa-ules lub zog Nkinpe-as tsiv taag lawm.30Cov tuabneeg Nkalees, ca le quaj los mas! Cov tuabneeg La-isas, ca le noog! Cov tuabneeg Anathaus, ca le teb nwg!31Cov tuabneeg Mamenas taabtom tsiv, hab cov tuabneeg Nkenpas yuavtsum tsiv tag kuas dlim.32Nub nua yeebncuab tub tuaj puv taag rua huv lub nroog Naunpas lawm, hab puab yuav yog nrig rua lub Roob Xi-oos kws nyob huv lub nroog Yeluxalees.33Tug TSWV kws muaj Fwjchim Luj kawg nkaus yuav muab puab txu kuas poob ib yaam le txu tej ceg ntoo. Puab txujkev khaavtheeb hab tsaav fwjchim kws sab heev yuav raug muab ntuv kuas qaug hab poob tsim.34Tug Tswv yuav muab taus ntuv puab ib yaam le ntuv ntoo huv plawv zoov, txawm yog tej ntoo kws zoo heev peg Roob Lenpanoos los yeej yuav qaug taag tuabsi!

  Lub Tebchaws Nyob Thaajyeeb


  1Daviv caajceg zoo ib yaam le tsob ntoo kws tub muab ntuv lawm; tabsis lub hauvpaug rov hlaav dlua ib tug ntsuag tshab. Yog le ntawd, tug vaajntxwv tshab yuav sawv huv Daviv cov xeebntxwv lug.2Vaajtswv tug ntsujplig yuav pub kuas nwg muaj tswvyim, muaj kev txawj ntse hab paub tswj nwg tsaav tuabneeg. Nwg yuav paub tug Tswv lub sab nyam hab fwm tug Tswv,3 hab nwg nyob kaaj sab lug vim nwg noog Vaajtswv lug. Nwg yuav tsi txav txim lawv le nwg lub qhovmuag pum lossis nwg lub qhovntsej nov,4nwg yuav txav txim ncaaj nceeg rua cov tuabneeg pluag, hab tsaa cov tuabneeg kws tsi muai leejtwg paab txuj cai. Nwg lu lug has zoo yaam le raab qws kws ntaus lub nplajteb nuav, hab nwg tej paa yuav tua cov tuabneeg sab phem.5Kev ncaaj nceeg yuav ua nwg txuj hlaab sa, hab kev ua sab ncaaj yuav ua pluaj ntaub rua nwg paav dluav.6Maa hab yaaj yuav nyob tau ua ke, tsuv pomtxwv yuav pw nrug mivnyuas tshis. Mivnyuas nyuj hab mivnyuas tsuv ntxhuav yuav noj zaub ua ke, hab tej mivnyuas yau yuav ua cov yug tej tsaj ntawd.7Nyuj hab dlais yuav noj zaub ua ke, mivnyuas nyuj hab mivnyuas dlais yuav pw ua ke; tsuv ntxhuav yuav noj quavnyaab ib yaam le nyuj noj.8Txawm yog tug mivnyuas yau kws tseem noj mig, moog ua si ze ntawm tug naab muaj taug lub qhov los tsi ntshai, hab mivnyuas yau yuav cev teg kov naab los naab tsi tum.9Sau Xi-oos kws yog Vaajtswv lub Roob dlawbhuv yuav tsi muaj kev txhawj kev ntshai lossis kev phem kev qas. Tej tuabneeg thoob nplajteb yuav paub tug TSWV ib yaam le dlej puv nkaus havtxwv.


  Cov Tuabneeg Kws Raug Nteg Moog Tau Rov Qaab Lug


  10Muaj ib nub Yexais tug Caag yuav sawv ua ib yaam cim tseemceeb rua txhua tsaav tuabneeg pum; puab yuav tuaj sis sau rua huv nwg lub nroog hab hawm nwg.11Nub ntawd, tug Tswv yuav siv nwg lub fwjchim moog coj nwg tsaav tuabneeg kws tseem tshuav nyob peg tebchaws Axilias hab nyob nraag tebchaws Iziv, huv tebchaws Pathalaus, tebchaws Sudaas, tebchaws Elames, tebchaws Npanpiloos, hab Hamas, hab tej tebchaws kws nyob lawv ntug dlej havtxwv, tej koog povtxwv huv havtxwv rov lug nyob rua huv puab tej qub teb qub chaw dlua.12Tug Tswv yuav ua ib yaam cim qha rua txhua tsaav tuabneeg paub has tas, nwg taabtom sau cov Yixalayees hab cov Yudas kws tau tsiv moog nyob ua saab ua sua rua plaub ceg kaum ntuj lawm, rov qaab lug nyob ua ke dlua.13Cov Yixalayees tej kev khib yuav yaaj taag moog, cov Yudas tej yeebncuab yuav raug txav kuas tu; cov Yixalayees yuav tsi khib cov Yudas ntxiv, hab cov Yudas yuav tsi ua yeebncuab rua cov Yixalayees lawm.14Puab yuav sau zog ua ke moog tawmtsaam cov Filitees kws nyob saab nubpoob, hab puab ua ke moog fuab cov tuabneeg kws nyob saab nub tuaj. Puab yuav tua yeej cov Edoos hab cov Mau-am, hab cov Amoos yuav noog puab lug.15Tug Tswv yuav ua kuas Havtxwv Xu-es qhuav hab tso khaub zeeg cua ntsawj tug dlej Efalates kuas nqhuab, tsuas tseg xyaa ceg dlej miv xwb, kuas leejtwg los hlaa tau.16Yuav muaj ib txuj nam kev luj huv tebchaws Axilias rua nwg tsaav tuabneeg Yixalayees taug rov lug ib yaam le thaus u puab cov yawmkoob rov nraag tebchaws Iziv lug.


  


  Yaxayas 12


  Zaaj Nkauj Ua Vaajtswv Tsaug


  1Nub ntawd tej tuabneeg yuav hu nkauj has tas, "Tug Tswv, kuv ua koj tsaug! Koj tau chim heev rua kuv, tabsis nwgnuav koj tsi chim hab koj nplig kuv lub sab lawm.2Vaajtswv yeej yog kuv tug cawmseej; kuv yuav ca sab rua nwg hab yuav tsi muaj kev ntshai le. Tug Tswv yog kuv tug zug, kuv txhaj hu nkauj qhuas nwg; hab nwg yog kuv tug cawmseej.3Cov tuabneeg nqhes dlej zoo sab heev rua cov dlej ntshab le caag, Vaajtswv tsaav tuabneeg zoo sab heev thaus nwg cawm puab dlim le ntawd."4Txug nub ntawd, cov tuabneeg yuav hu nkauj zoo sab has tas, "Ua tug Tswv tsaug! Hu nwg lug paab mej los mas! Qha tej kws nwg tau ua taag lug rua txhua tsaav tuabneeg! Qha nwg lub fwjchim kws luj kawg nkaus rua puab paub!5Ca le hu nkauj qhuas Vaajtswv vim nwg tau ua tej txujci tseemceeb. Ca kuas lub nplajteb tau nov zaaj nuav.6Mej txhua tug kws nyob huv lub nroog Xi-oos ca le qw hab hu nkauj! Cov Yixalayees tug Vaajtswv dlawbhuv yog tug muaj Fwjchim Luj kawg nkaus, nwg nyob nrug nraim nwg tsaav tuabneeg."


  


  Yaxayas 13


  Vaajtswv Txav Txim rua Npanpiloos


  1Vaajtswv kuas Amauxes tug tub Yaxayas has cov lug nuav rua lub nroog Npanpiloos.2Tsaa ib tug chij ntaus rog rua sau lub ncov roob dlo dlo, qw nrov nrov rua cov tubrog; hab cu teg rua puab kuas ca le moog txeem cov numtswv tej roojvaag nroog.3Tug Tswv txhaj hu nwg cov tubrog kws muaj cuabkaav hab sab tawv tuaj tua npluav rog dlawbhuv hab rau txim rua cov tuabneeg kws nwg chim rua.4Noog cov suab nrov sau roob, yog cov tuabneeg kws coob coob tej suab, ntau tsaav tuabneeg hab ntau lub tebchaws tej suab tuaj sis sau ua ke. Vaajtswv kws yog tug thawj rog, taabtom txhij nwg cov tubrog moog ntaus rog.5Puab tuaj huv tej tebchaws kws nyob dleb tim qaabntug kawg tuaj. Vim tug Tswv txujkev chim, nwg txhaj lug tawmtsaam tej tebchaws ntawd kuas puamtsuaj taagnrho.6Mej ca le ntsaaj los mas! Nub kws tug Tswv yuav lug tub ze heev lawm, yog nub kws tug muaj Fwjchim Luj kawg nkaus coj kev puamtsuaj lug rua mej.7Txhua tug tuabneeg txhais npaab yuav tsaug leeg, hab txhua tug txivneej yuav qaug zug taag.8Puab yuav ntshai heev hab ib ce mob cuag le tug quaspuj mob plaab yug mivnyuas. Puab ntshai kawg, ib leeg tsaa qhovmuag saib ib leeg, hab puab lub ntsejmuag kub cuag suavtawg txhab, vim puab txujkev txaajmuag.9Nub kws tug TSWV lug, yuav muaj kev nruj tsiv, kev npautawg hab kev chim. Lub nplajteb yuav ua suabpuam taag, hab txhua tug tuabneeg txhum yuav raug kev puamtsuaj. 10Txhua lub nubqub sau nruab ntug hab tej ntsauv nubqub yuav tsi ci, lub nub los yuav tsaus, hab lub hli los yuav tsi pum kev.11Tug Tswv has tas, "Kuv yuav tso kev puamtsuaj luj heev lug rua lub nplajteb, hab rau txim rua cov tuabneeg ua phem ua qas vim puab tej kev txhum, rua qhov puab muaj txim. Kuv yuav txu cov tuabneeg khaavtheeb lub fwjchim hab rau txim rua cov tuabneeg sab phem kws ua nruj ua tsiv.12Cov tuabneeg kws seem muaj nqes tshaaj tej tseem kub.13Nub ntawd, kuv kws yog tug Tswv kws muaj Fwjchim Luj kawg nkaus, yuav qha kuv txujkev chim, kuv yuav ua kuas lub ntuj cu ua zug koog, hab cu lub nplajteb kuas txaav tawm ntawm nwg qhov chaw moog.14"Cov tuabneeg txawv tebchaws kws nyob huv lub nroog Npanpiloos yuav tsiv rov qaab moog rua huv puab lub tebchaws, ib yaam le tej kauv kws tuabneeg moog lawv tua, hab zoo ib yaam le paab yaaj kws tsi muaj tug tswv saib.15Tug kws luas ntsib yuav raug muab no kuas tshaab, hab tug kws luas nteg tau yuav raug muab ntaaj tua kuas tuag.16Thaus ntawd puab yuav nrhav tsi muaj kev paab lawm, puab tej mivyuas mog yuav raug luas nplawm kuas tuag taabmeeg puab, puab tej tsev yuav raug luas txeeb, hab puab tej quaspuj yuav raug luas coj moog yuam."17Tug Tswv has tas, "Kuv taabtom tshoov cov Medes sab kuas moog tua lub nroog Npanpiloos. Nyaj los puab tsi quavntsej hab kub los puab yeej tsi ntshaw le.18Puab yuav muab neevnti hab xubvug tua cov tub hluas. Puab yuav tsi taabncuab cov mivyuas mog hab tsi hlub tshua cov mivnyuas yau le.19Lub nroog Npanpiloos kws zoo nkauj tshaaj plawg tej nroog huv tuabsi; yog lub nroog kws muaj cov tuabneeg khaavtheeb. Tabsis kuv kws yog tug Tswv, yuav hlawv lub nroog Npanpiloos povtseg ib yaam le kuv tub hlawv lub nroog Xaudoos hab lub nroog Kaumaulas lawm!20Yuav tsi muaj tuabneeg moog nyob rua huv ntxiv lawm. Cov tuabneeg Alav los yuav tsi moog teeb puab tej tsevntaub, hab tej tuabneeg yug yaaj los tsi caab puab tej yaaj moog noj zaub rua huv lawm hab.21Lub nroog ntawd yuav ua qhov chaw rua tej tsaj tom taj suabpuam lug nyob, hab ua chaw rua plaas lug ua zeg. Yuav ua qhov chaw rua noog ntxhuav nyob, sai yuav lug nyob hab tsuj kuas puamtsuaj taag.22Tej chaw faajxwm hab tej loog yuav ua chaw rua maa lab hab maa ntsuab nqov ntuj. Npanpiloos lub sijhawm tub lug yuav txug! Nwg lub caij tub yuav dlhau."


  


  Yaxayas 14


  Cov Tuabneeg Raug Nteg Moog Rov Qaab Lug


  1Tug Tswv hlub hab ncu txug Yakhauj; nwg txhaj rov xaiv tsaav tuabneeg Yixalayees dlua, hab yuav tso puab rov qaab lug nyob huv puab lub tebchaws. Cov tuabneeg txawv tebchaws yuav lug nrug puab nyob.2Ntau tsaav tuabneeg yuav paab coj cov Yixalayees rov qaab lug rua huv puab lub tebchaws kws tug Tswv muab pub rua puab lawm, hab cov tuabneeg txawv tebchaws yuav ua cov Yixalayees qhev nyob huv lub tebchaws ntawd. Cov tuabneeg kws thaus u nteg cov Yixalayees, nwgnuav cov Yixalayees yuav nteg puab, hab cov Yixalayees yuav tswjfwm cov tuabneeg kws thaus u tsimtxom puab.


  Cov Npanpiloos tug Vaajntxwv Nyob huv Tubtuag Teb


  3Tug TSWV yuav tso cov Yixalayees dlim ntawm puab tej kev lwj sab, kev txomnyem, hab kev raug luas yuam ua num nyaav.4Thaus tug Tswv ua tej nuav, puab yuav thuam tug vaajntxwv kws kaav lub nroog Npanpiloos has tas: "Tug vaajntxwv kws limham tshaaj plawg tub qaug lawm! Nwg yuav tsi tau tsimtxom leejtwg ntxiv lawm!5Tug Tswv tub muab tug tuabneeg nruj tsiv tug qws hab tug cwj luv povtseg,6vim puab siv puab txujkev chim tsimtxom tej tuabneeg hab tsi tseg txujkev tsimtxom tej tsaav tuabneeg kws puab moog tua yeej le.7Nwgnuav lub nplajteb muaj kev thaajyeeb nyob kaaj sab lug, hab txhua tug yuav hu nkauj zoo sab.8Tej ntoo thuv hab ntoo cab kws nyob peg Roob Lenpanoos zoo sab heev hab has tas, 'Tug vaajntxwv ntawd qaug lawm, yuav tsi muaj leejtwg tuaj ntuv peb lawm.'9"Tubtuag teb qheb qhovrooj lug tog tug vaajntxwv kws kaav lub nroog Npanpiloos. Cov muaj fwjchim thaus u kws kaav lub nplajteb nuav tej plig sawv zum zawg tuaj tog koj thaus koj lug. Cov vaajntxwv ntawd tej plig tawm zum zawg sau puab tej zwmtxwv.10Puab yuav has rua nwg tas, 'Nwgnuav koj los yeej tsaug muas hab zoo ib yaam le peb lawm xwb.11Koj ibtxwm ntaus nkauj nogncaas qhuas koj, tabsis nwgnuav koj lug nyob huv tubtuag teb nuav lawm; koj pw sau lub txaaj kws muaj kaas ua koj dlaim choj pua hab dlaim choj vuv.'"12Tug vaajntxwv kws kaav Npanpiloos, koj yog lub nubqub kws ci thaus yuav kaaj ntug, koj tau poob sau ntuj lug lawm! Yaav taag lug koj tua yeej ntau tsaav tuabneeg, tabsis nwgnuav koj tub raug muab pov rua huv aav lawm.13Koj xaav has tas, koj yuav nee moog sau ntuj hab coj koj lub zwmtxwv moog teeb rua sau Vaajtswv tej nubqub kws sab tshaaj plawg. Koj xaav has tas koj yuav moog nyob le tug vaajtswv rua sau lub roob ntawd saab qaumteb, qhov chaw kws tej vaajtswv tuaj sis sau ua ke.14Koj has tas, koj yuav nee moog sau cov fuab hab ua ib yaam le Vaajtswv tug kws muaj Fwjchim Luj kawg nkaus. 15Tabsis koj yuav raug luas muab coj moog pov rua huv tubtuag teb lub qhov kws tub tshaaj plawg.16Cov tuabneeg tuag kws pum koj tuaj, yuav tsaa qhovmuag saib koj. Puab yuav nug has tas, "Tug txivneej nuav puas yog tug kws cu lub nplajteb hab txhua lub tebchaws ua zug koog?17Tug txivneej nuav puas yog tug kws ua rua ntau lub nroog raug puamtsuaj hab muab lub nplajteb ntxeev ua suabpuam taag lawm? Tug txivneej nuav puas yog tug kws tsi tso nwg cov tuabneeg raug txim moog tsev le?"18Taagnrho tej vaajntxwv ntawm txhua tsaav tuabneeg, nyag yuav pw huv nyag lub qhov ntxaa, 19tabsis koj tsi muaj qhov ntxaa, hab muab koj lub cev povtseg lwj tsug rua saab nrau. Tej tubrog kws tuag rua huv tshaav rog tej cev tsuam koj lub cev sis xyaw rua huv lub qhov pobzeb hab muab txhub rua.20Rua qhov koj muab koj lub tebchaws ua puamtsuaj taag hab koj tua koj tsaav tuabneeg, yuav tsi muaj leejtwg muab koj coj moog faus le lwm tug vaajntxwv. Yuav tsi pub koj tsev tuabneeg kws ua phem ib tug seem hlo le.21Npaaj qhov chaw coj nwg cov tub moog tua, vim tej kev txhum kws puab cov yawmkoob tau ua lug lawm, tsi xob pub puab tau kaav lub nplajteb nuav hab tsim tej nroog kuas puv nplajteb hlo le.


  Vaajtswv Yuav Ua Kuas Lub Nroog Puamtsuaj


  22Tug TSWV kws muaj Fwjchim Luj kawg nkaus has tas, "Kuv yuav ua rua lub nroog Npanpiloos kuas puamtsuaj taag. Kuv tsi tseg ib yaam dlaabtsi hlo le, mivnyuas yau los tsi tseg ca, tsi pub kuas muaj ib tug seem. Kuv yog tug TSWV kws has tej lug nuav ntaag.23Kuv yuav muab lub nroog Npanpiloos ntxeev ua haav av, hab ua chaw rua plaas nyob. Kuv yuav muab raab qws rhuab kws yog kev puamtsuaj cheb lub nroog Npanpiloos hab txhua yaam moog povtseg. Kuv yog tug TSWV kws has tej lug nuav ntaag."


  Vaajtswv Yuav Ua Kuas Cov Axilias Puamtsuaj


  24Tug Tswv kws muaj Fwjchim Luj kawg nkaus cog lug has tas, "Kuv tau kom tseg le caag lawm, kuv yuav ua lawv le ntawd. Kuv tau npaaj sab le caag, kuv yuav ua kuas tav le ntawd. 25Kuv yuav muab cov Axilias ua kuas puamtsuaj taag rua huv kuv lub tebchaws kws cov Yixalayees nyob, hab muab puab log rua sau kuv tej hauv roob. Kuv yuav tso kuas kuv tsaav tuabneeg dlim ntawm cov Axilias tug quabtwg hab kuas dlim ntawm tej kev nyuaj sab kws puab raug.26Ntawm nuav yog kuv lub homphaj rua lub nplajteb, hab kuv tsaa kuv txhais teg moog rau txim rua ntau tsaav tuabneeg."27Tug Tswv kws muaj Fwjchim Luj kawg nkaus npaaj sab ua le nuav: nwg tsaa nwg txhais teg rau txim, hab tsi muaj leejtwg cheem tau nwg.


  Vaajtswv Yuav Ua Kuas Cov Filitees Puamtsuaj


  28Xyoo kws Vaajntxwv Ahas tuag, muaj ib tsaab xuv tuaj has le nuav:


  29Cov tuabneeg Filitees, tug nplawm kws nplawm mej luv lawm, tabsis mej tsi xob rawm zoo sab. Thaus ib tug naab tuag lawm, muaj dlua lwm tug kws nyaum tshaaj lug hloov tug ntawd chaw. Lub qai naab dlaug tau ib tug zaaj kws yaa tau.30Tug TSWV yuav ua tug tswv yug yaaj rua cov tuabneeg txomnyem kws yog nwg tsaav tuabneeg hab yuav ca puab nyob kaaj sab lug. Tabsis nwg yuav tso kev tshaib nqhes lug rua cov Filitees, hab yuav tsi pub kuas ib tug muaj sa nyob le.31Cov Filitees tej nroog, ca le quaj qw thov kev paab los mas! Mej ca le ntshai! Yuav muaj paa nchu auv nab saab peg qaumteb tuaj, ua rua cov tubrog tsi muaj ib tug sab tawv tiv tau hlo le.32Peb yuav teb cov Filitees tsaab xuv kws puab has tuaj rua peb le caag? Peb yuav teb rua puab has tas, "Vaajtswv yog tug txhim khu lub roob Xi-oos, kuas nwg tsaav tuabneeg kws raug kev txomnyem txhaj tau chaw cawm sav."


  


  Yaxayas 15


  Vaajtswv Yuav Ua Kuas Tebchaws Mau-am Puamtsuaj


  1Ntawm nuav yog cov lug kws has txug lub tebchaws Mau-am. Ib mos xwb lub nroog Ales hab lub nroog Kis raug kev puamtsuaj taag, hab lub tebchaws nyob ntsag tu.2Cov tuabneeg huv lub nroog Dinpoos nee moog quaj huv puab tej tsev teev dlaab sau tej ncov roob. Cov Mau-am kws nyob thoob plawg lub nroog Nenpus hab Medinpas quaj tu sab nrho, muab puab tej plaubhau hab tej fwjtxwv chais povtseg.3Tej tuabneeg puavleej npua ntaub tsaaj moog nyob tom tej kev; cov tuabneeg moog quaj nyav huv plawv nroog hab sau tej ruv tsev.4Cov tuabneeg huv lub nroog Hesenpoos hab Ele-ales tsaa suab hlo quaj, puab tej suab quaj nrov moog txug tim Yahaxes. Tub yog vim le nuav cov tubrog txhaj ntshai tshee nyo, hab puab zug ntaug taag huv tuabsi.5Kuv lub sab quaj dlhi rua lub tebchaws Mau-am! Cov tuabneeg tawg tsiv moog rua huv lub nroog Xau-as, hab moog rua huv lub nroog Elas Selesiyas. Muaj qee leej quaj taug kev nee moog rua peg lub nroog Luhithas, muaj qee leej taug kev tsiv moog rua huv lub nroog Haulauna- ees, puab quaj nrov heev rua puab tej kev pemsij ntawd.6Tug Dlej Nimilees nqhuab lawm, tej nyom kws tuaj ntawm ob saab ntug dlej tuag taag, hab tsi tshuav ib yaam nroj tsuag dlaabtsi tseem ntsuab nyob qhov twg le.7Cov tuabneeg nrhav kev coj puab tej khoom kws seem tsiv moog hlaa lub Haav Vilaus.8Tej suab quaj nrov thoob plawg tebchaws Mau-am. Nyob huv lub nroog Ela-ees hab Npe-elimes los yeej nov tej suab quaj huv tuabsi.9Tug dlej huv lub nroog Dinpoos tsuas pum ntshaav lab ploog. Tsi taag le ntawd xwb, Vaajtswv tseem muab tej yaam kws phem tshaaj plawg, tsub ntxiv rua cov tuabneeg kws nyob huv hab. Cov tuabneeg Mau-am kws tsiv dlim hab cov kws seem nyob huv lub tebchaws, puavleej raug tsuv ntxhuav tum tuag taag.


  


  Yaxayas 16


  Cov Mau-am Taag Kev Ca Sab


  1Cov Mau-am tso tuabneeg caab ib tug mivnyuas yaaj huv lub nroog Xelas taug txujkev huv taj suabpuam tuaj rua sau lub roob Xi-oos, ua khoom pub rua tug nom kaav lub tebchaws kws nyob huv lub nroog Yeluxalees.2Mau-am cov ntxhais moog sawv ntawm ntug Dlej Alenoos tog hlaa dlej, hab moog moog lug lug ib yaam le tej mivnyuas noog kws muab tshem tawm ntawm lub zeg.3Puab has rua cov Yudas has tas, "Thov qha saib peb yuav ua le caag. Thov mej tsomkwm peb ib yaam le tug ntoo kws ua dluab ntxoov ntxoo txag zag thaus taav su, hab thov ca peb su huv mej tug dluab ntxoov ntxoo. Peb yog tuabneeg tawg rog; thov muab peb zais rua ntawm qhov chaw kws tsi muaj leejtwg tuaj nrhav tau hlo le.4Thov ca peb nyob huv mej lub tebchaws, hab tsomkwm kuas peb dlim ntawm cov tuabneeg kws nrhav peb tua." (Cov tuabneeg limham tub yuav dlhau moog, kev puamtsuaj tub yuav kawg, hab cov tuabneeg kws tsim kev kub ntxhuv rua lub tebchaws kuas puamtsuaj tub yuav pluj moog.5Ces yuav tsaa Daviv ib tug xeebntxwv ua vaajntxwv, nwg yuav tswjfwm tsoom pejxeem ntawm lub sab ncaaj nceeg hab kev hlub. Nwg nrhav txujkev ncaaj nceeg hab maaj ceev nrooj ua kuas txujkev ncaaj nceeg ntawd tav.)6Cov Yudas teb has tas, "Peb tub nov has tas cov Mau-am yog cov tuabneeg khaavtheeb. Peb paub puab yog tuabneeg khaavtheeb hab muaj plhus, tabsis puab tej lug khaavtheeb tsi muaj qaabhau le."7Cov tuabneeg Mau-am yuav quaj vim tej kev txomnyem kws puab raug ntawd. Puab txhua tug yuav quaj heev thaus puab ncu txug tej zaub mov qaab kws puab noj huv lub nroog Kis Heles. Yuav muab puab lawv tawm tsiv kuas pluj qaab ndlais.8Tej teb kws nyob ze lub nroog Hesenpoos hab cov Xinpemas tej vaaj txiv maab raug puamtsuaj taag. Cov txiv maab ntawd yog cov kws luas dle lug ua cawv rua ntau tsaav tuabneeg haus. Muaj ib zag cov txiv maab ntawd hlaav moog dleb heev, moog txug ndlua ntawm lub nroog Yaxes saab nubtuaj hlaav moog txug ndlua taj suabpuam hab saab nubpoob, hab hlaav moog txug dlua ntawm Havtxwv Tuag saab tim u.9Yog le ntawd, kuv txhaj quaj rua cov Xinpemas cov txiv maab ib yaam le kuv quaj rua cov tuabneeg Yaxes. Kuv tej kua muag poob rua lub nroog Hesenpoos hab Ele-ales, vim muaj kev sis ntaus sis tua qw ntshu nrooj lug raug mej tej qoobloo hab tej nplej kws mej tub sau tau lawm.10Nwgnuav tsi muaj leejtwg zoo sab rua tej teb kws zoo qoobloo. Tsi muaj leejtwg qw lossis hu nkauj huv tej vaaj txiv maab. Tsi muaj leejtwg tsuam tej txiv maab ua cawv; tej suab qw zoo sab los ntsag taag lawm.11Kuv seev tu sab nrho rua lub tebchaws Mau-am, hab lub nroog Kis Heles.12Thaus cov Mau-am pluav qaug quas zig nee moog rua sau lub roob kws yog qhov chaw puab teev dlaab, hab thaus puab moog txug rua huv lub tsev teev dlaab, puab thov los tsi tau dlaabtsi.13Tej ntawm yog tug Tswv cov lug kws tub has rua cov Mau-am ntxuv lug lawm.14Tabsis nwgnuav tug Tswv has tas, "Tshuav peb xyoos lawm xwb. Cov Mau-am lub meejmom yuav poob moog. Feem coob yuav puamtsuaj, tsuas tshuav qee leej seem nyob lawm xwb, puab yuav qaug zug kawg le."


  


  Yaxayas 17


  Vaajtswv Yuav Rau Txim rua Cov Xilias hab Cov Yixalayees


  1Tug TSWV has tas, "Damaxes yuav tsi tau ua ib lub nroog ntxiv lawm; nwg yuav puamtsuaj taag ua ib pawg.2Cov Xilias tej nroog yuav ua suabpuam moog ibtxhis le. Tej nroog ntawd yuav ua tshaav zaub rua yaaj hab nyuj noj, hab tsi muaj leejtwg yuav lawv tau tej tsaj ntawd tawm tsiv.3Cov Yixalayees tej chaw faajxwm kws txhim pobzeb zoo heev yuav pob puag taag hab lub nroog Damaxes yuav poob fwjchim. Cov Xilias los yuav poob ntsejmuag ib yaam le cov Yixalayees. Kuv yog tug TSWV kws muaj Fwjchim Luj kawg nkaus, kuv has cov lug nuav ntaag."


  Cov Yixalayees Zoo Le Tsob Txiv Ntoo Roj


  4Tug TSWV has tas, "Nub ntawd cov Yixalayees lub fwjchim yuav raug muab txu kuas qeg, hab kev pluag yuav lug hloov puab kev npluanuj.5Cov Yixalayees lub tebchaws yuav zoo ib yaam le thaaj teb kws tub hlais nplej hab sau qoob taag hab zoo ib yaam le dlaim teb huv lub Haav Lefayees thaus kws tuabneeg muab tej qoobloo sau taag lawm.6Cov Yixalayees qee leej txhaj yuav dlim xwb, puab yuav zoo ib yaam le tsob txiv ntoo roj kws luas muab tej txiv dle taag tshuav ob peb lub txiv nyob sau ntsis lossis seem lub puav txiv nyob rua huv tej ceg kws qeg xwb. Kuv yog tug TSWV kws yog cov Yixalayees tug Vaajtswv, kuv has tej lug nuav ntaag."7Nub ntawd tej tuabneeg yuav tig rov lug cuag tug kws tsim puab, kuas paab puab, nwg yog cov Yixalayees tug Vaajtswv kws dlawbhuv.8Puab yuav tsi mob sab rua tej thaaj kws puab txua tau ntawm puab teg lossis tsi ca sab rua tej kws puab txhais teg txua, tsi has tej mlom quaspuj Aselas hab tej thaaj hlawv moov tshuaj tsw qaab hlo le.9Nub ntawd tej nroog kws muaj ntsaa yeej thaiv yuav raug muab rhuav kuas puamtsuaj ib yaam le cov Hivis hab cov Amaules tsiv cov Yixalayees hab muab puab tej nroog tso tseg ntaag.10Cov Yixalayees, mej muab Vaajtswv kws yog mej tug cawmseej hab tug tiv thaiv mej ib yaam le phaab zeb tso tseg lawm. Mej tau moog xov tej vaaj tseemceeb kuas tau chaw pehawm cov tuabneeg txawv tebchaws tej vaajtswv.11Txawm yog tej noob ntawd tuaj mog nyoos hab tawg paaj kag taagkig sawv ntxuv kws mej cog ntawd los mej yuav tsi tau sau le. Nub ntawd tsuas muaj kev txomnyem hab kev mob nkaus xwb.


  Tej Tsaav Tuabneeg Kws Ua Yeebncuab Swb Lawm


  12Ntau tsaav tuabneeg tej suab quaj nrov ntsoog qeeg cuag le dlej havtxwv ndlaas, cov tuabneeg tej suab quaj suab qw nrov ntsoog qeeg cuag le dlej ntsawj.13Ntau tsaav tuabneeg sawv lug ua suab nrov ntsoog qeeg cuag le dlej ndlaas, tabsis Vaajtswv tshev puab hab lawv puab tsiv moog dleb kawg le lawm, nwg muab puab lawv tsiv ib yaam le cua ntsawj tej moov aav sau roob, hab ib yaam le khaub zeeg cua ntsawj tej quavnyaab yaa ri quas nab.14Thaus tsaus ntuj puab moog tsim kev kub ntxhuv, tabsis thaus kaaj ntug tsi muaj puab lawm. Tej ntawd yog nqe zug rua txhua tug kws tuaj fuab peb lub tebchaws.

  Vaajtswv Yuav Rau Txim rua Cov Sudaas


  1Tsuas nov tej suab tis ntxuaj nrov tim lub tebchaws kws nyob ntawm tug ntug Dlej Sudaas2kws yog cov numtswv tsaav cov nkoj kws muab tej lojkov ua, tawm huv lub tebchaws taug tug dlej Niles tuaj. Mej cov tuabneeg xaa xuv kws dlha ceev heev, mej ca le moog rua huv lub tebchaws kws muaj cov tuabneeg luj hab nqaj tawv mog nyoos, moog rua ntawm tsaav tuabneeg kws nyob dleb hab nyob ze los luas ntshai, hab moog rua ntawm tsaav tuabneeg kws muaj fwjchim hab muaj zug heev kws muaj dlej quas puab lub tebchaws lawm.3Txhua tug kws nyob huv nplajteb nuav ca le noog! Tsaa qhovmuag saib tug chij kws yuav tsaa rua sau hauv roob! Hab thaus nov luas tshuab raaj tshuab xyu, ca le noog!4Tug Tswv has rua kuv tas, "Kuv yuav nyob sau ntuj nuav saib tuaj, ib yaam le ntsu lwg thaus mo ntuj lub caij ntuj tsaug kws sau qoobloo, hab ib yaam le tshaav tuaj zab thaus nruab nub.5Ua ntej sau qoobloo, thaus kws tej paaj txiv maab zeeg hab tej txiv maab pib sav, yeebncuab yuav tuaj tua cov Sudaas yoojyim ib yaam le muab rag txav tej ceg txiv maab.6Luas yuav muab puab cov tubrog kws tuag lawm tso tseg rua tej tsaj qus hab noog noj. Lub caij ntuj qhua noog yuav tau noj puab, hab lub caij ntuj no tej tsaj yuav tau noj puab."7Thaus txug lub sijhawm ntawd, tug TSWV kws muaj Fwjchim Luj kawg nkaus yuav tau txais tej khoom fij kws luas coj tim lub tebchaws kws muaj dlej quas nruab nraab tuaj pub rua nwg. Tsaav tuabneeg ntawd yog tsaav tuabneeg kws muaj zug hab muaj fwjchim heev. Puab luj sab hab nqaj tawv mog nyoos, tej tuabneeg kws nyob dleb hab ze los puavleej ntshai puab. Puab yuav tuaj rua sau Roob Xi-oos, qhov chaw kws pehawm tug Tswv kws muaj Fwjchim Luj kawg nkaus.

  Vaajtswv Yuav Rau Txim rua Tebchaws Iziv


  1Ntawm nuav yog cov lug kws has txug lub tebchaws Iziv. Saib lauj, tug Tswv caij rawv ib tauv fuab ceev heev nqeg lug rua huv lub tebchaws Iziv lawm. Cov tuabneeg Iziv tej mlom yuav raug tsuj taabmeeg ntawm nwg xubndlag, puab poob sab hab zug ntaug taag.2Tug TSWV has tas, "Kuv yuav tshoov cov Iziv sab kuas puab tej kwvtij sawv tawmtsaam tej kwvtij, zej zog yuav sawv tawmtsaam zej zog, ib lub nroog yuav sawv tawmtsaam ib lub nroog, hab ib lub tebchaws yuav sawv tawmtsaam ib lub tebchaws.3Kuv yuav ua kuas cov Iziv tej tswvyim pluj taag, hab ua kuas puab tej kev xaav puamtsuaj. Puab yuav moog thov puab tej mlom paab puab, moog saib yaig hab moog thov cov tuabneeg kws tuag lawm tej ntsujplig paab puab.4Kuv yuav muab cov Iziv cob rua tug nom kws sab tawv heev txhais teg, hab tsaa tug vaajntxwv kws nruj tsiv tshaaj plawg kaav puab. Kuv yog tug Tswv kws muaj Fwjchim Luj kawg nkaus, kuv has tej lug nuav ntaag."5Tug dlej Niles yuav nqhuab, hab tug nam dlej yuav tu.6Tej kwj dleg yuav tsw lwj ntxag, hab cov dlej huv tebchaws Iziv kws ndlwg lug tshuam tug dlej Niles yuav tu hab nqhuab taag. Tej lojkov hab kavtheej los yuav qhuav nkig nkuav,7tej nroj tsuag kws tuaj ntawm ob saab ntug dlej Niles, hab tej qoobloo kws cog lawv ob saab ntug dlej los yuav qhuav nkig nkuav hab cua yuav muab ntsawj yaa taag.8Cov kws nrhav noj yug nwg lub neej kws yog nuv ntseg hab muab vaag ntaus ntseg huv tug dlej Niles, yuav tu sab hab quaj; puab yuav tsi siv puab tej nuv hab tej vaag ntxiv lawm.9Cov tuabneeg ntsis paaj los yuav pluj, hab cov tuabneeg ntus ntaub los yuav taag kev ca sab; 10cov tuabneeg ntus ntaub huv lub tebchaws yuav raug caij tsuj, hab cov tuabneeg kws moog nrhav zug yuav tu sab heev.11Cov thawjcoj huv lub nroog Xau-as, puavleej yog tuabneeg ruag! Falaus cov tuabneeg txawj ntse los tuavxaam ruag kawg le! Mej yuav ua le caag has rua Falaus has tas, "Peb puavleej yog tub txawg tub ntse hab peb yog cov vaajntxwv thaus u tej xeebntxwv?"12Falaus, koj cov tuavxaam kws txawj ntse nyob qhov twg? Ca puab maam le qha rua koj hab ua rua koj paub, saib tug Tswv kws muaj Fwjchim Luj kawg nkaus, muaj homphaj le caag rua lub tebchaws Iziv?13Cov thawjcoj huv lub nroog Xau-as puavleej yog tuabneeg ruag, cov thawjcoj huv lub nroog Meephis raug kev ntxeev ntxag, cov kws ua ncej zeb txheem nwg tsaav tuabneeg, tau coj cov Iziv moog yuam kev taag.14Tug Tswv ua kuas puab muab tej lug tuavxaam tsi totaub lug has. Cov Iziv txhaj ua txhua yaam yuam kev hab qaug pujpoog ib yaam le tug tuabneeg qaug cawv kws nwg rov tsuj nwg cov ntuav qaug.15Tsi muaj ib yaam dlaabtsi kws yuav paab tau lub tebchaws Iziv le, tsi has taubhau lossis kutwv, nplooj toovlaaj lossis tej lojkov.


  Cov Iziv Yuav Pehawm Vaajtswv


  16Nub ntawd cov Iziv yuav muaj lub sab muas ib yaam le tej quaspuj. Puab yuav ntshai tshee nyo, thaus puab pum tug Tswv kws muaj Fwjchim Luj kawg nkaus tsaa nwg txhais teg rau txim rua puab.17Cov Yudas yuav ua rua cov Iziv ntshai heev; txhua tug kws nov yuav ntshai kawg nkaus, rua qhov tug Tswv kws muaj Fwjchim Luj kawg nkaus npaaj tseg rua puab lawm.18Thaus ntawd tsuas tshuav tsib lub nroog huv tebchaws Iziv txhaj has lug Henplais lawm xwb. Cov tuabneeg kws nyob huv yuav tuav tug Tswv kws muaj Fwjchim Luj kawg nkaus lub npe thov. Cov nroog ntawd muaj ib lub yuav hu ua "Lub Nroog Nub."19Nub ntawd yuav muaj ib lub thaaj rua tug Tswv nyob huv tebchaws Iziv, hab muaj ib tug ncej zeb muab fij rua tug Tswv nyob ntawm Iziv tug nrimteb.20Ob yaam ntawd yuav ua cim hab ua timkhawv rua tug TSWV kws muaj Fwjchim Luj kawg nkaus nyob huv tebchaws Iziv. Thaus puab quaj hu thov txug tug Tswv, vim muaj tuabneeg tuaj tsimtxom puab, tug Tswv txhaj khaiv ib tug lug cawm puab, tsomkwm puab, hab tso puab dlim.21Nub ntawd tug Tswv yuav qha nwg rua cov tuabneeg Iziv paub, puab yuav paub tug Tswv hab pehawm nwg, puab yuav coj khoom hab khoom theej txhoj tuaj fij rua nwg. Puab coglug rua nwg hab ua lawv le tej lug kws puab cog tseg. 22Tug Tswv yuav rau txim rua cov Iziv, tabsis nwg yuav rov khu kuas puab zoo. Puab yuav tig lug cuag nwg hab nwg yuav noog puab tej lug thov, hab yuav khu kuas puab tej mob zoo.23Nub ntawd yuav muaj ib txuj nam kev luj nraag tebchaws Iziv moog txug rua peg tebchaws Axilias. Cov Axilias yuav moog nraag tebchaws Iziv, cov Iziv yuav tuaj peg tebchaws Axilias, hab cov Iziv yuav nrug cov Axilias pehawm Vaajtswv ua ke.24Nub ntawd cov Yixalayees yuav muaj vaajfuam sis luag ib yaam le cov Iziv hab cov Axilias, hab peb tsaav tuabneeg nuav yuav ua rua tuabneeg nplajteb tau koob moov.25Tug Tswv kws muaj Fwjchim Luj kawg nkaus yuav foom koob moov rua puab has tas, "Kuv foom koob moov rua cov Iziv kws yog kuv tsaav tuabneeg, cov Axilias kws kuv tsim, hab cov Yixalayees kws kuv xaiv tseg."

  Cov Axilias Yuav Yeej Cov Iziv hab Cov Sudaas


  1Xyoo kws Xalenkoos ua vaajntxwv kaav tebchaws Axilias, nwg tau tso ib tug thawj tubrog tuaj tua lub nroog Asedaus hab txeeb tau lub nroog ntawd.2Lub sijhawm ntawd, tug TSWV has rua Yaxayas kws yog Amauxes tug tub has tas, "Ca le muab cev rig tsho ntaub maag kws koj naav hab muab nkawm khau khab kws koj rau hle tseg." Yaxayas moog kev labqaab hab tsi rau khau le tug Tswv tau has rua nwg ntawd.3Thaus lub nroog Asedaus raug luas txeeb tau lawm, tug Tswv has tas, "Kuv tug tubkhai Yaxayas moog kev labqaab hab tsi rau khau tau peb xyoos. Qhov nuav ua lub cim qha has tas, yuav muaj tej xwmtxheej lug raug cov Iziv hab cov Sudaas.4Axilias tug vaajntxwv yuav muab cov Iziv hab cov Sudaas kws nwg nteg tau ntawd hle rig tsho labqaab coj moog ua tuabneeg poob tebchaws. Cov hluas nab cov laug yuav moog kev labqaab pobtw lab vog hab tsi rau khau, ua rua cov Iziv txaajmuag kawg le.5Cov tuabneeg kws ca sab rua cov Sudaas hab khaavtheeb rua cov Iziv yuav thim rov qaab hab txaajmuag heev.6Cov tuabneeg kws nyob ntawm ntug havtxwv kws npuab tebchaws Axilias has tas, 'Mej sim saib, cov tuabneeg kws peb ca sab rua hab cov tuabneeg kws peb moog cuag kuas coj peb tsiv tawm ntawm cov Axilias tug vaajntxwv, raug luas nteg lawm! Zag nuav peb yuav ua le caag txhaj tsiv dlim?'"

  Ua Ywgtoog Pum Lub Nroog Npanpiloos Poob


  1Zaaj lug kws has ntsig txug cov tuabneeg Npanpiloos tej kev puamtsuaj tawm huv lub tebchaws kws txaus ntshai heev tuaj ib yaam le cov khaub zeeg cua ntsawj hlaa taj suabpuam tuaj.2Tej xwmtxheej phem kws kuv ua ywgtoog pum, cov tuabneeg ntxeev sab tawm moog tsim kev kub ntxhuv hab cov tuabneeg tubsaab tawm moog nyag luas. Cov Elames, ca le tawm moog ua rog los mas! Cov Medias, ca le tawm moog vij luas tej nroog! Kuv yuav ua kuas tej suab quaj suab qw kws yog cov Npanpiloos ua ntawd ntsag moog.3Thaus kuv ua ywgtoog pum zaaj nuav, kuv ntshai heev hab ua rua kuv mob dluav npaum nkaus le tug quaspuj kws mob plaab yug mivnyuas ntaag. 4Kuv taubhau kiv heev, hab kuv ntshai ua ib ce tshee nyo. Kuv tog ib nub tsaus ntuj, tsi muaj dlaabtsi ua rua kuv ca sab, tsuas yog kev txhawj kev ntshai xwb.5Nyob rua huv zaaj ywgtoog ntawd, muaj ib rooj mov kws tub npaaj tav lawm; luas muab cov ntaub tuab nthuav pua rua cov qhua nyob. Thaus puab taabtom noj haus, taamsim ntawd txawm muaj lug saamfwm tuaj has tas, "Cov numtswv, ca le npaaj mej cov thaiv nav ntaaj!"6Tug Tswv has rua kuv tas, "Ca le tso ib tug txivneej moog saib, hab ca nwg qha tej kws nwg pum rua mej.7Yog has tas nwg pum cov txivneej caij neeg, ib nkawg quas ib nkawg, hab cov txivneej kws caij neeg luav hab caij ntxhuav tuaj, mas nwg yuavtsum ua tuab zoo saib kuas tseeb tseeb."8Tug faajxwm hu lug has tas, "Kuv tug tswv, kuv tau sawv sau qhov chaw faajxwm saib taag nub taag mo."9Saib maj! cov txivneej kws caij neeg, ib nkawg quas ib nkawg tuaj lawm lauj! Puab teb has tas, "Lub nroog Npanpiloos tub poob lawm! Tej vaajtswv kws puab pe poob rua huv aav hab tawg taag lawm."10Kuv tsaav tuabneeg Yixalayees, mej raug ntaus ib yaam le ntaus nplej, tabsis nwgnuav kuv yuav qha rua mej paub txug tej xuv zoo kws kuv nov lug ntawm tug TSWV kws yog cov Yixalayees tug Vaajtswv kws muaj Fwjchim Luj kawg nkaus.


  Cov Lug Kws Has rua Lub Nroog Edoos


  11Zaaj lug kws has txug lub nroog Edoos. Muaj ib tug tuabneeg hu tom Xe-iles tuaj rua kuv has tas, "Tug faajxwm, tshuav ntev le caag maam kaaj ntug? Qha rua kuv saib thaus twg maam kaaj ntug?"12Kuv teb has tas, "Tub kaaj ntug lawm, tabsis tub yuav rov tsaus ntuj dlua. Yog koj xaav rov nug ntxiv, ca le hu rov tuaj hab nug los tau."


  Cov Lug Kws Has rua Cov Alav


  13Zaaj lug kws has txug cov Alavv. Cov tuabneeg Dedaas, mej taug kev tsheej paab lug su rua ntawm cov Alav tej roob mojsaab qhua,14muab dlej rua cov tuabneeg kws tuaj nrhav dlej ntawm mej haus. Mej cov tuabneeg kws nyob huv tebchaws Temas, muab zaub mov rua cov tuabneeg tawg rog noj.15Vim puab tsiv ntawm tej nav ntaaj nav rag kws yuav tua puab, hab tsiv ntawm tej neevnti kws ntaa tog yuav tua puab, hab ntawm tej kev tsuv kev rog.16Tug TSWV has rua kuv tas, "Tshuav ib xyoos ib yaam le luas ndlav tub zug lawm xwb, mas cov Kedas lub meejmom kws luj yuav dlhau moog.17Cov Kedas kws txawj tua neevnti hab sab tawv, tsuas tshuav qee leej seem lawm xwb. Kuv yog tug Tswv kws yog cov Yixalayees tug Vaajtswv, kuv has tej lug nuav."


  


  Yaxayas 22


  Cov Lug Has rua Lub Nroog Yeluxalees


  1Ntawm nuav yog cov lug kws has rua lub Haav Ywgtoog. Muaj xwmtxheej dlaabtsi? Vim le caag cov tuabneeg huv lub nroog nee taagnrho moog rua sau ruv tsev?2Lub nroog kws puv nkaus tej suab luag ua nqaaj ua nqug, hab tej suab lomzem zoo sab. Mej cov tuabneeg kws tuag, tsi yog tuag rua nav ntaaj nav rag lossis tuag rua huv tshaav rog.3Mej cov thawj coj tau tsiv tawm hab tsi raug tua ib nee le; puab puavleej raug nteg. Txawm yog puab tsiv dleb lawm los, puab tseem raug nteg coj lug rau txim.4Yog le ntawd kuv txhaj has tas, "Tsi xob quavntsej kuv; ca kuv quaj rua txujkev lwj sab kws kuv tsaav tuabneeg tuag taag lawm. Tsi xob tuaj nplig kuv sab le."5Tug Tswv kws muaj Fwjchim Luj kawg nkaus tau teem ib nub tseg, tso tej kev mob kev nkeeg, kev swb hab kev ntxuv sab lug rua peb huv lub Haav Ywgtoog. Tej ntsaa yeej kws thaiv peb lub nroog tau qaug tawg taag hab tej suab quaj thov paab nrov ntxhe moog thoob plawg peg tej ncov roob.6Cov tubrog caij neeg huv tebchaws Elames tuaj, puab khuam rawv neevnti hab xubvug. Cov tubrog kws tuaj huv tebchaws Kis tuaj, npaaj rawv puab tej thaiv nav ntaaj.7Tsheb neeg yuav nyob puv nkaus rua huv cov haav kws aav zoo heev huv tebchaws Yudas, hab cov tubrog caij neeg tuaj sawv tsheej paab ntawm lub nroog Yeluxalees tej roojvaag.8Tug Tswv tau muab tej cuabyeej tiv thaiv cov Yudas tshem povtseg lawm. Nub kws muaj tej xwmtxheej nuav, mej yuav moog nrhav tej cuabyeej ntawd huv lub Tsev Haav Zoov,9mas mej pum tug ntsaa yeej kws thaiv Daviv lub Nroog hab lub paag dlej kws mej tauv rua ntawm Theem Qeg tawg ntau qhov,10mej suav cov tsev huv lub nroog Yeluxalees, hab mej muab cov tsev ntawd tsoo yuav tej pobzeb moog txhim tug ntsaa yeej kws tawg ntawd.11Mej ua tau ib lub rhawv rua ntawm ob tug ntsaa yeej kis nruab nraab ntim cov dlej kws ndlwg huv lub qub paagdlej lug. Tabsis mej tsi tig qhovntsej noog Vaajtswv tug kws npaaj tej nuav, hab ua kuas muaj tej nuav thaus u lug tej lug hlo le.12Nub ntawd tug Tswv kws muaj Fwjchim Luj kawg nkaus has kuas mej quaj hab nyav, chais mej tej plaubhau hab naav ntaub tsaaj.13Tabsis mej tseem zoo sab hab khaav, mej tua nyuj hab tua yaaj lug noj, hab muab cawv txiv maab lug haus. Mej has tas, "Peb ca le noj hab haus kuas txaus! Vim pigkig peb yuav tuag taag."14Tug Tswv kws muaj Fwjchim Luj kawg nkaus tau has rua kuv tas, "Tej kev phem kev qas nuav yuav tsi muaj kev zaam txim rua puab moog txug thaus puab tuag taag. Kuv kws yog Vaajtswv tug Tswv kws muaj Fwjchim Luj kawg nkaus, yog tug has tej lug nuav ntaag."


  Cov Lug Ceebtoom rua Senas


  15Tug TSWV kws muaj Fwjchim Luj kawg nkaus khaiv kuas kuv moog cuag Senas kws yog tug thawj saib lub tuamtsev, hab has rua nwg tas,16"Koj tuaj ua dlaabtsi hab leejtwg tso cai rua koj tuaj khawb qhov ntxaa faus koj, txaug koj lub qhov ntxaa rua sau ncov roob sab, hab puab koj qhov chaw su rua sau roob zeb nuav?17Saib maj, tug tuabneeg kws muaj zug, tug Tswv yuav tuaj nqaa koj moog povtseg. Nwg yuav tuav koj ca,18hab nwg yuav muab koj dlov ua ib thooj hab muab koj pov moog rua ntawm lub tebchaws kws dlaav heev. Koj yuav tuag rua qhov ntawd, hab koj tej tsheb neeg ua rog yuav nyob rua qhov ntawd, vim koj tau ua rua koj tug tswv tsev tuabneeg raug kev txaajmuag.19Tug Tswv yuav tshem koj tawm ntawm koj lub chaw ua num hab yuav txu kuas koj poob koj lub meejmom."20Tug Tswv has rua Senas has tas, "Nub ntawd kuv yuav hu kuv tug tubkhai Eli-akees kws yog Hilekiyas tug tub tuaj,21kuv yuav muab mej cov numtswv tej tsho ntev rua nwg naav, hab muab mej tej hlaab rua nwg sa; hab kuv yuav muab mej tej meejmom cob rua nwg teg; nwg yuav ua cov tuabneeg huv lub nroog Yeluxalees hab cov Yudas leej txiv.22Kuv yuav muab tug yumsij kws qheb Daviv lub tsev tso rua sau nwg xubpwg; nwg qheb, yuav tsi muaj leejtwg kaw; hab nwg kaw, yuav tsi muaj leejtwg qheb tau.23Kuv yuav muab nwg cog rua ntawm lub chaw kws ruaj khov ib yaam le tug ntsa hlau kws tub ntsa khov lawm, hab nwg yuav yog lub zwmtxwv kws luas fwm rua ntawm nwg yawmkoob caajceg.24"Tabsis taagnrho nwg cov kwvtij hab nwg tej tubki yuav ua ib lub nraa nyaav heev rua nwg; puab yuav khuam rua sau nwg ib yaam le tej laujkaub hab tej taig phab kws khuam rua ntawm tej ncej!25Txug nub ntawd, thaus muaj tej xwmtxheej nuav tshwmsim tuaj, tug ncej kws cog rua qhov chaw ruaj yuav rhu tawm hab yuav qaug. Txhua tsaav yaam kws yog lub nraa nyaav khuam sau nwg yuav poob taag." Tug Tswv has le ntawd.

  Cov Lug Kws Has Rua Lub Nroog Tiles


  1Cov lug nuav yog has rua lub nroog Tiles. Cov tuabneeg kws ua num huv tej nkoj tom plawv havtxwv, mej ca le quaj tu sab los mas! Mej lub chaw nreg nkoj huv Tiles, tej vaajtse hab tej chaw nreg nkoj huv lub tebchaws raug puamtsuaj taag. Mej yuav nov xuv thaus mej cov nkoj rov tim tebchaws Xaipas lug.2Cov tuabneeg kws nyob huv koog povtxwv, hab cov tuabneeg ua laag ua luam huv Xidoos, mej ca le quaj ntsaaj ntsoog qeeg!3Mej khaiv tuabneeg hlaa havtxwv moog yuav hab muag tej nplej kws luas cog nraag tebchaws Iziv, hab moog cog kev laag kev luam nrug ntau tsaav tuabneeg.4Xidoos, koj ca le txaajmuag los mas! Havtxwv hab qaab thu havtxwv kws tub heev has tas, "Kuv tsi tau muaj dlua mivnyuas. Kuv tsi tau tu dlua tub lossis ntxhais le."5Thaus cov Iziv nov tej xwmtxheej nuav, puab yuav ceeb hab nyuaj sab txug lub nroog Tiles tej chaw nreg nkoj kws raug puamtsuaj taag lawm.6Cov tuabneeg huv koog povtxwv, ca le quaj qw hab nrhav kev tsiv hlaa kuas dlhau lawm tim Xapees los mas!7Lub nroog Tiles nuav puas yog lub nroog kws thaus u ua rua mej muaj kev lomzem? Lub nroog nuav puas yog lub kws pheej khaiv tuabneeg hlaa havtxwv moog txeeb luas tej tebchaws nyob.8Leejtwg npaaj sab le nuav tawmtsaam lub nroog Tiles kws yog lub nroog num nroog tswv, cov tub laag tub luam kws nyob huv puavleej yog cov numtswv kws muaj meejmom tshaaj plawg huv nplajteb nuav los?9Tug Tswv kws muaj Fwjchim Luj kawg nkaus tub npaaj sab rua lub nroog ntawd lawm. Nwg yuav rhuav puab tej kev khaavtheeb, tej kws puab muaj, hab muab cov tuabneeg kws muaj koob muaj meej txu kuas poob ntsejmuag.10Mej cov tuabneeg kws nyob huv Xapees, ca le moog ua mej tej teb kuas thoob plawg huv mej lub tebchaws! Nyob qhov ntawd tsi muaj leejtwg tsomkwm mej lawm.11Tug Tswv tsaa nwg txhais teg rua sau havtxwv hab nwg muab txhua lub tebchaws cu ua zug koog. Nwg tau saamfwm kuas muab cov tuabneeg kws nyob huv lub xeev Faunikias tej chaw ua laag ua luam rhuav kuas puamtsuaj.12Hab nwg has tas, "Lub nroog Xidoos kws yog tug ntxhais nkaujxwb, koj tej kev zoo sab tsi muaj lawm; hab koj cov tuabneeg puavleej raug tsimtxom. Txawm yog puab tsiv moog rua tim Xaipas los puab yeej tsi muaj kev kaaj sab hlo le.13(Tub yog cov tuabneeg Npanpiloos muab lub nroog Tiles ua tej tsaj qus lub chaw nyob, tsi yog cov tuabneeg Axilias ua. Tub yog cov tuabneeg Npanpiloos tuaj puab puab tej chaw tsomfaaj rua huv, puab muab lub nroog Tiles tej vaajtse kws txhim zeb rhuav povtseg, hab muab lub nroog ntawd ua puamtsuaj taag.)14Cov tuabneeg ua num huv nkoj, mej ca le quaj nyav! Lub nroog kws mej ca sab rua tub raug puamtsuaj taag lawm.15Thaus txug nub ntawd puab yuav tsi ncu qaab txug lub nroog Tiles txug xyaa caum xyoo kws yog taag ib tug vaajntxwv simneej. Thaus taag xyaa caum xyoo lawm, yuav muaj tej yaam tshwmsim rua lub nroog Tiles lawv le tug namndlav zaaj nkauj kws has le nuav:16Nqaa koj lub nkauj nogncaas moog ncig kuas thoob lub nroog nuav, Tug namndlav kws tsi muaj tuabneeg ncu txug lawm. Ca le ntaus nkauj nogncaas hab hu koj tej nkauj coj cov txivneej rov qaab lug dlua ib zag ntxiv los mas!17Thaus dlhau xyaa caum xyoo lawm, tug Tswv yuav ca lub nroog Tiles rov qaab lug ua namndlav le qub, hab nwg yuav xaa nwg cov tuabneeg moog ua namndlav rua txhua lub tebchaws huv nplajteb nuav.18Tej nyaj kws nwg ua laag ua luam tau lug, yuav muab fij rua tug Tswv. Nwg yuav tsi khaws ib qho ca le. Cov tuabneeg kws pehawm tug Tswv ntawd yuav tau cov nyaj ntawd moog yuav zaub mov hab rig tsho naav.

  Tug Tswv Yuav Rau Txim rua Lub Nplajteb


  1Tug Tswv yuav muab lub nplajteb ua kuas puamtsuaj hab muab tso povtseg kuas nyob qhuav qhawv tsi muaj dlaabtsi. Nwg yuav muab lub nplajteb ntxeev kuas tej tuabneeg tawg moog nyob ua saab ua sua.2Yuav zoo ib yaam le ntawd rua cov povthawj hab cov pejxeem, cov tswv hab cov qhev, cov pujnom hab cov ntxhais qhev, cov muag hab cov yuav, cov qev hab cov txais, cov muaj hab cov pluag.3Lub nplajteb yuav raug muab tso povtseg kuas tawg ntsoog ntxawg hab puamtsuaj taag. Tug Tswv tau has tej lug nuav hab yuav ua kuas tej ntawd tav.4Nplajteb yuav qhuav nkig nkuav; tuabneeg thoob nplajteb yuav tsaug muas; lub nplajteb hab lub ntuj yuav thooj txhij puamtsuaj moog.5Tuabneeg tau ua rua lub nplajteb poob kev txhum vim puab tsi coj Vaajtswv tej kevcai hab tsi ua lawv le nwg tej lug kws tau cog tseg moog ibtxhis.6Yog le ntawd lub nplajteb txhaj raug Vaajtswv tej lug foom. Tuabneeg txhaj raug kev puamtsuaj lawv le tej kev txhum kws puab tau ua lug lawm. Vim le ntawd txhaj le seem qee leej lawm xwb.7Cawv txiv maab tshab tsawg zuj zug, hab tej tsob txiv maab qhuav taag lawm. Txhua tug kws muaj kev zoo sab nwgnuav ntxhuv sab kawg,8hab puab tej suab nkauj nogncaas hab suab nruag kws nrov lomzem xauv npo puavleej ntsag taag.9Qhov ntawd tsi muaj kev haus cawv hu nkauj lomzem hlo le; cawv ab kawg nkaus rua cov tuabneeg kws haus cawv.10Huv lub nroog txhua yaam nyob khoob lug ca, hab tej tuabneeg suavdlawg muab puab ntsug rua huv puab tej tsev kuas tsi muaj tuabneeg moog qheb tau hlo le.11Tej tuabneeg tuaj quaj qw tom tej plawv kev vim tsi muaj cawv haus. Kev zoo sab yuav tsi muaj moog ibtxhis; txujkev zoo sab tub raug muab tshem tawm huv lub tebchaws moog lawm.12Lub nroog los raug puamtsuaj, hab muab tej roojvaag nroog rhuav povtseg taag.13Tej xwmtxheej nuav yuav lug raug txhua tsaav tuabneeg kws nyob huv lub qaabntuj nuav. Lub nplajteb yuav zoo ib yaam le lub caij sau qoobloo xaus, hab zoo ib yaam le dle tej txiv ntoo roj sau txhua tsob ntoo hab dle tej nyuas tw txiv maab kawg ntawm cov maab.14Cov tuabneeg seem yuav tsaa suab hu nkauj zoo sab. Cov tuabneeg kws nyob saab nubpoob yuav qw zoo sab rua tug Tswv lub fwjchim kws luj kawg nkaus,15hab cov tuabneeg nyob saab nubtuaj yuav ua tug Tswv tsaug; tej tebchaws kws nyob lawv ntug havtxwv yuav ua tug Tswv kws yog cov Yixalayees tug Vaajtswv tsaug.16Peb yuav nov tsaav tuabneeg Yixalayees hu nkauj dleb dleb tim qaab ntug kawg tuaj qhuas tug kws Ncaaj Nceeg. Tabsis tsi muaj kev ca sab rua kuv le! Kuv raug puamtsuaj lawm, kuv raug puamtsuaj lawm lauj! Kuv raug kev ntxhuv sab kawg le! Cov tuabneeg ntxeev sab yimfuab ntxeev sab. Puab tej kev dlaag hab kev phem fuam luj zuj zug.17Tuabneeg nplajteb ! Mej ca le noog kuv has, kev txhawj kev ntshai, qhov hlauv hab ntaa npuj cuab rawv tog mej kev lawm. 18Txhua tug kws tsiv txujkev ntshai yuav moog poob lub qhov hlauv, hab txhua tug kws tsiv kuas dlim lub qhov hlauv, yuav moog maag rooj ntaa npuj. Rooj ntug qheb hlo, tuamtsaam naag laub lug sau ntuj lug, hab ua rua lub nplajteb cu ua zug koog.19Lub nplajteb tub tawg ua tej nplais, lub nplajteb faib pis hlo ua tej txaug hab lub nplajteb yoj cuag tug tsi.20Lub nplajteb ndlog ib yaam le tug tuabneeg qaug cawv, hab ua yoj ua yeeg ib yaam le naagxub naagcua ntsawj lub tsev pheebsuab. Tej kev txhum nyaav kawg tsuam lub nplajteb, nwg txhaj qaug hab sawv tsi taug ib zag ntxiv le lawm.21Nub ntawd tug Tswv yuav rau txim rua cov muaj fwjchim kws nyob sau nruab ntug hab cov vaajntxwv huv lub nplajteb nuav.22Vaajtswv yuav sau taagnrho cov vaajntxwv tuaj kaw ua ke rua huv lub qhov aav; nwg yuav muab puab kaw nkaus rua huv tsev lojcuj moog txug nub kws nwg txav txim rua puab.23Lub hli yuav tsaus hab lub nub yuav tsi ci lawm, rua qhov tug Tswv kws muaj Fwjchim Luj kawg nkaus yuav ua vaajntxwv kaav sau lub Roob Xi- oos hab huv lub nroog Yeluxalees, nwg tug tshwjchim kws ci ntsaa ab yuav tshwm lug rua nwg cov txwjlaug pum.

  Zaaj Nkauj Ua Vaajtswv Tsaug


  1Tug Tswv, koj yog kuv tug Vaajtswv; kuv yuav fwm koj hab qhuas koj lub npe. Koj tau ua ntau yaam txujci tseemceeb tav taag lug lawm, koj ua ncaaj ua nceeg hab ua tseeb lawv le koj tau npaaj tseg thaus u lug lawm.2Koj tau ua rua ntau lub nroog raug kev puamtsuaj taag, hab muab puab tej chaw faajxwm rhuav povtseg huv tuabsi. Tej loog kws peb cov yeebncuab ua tseg rua huv lub nroog yuav tsi txhim khu ntxiv moog taag ibtxhis.3Txhua tsaav tuabneeg kws muaj zug yuav qhuas koj; tej nroog kws tej tsaav tuabneeg limham nyob yuav ntshai koj.4Koj ua lub chaw cawm sav rua cov tuabneeg pluag hab txomnyem, hab cawm puab dlim thaus lub sijhawm kws puab ntsib kev nyuaj sab. Koj ua tsev rua puab nraim naagxub naagcua hab ua dluab ntxoov ntxoo rua puab nraim tshaav. Cov tuabneeg limham ntaus puab ib yaam le cua dlaaj cua dlub ntsawj tug ntsaa yeej5hab ib yaam le tshaav kub heev huv lub tebchaws ntuj qhua teb nkig. Tabsis Vaajtswv, koj tau ua rua peb tej yeebncuab pluj taag lawm; koj ua rua cov tuabneeg limham tej suab qw ntsag taag ib yaam le tauv fuab roog tshaav ntuj kub.


  Vaajtswv Npaaj Ib Rooj Mov


  6Nyob sau Roob Xi-oos, tug Tswv kws muaj Fwjchim Luj kawg nkaus yuav npaaj ib rooj mov rua txhua tsaav tuabneeg huv nplajteb noj, yog ib rooj mov kws muaj tej zaub mov hab tej cawv kws qaab heev.7Thaus nyob sau lub roob nwg yuav muab txhua tsaav tuabneeg tej kev nyuaj sab kws zoo ib yaam le tauv fuab tshem povtseg.8Tug TSWV kws kaav txhua tsaav yaam yuav rhuav txujkev tuag kuas puamtsuaj moog ibtxhis, nwg yuav so txhua tug lub kua muag, hab nwg yuav rhuav qhov kws lub nplajteb nuav tsimtxom nwg tsaav tuabneeg. Tug Tswv yog tug has tej lug nuav.9Thaus muaj tej xwmtxheej nuav lawm, txhua tug tuabneeg yuav has tas, "Nwg yog peb tug Vaajtswv! Peb tso sab plhuav rua nwg, hab nwg tau cawm peb txujsa. Nwg yog tug Tswv! Peb tso sab plhuav rua nwg, nwgnuav peb zoo sab hab xyivfaab heev vim nwg cawm peb dlim lawm."


  Vaajtswv Yuav Rau Txim rua Cov Mau-am


  10Tug Tswv yuav tsomkwm lub Roob Xi-oos nuav, tabsis cov Mau-am yuav raug tsuj ib yaam le tsuj tej quavnyaab npleg rua huv paag hawv.11Puab tsaa teg ib yaam le yuav ua luam dlej, tabsis tug Tswv yuav ua kuas puab poob ntsejmuag, hab puab tej npaab yuav tsaug leeg.12Nwg yuav muab cov Mau-am tej chaw tsomfaaj hab puab tej ntsaa yeej kws sab rhuav kuas puamtsuaj hab tsoo kuas tawg taag xyaw moov aav.

  Vaajtswv Yuav Pub rua Nwg Tsaav Tuabneeg Muaj Yeej


  1Nub ntawd yuav hu zaaj nkauj nuav nyob huv tebchaws Yudas: "Peb muaj ib lub nroog ruaj khov heev; Vaajtswv yog tug ntsaa yeej. kws thaiv lub nroog kuas muaj kev cawm dlim.2Ca le qheb tej roojvaag moog tso tsaav tuabneeg ncaaj nceeg kws ua lawv le Vaajtswv lub sab nyam moog nyob huv lub tebchaws ntawd.3Tug Tswv, koj muab txujkev kaaj sab kws zoo kawg nkaus rua cov tuabneeg kws muab sab npuab koj; vim puab tso sab plhuav rua koj.4Ca sab rua tug TSWV, nwg yuav ua phaab pobzeb thaiv peb moog ibtxhis.5Nwg txu kuas cov tuabneeg khaavtheeb poob fwjchim; nwg muab cov tuabneeg kws muaj zug lub nroog rhuav kuas puamtsuaj, hab muab tej ntsaa yeej tsoo kuas qaug taag rua huv aav.6Nwgnuav cov tuabneeg txomnyem hab cov tuabneeg pluag yuav muab lub nroog ntawd tsuj nthi rua huv puab xibtaws.7Tug Tswv, koj ua txujkev dlu rua cov tuabneeg ncaaj nceeg taug; txujkev kws puab taug taj heev.8Peb yeej coj rawv koj txuj kevcai, hab peb tog rawv koj tuab leeg xwb; peb ncu ntsoov koj lub npe rua nruab sab.9Mo ntuj kuv lub sab xaav ntsoov txugkoj; nruab nub kuv lub sab xyivfaab hlo nrhav koj. Thaus koj txav txim rua tuabneeg nplajteb, puab yuav paub koj txujkev ncaaj nceeg.10Txawm yog koj ua zoo npaum twg rua cov tuabneeg sab phem los puab yeej tsi paub txujkev ncaaj nceeg hlo le. Txawm yog puab nyob huv lub tebchaws kws muaj kev ncaaj nceeg nuav los puab tseem pheej ua kev txhum tsi tseg, hab tsi leeg paub koj lub fwjchim kws luj kawg nkaus.11Tug Tswv, koj yeej tsaa teg sab kawg tabsis puab tsi pum le; ca puab pum koj txujkev mob sab rua koj tsaav tuabneeg, hab ca puab raug txaajmuag. Ca cov suavtawg kws koj npaaj tseg rua koj cov yeebncuab kub puab.12Tug Tswv, koj pub kev thaajyeeb rua peb; txhua yaam kws peb ua tav lawm, tub yog koj paab peb ua.13Tug Tswv kws yog peb tug Vaajtswv, peb raug lwm tug tswv kaav peb, tabsis peb leeg paub koj lub npe nkaus xwb.14Nwgnuav puab tub tuag taag hab tsi cajsa le lawm. Puab tej ntsujplig yuav tsi sawv; vim koj yog tug rau txim rua puab hab ua kuas puab puamtsuaj.15Tabsis tug Tswv, koj tau ua rua peb tsaav tuabneeg fuamvaam, hab nthuav peb lub tebchaws kuas dlaav; koj yuav tau txais koob meej zoo kawg nkaus le.16Tug TSWV, koj rau txim rua koj tsaav tuabneeg, hab puab yuav thov koj thaus puab raug kev nyuaj sab.17Tug TSWV, koj ua rua peb quaj, ib yaam le tug quaspuj kws quaj thaus nwg mob plaab yug mivnyuas.18Peb suab mivnyuas hab mob plaab, tabsis peb yug tsi tau dlaabtsi. Peb coj tsi tau kev cawm dlim lug rua huv lub nplajteb; hab peb muab tsi tau txujsa rua tuabneeg lug yug huv nplajteb nuav.19Peb cov tuabneeg kws tuag lawm, yuav rov muaj sa dlua! Puab tej cev yuav sawv rov qaab lug muaj sa. Cov tuabneeg kws pw huv tej qhov ntxaa yuav sawv lug hu nkauj zoo sab. Yog le ntawd, Vaajtswv yuav tsaa cov tuabneeg kws tuag tau ntev lawm sawv lug; ib yaam le lub lwg dlej kws ci rua lub nplajteb thaus sawv ntxuv.


  Txav Txim hab Txhim Khu Tshab


  20Kuv tsaav tuabneeg, mej ca le tsiv rov qaab moog rua huv mej tej tsev, hab kaw qhovrooj rua. Nkaum tog kuas Vaajtswv txujkev chim dlhau tsaiv.21Tug Tswv nqeg sau ntuj kws yog nwg qhov chaw nyob lug rau txim rua tuabneeg nplajteb, vim puab tej kev txhum. Aav yuav tsi nqug cov tuabneeg kws raug luas tua tej ntshaav, hab lub nplajteb yuav tsi faus cov tuabneeg kws raug luas tua tuag lub cev.

  1Nub ntawd tug Tswv yuav siv nwg lub fwjchim hab nwg raab ntaaj rau txim rua tug Levi-athas kws yog tug naab txwj naab laug kws tsiv lawm, tug zaaj ntawd yog tug naab txwj naab laug kws nkhaus ntswj pisyog, hab nwg yuav muab tug zaaj kws nyob huv havtxwv tua povtseg.2Nub ntawd tug Tswv yuav has tas, "Lub vaaj txiv maab kws ntxim sab:3"Kuv kws yog tug Tswv, kuv tsomkwm nwg; hab kuv rau sab ntso ywg dlej rua nwg txhua lub sijhawm. Kuv zuv rawv nwg nruab nub mo ntuj, kuas tsi xob muaj leejtwg tuaj ua phem rua nwg.4Kuv tsi chim rua lub vaaj txiv maab lawm. Yog tej maab xuavpaug hab ntoo xuavpaug sawv ua rog tawmtsaam kuv, kuv yuav muab puab hlawv kuas kub nyab taag huv tuabsi.5Tabsis yog kuv tsaav tuabneeg cov yeebncuab xaav kuas kuv tsomkwm puab, ca puab cog kev phoojywg nrug kuv. Ca puab cog phoojywg nrug kuv."6Muaj ib nub tom ntej nuav, Yakhauj cov xeebntxwv yuav nrhau caag ib yaam le ntoo, tsaav tuabneeg Yixalayees yuav hlaav nplooj hab tawg paaj. Hab tej txiv yuav puv nkaus lub nplajteb.7Nwg puas tau ntaus puab ib yaam le nwg ntaus cov tuabneeg kws tuaj ntaus puab? Lossis puab puas raug hlais ib yaam le hlais cov tuabneeg kws tuaj hlais puab?8Tug Tswv rau txim rua nwg tsaav tuabneeg kws yog tso lwm tsaav tuabneeg tuaj nteg puab. Nwg coj puab tawm nrug cov cua phem kws ntsawj saab nubtuaj tuaj moog.9Qhov kws yuav zaam tau Yakhauj lub txim, yog yuavtsum muab tej pobzeb kws teeb ua lub thaaj tsoo kuas tawg ua moov taag ib yaam le moovsib, hab tsi tseg ib lub thaaj teev tug mlom quaspuj Aselas lossis tej thaaj hlawv moov tshuaj tsw qaab nyob qhov twg le lawm.10Lub nroog kws txhim zeb khov kho raug puamtsuaj taag. Nwg yuav ua suabpuam ib yaam le tej roob mojsaab qhua tsi muaj dlaabtsi. Hab nwg yuav caj ua ib lub tshaav zaub rua tej mivnyuas yaaj noj, pw hab zum zaub.11Thaus tej ceg ntoo qhuav lawm ces yeej yuav luv, hab tej quaspuj yuav moog khaws lug ua tawg rauv. Vim tsaav tuabneeg nuav tsi totaub, mas Vaajtswv tug kws tsim puab yuav tsi hlub puab.12Nub ntawd, txij ndlua ntawm tug dlej Efalates moog txug ndlua nraag cov Iziv tug nrimteb; tug Tswv yuav txheeb nwg tsaav tuabneeg ib tug zuj zug, ib yaam le cais tej npluag nplej tawm ntawm cov tseem nplej.13Hab nub ntawd, luas yuav tshuab raaj tshuab xyu, cov Yixalayees kws moog pluj rua peg tebchaws Axilias hab raug ntab moog rua nraag tebchaws Iziv lawm, yuav rov qaab lug pehawm tug Tswv sau lub roob dlawbhuv huv lub nroog Yeluxalees.

  Ceebtoom rua Cov Efalayees


  1Cov Efalayees yuav raug kev puamtsuaj lauj! Cov thawjcoj kws quav cawv lub mom yuav poob sau puab taubhau lug ib yaam le tej paaj ntoos zeeg. Puab pleev roj tsw qaab hab tsaa taubhau sab sab, tabsis puab pw ib yaam le tug tuabneeg qaug cawv kws tub yuav tuag.2Saib maj, tug Tswv npaaj tau ib tug kws muaj fwjchim hab muaj zug heev tuaj tawmtsaam puab; nwg yuav tuaj ib yaam le ib nthwv cua dlaaj cua dlub nrug lawg, hab zoo ib yaam le ib nthwv naagxub naagcua ua rua dlej nphau nphwv lug nyaab thoob plawg puab lub tebchaws.3Cov Efalayees tej thawjcoj kws quav cawv hab khaavtheeb yuav raug muab tsuj ntag rua huv xibtaws.4Hab cov thawjcoj kws khaavtheeb ntawd, lub koob meej taabtom yuav pluj moog ib yaam le thawj phaum txiv ncuav pas kws xub sav, hab leejtwg pum los ca le dle noj.5Muaj ib nub tug Tswv kws muaj Fwjchim Luj kawg nkaus yuav ua puab lub mom yeebkoob kws muaj meej mom kawg nkaus, hab ci ntsaa ab rua nwg tsaav tuabneeg kws seem.6Nwg yuav pub lub sab kws muaj kev ncaaj nceeg rua tug tuabneeg kws txav txim hab txhawb cov tubrog kws zuv ntawm cov roojvaag nroog kuas muaj lub sab tawv.


  Yaxayas Hab Cov Yudas Cov Cevlue Kws Qaug Cawv


  7Cov povthawj hab cov cevlug puavleej qaug cawv ndlog puj poog. Vim puab haus cov cawv kws muaj zug heev, puab txhaj tsi sis hum, puab ndlog pujpoog tsi meejpem, puab txhaj tsi totaub tej ywgtoog kws Vaajtswv qha, hab tsi paub tu tej plaub ntug kws luas coj tuaj rua puab has.8Puab tej rooj lu ntuav qas quas ntsuav, tsi muaj ib qho kws yuav huv sab hlo le.9Puab ywg kuv kawg le. Puab has tas, "Nwg yuav qha tej kev txawj ntse rua leejtwg? Hab nwg yuav pav nwg tej lug rua leejtwg? Nwg qha rua cov mivnyuas kws nyav nyuas tso mig tseg los?10Nwg ua tuab zoo qha rua peb kawg le, nwg qha ib lus rua ib lus, ib kaab rua ib kaab hab ib zaaj rua ib zaaj."11Yog mej tsi noog kuv lug, ces Vaajtswv yuav khaiv lwm tsaav tuabneeg kws has lug txawv tuaj qha mej.12Tug Tswv caw kuas mej suavdlawg ca le su hab nyob tso sab plhuav tabsis mej tsi noog nwg lug le.13Tub yog vim le nuav tug Tswv txhaj le qha mej ib lus rua ib lus, ib kaab rua ib kaab hab ib zaaj rua ib zaaj. Mej txhaj dlawm txhua kauj ruam; hab mej yuav maag ntaa npuj, raug mob hab raug nteg coj moog kaw.


  Lub Pobzeb rua Lub Nroog Xi-oos


  14Mej cov thawjcoj khaavtheeb kws kaav cov pejxeem huv lub nroog Yeluxalees, mej ca le noog tug TSWV has.15Rua qhov mej has tas, "Peb tau coglug nrug kev tuag hab tubtuag teb lawm, mas peb tso sab has tas thaus kev puamtsuaj lug, peb yuav tsi tuag, vim peb vaamkhom tej lug dlaag ntawd tsomkwm peb."16Tub yog vim le ntawd tug Tswv kws kaav txhua tsaav yaam txhaj has tas, "Kuv muab ib lub pobzeb kws tub sim hab tawv heev kws yog tug caag cog ruaj khov lug tag lub nroog Xi-oos: 'Yog leejtwg ntseeg nwg, tug ntawd yuav tsi raug kev ntxhuv sab.'17Kuv yuav muab kev ncaaj nceeg ua txuj hlua ntsuag qhov ntev, hab kuv muab kev tseeb ua lub thauj ntsuag qhov ntseg." Hab lawg yuav ntaus tej kev dlaag kws mej vaamkhom, hab dlej yuav kuav mej tej chaw cawm sav kuas puamtsuaj.18Tej lug kws mej tau cog nrug kev tuag yuav raug muab rhuav moog, hab tej lug kws mej pum zoo nrug tubtuag teb yuav muab tso povtseg; thaus kev puamtsuaj lug, mej txhaj raug kev pemsij.19Txhua zag kws kev puamtsuaj yuav lug coj mej moog, nwg yuav lug ib taagkig dlhau rua ib taagkig, ib nub dlhau rua ib nub hab ib mos dlhau rua ib mos. Txhua zaaj lug kws Vaajtswv has yuav coj kev ntshai lug ntxiv xwb.20Koj zoo ib yaam le tug tuabneeg nyob huv zaaj paajlug kws has tas, nwg pw lub txaaj kws tuab lu tsi txaus xyaab, hab vuv dlaim choj nqaim kws npug tsi taag nwg lub cev.21Tug TSWV yuav sawv sau lub Roob Pelaxees hab huv lub haav Nkinpe-oos, ua nwg teg num, yog teg num kws suavdlawg tsi tau pum dlua. Nwg yuav ua kuas nwg teg num tav, yog teg num kws txawv kawg le.22Tsi xob saib tsi taug kuv tej lug ceebtoom, nyob tsaam txuj saw hlau hajyam yuav khi mej ruaj. Kuv tub nov tug Tswv kws muaj Fwjchim Luj kawg nkaus txav txim sab yuav muab lub tebchaws ua kuas puamtsuaj lawm.


  Vaajtswv Lub Tswvyim


  23Tig qhovntsej noog lub suab kws kuv has; ua tuab zoo noog tej lug kws kuv qha.24Tug tuabneeg laij teb tseb nplej, nwg najnub laij le los? Nwg najnub moog laij hab haiv kuas tej aav ntxheev los?25Thaus nwg moog pheej cov aav taj lawm, nwg txawm tseb noob zaub txhwb qab hab zaub txhwb nyug rua. Nwg cog nplej ua tej kaab hab cog pobkws rua tej thaaj kws ca cog pobkws, hab muab lwm yaam noob moog tseb rua ntawm nwg tej ntug teb.26Nwg yeej paub ua nwg yaam num, rua qhov Vaajtswv qha rua nwg.27Nwg tsi siv qws ntaus nplej moog ntaus zaub txhwb nyug lossis nwg tsi thawb tsheb moog luam zaub txhwb qab le; tabsis nwg siv tug paas kws sib moog ntaus zaub txhwb qab hab zaub txhwb nyug xwb.28Yuav tsum muab nplej zum ua moov puab ncuav; tsi yog nwg najnub tsoov nplej moog ibtxhis le. Txawm yog nwg caab neeg hai tsheb moog tsuj nplej los neeg yeej tsi tsuj tej ntsab kuas ntsoog le.29Tej tswvyim ntawd puavleej yog lug ntawm tug Tswv kws muaj Fwjchim Luj kawg nkaus lug xwb. Nwg yog tug tuavxaam kws zoo heev hab muaj tswvyim kawg nkaus le.

  Lub Nroog Yeluxalees Raug Puamtsuaj


  1Yeluxalees kws yog Vaajtswv lub thaaj hab lub nroog kws Daviv tsuam yeej yuav raug puamtsuaj lauj! Ca le ua kevcai hab ua rooj noj rooj haus ib xyoos dlhau ib xyoos lawv le caij nyoog kws teem tseg,2Vaajtswv maam tso kev puamtsuaj lug raug lub nroog kws hu ua, "Vaajtswv lub thaaj." Thaus ntawd yuav muaj kev quaj nyav, hab taagnrho lub nroog yuav zoo ib yaam le lub thaaj kws muaj ntshaav plooj nkaus sau.3Vaajtswv yuav tsuam yeej hab ua chaw tsomfaaj puagncig lub nroog, hab yuav tawmtsaam koj. Kuv yuav tsuam yeej tawmtsaam koj ib yaam le Daviv. 4Ces koj yuav has lug huv lub qhov kws tub heev tuaj, koj yuav has lug huv qaab tivtxwv tuaj; koj lub suab yuav has huv qhov aav tuaj ib yaam le dlaab lub suab, hab koj yuav has lug ntxhi huv aav tuaj.5Yeluxalees, koj cov yeebncuab kws coob ua npoj ntwg tuaj tua koj yuav raug ntsawj yaa ib yaam le moov aav, hab puab cov tubrog kws txaus ntshai, yuav raug ntsawj yaa ib yaam le tej npluag nplej. Tuab plag ntshis xwb6tug Tswv kws muaj Fwjchim Luj kawg nkaus yuav lug cawm mej, nwg yuav ua xub nroo, ua aav qeeg, ua cua dlaaj cua dlub hab ua tej nplaim tawg kws hlawv kuas kub dlu lug lug paab mej.7Txhua tsaav tuabneeg kws tuaj tua lub nroog kws yog Vaajtswv lub thaaj, puab tej cuabyeej ua rog hab txhua yaam puavleej yuav yaaj hab pluj huv tuabsi ib yaam le ua npau suav mo ntuj,8hab zoo le tug tuabneeg tshaib plaab kws ua npau suav noj mov, tabsis thaus tsim lug tseem tshaib plaab le qub lossis zoo le tug tuabneeg nqhes dlej kws nwg ua npau suav haus dlej, tabsis thaus tsim lug tseem nqhes dlej hab qaa qhuav qhawv. Txhua tsaav tuabneeg kws tuaj tua lub nroog Yeluxalees yuav zoo ib yaam le ntawd ntaag.


  Tej Lug Ceebtoom Kws Tsi Xaav Txug


  9Ca le ua tuabneeg ruag los mas! Ca le ua tuabneeg dligmuag los mas! Ca le vwm loj vwm leg, tabsis tsi yog vwm cawv, ca le qaug puj poog tabsis tsi yog qaug kua txiv maab.10Tug Tswv ua kuas mej ncaws dlaab ndlub hab tsaug zug looj hlas. Tub tsimnyog cov cevlug ua suavdlawg lub qhovmuag pum kev, tabsis Vaajtswv muab puab tej qhovmuag npug lawm. 11Lub ntsab lug kws txhua tug cev Vaajtswv lug ua ywgtoog pum yuav muab zais tsi pub mej paub zoo ib yaam le thooj ntawv kws ntaus homthawj rua lawm. Yog mej coj moog rua ib tug kws paub nyeem hab thov kuas nwg nyeem rua mej noog, nwg yuav teb has tas, "Kuv tsi nyeem rua qhov ntaus homthawj rua lawm."12Yog mej muab thooj ntawv ntawd rua tug kws tsi paub nyeem hab thov nwg nyeem rua mej noog, nwg yuav teb has tas, "Kuv tsi paub nyeem."13Tug Tswv has tas, "Cov tuabneeg nuav lub ncauj qhuas kuv, tabsis puab lub sab tsi npuab kuv, tej lug kws puab qhuas kuv tsi muaj qaabhau le. Qhov kws puab pehawm kuv tsuas yog ua lawv le kevcai hab lawv le tuabneeg qha xwb.14Vim le ntawd, kuv yuav rov ua tej txujci kws txawv heev rua cov tuabneeg nuav pum dlua, kuas puab xaav tsi thoob le; cov tuabneeg ntse lub tswvyim yuav ruag taag, hab kev txawj ntse ntawm cov tuabneeg ntse yuav pluj taag."


  Ca Sab Rua Yaav Tom Ntej


  15Puab cov kws muab tej tswvyim zais tsi pub tug Tswv paub yuav raug puamtsuaj lauj! Puab ua tej yaam nraim nkoog huv qhov tsaus ntuj nti, hab xaav has tas tsi muaj leejtwg pum hab paub has tas puab ua dlaabtsi.16Puab pum qhov zoo yog qhov phem! Tug puab laujkaub aav hab cov aav, yaam twg yog yaam tseemceeb dlua? Yaam kws tug tuabneeg ntawd ua, puab puas muaj cuabkaav has rua tug kws puab tas, "Koj tub tsi tau puab kuv los sav"? Lossis yaam kws nwg puab ntawd puas has rua tug puab tas, "Koj tub tsi muaj kev txawj ntse le."17Puas yog tshuav tsi ntev lawm, lub haav zoov Lenpanoos yuav dlhau moog ua teb, hab tej teb yuav rov ua haav zoov?18 Thaus ntawd, cov tuabneeg kws laag ntseg yuav nov luas nyeem ntawv, hab cov tuabneeg dligmuag kws ua neej tsaus ntuj nti yuav pum kev.19Cov tuabneeg pluag hab cov tuabneeg txu fwjchim yuav tau kev kaaj sab lug ntawm tug Tswv kws yog cov Yixalayees tug Vaajtswv kws dlawbhuv.20Tug kws tsimtxom luas lwm tug, hab pheej thuam Vaajtswv yuav pluj moog. Txhua tug tuabneeg kws pheej nyam ua txhum yuav raug kev puamtsuaj.21Cov tuabneeg kws saib tsi taug lwm tug, cov tuabneeg kws txheem tej plaub ntug tua tuabneeg, hab cov tuabneeg kws ua timkhawv tsi tseeb ntxo cov tuabneeg ncaaj nceeg kuas raug txav txim, Vaajtswv yuav muab ua kuas puamtsuaj taag.22Vim le ntawd tug Tswv kws yog cov Yixalayees tug Vaajtswv kws cawm Anplahaas dlim tej kev ntxhuv sab has tas, "Kuv tsaav tuabneeg, mej yuav tsi raug txaajmuag, hab mej lub ntsejmuag yuav tsi ntshaus ntxiv le lawm.23Thaus mej pum tej tubki kws kuv yuav pub rua mej, ces mej yuav paub has tas, kuv yog cov Yixalayees tug Vaajtswv kws dlawbhuv. Mej yuav tsum fwm kuv hab paub ntshai kuv.24Cov tuabneeg ruag yuav totaub, hab cov kws ywg tujtawg yuav nyam kawm Vaajtswv txuj kevcai."

  Tsi Xob Ca Sab rua Cov Tuabneeg Iziv


  1Tug Tswv has tas, "Yudas cov thawjcoj raug puamtsuaj vim puab ntxeev sab rua kuv. Puab ua lawv le puab lub tswvyim kws tsi yog kuv muab rua puab, hab puab moog coglug nrug lwm tsaav tuabneeg tawmtsaam kuv, puab txhaj ua kev txhum tsub kev txhum ntxiv zuj zug.2Puab moog cuag cov Iziv kuas paab puab, tabsis puab tsi saablaaj rua kuv le. Puab xaav kuas cov Iziv paab puab, yog le ntawd puab txhaj tso sab rua Falaus kws yog cov Iziv tug vaajntxwv.3Tabsis Falaus txujkev paab yuav ua rua puab raug kev txaajmuag, hab cov Iziv txujkev tiv thaiv yuav ua rua puab poob ntsejmuag.4Txawm yog puab cov numtswv moog txug rua huv cov Iziv lub nroog Xau-as hab lub nroog Hanes lawm los5cov Yudas yuav raug kev txaajmuag, rua qhov tsaav tuabneeg ntawd ibtxwm paab tsi tau puab, tsaav tuabneeg ntawd yeej paab tsi tau lossis tsi muaj nqes rua puab le, tabsis tsuas coj kev txaajmuag hab kev poob ntsejmuag lug rua puab xwb."6Ntawm nuav yog cov lug kws Vaajtswv has rua cov tsaj kws nyob nraag taj suabpuam tas: "Cov numtswv taug kev moog hlaa huv lub tebchaws kws muaj kev txhawj ntshai, muaj tsuv ntxhuav, muaj naab hab muaj tej zaaj kws txwj yaa nyob. Puab muab puab tej khoom muaj nqes rua puab tej neeg luav hab ntxhuav thauj moog pub tsaav tuabneeg kws paab tsi tau puab.7Cov Iziv txujkev paab tsi muaj nqes dlaabtsi le. Yog le ntawd, kuv txhaj tis ib lub npe tshab rua cov Iziv hu ua, 'Tug zaaj kws ua tsi tau dlaabtsi.'"


  Cov Tuabneeg Kws Tsi Noog Vaajtswv Lug


  8Taamsim nuav koj ca le moog nyob taabmeeg puab hab muab sau ua ib phoo ntawv khaws tseg, kuas yaav tom ntej txhaj le muaj ntawv ua povthawj has txug puab tej kev txhum moog ibtxhis le.9Vim puab yog cov tuabneeg ntxeev sab rua Vaajtswv, hab yog cov tuabneeg dlaag kws tsi noog tug TSWV tej lug qhuab qha.10Puab has kuas cov cev Vaajtswv lug nyob tuabywv. Puab has tas, "Tsi xob qha tej qhov tseeb rua peb paub. Qha tej kws peb nyam rua peb noog xwb. Ca peb ua lawv le peb lub sab nyam xwb.11Ca le tsiv moog hab tsi xob thaiv peb kev. Peb tsi xaav nov mej has txug cov Yixalayees tug Vaajtswv kws dlawbhuv hlo le."12Tabsis cov Yixalayees tug Vaajtswv kws dlawbhuv has tas: "Mej saib tsi taug kuv tej lug qha, mej tsuas nyam ua limham hab dlaag ntxag xwb.13Mej yog tuabneeg txhum plaub. Mej zoo le tug ntsaa yeej sab sab kws tawg pleb thoob plawg lawm; tuab plag ntshis xwb mej yuav qaug tawg taag.14Mej yuav tawg ua tej dlaim ib yaam le tej laujkaub aav, tej txhais kws tawg ntawd tsi muaj ib dlaim kws yuav zoo khaws lug yawm hluav ncaig lossis tub tsi zoo has dlej huv thoob lug haus le."15Cov Yixalayees tug Tswv dlawbhuv kws kaav ib puas tsaav yaam has rua suavdlawg has tas, "Ca le tig rov lug hab su, mej txhaj yuav dlim; nyob tuabywv hab ca sab rua kuv, mej txhaj yuav muaj zug." Tabsis mej tsi kaam ua le ntawd.16Tabsis mej caij neeg tsiv kuas dlim mej cov yeebncuab. Mej ca le tsiv los mas! Mej xaav has tas mej cov neeg dlha ceev heev, tabsis cov kws caum mej qaab tseem ceev tshaaj mej lawm hab!17Thaus yeebncuab ib tug tubrog tuaj hem mej, txawm yog mej muaj ib txheeb leej los mej yuav ca le tsiv; hab luas tsib tug tubrog tuaj hem mej xwb los mej yuav tsiv taagnrho. Mej yuav tsi tshuav ib yaam dlaabtsi seem le, tsuas tshuav tug ncej chij kws txhus sau ncov roob xwb.18Tug TSWV tog ntev lawm yuav foom koob moov rua mej; yog le ntawd, nwg txhaj lug hlub mej. Rua qhov tug Tswv yog Vaajtswv tug kws muaj kev ncaaj nceeg; cov tuabneeg kws tog nwg yuav tau txais koob moov.


  Vaajtswv Yuav Foom Koob Moov rua Nwg Tsaav Tuabneeg


  19Mej cov kws nyob huv lub nroog Yeluxalees yuav tsi quaj ib zag ntxiv le lawm. Tug Tswv yog tug kws muaj kev hlub, thaus mej thov nwg paab, nwg yuav teb mej tej lug thov.20Tug Tswv yuav muab lub ncuav kws yog txujkev txomnyem lug rua mej noj hab cov dlej kws yog kev nyuaj sab lug rua mej haus, txawm le ntawd los mej tug Xwbfwb yuav tsi tsiv nkaum mej le lawm, mej lub qhovmuag yuav pum nwg.21Thaus mej taug kev moog saab xis lossis saab txhumphem, mej yuav nov nwg lub suab hu tom qaab tuaj has tas, "Txujkev tseeb yog txuj nuav. Ca le taug txuj nuav ntaag."22Ces mej yuav muab mej tej mlom kws muab nyaj nchuav hab tej mlom kws muab kub vuam, coj moog povtseg ib yaam le tej quaspuj dlaim khaub dluag coj ntxhua, hab qw has tas, "Ca le tawm ntawm kuv moog."23Tug Tswv yuav tso naag lug ywg mej tej noob qoob kws tseb rua huv aav, kuas tej qoobloo yuav tuaj hlub mog nyoos, hab yuav ua rua mej sau tau qoobloo ntau, hab mej tej tsaj txhu yuav tau lub tshaav zaub kws mog nyoos noj.24Mej tej nyuj hab tej neeg luav kws laij teb, yuav tau noj tej zaub zoo kws muab dluav hab rawg hlau yawm lug rua noj.25Nub kws mej txeeb tau mej cov yeebncuab tej chaw faajxwm hab tua puab cov tuabneeg tuag taag lawm, thaus ntawd tej kwj dleg sau tej hauv roob hab tej pov roob sab yuav muaj dlej txhawv ndlwg ntshab si lug.26Lub hli yuav ci ib yaam le lub nub, hab lub nub yuav ci tshaaj le lub nub ibtxwm ci lug lawm xyaa npaug ntxiv, ib yaam le muab xyaa nub lug ua ib zag ci. Thaus ntawd tug Tswv yuav qhwv hab khu nwg tsaav tuabneeg tej qhov txhaab kws nwg tso lug raug puab.


  Vaajtswv Yuav Rau Txim rua Cov Axilias


  27Saib maj! Yuav pum tug Tswv tug tshwjchim ci ntsaa ab tim qaabntuj kawg tuaj. Nplaim tawg hab paa tawg yog nwg txujkev chim. Nwg tej lug kub ib yaam le nplaim suavtawg. 28Nwg tso ib nthwv cua ntsawj ua nwg ntej ib yaam le dlej tshoob txhua yaam moog. Nthwv cua ntawd ua rua ntau tsaav tuabneeg raug kev puamtsuaj, hab muab khawb hlau lug saam xauv rua cov tuabneeg ntawd coj puab moog yuam kev.29Tabsis mej cov kws yog Vaajtswv tsaav tuabneeg, mej yuav zoo sab hab hu nkauj le mo kws mej ua kevcai noj rooj mov dlawbhuv. Mej yuav zoo sab ib yaam le cov tuabneeg kws tshuab raaj tshuab xyu moog rua sau tug Tswv lub Roob kws yog cov Yixalayees lub Pobzeb.30Tug Tswv yuav ua rua suavdlawg nov nwg lub suab kws muaj fwjchim hab pum nwg txujkev chim kws luj kawg nkaus. Qhov ntawd yuav muaj nplaim tawg, fuab dlub, lawg pobzeb hab naagxub naagcua tsaus nti nrov nroo ntwg lug.31Thaus puab nov tug Tswv lub suab hab nwg muab nwg raab qws ntaus puab, cov Axilias yuav ntshai heev.32Txhua qhov kws tug Tswv muab raab nplawm kws yog txujkev rau txim lug nplawm puab, mas yuav muaj suab raaj suab xyu hab suab nkauj nogncaas nrov ntsoog qeeg; Vaajtswv yuav tua cov Axilias huv tshaav rog kuas puab puamtsuaj taag.33Lub cub tawg cig ntsaa thuav kws tub npaaj tseg yuav hlawv cov Axilias tug vaajntxwv ntawd tub hab dlaav heev, hab muab tawg lug teeb puv nkaus rua. Tug Tswv yuav tshuab nplaim tawg leejfaaj moog kub cov tawg kuas cig.

  Vaajtswv Yuav Tsomkwm Lub Nroog Yeluxalees


  1Cov tuabneeg kws moog thov kuas cov Iziv paab, yuav raug puamtsuaj lauj! Puab ca sab rua cov Iziv cov tubrog caij neeg, tej tsheb neeg ntaus rog, hab cov tubrog, tabsis puab tsi ca sab rua tug Tswv kws yog cov Yixalayees tug Vaajtswv Dlawbhuv kuas nwg paab puab le.2Tug Tswv yeej paub tej kws nwg ua lawm! Nwg tso kev puamtsuaj lug, nwg tsi thim nwg tej lug rov qaab. Nwg rau txim rua cov tuabneeg kws ua phem ua qas hab cov kws paab cov tuabneeg ua phem ua qas ntawd.3Cov Iziv yog tuabneeg xwb, tsi yog Vaajtswv; puab tej neeg yog tsaj xwb, tsi yog ntsujplig. Thaus tug Tswv xyaab teg tuaj, cov tuabneeg kws tuaj paab puab yuav raug tsuj, hab puab cov tuabneeg kws tau kev paab los yuav qaug pawg lug, hab puab suavdlawg yuav raug puamtsuaj ua ke.4Tug TSWV has rua kuv tas, "Txawm yog cov tswv yug yaaj qw hab nthe npaum twg los tug tsuv ntxhuav kws tum tau tug yaaj lawm yeej tsi ntshai hab tsi tsiv le; ib yaam le ntawd ntaag, yeej tsi muaj ib yaam dlaabtsi txwv tau kuv kws yog tug Tswv kws muaj Fwjchim Luj kawg nkaus, kuas tsiv tsi xob tsomkwm lub Roob Xi-oos le.5Tug Tswv kws muaj Fwjchim Luj kawg nkaus yuav tsomkwm hab tiv thaiv lub nroog Yeluxalees ib yaam le tug noog yaa sau nwg lub zeg tsomkwm nwg cov mivnyuas ntaag."6Vaajtswv has tas, "Tsaav tuabneeg Yixalayees, mej ua txhum rua kuv hab tawmtsaam kuv lawm. Tabsis nwgnuav, mej ca le rov lug cuag kuv!7Nub ntawd mej txhua tug yuav muab tej mlom nyaj mlom kub kws mej nchuav ntawd, sau huv tuabsi coj moog povtseg.8Cov Axilias yuav raug puamtsuaj taag rua huv tshaav rog, tabsis tsi yog tuabneeg lub fwjchim ua. Cov Axilias yuav tsiv tawm huv tshaav rog, hab puab cov tub hluas yuav raug nteg moog ua luas qhev.9Puab tug fuabtais ntshai heev hab tsiv tshee nyo lawm, hab cov numtswv los ntshai kawg nkaus le, puab yuav muab puab tej chij ua rog tso povtseg huv tuabsi." Tug Tswv kws muaj lub chaw pehawm nyob sau lub Roob Xi-oos, hab nwg lub cub tawg kws hlawv khoom fij nyob huv lub nroog Yeluxalees yog tug has ntaag.

  Tug Vaajntxwv Kws Ncaaj Nceeg


  1Mej saib, yuav muaj ib tug vaajntxwv kaav ncaaj nceeg, hab nwg cov numtswv los yuav tswjfwm lawv le txujkev ncaaj nceeg.2Cov numtswv ntawd txhua tug yuav zoo ib yaam le lub tsev kws thaiv cua hab lub chaw nkaum cua dlaaj cua dlub. Puab yuav zoo ib yaam le tej dlej kws ndlwg huv taj suabpuam, hab zoo ib yaam le lub tsua kws ntxoov lub taj mojsaab qhua.3Cov tuabneeg kws qhovmuag pum kev yuav pum moog le, hab cov tuabneeg kws qhovntsej nov lug yuav nov moog le.4Cov tuabneeg kws ua dlog ua dlig yuav txawj ntse hab paub qaabhau, hab cov tuabneeg kws nplaig txhaav yuav has tau lug meej.5Yuav tsi muaj leejtwg xaav has tas, tuabneeg ruag yog tuabneeg tsimtxaj lossis has tas tug tuabneeg sab nkhaus yog tuabneeg ncaaj nceeg.6Tug tuabneeg ruag yeej has tej zaaj ruag hab nwg lub sab yeej xaav ntsoov ua tej yaam phem; nwg ua tsi ncaaj, has lug saib tsi taug tug TSWV, nwg tsi pub mov rua cov tuabneeg tshaib plaab noj, hab nwg tsi pub dlej rua cov tuabneeg nqhes dlej haus.7Tug tuabneeg sab nkhaus yeej muaj lub sab phem hab nwg ua kev phem nkaus xwb; nwg dlaag noj dlaag haus hab tuavhuv txuv cov tuabneeg pluag lub neej hab yuam cov tuabneeg txomnyem txuj cai.8Tabsis tug tuabneeg tsimtxaj ua qhov ncaaj hab tuav rawv txuj cai xwb.


  Cov Quaspuj huv Nroog Yeluxalees


  9Cov quaspuj kws ua neej nyob qhuas ntxhas tsi txob tsi txhawj dlaabtsi, mej ca le noog tej lug kws kuv has!10Nwgnuav mej noj nyob tsau npo, tabsis lwm xyoo txug lub caij nuav mej yuav txomnyem ntsuav, vim yuav tsi muaj txiv maab rua mej dle lawm.11Cov quaspuj kws ua neej nyob qhuas ntxhas tsi txob tsi txhawj dlaabtsi; nwgnuav mej ca le ntshai ua ib ce tshee nyo; ca le hle mej tej tsoog tsho povtseg hab muab ntaub tsaaj lug npua.12Ca le ntaus mej hauvsab hab tu sab, vim mej tej teb kws zoo qoobloo, hab tej vaaj txiv maab kws txi txiv new tub puamtsuaj taag,13nroj tsuag hab maab xuavpaug tub tuaj laum kuv tsaav tuabneeg tej aav lawm; txhua lub tsev kws tuabneeg nyob kaaj sab lug, hab tej nroog kws muaj tuabneeg nyob lomzem xauv npo ca le quaj!14Txawm yog tug vaajntxwv lub loog los yuav muab tso povtseg hab lub tuamceeb nroog los yuav ua suabpuam taag. Tej tsev hab tej chaw faajxwm yuav raug puamtsuaj moog ibtxhis. Yuav ua qhov chaw rua tej neeg luav qus tau kev zoo sab hab ua tshaav zaub rua yaaj noj.15Tabsis tug Tswv yuav khaiv nwg tug ntsujplig lug rua peb dlua ib zag ntxiv. Lub tebchaws kws ua quavpoj yuav rov ua lub tebchaws kws aav zoo, hab tej teb yuav zoo qoob heev.16Yuav muaj kev ncaaj nceeg nyob huv taj suabpuam, hab kev ua zoo nyob huv tej teb kws muaj qoobloo nplua mag.17Thaus ntawd txhua tug yuav ua ncaaj ua nceeg, yuav muaj kev thaajyeeb hab nyob kaaj sab lug moog ibtxhis.18Kuv tsaav tuabneeg yuav nyob tso sab lug ntawm qhov chaw kws muaj kev thaajyeeb huv lub tsev kws nyob kaaj sab lug hab tsi muaj kev ntxhuv sab dlaabtsi.19(Txawm yog lawg yuav lug ntaus tej haavzoov, hab lub nroog yuav raug muab tsoo kuas puamtsuaj taag20los mej txhua tug ca le zoo sab, vim muaj dlej txaus lug ywg tej noob qoob kws mej tseb, hab muaj tshaav zaub txhua qhov rua mej tej neeg luav hab tej nyuj noj.)

  Thov Vaajtswv Paab


  1Thov kuas peb cov yeebncuab raug kev puamtsuaj! Txawm yog tsi muaj leejtwg fuab hab ntxeev sab rua puab los puab moog fuab hab ntxeev sab rua luas. Tabsis thaus kawg puab yuav raug luas fuab hab ntxeev sab rua puab.2Tug Tswv, thov koj taabncuab peb. Peb ca sab ntsoov rua koj xwb. Thov tsomkwm peb ib nub dlhau ib nub hab cawm peb thaus peb raug kev ntxhuv sab.3Thaus koj tuaj peb tog tua peb cov yeebncuab, mas puab tawg tsiv ri sua.4Tej khoom kws mej fuab tau lug yuav raug luas muab sau moog tso ua ke ib yaam le nteg tej kooj txomfaav.5Tug Tswv yog tug kws muaj Fwjchim Luj kawg nkaus, nwg kaav txhua tsaav yaam. Nwg yuav ua rua lub nroog Yeluxalees muaj txujkev ncaaj nceeg hab kev tseeb.6Hab nwg ua rua tsaav tuabneeg nyob ruaj khov. Nwg tsomkwm nwg tsaav tuabneeg txhua lub sijhawm, nwg pub puab muaj tswvyim, kev txawj ntse hab kev cawm dlim. Qhov kws puab fwm tug TSWV yog kev vaammeej hab kev npluanuj rua puab.7Cov tuabneeg sab tawv taabtom tsaa suab hu kuas luas paab. Cov numtswv kws nrhav kev sis humxeeb, puab quaj tu sab nrho.8Tej nam kev luj nphob xuav tseg, hab tsi muaj leejtwg tau luag taug. Puab tsi ua lawv le tej lug cog tseg, hab puab tsi ua lawv le tej lug kws ua timkhawv, hab puab ib leeg yuav tsi fwm ib leeg le lawm.9Lub tebchaws quaj ntsuag hab tsaug muas heev; tej ntoo peg Roob Lenpanoos ntsws hab qhuav taag. Lub Haav Saloos kws zoo qoobloo ua suabpuam taag. Tej ntoo huv tebchaws Npasaas hab sau Roob Kalemees tuag hab zeeg nplooj taag huv tuabsi lawm.


  Tug Tswv Ceebtoom rua Nwg Cov Yeebncuab


  10Tug Tswv has rua txhua tsaav tuabneeg tas, "Nwgnuav kuv yuav ua ib yaam num qha rua suavdlawg pum has tas kuv muaj Fwjchim Luj npaum le caag.11Mej npaaj sab ua tej kws tsi muaj nqes hab txhua yaam kws mej ua tsi muaj qaabhau dlaabtsi. Mej cov paa zoo ib yaam le cub suavtawg kws yuav kub kuas mej puamtsuaj moog.12Mej yuav tawg ntsoog ntxawg le tej pobzeb kws muab hlawv ua moov sib, ib yaam le tej haav xuavpaug kws muab hlawv ua tshauv taag lawm.13Kuas mej cov kws nyob dleb hab nyob ze tau nov tej kws kuv ua taag lug nuav, hab leeg paub kuv lub fwjchim kws luj kawg nkaus."14Cov tuabneeg txhum huv Xi-oos ntshai tshee nyo. Puab has tas, "Vaajtswv txujkev txav txim zoo le cub tawg kws kub moog ibtxhis. Peb puas yuav tsiv dlim lub cub tawg ntawd?"15Yog mej has lug tseeb hab taug txujkev ncaaj nceeg xwb, mej yeej yuav dlim. Mej tsi xob muab mej lub fwjchim moog dlaag ntxag cov pluag hab tsi xob yuav tej nyaj kws luas nqaa tuaj xab mej. Tsi xob koom nrug cov tuabneeg tuav tswvyim tua tuabneeg lossis ua kev phem kev qas.16Ces mej yuav tau zoo nyob kaaj sab lug; mej yuav tau nyob ntawm lub chaw kws ruaj khov ib yaam le lub chaw faajxwm. Mej yuav tau mov noj hab tau dlej haus tsau npo.


  Lub Neej Kaaj Sab Yaav Tom Ntej


  17Muaj ib nub mej yuav pum ib tug vaajntxwv kws muaj fwjchim ci ntsaa ab, nwg yuav kaav lub tebchaws kws luj hab dlaav heev.18Qhov kws mej ibtxwm ntshai lwm tsaav tuabneeg cov numtswv, cov sau se, hab cov tuabneeg tshuaj xwm thaus u los tsuas zoo le mej ua npau suav lawm xwb.19Mej yuav tsi pum lwm tsaav tuabneeg kws has lug khaavtheeb hab has tej lug txawv kws mej tsi paub ntxiv le lawm.20Ca le tsaa qhovmuag saib lub nroog Xi-oos kws yog qhov chaw peb ua kevcai fwm Vaajtswv. Ca le tsaa qhovmuag saib lub nroog Yeluxalees kws yog qhov chaw suavdlawg yuav nyob kaaj sab lug! Hab nwg yuav zoo le lub tsevntaub kws luas tsi tshem, tej tswg los tsi rhu hab tej hlua khi los yeej tsi tu le.21Tug Tswv yuav ua rua peb pum nwg tug tshwjchim ci ntsaa ab. Peb yuav nyob huv tej taj nraag kws dlaav lawv tej ntug dlej luj hab tej dlej miv, yeebncuab yuav tsi tsaav nkoj moog lug huv tej dlej ntawd le lawm. 22Vim tug Tswv yog tug kws txav txim, tug Tswv yog tug kws kaav peb, hab tug Tswv yog peb tug vaajntxwv; nwg yuav cawm kuas peb dlim.23Mej cov hlua tub xoob taag, txhaj khi tug ncej tsi ruaj lawm, dlaim ntaub txhaj le nthuav. Ces peb txhaj le txeeb tau tej khoom ntau heev coj lug sis faib; txawm yog tej tuabneeg saav ceg los puavleej tau huv tuabsi.24Cov tuabneeg kws nyob huv peb lub tebchaws yuav tsi muaj leejtwg nroo has tas, "Kuv muaj mob;" hab tug Tswv yuav zaam puab lub txim huv tuabsi.

  Vaajtswv Yuav Rau Txim Rua Nwg Cov Yeebncuab


  1Txhua tsaav tuabneeg, ca le txaav lug kuas ze! Sis sau lug nyob ua ke hab tig qhovntsej noog. Taagnrho lub qaabntuj hab txhua tug kws nyob huv lub nplajteb ca le lug ntawm nuav hab tig qhovntsej noog.2Vim tug Tswv chim heev rua txhua tsaav tuabneeg hab puab cov yeebncuab. Nwg txhaj rau txim nyaav rua puab hab muab puab cob rua luas tua kuas taag huv tuabsi.3Tsi muaj tuabneeg muab puab log, tabsis yuav tso puab tsw lwj ntxag rua qhov ntawd; hab ntshaav yuav ndlwg lab ploog sau tej roob.4Lub nub, lub hli, hab tej nubqub yuav poob taagnrho lug rua huv nplajteb. Lub ntuj yuav pluj moog ib yaam le thooj ntawv kws muab dlov ca, hab tej nubqub yuav poob ib yaam le tej nplooj txiv maab lossis tej nplooj txiv ncuav pas.5Tug Tswv tub npaaj nwg raab ntaaj tseg rua sau ntuj lawm, nwgnuav nwg yuav lug tawmtsaam cov Edoos kws yog cov nwg tub teem txim tuag rua lawm.6Nwg raab ntaaj yuav lu puab tej ntshaav hab tej roj, ib yaam le tej roj hab tej ntshaav yaaj ntshaav tshis kws muab ua khoom fij. Tug Tswv yuav muab tej khoom fij nuav coj moog fij rua huv lub nroog Npauxelas; nwg yuav tua kuas tuabneeg tuag coob heev rua huv tebchaws Edoos.7Tej txiv nyuj qus yuav qaug pawg lug nrug puab, hab tej ntsuag nyuj los qaug nrug cov txiv nyuj kws cejdlaab ntug ntoob. Puab lub tebchaws yuav caam ntshaav lab ploog hab puab tej aav muaj roj meem quas mag.8Vim tug Tswv muab ib nub lug ua pauj, hab muab ib xyoos lug rau txim rua tej kws lub nroog Xi-oos ua taag lug lawm.9Tej dlej huv tebchaws Edoos yuav hloov ua kua roj maab, hab aav yuav hloov ua leejfaaj. Taagnrho lub tebchaws yuav kub nyab ib yaam le roj maab.10Lub tebchaws yuav kub nyab taag nub taag mo hab tej paa yuav nchu moog ibtxhis. Lub tebchaws ntawd yuav raug muab tso povtseg nyob qhuav nkuag ca ib tam dlhau ib tam, hab tsi muaj leejtwg yuav kaam taug kev moog hlaa lub tebchaws ntawd le.11Plaas hab uab laag yuav lug ua zeg nyob huv lub tebchaws ntawd. Tug Tswv yuav rov muab lub tebchaws ntawd tso povtseg dlua ib zag ntxiv kuas nyob qhuav nkuag ib yaam le thaus tsi tau tsim nwg.12Yuav tsi muaj vaajntxwv kaav lub tebchaws ntawd lawm, hab puab tej thawjcoj los tsi paub qaab hau dlaabtsi.13Maab xuavpaug hab ntoo xuavpaug yuav tuaj laum nkaus huv tej loog hab thoob plawg tej ntsaa loog, maa hab plaas yuav lug nyob huv tej nroog ntawd.14Tsaj qus yuav nyooj zum zawg qhov ntawd tuaj, hab tej dlaab yuav sis hu ib tug dlhau ib tug. Tug dlaab mo ntuj yuav lug nrhav chaw su qhov ntawd. 15Plaas yuav lug ua zeg, nteg qai, puag qai hab tu puab tej mivnyuas. Dlaav npoj yuav sis sau lug nyob qhov ntawd.16Nrhav tug Tswv thooj ntawv hab muab nyeem saib has le caag: Tej tsaj ntawd tsi muaj ib tug pluj le, hab tsi muaj ib tug kws yuav tsi muaj nkawm le. Vim tug Tswv tau has kuas muaj le ntawd, hab nwg tug ntsujplig yuav coj puab lug ua ke.17Tug TSWV yuav muab lub tebchaws faib rua puab kuas nyag muaj nyag tug. Puab yuav nyob huv lub tebchaws ntawd ib tam dlhau ib tam, hab lub tebchaws yuav yog puab tug moog ibtxhis.

  Zaaj Nkauj Ua Vaajtswv Tsaug


  1Taj suabpuam hab lub tebchaws kws qhuav nkig nkuav yuav zoo sab heev hab yuav muaj paaj tawg ntsaa ab rua sau tej aav qhuav.2Taj suabpuam yuav hu nkauj hab qw zoo sab; nwg yuav zoo nkauj ib yaam le tej Roob Lenpanoos, hab aav yuav rog ib yaam le tej teb sau lub Roob Kalemees hab Saloos. Txhua tug yuav pum tug Tswv lub koob meej hab lub fwjchim kws ci ntsaa ab.3Ca le txhawb txhais teg kws tsaug leeg, hab lub hauvcaug kws tshee naa tsi muaj zug lawm.


  4Has rua txhua tug kws tsi muaj kev ca sab has tas, "Cuab zug khov kho hab tsi xob ntshai! Vaajtswv yuav lug cawm kuas mej dlim, hab rau txim rua mej cov yeebncuab."5Tug tuabneeg dlig muag yuav pum kev, hab tug laag ntseg yuav nov lug.6Cov tuabneeg saavceg yuav sawv dlha cus plawg hab seev cev, hab cov tuabneeg has tsi tau lug yuav qw zoo sab. Dlej cag yuav ndlwg moog rua huv taj suabpuam;7Tej xuabzeb kws kub heev yuav ua paagdlej, hab aav qhuav yuav txhawv dlej txhua qhov. Maa tej chaw nyob yuav tuaj nroj hab lojkov taag.8Nyob qhov ntawd yuav muaj ib txuj nam kev hu ua "Txujkev Kws Dlawbhuv." Tsi muaj tuabneeg txhum yuav taug txujkev ntawd le; hab cov tuabneeg ruag yuav tsi taug txujkev ntawd ib zag le.9Yuav tsi muaj tsuv ntxhuav nyob qhov ntawd, tsi muaj tej tsaj nyaum taug txujkev ntawd. Cov tuabneeg kws tug Tswv tub txhwv lawm txhaj taug txujkev ntawd xwb.10Puab yuav rov lug rua huv lub nroog Yeluxalees zoo sab hlo, hu nkauj hab qw ntshu nrooj zoo sab kawg. Puab yuav muaj kev zoo sab moog ibtxhis, kev quaj ntsuag hab kev tu sab yuav tsi muaj le lawm.

  Cov Axilias hab Lub Nroog Yeluxalees


  (2 Vajntxwv 18.13-27; 2 Xwmtxheej Vaajntxwv 32.1-19.)


  1Thaus Hexekiyas ua vaajntxwv kaav lub tebchaws Yudas tau kaum plaub xyoo lawm, Xenakhelis kws ua fuabtais kaav lub tebchaws Axilias, tau tuaj tua cov Yudas tej nroog kws txhim ntsaa loog ruaj khov hab txeeb tau tej nroog ntawd huv tuabsi lawm.2Ces nwg tso Lasakes kws yog cov Axilias ib tug thawj tubrog huv lub nroog Lakhis nrug ib paab tubrog moog rua huv Yeluxalees, moog nug vaajntxwv Hexekiyas saib nwg puas zeem. Lasakes txhaj tuaj sawv ze rua ntawm txujkev kws cov tuabneeg nyob ntawm tug kwj dleg kws ndlwg peg lub paag dlej theem sau.3Muaj peb tug tuabneeg Yudas kws yog Hilekiyas tug tub Eliyakees kws yog tug saib lub loog; Senpanas kws yog tug teev ntawv; hab Asas tug tub Yau-as kws yog tug ceev tej ntaub ntawv txhaj tawm moog cuag Lasakes.4Ces cov Axilias tug thawj tubrog Lasakes has rua puab tas, fuabtais xaav paub saib vaajntxwv Hexekiyas ca sab rua dlaabtsi?5"Koj has tas, koj muaj tswvyim zoo hab tubrog coob, tabsis tej lug kws koj has ntawd tsi muaj qaabhau. Koj ca sab rua leejtwg, koj txhaj ntxeev sab rua kuv?6Koj ca sab rua cov Iziv tuaj paab koj, tabsis puab yuav zoo le muab tauj ab lug ua paas nreg, nwg yuav luv hab chob koj teg. Falaus kws ua vaajntxwv kaav cov Iziv yuav zoo le ntawd rua txhua tug kws ca sab rua nwg ntaag."7Cov Axilias tug thawj tubrog naam zog moog ntxiv hab has tas, "Puas yog mej has rua kuv tas, mej ca sab rua tug TSWV kws yog mej tug Vaajtswv? Puas yog Hexekiyas muab tej chaw teev dlaab sau roob sab hab tej thaaj rhuav puamtsuaj taag, nwg txhaj has kuas cov Yudas hab cov Yixalayees moog pehawm Vaajtswv rua ntawm tuab lub thaaj nkaus xwb los?8Kuv yuav nrug mej sis coglug ntawm kuv tug tswv kws yog cov Axilias tug fuabtais lub npe: kuv yuav muab ob txheeb tug neeg rua mej, yog mej nrhav tau tuabneeg coob lug caij cov neeg ntawd.9Mej tub tsi muaj peevxwm tawmtsaam tau kuv tug tswv ib tug nyuas tubrog kws miv tshaaj plawg nuav, ua caag mej laam moog ca sab rua cov Iziv tej tsheb neeg hab cov tubrog caij neeg ua dlaabtsi?10Mej xaav has tas kuv tuaj tua mej lub tebchaws hab muab ua kuas puamtsuaj, tsi muaj tug Tswv paab kuv nua los? Tub yog Vaajtswv khaiv kuv tuaj tua hab rhuav kuas mej puamtsuaj ntaag."11Ces Eliyakees, Senpanas hab Yau-as has rua Lasakes has tas, "Thov koj has lug Ala-mais rua koj cov tubkhai, peb txhaj totaub; tsi xob has lug Henplais rua peb, rua qhov taagnrho cov tuabneeg kws sawv sau tug ntsaa yeej puavleej noog koj has huv tuabsi."12Tabsis Lasakes has tas, "Mej xaav has tas kuv tug tswv tso kuv tuaj has cov lug nuav rua mej tug tswv hab mej xwb nuav los? Tsi yog le ntawd, kuv has rua cov tuabneeg kws nyob sau tug ntsaa yeej kws puab yuav rov noj puab cov quav hab haus puab cov zig, kuas nov ib yaam le mej hab."13Ces Lasakes txhaj sawv tseeg hab has ua lug Henplais nrov nrov has tas, "Ca le noog cov Axilias tug fuabtais tej lug kws has rua mej nuav!  14Fuabtais has tas, 'Tsi xob ca Hexekiyas ntxag tau mej, vim Hexekiyas yeej cawm tsi tau mej le.'15Hab tsi xob ca Hexekiyas coj mej moog ca sab rua tug Tswv kws pheej has tas, 'Tug Tswv yeej yuav cawm tau peb xwb; lub nroog nuav yuav tsi raug muab cob rua cov Axilias tug fuabtais teg ib zag le.'16Tsi xob noog Hexekiyas tej lug hlo le! Cov Axilias tug fuabtais has tas, 'Ca le ua phoojywg rua kuv hab tawm tuaj cuag kuv. Mej txhua tug txhaj yuav tau noj mej tej txiv maab, txiv ncuav pas, hab haus tej dlej huv mej tej qhov tshij17moog txug thaus kws kuv tuaj coj mej moog nyob huv lub tebchaws kws zoo le mej lub tebchaws kws muaj txiv maab ntau ua cawv hab muaj nplej ntau ua ncuav.18Tsi xob ca Hexekiyas dlaag mej has tas, tug Tswv yuav paab kuas mej dlim ntawm txujkev nyuaj sab. Luas lwm tsaav tuabneeg tej vaajtswv puas cawm tau kuas puab tej tebchaws dlim ntawm cov Axilias tug fuabtais txhais teg?19Taamsim nuav Hamathas hab Alepas tej vaajtswv nyob qhov twg? Xefavais tej vaajtswv nyob qhov twg? Puab Puas paab tau cov Xamalis dlim ntawm kuv txhais teg?20Taagnrho cov vaajtswv huv tej tebchaws nuav, tug vaajtswv twg cawm tau nwg lub tebchaws dlim ntawm kuv txhais teg? Tug Tswv yuav ua le caag txhaj cawm tau lub nroog Yeluxalees kuas dlim ntawm kuv txhais teg?'"21Tabsis cov pejxeem nyob ntsag tu hab tsi has ib lu lug le, rua qhov Vaajntxwv Hexekiyas saamfwm has tas, "Tsi xob teb nwg hlo le."22Ces Eliyakees kws yog Hilekiyas tug tub kws yog tug saib lub loog, Senpanas kws yog tug teev ntawv, hab Yau-as kws yog Axafes tug tub kws yog tug ceev ntaub ntawv, puab dlua rhe puab tej tsho hab dlha moog qha tej lug kws Lasakes has ntawd rua Vaajntxwv Hexekiyas noog.

  Vaajntxwv Hexekiyas Tuavxaam nrug Yaxayas


  (2 Vaajntxwv 19.1-7)


  1Thaus Vaajntxwv Hexekiyas nov le ntawd, nwg nyuaj sab heev, nwg txhaj dlua rhe nwg lub tsho hab muab ntaub tsaaj lug naav, hab dlha moog rua tom tug Tswv lub Tuamtsev.2Nwg txhaj tso Eliyakees kws yog tug saib lub loog, Senpanas kws yog tug teev ntawv hab tug povthawj laug moog cuag Yaxayas kws yog tug cev Vaajtswv lug kws yog Amauxes tug tub. Puab puavleej naav ntaub tsaaj taag huv tuabsi.3Puab has rua Yaxayas has tas, "Vaajntxwv Hexekiyas has le nuav: Nub nua yog nub kws tau kev nyuaj sab; peb taabtom raug luas rau txim hab txaajmuag heev. Peb zoo ib yaam le tug quaspuj kws txug caij yug mivnyuas, tabsis tsi muaj zug yug le.4Cov Axilias tug fuabtais tau khaiv nwg tug thawj tubrog Lasakes tuaj has lug tuam mom Vaajtswv tug kws muaj sa nyob. Thov tug TSWV kws yog koj tug Vaajtswv nrug nov tej lug kws tuam mom nuav hab rau txim rua tug tuabneeg kws tau has tej lug ntawd. Yog le ntawd, koj ca le thov Vaajtswv paab peb cov pejxeem kws seem nyob nuav."5Thaus Yaxayas nov Vaajntxwv Hexekiyas tej lug lawm,6Yaxayas has rua puab tas, "Ca le rov moog has rua vaajntxwv has tas, 'Tug Tswv has le nuav: Tsi xob ntshai cov Axilias tug fuabtais tej lug kws nwg tso nwg tug tubkhai tuaj has tuam mom kuv rua koj nov ntawd.7Kuv yuav tso ib tug ntsujplig lug tshoov nwg sab kuas nwg nov ib cov lug xaiv, hab tig tsiv rov qaab moog rua peg nwg lub tebchaws; hab nwg yuav moog raug nav ntaaj tuag nyob huv lub tebchaws ntawd.'"


  Cov Axilias Xaa Dlua Ib Cov Tuabneeg Moog Thaab Plaub


  (2 Vaajntxwv 19.8-19)


  8Thaus Lasakes nov has tas, cov Axilias tug fuabtais tawm huv lub nroog Lakhis moog lawm, nwg txhaj thim rov qaab hab moog ntsib fuabtais taabtom tua lub nroog Linpenas nyaav heev.9Muaj tuabneeg moog qha rua cov Axilias tug fuabtais nov has tas, "Cov Sudaas tug Vaajntxwv Tilehakas coj ib paab tubrog Iziv tuaj tua koj lawm." Thaus nwg nov dlheev tej lug nuav, nwg txhaj xaa ib tsaab ntawv moog rua Vaajntxwv Hexekiyas10kws kaav tebchaws Yudas has tas, "Tsi xob ca koj tug Vaajtswv kws koj ca sab rua ntxag tau koj has tas, nwg yuav tsi muab lub nroog Yeluxalees cob rua cov Axilias tug fuabtais txhais teg hlo le.11Koj puas tau nov tej kws cov Axilias tug fuabtais tau ua rua ntau lub tebchaws raug kev puamtsuaj taag lawm. Koj xaav tas, koj tseem yuav tsiv dlim hab nua los?12Thaus u kuv cov yawmkoob tub muab lub nroog Nkauxaas, lub nroog Halaas hab lub nroog Lexefas tua puamtsuaj taag, hab muab cov tuabneeg Npethees kws nyob huv lub nroog Telaxas tua tuag taag huv tuabsi, hab puab tej vaajtswv tub cawm tsi tau puab dlim hlo le.13Lub nroog Hamas, Alepas, Xefavais, Henas hab Ivas tej vaajntxwv nyob qhov twg lawm?"14Vaajntxwv Hexekiyas txais tsaab ntawv ntawm cov tuabneeg xaa ntawv tuaj hab muab nthuav nyeem; Hexekiyas txhaj nqaa tsaab ntawv ntawd moog rua huv tug Tswv lub Tuamtsev, hab muab nthuav tso taabmeeg tug Tswv.15Hexekiyas thov tug Tswv has tas,16"Tug Tswv kws yog cov Yixalayees tug Vaajtswv kws muaj Fwjchim Luj kawg nkaus, koj nyob rawv sau tug qhelunpees ob phob tis, koj tuab leeg xwb txhaj yog tug Vaajtswv kws kaav txhua lub tebchaws huv nplajteb nuav. Koj yog tug kws tsim lub nplajteb hab lub ntuj.17Tug TSWV, thov tig qhovntsej noog; tug Tswv, thov tsaa qhovmuag saib; thov noog Xenakhelis tej lug kws nwg xaa tuaj has tuammom koj kws yog Vaajtswv tug muaj sa nyob.18Tug Tswv, peb paub has tas, cov Axilias tug fuabtais tau muab ntau tsaav tuabneeg tua puamtsuaj taag hab ua rua puab tej tebchaws nyob dlo dlus ca,19hab muab puab tej vaajtswv kws tsi yog Vaajtswv tag, hlawv puamtsuaj taag, tej ntawd tsi yog Vaajtswv, tabsis yog tuabneeg txhais teg muab ntoo hab muab pobzeb lug txua ua xwb.20Tug Tswv kws yog peb tug Vaajtswv, thov paab kuas peb dlim ntawm cov Axilias txhais teg, txhaj ua rua txhua tsaav tuabneeg kws nyob huv nplajteb nuav paub has tas, koj tuab leeg xwb txhaj yog Vaajtswv."


  Yaxayas Xaa Xuv Moog rua Vaajntxwv


  (2 Vaajntxwv 19.20-37)


  21Ces Amauxes tug tub Yaxayas khaiv tuabneeg moog has rua Vaajntxwv Hexekiyas has tas, tug Tswv kws yog cov Yixalayees tug Vaajtswv has le nuav: "Vim koj tau thov kuv has txug Xenakhelis kws yog cov Axilias tug fuabtais,22cov lug nuav yog tug Tswv has rua Xenakhelis: Xi-oos tug ntxhais yuav luag koj plig hab yuav thuam koj; Yeluxalees tug ntxhais yuav cu hau tom koj qaab.23Tug kws koj thuam hab saib tsi taug yog leejtwg? Koj tau qheb koj lub qhovncauj hab tsaa koj lub qhovmuag tawmtsaam leejtwg? Tub yog koj tawmtsaam cov Yixalayees tug Vaajtswv kws dlawbhuv ntaag los sav!24Koj tau tso koj tug tubkhai tuaj tuam mom tug Tswv, koj has tas, "Kuv muaj tsheb neeg ntau heev, kuv yuav coj tuaj nee rua sau tej roob sab kws yog tej roob sab tshaaj plawg peg Lenpanoos, kuv moog txav tej ntoo thuv kws sab tshaaj plawg, hab tej ntoo cab kws zoo tshaaj plawg sau roob, hab moog rua huv lub plawv zoov kws muaj ntoo sab heev.25Koj khaav has tas, koj tau khawb ntau lub qhovtshij, hab haus tej dlej kws nyob huv luas lwm tsaav tuabneeg tej tebchaws, hab kuv yuav tsuj tej dlej nraag tebchaws Iziv kuas nqhuab huv tuabsi.26"Koj tsi tau nov has tas, kuv tub npaaj sab lug tau ntev lawm nua los? Tej kws thaus u kuv npaaj tseg lawm, nwgnuav kuv muab rhu tawm lug. Kuv tub pub fwjchim rua koj muab cov nroog kws ruaj khov tsoo tawg taag huv tuabsi lawm.27Cov tuabneeg kws nyob huv tej nroog ntawd tsi muaj fwjchim dlaabtsi le; puab ntshai hab yoob taag. Puab zoo ib yaam le tej nroj kws tuaj huv tej teb lossis tej nroj kws tuaj sau ruv tsev, thaus cov cua kub kws ntsawj saab nubtuaj tuaj, puab ca le ntsws taag huv tuabsi lawm.28"Tabsis kuv paub thaus koj nyob quas tsawg, thaus koj tawm moog, hab thaus koj rov qaab lug, hab kuv paub tej lug phem kws koj tshev kuv huv tuabsi.29Vim koj tau tshev kuv hab kuv tub nov koj tej lug khaavtheeb lawm , nwgnuav kuv yuav muab kuv tug nqai lauj lug chaws koj qhov ntswg hab kuv muab fwm xauv lug saam koj qhovncauj, hab kuv yuav muab koj tig xubndlag taug txuj qub kev kws koj tuaj rov qaab."30Ces Yaxayas has rua Vaajntxwv Hexekiyas tas, "Ntawm nuav yog ib lub cim kws qha rua mej paub. Xyoo nuav hab lwm xyoo mej yuav tau noj tej nplej kws nwg tuaj nwg, tabsis xyoo peb mej yuav cog nplej hab sau qoobloo hab cog txiv maab hab yuav tau tej txiv maab ntawd noj.31Cov tuabneeg kws seem nyob huv tebchaws Yudas yuav vaammeej ib yaam le tej txiv ntoo kws nrhau caag ntsa aav tub tub hab txi txiv new heev.32Tsuas tshuav cov tuabneeg kws nyob huv lub nroog Yeluxalees hab sau lub Roob Xi-oos txhaj seem xwb, rua qhov tug Tswv kws muaj Fwjchim Luj kawg nkaus npaaj sab kuas muaj tej xwmtxheej nuav lawm.33"Cov lug nuav, yog tug Tswv has rua cov Axilias tug fuabtais: 'Nwg yuav tsi tau tuaj rua huv lub nroog nuav hab tsi tau tua ib xibxub vug rua huv lub nroog nuav le. Tsi muaj tubrog yuav nqaa tej thaiv nav ntaaj tuaj ze lub nroog nuav lossis tuaj puab ntswg vij lub nroog nuav le.34Nwg taug txujkev twg tuaj, nwg yuav taug txujkev ntawd rov qaab moog tsev, hab nwg yuav tsi tau nkaag lug rua huv lub nroog nuav hlo le. Kuv kws yog tug Tswv, kuv yog tug has tej lug nuav ntaag.35Kuv yuav tiv thaiv hab tsomkwm lub nroog nuav, vim kuv tej lug cog tseg lawm, hab vim tej lug kws kuv tau cog tseg rua kuv tug tubkhai Daviv lawm?'"36Tug Tswv tug timtswv txhaj lug rua huv cov Axilias lub yeej hab tua ib puas yim caum tsib txheeb leej tubrog tuag taag. Taagkig kaaj ntug txoog kws taav lub caij tuabneeg sawv, puab txawm pum tuabneeg tuag pawg lug.37Cov Axilias tug fuabtais Xenakhelis txhaj rov qaab moog tsev hab moog nyob huv lub nroog Nineves.38Muaj ib nub, thaus nwg taabtom moog pe nwg tug mlom Nixelaus huv tsev teev mlom, ces Alamelej hab Salexes kws yog nwg ob tug tub, nqaa obtug ob raab ntaaj moog muab nwg tua tuag rua huv lub tsev teev mlom ntawd, hab obtug tsiv moog nyob rua tim tebchaws Alalaj lawm. Ces Esahadoos kws yog dlua nwg ib tug tub txhaj ua fuabtais hloov nwg chaw.

  Vaajntxwv Hexekiyas Mob hab Rov Zoo


  (2 Vaajntxwv 20.1-11; 2 Xwmtxheej Vaajntxwv 32.24-26)


  1Thaus ntawd Vaajntxwv Hexekiyas mob nyaav heev hab nwg yuav zoo tsi taug. Amauxes tug tub Yaxayas kws yog tug cev Vaajtswv lug tau moog saib Hexekiyas hab has tas, "Vaajtswv has tas koj yuavtsum npaaj txhua yaam kuas txhij txhua tseg rua koj tsev tuabneeg, rua qhov koj yeej yuav tsi zoo, koj yuav tuag xwb."2Hexekiyas txawm tig hlo rua tim phaab ntsaa hab thov tug Tswv has tas,3"Tug Tswv, thov koj ncu ntsoov has tas, kuv ua koj teg num ntawm lub sab ncaaj nceeg hab muab sab npuab koj, hab kuv rau sab ntso ua txhua yaam zoo kws koj xaav kuas kuv ua." Hab nwg quaj tu sab kawg le.4Tug Tswv rov has rua Yaxayas has tas,5"Koj ca le rov moog cuag Hexekiyas hab has rua nwg tas, 'Kuv yog tug Tswv kws yog koj yawmkoob Daviv tug Vaajtswv, kuv tub nov koj tej lug thov hab pum koj tej kua muag lawm; kuv yuav ntxiv noobnyoog rua koj ua neej nyob kaum tsib xyoos ntxiv.6Kuv cawm koj hab lub nroog Yeluxalees kuas dlim ntawm cov Axilias tug fuabtais txhais teg, hab kuv tseem yuav tiv thaiv lub nroog nuav moog.'"7Yaxayas has tas, "Tug Tswv yuav muab ib yaam lug ua lub cim qha rua koj has tas nwg yuav ua lawv le nwg tej lug cog tseg lawm.8Tug Tswv yuav muab tug dluab nub thim rov qaab kaum theem qeb ntai kws Vaajntxwv Ahaj ua." Ces tug dluab nub txawm thim rov qaab kaum theem qeb ntai.9Tom qaab kws Hexekiyas tug mob zoo lawm, nwg sau zaaj nkauj nuav hu ua Vaajtswv tsaug:10Kuv has tas kuv txujsa kws tseemceeb tshaaj plawg yuav moog rua ntawm lub roojvaag kws yog txujkev tuag; kuv yuav tsi muaj sa nyob ib zag ntxiv le lawm.11Kuv has tas, kuv yuav tsi pum tug TSWV huv cov tuabneeg kws muaj sa nyob lub tebchaws; kuv lub qhovmuag yuav tsi pum cov tuabneeg kws muaj sa huv lub nplajteb nuav ib zag le lawm.12Kuv txujsa tub raug muab txav tu hab tub kawg lawm, ib yaam le lub tsevntaub kws muab rhuav taag lawm, zoo le tej ntaub kws muab txab txav tu lug. Kuv xaav has tas Vaajtswv tub rhu kuv txujsa" lawm.13Kuv quaj ib mos kaaj ntug rua kuv tug mob. Vaajtswv muab kuv tej pobtxhaa luv taag ib yaam le tsuv ntxhuav cua, kuv xaav has tas, Vaajtswv yuav rhu kuv txujsa moog."14Kuv ntsaaj mog nyoos ib yaam le tug luv lossis tug noog dlej quaj, hab kuv tsaa hlo suab quaj ib yaam le tug nquab. Kuv qheb tsi taug kuv ob lub qhovmuag saib sau ntuj. Tug TSWV, kuv ntxhuv sab heev, thov paab kuv!15Kuv yuav has le caag? Tug Tswv tub has rua kuv, hab nwg tub ua lawv le nwg has lawm. Kuv nyuaj sab heev hab pw tsi tsaug zug le.""16Tug Tswv, qhov kws tuabneeg muaj txujsa nyob tub yog vim muaj koj tuab leeg xwb, hab qhov kws kuv muaj txujsa nyob, tub yog koj cawm. Thov paab khu kuv tug mob , kuas zoo hab pub kuv rov muaj txujsa.17Kuv tej kev nyuaj sab yuav hloov moog ua kev kaaj sab lug. Koi cawm kuv txujsa dlim ntawm lub qhov kws yog txujkev puamtsuaj lug; koj zaam taagnrho kuv tej kev txhum.18Tsi muaj ib tug nyob huv tubtuag teb yuav txawj ua koj tsaug; cov tuag lawm yeej tsi txawj ca sab rua koj txujkev ncaaj nceeg le.19Tsuas yog tug kws muaj sa nyob txhaj txawj ua koj tsaug ib yaam le nub nua kuv ua xwb. Tej lug kws leej txiv qha cov mivnyuas yog tej kws has tas, koj yog tug ncaaj nceeg tag.20Tug Tswv, koj tau khu kuv tug mob zoo lawm. Peb yuav ntaus nkauj nogncaas hab hu nkauj ua koj tsaug, peb yuav ua koj tsaug huv koj lub Tuamtsev moog taag simneej.21Ces Yaxayas has tas, "Mej ca le muab txiv ncuav pas lug tsoo qhwv vaajntxwv lub rwj, nwg txhaj yuav zoo."22Vaajntxwv Hexekiyas nug has tas, "Yaam dlaabtsi ua lub cim qha rua kuv paub has tas, kuv yuav tau moog rua huv tug TSWV lub Tuamtsev."

  Cov Tuabneeg Kws Tuaj Npanpiloos Tuaj


  (2 Vaajntxwv 20.12-19)


  1Lub sijhawm ntawd Npaladaas tug tub Melaudas Npaladaas kws ua vaajntxwv kaav tebchaws Npanpiloos nov has tas Vaajntxwv Hexekiyas mob, nwg txhaj sau ib tsaab ntawv hab xaa ib co khoom tuaj pub rua Hexekiyas.2Hexekiyas tog txais puab hab coj puab moog saib nwg tej txhaab nyaj txhaab kub, tej txumlom, tej roj tsw qaab, hab tej cuabyeej ua rog. Tsi muaj ib yaam dlaabtsi huv nwg tej txhaab lossis huv nwg lub tebchaws kws nwg tsi tau coj puab moog saib le. 3Ces Yaxayas kws yog tug cev Vaajtswv lug txawm tuaj cuag Vaajntxwv Hexekiyas hab nug nwg has tas, "Cov tuabneeg ntawd tuaj qhov twg tuaj hab puab has le caag rua koj?" Hexekiyas teb has tas, "Puab tuaj tim tebchaws Npanpiloos kws dleb heev tuaj."4Yaxayas nug has tas, "Puab pum dlaabtsi huv koj lub loog?" Hexekiyas teb has tas, "Puab pum txhua yaam huv tuabsi; tsi tshuav ib yaam nyob huv tej txhaab kws kuv tsi tau qha rua puab le."5Ces Yaxayas txawm has rua Vaajntxwv Hexekiyas has tas, "Tug TSWV kws muaj Fwjchim Luj kawg nkaus has le nuav:6Saib lauj, lub sijhawm tub lug ze zuj zug rua txhua yaam kws nyob rua huv koj lub loog nuav lawm, hab txhua yaam kws koj cov yawmkoob khaws ca thaus u lug txug naj nub nua, yuav raug luas coj moog kuas taag rua tim tebchaws Npanpiloos, tsi seem ib yaam dlaabtsi hlo le, tug TSWV has le ntawd.7Koj cov tub kws koj yug hab koj tej xeebntxwv puavleej yuav raug puab nteg coj moog hab muab saam ca ua num nyob huv tug vaajntxwv kws kaav lub nroog Npanpiloos lub loog."8Vaajntxwv Hexekiyas teb Yaxayas has tas, "Tug Tswv tej lug kws koj has nuav zoo kawg le. Vim kuv xaav has tas, yuav muaj kev thaajyeeb hab kev kaaj sab rua tam kws kuv tseem ua neej nyob nuav."

  Kev Ca Sab


  1Vaajtswv has tas, "Nplig kuv tsaav tuabneeg lub sab, nplig puab sab los mas!2Txhawb cov tuabneeg kws nyob huv lub nroog Yeluxalees zug. Qha rua puab has tas, puab tub raug kev txomnyem txaus lawm hab nwgnuav kuv tub zaam puab tej kev txhum taag lawm. Kuv rau txim ob npaug rua puab tej kev txhum."3Muaj ib lub suab qw has tas, "Khu kev tom roob mojsaab qhua tog tug Tswv! Khu kev tom taj suabpuam kuas ncaaj tog peb tug Vaajtswv.4Txhub txhua lub kwjhaa kuas puv, khawb txhua lub roob hab txhua lub pov roob kuas taj; tej qhov zawj muab txhub kuas sis txig, muab qhov sab hab qhov qeg pheej kuas taj xwmyeem.5Thaus ntawd tug Tswv yuav muab nwg tug tshwjchim kws ci ntsaa ab nthuav qha rua tuabneeg txhua tug pum. Tug Tswv yog tug has tej lug nuav ntaag."6Muaj ib lub suab qw has tas, "Ca le qha rua suavdlawg!" Kuv nug has tas, "Kuv yuav qha dlaabtsi? Qha has tas, txhua tug tuabneeg zoo ib yaam le tej nroj ntsuag; hab puab zoo ib yaam le tej paaj ntoos.7Thaus tug Tswv tshuab paa tuaj ntsawj, tej nroj tsuag qhuav, tej paaj los yuav zeeg taag; tuabneeg zoo ib yaam le tej nroj tsuag ntawd.8Tej nroj yeej txawj qhuav hab tej paaj yeej txawj zeeg; tabsis peb tug Vaajtswv txujlug nyob moog ibtxhis le."9Yeluxalees, ca le nee moog sau roob sab, hab qha txuj moo zoo! Xi-oos, ca le hu nrov nrov tshaajtawm txuj moo zoo!10Tug Tswv kws yog Vaajtswv nrug nwg lub fwjchim lug, hab nwg txhais npaab yuav tswjfwm. Nwg coj nqe zug lug rua cov tuabneeg kws nwg cawm dlim lawm.11Nwg yuav tu nwg paab yaaj ib yaam le tug tswvyug yaaj, nwg yuav sau zog tej mivnyuas yaaj lug puag rua ntawm nwg ob txhais npaab, nwg yuav muab puab puag hlo rua huv nwg lub xubndlag, hab ua sab ntev coj tej yaaj kws muaj mivnyuas mog.


  Vaajtswv Yog tug Zoo Tshaaj Plawg


  12Leejtwg muaj peevxwm muab phoov teg yeem dlej havtxwv saib nyaav npaum le caag, lossis muab nwg txhais teg ntsuag tau lub ntuj? Leejtwg muaj peevxwm muab lub nplajteb nuav sau lug ntim rua huv khob, lossis muab tej hauv roob hab tej ncov roob lug tso rua sau teev luj?13Leejtwg txhaj muaj peevxwm qha tau tug Tswv tug ntsujplig, lossis ua tau nwg tug tuavxaam kws qha nwg?14Vaajtswv nrug leejtwg tuavxaam kuas nwg thoob tsib to nrog, hab leejtwg qha kev ncaaj nceeg, kev txawj ntse, kev totaub, hab kev paub rua nwg?15Txhua tsaav tuabneeg tub tsi muaj nqes dlaabtsi rua tug TSWV le, tub tsi npaum le teev dlej nrug ntawm lub tshuajtaub lug; nwg suav puab zoo le tej moov aav kws lu ntawm raab teev xwb; hab nwg nqaa tej koog povtxwv sib ib yaam le tej moov aav.16Txawm yog tej tsaj peg Lenpanoos los tub tsi txaus tua hlawv fij rua Vaajtswv, hab tej ntoo los yeej tsi txaus ua tawg hlawv.17Tug Tswv suav has tas txhua tsaav tuabneeg yeej tsi tseemceeb dlaabtsi hab tsi muaj nqes dlaabtsi rua tug Tswv hlo le.18Mej yuav muab Vaajtswv pev rua leejtwg? Mej yuav ua le caag pav tau has tas nwg tug yaam ntxwv zoo le caag?19NWg tsi zoo le tug mlom kws tuabneeg puab kws muab kub lug vuam rua hab muab saw nyaj lug dlai rua.20Tug tuabneeg pluag kws tsi muaj nyaj tsi muaj kub coj moog fij, nwg moog xaiv tej ntoo kws tsi txawj lwj coj lug fij. Nwg coj moog rua tug kws txua ntoo txua ib tug mlom kws tsi txawj txaav taw le rua nwg.21Tsi muaj tuabneeg qha rua mej paub le los? Mej tsi tau nov dlua le los? Mej tsi paub has tas lub nplajteb nuav pib le caag lug le los?22Tug tsim lub nplajteb nuav yog tug kws nyob sau lub zwmtxwv kws sab kawg nkaus. Nwg tuaj sau saib tuabneeg nplajteb luaj le tug kooj xwb; nwg muab lub ntuj nthuav ib yaam le dlaim ntaub qhovrais, hab nthuav lub ntuj ib yaam le lub tsevntaub rua tuabneeg nyob.23NWg muab cov numtswv txu kuas poob fwjchim, hab ua rua puab tsi muaj nqes dlaabtsi hlo le.24Puab zoo ib yaam le tej yub zaub kws muab cog kag ces txawm nrhau caag, thaus Vaajtswv ua paa, tej yub zaub ca le ntsws hab tuag taag, hab yaa ri nab ib yaam le tej quavnyaab npleg.25Vaajtswv tug kws dlawbhuv nug has tas, mej muab kuv pev rua leejtwg, hab kuv zoo le leejtwg?26Tsaa koj ob lub qhovmuag saib sau nruab ntug saib! Leejtwg yog tug tsim tej nubqub kws koj pum ntawd? Nwg coj tej nubqub ntawd tawm tuaj ua tsheej paab ib yaam le paab tubrog, nwg paub muaj pistsawg lub hab nwg tis npe rua txhua lub nyag muaj nyag npe. Nwg lub fwjchim hab tug zug kaav tej ntawd txhaj tsi muaj ib lub pluj le.27Cov Yixalayees, vim le caag mej txhaj ywg has tas, tug Tswv tsi pum txug mej tej kev txomnyem lossis tsi paab thaus mej raug luas ua tsi ncaaj rua mej?28Mej tsi tau paub dlua le los? Mej tsi tau nov dlua le los? Tug TSWV yog Vaajtswv tug kws muaj sa nyob moog ibtxhis; nwg tsim taagnrho lub nplajteb nuav. Nwg ibtxwm tsi tsaug leeg lossis qaug zug ib zag le. Tsi muaj leejtwg paub txug nwg lub sab xaav hlo le.29Nwg ntxiv zug rua tug kws qaug zug hab tsaug leeg kuas nwg rov muaj zug tuaj.30Txawm yog tej hluas los puab yeej txawj qaug zug, hab cov tub hluas los qaug pujpoog;31tabsis cov tuabneeg kws ca sab ntsoov rua tug Tswv puab yuav muaj zug, puab yuav nthuav tis yaa ib yaam le tug dlaav. Thaus puab dlha, puab yuav tsi qaug zug? Thaus puab moog kev, puab yuav tsi tsaug leeg?

  Vaajtswv Coglug Paab Cov Yixalayees


  1Vaajtswv has tas, "Tej tebchaws kws nyob dleb, mej ca le noog kuv has hab nyob tuabywv! Mej ca le npaaj moog has plaub huv tsev tu plaub; mej yuav muaj sijhawm has mej zaaj. Ca peb ua ke moog txav txim saib leejtwg yog tug muaj cai.2"Leejtwg moog zig tug kws muaj yeej tim saab nubtuaj tuaj? hab ca nwg kovyeej txhua qhov txhua chaw kws nwg moog lawm? Leejtwg ca nwg tua yeej txhua tug vaajntxwv hab txhua tsaav tuabneeg? Nwg raab ntaaj tua puab qaug pawg lug ib yaam le puab yog tej moov aav xwb. Nwg raab neevnti tua puab tawg tsiv ri sua ib yaam le cua ntsawj tej quavnyaab npleg yaa.3Nwg caum puab qaab hab dlha dlhau puab moog tsi raug xwmtxheej dlaabtsi, nwg dlha ceev heev kutaw yuav laug tsi chwv aav.4Leejtwg yog tug ua kuas muaj tej xwm nuav tshwmsim tuaj? Leejtwg yog tug kws teev caij nyoog keebkwm thaus u lug? Kuv yog tug TSWV kws nyob thaus chivkeeb, hab yog tug kws yuav nyob thaus kawg.5"Cov tuabneeg kws nyob tej tebchaws dleb, pum tej num kws kuv ua taag lug lawm; puab ntshai tshee nyo. Yog le ntawd puab txhaj sis sau tuaj ua ke.6Txhua tug nyag paab nyag tej kwvtij zej zog hab has rua puab tej kwvtij tas, 'Ua sab luj tsi xob ntshai.'7Tug kws txua ntoo txhawb tug kws nchuav kub zug has tas, 'Zoo kawg le!' Tug kws muab rauj ntaus tej mlom kuas dlu ndlaug quas leeg, txhawb tug kws muab ntsa lug ntsa zug. Puab has tas, 'Haam zoo kawg le,' hab puab muab ntsa hlau ntsa tug mlom ntawd rua ntawm nwg qhov chaw.8"Tabsis mej cov Yixalayees kws yog kuv cov tubkhai, Yakhauj tug kws kuv tau xaiv tseg, hab yog kuv tug phoojywg Anplahaas cov xeebntxwv;9mej yog cov kws kuv tau coj tim qaab ntuj kawg rov lug, hab hu mej tim plaub ceg kaum ntuj kws dleb kawg nkaus lug, kuv has rua mej tas, 'Mej yog kuv cov tubkhai, kuv tub xaiv mej ca lawm, hab kuv tsi tso mej tseg ib zag le';10Mej tsi xob ntshai, rua qhov kuv nrug nraim mej, kuv yog mej tug Vaajtswv, mej tsi xob poob sab; kuv yuav paab mej hab txhawb kuas mej muaj zug, kuv saab teg xis yuav puag rawv mej.11"Cov tuabneeg kws chim ruamej, puab yuav swb hab raug txaajmuag; cov tuabneeg kws ua rog tawmtsaammej, puab yuav puamtsuaj hab tuag taag.12Mej moog nrhav cov yeebncuab kws tawmtsaam mej, tabsis mej tsi ntsib puab, cov tuabneeg kws ua rog rua mej puab tub puamtsuaj hab tuag taag lawm.13Kuv yog tug TSWV, mej tug Vaajtswv; kuv yeej tuav rawv mej saab teg xis, hab kuv has rua mej tas, 'Tsi xob ntshai kuv yuav paab mej!'"14Tug Tswv has tas, "Cov Yixalayees kws yog Yakhauj cov xeebntxwv! Kuv yog cov Yixalayees tug Vaajtswv kws dlawbhuv. Kuv yuav paab mej, hab txhwv kuas mej dlim.15Kuv yuav ua kuas mej zoo ib yaam le lub tshuab zum nplej kws nav tshab hab ntse zuag plag. Mej yuav ntaus tej hauv roob hab muab tsoo kuas tawg ntsoog ntxawg, hab mej yuav muab tej ncov roob tsoo kuas ua moov taag.16Mej yuav tsuab puab w rua sau nruab ntug, cua yuav muab puab ntsawj yaa moog povtseg, hab cua dlaaj cua dlub yuav muab puab ntsawj yaa ri nab. Hab mej yuav zoo sab heev, rua qhov kuv yog mej tug Vaajtswv; mej yuav qhuas kuv kws yog cov Yixalayees tug Vaajtswv kws dlawbhuv.17"Thaus kuv tsaav tuabneeg kws pluag hab txomnyem tuaj nrhav dlej haus, thaus puab nqhes dlej qaa qhuav qhawv lawm, kuv kws yog tug Tswv maam le teb puab tej lug thov, kuv kws yog cov Yixalayees tug Vaajtswv tsi tso puab tseg le.18Kuv yuav ua kuas muaj dlej txhawv sau tej roob qhua, hab ua kuas dlej txhawv huv tej haav. Kuv yuav ua rua tej taj suabpuam kuas muaj paag dlej txhua qhov.19Kuv yuav ua kuas ntoo thuv, ntoo akaxias, ntoo lwgzaaj, hab ntoo ntseej, tuaj taug sau tej roob mojsaab qhua kws qhuav nkig nkuav. Kuv yuav ua kuas taj suabpuam caj zoov nujtxeeg, ntoo thuv, ntoo cab hab ntoo thwjsuab yuav tuaj ua ke.20Ca tuabneeg nplajteb pum hab paub has tas, kuv yog tug Tswv kws ua tej nuav. Puab txhaj yuav paub has tas, tsaav tuabneeg Yixalayees tug Vaajtswv dlawbhuv yog tug kws tsim tej nuav."


  Tug TSWV Thuam Tej Vaajtswv Cuav


  21Tug Tswv has tas, "Ca le tuaj has mej rooj plaub!" Yakhauj tug Vaajntxwv has tas, "Coj mej lub tswvyim sis caav kws zoo tshaaj plawg nrug mej tuaj ntawm nuav!22Ca puab coj tej mlom tuaj, hab kuas tej mlom ntawd qha rua peb saib yuav muaj dlaabtsi tshwmsim tuaj. Qha tej xwmtxheej thaus u rua peb saib yog dlaabtsi, peb txhaj paub tej ntawd, hab peb txhaj paub has tas puab tawm qhov twg lug; lossis qha tej yaam kws yuav tshwmsim lug yaav tom ntej nuav rua peb.23Qha rua peb saib yuav muaj dlaabtsi tshwmsim lug yaav tom ntej nuav, kuas peb txhaj paub has tas, mej yog vaajtswv tag! Ua tej yaam zoo lossis tej yaam phem kuas peb ntshai hab yoob taag le saib.24Mej tsi tseemceeb dlaabtsi, hab tei kws mei ua los tsi muaj qaabhau; cov tuabneeg kws xaiv mej ua puab tej vaajtswv, mas vuabtsuab kawg le.25"Kuv tub xaiv ib tug tuabneeg kws nyob saab nubtuaj tseg lawm, kuv yuav coj nwg peg saab qaumteb tuaj tua mej. Nwg yuav tsuj cov numtswv ib yaam le tsuj tej moov aav, hab zoo le tug puab laujkaub tsuj tej aav nplaum.26Leejtwg qha zaaj nuav thaus u lawm peb txhaj paub, lossis qha ua ntej, peb txhaj has tau tas 'Nwg has yog lawm'? Mej tsi muaj ib tug twg has txug zaaj nuav, tsi muaj leejtwg nov mej pav ib lus hlo le.27Kuv yog tug Tswv, tug kws xub qha xuv zoo rua lub nroog Xi-oos; kuv khaiv ib tug xaa xuv moog qha lub nroog Yeluxalees has tas, 'Koj cov pejxeem taabtom lug lawm! Puab taabtom lug tsev!28Thaus kuv saib cov mlom ntawd, puab has tsi tau lug, tsi muaj ib tug twg teb tau tej lug kws kuv nug hlo le.29Taagnrho cov mlom nuav tsi muaj qaabhau kag le; puab ua tsi tau ib yaam dlaabtsi, cov mlom ntawd tsi muaj zug hab tsi muaj fwjchim."

  Tug Tswv Tug Tubkhai


  1Tug Tswv has tas, "Tug nuav yog kuv tug tubkhai kws kuv txhawb nwg tug zug, nwg yog tug kws kuv xaiv tseg, kuv txaus sab heev rua nwg. Kuv muab kuv tug ntsujplig rua nwg, hab nwg yuav coj kev ncaaj nceeg lug rua txhua tsaav tuabneeg.2Nwg yuav tsi qw lossis tsaa suab quaj lossis has lug nrov huv tej plawv kev.3Tug lojkov kws tub po lawm, nwg yuav tsi muab luv, lossis lub teeb kws tub yuav tuag nwg tsi muab tshuab kuas tuag. Nwg yuav coj txujkev ncaaj nceeg moog ibtxhis lug rua suavdlawg.4Nwg yuav tsi taag kev ca sab lossis qaug zug hlo le, nwg yuav rhawv kuas muaj kev ncaaj nceeg nyob huv lub nplajteb nuav; hab tej tebchaws kws nyob dleb tog ntsoov nwg txuj kevcai."5Vaajtswv tsim lub ntuj hab muab lub ntuj nthuav khwb rua sau; nwg tsim lub nplajteb hab txhua yaam kws nyob huv; nwg rau sav hab rau paa rua txhua tug tuabneeg kws nyob huv lub nplajteb. Hab nwgnuav tug TSWV kws yog Vaajtswv has rua nwg tug tubkhai has tas,6 "Kuv yog tug Tswv kws tau hu koj lug hab muab lub fwjchim rua koj kuas pum txujkev ncaaj nceeg kws nyob huv lub nplajteb nuav. Kuv yuav muab koj ua lu lug coglug tseg rua txhua tug tuabneeg; kuv yuav muab koj ua lub teeb ci moog rua txhua tsaav tuabneeg.7Koj yuav ua rua tej tuabneeg dlig muag pum kev, hab yuav tso cov tuabneeg kws raug kaw huv tsev lojcuj kws tsaus ntuj nti tawm lug.8"Kuv tuab leeg xwb txhaj yog tug Tswv kws yog koj tug Vaajtswv. Tsi pub ib tug vaajtswv twg muaj feem koom kuv lub fwjchim; kuv tsi pub tej mlom muaj feem koom kuv lub koob meej.9Tej kws kuv has tseg tub muaj lawm, nwgnuav kuv yuav qha tej yaam tshab rua mej ua ntej thaus kws tej ntawd tsi tau tshwm lug."


  Zaaj Nkauj Qhuas Vaajtswv


  10Ca le hu ib zaaj nkauj tshab qhuas tug Tswv, tuabneeg nplajteb ca le hu nkauj qhuas nwg! Mej cov kws tsaav nkoj huv huv havtxwv, ca le qhuas nwg, txhua tsaav yaam tsaj kws nyob huv havtxwv, ca le qhuas nwg. Cov tebchaws kws nyob dleb hab txhua tug tuabneeg kws nyob huv ca le hu nkauj qhuas nwg!11Ca taj suabpuam hab tej nroog kws nyob huv qhuas Vaajtswv; ca cov tuabneeg kws nyob huv lub nroog Kedas qhuas nwg! ca cov tuabneeg kws nyob huv lub nroog Xelas qw sau tej ncov roob tuaj.12Ca puab txhawb nqaa tug Tswv lub koob meei, hab ca cov tuabneeg kws nyob tej tebchaws dleb qhuas nwg.13Tug Tswv tawm moog ntaus rog ib yaam le tug tubrog kws muaj zug heev, nwg npaaj txhij hab kub sab lug moog sis tua huv tshaavrog, nwg nthe nqho ntaus rog hab nwg qw nrov heev; nwg qha nwg lub fwjchim rua nwg cov yeebncuab pum.


  Vaajtswv Coglug Paab Nwg Tsaav Tuabneeg


  14Vaajtswv has tas, "Kuv ua tuabywv tau ntev lug lawm, kuv tsi teb kuv tsaav tuabneeg. Tabsis nwgnuav tub txug lub sijhawm kws kuv pib ua num lawm; kuv qw ib yaam le tug quaspuj kws taabtom yug mivnyuas.15Kuv yuav rhuav tej hauv roob hab ncov roob kuas puamtsuaj, hab muab tej xyoob ntoo hab tej nroj tsuag ua kuas qhuav taag. Kuv yuav ua kuas tej dlej nqhuab uasuabpuam hab muab tej paagdlej ua kuas nqhuab huv tuabsi.16"Kuv yuav coj kuv tsaav tuabneeg kws dlig muag taug txujkev kws puab ibtxwm tsi tau taug dlua. Kuv yuav muab puab txujkev tsaus ntuj hloovuakevkaaj, hab muab tej kev kws tsi xwmyeem ncaws kuas taj rua puab taug. Tej nuav yog tej kws kuv yuav ua, hab kuv yuav tsi muab tej nuav tso tseg ib zag le.17Cov tuabneeg kws ca sab rua tej mlom, puab hu tej mlom ntawd has tas, 'Mej yog peb cov vaajtswv,' puab yuav raug txaajmuag hab poob ntsejmuag."


  Cov Yixalayees Tsi Noog Vaajtswv Lug


  18TugTswvhastas, "Mej cov tuabneeg laagntseg, ua tuab zoo noog! Mej cov tuabneeg dligmuag, ua tuab zoo saib kuas tseeb tseeb!19Puas muaj leejtwg dligmuag tshaaj kuv tug tubkhai, lossis laagntseg tshaaj tug xaa xuv kws kuv khaiv lug?20Cov Yixalayees, mej tub pum ntau yaam lug lawm, tabsis zoo le mej tsi pum le. Mej muaj qhov ntsej, tabsis zoo le mej tsi nov le."21Tug Tswv yog tug Vaajtswv kws muaj lub sab kub lug cawm kuas tuabneeg dlim, nwg txhaj muab nwg tej kevcai hab tej lug qhuab qha saib rua qhov sab; hab nwg xaav kuas nwg tsaav tuabneeg fwm tej kevcai ntawd.22Tabsis nwg tsaav tuabneeg tub raug luas fuab hab luas nyag; puab raug nteg kaw rua huv tej qhov kws tsaus ntuj nti, hab muab zais rua huv tej tsev lojcuj; puab puavleej raug luas fuab hab raug luas nyag, tsi muaj leejtwg yuav cawm tau puab, puab tub raug luas nyag, tabsis tsi muaj leejtwg tuaj has tas, "Ca le tso puab rov qaab."23Mej cov leejtwg yuav tig qhovntsej noog zaaj nuav? Txij nuav moog mej puas yuav ua tuab zoo noog?24Leejtwg muab cov Yixalayees cob rua cov tuabneeg kws tuaj fuab puab? Tub yog tug Tswv kws peb tau ua txhum rua nwg lawm! Peb tsi ua peb lub neej lawv le nwg lub sab nyam, lossis tsi noog tej lug qhuab qha kws nwg tau qha rua peb.25Yog le ntawd, nwg txhaj tso nwg txujkev chim lug raug peb, hab ua kuas peb ntsib kev tsuv kev rog kws txomnyem ntsuav. Nwg txujkev chim kub cov Yixalayees ib yaam le suavtawg, tabsis peb tsi paub has tas muaj xwm dlaabtsi hab peb yeej tsi xeevxwm hlo le.

  Vaajtswv Coglug Paab Nwg Tsaav Tuabneeg


  1Cov Yixalayees, tug Tswv kws tsim mej has tas, "Mej tsi xob ntshai, kuv yuav cawm kuas mej dlim. Kuv tub tuav mej npe hu mej lawm, vim mej yog kuv tsaav tuabneeg.2Thaus mej hlaa tej dlej tub, kuv yuav nrug nraim mej, lossis mej moog huv dlej, dlej yuav tsi tshoob mej. Thaus mej moog huv cov nplaim tawg, suavtawg yuav tsi kub mej, txujkev sim sab nuav yuav txuv tsi tau mej.3Rua qhov kuv yog tug Tswv, mej tug Vaajtswv, Kuv yog cov Yixalayees tug Vaajtswv kws dlawbhuv, kuv yog tug cawm kuas mej dlim. Kuv muab cov Iziv lug ua nqe txhwv mej, muab cov Sudaas hab cov Xenpas lug pauv mej.4Kuv muab taagnrho txhua tsaav tuabneeg lug txhwv kuas tau mej txujsa, rua qhov mej muaj nqes rua kuv heev, kuv ua kuas mej tau ntsejmuag, hab kuv hlub mej kawg nkaus le.5Tsi xob ntshai, kuv nrug nraim mej! "Kuv yuav coj mej tim nubtuaj hab sau mej tim nubpoob rov qaab lug.6Kuv yuav has rua cov nyob saab qaumteb kuas tso puab lug, hab cov nyob saab qaabteb kuas tsi xob cheem puab nyob. Ca le tso kuv cov tub kws nyob dleb heev rov lug, hab cov kws nyob tim qaab ntuj kawg rov lug.7Puab yog kuv tsaav tuabneeg, kuv tsim puab lug ua kuas kuv tau koob meej, kuv yog tug puab puab hab tsim puab ntaag."


  Yixalayees Yog Vaajtswv tug Timkhawv


  8Vaajtswv has tas, "Coj tsaav tuabneeg kws muaj qhovmuag, tabsis tsi pum kev, muaj qhovntsej, tabsis tsi nov lug tuaj!9Ca txhua tsaav tuabneeg tuaj sis sau ua ke. Leejtwg muaj cuabkaav has tau nwg zaaj, hab qha rua peb saib yuav muaj yaam dlaabtsi tshwmsim yaav tom ntej? Ca puab coj puab tej vaajtswv tuaj ua timkhawv rua puab, ca puab nov hab tau has tej lug tseeb."10Tug Tswv has tas, "Cov Yixalayees, mej yog kuv cov timkhawv, kuv xaiv mej lug ua kuv cov tubkhai, kuas mej txhaj paub kuv hab ntseeg kuv, hab paub has tas kuv tuab leeg xwb txhaj yog Vaajtswv. Yeej ibtxwm tsi muaj lwm tug vaajtswv kws nyob ua ntej kuv, hab yaav tom ntej los yuav tsi muaj le.11"Kuv tuab leeg xwb txhaj yog tug Tswv, tsuas yog kuv tuab leeg xwb txhaj cawm tau mej dlim.12Kuv tub xub qha tej xwm nuav rua mej paub ua ntej, ces kuv maam lug paab kuas mej dlim, cov tuabneeg txawv tebchaws tsi muaj ib tug vaajtswv ua tau tej kws kuv ua nuav; mej puavleej yog kuv cov timkhawv.13Kuv yog Vaajtswv hab kuv yeej yuav zoo le nuav moog ibtxhis le. Tsi muaj ib tug twg yuav tsiv dlhau kuv lub fwjchim, tej kws kuv ua yeej tsi muaj leejtwg hloov tau ib zag le."


  Tsiv Tawm huv Npanpiloos


  14Cov Yixalayees tug Vaajtswv kws dlawbhuv, tug Tswv kws txhwv mej dlim has tas, "Vim kuv xaav cawm kuas mej dlim, kuv txhaj txhij tubrog moog tua lub nroog Npanpiloos; kuv yuav tsoo tej roojvaag nroog kuas tawg taag, hab tej tuabneeg lub suab qw yuav ua suab quaj suab nyav.15Kuv yog tug Tswv, mej tug Vaajtswv kws dlawbhuv. Cov Yixalayees, kuv yog tug kws tsim mej hab yog tug vaajntxwv kws kaav mej ntaag."16Tug Tswv has le nuav, leejtwg yog tug rhawv txujkev phua plhawv havtxwv rua saab tim u, yog txujkev kws tshaab plawg huv tug dlej kws ntsawj ceev heev?17Tug Tswv txhaj coj puab paab tubrog coob coob kws muaj zug heev moog raug kev puamtuaj, cov tubrog tsaav tsheb neeg hab tej neeg tog taag rua huv dlej hab puab tsi sawv le lawm, puab pluj ntshis moog ib yaam le tug nplaim teeb kws tuag lawm.18Tabsis tug Tswv has tas, "Tsi xob ncu txug tej xwmtxheej kws tub dlhau lug lawm lossis tsi xob xaav txug tej xwm ntawd le.19Kuv taabtom ua yaam tshab; nwgnuav yaam ntawd tub tshwm tuaj lawm, mej tsi pum yaam ntawd le los? Kuv yuav ua ib txujkev moog phua plhawv huv tej nraag mojsaab qhua, hab muaj dlej txhawv ndlwg ndlo huv taj suabpuam.20Txawm yog tej tsaj qus los los yuav fwm kuv, tej maa hab noog ntxhuav puavleej yuav qhuas kuv, rua qhov kuv ua kuas muaj dlej nyob huv tej nraag mojsaab qhua, hab ua kuas muaj dlej txhawv ndlwg ndlo huv taj suabpuam, tsaav tuabneeg kws kuv xaiv txhaj tau dlej haus.21Puab yog tsaav tuabneeg kws kuv tsim tseg ua kuv tug, puab yuav hu nkauj qhuas kuv!"


  Cov Yixalayees Tej Kev Txhum


  22Tug Tswv has tas, "Cov Yixalayees, txawm yog kuv paab mej npaum le ntawd los mej tseem dlhuav kuv hab tsi pehawm kuv le.23Mej tub tsi coj mej tej yaaj tuaj tua hlawv fij rua kuv, lossis ua rua kuv tau ntsejmuag lug ntawm mej tej khoom fij le. Kuv tsi tau ua kuas mej nyuaj sab vim tej khoom fij ntawd, lossis ua kuas mej qaug zug vim tej moov tshuaj tsw qaab.24Mej tub tsi tau muab nyaj yuav moov tshuaj tsw qaab tuaj rua kuv, lossis muab tej roj tsaj kws mej tua ua khoom fij pub rua kuv. Tabsis mej ua rua kuv nyuaj sab vim mej tej kev txhum, kuv dlhuav mej tej kev txhum kawg le.25Kuv yog Vaajtswv tug kws zaam txim rua mej, kuv ua le nuav, vim kuv yog tug zoo, hab kuv yuav tsi cim ntsoov mej tej kev txhum ca.26"Ca le pav tej qub lug rua kuv, peb lug sis caav ua ke, hab peev mej zaaj tuaj saib mej puas yog tug kws tsi muaj txhum.27Mej thawj tug yawmkoob tau ua txhum; mej cov thawjcoj tau ntxeev sab rua kuv,28hab mej cov numtswv saib tsi taug kuv qhov chaw dlawbhuv. Kuv txhaj tso kev puamtsuaj lug raug tsaav tuabneeg Yixalayees; kuv txhaj tso kuv tsaav tuabneeg rua luas txob thuam."

  Tug Tswv Tuab Leeg Txhaj Yog Vaajtswv


  1Tug Tswv has tas, "Cov Yixalayees kws yog kuv cov tubkhai, Yakhauj cov xeebntxwv yog tsaav tuabneeg kws kuv xaiv tseg lawm, nwgnuav mej ca le noog kuv has!2Tug Tswv has tas, "Kuv yog tug tsimmej, kuv tsim mej rua huv leej nam plaab hab kuv yuav paab mej: Yakhauj, kuv tug tubkhai, Yesuloos tug kws kuv xaiv tseg, mej tsi xob ntshai!3"Kuv yuav tso dlej lug rua huv lub tebchaws kws nqhes dlej, hab ua kuas muaj dlej ndlwg sau tej aav kws qhuav nkig nkuav. Kuv yuav tso kuv tug ntsujplig lug rua mej cov xeebntxwv, hab foom koob moov rua mej cov mivnyuas.4Puab yuav hlub mog nyoos le tej nroj kws tuaj ntawm ntug dlej, hab zoo le tej ntoo kws tuaj ntawm ntug dlej.5"Tej tuabneeg ib leeg has rua ib leeg has tas, 'Kuv yog tug TSWV le tuabneeg.' Puab yuav kaav xeem ua tuabneeg Yixalayees. Nyag taug nyag sau tug TSWV lub npe rua ntawm nyag txhais npaab has tas, nwg yog Vaajtswv tsaav tuabneeg."6Tug TSWV kws yog cov Yixalayees tug Vaajntxwv hab yog puab tug cawmseej, yog tug muaj Fwjchim Luj kawg nkaus has le nuav tas: "Kuv yog lub hauvpaug hab yog lub ntsis, tsi muaj dlua lwm tug vaajtswv le lawm, tsuas yog kuv tuableeg xwb.7Leejtwg txhaj muaj peevxwm ua tau le kuv ua? Leejtwg txhaj muaj peevxwm qha txhua yaam thaus hauvpaug kws kuv tsim kuv tsaav tuabneeglug hab moog txug thaus kawg rua peb noog?8Kuv tsaav tuabneeg, mej tsi xob ntshai! Kuv tub qha txhua yaam kws tshwmsim thaus hauvpaug rua mej paub lug txug naj nub nua, hab mej yog kuv cov timkhawv ntaag. Puas muaj dlua lwm tug vaajtswv lawm? Puas muaj tej tug vaajtswv kws muaj fwjchim heev kws kuv tsi tau nov dlua le?"


  Kev Pe Mlom Tsi Muaj Nqes


  9Cov tuabneeg kws puab mlom, yeej tsi tseemceeb hab tej vaajtswv kws puab fwm tsi muaj nqes dlaabtsi. Cov tuabneeg kws pe tej vaajtswv nuav yog tuabneeg dligmuag hab tsi paub qaabhau, puab yuav raug kev txaajmuag.10Qhov kws tuabneeg nchuav mlom nyaj mlom kub lug pe, tsi muaj qaabhau dlaabtsi le.11Txhua tug kws pe mlom yuav raug kev txaajmuag; cov tuabneeg kws puab mlom, puab yog tuabneeg xwb, tsi muaj nqes dlaabtsi. Ca le tso puab lug rua ntawm lub rooj txav txim, puab yuav ntshai hab txaajmuag heev.12Tug kws ntaus hlau muab ib thooj hlau coj moog hlawv rua huv lwjhlaus. Nwg saab npaab kws muaj zug tuav rauj ntaus thooj hlau ua tau ib tug mlom. Thaus nwg ua num nwg tshaib plaab, nqhes dlej hab tsaug muas kawg le.13Tug txua ntoo, muab hlua ntsuag thooj ntoo. Nwg muab cwjmem suam thoob plawg, nwg muab txaug lug txaug thooj ntoo ntawd kuas zoo nkaus le tuabneeg tug yaamntxwv hab coj moog teeb rua huv nwg lub tsev.


  14Nwg ntuv tej ntoo cab lossis xaiv tej ntoo npeb lossis ntoo qheb huv haavzoov lug siv. Lossis nwg cog yub ntoo thuv ca, tog naag lug ywg kuas tej yub thuv ntawd hlub.15Tug tuabneeg ntawd muab ib tog ntoo lug ua tawg rauv hab muab ib tog lug txua ua mlom. Nwg muab ib tog ua tawg rauv nte hab rauv ci ncuav; dlua le ntawd nwg muab ib tog lug txua ua ib tug mlom rua nwg teev.16Nwg muab ibtxha ua tawg rauv; nwg ci nqaj noj qhuas ntxhas, hab nwg txaus sab heev; nwg tau tej suavtawg ntawd nte, nwg has tas, "Ua caag yuav zoo hab suv ua luaj! Tej ntoo nuav cig zoo kawg."17Tog ntoo kws seem, nwg muab txua ua ib tug mlom; nwg pe hab teev tug mlom ntawd. Nwg thov tug mlom ntawd has tas, "Koj yog kuv tug vaajtswv, thov paab kuas kuv dlim lauj!"18Puab lub sab ruag kawg le, puab qe muag nti hab ntsaws qhovntsej, kuas puab tsi pum hab tsi paub dlaabtsi.19Tug kws txua mlom tub raag tsi txug has tas, "Kuv muab ib tog ntoo lug ua tawg rauv. Kuv ci ncuav hab ci nqaj sau cov ncaig lug noj. Tog ntoo kws seem, kuv muab txua ua ib tug mlom, hab kuv taabtom pe tog ntoo ntawd ntaag!"20Qhov kws nwg pe mlom ntawd cuag le noj tshauv ntaag. Puab lub sab ruag coj puab moog yuam kev. Puab tsi pum has tas, tug mlom kws puab tuav rawv ntawm teg tsi yog vaajtswv hlo le.


  Tug TSWV Yog tug Tsim hab Yog tug Cawmseej


  21Tug Tswv has tas, "Yakhauj, ncu ntsoov tej nuav; Yixalayees, mej yog kuv cov tubkhai kws kuv tsim. Yixalayees, mej yog kuv cov tubkhai kuv yuav ncu ntsoov mej moog le.22Kuv muab mej tej kev txhum tshem moog povtseg ib yaam le tauv fuab, hab tshem mej lub txim ib yaam le lub lwg dlej thaus sawv ntxuv. Mej ca le rov lug cuag kuv, kuv yog tug kws txhwv mej dlim."23Lub ntuj ca le hu nkauj zoo sab, rua qhov tug Tswv ua tej nuav tav lawm; nruab tivtxwv ca le tsaa suab qw nrov nrov, tej hauv roob, ca le hu nkauj zoo sab, haavzoov hab txhua tug ntoo, ca le hu nkauj zoo sab! Tug Tswv tub txhwv tsaav tuabneeg Yixalayees dlim lawm, qhov kws nwg ua le ntawd, ua kuas suavdlawg pum nwg tug tshwjchim kws ci ntsaa ab.24"Kuv yog tug TSWV, mej tug Cawmseej, kuv yog tug tsim mej rua huv leej nam plaab. "Kuv yog tug Tswv kws tsim ib puas tsaav yaam. Kuv tuab leeg yog tug nthuav lub ntuj, kuv tuab leeg yog tug tsim lub nplajteb.25Kuv ua kuas cov tuabneeg saib moov tej lug tsi tseeb, hab muab cov tuabneeg kws txawj saib nub, saib hli tej lug rhuav kuas tsi tshwmsim lawv le puab has. Kuv tsi noog tej lug kws cov tuabneeg ntse has, hab kuv ua kuas puab has puab tej lug tsi muaj kuab.26Tabsis thaus kuv tug tubkhai moog qha tej kws yuav tshwmsim lug, hab thaus kuv tug tubkhai moog qha tej kws kuv yuav ua, kuv yuav ua kuas tej ntawd tav lawv le tej lug kws kuv has. Kuv qha lub nroog Yeluxalees has tas yuav muaj tuabneeg rov lug nyob huv, hab puab yuav rov txhim khu cov Yudas te nroog dlua tshab; hab kuv yuav tsaa puab tej nroog kws raug puamtsuaj lawm sawv rov lug.27Kuv has rua dlej havtxwv tub has tas, 'Ca le nqhuab, kuv yuav ua kuas tej dlej nqhuab taag huv tuabsi.'28Kuv has rua Xailas has tas, 'Koj yog kuv tugtubyugyaaj, koj yuav ua kuv teg num kuas tav lawv le kuv lub sab nyam; koj yuav has kuas tuabneeg txhim khu lub nroog Yeluxalees dlua tshab, hab has kuas puab rov pua lub tuamtsev dlua tshab.'"

  Tug Tswv Tsaa Xailas Ua Vaajntxwv


  1Tug Tswv xaiv Xailas ua vaajntxwv. Tug Tswv tsaa Xailas ntaus kuas yeej txhua tsaav tuabneeg; nwg khaiv Xailas moog txu tej vaajntxwv kuas poob fwjchim; tug TSWV yuav qheb ntau lub nroog tej roojvaag rua nwg txeem moog rua huv. Tug Tswv txhaj le has rua Xailas has tas:2"Kuv yuav ua koj ntej moog khu kevruakoj, hab muab tej hauv roob nphau kuas taj sis txig. Kuv yuav tsoo tej roojvaag tooj kuas tawg ua tej dlaim, hab muab tej nqaaj hlau txav kuas tu taag huv tuabsi.3Kuv yuav muab tej nyaj huv qhov tsaus ntuj nti kws tsi muaj leejtwg paub pub rua koj; ces koj txhaj yuav paub has tas, kuv yog tug Tswv kws yog cov Yixalayees tug Vaajtswv tuav koj lub npe hu koj.4Vim kuv pum txug Yakhauj kws yog kuv tug tubkhai, hab cov Yixalayees kws kuv xaiv tseg lawm, kuv txhaj tuav koj lub npe hu koj, txawm yog koj tsi paub kuv los kuv tub pub rua koj tau koob meej lawm.5“Kuv yog tug Tswv, yeej tsi muaj dlua lwm tug Vaajtswv le lawm, txawm yog koj tsi paub kuv los kuv yuav txhawb koj tug zug.6Kuv ua le nuav kuas txhua tug kws nyob thoob qaab ntuj txhaj paub has tas kuv yog tug Tswv hab tsi muaj dlua lwm tug Vaajtswv le lawm.7Kuv tsim qhov kaaj hab qhov tsaus, kuv yog tug pub koob moov hab tso kev puamtsuaj lug. Kuv yog tug Tswv, tej nuav puavleej yog kuv tsim huv tuabsi.8Kuv yuav tso kev muaj yeej ib yaam le naag lug sau ntuj lug, lub nplajteb yuav tau txais txujkev muaj yeej ntawd, kev thaajyeeb hab kev ncaaj nceeg yuav tawg paaj txi txiv huv lub nplajteb. Kuv yog tug Tswv kws yuav ua kuas tej nuav tshwmsim lug."


  Vaajtswv Tsim Ib Puas Tsaav Yaam


  9Lub laujkaub aav muaj cuabkaav nrug tug kws puab laujkaub aav sis caav los? Nwg tsuas yog ib lub laujkaub kws zoo le lwm lub xwb los sav? Cov aav nplaum puas nug tug puab lub laujkaub has tas, 'Koj ua dlaabtsi?' Lub laujkaub puas ywg tug kws puab lub laujkaub has tas, 'Koj tub tsi txawj puab le los sav!'10Kev puamtsuaj yuav lug raug tug kws nug nwg nam nwg txiv has tas, "Vim le caag meb yug tau kuv zoo le nuav?"11Tug TSWV kws yog cov Yixalayees tug Vaajtswv dlawbhuv yog tug npaaj tej kws yuav muaj lug yaav tom ntej, nwg has tas: "Mej tsi muaj cai yuav nug txug kuv cov mivnyuas, lossis qha num rua kuv ua le!12Kuv yog tug kws tsim lub nplajteb hab tsim tuabneeg lug nyob rua huv. Kuv siv kuv lub fwjchim lug nthuav lub ntuj; kuv kaav lub nub, lub hli hab tej nubqub huv tuabsi.13Kuv tshoov Xailas sab kuas nwg ua tej nuav tav lawv le kuv npaaj tseg hab khu tej kws tsi zoo kuas zoo. Txhua txujkev kws nwg taug kuv yuav khu kuas ncaaj. Nwg yuav rov txhim khu kuv lub nroog Yeluxalees dlua tshab, hab tso kuv cov tuabneeg kws raug luas nteg moog kuas dlim rov lug. Tsi muaj leejtwg ndlav lossis muab nyaj xab kuas nwg ua tej nuav le." Tug TSWV kws muaj Fwjchim Luj kawg nkaus, yog tug has tej lug nuav ntaag.14Tug Tswv has rua cov Yixalayees has tas, "Cov Iziv hab cov Sudaas tej nyaj txag yuav yog mej tug, hab cov tuabneeg Xenpas kws luj sab yuav tau ua mej qhev; puab yuav raug saw hlau khi rawv lawv mej qaab. Puab yuav txhus caug ndlua pe mej hab leeg has tas, 'Vaajtswv nrug nraim mej nyob, hab nwg tuableeg xwb txhaj yog Vaajtswv.15Cov Yixalayees tug Vaajtswv kws cawm nwg tsaav tuabneeg dlim kev puamtsuaj, yog tug Vaajtswv kws tsi tshwm rua leejtwg pum.16Cov tuabneeg kws puab mlom yuav raug txaajmuag hab poob ntsejmuag.17Tabsis tug Tswv yog tug kws cawm cov Yixalayees dlim, puab yuav kovyeej moog ibtxhis, hab puab yuav tsi poob ntsejmuag ib zag le.'"18Tug Tswv yog tug kws tsim lub ntuj, nwg tuableeg txhaj yog Vaajtswv, nwg yog tug kws tsim lub nplajteb, nwg ua kuas nplajteb nyob ruaj khov moog ibtxhis. Nwg tsi tau tsim lub nplajteb lug nyob dlo cuas tsi muaj dlaabtsi, tabsis nwg tsim lug rua tuabneeg nyob. Nwg yog tug kws has tas, "Kuv yog tug Tswv, tsi muaj dlua lwm tug Vaajtswv le lawm.19Kuv tsi tau has nraim nkoog tsi pub leejtwg nov, lossis npog tej kws kuv ua lub ntsab tsi pub leejtwg paub. Kuv tsi tau has kuas cov Yixalayees tuaj nrhav kuv huv qhov tsaus ntuj nti. Kuv yog tug Tswv, kuv has tej lug tseeb xwb; hab yaam kws yog kuv txhaj qha rua suavdlawg paub."


  Tug Tswv hab Tej Mlom huv Npanpiloos


  20Tug Tswv has tas, "Mej cov kws dlim kev tuag ntawm txhua tsaav tuabneeg, mej ca le sis sau lug ua ke hab txaav lug kuas ze! Tej tuabneeg nqaa rawv tej mlom ntoo hab thov tug vaajtswv kws cawm tsi tau puab, puab tsi paub dlaabtsi.21Ca le tuaj rua huv tsev tu plaub hab peev mej tej lug, ca cov tuabneeg kws puab has dlaws puab zaaj sis tuavxaam ua ke. Leejtwg pav tej nuav thaus u lug lawm, tsi yog kuv kws yog tug TSWV pav los? Kuv yog Vaajtswv tug dlawbhuv hab yog tug Cawmseej; yeej tsi muaj dlua lwm tug Vaajtswv le lawm.22"Txhua tsaav tuabneeg kws kws nyob huv nplajteb, ca le tig lug cuag kuv, mej txhaj yuav dlim! Kuv txhaj yog Vaajtswv, yeej tsi muaj dlua lwm tug Vaajtswv le.23Kuv tej lug cog tseg yeej yog lug tseeb hab yuav tsi hloov le. Kuv qha tseeb has tas txhua tug yuav tau txhus caug ntawm kuv xubndlag hab leeg has tas puab yuav muab sab npuab kuv.24"Puab yuav has tas, tsuas yog tug Tswv tuableeg xwb, txhaj yuav pub puab kovyeej hab muaj zug; tabsis txhua tug kws ntxub kuv yuav raug kev txaajmuag.25Kuv yog tug Tswv kws cawm taagnrho Yakhauj cov xeebntxwv kuas dlim hab puab yuav ua kuv tsaug.

  1"Thaus u muaj tuabneeg tuaj pe tug mlom Npees hab tug mlom Nenpaus. Tabsis nwgnuav luas muab rua tsaj thauj lawm xwb, tej mlom ntawd tsuas ua lub nraa nyaav rua tej tsaj xwb.2Cov mlom ntawd yeej paab tsi tau kuas mlom dlim le; cov mlom ntawd txhaj raug luas muab coj moog lawm. Nuav yog qhov kawg rua lub nroog Npanpiloos tej vaajtswv.3"Yakhauj cov xeebntxwv kws yog tsaav tuabneeg Yixalayees kws tseem tshuav nyob, mej ca le noog kuv has, kuv yeej tsomkwm mej thaus kws nyav nyuas yug tau mej lug lawm.4Kuv yog mej tug Vaajtswv, hab kuv yuav tsomkwm mej moog txug thaus mej laug hab plaubhau dlawb lawm. Kuv yog tug tsim mej hab yuav tu mej; kuv yuav paab mej hab tso kuas mej dlim.5Tug Tswv has tas, "Mej yuav muab kuv pev rua leejtwg?" "Puas muaj lwm tug zoo le kuv hab?6Cov tuabneeg qheb puab tej naab rhu puab tej kub lug; hab muab puab tej nyaj lug luj sau teev. Puab ndlav ib tug txawj nchuav kub tuaj nchuav ib tug mlom; ces puab moog txhus caug pe tug mlom ntawd.7Puab tsaws tug mlom ntawd rua sau xubpwg kwv moog; puab coj moog txawb rua ib qhov chaw, tug mlom ntawd moog tsi tau qhov twg le. leejtwg thov nwg los nwg tsi paub teb, lossis nwg cawm tsi tau leejtwg dlim ntawm txujkev puamtsuaj le.8"Ncu ntsoov tej nuav hab ua tuab zoo xaav, mej cov tuabneeg kws ntxeev sab, ca le khaws nkaus ca rua nruab sab.9Ncu ntsoov tej xwmtxheej kws tshwmsim thaus u lug lawm; kuv yog Vaajtswv, tsi muaj dlua lwm tug lawm; kuv yog Vaajtswv, tsi muaj lwm tug zoo le kuv,10thaus chivkeeb kuv tub yeej qha zaaj kws yuav muaj tshwmsim lug thaus nplajteb yuav kawg lawm. Kuv has tas, 'Tej kws kuv tub npaaj lawm, yuav nyob khov kho, kuv yuav ua txhua yaam kuas tav lawv le kuv tau npaaj tseg lawm.'11Kuv taabtom hu ib tug tuabneeg dlha ceev cuag dlaav yaa tim nubtuaj tuaj; nwg nyob lub tebchaws kws dleb kawg le tuaj, nwg yuav ua kuas kuv teg num tav, kuv has le caag, kuv yuav ua le ntawd, hab kuv npaaj sab le caag, kuv yuav ua le ntawd ntaag.12"Cov tuabneeg sab tawv, yog leejtwg xaav has tas nwg tseem nyob dleb ntawm txujkev dlim, ces ca le noog kuv tej lug!13Kuv coj txujkev cawm dlim lug ze, hab nyob tsi dleb mej lawm. Kuv txujkev cawm dlim yuav tsi muab ncua tseg le; kuv yuav cawm lub nroog Yeluxalees hab yuav coj lub koob meej zoo lug rua cov Yixalayees."

  Txav Txim rua lub Nroog Npanpiloos


  1"Npanpiloos tug ntxhais nkaujxwb, koj ca le nqeg lug nyob sau cov moov aav; Npanpiloos tug ntxhais, koj ca le nqeg lug nyob huv aav kws tsi muaj lub zwmtxwv! Vim luas yuav tsi hu has tas, koj yog tug nkauj mog kws zoo nkauj ntxiv lawm.2Muab lub zeb lug zum moov nplej, yaws koj dlaim ntaub npug ntsejmuag, hle koj lub tsho ntev, qaws koj dlaim tab, hab dlaws koj txhais nrhoob kwm dlej moog.3Koj yuav nyob labqaab hab luas yuav pum koj qhov chaw txaajmuag. Kuv yuav ua pauj hab yuav tsitseg leejtwg le."4Tug kws txhwv peb dlim lub npe hu ua tug Tswv kws muaj Fwjchim Luj kawg nkaus, nwg yog cov Yixalayees tug Vaajtswv kws dlawbhuv.5Tug Tswv has tas, "Npanpiloos tug ntxhais, koj ca le nyob tuabywv hab moog rua huv qhov tsaus ntuj nti; vim le ntawd luas yuav tsi hu koj ua ntau lub tebchaws tug puj vaajntxwv ntxiv lawm!6Yaav taag lug kuv chim heev rua kuv tsaav tuabneeg; kuv txhaj rhu kuv txuj koob moov rov qaab lawm. Kuv muab puab cob rua koj teg, hab koj tsi hlub puab hlo le. Txawm yog cov kws tub laug lawm los koj tseem muab tug quabtwg kws nyaav tshaaj plawg khuam rua sau puab xubpwg.7Koj has tas, koj yuav tau ua puj vaajntxwv moog ibtxhis," vim le ntawd koj txhaj tsi khaws tej nuav rua nruab sab, lossis tsi xaav txug has tas tej nuav yuav txawj kawg.8"Koj tug kws nyam kev lomzem, ca le noog tej lug nuav; koj xaav has tas koj tub dlim hab tau nyob kaaj sab lug lawm. Koj has tas koj muaj fwjchim luj ib yaam le Vaajtswv, hab yeej tsi muaj ib tug zoo npaum le koj. Koj xaav has tas koj yuav tsi tau ua puj ntsuag lossis tau kev txomnyem kws koj tej mivnyuas tuag tso koj tseg.9Muaj ib nub koj tsi nwm txug ob yaam xwm nuav yuav lugraugkoj; vim koj tej tswvyim phem hab koj tej khawvkoob, koj cov mivnyuas hab koj tug quasyawg yuav tuag tso koj tseg.10"Koj ca sab ntsoov rua koj tej kev phem kev qas nkaus xwb; koj has tas yeej tsi muaj leejtwg pum koj hlo le. Koj lub tswvyim hab tej kev txawj ntse tub ua rua koj yuam kev, hab koj xaav huv koj lub sab has tas, 'Kuv yog Vaajtswv ntaag, tsi muaj dlua lwm tug lawm.'11Koj yuav raug kev puamtsuaj, hab koj tej khawvkoob yuav paab tsi tau koj; koj yuav raug tej kev pemsij kws koj nwm tsi txug; yog txuj kev pemsij kws koj yeej tsi tau xaav txug le.12Ca sab ntsoov rua koj tej khawvkoob hab koj tej dlaab neeb kws koj ibtxwm coj thaus koj tseem hluas lug lawm. Tej zag tej ntawd yuav paab tau koj; hab tej zag yuav ua rua koj cov yeebncuab ntshai.13Koj qaug zug taag vim muaj ntau tug nrug koj tuavxaam. Ca le kuas koj cov tuabneeg kws txawj saib nubqub, moog sawv tom hauv ntej hab paab koj, puab cov tuabneeg kws kawm txug tej nubqub, puab yuav muab lub ntuj faib ua tej ntsuj hab qha koj ib hlis dlhau ib hlis, saib yuav muaj xwmtxheej dlaabtsi lug raug koj.14"Puab zoo ib yaam le cov quav nyaab npleg, hab suavtawg yuav kub puab! Puab tsi muaj peevxwm paab kuas puab dlim ntawm cov nplaim tawg ntawd le. Tsi yog cov ncaigtawg kws txhab kuas suv; hab tsi yog lub cubtawg kws rauv rua puab nte.15Cov tuabneeg kws ua num rua koj yuav ua le nuav rua koj, puab yog cov txawj saib nubqub rua koj thaus koj tseem hluas lug. Puab yuav ncaim koj hab nyag moog nyag lawm, yuav tsi muaj leejtwg paab kuas koj dlim le."


  


  Yaxayas 48


  Has Txug Yaav Pegsuab


  1Cov Yixalayees kws yog Yudas cov xeebntxwv: mej ca le noog tej lug nuav: mej tuav Vaajtswv lub npe coglug has tas, yuav pehawm cov Yixalayees tug Vaajtswv, tabsis mej tsi ua lawv le tej lug ntawd.2Mej has tas mej yog cov pejxeem kws nyob huv lub nroog dlawbhuv, hab tso sab plhuav rua cov Yixalayees tug Vaajtswv, nwg lub npe hu ua tug Tswv kws muaj Fwjchim Luj kawg nkaus.3Tug TSWV has rua cov Yixalayees has tas: "Thaus u kuv tub qha rua mej lawm has tas, yuav muaj dlaabtsi tshwmsim lug; yog le ntawd, thaus mej tsi nwm txug kuv txhaj yuav ua kuas tej ntawd tshwm lug.4Kuv yeej paub has tas, mej yog tuabneeg tawvncauj, mej lub cejdlaab tawv npaum le hlau hab mej lub hauvplaj tawv npaum le tooj dlaag.5Yog le ntawd kuv tub xub qha txug mej lub neej yaav pegsuab rua mej paub thaus u lawm. Kuv qha ua ntej kws tej ntawd tshwmsim lug, kuas mej tsi xob khaav has tas, yog mej tej mlom ntoo lossis mlom tooj ua kuas tej ntawd tshwmsim lug.6"Mej tub nov tej nuav hab pum tej ntawd lawm. Mej txawm tsi leeg paub le los? Txij nuav moog kuv yuav qha tej yaam tshab rua mej paub, yog tej yaam zais quas nreeg kws mej tsi tau paub dlua le.7Tej xwmtxheej kws kuv nyav nyuas ua nuav mej yeej tsi tau nov dlua le. Yog mej nov lawm, mej yuav khaav has tas, 'Peb tub paub lawm.'8Mej yeej ibtxwm tsi nov, mej yeej ibtxwm tsi paub le, txij thaus u lug mej lub qhovntsej yeej tsi qheb. Vim kuv paub mej lub sab yeej tsi ncaaj, hab mej yeej yog tuabneeg ntxeev sab thaus yug tau mej lug le lawm.9"Vim kuv xaav kuas tuabneeg qhuas kuv lub npe, kuv cheem kuv txujkev chim tseg rua nruab sab. Kuv cheem tej ntawd txhaj tsi ua rua mej puamtsuaj.10Kuv coj kev nyuaj sab lug sim mej ib yaam le nchuav nyaj huv yeejvub, tabsis kuv pum has tas mej tsi muaj nqes dlaabtsi le.11Vim kuv xaav ua rua kuv, vim kuv xaav ua rua kuv xwb, kuv txhaj ua tej nuav, kuv yuav tsi pub leejtwg saib tsi taug kuv lub npe, lossis tsi pub leejtwg muaj feem koom nrug kuv tug tshwjchim le."


  Tug Tswv Xaiv Xailas Ua Thawjcoj


  12"Yakhauj, koj ca le noog kuv tej lug, Yixalayees tug kws kuv tau hu! Kuv yog Vaajtswv, kuv yog lub hauvpaug hab yog lub ntsis.13Yog kuv txhais teg tsim lub nplajteb, hab kuv saab teg xis nthuav lubntuj; thaus kuv hu, lub nplajteb hab lub ntuj tuab txhij tawm tuaj.14"Mej suavdlawg ca le sis sau lug ua ke hab noog kuv has! Puab cov ntawd, leejtwg txhaj tshaajtawm tau tej nuav rua suavdlawg? Tug Tswv hlub Xailas heev, tug Tswv txhaj tau xaiv Xailas ua nwg teg num rua lub nroog Npanpiloos, hab tug Tswv txhais teg yuav tawmtsaam lub nroog Npanpiloos.15Kuv yog tug has hab yog tug hu Xailas ntaag; kuv coj nwg lug hab ua kuas nwg vaammeej.16"Ca le txaav lug kuas ze txhaj nov zaaj kws kuv has nuav, kuv yeej qha zaaj nuav thaus chivkeeb lug tsi zais le, hab yeej tshwm muaj tseeb lawv le kuv tej lug." (Nwgnuav tug Tswv kws yog Vaajtswv muab nwg lub fwjchim rua kuv hab khaiv kuv moog.)


  Tug Tswv Npaaj Homphaj rua Nwg Tsaav Tuabneeg


  17Cov Yixalayees tug Vaajtswv kws dlawbhuv, tug Tswv kws txhwv mej dlim has tas: "Kuv yog tug TSWV kws yog mej tug Vaajtswv, tug kws qha tej kev zoo rua mej, tug kws coj mej txuj kev kws tsimnyog taug.18"Yog mej ua tuab zoo noog kuv tej lug saamfwm! Ces tej koob moov yuav ndlwg laub lug lug rua mej ib yaam le tug dlej ndlwg tsi paub nqhuab le. Mej tej kev vaammeej yuav zoo ib yaam le havtxwv ndlaas.19Mej tej tubki yuav fuamvaam coob suav tsi txheeb ib yaam le tej xuabzeb, puab tej npe yuav tsi raug rhu tawm ntawm kuv lossis tsi raug puamtsuaj le."20Ca le tsiv tawm huv lub nroog Npanpiloos moog, ca le tsiv kuas dlim. Ca le hu nkauj zoo sab rua txhua qhov paub has tas, "Tug Tswv tau txhwv nwg tug tubkhai Yixalayees dlim lawm!"21Thaus tug Tswv coj nwg tsaav tuabneeg taug kev lug hlaa taj suabpuam kws tshaav ntuj kub heev ntawd, puab yeej tsi raug kev txomnyem hab nqhes dlej le. Tug Tswv ua kuas dlej txhawv huv pobzeb lug rua puab haus; nwg rua lub pobzeb dlej txhaj tawm huv lug.22Tug TSWV has tas, "Tsi muaj kev kaaj sab rua cov tuabneeg ua txhum le."


  


  Yaxayas 49


  Tug Tswv tug Tubkhai


  1Txhua lub tebchaws kws nyobdleb, ca le noog kuv has, cov tuabneeg kws nyob dleb, tug TSWV tub xaiv kuv thaus kuv tseem nyob huv plaab, hab nwg yeej tis kuv lub npe thaus kuv tseem nyob huv nam plaab.2Nwg ua rua kuv tej lug ntse ib yaam le nav ntaaj, nwg muab nwg txhais teg tiv thaiv kuv. Nwg ua rua kuv zoo ib yaam le xibxub kws ntse heev hab npaaj rawv tog tua lawm xwb.3Nwg has rua kuv tas, "Cov Yixalayees, mej yog kuv cov tubkhai, mej yuav ua rua kuv tau koob meej."4Kuv has tas, "Kuv tub ua num nyaav heev, tabsis tsi muaj qaabhau! Kuv tub siv kuv tug zug, tabsis tsi muaj dlaabtsi tav." Txawm le ntawd los kuv tseem tso sab rua tug TSWV; hab kuv tug Tswv yuav coj nqe zug lug rua kuv.5Tug Tswv tub tsaa kuv ua nwg tug tubkhai thaus kuv tseem nyob huv nam plaab, tug Tswv tsaa kuv ua nwg tug tubkhai, coj nwg tsaav tuabneeg Yixalayees kws tawg ua saab ua sua lawm, rov qaab lug cuag nwg. Tug Tswv yuav pub kuv tau ntsejmuag, hab Vaajtswv yog kuv tug zug.6Tug TSWV has rua kuv tas, Kuv tug tubkhai, kuv muab tej num tseemceeb dlua yaav taag lug lawm rua koj ua, koj yuav ua rua cov Yixalayees kws tseem seem nyob rov vaammeej tshaaj qub, tsi yog le ntawd xwb, kuv tseem yuav ca koj ua lub teeb ci rua txhua tsaav tuabneeg, kuas tuabneeg nplajteb txhaj yuav dlim."7Tug Vaajtswv dlawbhuv kws txhwv cov Yixalayees dlim; has rua tug tuabneeg kws raug luas thuam hab tug kws raug lwm tsaav tuabneeg tej numtswv cov tubkhai ntxub has tas, "Tej vaajntxwv yuav pum koj hab sawv hawm koj, cov numtswv puavleej pum koj hab khoov ntshis hawm; rua qhov tug Tswv kws yog cov Yixalayees tug Vaajtswv dlawbhuv, nwg yog tug ncaaj nceeg, nwg tub xaiv koj ca lawm."


  Txhim Khu lub Nroog Yeluxalees Dlua


  8Tug Tswv has rua nwg tsaav tuab-neeg tas, "Thaus txug lub sijhawm kws kuv cawm mej, kuv yuav hlub mej, kuv yuav tsomkwmmej, kuv yuav teb mej tej lug thov, hab mej yuav yog kuv lu lug cog tseg rua lwm tsaav tuabneeg. Kuv yuav ca mej rov moog nyob huv mej lub tebchaws kws nwgnuav faab nyo.9Kuv yuav has rua cov tuabneeg kws raug luas nteg tas, 'Ca le tawm moog!' Hab has rua cov tuabneeg kws nyob huv qhov tsaus ntuj nti tas, 'Ca le lug rua ntawm qhov pum kev!' Puab yuav nrhav noj sau tej roob ib yaam le tej yaaj.10Puab yuav tsi raug kev tshaib kev nqhes. Lub nub hab tej cua suv tom taj suabpuam yuav tsi kub puab, vim tug kws hlub puab yuav coj puab kev moog. Nwg yuav coj puab moog rua ntawm qhov chaw kwsmuajdlejtxhawv.11"Kuv yuav rhawv ib txuj nam kev luj sau tej roob rua kuv tsaav tuabneeg taug.12Kuv tsaav tuabneeg yuav lug dleb dleb lug, puab yuav lug saab peg qaumteb, saab nubpoob hab huv lub nroog Axa-vasP kws nyob saab qaabteb lug."13Lub ntuj, ca le hu nkauj! Lub nplajteb, ca le qw zoo sab! Tej toj roob hauv peg ca le tsaa suab hu nkauj; tug TSWV yuav nplig nwg tsaav tuabneeg sab; nwg yuav taabncuab nwg tsaav tuabneeg kws raug kev txomnyem.14Tabsis cov tuabneeg huv lub nroog Yeluxalees has tas, "Tug Tswv tub tsopeb tseg lawm; peb tug Tswv tsi ncu qaab txug peb lawm."15Yog le ntawd, tug TSWV teb has tas, "Puas muaj ib leej nam twg kws tsi ncu qaab nwg tug mivnyuas mog, hab tsi hlub tug mivnyuas kws nwg yug? Txawm yog leej nam tsi ncu qaab nwg tug mivnyuas los xij, kuv yuav ncu ntsoov mej hab tsi tso mej tseg ib zag le.16Yeluxalees, kuv yeej ncu ntsoov koj, kuv sau koj lub npe rua huv kuv ob lub xibteg. Kuv yuav saib ntsoov koj moog le.17"Tshuav tsi ntev cov tuabneeg kws yuav txhim khu lub nroog Yeluxalees tub yuav lug, hab cov tuabneeg kws rhuav tshem koj yuav tsiv moog.18Ca le tsaa qhovmuag saib puagncig; saib tej xwm ntawd! Koj tsaav tuabneeg taabtom sis sau ua ke puab yuav lug cuag koj! Tug Tswv has tas, "Kuv yog tug kws muaj sa nyob, koj yuav zoo sab rua koj tsaav tuabneeg ib yaam le tug nkauj nyaab zoo sab rua nwg tej npauj nyag npauj kub.19"Mej lub tebchaws raug puamtsuaj nyob dlo cuas ca, nwgnuav lub tebchaws yuav tsi txaus cov tuabneeg kws taabtom lug ntawd nyob, hab cov tuabneeg kws muab koj ua puag taag lawm, yuav raug luas lawv kuas tsiv moog dleb heev.20Muaj ib nub mej cov mivnyuas kws yug thaus mej raug luas nteg moog, yuav has rua mej tas, 'Lub tebchaws nuav nqaim rua peb heev, peb xaav kuas tau lub tebchaws kws dlaav dlua lub nuav, txhaj txaus peb nyob!'21Ces koj yuav xaav has tas, 'Leejtwg yug cov mivnyuas nuav rua kuv? Kuv tej mivnyuas tub tuag taag hab kuv muaj tsi taug mivnyuas lawm. Kuv raug luas nteg coj moog nyob rua lwm lub tebchaws kws dleb heev, tabsis leejtwg tu cov mivnyuas nuav luj hlub? Kuv tub nyob dlo cuas ca lawm, yog le ntawd, tej mivnyuas nuav tseem lug qhov twg lug hab?'"22Tug TSWV kws muaj Fwjchim Luj kawg nkaus has rua nwg tsaav tuabneeg tas: "Kuv yuav cu teg rua txhua tsaav tuabneeg, hab qha rua cov pejxeem suavdlawg kuas puag mej cov tub ntawm puab xubndlag, hab ris mej cov ntxhais lug tsev.23Tej vaajntxwv yuav zoo le mej txiv, tej puj vaajntxwv yuav zoo le mej nam. Puab yuav nyo taubhau hawm mej hab txu fwjchim qeg kawg le. Ces mej txhaj yuav paub has tas kuv yog tug TSWV; cov tuabneeg kws tog rawv kuv paab yuav tsi nkim puab tug zug le."24Mej puas muaj peevxwm moog muab tej khoom kws cov tubrog moog fuab tau lug? Mej puas muaj peevxwm moog tso cov tuabneeg kws tug tuabneeg limham nteg lawm?25Tug Tswv teb has tas, "Txawm yog cov tuabneeg kws raug cov tubrog nteg los yuav coj moog, hab tej khoom kws cov tuabneeg limham fuab tau los yuav coj moog. Kuv yuav tawmtsaam cov tuabneeg kws tawmtsaam mej, hab kuv yuav cawm mej cov mivnyuas kuas dlim.26Kuv yuav ua kuas cov tuabneeg kws tsimtxom mej rov sis tua ua lwj ua lam ib yaam le cov tuabneeg qaug cawv. Ces thaus ntawd txhua tsaav tuabneeg txhaj paub has tas kuv yog tug Tswv kws yog mej tug Cawmseej hab yog tug kws txhwv mej dlim; kuv yog Yakhauj tug Vaajtswv kws muaj Fwjchim Luj kawg nkaus."

  1Vaajtswv has tas, "Koj xaav has tas, kuv tso kuv tsaav tuabneeg tseg, ib yaam le tug txivneej kws muab nwg tug quaspuj nrauj nua los? Dlaim ntawv nrauj nyob qhovtwg? Koj xaav has tas kuv muab koj muag rua luas coj moog rau txim, ib yaam le tug txivneej kws muab nwg cov mivnyuas muag moog ua qhev nua los? Tsis yog le ntawd, koj raug muag vim koj tej kev txhum; koj raug xaa moog povtseg, vim koj nam tau ua txhum xwb.2"Vim le caag thaus kuv lug tsi muaj ib tug tuabneeg nyob ntawd? Vim le caag thaus kuv hu tsi muaj ib tug tuabneeg teb? Kuv txhais npaab tuab lu heev, paab tsi tau koj los? Lossis yog kuv tsi muaj fwjchim tso koj dlim? Kuv muaj peevxwm has kuas dlej havtxwv nqhuab hab muab tej haav dlej hloov ua suabpuam, tej ntseg yuav tuag tsw lwj ntxag.3Kuv muab kev tsaus ntuj lug thaiv lub ntuj, hab muab ntaub tsaaj lug qhwv lub ntuj. Tug Tubkhai Kws Noog Lug4Tug TSWV kws yog Vaajtswv pub tswvyim rua kuv, yog le ntawd kuv txhaj txawj txhawb tau cov tuabneeg kws qaug zug. Txhua taagkig nwg pub kuv muaj lub sab kub lug noog tej lug kws nwg qha rua kuv.5Tug Tswv kws yog Vaajtswv ua rua kuv txawj totaub, kuv tsi tau ntxeev sab lossis tsiv tawm ntawm nwg.6Kuv tig nrausqaum rua cov tuabneeg kws nplawm kuv. Kuv tsi tau cheem cov tuabneeg kws thuam kuv, kuv tig xubndlag rua puab thaus puab rhu kuv cov fwjtxwv, hab ntu quavncaug rua kuv lub ntsejmuag.7Tabsis tej lug kws puab thuam tsi mob kuv le, rua qhov tug TSWV kws yog Vaajtswv paab kuv lawm. Kuv ua sab ntev rua puab. Kuv paub has tas, kuv yeej tsi raug kev txaajmuag ib zag le,8rua qhov Vaajtswv nyob ze kuv, hab nwg paub has tas kuv yog tuabneeg tsi muaj txim. Leejtwg xaav ua plaub rua kuv, wb ca le ua ke moog rua huv tsev tu plaub. leejtwg xaav ua yeebncuab rua kuv, nwg sim txaav lug ze kuv saib.9Tug Tswv kws yog Vaajtswv yeej paab kuv; leejtwg txhaj yuav has tau tas kuv ua txhum? Puab yuav pluj taag ib yaam le tej rig tsho kws ntsaum kaabrwg noj lawm.10Mej cov ntawm ko puas muaj leejtwg fwm Vaajtswv hab noog tej lug kws nwg tug tubkhai qha? Txawm yog nwg taug txujkev kws tsaus ntuj nti los nwg ca sab rua tug Tswv lub npe, hab tso sab plhuav rua nwg tug Vaajtswv.11Mej txhua tug kws tuav tswvyim txuv lwm tug, mej tej tswvyim ntawd yuav rov lug txuv mej. Tug TSWV yuav ua kuas tej ntawd lug raug mej ntaag. Mej yuav raug kev tsimtxom hab txomnyem kawg le.

  Tej Lug Nplig Sab rua Cov Tuabneeg huv Yeluxalees


  1Tug Tswv has tas, "Mej cov kws nrhav txujkev ncaaj nceeg hab nrhav tug Tswv, mej ca le noog kuv has. Ca le saib lub pobzeb kws mej muab txaug hab qhov chaw kws mej khawb pobzeb.2Ca le saib mej yawmkoob Anplahaas hab mej pujkoob Xalas, tug kws yug mej cov kws ua xeebntxwv; thaus kuv hu Anplahaas, nwg tsi muaj ib tug mivnyuas le, tabsis kuv foom koob moov rua nwg hab pub rua nwg muaj mivnyuas; kuv pub rua nwg muaj xeebntxwv coob suav tsi txheeb le.3"Tug Tswv yuav nplig cov tuabneeg huv lub nroog Yeluxalees, hab cov tuabneeg nyob huv lub nroog kws raug puamtsuaj taag lawm sab, hab yuav muab lub nroog Yeluxalees tej nraag mojsaab ua kuas zoo le lub Vaaj Edees. Yeluxalees tej taj suabpuam yuav zoo le tug Tswv lub vaaj; yuav muaj kev zoo sab hab kev kaaj sab nyob huv Yeluxalees, yuav muaj lub suab hu nkauj qhuas kuv hab ua kuv tsaug.4"Kuv tsaav tuabneeg, mej ca le noog kuv has, hab mej ca le tig qhovntsej noog kuv tej lug; kuv txuj kevcai hab txujkev ncaaj nceeg yuav ua lub teeb ci rua txhua tsaav tuabneeg pum kev.5Kuv yuav lug cawm puab sai sai ntaag; kuv txujkev cawm dlim tub lug lawm, hab kuv txhais npaab yuav kaav txhua tsaav tuabneeg. Cov tebchaws kws nyob dleb tog rawv kuv; hab ca sab ntsoov rua kuv txhais npaab kws yuav cawm puab dlim.6Mej ca le tsaa qhovmuag saib sau nruab ntug; hab saib rua huv nplajteb; vim lub ntuj yuav yaaj ntshis ib yaam le tej paa tawg; lub nplajteb yuav ndluag taag le tej qub rig tsho, hab tej tuabneeg kws nyob huv nplajteb yuav tuag taag ib yaam le tej yoov. Tabsis kuv txujkev cawm dlim yuav nyob moog ibtxhis; hab kuv txujkev ncaaj nceeg yuav nyob moog tsi paub kawg le.7"Mej cov kws paub txujkev ncaaj nceeg mej ca le noog kuv has, cov tuabneeg kws khaws kuv txuj kevcai rua nruab sab, mej tsi xob ntshai thaus tuabneeg thuam hab saib tsi taug mej;8vim ntsaum kaabrwg yuav noj puab ib yaam le noj tej qub rig tsho, hab kaas yuav noj puab ib yaam le noj tej tawv yaaj; tabsis kuv txujkev ncaaj nceeg yuav muaj nyob moog ibtxhis, hab kuv txujkev cawm dlim yuav muaj rua txhua tam tuabneeg."9Tug TSWV, sawv lug paabpeb lauj! Siv koj lub fwjchim cawm peb, ib yaam le koj tau ua lug lawm. Tsi yog koj tub muab Lahaj txav uatej thooj, hab muab tug zaaj huv havtxwv tsuav tu taag lawm los?10Tub yog koj ua rua dlej havtxwv nqhuab, hab ua kev qhuav qhawv huv dlej moog rua saab tim u, kuas cov tuabneeg kws koj tub cawm dlim lawm hlaa dlhau dlej rua saab tid.11Cov tuabneeg kws koj tub cawm dlim lawm, yuav rov qaab lug, hab hu nkauj zoo sab huv lub nroog Yeluxalees; puab yuav muaj kev zoo sab hab kaaj sab lug moog ibtxhis; kev txomnyem quaj ntsuag hab kev tu sab yuav tsi raug puab lawm.12TugTswvhastas, "Kuv yog tug txhawb mej tug zug. Vim le caag mej yuav ntshai cov tuabneeg kws txawj tuag kws tub tsi muaj sa nyob ntev npaum le tej nyom?13Mej tsi ncu qaab tug Tswv kws tsimmej, tug kws nthuav lub ntuj hab pua lub nplajteb lawm los? Vim le caag mej ua neej nyob naj nub ntshai cov tuabneeg kws tsimtxom mej hab xaav kuas mej puamtsuaj? Puab tej kev nruj tsiv yeej ua tsi tau le caag rua mej.14Tshuav tsi ntev kuv yuav tso cov tuabneeg raug txim dlim lug; puab yuav tsi tuag hab tsi tau moog rua huv lub qhov ntxaa, hab puab yuav tsi tu ncua zaub mov noj le lawm.15"Kuv kws yog tug TSWV kws yog mej tug Vaajtswv, kuv yog tug dlu havtxwv kuas ndlaas nphau tej nam twv hab nrov nroo ntwg. Kuv lub npe hu ua tug Tswv kws muaj Fwjchim Luj kawg nkaus!16Kuv muab kuv tei lug qha cob rua mej hab kuv txhais teg tiv thaiv mej, kuv nthuav lub ntuj hab pua lub nplajteb, kuv has rua cov tuabneeg huv lub nroog Yeluxalees tas, 'Mej yog kuv tsaav tuabneeg.'"


  Yeluxalees Tej Kev Txomnyem Dlhau Lawm


  17Yeluxalees, sawv los mas! Koj ca le sawv tseeg lug! Koj tub haus tug TSWV lub khob kws yog txujkev txav txim lawm. Lub khob ntawd yog nwg txujkev chim kws ua rua koj qaug puj poog.18Cov mivnyuas kws koj yug tsi muaj ib tug coj koj kev; cov mivnyuas kws koj tu hlub, tsi muaj ib tug lug tuav koj teg.19Yuav muaj ob yaam kev puamtsuaj lug raug koj; koj lub tebchaws yuav raug kev tsuv kev rog kuas pemsij taag. Koj tsaav tuabneeg yuav tuag taag rua kev tshaib kev nqhes, hab nav ntaaj nav rag. Yuav tsi muaj leejtwg tuaj nplig koj sab le.20Koj cov mivnyuas yuav tsaug muas, puab pw pawg lug ntawm tej kev, puab zoo ib yaam le tug kauv kws maag tug tuabneeg cuab tsaj lub vaag; puab raug mej tug Vaajtswv txujkev chim hab nwg tej lug tshev.21Mej cov tuabneeg kws raug kev txomnyem huv nroog Yeluxalees, mej qaug puj poog cuag qaug cawv, tabsis tsi yog haus cawv ntxws.22Tug Tswv kws yog mej tug Vaajtswv, tug kws tuaj nwg tsaav tuabneeg tog has tas, "Saib lauj! Kuv muab lub khob kws yog txujkev chim tshem tawm ntawm mej moog lawm; lub taig kws yog kuv txujkev chim, mej tsi tau haus ntxiv lawm.23Kuv yuav muab lub khob ntawd rua tug tuabneeg kws tsimtxom mej kws has rua mej tas, 'Mej ca le pw huv aav ua kev rua peb moog; hab muab mej lub nrausqaum ua kev rua peb taug.'"

  Vaajtswv Yuav Cawm Cov Tuabneeg huv Yeluxalees


  1Yeluxalees, sawv los mas, ca le sawv, cuab koj tug zug khov kho! Vaajtswv lub nroog kws dlawbhuv, ca le naav tej rig tsho kws zoo tshaaj plawg! Cov tuabneeg kws tsi ua kevcai txav tawv hab cov tuabneeg tsi huv, yuav tsi tuaj rua huv koj ntxiv lawm.2Yeluxalees, nchus koj tej moov aav! Sawv moog nyob sau lub zwmtxwv. Xi-oos tug ntxhais, dlaws txuj saw hlau kws khi koj cejdlaab kuas nplaam.3Tug Tswv kws kaav txhua tsaav yaam has rua nwg tsaav tuabneeg tas, "Thaus mej moog ua luas qhev, luas tub tsi muab nyaj yuav mej; ib yaam le ntawd tsi taag yuav muab nyaj txhwv mej rov qaab lug le hab.4Vim tug TSWV kws yog Vaajtswv has tas, 'Thawj zag kws kuv tsaav tuabneeg nyob nraag tebchaws Iziv, tsi muaj leejtwg yuam kuas puab moog, tabsis tomqaab ntawd cov Axilias tau tuaj yuam puab moog hab tsi them ib yaam dlaabtsi le.5Tug Tswv has tas, "Nwgnuav tej xwm kws zoo le nuav tub muaj nyob huv lub nroog Npanpiloos lawm hab. Mej raug puab nteg moog ua qhev, puab tub tsi them nqe yuav mej. Cov tuabneeg kws kaav mej, puab muab hlub, khaavtheeb hab saib tsi taug kuv le.6Muaj ib nub twg mej yuav leeg paub has tas, kuv yog Vaajtswv, hab thaus ntawd mej yuav paub has tas, kuv tub has tej lug nuav rua mej lawm."7Thaus mej pum tug tuabneeg hlaa toj roob hauv peg xaa xuv zoo tuaj, mas mej zoo sab kawg le, puab tuaj qha txujkev thaajyeeb kws yog txujmoo zoo! Nwg tshaajtawm txujkev cawm dlim; nwg has rua cov tuabneeg huv lub nroog Yeluxalees has tas, "Mej tug Vaajtswv yog vaajntxwv!"8Cov tuabneeg kws zuv lub nroog qw zum zawg zoo sab heev, vim puab qhovmuag pum ntsoov tug Tswv rov lug rua huv lub nroog Yeluxalees lawm.9Lub nroog Yeluxalees kws tawg taag lawm, ca le hu nkauj zoo sab luag ntxhi! Tug TSWV yuav cawm nwg lub nroog Yeluxalees hab nplig nwg tsaav tuabneeg sab.10Ib tsoom tuabneeg thoob nplajteb yuav pum tug Tswv siv nwg lub fwjchim kws luj kawg nkaus cawm nwg tsaav tuabneeg.11Ca le tawm huv lub nroog Npanpiloos nuav moog kuas taag! Tsi xob kov tej yaam kws tsi huv hlo le; mej cov kws nqaa tug Tswv tej cuabyeej siv huv lub Tuamtsev, ca le tawm huv lub nroog moog hab ua kevcai ntxuav kuas mej huv.12Zag nuav tsi taag mej yuav maaj tawm, rua qhov tsi yog mej nyag kev tsiv, tug Tswv kws yog mej tug Vaajtswv yuav coj mej txuj hauv kev; hab cov Yixalayees tug Vaajtswv yuav thaiv tom mej qaab.


  Tug Tubkhai Tej kev Txomnyem


  13Tug Tswv has tas, "Kuv tug tubkhai yuav ua nwg teg num kuas tav; nwg yuav tau ntsejmuag hab suavdlawg yuav txhawb nqaa nwg. Yuav tsaa nwg ua tug luj tshaaj plawg.14Thaus puab pum dlheev nwg, muaj coob leej yuav ntshai hab yoob taag; nwg lub ntsejmuag hab nwg lub cev txawv heev, zoo tsi thooj le tuabneeg lub.15Nwgnuav nwg yuav ua rua ntau tsaav tuabneeg xaav tsi thoob, hab tej vaajntxwv yuav yoob taag has tsi taug ib lu lug le. Tej kws puab tsi tau paub hab tsi tau pum dlua, puab yuav pum hab totaub."

  1Leejtwg yuav ntseeg tej kws peb has?" Leejtwg yuav pum has tas tej nuav yog tug Tswv txhais teg ua?2Tub yog tug Tswv pum zoo kuas nwg tug tubkhai luj hlub ib yaam le tsob ntoo kws nrhau caag tuaj ntawm thaaj aav qhuav. Nwg lub cev ntaaj ntsug tsi zoo nraug peb txhaj tsi nyam nwg; nwg tsi muaj ib qho zoo txaus nyam, peb txhaj tsi ntshaw nwg.3Peb saib tsi taug nwg hab muab nwg tso povtseg, nwg raug kev txomnyem hab nyaj rawv txujkev mob, tsi muaj leejtwg yuav tig saib nwg. Peb tsi quavntsej nwg ib yaam le nwg tsi tsimtxaj dlaabtsi.4"Tabsis nwg ris peb tej kev txomnyem hab ris peb tej kev mob kev nkeeg, txawm yog nwg paab peb npaum le ntawd los peb tseem has tas qhov kws nwg raug kev txomnyem tub yog Vaajtswv rau txim rua nwg.5Tub yog vim peb tej kev txhum, nwg txhaj raug nqaj ndluag ntshaav nrug, tub yog vim tej kev phem kws peb ua, nwg txhaj raug nplawm. Qhov kws nwg raug txim txomnyem ntsuav, yog paab kuas peb tau nyob kaaj sab lug, nwg raug nplawm tub yog khu kuas peb tej kev mob kev nkeeg zoo.6Peb txhua tug zoo le tej yaaj kws yuam kev lawm; peb suavdlawg nyag moog nyag ib txujkev lawv le nyag lub sab nyam, tabsis tug Tswv muab peb lub txim kws tsimnyog peb raug tso rua nwg ris.7"Nwg raug tsimtxom, hab nwg ntxhuv sab kawg; tabsis nwg muaj lub sab mog muas, nwg tsi has ib lus le. Nwg zoo ib yaam le tug yaaj kws luas caab moog tua, hab zoo ib yaam le tug yaaj kws luas taabtom muab txav plaub los nwg tub tsi quaj ib suab le.8Nwg raug nteg, raug tsimtxom hab raug coj moog tua povtseg los tsi muaj leejtwg quavntsej nwg le. Tub yog vim peb suavdlawg lub txim, nwg txhaj raug tua tuag.9Txawm yog nwg yeej tsi tau ua ib qhov txhum, hab nwg lub qhovncauj yeej tsi tau has ib lu lug dlaag le los puab ca le muab nwg coj moog log nrug cov tuabneeg txhum, hab log rua huv tug txivneej kws nplua nuj lub qhov ntxaa.10Tug Tswv has tas, "Kuv yeej pum zoo ca nwg raug kev txomnyem, Nwg tuag txhaj theej tau tuabneeg lub txhoj, hab zaam tau tuabneeg lub txim. Yog le ntawd, nwg yuav pum nwg tej xeebntxwv; nwg yuav muaj sa nyob ntev hab nwg yuav ua kuas kuv teg num tav.11Tom qaab kws nwg raug kev txomnyem dlhau lawm, nwg yuav rov muaj kev zoo sab dlua ntxiv; nwg yuav paub has tas txujkev txomnyem kws nwg raug ntawd tsi nkim nwg tug zug. Kuv tug tubkhai ncaaj nceeg kws kuv txaus sab yuav ris coob leej ntau tug lub txim, vim tej kws nwg ua ntawd, kuv txhaj zaam puab lub txim.12Yog le ntawd, kuv yuav pub koob meej rua nwg, nwg yuav tau nrug cov tuabneeg kws ua tug luj hab muaj fwjchim nyob; nwg txaus sab tso nwg txujsa tseg, nwg lug nrug cov tuabneeg txhum nyob. Nwg ris suavdlawg lub txim; hab thov tug Tswv zaam puab lub txim."

  Tug Tswv Hlub Cov Yixalayees


  1Yeluxalees, koj zoo le tug quaspuj kws muaj tsi taug mivnyuas, tabsis nwgnuav koj yuav tau hu nkauj zoo sab! Nwgnuav koj yuav muaj mivnyuas coob tshaaj tug quaspuj kws nwg tug quasyawg nrug nraim nwg nyob.2Ca le nqug koj lub tsevntaub kuas dlaav ntxiv, txuas tej hlua tsevntaub kuas ntev, hab txhus tej tswg kuas khov!3Koj yuav txaav koj nrim dlej nrim aav kuas dlaav moog ntxiv, koj tej pejxeem yuav rov lug nyob huv puab tej qub teb qub chaw kws nwgnuav lwm tsaav tuabneeg kaav lawm. Tej nroog kws nwgnuav caj suabpuam taag lawm yuav rov muaj tuabneeg nyob puv nkaus.4Koj tsi xob ntshai, koj yuav tsi raug kev txaajmuag lawm, koj yuav tsi swb leejtwg le. Koj yuav tsi ncu txug tej kev pleeg kev yi kws koj tau ua thaus koj tseem hluas, hab tsi ncu txug tej kev nyuaj sab kws thaus koj ua pujntsuag lawm.5Tug kws tsim koj yuav zoo le koj tug quasyawg, nwg lub npe yog tug TSWV kws muaj Fwjchim Luj kawg nkaus. CovYixalayeestug Vaajtswv dlawbhuv kws paab kuas koj dlim yog tug kaav taagnrho lub nplajteb nuav huv tuabsi.6Yixalayees, koj zoo nkaus le tug quaspuj hluas kws tug quasyawg muab tso tseg ua rua koj nyuaj sab kawg le. Tabsis tug Tswv hu koj rov lug cuag nwg hab has rua koj tas:7"Kuv tso koj tseg ib nyuas ntu xwb, vim kuv hlub koj heev, kuv yuav coj koj rov lug.8Vim kuv chim heev, kuv txhaj fee plhu rua koj ib ntus, tabsis kuv yuav rov hlub koj moog ibtxhis." Tug TSWV kws paab koj dlim, yog tug has tej lug nuav.9"Thaus Nau-es tam kuv tau coglug tseg ca yuav tsi pub dlej nyaab lub nplajteb ib zag ntxiv lawm. Nwgnuav kuv coglug yuav tsi chim rua koj ib zag ntxiv le lawm hab; kuv yuav tsi tshev lossis rau txim rua koj le.10Tej zag cov hauv roob hab cov pov roob yuav tawg moog, tabsis kuv txujkev kws hlub koj yuav tsi paub kawg le. Kuv coglug tseg has tas yuav muaj kev thaajyeeb, mas kuv yuav ua lawv le kuv tej lug ntawd moog ibtxhis." Tug Tswv kws hlub koj yog tug kws has tej lug nuav.


  Lub Nroog Yeluxalees Tshab


  11Tug Tswv has tas, "Yeluxalees, koj yog lub nroog kws raug kev txomnyem lwj sab, tsi muaj leejtwg paab hab tsi muaj, leejtwg nplig koj sab le, kuv yuav muab tej pobzeb muaj nqeslugpuakoj.12Kuv yuav muab tej hlaws lunpis puab ua koj tej chaw tsomfaaj, muab tej pobzeb kws ci le nplaim tawg lug ua koj tej roojvaag, hab muab tej hlaws muaj nqes ua tug ntsaa yeej thaiv puag ncig koj.13"Kuv yuav qha koj tsaav tuabneeg hab yuav pub kev vaammeej hab kev thaajyeeb rua puab.14Txujkev ncaaj nceeg yuav ua rua koj nyob ruaj khov kho, koj yuav tsi raug luas tsimtxom hab yuav tsi muaj kev txhawj kev ntshai.15Yog leejtwg tawmtsaam koj los tsi yog kuv tso ncauj, yog leejtwg ntaus koj, tug ntawm yuavswb koj.16"Kuv yog tug tsim tug kws ntaus hlau, nwg txhaj teeb lwjhlaus ntaus cuabyeej ua rog. Tub yog kuv tsim tug tubrog, nwg txhaj coj tej cuabyeej moog ua rog.17Tsi muaj ib yaam cuabyeej twg kws yuav tawmtsaam tau koj le, koj yuav muaj lug teb cov tuabneeg kws kom koj. Kuv yuav tiv thaiv kuv cov tubkhai hab paab kuas puab yeej."


  Tug TSWV yog tug kws has tej lug nuav.

  Vaajtswv Txujkev Hlub


  1Tug Tswv has tas, “Leejtwg nqhes dlej, ca le lug haus, muai dlej nyob ntawm nuav! Leejtwg tsi muaj nyaj, ca le lug yuav dlawb hab noj dlawb! Ca le lug yuav cawv txiv maab hab mignyuj; tsi taag them nyaj le.2Vim le caag mej siv mej tej nyaj moog yuav tej kws tsi yog mov? Vim le caag mej siv mej tej nqe zug moog yuav tej kws tsi txaus mej sab? Ca le noog kuv has, mej txhaj tau noj tej zaub mov kws zoo, mej lub sab txhaj tsau npo rua tej zaub mov kws zoo tshaaj plawg.3"Kuv tsaav tuabneeg, nwgnuav mej ca le noog hab lug cuag kuv, mej txhaj yuav muaj sa nyob; kuv coglug ruaj khov rua mej moog ibtxhis! Hab kuv yuav muab tej koob moov kws kuv tub coglug rua Daviv lawm pub rua mej.4Kuv tsaa Daviv ua ib tug thawjcoj hab kaav txhua tsaav tuabneeg, hab kuv yuav qha kuv lub fwjchim ntawm nwg moog rua puab.5Nwgnuav mej yuav nqua hu ib tsoom tebchaws tuaj; puab yeej ibtxwm tsi tau paub mej le, tabsis nwgnuav puab yuav lug poogmej. Kuv kws yog tug Tswv mej tug Vaajtswv kws yog cov Yixalayees tug Vaaitswv dlawbhuv, kuv yuav ua kuas tej nuav tshwm tuaj; mas kuv yuav ua kuas mej tau koob meej hab fwjchim."6Ca le nrhav tug Tswv thaus kws tseem yuav ntsib tau nwg, ca le thov nwg paab thaus nwg tseem nyob ze mej.7Ca cov tuabneeg sab phem tso puab tej kev phem tseg, hab ca cov tuabneeg tsi ncaaj tso puab tej kev xaav phem tseg. Ca puab tig lug cuag tug TSWV, vaajtswv txhaj yuav hlub puab. Lug cuag peb tug Vaajtswv, nwg txhaj yuav zaam puab lub txim,8Tug Tswv has tas, "Tej kws kuv xaav zoo tsi thooj le tej kws mej xaav," hab tej kws kuv ua zoo tsi thooj le tej kws mej ua.9Lub ntuj nyob sab tshaaj lub nplajteb nuav le caag, tej kws kuv ua hab kuv xaav nyob sab tshaaj tej kws mej ua hab mej xaav npaum le ntawd.10"Dlaus hab naag lug sau nruab ntug lug, tsi rov qaab rua sau lawm, yog lug ywg lub nplajteb kuas qoobloo luj hlub tawg paaj txi txiv, txhaj muaj noob tseb hab kuas muaj mov rua tuabneeg noj.11Tej lug kws kuv has moog lawm zoo ib yaam le ntawd ntaag: tej lug ntawd yuav tsi rov qaab lug cuag kuv dlawb dlo ib zag le; tabsis yuav tawg paaj txi txiv lawv le kuv xaav tseg lawm. Kuv tej lug yuav ua txhua yaam kws kuv tso nwg moog ua.12"Mej yuav tawm huv lub nroog Npanpiloos moog zoo sab hlo, luas yuav coj mej tawm kaaj sab lug huv lub nroog ntawd moog. Tej roob hab tej povroob yuav tsaa suab hu nkauj, hab tej xyoob tej ntoo yuav qw zoo sab.13Ntoo cab yuav luj hlub tuaj hloov ntoo xuavpaug chaw, hab ntoo tsw qaab yuav tuaj huv haav xuavpaug. Tej nuav yuav ua rua suavdlawg ncu ntsoov, hab ua lub cim ncu txug kuv kws yog tug Tswv tug kws tau ua tej nuav moc ibtxhis le."

  Kev Cawm Dlim Muaj rua Txhua Tsaav Tuabneeg


  1Vaajtswv has rua nwg tsaav tuabneeg has tas, "Ca le coj ncaaj hab ua qhov tseeb, tshuav tsi ntev lawm kuv yuav lug cawm mej.2Kuv yuav foom koob moov rua cov kws coj hab fwm nub Xanpataus. Kuv yuav foom koob moov rua txhua tug kws tsi ua kev phem kev qas.3Tug tuabneeg txawv tebchaws kws koom tug TSWV tsaav tuabneeg tsi xob has tas, "Tug Tswv yuav tsi kaam kuv nrug nwg tsaav tuabneeg pehawm Vaajtswv." Tug tuabneeg saam tsi xob has has tas, "Kuv tsuas zoo le tug ntoo qhuav lawm xwb."4Tug Tswv has rua tug tuabneeg saam tas, "Yog koj fwm kuv nub Xanpataus, ua hum kuv sab hab ua ncaaj lawv le kuv txuj kevcai,5mas kuv yuav pub koj muaj npe nyob rua huv kuv lub Tuamtsev hab ntawm kuv tsaav tuabneeg. Qhov kws koj lub npe yuav tsi raug rhu tawm moog ibtxhis, yuav zoo dlua koj muaj tub hab muaj ntxhais coob."6Hab tug TSWV has rua cov tuabneeg txawv tebchaws kws lug zwm ua nwg tsaav tuabneeg kws hlub nwg hab tu nwg, fwm nwg nub Xanpataus hab coj lawv le nwg txuj lug cog tseg has tas,7"Kuv yuav coj puab moog nyob huv Xi-oos kws yog kuv lub roob dlawbhuv,v kuas puab muaj kev zoo sab nyob huv kuv lub tsev kws yog qhov chaw pehawm kuv, kuv yuav txais puab tej khoom kws muab fij rua sau lub thaaj. Kuv lub Tuamtsev yuav hu ua txhua tsaav tuabneeg qhov chaw thov Vaajtswv."8Tug Tswv kws kaav txhua tsaav yaam tau coj nwg tsaav tuabneeg Yixalayees kws raug luas nteg moog lawm rov qaab lug, hab coglug has tas nwg tseem yuav coj lwm tsaav tuabneeg lug koom nrug puab hab.


  Yixalayees Cov Thawjcoj Raug Txim


  9Tug Tswv has rua cov tuabneeg txawv tebchaws kuas puab lug ib yaam le tej tsaj qus lug noj nwg tsaav tuabneeg.  10Nwg has tas, "Taagnrho cov thawjcoj kws tsimnyog ceebtoom rua kuv tsaav tuabneeg, tej qhovmuag dlig lawm! Puab tsi paub ib yaam dlaabtsi le. Puab zoo le cov dlev zuv qhovrooj kws tsi txawj tsej, puab tsuas pw ntxeev luj luam hab ua npau suav nkaus xwb. Yog le caag puab yuav nyam tsaug zug ua luaj!11Cov dlev ntawd noj ntau npaum le caag los tsi paub tsau le. Cov tub yug yaaj nuav tsi totaub ib yaam dlaabtsi le; puab nyag taug nyag tig xubndlag moog rua nyag txujkev, hab puab nyag tsuas xaav kuas nyag tau ntau xwb tsi pub rua leejtwg le.12Cov tuabneeg quav cawv has tas, 'Ca le muab cawv lug hab haus kuas ntau npaum le peb haus tau! Pigkig peb tseem yuav haus ntau tshaaj nub nua hab.'"

  Rau Txim rua Cov Yixalayees Tej Mlom


  1Cov tuabneeg zoo tuag, tsi muaj leejtwg quavntsej lossis mob sab puab le. Tabsis thaus puab tuag, puab dlim kev nyuaj sab lawm.2Cov tuabneeg kws ua lub neej ncaaj nceeg tau moog su ntawm qhov chaw tau zoo hab kaaj sab lug lawm.3Cov tuabneeg txawj ua khawv koob tej mivnyuas, cov tuabneeg ua kev nkauj kev nraug hab cov namndlav kws yog tuabneeg txhum, mej ca le lug ntawm nuav, kuv yuav txav txim rua mej!4Mej luag leejtwg plig? Mej rua ncauj hab hlauv nplaig rua leejtwg? Mej tsi yog roj ntshaa lug ntawm cov tuabneeg ntxeev sab, hab caajceg ntawm cov tuabneeg dlaag los?5Mej moog pe mlom hab pheej moog sis ntxag huv tej qaab ntoo qheb hab txhua tsob ntoo kws muaj nplooj ntxoov nyog. Mej muab mej tej mivnyuas moog tua fij rua huv tej qhov tsua kws nyob ze ntawm tej paagdlej txhawv.6Mej muab tej pobzeb kws dlu ndlaug leeg huv tej qhov ntawd lug ua mlom rua mej pe. Mej laub cawv hab coj qoobloo moog fij rua tej pobzeb ntawd. Mej xaav has tas kuv txaus sab rua tej ntawd nua los?7Mej nee moog fij khoom rua sau tej roob sab hab moog sis ntxag.8Mej muab mej tej mlom moog teeb rua ntawm mej tej pawsrooj. Mej tso kuv tseg; mej cem choj hab nee lug nrug tug kws mej hlub pw sau lub txaaj kws dlaav heev, mej them nyaj rua puab nrug mej pw. Hab mej yeej ua kuas txaus nkaus mej sab.9Nej muab tshuaj tsw qab pleev kom nej tsw qab ntxiag mus pe tus vajtswv Maulej. Nej txib nej tej nomtswv mus deb heev, txawm yog hauv tubtuag teb los lawv mus txog huv tibsi.10Mej qaug zug zig vim mej taug kev dleb heev, tabsis mej tsi tau has tas, "Taag kev ca sab lawm;" vim mej xaav has tas cov vaajtswv ntawd yuav txhawb mej tug zug, yog le ntawd mej txhaj tsi txawj nkeeg hlo le.11Tug Tswv has tas, "Cov vaajtswv twg tau ua rua mej ntshai, kuas mej dlaag kuv hab mej tsi ncu qaab txug kuv lawm? Vim kuv nyob ntsag tu tau ntev lug lawm, mej txhaj tso kuv tseg hab tsi fwm kuv puas yog?12Kuv yuav nthuav tej kev ncaaj nceeg kws mej khaav hab tej num kws mej ua tawm, tabsis tej ntawd yuav tsi paab mej le.13Thaus mej quaj thov paab, ca mej cov mlom lug cawm mej. Khaub zeeg cua yuav nqaa cov mlom ntawd moog povtseg! Tabsis cov kws ca sab rua kuv yuav tau nyob huv kuv lub tebchaws hab pehawm kuv huv kuv lub Tuamtsev."


  Vaajtswv Coglug Paab hab Khu Mob


  14Tug Tswv has tas, "Ca kuv tsaav tuabneeg rov qaab lug cuag kuv. Tshem tej tog khaub ntawm kuv tsaav tuabneeg txujkev moog povtseg! Ca le khu txujkev kuas zoo hab tav log!15"Kuv yog tug Vaajtswv kws muaj Fwjchim Luj kawg nkaus hab yog tug dlawbhuv kws nyob moog ibtxhis. Kuv nyob sau qhov chaw sab hab dlawbhuv, hab kuv nrug cov tuabneeg kws txu fwjchim hab leeg kev txhum nyob. Yog le ntawd, kuv txhaj txhawb cov tuabneeg kws txu fwjchim hab leeg kev txhum kuas puab muaj kev ca sab.16Kuv yuav pub txujsa rua kuv tsaav tuabneeg, hab kuv yuav tsi suav txim lossis tsi chim rua puab moog ibtxhis le lawm.17Kuv chim rua puab, vim puab tej kev txhum hab ua sab hlub, yog le ntawd kuv txhaj rau txim rua puab hab muab puab tso tseg. Txawm le ntawd los puab tseem ua sab tawv hab pheej ua lawv le puab lub sab nyam xwb.18"Kuv paub puab teg num lawm, tabsis kuv yuav khu kuas puab zoo mob. Kuv yuav coj puab, paab puab hab kuv yuav nplig cov kws muaj kev txomnyem sab.19Kuv yuav pub kev thaajyeeb rua txhua tug, tsi has cov kws nyob dleb lossis nyob ze! Kuv yuav khu kuv tsaav tuabneeg kuas zoo mob.20Tabsis tug tuabneeg kws ua phem ua qas, zoo le dlej havtxwv ndlaas moog ndlaas lug tsi paub tug le, hab ua rua tej yaam qas tawm tuaj.21Cov tuabneeg ua txhum tsi muaj kev kaaj sab le." Tug Tswv yog tug has tej lug nuav.

  Yoo Mov Lawv le Kevcai


  1Tug Tswv has tas, "Ca le qw kuas kawg koj tug zug! Hab qha rua kuv tsaav tuabneeg Yixalayees kuas puab paub txug puab tej kev txhum!2Puab pehawm kuv txhua nub, puab ua txuj kub sab lug xaav paub kuv txujkev hab ua lawv le kuv tej kevcai. Puab thov kuas kuv muab txujkev ncaaj nceeg rua puab, puab txhaj txaus sab pehawm kuv."3Cov pejxeem nug has tas, "Yog tug Tswv tsi pum, vim le caag peb tsua ua kevcai yoo mov? Yog nwg tsi quavntsej, vim le caag yuav ca peb yoo tshaib tsi noj dlaabtsi?" Tug Tswv teb puab has tas, "Yeej muaj tseeb, rua qhov nub kws mej ua kevcai yoo mov, mej tsuas ua kuas mej tau ntsejmuag hab mej tsimtxom cov tuabneeg kws ua num rua mej xwb.4Qhov tseeb, mej ua kevcai yoo mov yog ua kuas mej tau ua kev phem hab kuas tau kev sis tshe sis ntaus xwb. Mej xaav has tas mej ua le ntawd, kuv yuav noog mej tej lug thov nua los?5Thaus mej ua kevcai yoo mov tsimtxom mej, mej nyo taubhau ib yaam le dlaim nplooj, muab ntaub tsaaj hab muab tshauv pua mej pw. Ua le ntawd mej hu ua kevcai yoo mov hab xaav has tas kuv yuav txaus sab rua tej ntawd nua los?6"Txuj kevcai yoo mov kws kuv txaus sab yog le nuav: yuavtsum tshem tej kev tsimtxom kws zoo le txuj saw hlau, txu txujkev tsi ncaaj kws zoo le tug quabtwg, hab tso cov tuabneeg kws raug tsimtxom tawm moog.7Faib mej tej zaub mov rua cov tuabneeg tshaib plaab noj hab qheb qhovrooj rua cov tuabneeg pluag kws tsi muaj tsev nyob. Pub rig tsho rua cov tuabneeg txomnyem tau naav, hab yuavtsum paab mej tej kwvtij.8"Ces kuv txujkev kaaj yuav ci rua mej ib yaam le lub nub ci thaus sawv ntxuv, hab mej tej qhov txhaab yuav zoo sai. Kuv yuav nrug nraim mej nyob ua mej tug Cawmseej hab kuv lub fwjchim yuav tsomkwm puagncig mej.9Ces thaus mej thov, tug TSWV yuav teb mej; thaus mej hu kuas nwg paab, nwg yuav teb has tas, 'Kuv nyob ntawm nuav.' "Yog mej tso txujkev tsimtxom kws zoo le tug quabtwg, tug cwjpwm kws taw teg nki rua luas, hab tej lug phem lug qas tseg;10yog mej pub zaub mov rua cov tuabneeg tshaib plaab noj, hab paab cov tuabneeg txomnyem. Ces tej kev tsaus ntuj kws nyob puagncig mej yuav hloov ua lub teeb ci rua mej pum kev ib yaam le thaus taavsu.11Kuv yuav ua tug coj mej kev moog ibtxhis, hab pub txhua yaam zoo rua mej kuas txaus mej sab. Kuv yuav pub mej muaj zug hab noj qaab nyob zoo. Mej yuav zoo ib yaam le lub vaaj kws muaj dlej ywg tsi tseg, hab ib yaam le tug dlej kws ndlwg tsi paub nqhuab le.12Mej tsaav tuabneeg yuav rov txhim khu tej vaaj tse kws thaus u tub puamtsuaj taag lawm, hab yuav rov ua vaaj ua tsev rua tej qub chaw. Luas yuav hu mej has tas, yog cov tuabneeg kws txhim khu ntsaa yeej dlua tshab, hab yog cov khu tej vaaj tse kws tub puamtsuaj taag lawm."


  Nqe Zug rua tug Kws Ceev Nub Xanpataus


  13Tug Tswv has tas, "Yog mej ceev nub Xanpataus ua nub dlawbhuv hab nub ntawd mej tsi ua tej yaam lawv le mej lub sab nyam; hab yog mej fwm kuv nub kws dlawbhuv tsi xob taug kev, tsi xob ua num, hab tsi xob has lug phem,14ces mej txhaj yuav tau kev kaaj sab, vim mej noog kuv lug. Kuv yuav kuas txhua tsaav tuabneeg huv qaabntuj nuav fwm mej. Mej yuav zoo sab heev rua lub tebchaws kws kuv muab pub rua mej yawmkoob Yakhauj lawm. Kuv yog tug Tswv kws has tej lug nuav."

  Tug Cevlug Qha Cov Pejxeem Lub Txim


  1Tsi xob xaav has tas tug Tswv txhais npaab tuab lu txhaj paab tsi tau mej dlim lossis nwg laagntseg lawm, nwg txhaj tsi nov mej tej lug thov!2Tub yog vim mej tej kev txhum, nwg txhaj tsi nov mej tej lug thov. Thaus mej pehawm Vaajtswv, mej tej kev txhum quas mej hab Vaajtswv lawm.3Mej muaj txim, vim mej has lug dlaag, mej ua limham hab tua tuabneeg.4Mej moog kom luas rua huv tsev tu plaub, tabsis mej tsi ua ncaaj, mej has lug dlaag kuas mej kovyeej luas. Mej tuav tswvyim phem ua kuas luas lwm tug swb.5Mej lub tswvyim phem zoo le tug naab muaj taug cov qai, yog muab lub qai ntawd tsoo, ces naab yeej tawm huv lug.6Tabsis mej tej tswvyim ntawd tsi muaj qaabhau dlaabtsi, tsuas zoo le muab kaab laug tsuv tej saab lug ntus ua ntaub xwb.7Mej najnub tuav tswvyim ua phem, hab nyag kev ntshis moog ua txhum. Mej lub sab xaav ntsoov qhov phem xwb, mej moog txug qhov twg muaj kev puamtsuaj txug qhov ntawd.8Mej moog txug qhov twg, cov tuabneeg kws nyob qhov ntawd tsi muaj kev kaaj sab le. Tej kws mej ua puavleej tsi ncaaj hab mej taug txujkev nkhaus xwb. Txhua tug kws taug txujkev nkhaus yuav raug puamtsuaj.


  Cov Tuabneeg Kws Leeg Kev Txhum


  9Cov pejxeem has tas, "Nwgnuav peb paub has tas, vim le caag Vaajtswv tsi paab peb dlim ntawm cov tuabneeg kws tsimtxom peb. Peb nrhav txujkev kaaj taug, tabsis tsuas tau txujkev tsaus xwb,10hab peb maub moog kev ib yaam le tej tuabneeg dligmuag. Txawm yog taav su nrig los peb dlawm qaug puj poog ib yaam le maub mo ntuj, hab ib yaam le peb nyob huv tubtuag teb kws tsaus ntuj nti.11Peb ntshai hab poob sab heev. Peb tog ntsoov Vaajtswv lug paab kuas peb dlim ntawm txujkev tsimtxom hab ua tsi ncaaj, tabsis nwg tsi lug paab.12"Tug TSWV, peb tau ua txhum ntau kawg rua koj lawm. Peb tej kev txhum kom peb rua koj. Nwgnuav peb pum peb tej kev txhum lawm:13Peb tau ntxeev sab rua koj, tso koj tseg, hab tsi ua lawv le koj txuj kevcai. Peb tsimtxom luas hab tso koj tseg. Tej kws peb xaav los yeej tsi tseeb hab tej lug kws peb has yog lug dlaag xwb.14Peb muab txujkev ncaaj nceeg ntab tawm, hab txujkev ua zoo nyob nrug dleb peb. Peb dlawm txujkev tseeb qaug rua huv plawv nroog, hab ua sab dlawb sab zoo tsi tau chaw nyob.15Nyob huv peb cov Yixalayees, kev ncaaj nceeg muaj tsawg kawg le. Yog leejtwg tso kev phem tseg mas nwg tseem raug luas tsimtxom hab."


  Tug Tswv Tso Nwg Tsaav Tuabneeg Dlim


  Tug Tswv pum tej nuav, nwg txhaj tsi txaus sab, vim tsi muaj tuabneeg ua ncaaj lawm.16Tug Tswv xaav tsi thoob, ua le caag tsi pum muaj leejtwg paab cov tuabneeg kws raug luas tsimtxom. Yog le ntawd nwg txhaj yuav siv nwg lub fwjchim paab kuas puab dlim, hab nwg yuav kovyeej tej tuabneeg phem ntawd.17Nwg yuav muab kev ncaaj nceeg lug ua lub tsho hlau naav hab muab txujkev cawm dlim lug ua lub mom hlau ntoo. Nwg muab kev pauj lug ua lub tsho ntev naav, hab muab kev sab kub lug qhwv nwg lub cev.18Tug Tswv yuav rau txira rua nwg cov yeebncuab lawv le tej kws puab tau ua lug lawm, txawm yog cov tuabneeg kws nyob tej tebchaws dleb los tug Tswv yuav rau txim huv tuabsi.19Txhua tug kws nyob saab nubtuaj moog ti saab nubpoob yuav ntshai nwg lub fwjchim kws luj kawg nkaus. Nwg yuav lug ib yaam le dlej fuam, hab ib yaam le cua dlaaj cua dlub ntsawj.20Tug Tswv has rua nwg tsaav tuabneeg has tas, "Kuv yuav lug rua huv lub nroog Yeluxalees, cawm mej hab thaiv mej txhua tug kws tso kev txhum tseg lawm.21Hab kuv yuav coglug rua mej le nuav: kuv muab kuv lub fwjchim hab kuv tej lug qha cob rua mej moog ibtxhis, hab txij nub nua moog mej yuavtsum fwm kuv, qha mej cov mivnyuas hab mej tej xeebntxwv kuas txawj fwm kuv moog ibtxhis."

  Yeluxalees Yuav Tau Koobmeej


  1Lub nroog Yeluxalees, ca le sawv, vim qhov kaaj tub lug rua koj, hab tug Tswv tug tshwjchim ci ntsaa ab lug rua sau koj lawm.2Kev tsaus ntuj roog taagnrho lub nplajteb, hab kev tsaus ntuj dlub ncab npug txhua tsaav tuabneeg, tabsis tug TSWV yuav ua qhov kaaj lug rua koj pum kev, hab luas yuav pum nwg tug tshwjchim kws ci ntsaa ab sau koj.3Txhua tsaav tuabneeg yuav lug rua huv koj txujkev kaaj, hab tej vaajntxwv yuav lug rua huv tug dluab tshaav ntuj kws nyavnyuas tawm nub tshab.4Ca le tsaa qhovmuag saib puagncigkoj, hab saib tej kws taabtom tshwmsim lug: koj tsaav tuabneeg taabtom sis sau ua ke yuav rov lug tsev! koj cov tub yuav taug kev dleb rov lug; Luas yuav puag koj cov ntxhais ib yaam le puag mivnyuas lug.5Thaus koj pum tej nuav, koj yuav zoo sab kawg le, koj lub sab yuav tshee nyo hab zoo sab kawg nkaus. Puab yuav nqaa lwm tsaav tuabneeg tej nyaj lug rua koj; tej nyaj hab txhua yaam hlaa havtxwv lug cuag koj.6Yuav muaj ntau paab ntxhuav lug tim tebchaws Midias hab tebchaws Efas lug nyob puv nkaus huv koj lub tebchaws. Cov nxhuav ntawd yuav thauj kub hab tshuaj tsw qaab huv tebchaws Senpas tuaj rua koj. Tuabneeg yuav pav txug txujxuv zoo kws tug Tswv tau ua lawm rua suavdlawg noog.7Luas yuav coj cov tuabneeg Kedas hab cov tuabneeg Nenpayaus tej yaaj tuaj rua koj tua ua khoomfij, hab muab hlawv rua sau lub thaaj kuas hum tug TSWV sab. Tug TSWV yuav ua kuas nwg lub Tuamtsev muaj koob meej dlua qub.8Cov nkoj kws txawj yaa ib yaam le tej fuab hab txawj yaa ib yaam le tej nquab kws yaa lug rua huv zeg ntawd yog cov twg?9Cov nkoj ntawd tuaj ntawm tej tebchaws kws nyob dleb tuaj, yog xaa Vaajtswv tsaav tuabneeg lug tsev. Puab thauj nyaj hab kub lug pub rua tug Tswv kws yog cov Yixalayees tug Vaajtswv dlawbhuv kuas tau koob meej. Vaajtswv ua kuas ib tsoom tebchaws fwm nwg tsaav tuabneeg.10Tug Tswv has rua Yeluxalees has tas, "Cov tuabneeg txawv tebchaws yuav puab koj tej ntsaa yeej, hab puab cov vaajntxwv yuav ua koj cov tubkhai; vim kuv chim kuv txhaj rau txim rua koj, tabsis vim kuv taabncuab koj, kuv txhaj hlub koj.11Koj tej roojvaag yuav qheb taag nub taag mo; kuas txhua tsaav tuabneeg tej vaajntxwv txhaj tau kev coj puab tej nyaj tuaj rua koj.12Tsaav tuabneeg twg lossis lub tebchaws twg kws tsi kaain ua koj tubkhai, yuav raug kev puamtsuaj; puab tej tebchaws yuav raug muab tso tseg nyob qhuav nkuag ca.13"Lenpanoos lub koob meej yuav lug rua koj, nwg tej ntoo thuv, ntoo npeb hab ntoo cab yuav raug txav lug txhim khu kuv lub tuamtsev kuas zoo nkauj, hab kuv yuav ua kuas kuv lub nroog Yeluxalees ci ntsaa ab.14Cov tuabneeg kws tsimtxom koj, puab tej tub yuav tuaj pe koj, hab cov tuabneeg kws saib tsi taug koj, yuav tuaj txhus caug ntawm koj xubndlagpekoj. Puab yuav hu koj has tas, 'Tug Tswv lub Nroog,' hab hu has tas, 'Xi-oos yog cov Yixalayees tug Vaajtswv kws dlawbhuv lub Nroog.'15"Luas yuav tsi ntxub koj lossis tso koj tseg ua lub nroog kws nyob lwj sab hab qhuav nkuag ca ib zag le lawm. Kuv yuav ua kuas koj vaammeej hab zoo nkauj. Koj yuav yog qhov chaw kws tuabneeg nyob kaaj sab lug moog ibtxhis.16Txhua tsaav tuabneeg hab tej vaajntxwv yuav yug koj ib yaam le leej nam pub mig rua nwg tug mivnyuas, koj yuav paub has tas kuv yog tug Tswv kws cawm koj dlim; hab kuv yog cov Yixalayees tug Vaajtswv kws muaj Fwjchim Luj kawg nkaus paab koj dlim.17"Kuv yuav muab kub lug hloov tooj lab, muab nyaj hab tooj lab lug hloov hlau hab ntoo; hab yuav muab hlau lug hloov pobzebruakoj. Koj tej numtswv yuav tsi quabyuam koj ntxiv lawm, kuv yuav kuas puab kaav ncaaj nceeg hab kuas muaj kev thaajyeeb.18Tuabneeg yuav tsi nov tej suab sis ntaus sis tua nyob huv koj lub tebchaws; koj lub tebchaws yuav tsi raug kev puamtsuaj ntxiv lawm. Tabsis kuv yuav tiv thaiv koj ib yaam le tug ntsaa yeej, koj yuav qhuas kuv, rua qhov kuv tub paab koj dlim lawm.19"Nruab nub lub nub yuav tsi ci rua koj lossis mo ntui lub hli yuav tsi ci rua koj lawm; tabsis kuv kws yog koj tug Tswv yuav ci ntsaa ab kaaj nrig rua koj moog ibtxhis, kuv tug tshwjchim yuav ci ntsaa ab rua sau koj.20Koj lub nub yuav tsi poob qho, hab koj lub hli yuav tsi tsaus ntxiv lawm. Vim tug TSWV yuav ua lub teeb ci rua koj pum kev moog ibtxhis, hab koj tej kev nyuaj sab tub yuav xaus.21Koj tsaav tuabneeg yuav ua ncaaj, puab yuav tau lub tebchaws lug ua puab tug moog ibtxhis. Kuv tsim puab, kuv cog puab kuas puab qha kuv lub fwjchim rua suavdlawg.22Tsev tuabneeg kws tsawg yuav dlhau moog ua ib xeem, hab xeem kws tsawg yuav dlhau moog ua ib tsaav tuabneeg kws muaj fwjchim. Kuv yog tug Tswv, kuv yuav ua kuas tej nuav muaj lug sai sai ntaag!"

  Txujmoo Zoo Kws Has Txug Kev Dlim Txim


  1Tug TSWV kws kaav txhua yaam tug ntsujplig lug kaav kuv lub sab, rua qhov tug Tswv tau xaiv kuv coj txujmoo zoo moog qha rua cov tuabneeg pluag, hab moog nplig cov tuabneeg kws muaj kev lwj sab, qha txujkev dlim rua cov kws raug luas nteg, hab qha kev thaajyeeb rua cov tuabneeg raug txim.2Nwg khaiv kuv moog qha kuas suavdlawg paub has tas tub txug lub sijhawm kws tug TSWV yuav cawm nwg tsaav tuabneeg, hab nwg ntaus yeej puab cov yeebncuab lawm. Nwg khaiv kuv moog nplig txhua tug kws muaj kev quaj ntsuag3hab muab kev zoo sab pauj kev quaj ntsuag, rua cov tuabneeg kws nyob huv lub nroog Xi-oos, muab kev zoo sab hab kev kaaj sab pauj kev lwj sab, muab zaaj nkauj kws hu qhuas tug TSWV pauj kev txomnyem nyuaj sab. Puab yuav zoo ib yaam le tsob ntoo kws tug Tswv cog tseg. Puab yuav ua ncaaj ua nceeg, mas suavdlawg yuav qhuas Vaajtswv, vim tej num zoo kws nwg tau ua.4Puab yuav rov txhim khu tej qub nroog kws puamtsuaj taag lawm, hab rov khu tej chaw kws muab tso tseg tau ntau tam dlhau lug lawm dlua tshab.5Cov tuabneeg txawv tebchaws yuav yugmej tej tsaj, laij mej tej teb hab tu mej tej vaaj txiv maab;6luas yuav hu mej has tas yog tug Tswv cov povthawj, hab hu mej has tas yog cov kws tuav Vaajtswv teg num. Mej yuav tau txhua tsaav tuabneeg tej nyaj, hab mej yuav khaav ntxhas rua luas tej nyaj kws mej tau lug ntawd.7Mej txujkev txaajmuag hab kev poob ntsejmuag tub dlhau lawm. Mej yuav tau nyob huv mej lub tebchaws. Mej yuav tau nyaj hab txhua tsaav yaam ib npaug ntxiv; hab mej yuav zoo sab moog ibtxhis le.8Tug TSWV has tas, "Vim kuv nyam txujkev ncaaj nceeg, kuv ntxub txujkev ua tubsaab hab ua kev txhum kawg le. Vim kuv yog tug kws ncaaj nceeg kuv yuav muab nqe zug rua kuv tsaav tuabneeg, hab kuv yuav cog lug rua puab moog ibtxhis le.9Kuv tsaav tuabneeg yuav tau koob meej ntawm ib tsoom tebchaws, txhua tug kws pum puab yuav paub has tas puab yog tsaav tuabneeg kws kuv foom koob moov rua lawm."10Yeluxalees zoo sab heev rua tej kws tug Tswv tau ua lawm. Nwg zoo le tug nkauj nyaab hab nraug vauv kws naav tau cev tsoog moog rua huv rooj tshoob. Vaajtswv yuav muab kev cawm dlim hab kev muaj yeej rua nwg naav.11Ib yaam le tej noob qoob kws muab tseb lawm, yeej yuav tuaj taug kaug. Tug Tswv kws kaav ib puas tsaav yaam yuav cawm nwg tsaav tuabneeg, hab txhua tsaav tuabneeg yuav qhuas tug Tswv.

  1Vim Xi-oos, kuv yuav tsi nyob tuabywv; hab vim lub nroog Yeluxalees, kuv yuav tsi nyob ntsag tu moog txug thaus nwg txujkev ncaaj nceeg ci le dluab nub thaus sawvntxuv, hab nwg txujkev cawm dlim ci le teg tsau thaus tsaus ntuj.2Yeluxalees, txhua tsaav tuabneeg yuav pum koj txujkev muaj yeej, hab txhua tug vaajntxwv yuav pum koj tau koob meej, hab luas yuav hu koj lub npe tshab kws tug Tswv muab rua koj.3Koj yuav yog lub mom kub kws zoo nkauj heev ntawm tug Tswv txhais teg, hab yog lub mom vaajntxwv kws nyob ntawm koj tug Vaajtswv lub xibteg.4Luas yuav tsi hu koj has tas, "Raug tso povtseg," hab koj lub tebchaws yuav tsi raug muab tso tseg nyob qhuav nkuag ca. luas yuav hu koj has tas, "Kuv txujkev zoo sab nyob huv nwg," hab yuav hu koj lub tebchaws has tas, bis yuav zoo sab, vim tug Tswv txujkev zoo sab nyob huv koj, mas koj yuav zoo le leej txiv rua lub tebchaws.5Ib tug tub hluas yuav ib tug nkaujxwb ua quaspuj le caag, mas tug kws tsim koj yuav koj ib yaam le ntawd, tug nraug vauv txaus sab rua nwg tug quaspuj le caag, mas koj tug Vaajtswv txaus sab rua koj npaum le ntawd ntaag.6Yeluxalees, kuv ca cov tuabneeg faajxwm nyob sau koj tej ntsaa yeej, tsi has nruab nub hab mo ntuj, puab has tsi tseg rua tug Tswv, kuas ncu ntsoov nwg tej lug cog tseg, hab tsi pub kuas tug Tswv tso puab tseg ib zag le.7Puab yuav tsi pub tug Tswv moog su txug thaus nwg txhim khu lub nroog Yeluxalees tav, hab ua kuas tau lub nroog rua txhua tsaav tuabneeg qhuas.8Tug Tswv tau coglug tseg hab yuav ua kuas tav lawv le nwg has: "Kuv yuav tsi pub mov rua mej coj moog yug mej cov yeebncuab ntxiv lawm, hab cov tuabneeg txawv tebchaws yuav tsi haus tej cawv txiv maab kws mej ua tau.9Tabsis koj yog tug cog hab yog tug sau tej qoobloo ntawd; koj yuav tau noj tej ncuav ntawd hab ua Vaajtswv tsaug. Koj yog tug npaaj hab sau tej txiv maab lug ua ke, koj yuav tau tej txiv maab ntawd hab cawv txiv maab lug haus nyob huv kuv lub tuamtsev."10Cov tuabneeg huv lub nroog Yeluxalees, mej ca le moog kuas dlhau plawg cov roojvaag, rhawv kev rua cov pejxeem taug; ca le ncaws txuj nam kev luj, khaws tej pobzeb huv plawv kev povtseg, hab tsaa chij rua txhua tsaav tuabneeg pum.11Tug TSWV tshaaj tawm rua txhua tsaav tuabneeg has tas, "Mej ca le qha rua cov tuabneeg huv lub nroog Yeluxalees has tas, 'Tsaa qhovmuag saib, mej txujkev cawm dlim tub lug lawm lauj!' Nwg coj nqe zug lug rua cov tuabneeg kws nwg tub cawm dlim lawm."12Luas yuav hu mej has tas, "Vaajtswv tsaav tuabneeg kws dlawbhuv, tsaav Tuabneeg kws Vaajtswv Cawm dlim." Luas yuav hu lub nroog Yeluxalees has tas, "Lub Nroog kws Vaajtswv hlub," hab "Yog Lub Nroog Kws Vaajtswv Tsi Muab Tso Tseg le."

  Vaajtswv Kov Yeej Txhua Tsaav Tuabneeg


  1"Tug kws tuaj huv lub nroog Npauxelas kws nyob huv tebchaws Edoos tuaj yog leejtwg? Tug kws naav cev rig tsho lab kws taug kev khov kho tuaj ntawd yog leejtwg?" Tub yog tug TSWV kws muaj fwjchim cawm tau tuabneeg dlim, taabtom tuaj qha nwg txujkev muaj yeej lawm.2"Vim le caag tug Tswv cev rig tsho txhaj lab zoo le tug txivneej kws tsuj txiv maab ua cawv cev rig tsho?"3Tug Tswv teb has tas, "Kuv muab txhua tsaav tuabneeg tsuj ib yaam le tsuj txiv maab, mas tsi muaj leejtwg tuaj paab kuv le. Kuv chim kuv txhaj tsuj puab, hab puab tej ntshaav txaws lu kuv cev rig tsho taag.4Tub txug lub sijhawm kws kuv cawm kuv tsaav tuabneeg; hab rau txim rua puab cov yeebncuab lawm.5Kuv tsaa qhovmuag saib puagncig, tsi muaj leejtwg tuaj paab kuv, mas kuv xaav tsi thoob le. Tabsis vim kuv txujkev chim, ua rua kuv muaj zug heev, kuv txhaj kovyeej.6Vim kuv txujkev chim, kuv txhaj muab txhua tsaav tuabneeg lug tsuj paim pis txua. Kuv muab puab cov ntshaav laub rua huv aav."


  Tug TSWV Ua Zoo rua Cov Yixalayees


  7Kuv yog Yaxayas, kuv qha tug TSWV txujkev hlub kws tsi paub kawg; kuv qhuas nwg vim tej kws nwg tau ua rua peb taag lug lawm. Nwg foom koob moov nplua mag rua cov Yixalayees, rua qhov nwg muaj txujkev hlub moog ibtxhis.8Tug Tswv has tas, "Puab yog kuv tsaav tuabneeg; puab yuav tsi dlaag kuv ib zag le." Yog le ntawd, nwg txhaj cawm puab9kuas puab dlim ntawm puab tej kev txomnyem. Tub yog tug Tswv tso nwg tug timtswv lug cawm puab ntaag. Vim nwg txujkev hlub hab kev ua sab ntev, nwg txhaj tso puab dlim. Nwg yeej ibtxwm tsomkwm puab thaus u lug,10tabsis puab ntxeev sab rua nwg hab ua rua nwg tug ntsujplig dlawbhuv tu sab; yog le ntawd nwg txhaj ua yeebncuab rua puab hab tawmtsaam puab.11Tabsis puab ncu txug txheej thaus u, tam kws tug Tswv tug tubkhai Mauxes nyob, puab txhaj nug has tas, "Nwgnuav tug Tswv kws cawm nwg tsaav tuabneeg cov thawjcoj kws hlaa havtxwv lug nyob qhov twg? Tug Tswv kws pub nwg tug ntsujplig rua Mauxes nyob qhov twg?12Tug Tswv kws has kuas Mauxes ua tej txujci tseemceeb qha nwg lub fwjchim rua suavdlawg pum, nwg muab havtxwv faib rua ob saab, ua kev rua nwg tsaav tuabneeg taug lug, kuas nwg tau ntsejmuag moog ibtxhis nyob twg lawm?".13Vim tug TSWV coj puab kev lug, puab kutaw muab nplua ib yaam le tej neeg qus, hab puab tsi qaug le.14Tug Tswv coj nwg tsaav tuabneeg moog su ib yaam le luas coj tej tsaj moog rua lub haav kws muaj zaub mog nyoos. Nwg coj nwg tsaav tuabneeg kev, nwg lub npe txhaj muaj koob meej.


  Cov Yixalayees Tej Lug Thov


  15Tug Tswv, thov tsaa qhovmuag sau ntuj saib tuaj rua peb, sau ntuj yog koj qhov chaw nyob dlawbhuv kws muaj koj tug tshwjchim ci ntsaa ab. Koj txujkev hlub hab mob sab rua peb nyob qhov twg lawm? Koj tsi xaam muaj peb le lawm los? Tug Tswv, thov koj tsi xob muab peb tso tseg.16Tug Tswv, koj txhaj yog peb txiv. Txawm yog Anplahaas hab Yakhauj obtug yog peb yawmkoob los obtug yeej tsi paub txug peb le. Tabsis tug Tswv, tsuas yog koj tuab leeg kws yog peb txiv, koj txhaj yog tug kws ibtxwm paab peb dlim xwb.17Vim le caag koj ca peb yuam kev ua tsi lawv le koj txujkev lawm? Vim le caag koj ca peb tawv ncauj ua luaj, peb txhaj tso koj tseg lawm? Thov tig lug saib koj cov tubkhai hab koj tsaav tuabneeg.18Peb yog koj tsaav tuabneeg kws dlawbhuv, peb raug yeebncuab lawv tawm moog ib ntus hab peb cov yeebncuab muab koj lub chaw kws dlawbhuv ua puamtsuaj taag.19Koj ua rua peb ib yaam le koj yeej tsi tau kaav peb dlua, hab ib yaam le peb tsi yog koj tsaav tuabneeg le ntaag.

  1Tug Tswv, ua caag koj tsi qheb hlo rooj ntug hab nqeg lug, kuas tej hauv roob txhaj yuav pum koj hab ntshai ua zug koog?2Tej roob yuav tshee ua zug kais ib yaam le dlej npau huv lub laujkaub kws rhaub huv qhovcub. Thov koj lug qha koj lub fwjchim rua koj cov yeebncuab pum, hab ua rua txhua tsaav tuabneeg ntshai tshee nyo taabmeeg ntawm koj xubndlag.3Muaj ib zag koj tau lug ua tej yaam kws peb ntshai kawg le rua peb pum, peb yeej tsi tau xaav txug has tas yuav muaj le ntawd; tej toj roob hauvpeg ua zug koog thaus tej ntawd pum koj.4Txij thaus u lug yeej tsi tau muaj leejtwg pum lossis nov ib tug Vaajtswv kws zoo le koj, leejtwg ua tej num luj npaum le nuav paab txhua tug kws ca sab rua nwg.5Koj txais yuav txhua tug kws txaus sab ua tuabneeg ncaaj, cov ntawd yog cov tuabneeg kws ncu ntsoov ua lub neej lawv le koj lub sab nyam. Koj tub chim rua peb lawm, tabsis peb tseem ua txhum ntxiv nab txawm yog thaus u koj tub chim rua peb npaum le ntawd los peb pheej ua txhum tsi tseg le.6Peb txhua tug puavleej tau ua txhum huv tuabsi; txawm yog tej num zoo kws peb ua los puavleej qas zoo ib yaam le txuj phuam kws tsi tau muab ntxhua. Tub yog vim peb tej kev txhum, peb txhaj zoo ib yaam le tej nplooj qhua kws cua muab ntsawj yaa taag lawm.7Tsi muaj leejtwg tig lug thov koj; tsi muaj leejtwg tuaj thov koj paab le. Tub yog vim peb tej kev txhum koj txhaj tsiv nkaum peb hab muab peb tso tseg lawm.8Tabsis tug Tswv, koj yeej yog peb leej txiv. Peb zoo le cov aav nplaum, hab koj yog tug puab peb.9Yog le ntawd tug Tswv, thov koj tsi xob chim rua peb, hab tsi xob cim ntsoov peb tej kev txhum moog ibtxhis. Vim peb yog koj tsaav tuabneeg; thov koj hlub peb.10Koj tej nroog tseemceeb raug pemsij ua suabpuam taag; txawm yog lub nroog Yeluxalees los raug luas muab tsoo puag taag, tsi muaj tuabneeg nyob huv lawm.11Lub Tuamtsev kws dlawbhuv hab zoo nkauj yog qhov chaw kws peb cov yawmkoob tuaj qhuas koj, tub raug suavtawg kub taag hab txhua thaaj chaw kws peb txaus sab rua puavleej raug puamtsuaj taag huv tuabsi lawm.12Tug Tswv, koj tsi quavntsej tej nuav los? Koj txawm tsi ua ib yaam dlaabtsi le ntaag los? Koj yuav ca peb tsau rawv txuj kev txomnyem kuas peb tiv tsi taug le los?


  


  Yaxayas 65


  Vaajtswv Rau Txim rua Cov Tuabneeg Ntxeev Sab


  1Tug Tswv has tas, "Kuv tog rawv yuav teb kuv tsaav tuabneeg tej lug thov, tabsis puab tsi thov kuv le. Kuv tog rawv puab lug cuag kuv, tabsis puab tsi kaam lug le hab. Txawm yog kuv has tas, 'Kuv nyob ntawm nuav yuav paab mej' los puab tsi kaam thov kuv le.2Kuv najnub tog ntsoov kuv cov tuabneeg kws muaj lub sab tawv, tabsis puab pheej moog ua txhum lawv le puab lub sab nyam.3Puab tsi paub txaajmuag, puab txhaj ua kuas kuv chim. Puab muab khoom moog fij rua dlaab huv puab tej vaaj tseemceebc hab hlawv tej moov tshuaj tsw qaab rua sau tej thaaj txi dlaab.4Mo ntuj puab nkaag moog rua huv tej qhov tsua hab tej qhov ntxaa, moog saablaaj rua cov tuabneeg kws tuag lawm tej plig. Puab noj nqaj npuas hab haus tej kua nqaj kws muab fij rua dlaab lawm.5Hab puab tseem has rua luas has tas, 'Txaav dleb ntawm peb, vim peb huv dlua mej.' Cov kws has le nuav, kuv ntxub kawg le. Kuv txujkev chim raug puab, mas zoo ib yaam le lub cub tawg kws cig tsi paub tuag,6"Tub muaj lug sau tseg lawm has tas, kuv yuav tsi zaam txim rua puab le, tabsis kuv yuav ua pauj rua puab,7kuv yuav rau txim rua puab tej kev txhum hab puab cov yawmkoob tej kev txhum huv tuabsi, rua qhov puab tau moog hlawv moov tshuaj tsw qaab rua sau tej roob rhuav kuv ntsejmuag. Yog le ntawd kuv txhaj yuav rau txim kuas txaus nkaus rua tej kev phem kws puab ua lug lawm." Tug Tswv yog tug has le ntawd.8Tug Tswv has tas, "Tsi muaj ib tug twg muab tej txiv maab zoo ua kuas puamtsuaj le; tabsis tsuas yog muab tej txiv maab ntawd lug ua cawv haus xwb. Ib yaam le ntawd, kuv yuav tsi ua rua puab raug kev puamtsuaj, vim puab yog kuv cov tubkhai kws ua kuv teg num.9Kuv yuav foom moov zoo rua cov Yixalayees kws yog xeem Yudas, mas puab caajceg yuav tau kuv lub tebchaws kws muaj roob muaj haav lug ua puab tug. Cov tuabneeg kws kuv xaiv lug ua kuv cov tubkhai yuav tau nyob huv lub tebchaws ntawd.10Puab yuav pehawm kuv hab yuav coj puab tej yaaj tej nyuj moog noj zaub huv lub taj Saloos kws nyob saab nubpoob hab huv lub Haav Covnyom kws nyob saab nubtuaj.11"Tabsis mej cov kws tau tso kuv tseg, mej tsi ncu txug kuv lub Roob Xi-oos kws dlawbhuv, mej teeb thaaj teev tug mlom Nkas, hab tug mlom Menis kws yog cov vaajtswv ntawm txuj moov zoo hab moov phem.12Mej yuav tau qhov phem, mej yuav tuag rua nav ntaaj nav rag, vim thaus kuv hu, mej tsi teb hab thaus kuv has mej tsi noog. Mej too hauv li moog ua kev phem, vim mej tsi noog kuv lug.13Kuv has rua mej has tas, cov tubkhai kws fwm kuv hab noog kuv lug, yuav muaj noj muaj haus nplua mag, tabsis mej yuav tshaib nqhes. Kuv cov tubkhai yuav zoo sab heev, tabsis mej yuav poob ntsejmuag.14Kuv cov tubkhai yuav hu nkauj zoo sab, tabsis mej yuav quaj lwj sab ntsuav.15Cov tuabneeg kws kuv xaiv tseg lawm, yuav tuav mej lub npe foom tsi zoo, kuv yog tug TSWV kws kaav ib puas tsaav yaam, kuv yuav muab mej tua povtseg; tabsis kuv yuav muab cov tuabneeg kws noog kuv lug tis dlua npe tshab.16Cov tuabneeg kws nyob huv lub tebchaws nuav thov koob moov, yuavtsum thov ntawm Vaajtswv tug kws muaj kev ncaaj nceeg. Yog leejtwg yuav coglug, yuavtsum tuav Vaajtswv tug kws muaj kev ncaaj nceeg lub npe cog. Mas mej txhaj tsi ncu txug tej kev txomnyem kws mej raug lug lawm."


  Lub Ntuj Tshab hab Lub Nplajteb Tshab


  17Tug TSWV has tas, "Kuv yuav tsim dlua lub ntuj tshab hab lub nplajteb tshab, mej yuav tsi ncu txug tej kws tub muaj taag lug lawm.18Mej ca le zoo sab rua tej kws kuv tsim dlua tshab ntawd moog ibtxhis. Cov tuabneeg kws nyob huv lub nroog Yeluxalees tshab kws kuv tsim yuav muaj kev zoo sab hab nyob kaaj sab lug.19Kuv yuav zoo sab rua lub nroog Yeluxalees hab txaus sab kawg nkaus rua kuv tsaav tuabneeg; yuav tsi nov suab quaj suab nyav nyob huv lub nroog ntawd ib zag ntxiv le lawm.20Nyob huv lub nroog ntawd cov mivyuas mog yuav tsi muaj kev pluj kev tuag, hab txhua tug tuabneeg yuav muaj sa nyob ntev. Cov tuabneeg kws muaj noobnyoog ib puas xyoo los tseem zoo le tug hluas. Yog leejtwg tuag ua ntej ntawd, ces yog kuv rau txim rua nwg xwb.21-22Cov tuabneeg ua tsev, yuav tau nyob huv tej tsev ntawd, tsi muaj lwm tug tau nyob. Puab yuav cog txiv maab hab yuav tau haus tej cawv txiv maab ntawd, tsi yog lwm tug yuav tau haus. Kuv tsaav tuabneeg yuav muaj noobnyoog nyob ntev ib yaam le tej ntoo. Puab yuav zoo sab rua txhua yaam kws puab txhais teg ua tau lug.23Txhua yaam kws puab ua yeej yuav tav, hab puab tej mivnyuas yuav tsi raug kev puamtsuaj. Kuv yuav foom koob moov rua puab hab puab cov xeebntxwv ib tam dlhau ib tam moog ibtxhis le.24Thaus puab tseem thov kuv tsi tau xaus, kuv tub teb puab lawm.25Maa hab mivnyuas yaaj yuav nrhav noj ua ke, tsuv ntxhuav yuav noj quavnyaab ib yaam le nyuj noj, tuabneeg hab tsaj yuav tsi ntshai naab ntxiv lawm. Sau kuv lub Roob Xi-oos kws dlawbhuv, yuav tsi muaj tej xwm phem dlaabtsi lawm."

  Tug Tswv Rau Txim rua Txhua Tsaav Tuabneeg


  1Tug Tswv has tas, “Ntuj ceebtsheej yog kuv lub zwmtxwv, nplajteb yog kuv lub chaw tag taw. Mej yuav ua lub tsev zoo le caag rua kuv nyob, hab qhov chaw kws kuv nyob yuav zoo le caag?2Kuv yog tug kws tsim lub ntuj hab lub nplajteb nuav taagnrho huv tuabsi! Kuv txaus sab heev rua cov tuabneeg kws txu fwjchim, cov tuabneeg kws hloov dlua sab tshab, cov tuabneeg kws fwm kuv hab noog kuv lug.3"Tuabneeg ua lawv le puab lub sab nyam xwb. Puab tua ib tug txiv nyuj hab tua ib tug tuabneeg hlawv fij los puab suav has tas zoo ib yaam; puab tua ib tug mivnyuas yaaj hab muab ib tug dlev luv cejdlaab hlawv fij los puab suav has tas zoo ib yaam; puab muab nplej hab ntshaav npua fij los puab suav has tas zoo ib yaam; puab hlawv tshuaj tsw qaab hab pe mlom los puab suav has tas zoo ib yaam. Puab nyam ua kev phem kev qas xwb.4Yog le ntawd, kuv yuav tso tej subtawg subntshaa kws puab ntshai lug raug puab, rua qhov thaus kuv hu tsi muaj leejtwg teb, thaus kuv has tsi muaj leejtwg noog. Puab txhobtxwm tsi noog kuv lug hab moog ua phem nkaus xwb."5Mej cov kws ntshai hab fwm tug Tswv, ca le noog nwg tej lug nuav: "Rua qhov mej muab sab npuab kuv, mej cov tuabneeg muaj qee leej txhaj le ntxub mej hab tsi kaam nrug mej sis raug zoo. Puab thuam mej has tas, 'Ca tug Tswv ua nwg tej txujci rua mej pum hab cawm kuas mej dlim, peb xaav pum mej txujkev zoo sab kawg le.' Tabsis puab yuav poob ntsejmuag!6Ua tuab zoo noog! Tej suab nrov ntsoog qeeg huv nroog, hab lub suab kws nrov huv lub Tuamtsev tuaj, tub yog tug Tswv rau txim rua nwg cov yeebncuab ntaag!7"Kuv lub nroog kws dlawbhuv zoo ib yaam le tug quaspuj kws yug tau mivnyuas sai heev, tsi nov mob plaab le tub yug tau nwg tug tub lawm.8Puas muaj leejtwg nov lossis tau pum dlua ib zag le? Puas muaj ib tsaav tuabneeg twg kws tuab nub xwb, txawm yuav ca le sawv ua tau ib lub tebchaws? Lub nroog Xi-oos yuav fuamvaam sai ua ib tsaav tuabneeg, nwg yuav tsi tau tiv kev txomnyem ntxiv lawm.9Mej tsi xob xaav has tas kuv coj kuv tsaav tuabneeg lug txug lub caij yug puab los kuv tseem tsi tau pub yug." Tug Tswv yog tug kws has tej lug nuav ntaag.10Mej cov kws nyam lub nroog Yeluxalees, ca le nrug lub nroog Yeluxalees zoo sab, hab txaus sab rua nwg! Mej cov kws quaj ntsuag rua lub nroog Yeluxalees, mej ca le nrug nwg zoo sab!11Mej yuav zoo sab rua lub nroog Yeluxalees txujkev vaammeej, ib yaam le tug mivnyuas kws txaus sab tau noj nwg nam lub mig.12Tug Tswv has tas, "Kuv yuav coj kev vaammeej lug rua mej moog ibtxhis, txhua tsaav tuabneeg tej nyaj yuav ndlwg laub lug lug rua mej ib yaam le tug dlej ndlwg tsi paub nqhuab le. Mej yuav zoo le tug mivnyuas kws leej nam puag rawv huv xubndlag noj mig, mas nwg hlub kawg le.13Kuv yuav nplig mej sab huv lub nroog Yeluxalees ib yaam le leej nam nplig nwg cov mivnyuas sab.14Thaus mej pum tej xwm nuav tshwmsim lug, mej yuav zoo sab; qhov ntawd yuav ua rua mej muaj zug hab noj qaab nyob zoo. Ces mej txhaj yuav paub has tas kuv yog tug Tswv kws paab cov tuabneeg noog kuv lug, hab kuv chim rua kuv cov yeebncuab."15Tug Tswv yuav nrug nplaim tawg ua ke lug. Nwg yuav caij rawv cua dlaaj cua dlub lug, hab nwg yuav rau txim rua tug kws ua rua nwg chim.16Tug Tswv yuav tso suavtawg hab ntaaj lug rau txim rua txhua tsaav tuabneeg nyob huv nplajteb kws nwg pum has tas ua txhum, mas tej tuabneeg yuav raug tua tuag coob kawg le.17Tug Tswv has tas, "Cov tuabneeg kws ua kevcai ntxuav kuas puab huv moog pe dlaab rua huv tej vaaj txi dlaab, noj nqaj npuas, noj tsuag, hab noj tej zaub mov kws kuv txwv tsi pub noj, yuav raug kev puamtsuaj taag.18Kuv yeej paub tej num kws puab ua, hab tej kws puab lub sab xaav. Kuv yuav sau txhua tsaav tuabneeg lug ua ke. Thaus puab lug txhij lawm, puab yuav pum kuv lub fwjchim,19hab paub has tas kuv yog tug kws txav txim rua puab. "Tabsis kuv yuav tseg qee leej nyob hab khaiv puab moog qha txhua tsaav tuabneeg hab tej tebchaws dleb dleb kws tsi tau nov kuv lub npe hab tsi tau pum dlua kuv lub fwjchim, hab moog rua tim tebchaws Xapees, tebchaws Linpias hab tebchaws Lidias kws muaj cov tuabneeg txawj tua neevnti, hab huv tebchaws Thunpas hab peg tebchaws Kills. Puab yuav moog qha kuv lub fwjchim kws luj rua huv cov tebchaws ntawd.20Puab yuav coj mej cov kwvtij tawm huv txhua lub tebchaws rov lug rua kuv. Puab yuav coj mej cov kwvtij caij neeg, caij zaag, caij ntxhuav, caij tsheb neeg ua rog hab caij tsheb nyuj lug rua ntawm kuv lub roob dlawbhuv, ib yaam le cov Yixalayees muab moov nplej ntim rua huv tej taig phab kws ntxuav huv lawm, hab yuav coj moog fij rua huv lub Tuamtsev.21Kuv yuav tsaa puab qee leej ua povthawj hab ua cov Levis, tug Tswv has le ntawd.22Tug Tswv has tas, "Kuv lub fwjchim yuav tuav lub ntuj tshab hab lub nplajteb tshab kuas nyob ruaj, mas mej caajceg hab mej lub npe yuav nyob ruaj khov ib yaam le ntawd."23Tug Tswv has tas, "Txhua nub Hli Xab hab nub Xanpataus, mas txhua tsaav tuabneeg yuav tuaj pehawm kuv huv lub nroog Yeluxalees nuav.24Thaus puab tawm moog, puab yuav pum cov tuabneeg kws ntxeev sab rua kuv tej cev tuag. Cov kaas kws noj puab tej cev yuav tsi tuag, hab yuav tsi muaj leejtwg tua tau tej suavtawg kws kub puab ntawd le. Tej cev tuag ntawd yuav qas thoob nplajteb."

  Yelemis 1


  1Phoo ntawv nuav yog Hilekiyas tug tub Yelemis tej lug. Yelemis yog ib tug ntawm cov povthawj kws nyob huv lub nroog Anathaus huv Npeenyamees cheebtsaam aav.2Thaus Amoos tug tub Yauxiyas ua vaajntxwv kaav tebchaws Yudas tau kaum peb xyoos, tug TSWV txawm lug has rua Yelemis,3hab thaus Yehauyakees kws yog Yauxiyas tug tub ua vaajntxwv kaav tebchaws, tug Tswv rov has rua Yelemis ib zag ntxiv. Tom qaab ntawd, tug Tswv rov has ntau zag rua Yelemis moog txug thaus kws Yauxiyas tug tub Xedekiyas ua vaajntxwv kaav tebchaws tau kaum ib xyoos. Ces xyoo kaum ib lub tsib hlis ntuj, luas txawm tuaj nteg cov tuabneeg kws nyob huv lub nroog Yeluxalees coj moog lawm.


  Vaajtswv Hu Yelemis


  4Tug Tswv has rua kuv tas,5"Thaus koj tseem tsi tau xeeb rua huv koj nam plaab, kuv tub xaiv koj, hab thaus tsi tau yug koj, kuv tub tsaa koj ua tug cev Vaajtswv lug rua txhua tsaav tuabneeg lawm."6Kuv teb has tas, "Tug Tswv kws kaav ib puas tsaav yaam, kuv tsi paub yuav qha le caag, rua qhov kuv tseem hluas."7Tug Tswv has rua kuv tas, "Koj tsi xob has tas koj tseem hluas, tabsis koj ca le moog rua huv cov tuabneeg kws kuv khaiv koj moog hab qha txhua yaam kws kuv kuas koj qha rua puab.8Koj tsi xob ntshai cov tuabneeg ntawd, rua qhov kuv yuav nrug nraim koj hab tsomkwm koj. Kuv yog tug Tswv kws has le ntawd."9Tug Tswv txawm cev teg kov kuv qhovncauj hab has rua kuv tas, "Koj noog kuv has, kuv muab kuv tej lug tso rua huv koj qhovncauj.10Nub nua kuv tsaa koj ua tug muaj fwjchim kaav txhua tsaav tuabneeg hab txhua lub tebchaws. Koj muaj peevxwm muab rhu tawm hab muab rhuav, ua kuas puamtsuaj hab muab povtseg, tsim tsaa hab muab cog."


  Ob Zaaj Ywgtoog


  11Tug Tswv nug kuv has tas, "Yelemis, kojpumdlaabtsi?" Kuv teb has tas, "Kuv pum ib tug ceg txiv dluaj."12Tug TSWV has rua kuv tas, "Yog lawm! Kuv taabtom saib ntsoov kuas muaj lawv le kuv tej lug."13Tug Tswv rov has rua kuv tas, "Koj pum dlaabtsi hab?" Kuv teb has tas, "Kuv pum luas rhaub ib laujkaub dlej npau dlug dlaam nyob saab qaumteb hab lub ncauj qaij rua saab nraag nuav."14Tug Tswv has rua kuv tas, "Yuav muaj kev puamtsuaj saab qaumteb tuaj raug cov tuabneeg kws nyob huv lub tebchaws nuav,15rua qhov kuv taabtom hu kuas txhua tsaav tuabneeg kws nyob saab qaumteb tuaj. Puab cov vaajntxwv yuav teeb puab tej zwmtxwv rua ntawm lub nroog Yeluxalees tej roojvaag, puagncig tug ntsaa yeej hab puagncig cov Yudas tej nroog.16Kuv yuav rau txim rua kuv tsaav tuabneeg, rua qhov puab ua txhum hab tso kuv tseg. Puab moog hlawv khoom fij rua luas tej vaajtswv hab puab mlom rua puab pe.17Yelemis, koj ca le moog qha txhua yaam kws kuv kuas koj qha rua puab. Koj tsi xob ntshai puab. Yog nwgnuav koj ntshai thaus koj moog nrug puab nyob, koj yimfuab yuav ntshai heev dlua.18-19Yelemis, koj ca le noog kuv has, tej tuabneeg kws nyob huv lub tebchaws nuav, tsi has cov Yudas cov vaajntxwv, cov numtswv, cov povthawj hab cov pejxeem suavdlawg yuav tawmtsaam koj. Tabsis nub nua kuv yuav paab kuas koj muaj zug kovyeej puab; koj yuav zoo ib yaam le lub nroog kws muaj ntsaa yeej thaiv khov kho, tawv ib yaam le tug ncej hlau hab tug ntsaa yeej tooj. Kuv yuav nrug nraim koj hab tsomkwm koj, puab yuav tsi yeej koj. Kuv yog tug TSWV kws has le ntawd."


  


  Yelemis 2


  Vaajtswv Tsomkwm Cov Yixalayees


  1Tug Tswv kuas kuv2coj cov lug nuav moog has rua lub nroog Yeluxalees has tas, "Kuv ncu ntsoov thaus koj tseem hluas koj muab sab npuab kuv; thaus wb nyavnyuas sis yuav koj hlub kuv heev koj lawv kuv qaab lug hlaa taj suabpuam, hab lug hlaa lub tebchaws kws tsi muaj leejtwg cog qoobloo le.3Yixalayees, koj yog kuv tug xwb; koj yog kuv thawj cov qoobloo; kuv tso kev puamtsuaj hab kev txomnyem lug raug cov tuabneeg kws ua phem rua koj; kuv yog tug Tswv kws has le ntawd."


  Yixalayees Cov Yawmkoob Tej Kev Txhum


  4Tug Tswv has tas, "Cov Yixalayees txhua xeem kws yog Yakhauj cov xeebntxwv, mej ca le noog kuv tej lug."5Tug Tswv has tas, Mej cov yawmkoob pum kuv ua txhum dlaabtsi, puab txhai le tsiv ntawm kuv moog lawm: Puab moog pe tej mlom kws tsi muai qaabhau, txhai ua rua puab tsi tseemceeb lawm.6Kuv cawm puab dlim nraag tebchaws Iziv lug; kuv coj puab hlaa taj suabpuam kws yog taj xuabzeb, muaj qhov ntuj hab yog lub tebchaws qhuav nkig nkuav, tuag tshaib tuag nqhes, tsi muaj tuabneeg nyob hab hlaa lub tebchaws ntawd le. Txawm le ntawd los puab tsi muab sab npuab kuv le.7Kuv coj puab lug nyob huv lub tebchaws kws aav rog hab zoo qoob, kuas puab txhaj tau noj tej txiv maab txiv ntoo hab txhua yaam kws zoo. Tabsis puab lug ua rua kuv lub tebchaws lamsim taag; puab ua rua lub tebchaws kws kuv muab rua puab tsi huv lawm.8Cov povthawj los tsi quavntsej nug txug kuv has tas, 'Tug Tswv nyob qhovtwg lawm?'. Kuv cov povthawj tsi leeg paub kuv lawm. Cov numtswv ntxeev sab rua kuv, kuv cov cevlug tuav Npaa-aas lub npe cevlug rua suavdlawg; hab puab moog pe tej mlom kws tsi muaj nqes.


  Tug Tswv Kom Nwg Tsaav Tuabneeg


  9"Yog le ntawd, kuv kws yog tug Tswv txhaj nrug kuv tsaav tuabneeg ua plaub, kuv yuav kom puab cov xeebntxwv.10Mej ca le moog kuas txug tim koog povtxwv Xaipas kws nyob saab nubpoob; hab ca le khaiv tuabneeg moog rua tim lub tebchaws Kedas kws nyob saab nubtuaj. Mej yuav pum has tas yeej tsi tau muaj tej xwm le nuav ib zag le?11Tsi muaj ib tsaav tuabneeg twg nyob huv nplajteb nuav, tso puab tej vaajtswv tseg; txawm yog tej ntawd tsi yog vaajtswv tag los puab yeej tsi tso tseg le. Kuv yog tug Vaajtswv kws ua rua kuv tsaav tuabneeg tau ntsej muag, tabsis puab tso kuv tseg moog pe tej vaajtswv kws paab tsi tau puab.12Yog le ntawd, kuv txhaj has kuas lub ntuj qeeg ua zug koog ua rua txaus ntshai hab xaav tsi thoob,13rua qhov kuv tsaav tuabneeg tau ua ob yaam kev txhum; puab tso kuv kws yog lub qhov dlej txhawv tseg, hab puab moog khawb dlua ib cov qhov dlej; tabsis tej qhov dlej ntawd tawg pleb dlej xaw taag lawm.


  Cov Yixalayees tsi Noog Lug


  14"Yixalayees tsi yog tug ua luas qhev; nwg tsi yog tug kws yug lug ua luas qhev, vim le caag nwg cov yeebncuab pheej soj nraim nwg qaab?15Tej yeebncuab nyooj lawg rua nwg ib yaam le tsuv ntxhuav nyooj; puab ua rua nwg lub tebchaws caj quavpoj hab nwg tej nroog puamtsuaj taag nphob xuav ca tsi muaj tuabneeg nyob.16Cov tuabneeg kws nyob huv lub nroog Meefis hab Tapahes, tuaj muab nwg plaubhau chais dlo dlus.17Yixalayees, koj lob tej xwm nuav rov lug raug koj! Kuv yog tug TSWV kws yog koj tug Vaajtswv. Kuv coj koj kev lug, tabsis koj tso kuv tseg lawm.18Koj pheej yuav moog haus dlej huv tug Dlej Niles kws nyob rua nraag tebchaws Iziv ua dlaabtsi? Koj xaav has tas, koj ua le ntawd yuav muaj nqes rua koj nua los? Koj pheej yuav moog haus dlej huv tug Dlej Efalates kws nyob huv tebchaws Axilias ua dlaabtsi?19Koj tej kev phem kev qas yuav ua rua koj raug kev puamtsuaj, hab qhov kws koj tso kuv tseg, yuav ua siv ua npug lug raug koj. Thaus koj raug kev txomnyem, koj yuav paub has tas, qhov kws koj tso tug Tswv kws yog koj tug Vaajtswv tseg txhum luj kawg le. Kuv yog tug Tswv kws kaav ib puas tsaav yaam hab muaj Fwjchim Luj kawg nkaus has le ntawd."


  Cov Yixalayees tsi Xaav Pehawm tug Tswv


  20Tug Tswv kws kaav ib puas tsaav yaam has tas, "Yixalayees, koj tsi ca kuv ua tug kaav koj lug ntev lawm; koj tsi noog kuv lug hab tsi xaav pehawm kuv. Tabsis koj moog ua nam ndlav rua ntawm tej chaw pe mlom, sau tej roob sab hab huv tej qaab ntoos.21Kuv muab koj cog ib yaam le cog lub noob txiv maab kws zoo. Tabsis vim le caag koj txa ua tsob txiv maab qus kws tsi muaj nqes lawm?22Txawm yog koj muab tej tshuaj kws muaj zug npaum le caag lug ntxuav los kuv tseem pum koj qhov ceb, rua qhov koj lub txim lu rawv koj.23Koj yuav ua le caag has tau tas koj tsi tau ua rua koj lub cev tsi huv, hab tsi tau pe tug mlom Npa-aas le? Koj sim xaav saib, koj tau ua txhum npaum le caag nraag kwj haa lawm; koj ca le leeg paub tej kev txhum kws koj ua. Koj zoo ib yaam le tug maum ntxhuav qus kws nyob tsi tsheej chaw,24hab dlha raag rhi rua tom taj suabpuam.b Thaus txug caij tshov lawm, leejtwg yuav muaj cuabkaav tswj tau nwg? Thaus ntawd tug txiv ntxhuav yuav phuv tau nwg yoojyim heev. Tug maum ntxhuav yeej ibtxwm ua le ntawd thaus lub caij tshov.25Yixalayees, koj tsi xob dlha ua rua kutaw hle tawv taag, hab ua qaa qhuav qhawv moog nrhav luas tej vaajtswv. Tabsis koj tseem has tas, 'Tsi tau! kuv tsi rov qaab lug lawm. Kuv yeej nyam lwm tsaav tuabneeg tej vaajtswv, kuv yuav tsi tso tseg le.'"


  Cov Yixalayees Tsimnyog Raug Txim


  26Tug Tswv has tas, "Tug tubsaab kws luas nteg tau, nwg poob ntsejmuag le caag. Mej cov Yixalayees, tsi has cov vaajntxwv, cov numtswv, cov povthawj hab cov cev kuv lug yuav poob ntsejmuag ib yaam nkaus le ntawd.27Mej cov kws has tas tsob ntoo yog mej txiv hab lub pobzeb yog mej nam, mej txhua tug yuav poob ntsejmuag heev. Yeej yuav muaj tej xwm nuav lug raug mej, rua qhov mej tso kuv tseg hab tsi rov lug cuag kuv lawm, tabsis thaus mej raug kev txomnyem mej tseem tsaa ncauj thov kuv paab hab.28"Tej vaajtswv kws mej puab rua mej pe nyob qhovtwg? Yog tej ntawd cawm tau mej, ces thaus mej raug kev txomnyem, ca le hu tej ntawd lug paab mej! Cov Yudas, mej muaj ntau tug vaajtswv npaum le mej tej nroog!29Mej ywg kuv ua dlaabtsi? Vim le caag mej ntxeev sab rua kuv?30Kuv rau txim rua mej los mej tsi zeem; mej tsi ca kuv qhuab ntuag mej. Mej muab mej cov cevlug tua povtseg, mej nyaum ib yaam le tug tsuv ntxhuav ntaag.31Cov Yixalayees, mej ca le tig pobntseg noog kuv tej lug. Kuv zoo ib yaam le lub taj suabpuam hab lub tebchaws kws ua siv ua npug rua mej los? Vim le caag mej has tas mej yuav ua lawv le mej sab nyam xwb, mej tsi xaav rov lug cuag kuv lawm?32Tug hluas nkauj yeej ncu ntsoov nwg cev zaam lossis tug nkauj nyaab yeej ncu ntsoov nwg cev tsoog kws naav txis tshoob. Tabsis kuv tsaav tuabneeg tsi ncu qaab kuv lug ntev suav tsi txheeb lawm.33Mej txawj ntxag kuas lwm tug nyam mej. Txawm yog tej quaspuj kws ua phem tshaaj los tseem tuaj kawm ntawm mej.34Mej tej rig tsho tsuas cov tuabneeg txomnyem hab cov tuabneeg kws tsi muaj txim tej ntshaav xwb, tsi yog tsuas tubsaab tej ntshaav le. Tub muaj tej nuav los35"Mej tseem has tas, 'Peb tsi muaj txim, tug Tswv yeej tsi chim rua peb.' Tabsis kuv kws yog tug Tswv yuav rau txim rua mej vim mej has tas mej tsi tau ua txhum.36Vim le caag mej yuav hloov sab moog pe luas lwm tsaav tuabneeg tej vaajtswv sai ua luaj? Cov Iziv yuav ua rua mej tu sab nrho ib yaam le cov Axilias tau ua rua mej lawm.37Mej yuav tso cov Iziv tseg, mej yuav txaajmuag tsi muaj cuabkaav tsaa qhovmuag saib leejtwg. Kuv yog tug Tswv, kuv tsi leeg paub tej tuabneeg kws mej ca sab rua, puab yuav paab tsi tau mej le."


  


  Yelemis 3


  Yixalayees Ua tsi Ncaaj


  1Tug Tswv has tas, "Yog ib tug txivneej twg nrauj nwg tug quaspuj, hab tug quaspuj ntawd moog yuav dlua lwm tug txivneej lawm, ces tug quasyawg qub moog yuav tsi tau tug quaspuj ntawd rov lug lawm, yog ua le ntawd yuav ua rua lub tebchaws tsi huv. Tabsis Yixalayees, koj moog ntxag ntau tug hluas nraug, nwgnuav koj tseem rov lug cuag kuv dlua hab los?2Koj ca le tsaa qhovmuag saib sau tej ncov roob! Puas tshuav ib qho chaw twg kws koj tsi tau moog ua namndlav rua sau le? Koj moog sawv ntawm tej ntug kev tog koj tej hluas nraug, ib yaam le cov tuabneeg Alav zuv kev tog tua tej tuabneeg kws dlua kev tom taj suabpuam. Koj ua namndlav, txhaj ua rua lub tebchaws tsi huv lawm.3Tub yog vim le ntawd, kuv txhaj sau naag rov qaab, hab tsi tso naag lug rua lub caij ntuj naag. Koj zoo ib yaam le tug namndlav kws tsi paub txaajmuag.4"Nwgnuav koj maam le has rua kuv tas, 'Koj yog kuv txiv, koj yeej ibtxwm hlub kuv thaus kuv tseem yau lug.5Koj yuav tsi npautawg rua kuv txhua lub sijhawm hab koj yuav tsi chim rua kuv moog ibtxhis le.' Yixalayees, koj yeej has le ntawd tag, tabsis koj tseem ua kev phem kev qas lawv le koj lub sab nyam."


  Yixalayees hab Yudas Yuavtsum Hloov Sab


  6Thaus Yauxiyas ua vaajntxwv kaav tebchaws, tug Tswv has rua kuv tas, "Koj puas pum Yixalayees ua le tug quaspuj kws tsi noog lug ua? Nwg tso kuv tseg hab moog ua namndlav rua sau txhua lub ncov roob hab huv qaab txhua tsob ntoo kws muaj nplooj ntxoov nyog.7Kuv xaav has tas, thaus nwg ua tej nuav txaus sab lawm, nwg yuav tig rov lug cuag kuv, tabsis nwg tsi rov lug cuag kuv le lawm, hab nwg tug vivncaug Yudas kws sab tsi ncaaj los pum ntsoov tej kws nwg ua.8Yudas tub pum kuv muab Yixalayees nrauj hab xaa nwg moog lawm, rua qhov nwg tso kuv tseg hab moog ua namndlav. Tabsis Yudas kws yog Yixalayees tug vivncaug tsi ntshai le. Yudas los kuj moog ua namndlav9hab tsi paub txaajmuag le. Nwg ua rua lub tebchaws tsi huv. Nwg ua kev nkauj kev nraug nrug tej mlom pobzeb hab tej mlom ntoo. 10Tom qaab ntawd, Yudas kws yog Yixalayees tug vivncaug kws sab tsi ncaaj ua txuj rov lug cuag kuv; tabsis nwg lub sab yeej tsi npuab kuv le. Kuv yog tug Tswv kws has le ntawd."11Tug TSWV has rua kuv tas, "Txawm yog Yixalayees tau tso tug Tswv tseg lawm los nwg tseem zoo tshaaj Yudas tug kws sab tsi ncaaj."12Tug Tswv kuas kuv has rua Yixalayees has tas, "Yixalayees kws sab tsi ncaaj, koj ca le rov lug cuag kuv. Kuv yog tug kws muaj kev hlub hab yuav tsi chim. Kuv yuav tsi chim rua koj moog ibtxhis.13Koj ca le leeg has tas koj tau ua txhum hab ntxeev sab rua tug Tswv kws yog koj tug Vaajtswv. Hab koj ca le leeg has tas koj tau ua namndlav nrug lwm tsaav tuabneeg tej vaajtswv nyob huv tej qaab ntoos kws muaj nplooj ntxoov nyog hab koj tsi noog kuv tej lug. Kuv yog tug Tswv kws has le ntawd.14"Cov tuabneeg kws sab tsi ncaaj, mej ca le rov lug cuag kuv; mej yog kuv tug. Kuv yuav xaiv mej cov ib tug huv ib lub nroog hab ib xeem twg ob leeg, hab kuv yuav coj mej rov moog rua sau lub Roob Xi-oos.15Kuv yuav pub kuas mej muaj cov numtswv kws noog kuv lug, puab yuav muaj tswvyim hab kev txawj ntse tswjfwm mej.16Thaus mej fuamvaam coob heev nyob huv lub tebchaws ntawd, tej tuabneeg yuav tsi has txug tug TSWV lub Phijxaab lawm. Puab yuav tsi has lossis ncu txug le; puab tsi yuav hab yuav tsi ua dlua ib lub ntxiv lawm.17Thaus txug lub sijhawm ntawd luas yuav hu Yeluxalees has tas, "Tug Tswv lub zwmtxwv,' hab txhua tsaav tuabneeg yuav tuaj ua ke pehawm kuv. Puab yuav tsi ua lawv le puab lub sab tawv hab puab lub sab phem yuam puab ua lawm.18Yixalayees yuav koom nrug Yudas, hab puab yuav ua ke rov peg lub tebchaws saab qaumteb kws puab raug nteg moog rov lug rua huv lub tebchaws kws kuv tau muab rua puab cov yawmkoob ua puab tug moog ibtxhis."


  Vaajtswv Tsaav Tuabneeg Pe Mlom


  19Tug TSWV has tas, "Yixalayees, kuv txaus sab yuav koj lug ua kuv tub hab yuav muab lub tebchaws kws ntxim sab rua koj, yog lub tebchaws kws zoo tshaaj lwm lub tebchaws huv nplajteb nuav, kuv txaus sab ca koj hu kuv ua txiv, hab tsi xob tso kuv tseg ib zag ntxiv lawm.20Tabsis koj tsi muab sab npuab kuv ib yaam le tug quaspuj kws sab tsi ncaaj. Kuv yog tug TSWV kws has le ntawd."21Muaj ib lub suab nrov sau tej ncovroob tuaj: lub suab ntawd yog cov Yixalayees lub suab quaj hab thov, rua qhov puab ua txhum hab tsi ncu qaab tug Tswv kws yog puab tug Vaajtswv lawm.22"Mej cov kws tso kuv tseg lawm, ca le rov lug cuag kuv kws yog mej tug TSWV; kuv yuav khu mej tej mob kuas zoo hab pub kuas mej muaj lub sab ncaaj. Mej teb has tas, "Peb ca le rov moog cuag tug Tswv, rua qhov nwg yog peb tug Vaajtswv.23peb tej mlom kws peb pe sau tej ncov roob paab tsi tau peb le. Tug Tswv kws yog cov Yixalayees tug Vaajtswv txhaj paab tau peb xwb.24Tabsis qhov kws peb pe Npa-aas kws yog tug vaajtswv rhuav ntsejmuag ntawd, ua rua peb tej tsaj txhu, tej tub tej ntxhais tuag taag, hab txhua yaam kws peb cov yawmkoob tsim tseg ca puamtsuaj taag.25Tsimnyog peb txaajmuag hab pw dlaa luam rua huv aav tiv txujkev txaajmuag. Peb hab peb cov yawmkoob tau ua txhum rua tug Tswv kws yog peb tug Vaajtswv; peb yeej tsi fwm hab tsi noog nwg lug tag."


  


  Yelemis 4


  Cov Yixalayees Hloov Sab


  1Tug TSWV has tas, "Cov Yixalayees, yog mej xaav rov lug cuag kuv, mej ca le tig hlo rov lug. Yog mej tso tej mlom kws kuv ntxub tseg hab muab sab npuab kuv,2kuv yuav pub mej tuav kuv lub npe nrug lwm tug sis coglug. Thaus ntawd txhua tsaav tuabneeg yuav thov kuv foom koob moov rua puab hab puab yuav ua kuv tsaug."3Tug Tswv has rua cov Yudas hab cov tuabneeg kws nyob huv lub nroog Yeluxalees has tas, "Mej ca le laij mej tej laj tej teb kws tsi tau laij; tsi xob muab mej tej noob nplej moog tseb rua huv haav xuavpaug.4Cov Yudas hab cov tuabneeg kws nyob huv lub nroog Yeluxalees, mej yuavtsum ua lawv le mej tau coglug rua kuv kws yog mej tug Tswv, hab muab mej lub sab tso rua kuv kaav. Yog mej tsi ua le ntawd, kuv txujkev chim yuav kub cuag suavtawg, vim mej tej kev phem kev qas. Tsi muaj leejtwg yuav cheem tau kuv txuj kev chim le."


  Yeebncuab Tuaj Vij Tebchaws Yudas


  5Mej ca le tshuab raaj tshuab xyu nrov nroo ntwg moog thoob tebchaws; ca le has nrov nrov rua cov Yudas hab cov tuabneeg kws nyob huv Yeluxalees, kuas suavdlawg ca le tsiv moog rua huv tej nroog kws muaj ntsaa yeej thaiv.6Ceebtoom kuas suavdlawg moog rua huv lub nroog Xi-oos; ca le tsiv tag kuas dlim, tsi xob ua sab nyaav! Tug Tswv yuav tso kev nruj kev tsiv hab kev puamtsuaj luj kawg nkaus tuaj saab qaumteb tuaj.7Tug kws ua rua txhua tsaav tuabneeg puamtsuaj tub sawv kev tuaj ib yaam le tug tsuv ntxhuav tawm huv haav zoov lug. Nwg yuav tuaj ua kuas cov Yudas puamtsuaj; tej nroog luj huv tebchaws Yudas yuav puamtsuaj taag, hab tej nroog yuav nphob xuav tsi muaj tuabneeg nyob.8Suavdlawg ca le naav ntaub tsaaj quaj ntsuag hab nyuaj sab, rua qhov tug TSWV txuj kev chim tseem tsi tau tshem ntawm cov Yudas moog.9Tug Tswv has tas, "Thaus txug nub ntawd, cov vaajntxwv hab cov numtswv txhua tug yuav qaug zug; cov povthawj yuav ceeb hab cov cev kuv lug yuav xaav tsi thoob le."10Kuv has tas, "Tug TSWV kws kaav ib puas tsaav yaam, koj tau dlaag cov tuabneeg kws nyob huv lub nroog Yeluxalees! Koj has tas, yuav muaj kev thaajyeeb lug rua huv, tabsis nav ntaaj nav rag tub hlais puab cejdlaab lawm!"11Lub sijhawm ntawd yuav muaj tug moog has rua cov tuabneeg kws nyob huv lub nroog Yeluxalees has tas, cua dlaaj cua dlub taabtom ntsawj tom taj suabpuam tuaj rua puab. Tsi yog tej cua kws ntsawj tej npluag nplej xwb,12tabsis yog tej cua muaj zug heev kws tug Tswv tso tuaj. Qhov ntawd yog tug Tswv txav txim rua nwg tsaav tuabneeg.


  Yeebncuab Tuaj Vij Cov Yudas


  13Mej saib, yeebncuab tuaj ib yaam le tej twv fuab dlub. Nwg tej tsheb neeg dlha tuaj ib yaam le nthwv cua dlaaj cua dlub ntsawj, hab nwg tej neeg dlha ceev dlua dlaav yaa. Peb swb lawm! Peb puamtsuaj lawm!14Yeluxalees, ca le ntxuav tej kev phem huv koj lub sab kuas huv, koj txhaj yuav dlim koj lub txim. Koj tseem yuav xaav txug tej kev txhum ntawd moog txug thaus twg?15Muaj tuabneeg xaa xuv tsi zoo huv lub nroog Daas hab sau Efalayees tej roob tuaj.16Puab tuaj ceebtoom rua txhua tsaav tuabneeg hab Yeluxalees has tas yeebncuab taabtom tuaj ntawm lub tebchaws dleb heev tuaj. Cov yeebncuab ntawd yuav tuaj qw tawmtsaam cov Yudas tej nroog, 17hab yuav vij lub nroog Yeluxalees ib yaam le cov tuabneeg zuv teb, rua qhov cov tuabneeg huv Yeluxalees ntxeev sab rua tug Tswv. Tug Tswv has le ntawd.18Yudas, koj coj kev puamtsuaj rov lug raug koj, rua qhov koj ua koj lub neej hab koj teg num lawv le koj sab nyam xwb. Tub yog koj tej kev txhum ua rua koj raug kev txomnyem ntaag; txuj kev txomnyem ntawd yuav ua rua koj qhuav sab qhawv.


  Yelemis Tu Sab rua Nwg Cov Tuabneeg


  19Tug mob! Kuv nyaj tsi taug kuv tug mob lawm! Kuv lub sab! Kuv lub sab puag taag lawm! Kuv nov tej suab xyu hab tej suab sis ntaus sis tua nrov, ua rua kuv nyob tsi tswm le.20Kev puamtsuaj ib yaam taag ib yaam tuaj, ua rua lub tebchaws puag ntsoog taag. Tuab ntsais muag xwb peb tej tsev ntaub puamtsuaj taag; hab tej ntaub qhovrais ndluag taag ua tej dlaim.21Kuv tseem yuav pum tej chij kws kwv ntaus rog, hab nov tej suab xyu hab suab raaj nrov moog txug thaus twg?22Tug Tswv has tas, "Kuv tsaav tuabneeg ruag kawg nkaus; puab tsi paub kuv. Puab zoo ib yaam le tej mivnyuas kws ruag; puab tsi totaub le. Puab tsuas txawj moog ua kev phem kev qas xwb, tabsis puab tsi paub ua qhov zoo"


  Yelemis Ua Ywgtoog Pum Kev Puamtsuaj


  23Kuv saib lub nplajteb, mas nwg nyob qhuav nkuag ca; hab saib rua sau nruab ntug tsi pum qhov kaaj le.24Kuv tsaa muag saib sau tej roob, pum tej roob ua zug koog, hab tej pov roob los nyob tsi tug.25Kuv saib tsi pum muaj tuabneeg le; txawm yog tej noog los yaa tsiv taag.26Lub tebchaws kws aav rog hab zoo qoob los ua suabpuam taag, tej nroog huv lub tebchaws los puamtsuaj taag vim tug Tswv txujkev chim.27(Tug Tswv has tas lub tebchaws yuav nyob qhuav nkuag ca, tabsis nwg yuav tsi ua kuas puamtsuaj taagnrho.)28Lub nplajteb yuav quaj ntsuag, hab lub ntuj yuav tsaus nti. Tug TSWV has le caag, nwg yeej tsi hloov le; nwg txav txim sab le caag, nwg yeej tsi thim le.29Thaus nov tej suab neeg dlha hab tej suab neevnti nrov, txhua tug yuav tsiv tawm; ibtxha yuav tsiv moog rua huv haav zoov, ibtxha yuav nee moog rua sau tej roob zeb. txhua lub nroog yuav nyob qhuav nkuag ca hab yuav tsi muaj tuabneeg nyob huv ntxiv le lawm.30Yeluxalees, koj raug puamtsuaj lawm! Vim le caag koj naav tej rig tsho lab, vim le caag koj coj saw nyaj saw kub hab zaas qhovmuag? Koj tseev zaam kuas koj zoo nkauj, tabsis tsi muaj qaabhau! Koj tej hluas nraug tso koj tseg hab puab xaav muab koj tua povtseg lawm xwb.31Kuv nov koj lub suab quaj ib yaam le tug quaspuj kws yug mivnyuas, hab qw ib yaam le tug quaspuj kws yug thawj tug mivnyuas, lub suab ntawd yog Yeluxalees lub suab quaj fuas sav, nwg xyaab nwg txhais teg hab has tas, "Kuv puamtsuaj lawm! Puab taabtom tuaj muab kuv tua povtseg!"


  


  Yelemis 5


  Yeluxalees Lub Txim


  1Cov tuabneeg kws nyob huv lub nroog Yeluxalees, ca le moog rua tom tej kev! Tsaa muag saib puagncig mej! Mej saib kuas tseeb! Moog nrhav tom tej kab tej khw saib puas muaj ib tug tuabneeg ncaaj nceeg hab muab sab npuab Vaajtswv? Yog mej nrhav tau tug tuabneeg ncaaj nceeg, ces tug Tswv yuav zaam Yeluxalees lub txim.2Txawm yog mej has tas, mej pehawm tug TSWV, mej has le ntawd, tabsis mej tsi ua lawv le mej has.3Qhov tseem ceeb, tug Tswv xaav kuas mej muaj txujkev ncaaj nceeg xwb. Tug Tswv nplawm mej, tabsis mej tsi quavntsei; nwg ntaus mej, tabsis mej tsi xyum ua zoo. Mej tawv ncauj heev hab tsi tso mej tej kev txhum tseg le.4Kuv xaav has tas, "Cov tuabneeg nuav tsi meejpem hab tsi paub qaabhau le. Puab ua le tuabneeg ruag, puab tsi paub ua tej kws puab tug Vaajtswv nyam, hab puab tsi paub tej kws Vaajtswv xaav kuas puab ua.5Kuv yuav moog cuag cov tuabneeg kws muaj meejmom hab nrug puab thaam. Puab paub tej kws puab tug Vaajtswv nyam, hab puab paub tej kws tug Tswv xaav kuas puab ua." Tabsis puab txhua tug tsi leeg paub tug Tswv lub fwjchim hab tsi noog nwg lug.6Vim le ntawd tsuv ntxhuav txhaj tawm huv haav zoov lug tuM puab; maa yuav lug tom taj suabpuam lug muab puab dlua kuas ndluag ua tej dlaim, hab tsuv txaij yuav nyaag lug rua huv puab tej nroog. Yog puab tawm moog rua saab nrau, puab yuav raug dlua ua tej dlaim vim puab ua kev txhum ntau heev, hab tso Vaajtswv tseg zug zug lawm.7Tug Tswv has tas, "Vim le caag kuv txhaj zaam txim rua kuv tsaav tuabneeg? Puab tso kuv tseg hab moog pe tej mlom kws tsi yog Vaajtswv lawm. Kuv pub kuv tsaav tuabneeg tau noj tsau npo, tabsis puab moog ua kev nkauj kev nraug hab siv puab lub sijhawm moog ntxag tej namndlav.8Puab zoo ib yaam le tej txiv neeg qus kws rog hab xaav phuv maum; puab xaav ntsoov rua txujkev ntxag luas tej quaspuj.9Puas tsimnyog ca kuv rau txim rua puab, vim puab tej kev txhum? Hab ca kuv ua pauj rua tsaav tuabneeg kws ua le nuav?10Kuv yuav ca yeebncuab tuaj txav kuv tsaav tuabneeg tej vaaj txiv maab povtseg, tabsis tsi pub ua kuas puab tuag taag, kuv yuav kuas yeebncuab muab tej ceg txiv maab ntshua povtseg; rua qhov tej ceg txiv maab ntawd tsi yog kuv le.11Cov Yixalayees hab cov Yudas tsi muab sab npuab kuv hlo le. Kuv yog tug Tswv kws has le ntawd."


  Tug Tswv tsi Leeg Paub Cov Yixalayees


  12Tug Tswv tsaav tuabneeg tsi leeg paub nwg hab has tas, "Nwg yeej yuav tsi ua le caag rua peb le!d Yuav tsi muaj kev puamtsuaj lug raug peb! Yuav tsi muaj kev tsuv kev rog lossis kev tshaib kev nqhes lug raug peb le!"13-14Puab has tas cov cev Vaajtswv lug tso ncua xwb, puab yeej tsi nov tug Tswv has rua puab le. Tabsis tug TSWV kws yog Vaajtswv tug muaj Fwjchim Luj kawg nkaus has rua kuv tas, "Yelemis, vim cov tuabneeg nuav has lug saib tsi taug kuv le ntawd, kuv yuav muab kuv tej lug kws kub cuag suavtawg tso rua huv koj qhovncauj. Cov tuabneeg ntawd yuav zoo ib yaam le tej tawg, suavtawg yuav kub puab taag dlu lug."15Cov Yixalayees, tug Tswv yuav coj ib tsaav tuabneeg kws nyob dleb heev tuaj tawmtsaam mej. Yog tsaav tuabneeg kws muaj zug hab nyob ntev lug lawm. Mej tsi paub tsaav tuabneeg ntawd tej lug le.16Puab cov tubrog kws tua neevnti muaj zug heev, hab puab tua tsi taabncuab leejtwg le.17Puab yuav noj mej tej qoob hab tej zaub mov; puab yuav tua mej tej tub tej ntxhais kuas tuag taag. Puab yuav tua mej tej tsaj txhu hab yuav txav mej tej txiv maab hab ntuv tej txiv ncuav pas povtseg. Tej nroog muaj ntsaa yeej kws mej ca sab rua yuav raug yeebncuab tej tubrog muab tsoo pob puag taag.18Tug TSWV has tas, "Txawm yog le caag los nub ntawd, kuv yuav tsi pub kuas kuv tsaav tuabneeg tuag tu noob.19Yelemis, thaus puab nug has tas, vim le caag kuv ua tej nuav, koj has rua puab tas, vim puab tso kuv tseg hab moog pe luas lwm tsaav tuabneeg tej vaajtswv huv mej lub tebchaws, yog le ntawd puab yuav tau moog pe lwm tsaav tuabneeg tej vaajtswv nyob rua lwm tebchaws."


  Tug Tswv Ntuag Nwg Tsaav Tuabneeg


  20Tug Tswv has tas, "Koj ca le moog has rua Yakhauj cov xeebntxwv huv tebchaws Yudas has tas,21Mej cov kws yog tuabneeg ruag hab tsi totaub, ca le tig pobntseg noog kuv tej lug; mej muaj qhovmuag tabsis tsi pum kev hab muaj pobntseg, tabsis tsi nov lug.22Kuv yog tug TSWV; vim le caag mej tsi fwm kuv? Vim le caag mej tsi ntshai kuv tshee nyo ntawm kuv lub xubndlag? Kuv muab lub taj xuabzeb ua nrim quas dlej havtxwv, yog tug nrim kws nyob moog ibtxhis tsi muaj leejtwg hlaa dlhau. Txawm yog havtxwv ntsawj tuaj los yuav tsi dlhau hab havtxwv ndlaas tuaj los yiiav tsi pob.23Tabsis mej yog tuabneeg tawv ncauj hab ntxeev sab, mej moog xu quas dlaag rua ib caag hab tso kuv tseg.24Txawm yog kuv tso naag lug lawv caij lawv nyoog rua mej hab pub mej muaj qoobloo sau txhua xyoo los mej tsi paub fwm kuv le.25Mej tej kev txhum ua rua mej tsi tau txais Vaajtswv tej koob moov.26"Muaj ib cov tuabneeg sab phem nyob nrug kuv tsaav tuabneeg; puab pw zuv tog ib yaam le tej tuabneeg nthuav tsig cuab noog, tabsis yog puab cuab muv kuas maag tuabneeg.27Tej tuabneeg moog cuab tau noog puv tawb le caag, cov tuabneeg sab phem moog fuab luas tej khoom lug puv tsev ib yaam le ntawd. Vim le ntawd puab txhaj npluanuj hab muaj fwjchim,28hab muaj noj muaj haus nplua mag ua rua puab rog. Puab ua kev phem kev qas tsi paub dlhuav le. Puab tsi paab tsaa tej mivnyuas ntsuag cai lossis tsi ua ncaaj rua cov tuabneeg kws raug luas tsimtxom.29"Tabsis kuv kws yog tug Tswv, yuav rau txim rua puab, vim tej kws puab ua ntawd; kuv yuav ua pauj rua tsaav tuabneeg nuav.30Muaj ib yaam xwm phem kws xaav tsi thoob tshwm rua huv lub tebchaws nuav:31Cov cevlug has lug dlaag xwb; cov povthawj tswjfwm cov pejxeem lawv le cov cevlug has, hab kuv tsaav tuabneeg tsi caam le. Tabsis thaus kawg puab yuav ua le caag?"


  


  Yelemis 6


  Yeebncuab Vij Yeluxalees


  1Cov Npeenyamees, mej ca le tsiv kuas dlim! Ca le tawm huv lub nroog Yeluxalees moog! Mej ca le tshuab raaj tshuab xyu kuas nrov ntshu nrooj huv Tekau-as hab rauv tawg huv Npethes Hakhelees kuas nchu paa! Kev txomnyem hab kev puamtsuaj yuav tuaj saab qaumteb tuaj raug mej.2Lub nroog Xi-oos zoo nkauj kawg le, tabsis yuav raug puamtsuaj taag;3tej vaajntxwv hab puab tej tubrog yuav tuaj tsuam yeej rua qhov ntawd. Puab yuav tsaa puab tej tsev ntaub lawv le puab sab nyam puagncig lub nroog.4Puab yuav has tas, "Ca le npaaj kuas txhij, peb yuav moog tua lub nroog Yeluxalees! Peb yuav moog tua thaus taav su!" Tabsis tom qaab ntawd, puab has tas, "Lig heev lawm! Nub tub yuav poob qho hab ntxoov ntxoo lug luas lawm yuav tsaus ntuj.5Peb tog kuas tsaus ntuj peb maam moog tua; peb yuav rhuav lub nroog tej chaw faajxwm kuas puamtsuaj taag."6Tug TSWV kws muaj Fwjchim Luj kawg nkaus has rua cov vaajntxwv ntawd, kuas moog txav ntoo lug meem ua chaw nee moog vij lub nroog Yeluxalees. Tug TSWV has tas, "Kuv yuav rau txim rua lub nroog Yeluxalees, vim nwg tsimtxom lwm tug.7Dlej txhawv huv lub qhov tshij tuaj le caag, tej kev phem kev qas txhawv huv Yeluxalees tuaj le ntawd. Kuv nov muaj kev nruj kev tsiv hab kev puamtsuaj; lossis kev mob kev nkeeg hab nqaj ndluag ntshaav nrug nyob huv lub nroog ntawd xwb.  8Cov tuabneeg huv Yeluxalees, ca tej kev txomnyem nuav qha mej lossis ca kuv tso mej tseg; kuv yuav muab mej lub nroog hloov ua suabpuam kuas tsi muaj tuabneeg moog nyob."


  Cov Yixalayees Ntxeev Sab


  9Tug TSWV kws muaj Fwjchim Luj kawg nkaus has rua kuv tas, "Cov Yixalayees yuav raug luas lwg kuas dlu lug, ib yaam le tej ceg txiv maab kws luas dle txiv taag lawm. Yog le ntawd, mej yuavtsum paab kuas txhua tug dlim thaus kws tseem muaj sijhawm."10Kuv txhaj teb has tas, "Yog kuv moog has hab ntuag puab, leejtwg yuav noog kuv has? Puab yog tuabneeg tawv ncauj hab tsi noog koj tej lug, puab luag tej kws koj kuas kuv qha rua puab.11Koj txujkev chim tawmtsaam puab kub lug huv kuv tuaj, ua rua kuv nyaj tsi taug lawm." Ces tug Tswv has rua kuv tas, "Muab kuv txujkev chim laub rua sau tej mivnyuas kws nyob ntawm tej kev hab rua tej tub hluas kws tuaj sis sau ua ke. Tej quaspuj hab txivneej yuav raug luas nteg moog, hab tej tuabneeg laug los luas yuav tsi tseg le.12Puab tej vaaj tse, tej laj teb hab tej quaspuj luas yuav txeeb coj moog rua lwm tug. Kuv yuav rau txim rua cov tuabneeg huv lub tebchaws nuav.13Cov tuabneeg ntawd, tsi has cov numtswv lossis tej pejxeem txhua tug ua tsi ncaaj kuas puab npluanuj; txawm yog cov cev Vaajtswv lug hab cov povthawj los ua tsi ncaaj rua tej pejxeem ib yaam nkaus.14Puab yuav has tas kuv tsaav tuabneeg tej qhov txhaab tsuas yog kus mivntsiv xwb. Puab has tas, 'Zoo lawm lauj!' Tabsis'qhov tseeb tag yeej tsi tau zoo le.15Qhov kws puab ua kev phem kev qas le ntawd, puab puas paub txaajmuag? Puab yeej tsi paub txaajmuag le. Puab tub tsi paub has tas, ua le ntawd puab yuav poob ntsejmuag; yog le ntawd, puab txhaj poob ntsejmuag le lwm tug kws tub poob lawm. Thaus kuv rau txim rua puab, yog nub kawg rua puab lawm! Kuv yog tug Tswv kws has le ntawd."


  Cov Yixalayees Tsi Noog Vaajtswv Lug


  16Tug Tswv has rua nwg tsaav tuabneeg has tas, "Mej ca le moog sawv tom tej kev tshuam saib hab nug luas has tas, tej qub kev thaus u nyob qhovtwg hab txujkev kws zoo dlua ndlais yog txuj twg? Mej ca le taug txuj ntawd, mej txhaj yuav tau nyob kaaj sab lug." Tabsis puab teb has tas, "Peb yuav tsi ua le ntawd."17Tug Tswv tsaa ib cov tuabneeg moog zuv tog noog luas tshuab raaj tshuab xyu ceebtoom rua suavdlawg. Tabsis puab teb has tas, "Peb tsi noog."18Yog le ntawd, tug Tswv txhaj has tas, "Txhua tsaav tuabneeg, mej ca le tig qhovntsej noog, mej txhaj paub has tas, yuav muaj xwm dlaabtsi tshwmsim lug raug kuv tsaav tuabneeg.19Lub nplajteb, koj ca le noog kuv has; kuv yuav tso kev puamtsuaj lug raug tsaav tuabneeg nuav, rua qhov puab tsi noog kuv lug hab tsi ua lawv le kuv tej lug qha.20Tej moov tshuaj tsw qaab kws puab coj huv tebchaws Senpas lossis tej txumlom kws puab coj huv lub tebchaws dleb heev tuaj, yuav muaj nqes dlaabtsi rua kuv? Kuv yuav tsi txais puab tej khoom fij hab tej tsaj kws puab coj tuaj hlawv fij. 21Kuv yuav ua kuas cov tuabneeg ntawd dlawm qaug. Puab tej txiv tub, tej phoojywg hab tej tuabneeg zej zog yuav tuag taag huv tuabsi.


  Cov Tuabneeg Saab Qaumteb Tuaj Txeeb Tebchaws


  22Tug Tswv has tas, "Yuav muaj tuabneeg tuaj huv lub tebchaws peg saab qaumteb tuaj; puab yog tsaav tuabneeg muaj fwjchim kws nyob dleb heev taabtom npaaj tuaj ua rog.23Puab tuav rawv ntaaj hab neevnti ntawm teg; puab yog cov tuabneeg kws ua nruj ua tsiv hab tsi taabncuab leejtwg le. Puab caij neeg dlha nrov nroo ntwg tuaj cuag dlej havtxwv ndlaas. Puab npaaj nrooj yuav tua lub nroog Yeluxalees."24Cov tuabneeg kws nyob huv lub nroog Yeluxalees has tas, "Thaus peb nov tej xwm nuav, peb tej teg tsaug leeg tsaa tsi taug. Peb ntshai heev ibce mob lwj ntsuav ib yaam le tug quaspuj kws mob plaab yug mivnyuas.25Peb tsi muaj peevxwm tawm moog rua tom tej ntug zog, lossis taug kev moog rua qhovtwg le, rua qhov peb cov yeebncuab yeej npaaj rawv tog tua peb xwb, ua rua peb ntshai kawg le."26Tug Tswv has rua nwg tsaav tuabneeg tas, "Mej ca le npua ntaub tsaaj hab dlaa qhov tshauv. Quaj kua muag ndlwg lawg ib yaam le mej quaj mej tug tub kws mej hlub tuag, rua qhov tuab ntsais muag xwb, yeebncuab tub tuaj tua mej lawm.27Yelemis, koj ca le sim kuv tsaav tuabneeg ib yaam le koj sim tooj sim hlau, saib puab yog tuabneeg zoo le caag.28Puab yog tuabneeg ntxeev sab, tawv ncauj hab puab tawv npaum nkaus le tej tooj hab tej hlau. Puab yog tuabneeg tsi ncaaj hab nyam nkawg xaiv rua nuav rua u.29Lub yeejvub yeej kub kawg lawm, tabsis tej quav tooj quav hlau tseem tsi yaaj hab ndlwg tawm le. Txawm yog kuv muab kuv tsaav tuabneeg nchuav dlua los yuav tsi muaj nqes dlaabtsi, rua qhov tseem muaj cov tuabneeg ua phem nrug puab nyob.30Suavdlawg yuav hu puab has tas, yog tej quav tooj quav hlau kws tsi muaj nqes, rua qhov kuv kws yog tug Tswv tso puab tseg lawm."


  


  Yelemis 7


  Yelemis Qhuab Qha huv Lub Tuamtsev


  1-3Tug Tswv kuas kuv moog rua ntawm lub roojvaag kws moog rua huv lub Tuamtsev, qhov chaw kws cov Yudas tuaj pehawm tug Tswv. Tug TSWV kuas kuv sawv ntawm roojvaag qha tug Tswv kws yog cov Yixalayees tug Vaajtswv kws muaj Fwjchim Luj kawg nkaus tej lug rua puab has tas, "Mej ca le tso plhuav mej lub neej qub hab mej tej num tsi zoo kws mej ua tseg, hab tig lug ua lub neej tshab, kuv txhaj yuav pub mej nyob ntawm nuav.4Mej tsi xob ntseeg luas tej lug kws dlaag has tas, 'Peb dlim lawm! Ntawm nuav yog tug Tswv lub Tuamtsev, ntawm nuav yog tug Tswv lub Tuamtsev, ntawm nuav yog tug Tswv lub Tuamtsev!'5"Mej ca le tso plhuav mej lub neej qub hab tej num tsi zoo kws mej ua tseg, ib leeg ua ncaaj rua ib leeg.6Tsi xob quabyuam lwm tsaav tuabneeg, cov mivnyuas ntsuag hab tej puj ntsuag. Tsi xob tua tej tuabneeg tsi muaj txim kws nyob huv mej lub tebchaws. Tsi xob pe luas tej vaajtswv, rua qhov tej ntawd yuav ua rua mej raug kev puamtsuaj.7Yog mej ua lub neej tshab, kuv txhaj yuav pub mej nyob huv lub tebchaws kws kuv muab rua mej cov yawmkoob ua puab tug moog ibtxhis lawm.8"Mej sim saib, mej tsuas ca sab rua tej lug dlaag ntxag xwb.9Mej ua tubsaab, tua tuabneeg, ntxag luas quaspuj luas quasyawg, dlaag twv ntuj twv teb, tua tsaj fij rua Npa-aas hab pe luas tej vaajtswv kws mej yeej tsi tau pe dlua le.10Mej ua tej kws kuv ntxub los mej tseem muaj plhus tuaj sawv taabmeeg kuv huv lub Tuamtsev hab khaav has tas, 'Peb tub dlim lawm!'11Mej xaav has tas, kuv lub Tuamtsev yog qhov chaw rua tej tubsaab tuaj nkaum nua los? Kuv tub pum tej kws mej ua taag lawm.12Mej ca le moog rua peg lub nroog Silaus hab saib lub chaw kws yaav taag lug kuv xaiv tseg ua thawj lub chaw rua suavdlawg pehawm kuv, saib zoo le caag lawm. Kuv ua rua lub nroog ntawd puamtsuaj taag, tub yog vim kuv tsaav tuabneeg Yixalayees ua kev phem kev qas.13Mej tau ua tej kev txhum kws kuv has ntawd lawm. Txawm yog kuv ntuag mej ntau zag lawm los mej tsi noog kuv has le, hab thaus kuv hu mej los mej tsi teb,14yog le ntawd, kuv yuav rhuav lub Tuamtsev kws mej ca sab rua ib yaam le kuv rhuav lub nroog Silaus lawm. Thaaj chaw kws kuv muab rua mej cov yawmkoob hab mej nuav, kuv yuav muab rhuav ib yaam le kuv rhuav lub nroog Silaus hab.15Kuv yuav ntab mej tsiv ntawm kuv moog, ib yaam le kuv ntab mej cov kwvtij Yixalayees tawm moog lawm. Kuv yog tug Tswv kws has le ntawd."


  Cov Tuabneeg tsi Noog Lug


  16Tug Tswv has tas, "Yelemis, koj tsi xob thov kuv paab cov tuabneeg nuav. Koj tsi xob quaj hab thov kuv cawm puab; tsi xob thov kuv zaam txim rua puab, rua qhov kuv yuav tsi noog koj tej lug thov.17Koj tsi pum tej kws puab taabtom ua nyob huv cov Yudas tej nroog, hab tom tej kev kws nyob huv lub nroog Yeluxalees los?18Tej mivnyuas moog khaws tawg, cov txivneej rauv tawg, cov quaspuj ntse moov nplej puab ncuav cub coj moog fij rua tug mlom quaspuj kws hu ua "Nam Vaajntxwv Ntuj; puab muab cawv laub fij rua luas lwm tug vaajtswv ua rua kuv chim.19Tabsis kuv puas yog tug kws chim? Puab txhaj yog cov kws chim hab poob ntsejmuag."20Yog le ntawd, kuv yog tug Tswv kws kaav ib puas tsaav yaam, yuav laub kuv txujkev chim lug rua lub Tuamtsev nuav. Kuv yuav laub rua sau tej tuabneeg, tej tsaj txhu, tej ntoo hab tej qoobloo. Kuv txujkev chim zoo ib yaam le lub cub tawg kws tsi muaj leejtwg yuav tua tau.21"Kuv tsaav tuabneeg, tej tsaj kws mej coj tuaj tua hlawv fij rua kuv, muaj ibtxha mej muab hlawv taagnrho fij rua sau lub thaaj hab muaj ibtxha mej noj tau. Txawm yog txuj kevcai txwv tsi pub noj los kuv kws yog tug TSWV has tas, mej noj tau!"22Thaus kuv coj mej cov yawmkoob tsiv nraag tebchaws Iziv lug, kuv tsi tau has txug tej tsaj kws puab coj tuaj tua hlawv fij lossis lwm yaam khoom fij le.23Tabsis kuv has kuas puab noog kuv lug, kuv txhaj yog puab tug Vaajtswv hab puab txhaj yog kuv tsaav tuabneeg. Kuv has kuas puab coj lawv le kuv tej lug, puab lub neej txhaj yuav vaammeej.24Tabsis puab tsi noog kuv has lossis tsi quavntsej kuv tej lug le. Puab tawv ncauj hab ua lawv le puab lub sab phem qha puab. Vim le ntawd, puab txhaj ua phem zuj zug hab ua tsi tau zoo le lawm.25Txij nub kws mej cov yawmkoob tsiv nraag tebchaws Iziv lug txug nwgnuav, kuv khaiv kuv cov tubkhai kws yog cov cev kuv lug tuaj cevlug rua mej tsi tu ncua le.26Tabsis mej tsi quavntsej lossis tsi noog puab tej lug qha. Mej seem hajyam tawv ncauj hab ntxeev sab ua phem tshaaj mej cov yawmkoob.27"Yog le ntawd Yelemis, koj yuav pav tej lug nuav rua kuv tsaav tuabneeg, tabsis puab yuav tsi noog koj has; koj hu puab tabsis puab yuav tsi teb.28Koj yuav has rua puab tas, puab yog tsaav tuabneeg kws tsi noog tug Tswv kws yog puab tug Vaajtswv lug, txawm yog kuv rau txim rua puab los puab tsi zeem le. Puab tsi ca sab rua kuv, tsi muaj leejtwg has txug kuv le lawm.


  Cov Yudas Ua Kev Txhum huv Lub Haav Hinoos


  29"Cov tuabneeg kws nyob huv lub nroog Yeluxalees, mej ca le quaj ntsuag; mej ca le txav mej tej plaubhau hab coj moog povtseg, ca le moog hu zaaj nkauj quaj ntsuag sau tej ncov roob, rua qhov kuv kws yog tug Tswv chim rua mej, kuv txhaj tso kuv tsaav tuabneeg tseg lawm.30"Cov Yudas ua phem ua qas kawg le. Puab muab puab tej mlom kws kuv ntxub coj tuaj tso rua huv kuv lub Tuamtsev, ua rua lub Tuamtsev tsi huv lawm.31Puab tseem teeb tau ib lub thaaj hu ua Taufes rua huv lub Haav Hinoos, ua chaw rua puab coj puab tej tub tej ntxhais moog tua hlawv fij. Tabsis kuv tsi tau kuas puab ua le ntawd, kuv tsi tau xaav txug tej ntawd le.32Yog le ntawd, muaj ib nub suavdlawg yuav tsi hu has tas Taufes lossis lub Haav Hinoos lawm, tabsis yuav hu ua lub Haav Tua Tuabneeg. Luas yuav coj tej tuabneeg tuag tuaj log rua ntawd, rua qhov tsi muaj chaw log tuag lawm.33Tej noog hab tej tsaj nruab nraag yuav lug noj tej cev tuag ntawd, hab tsi muaj leejtwg yuav lawv tej tsaj ntawd tsiv.34Lub tebchaws ntawd yuav ua suabpuam. Kuv yuav ua kuas tej suab raaj suab qeej kws nrov lomzem hab kev noj tshoob haus kug huv cov Yudas tej nroog hab huv lub nroog Yeluxalees tej kev ntsag moog.


  


  Yelemis 8


  1"Lub sijhawm ntawd luas yuav tuaj khawb cov Yudas tej vaajntxwv, tej numtswv, cov povthawj, cov cev kuv lug hab cov pejxeem kws nyob huv lub nroog Yeluxalees tej pobtxhaa tawm huv puab tej qhov ntxaa moog.2Tsimnyog sau tej pobtxhaa ntawd coj moog log, tabsis luas muab puab tej pobtxhaa tso pawg lug rua sau npoo aav ib yaam le tej quav nyuj. Luas yuav muab tej pobtxhaa ntawd tso rua lub nub, lub hli hab tej nubqub zab, yog lub nub lub hli hab tej nubqub kws puab teev, puab pe, puab moog tuavxaam hab puab nyam.3Cov tuabneeg kws seem ntawm tsaav tuabneeg kws ua phem ua qas nuav, puab nyob ntawm tej chaw kws kuv ntab puab moog nyob, puab yuav ntshaw tuag tshaaj ntshaw ua neej nyob. Kuv yog tug TSWV kws muaj Fwjchim Luj kawg nkaus has le ntawd."


  Kev Txhum hab Kev Rau Txim


  4Tug Tswv kuas kuv has rua nwg tsaav tuabneeg has tas, "Tug tuabneeg kws qaug lawm txawm yuav tsi sawv le los? Tug tuabneeg kws yuam kev lawm txawm yuav tsi thim rov lug le los?5Kuv tsaav tuabneeg, vim le caag mej tsiv ntawm kuv moog, mej txawm tsi tig rov lug cuag kuv le lawm? Mej nyam mej tej mlom heev, mej txhaj tsi rov lug cuag kuv.6Kuv ua tuab zoo noog, tabsis mej tsi has tej lug tseeb le. Mej cov tsi muaj ib tug kws txawj tu sab rua nwg tej kev txhum; mej cov tsi muaj ib tug nug has tas, 'Kuv ua txhum dlaabtsi?' Mej txhua tug nyag ua lawv le nyag lub sab nyam ib yaam le tug neeg kws dlha too hauv quas li moog rua huv tshaav rog.7Txawm yog tej noog paag hawv los tub paub lub caij kws yaa rov lug rua ntawm nwg lub chaw; tej nquab, tej luv hab tej noog dlej los tub paub lub caij tsiv. Tabsis kuv tsaav tuabneeg, mej tsi paub txuj kevcai kws kuv muab rua mej coj le?8Mej yuav ua le caag has tau tas, mej yog tuabneeg txawj ntse hab mej paub kuv tej kevcai zoo? Mej saib, cov sau kevcai tub muab tej kevcai hloov lawm!9Mej tej tuabneeg txawj ntse yuav raug kev txaajmuag, puab yuav ntshai hab raug nteg moog; puab tub tsi leeg paub kuv tej lug, yuav ua le caag has tas puab muaj tswvyim?10Yog le ntawd, kuv yuav muab puab tej teb rua lwm tug, hab yuav muab puab tej quaspuj rua lwm tug txivneej yuav. Cov tuabneeg ntawd, tsi has tej numtswv lossis tej pejxeem, txhua tug puavleej ua tsi ncaaj kuas puab npluanuj. Txawm yog cov cev kuv lug hab cov povthawj los ua tsi ncaaj rua cov pejxeem ib yaam nkaus.11Puab suav has tas, kuv tsaav tuabneeg tej qhov txhaab tsuas yog kus mivntsiv xwb. Puab txhaj has tas, 'Zoo lawm lauj!' Tabsis qhov tseeb tag, yeej tsi tau zoo le.12Kuv tsaav tuabneeg, mej tsi txaajmuag rua tej kev phem kev qas kws mej ua le los? Mej tsi paub txaajmuag le; mej tub tsi paub has tas, ua le ntawd mej yuav poob ntsejmuag. Yog le ntawd, mej txhaj poob ntsejmuag le lwm tug kws tub poob ntsejmuag lawm; thaus kuv rau txim rua mej, yog nub kawg rua mej lawm. Kuv yog tug TSWV kws has le ntawd.13"Kuv xaav sau kuv tsaav tuabneeg ib yaam le tug kws nwg sau nwg tej qoob; tabsis puab zoo ib yaam le tsob txiv maab hab tsob txiv ncuav pas kws tsi txi txiv; txawm yog tej nplooj tub qhuav hab zeeg taag lawm los kuv yuav ca lwm tsaav tuabneeg tuaj txeeb lub tebchaws nuav."14Tug TSWV tsaav tuabneeg sis nug has tas, "Peb tseem yuav nyob le nuav tog ua dlaabtsi? Peb ca le tsiv moog rua huv tej nroog kws muaj ntsaa yeej hab tuag rua ntawd. Tug Tswv kws yog peb tug Vaajtswv yeej pum zoo ca peb tuag. Tug Tswv muab tshuaj muaj taug rua peb haus, vim peb ua txhum rua nwg lawm.15Peb nrhav kev thaajyeeb, tabsis tsi tau ib qhov zoo le; peb nrhav kev khu mob, tabsis tau kev txhawj kev ntshai xwb.16Peb cov yeebncuab tub tuaj nyob txhij huv lub nroog Daas lawm; hab peb nov puab tej neeg tshuab zum zawg. Thaus puab cov neeg hee ua rua peb lub tebchaws tseeg nkawg. Peb cov yeebncuab tuaj rhuav peb lub tebchaws hab txhua yaam kws nyob huv, peb lub nroog hab cov tuabneeg kws nyob huv kuas puamtsuaj huv tuabsi."17Tug Tswv has tas, "Mej tsaa qhovmuag saib, kuv yuav tso ib cov naab muaj taug lug rua huv mej; cov naab ntawd yuav tum mej, mej yuav ntxag tsi tau le."


  Yelemis Quaj Ntsuag rua Nwg Tsaav Tuabneeg


  18Kuv txujkev quaj ntsuag khu tsi tau le; mob kuv lub sab kawg.19Mej noog saib! Kuv nov kuv tsaav tuabneeg lub suab quaj thoob plawg lub tebchaws. "Tug Tswv tsi nyob sau roob Xi-oos lawm los? Tug vaajntxwv kws kaav Xi-oos tsi nyob lawm los?" Tug Tswv kws yog puab tug Vaajntxwv teb has tas, "Vim le caag mej pe mej tej mlom hab nyo taubhau hawm lwm tsaav tuabneeg tej vaajtswv kws tsi muaj qaabhau ua rua kuv chim?"20Tej tuabneeg quaj has tas, "Lub caij ntuj kub tub xaus hab lub caij sau qoobloo los tub dlhau lawm, tabsis peb tseem tsi tau dlim."21Kuv lub sab quaj ntsuag, vim kuv cov tuabneeg raug puamtsuaj lawm; kuv quaj tu sab nrho ua rua kuv ibce txhaav taag.22Txawm tsi muaj tshuaj nyob huv cheebtsaam Nkile-as le los? Txawm tsi muaj kws khu mob nyob qhov ntawd le los? Vim le caag, tsi muaj leejtwg khu kuv tsaav tuabneeg kuas zoo mob le?


  


  Yelemis 9


  1Kuv xaav kuas kuv lub taubhau yog lub qhov dlej txhawv, hab ca kuv ob lub qhovmuag ua cav dlej rua kua muag ndlwg; kuv txhaj tau quaj taag nub taag mo rua kuv tsaav tuabneeg kws raug luas tua tuag.2Kuv xaav kuas muaj ib lub chaw rua kuv nyob tom taj suabpuam; kuas kuv nyob nrug dleb kuv tsaav tuabneeg. Puab txhua tug yog tuabneeg tsi ncaaj hab yog tuabneeg ntxeev sab.3Puab nyam has lug dlaag; puab tsi has lug tseeb, tabsis puab has lug dlaag thoob tebchaws. Tug TSWV has tas, "Kuv tsaav tuabneeg ua kev phem kev qas ib yaam taag ib yaam tuaj; hab puab tsi leeg paub has tas kuv yog puab tug Vaajtswv."4Txhua tug yuavtsum ceevfaaj nwg tug phoojywg; hab tsi muaj leejtwg ntseeg nwg tug kwvtij sab; rua qhov tej kwvtij puavleej has lug dlaag ib yaam le Yakhauj, hab txhua tug puavleej txobthuam nwg tej phoojywg.5-6Puab txhua tug ua tsi ncaaj rua puab tej phoojywg; hab tsi muaj ib tug has lug tseeb le; puab cob puab tug nplaig kuas has lug dlaag, hab tsi tso puab tej kev txhum tseg. puab ua kev phem ib yaam taag ib yaam tuaj, hab ib leeg dlaag ib leeg. Tug Tswv has tas, nwg tsaav tuabneeg tso nwg tseg lawm.7Vim le nuav tug Tswv kws muaj Fwjchim Luj kawg nkaus txhaj le has tas, "Kuv tsaav tuabneeg ua phem ua qas heev, kuv yuav ua le caag rua puab? Kuv yuav sim puab, kuv yuav muab kuv tsaav tuabneeg nchuav dlua tshab ib yaam le nchuav nyaj.8Puab tug nplaig zoo ib yaam le xibxub vug kws tua tuabneeg tuag, puab has lug dlaag ntxag xwb. Txhua tug ua txuj has lug zoo rua tej tuabneeg zej zog, tabsis yog puab cuab muv tog luas xwb.9Kuv yuav tsi rau txim rua puab vim tej kws puab ua ntawd los? Kuv yuav tsi ua pauj tsaav tuabneeg kws ua le nuav los? Kuv yog tug Tswv kws has le ntawd."10Yelemis has tas, "Kuv yuav quaj ntsuag rua tej hauv roob, hab quaj rua tej tshaav zaub, rua qhov tej ntawd qhuav taag lawm, hab tsi muaj leejtwg taug kev hlaa qhov ntawd le. Tsi nov tej tsaj nyeg ua suab saab qhovtwgle. Tej noog hab tej tsaj qus los tsiv taag lawm.11Tug Tswv has tas, "Kuv yuav ua kuas lub nroog Yeluxalees puamtsuaj taag, hab ca ua chaw rua tej maa nyob; tej nroog huv tebchaws Yudas yuav ua suabpuam tsi muaj tuabneeg nyob."12Kuv nug has tas, "Tug Tswv, vim le caag lub tebchaws nuav yuav qhuav ua suabpuam taag hab tsi muaj tuabneeg taug kev hlaa qhov ntawd le lawm? Leejtwg txhaj yuav txawj ntse hab totaub tej nuav? Koj yuav qha rua leejtwg kuas nwg moog pav rua lwm tug?"13Tug Tswv teb has tas, "Tej nuav tshwmsim, tub yog vim kuv tsaav tuabneeg tso kuv tej lug kws kuv qha rua puab tseg lawm. Puab tsi noog hab tsi ua lawv le kuv tej lug.14Tabsis puab tawvncauj hab moog pe tej mlom Npa-aas ib yaam le puab cov yawmkoob qha puab pe.15Yog le ntawd, koj ca le saib tej kws kuv kws yog cov Yixalayees tug Vaajtswv kws muaj Fwjchim Luj kawg nkaus yuav ua, kuv yuav muab nroj ab rua kuv tsaav tuabneeg noj hab muab tshuaj muaj taug rua puab haus.16Kuv yuav muab puab ntab moog nrug lwm tsaav tuabneeg kws puab hab puab cov yawmkoob tsi tau paub hab tsi tau pum dlua nyob. Hab kuv yuav ca yeebncuab tuaj tawmtsaam puab moog txug nub kws muab puab rhuav puamtsuaj taag."


  Cov Tuabneeg huv Yeluxalees Thov Paab


  17Tug Tswv kws muaj Fwjchim Luj kawg nkaus has tas, "Mej xaav saib yuav muaj dlaabtsi tshwm lug! Ca le hu cov quaspuj kws txawj nyav tuaj nyav hab hu cov quaspuj kws txawj hu nkauj quaj ntsuag tuaj hu nkauj."18Tej tuabneeg has tas, "Ca le kawgkag hu puab tuaj hu nkauj hab nyav rua peb noog, kuaspebkuamuag ndlwg si laim huv peb qhovmuag lug ibyaamle dlej."19Mej noog tej suab quaj huv lub nroogXi-oos: "Peb raug puamtsuaj lawm lauj! Peb poob ntsejmuag kawg le! Peb ca le tawm huv peb lub tebchaws moog; peb tej vaaj tse luas tub muab rhuav pob puag taag lawm."20Kuv has tas, "Mej cov quaspuj, ca le noog tug Tswv has hab ua tuab zoo noog nwg tej lug, qha mej tej ntxhais kuas txawj nyav, hab qha mej tej phoojywg kuas txawj hu nkauj quaj ntsuag.21Kev tuag tub nkaag ntawm peb tej qhovrais lug rua huv peb tej vaaj tse, hab txav peb tej mivnyuas kws taabtom ua si ntawm tej kev hab tej tub hluas kws ncig tom tej kab tej khw lawm."22"Tej tuabneeg tuag pawg lug rua txhua qhov chaw, ib yaam le tej quav nyuj tom tej nraag, hab ib yaam le tej naab nplej kws cov tuabneeg hlais nplej ua poob tsi muaj leejtwg sau. Tej lug nuav yog tug Tswv kuas kuv has."23Tug Tswv has tas, "Cov tuabneeg txawj ntse tsi xob khaav puab tej tswvyim, lossis cov tuabneeg muaj zug tsi xob khaav puab tug zug, lossis cov tuabneeg npluanuj tsi xob khaav puab tej nyaj txag.24Yog leejtwg xaav khaav, nwg yuavtsum khaav has tas nwg paub hab totaub kuv, rua qhov kuv txuj kev hlub nyob moog ibtxhis, kuv ua ncaaj hab has tseeb xwb. Tej nuav yog tej kws hum kuv sab. Kuv yog tug TSWV kws has le ntawd."25-26Tug Tswv has tas, "Tub txug lub sijhawm kws kuv yuav rau txim rua cov Iziv, cov Yudas, cov Edoos, cov Amoos, cov Mau-am hab cov tuabneeg kws nyob tom taj suabpuam kws pheej nyam txav plaubhau tuab tuab lu. Cov tuabneeg ntawd puavleej ua kevcai txav, tabsis puab tsi ua lawv le kuv tej lug cog tseg. Cov tuabneeg ntawd hab cov Yixalayees puavleej tsi ua lawv le kuv tej lug cog tseg."


  


  Yelemis 10


  Vaajtswv hab Mlom


  1Cov Yixalayees, mej ca le noog tej lug kws tug TSWV has rua mej.2Nwg has tas, "Mej tsi xob ua kev phem kev qas ib yaam le lwm tsaav tuabneeg ua; tsi xob ca tej xwm kws tshwmsim sau nruab ntug ua rua mej xaav tsi thoob, txawm yog lwm tsaav tuabneeg ntshai tej ntawd los xij.3Cov tuabneeg ntawd tej kev ntseeg tsi muaj qaabhau dlaabtsi; puab moog txav ntoo huv haav zoov lug rua cov kws txua ntoo muab cuabyeej txua4hab muab nyaj muab kub lug vuam rua. puab muab ntsa hlau ntsa kuas tsi xob qaug.5Tej mlom ntawd zoo ib yaam le tej mojzeeg kws luas dlai rua tom tej teb dlib; tej mlom ntawd tsi txawj has lug; luas yuavtsum nqaa tej mlom ntawd, rua qhov tej mlom ntawd tsi txawj moog kev. Mej tsi xob ntshai tej mlom ntawd, rua qhov mlom ua tsi tau phem rua mej hab paab tsi tau mej.6Tug Tswv, tsi muaj leejtwg yuav zoo npaum le koj; koj yog tug muaj zug luj zug nchaav, koj lub koob lub npe nrov nchaa moo lug hab muaj fwjchim heev.7Tug Vaajntxwv kws kaav txhua tsaav tuabneeg, leejtwg txhaj tsi kaam fwm koj? Koj yog tug kws tsimnyog peb fwm; txhua tsaav tuabneeg tej tuabneeg txawj ntse lossis puab tej vaajntxwv tsi muaj ib tug zoo npaum le koj.8Puab cov ntawd puavleej ruag hab tsi thoob tsib. Tej mlom ntawd yog ntoo xwb, qha tsi tau dlaabtsi rua mej.9Puab muab tej nyaj kws coj timXapees tuaj, hab cov kub kws coj huv tebchaws Ufas lug vuam tej mlom ntawd. Tej mlom ntawd puavleej yog cov tuabneeg kws txawj nchuav nyaj nchuav kub hab txawj txua ntoo txua xwb; puab muab tej rig tsho ntaub xav hab ntaub tsaamxem rua tej mlom ntawd naav, tej ntaub ntawd yog cov tuabneeg kws txawj ntus ntaub ntus xwb.10Tabsis tug Tswv, koj yog tug Vaajtswv tseeb; koj yog Vaajtswv tug kws muaj sa nyob hab yog tug vaajntxwv kws nyob moog ibtxhis. Thaus koj chim lub nplajteb ua zug koog; txhua tsaav tuabneeg tiv tsi taug koj txuj kev chim.11(Mej yuavtsum qha rua puab has tas, "Tej mlom ntawd tsi yog cov kws tsim lub nplajteb hab lub ntuj; tej mlom ntawd yuav puamtsuaj taag; hab yuav tsi muaj nyob huv lub nplajteb nuav lawm.)


  Zaaj Nkauj Qhuas Vaajtswv


  12Tug Tswv tsim lub nplajteb lug ntawm nwg lub fwjchim; nwg tsim lub qaab ntuj lug ntawm nwg lub tswvyim, hab nthuav lub ntuj lug ntawm nwg txuj kev txawj ntse.13Thaus tug Tswv has rua tej dlej sau nruab ntug, ces tej dlej ntawd txawm nrov nroo ntwg; nwg ua kuas muaj fuab tsaus nti tim qaab ntug lug. Nwg ua kuas muaj tsaglig xub rua thaus naag lug, hab tso cua huv nwg lub txhaab tuaj ntsawj.14Tuabneeg txhua tug puavleej ruag hab tsi muaj kev txawj ntse; cov tuabneeg nchuav mlom yuav raug txaajmuag, rua qhov tej mlom kws puab nchuav tsi caj sa hab cuav xwb.15Tej mlom ntawd tsi muaj nqes hab tsimnyog raug thuam; thaus tug Tswv txav txim rua puab, puab yuav puamtsuaj taag.16Yakhauj tug Vaajtswv tsi zoo le tej mlom ntawd; nwg yog tug kws tsim ib puas tsaav yaam, hab nwg yog tug xaiv cov Yixalayees ua nwg tsaav tuabneeg. Nwg lub npe hu ua tug TSWV kws muaj Fwjchim Luj kawg nkaus.


  Cov Yudas Raug Ntab Tawm


  17Cov tuabneeg kws nyob huv lub nroog Yeluxalees, luas tuaj vij mej lawm! Mej ca le sawbsim mej tej khoom.18Tug Tswv yuav ntab mej tawm huv lub tebchaws nuav moog; nwg yuav tso kev txomnyem lug rua mej moog txug nub kws mej puamtsuaj taag tsi tshuav ib tug seem le. Tug TSWV has le ntawd.19Cov tuabneeg kws nyob huv lub nroog Yeluxalees txhaj has tas, "Peb raug mob saab kawg le! Peb tej qhov txhaab yuav khu tsi zoo le. Peb xaav has tas, peb yuav tiv taug tej nuav!20Peb tej tsev ntaub puamtsuaj taag; tej hlua kws nqug los po hab tutaag. Peb tej mivnyuas pluj taag tsi tshuav ib tug nrug peb nyob paab peb tsaa tsevntaub; hab tsi tshuav ib tug paab peb dlai tej ntaub thaiv qhovrais lawm!"21Kuv teb has tas, "Peb cov thawjcoj ruag kawg le; puab tsi thov tug Tswv ua tug coj kev. Tub yog vim le nuav puab txhaj ua tsi tau ib yaam dlaabtsi le, hab peb cov tuabneeg txhaj tsiv moog nyob ua saab ua sua taag lawm.22Mej ca le noog! Muaj ib tsaab xuv tuaj! Yog lub suab ua tsuv ua rog nrov dloog dlaj saab qaumteb tuaj; puab yuav tuaj ua kuas cov Yudas tej nroog ua suabpuam taag ua chaw rua tej maa nyob."23Tug TSWV, kuv paub has tas tsi muaj leejtwg kws nwg rov ua tug tswv kaav nwg; hab tsi muaj leejtwg kws nwg rov tswj nwg lub neej.24Tug Tswv, thov koj ntuag koj tsaav tuabneeg, tabsis thaus koj chim, thov koj tsi xob ua nruj ua tsiv lossis rau txim nyaav rua peb, nyob tsaam peb tuag lawm.25Thov tshem koj txujkev chim moog rua txhua tsaav tuabneeg kws tsi pehawm koj hab cov tuabneeg kws tso koj tseg lawm. Puab tua koj tsaav tuabneeg, puab ua rua peb puamtsuaj, hab ua rua peb lub tebchaws puamtsuaj taag dlu lug lawm.


  


  Yelemis 11


  Yelemis hab tug Tswv Tej Lug Cog Tseg


  1Tug Tswv has rua kuv tas,2"Koj ca le ua tuab zoo noog kuv tej lug cog tseg nuav. Koj moog has rua cov Yudas hab cov tuabneeg kws nyob huv lub nroog Yeluxalees has tas3kuv yog tug TSWV kws yog cov Yixalayees tug Vaajtswv, kuv tau foom tsi zoo rua txhua tug kws tsi coj hab tsi ua lawv le tej lug cog tseg nuav lawm.4Tej lug nuav yog tej kws kuv cog tseg rua puab cov yawmkoob thaus kuv coj puab tawm nraag tebchaws Iziv kws zoo ib yaam le puab nyob huv lub qhovcub nchuav hlau lug. Kuv has kuas puab noog kuv lug hab ua lawv le kuv tej lug saamfwm. Kuv has rua puab tas, yog puab noog kuv lug, puab yuav ua kuv tsaav tuabneeg, hab kuv yuav ua puab tug Vaajtswv.5Ces kuv yuav ua lawv le tej lug kws kuv cog tseg rua puab cov yawmkoob has tas, kuv yuav muab lub tebchaws aav rog hab zoo qoob rua puab kws nwgnuav puab tub tau lawm." Kuv teb tug TSWV has tas, "Kuv yuav ua le ntawd."6Thaus ntawd tug Tswv has rua kuv tas, "Koj ca le moog rua huv cov Yudas tej nroog hab tom tej kev huv lub nroog Yeluxalees. Koj qha kuv tej lug rua puab noog hab kuas puab ua lawv le kuv tej lug cog tseg nuav.7Thaus kuv coj puab cov yawmkoob tawm nraag tebchaws Iziv lug, kuv ntuag puab nyaav kawg kuas puab noog kuv lug hab kuv tseem naj nub ntuag puab lug txug nwgnuav.8Tabsis puab tsi noog hab tsi ua lawv le kuv tej lug le. Puab tseem tawv ncauj hab ua phem ib yaam le qub. Kuv kuas puab ua lawv le kuv tej lug cog tseg, tabsis puab tsi ua. Kuv txhaj rau txim rua puab lawv le tej lug kws kuv has tseg lawm."9Tom qaab ntawd tug TSWV has rua kuv tas, "Cov Yudas hab cov tuabneeg kws nyob huv lub nroog Yeluxalees taabtom tuavhuv tawmtsaam kuv.10Puab rov ua tej kev txhum kws puab cov yawmkoob ua. Puab cov yawmkoob tsi ua lawv le tej lug kws kuv has. Puab pe luas tej vaajtswv. Cov Yixalayees hab cov Yudas rhuav tej lug kws kuv cog tseg rua puab cov yawmkoob lawm.11Yog le ntawd, kuv kws yog tug Tswv txhaj qha rua puab has tas, kuv yuav tso kev puamtsuaj lug raug puab hab puab yuav tsiv tsi dlim le. Thaus puab thov kuv paab, kuv yuav tsi noog puab tej lug thov.12Thaus ntawd, cov Yudas hab cov tuabneeg kws nyob huv lub nroog Yeluxalees yuav moog thov tej vaajtswv kws puab teev hab pe kuas paab puab. Tabsis thaus kws kev puamtsuaj tuaj ti puab lawm, tej vaajtswv ntawd yuav paab tsi tau puab le.13Cov Yudas tej mlom ntau npaum nkaus le puab tej nroog, hab cov tuabneeg kws nyob huv lub nroog Yeluxalees teeb thaaj teev tug mlom Npa-aas kws phem qas ntau npaum nkaus le tej kev huv lub nroog.14Yelemis, koj tsi xob thov kuv paab cov tuabneeg nuav. Thaus puab raug kev txomnyem, puab thov kuv paab, kuv yuav tsi noog puab tej lug."15Tug Tswv has tas, "Cov tuabneeg kws kuv hlub taabtom ua phem ua qas. Puab muaj cai tuaj huv kuv lub Tuamtsev ua dlaabtsi? Puab xaav has tas, puab tuaj coglug' hab muab tsaj tua hlawv fij, ces puab txawm yuav dlim kev puamtsuaj nua los? Hab puab yuav muaj kev zoo sab nua los?16Muaj ib zag kuv hu has tas, puab yog tsob txiv ntoo roj kws muaj nplooj tsaus nti hab txi txiv zoo nkauj kawg; tabsis nwgnuav kuv yuav muab suavtawg hlawv tej nplooj kuas kub nyab cig nrov nroo ntwg cuag xub nroo hab muab tej ceg luv huv tuabsi.17"Kuv yog tug Tswv kws muaj Fwjchim Luj kawg nkaus, yog tug kws cog cov Yixalayees hab cov Yudas; tabsis nwgnuav kuv has rua puab tas, kuv yuav tso kev puamtsuaj lug raug puab. Puab rov ua rua puab raug kev puamtsuaj, rua qhov puab ua txhum; puab tua tsaj fij rua Npa-aas txhaj ua rua kuv chim."


  Puab Tuavhuv Tua Yelemis


  18Tug TSWV qha rua kuv paub has tas, kuv cov yeebncuab tuavhuv yuav tua kuv.19 Thaus tug Tswv tsi tau qha rua kuv paub, kuv zoo ib yaam le tug mivnyuas yaaj kws luas yuav caab moog tua. Kuv tsi paub has tas luas tub tuavhuv yuav ua phem rua kuv. Luas has tas, "Peb ca le muab tsob ntoo kws tseem khov kho ntawd ntuv povtseg; ca le muab nwg tua kag, txhaj tsi muaj leejtwg ncu txug nwg le lawm."20Kuv thov tug TSWV has tas, "Tug Tswv kws muaj Fwjchim Luj kawg nkaus, koj yog tug kws txav txim ncaaj nceeg; koj paub tuabneeg lub sab hab tej kev xaav. Kuv thov koj ua pauj cov tuabneeg ntawd rua kuv pum ntsoov, rua qhov kuv tub muab kuv rooj plaub tso rua koj has lawm."21Cov tuabneeg Anathaus xaav muab kuv tua povtseg, puab has rua kuv tas, yog kuv pheej cev tug TSWV tej lug, puab yuav muab kuv tua povtseg.22Yog le ntawd, tug Tswv kws muaj Fwjchim Luj kawg nkaus has tas, "kuv yuav rau txim rua puab txhua tug! Puab tej tub hluas yuav raug nav ntaaj nav rag tuag; puab tej mivnyuas yuav tuag taag rua kev tshaib kev nqhes.23Kuv tub teem sijhawm tso kev puamtsuaj lug raug cov tuabneeg Anathaus lawm, thaus txug lub sijhawm ntawd, puab yuav tsi dlim ib tug le."


  


  Yelemis 12


  Yelemis Ywg Vaajtswv


  1"Tug Tswv, yog kuv ua plaub rua koj; koj yuav yog tug kws yeej xwb. Tabsis kuv xaav nug koj txug txujkev ncaaj nceeg. Vim le caag cov tuabneeg sab phem tsuas muaj vaammeej zuj zug xwb? Vim le caag cov tuabneeg sab tsi ncaaj ua dlaabtsi los tav?2Koj yog tug cog puab, puab txhaj nrhau caag; puab luj hlub hab tawg paaj txi txiv. Puab naj nub has koj lub npe, tabsis puab lub sab tsi npuab koj.3Tabsis tug Tswv, koj paub kuv zoo; koj pum ntsoov tej kws kuv ua hab paub has tas, kuv hlub koj npaum le caag. Thov koj ntab cov tuabneeg sab phem nuav moog ib yaam le tug yaaj kws luas caab moog tua; koj zuv rawv puab moog txug thaus luas muab puab tua lawm.4Yuav ca peb lub tebchaws qhuav, hab tej nroj tsuag huv peb tej laj teb ntsws moog txug thaus twg? Tej tsaj hab tej noog tuag taag vim tej kev phem kev qas kws peb cov tuabneeg ua; puab has tas, 'Vaajtswv yeej tsi paub tej kws peb ua.'"5Tug Tswv has tas, "Yelemis, yog koj nrug cov tuabneeg nuav sis tw, koj tub qaug zug lawm koj yuav ua le caag nrug neeg sis tw dlha? Yog has tas koj tub tsi tau luag nyob huv tej taj nraag nuav, koj yuav ua le caag tau luag nyob huv lub haav zoov ntawm ntug dlej Yauladees?6Txawm yog koj tej kwvtij hab koj tsev tuabneeg los ntxeev sab rua koj; puab ua ib nqaag tawmtsaam koj. Txawm yog puab yuav has lug zoo npaum twg rua koj los koj tsi xob tso sab rua puab."


  Tug Tswv Nyuaj Sab rua Nwg Tsaav Tuabneeg


  7Tug Tswv has tas, "Kuv tso cov Yixalayees tseg lawm; kuv tsi leeg paub tsaav tuabneeg kws kuv xaiv. Kuv muab tsaav tuabneeg kws kuv hlub cob rua puab cov yeebncuab teg.8Tsaav tuabneeg kws kuv xaiv ntxeev sab rua kuv; puab nyooj rua kuv ib yaam le tug tsuv ntxhuav nyooj huv haav zoov; vim le ntawd kuv txhaj ntxub puab.9Tsaav tuabneeg kws kuv xaiv zoo ib yaam le tug noog kws tej dlaav yaa txhua phaab tuaj muab. Ca le hu tej tsaj qus tuaj nrug noj!10Ntau tug numtswv txawv tebchaws tuaj rhuav kuv lub vaaj txiv maab puamtsuaj taag; puab tuaj tsuj kuv tej teb ua lwj ua lam; puab ua rua lub tebchaws kws kuv hlub ua suabpuam taag.11Puab ua rua kuv lub tebchaws nyob qhuav nkuag ca; lub tebchaws quaj saib ntsoov kuv; thoob plawg lub tebchaws ua suabpuam taag, tsi muaj leejtwg quavntsej le.12Cov tuabneeg fuab noj fuab haus tuaj nyob puv nkaus sau tej roob suabpuam. Kuv txhaj tso kev tsuv kev rog tuaj rhuavlub tebchaws kuas puamtsuaj taag; tsi muaj leejtwg tau nyob kaaj sab lug le.13Kuv tsaav tuabneeg cog nplej, tabsis puab sau tau txhauv xwb; puab rau sab ua num, tabsis puab tsi tau ib yaam dlaabtsi le. Tub yog vim kuv txujkev chim, puab txhaj tsi muaj qoob sau."


  Tug Tswv Coglug rua Tej Tebchaws Nyob Ibncig Yixalayees


  14Tug Tswv has tas, "Kuv muaj lug yuav has rua tej tsaav tuabneeg kws nyob ibncig cov Yixalayees lub tebchaws kws ua rua lub tebchaws kws kuv muab rua cov Yixalayees puamtsuaj lawm. Kuv yuav tshem cov tuabneeg sab phem ntawd tawm huv puab tej tebchaws moog ib yaam le luas dlob nroj povtseg, hab kuv yuav cawm cov Yudas kuas dlim ntawm puab cov yeebncuab teg.15Tabsis tom qaab kws muab puab tshem tawm lawm, kuv yuav rov hlub puab. Kuv yuav coj txhua tsaav tuabneeg rov moog nyob huv puab tej tebchaws.16Yog puab ntseeg hab ua lawv le kuv tsaav tuabneeg txuj kevcai kawg sab kawg ntsws, hab tuav kuv lub npe coglug has tas, 'Tug Tswv muaj sa nyob,' ib yaam le puab kuas kuv tsaav tuabneeg tuav Npa-aas lub npe coglug, puab txhaj yuav muaj feem nrug kuv tsaav tuabneeg nyob ua ke hab vaammeej.17Tabsis yog ib tsaav tuabneeg twg tsi noog kuv lug, kuv yuav tshem tsaav tuabneeg ntawd hab ua kuas puab puamtsuaj. Kuv yog tug Tswv kws has le ntawd."


  


  Yelemis 13


  Txuj Hlaab Ntaub Maag


  1Tug TSWV has kuas kuv moog yuav ib txuj hlaab ntaub maag lug sa, tabsis nwg has rua kuv tas, "Koj tsi xob muab raus dlej le."2Yog le ntawd, kuv txhaj moog yuav tau ib txuj hlaab ntaub maag lug sa.3Tug Tswv rov has rua kuv tas,4"Koj ca le moog rua ntawm tug Dlej Efalates hab muab txuj hlaab ntawd zais rua huv ib lub qhov ntawm cov pobzeb."5Kuv txhaj coj txuj hlaab ntawd moog zais ze rua ntawm ntug Dlej Efalates lawv le tug Tswv has rua kuv.6Tau tsi ntev tom qaab nuav, tug Tswv has kuas kuv rov moog muab txuj hlaab ntawm tug dlej Efalates lug.7Yog le ntawd kuv txhaj rov moog, thaus kuv moog txug ntawm qhov chaw kws kuv zais txuj hlaab, kuv pum has tas txuj hlaab tub lwj taag tsi zoo lawm.8Tug TSWV rov has rua kuv tas,9"Qhov nuav yog qha rua koj paub has tas, kuv yuav rhuav cov Yudas hab cov tuabneeg kws nyob huv lub nroog Yeluxalees txuj kev khaavtheeb kuas puamtsuaj taag.10Cov tuabneeg ua phem ua qas nuav tsi noog kuv lug. Puab tawv ncauj hab ua phem ua qas tshaaj yaav taag lug, puab teev hab pe lwm tsaav tuabneeg tej vaajtswv. Yog le ntawd puab yuav zoo ib yaam le txuj hlaab kws lwj taag tsi zoo siv lawm.11Kuv xaav kuas cov Yixalayees hab cov Yudas cog ruaj rua ntawm kuv ib yaam le txuj hlaab kws khi ruaj rua ntawm dluav. Kuv ua le ntawd kuas puab txhaj tau ua kuv tsaav tuabneeg, qhuas kuv hab fwm kuv lub npe; tabsis puab tsi noog kuv lug le."


  Lub Hub Ntim Cawv Txiv Maab


  12Tug Tswv kws yog Vaajtswv has rua kuv tas, "Yelemis, koj has kuas cov Yixalayees ntim cawv txiv maab puv nkaus txhua lub hub. Puab yuav teb koj has tas, puab paub has tas yuavtsum ntim cawv txiv maab kuas puv txhua lub hub.13Koj has rua puab tas, kuv kws yog tug TSWV, kuv yuav muab cawv txiv maab txhaus cov tuabneeg kws nyob huv lub tebchaws nuav, tsi has cov vaajntxwv kws yog Daviv cov xeebntxwv, cov povthawj, cov cev kuv lug, hab cov tuabneeg kws nyob huv lub nroog Yeluxalees moog txug thaus puab qaug cawv huv tuabsi.14Ces kuv yuav muab puab tsoo kuas tawg ib yaam le cov hub sis tsoo tawg, tsi has tug laug lossis tug hluas los yuav tuag taag. Kuv yuav muab puab tua kuas tuag taag, tsi mov tsi tshua lossis tsi hlub puab le."


  Yelemis Ntuag Kuas tsi Xob Khaavtheeb


  15Cov Yixalayees, tug Tswv tub has lawm! Ca le txu fwjchim hab noog nwglug.16Fwm tug Tswv kws yog mej tug Vaajtswv ua ntej kws nwg tsi tau tso kev puamtsuaj lug, hab ua ntej mej kutaw dlawm qaug sau tej roob; ua ntej nwg muab qhov kaaj kws mej xaav tau hloov ua qhov tsaus dlub ncab.17Yog mej tsi noog lug, kuv yuav moog quaj tuabywv nyob ib qho, vim mej txujkev khaavtheeb; kuv yuav quaj tu sab heev, kuas kuv tej kua muag ndlwg si laim, rua qhov tug Tswv tsaav tuabneeg raug luas nteg moog lawm.18Tug Tswv has rua kuv tas, "Koj ca le has kuas vaajntxwv hab nwg nam ca le nqeg sau lub zwmtxwv lug, rua qhov obtug ob lub mom kub tub poob sau obtug taubhau lug lawm.19Tej nroog kws nyob huv tebchaws Yudas saab qaabteb, luas tub tuaj vij taag lawm, tsi muaj leejtwg moog tau rua huv tej nroog ntawd le. Cov Yudas raug nteg huv tuabsi lawm."20Yeluxalees, koj ca le tsaa qhovmuag saib! Koj tej yeebncuab taabtom tuaj saab qaumteb tuaj! Cov tuabneeg kws muab tso rua koj saib kws ua rua koj khaav nyob qhov twg lawm?21Thaus cov tuabneeg kws koj xaav has tas yog koj cov phoojywg tuaj tua yeej koj hab tswjfwm koj, koj yuav has le caag? Yuav mob koj npaum nkaus le tug quaspuj kws taabtom mob plaab yuav yug mivnyuas.22Yog koj nug has tas, "Vim le caag tej xwm nuav txhaj lug raug kuv? Vim le caag luas dlua kuv tej rig tsho ndluag taag hab yuam kuv? Tub vim yog koj ua kev txhum ntau heev.23Tug tuabneeg tawv dlub puas hloov tau nwg dlaim tawv kuas dlawb lossis tug tsuv txaij puas hloov tau kuas tsi xob txaij? Yog has tas, ob yaam kws has nuav hloov tau, tsi taag koj yuav qha, tej tuabneeg sab phem yeej yuav hloov ua tau tuabneeg zoo.24Tug Tswv yuav ua kuas koj tawg ri sua ib yaam le tej quav nyaab kws cov cua tom taj suabpuam ntsawj.25Tug Tswv has tas, tej nuav yog tej kws koj tau. Tej nuav yog tej kws kuv npaaj tseg rua koj, rua qhov koj tau tso kuv tseg hab ca sab rua tej vaajtswv cuav.26Tug Tswv yuav hle koj cev rig tsho kuas koj labqaab hab txaajmuag.27Nwg pum ntsoov koj ua tej kws nwg ntxub. Hab nwg pum ntsoov koj moog pe luas tej vaajtswv sau tej ncov roob hab huv tej taj nraag, ib yaam le tug txivneej kws nyaag nrhw thaam luas tej quaspuj lossis ib yaam le tug txiv neeg xob kws lawv quas ncav tej maum neeg qaab. Cov tuabneeg kws nyob huv lub nroog Yeluxalees, mej puamtsuaj lawm! Thaus twg mej maam le ua tau tuabneeg zoo?"


  


  Yelemis 14


  Ntuj Qhua Teb Nkig


  1Tug Tswv qha rua kuv txug ntuj qhua teb nkig has tas,2"Yudas taabtom quaj ntsuag; nwg tej nroog puamtsuaj taag, nwg tej pejxeem dlaa huv aav hab ntxhuv sab kawg, hab Yeluxalees quaj thov kev paab.3Cov tuabneeg npluanuj khaiv puab tej tubkhai moog nqaa dlej; cov tubkhai moog rua ntawm tej qhov kws khawb tog dlej naag, tabsis tsi muaj dlej; puab nqaa thoob qhuav rov qaab lugtsev puab qaug zug hab ntxhuv sab heev puab txhaj muab ntaub kauvntsejmuag.4Vim tsi muaj naag lug, puab lub tebchaws txhaj qhuav heev, cov tuabneeg ua laj ua teb ntxhuv sab kawg, puab txhaj muab ntaub kauv puab ntsejmuag.5Txawm yog tug maum muaslwj huvhaavzoov kws nyavnyuas yug tau mivnyuas los ca le muab tug mivnyuas tso tseg vim tsi muaj zaub noj.6Tej neeg luav qus sawv sau tej ncov roob kws dlo dlus; hab ua paa txug sav qhe ib yaam le tej maa; tej neeg luav ntawd tsaus muag tsi pum kev vim tsi muaj zaub noj.7Kuv tsaav tuabneeg quaj thov kuv has tas, 'Tug Tswv, txawm yog peb tej kev txhum tawmtsaam peb, los thov koj paab peb lawv le koj tau coglug tseg lawm. Peb tau tso koj tseg ntau zag, peb tau ua txhum rua koj tag.8Tug TSWV, koj yog cov Yixalayees lub chaw vaamkhom; koj yog tug kws paab peb dlim kev puamtsuaj. Vim le caag koj ua ib yaam le tug qhua kws nyob huv peb lub tebchaws, hab ib yaam le tug tuabneeg taug kev kws pw ib mos xwb?9Vim le caag koj zoo ib yaam le tug tuabneeg kws ceeb ib plhaw, hab zoo ib yaam letugtubrog kws paab tsi tau leejtwg le. Tabsis tug TSWV, koj tseem nrug nraim peb! Peb yog koj tsaav tuabneeg, thov koj tsi xob tso peb tseg.'"10Tug TSWV has txug tsaav tuabneeg nuav tas, "Puab nyam tso kuv tseg hab puab tsi tswj puab lub sab le, yog le ntawd, kuv txhaj tsi txaus sab rua puab. Kuv yuav ncu ntsoov puab tej kev txhum hab rau txim rua puab, vim tej kev txhum kws puab ua."11Tug Tswv has rua kuv tas, "Koj tsi xob thov kuv paab cov tuabneeg nuav.12Txawm yog puab yoo mov thov kuv los kuv yuav tsi noog puab tej lug thov; txawm yog puab tua tsaj hab muab nplej tuaj hlawv fij rua kuv los kuv yuav tsi txaus sab rua puab. Kuv yuav tua kuas puab tuag taag rua huv tshaav rog, hab ca puab tuag tshaib tuag nqhes, tuag mob tuagntsaaj."13Kuv has rua tug Tswv has tas, "Tug Tswv kws kaav ib puas tsaav yaam, koj yeej paub has tas cov cev koj lug taabtom has rua suavdlawg tas, yuav tsi muaj kev tsuv kev rog hab tsi muaj kev tshaib kev nqhes le lawm, rua qhov koj tau coglug has tas peb lub tebchaws yuav muaj kev thaajyeeb xwb."14Tabsis tug Tswv teb has tas, "Cov cevlug tuav kuv lub npe has lug dlaag xwb; kuv tsi tau khaiv puab moog lossis kuv tsi tau kuas puab moog qha lossis tsi tau has ib lus rua puab le. Tej ywgtoog kws puab has ntawd tsi yog lug ntawm kuv; tej kws puab qha tshwm ntawd tsi muaj qaabhau, yog puab xaav xwb.15Kuv kws yog tug Tswv yuav qha rua koj paub tej kws kuv yuav ua rua cov cevlug kws kuv tsi tau khaiv puab moog, puab ca le tuav kuv lub npe qha rua suavdlawg has tas, yuav tsi muaj kev tsuv kev rog hab kev tshaib kev nqhes lug raug lub tebchaws nuav ib zag le lawm. Kuv yuav tso kev tsuv kev rog hab kev tshaib kev nqhes lug raug cov tuabneeg ntawd. 16Cov tuabneeg kws nov cov cevlug ntawd qha, yuav tuag taag rua kev tsuv kev rog hab kev tshaib kev nqhes ib yaam nkaus. Luas yuav muab puab tej cev tuag pov rua ntawm tej ntug kev huv lub nroog Yeluxalees, hab yuav tsi muaj tuabneeg muab puab log. Tej xwm nuav yuav lug raug puab hab puab tej quaspuj mivnyuas huv tuabsi. Kuv yuav ua kuas puab tau ris tej kev phem kev qas kws puab tau ua taag lug lawm."17Tug TSWV kuas kuv pav kuv tej kev ntxhuv sab rua suavdlawg noog has tas: "Ca kuv quaj taag moog le, ca kuv lub kua muag lug taag nub taag mo; rua qhov kuv tsaav tuabneeg mob txomnyem ntsuav hab puab raug luas tsimtxom lwj sab kawg le.18Thaus kuv tawm moog rua tom tej nraag laj, kuv pum tej tuabneeg kws raug luas tua tuag pawg lug. Thaus kuv moog rua huv tej nroog, kuv pum tej tuabneeg tuag tshaib pawg lug. Cov povthawj hab cov cevlug rau sab ntso ua num, tabsis puab tsi paub has tas puab ua dlaabtsi."


  Cov Tuabneeg Thov tug Tswv Paab


  19Tug Tswv, koj tso cov Yudas tseg lawm tag los? Puas yog koj ntxub cov tuabneeg kws nyob huv Xi-oos? Ua caag koj yuav ntaus peb saabualuaj, tsi muaj nub khu tau le? Peb nrhav kev thaajyeeb, tabsis tsi tau qhov zoo le; peb ca sab has tas peb tej mob yuav zoo, tabsis yimfuab txhawj ntshai.20Tug Tswv, peb tau ua txhum rua koj lawm tag; peb leeg peb hab peb cov yawmkoob tej kev txhum rua koj.21Thov ncu ntsoov koj tej lug cog tseg hab tsi xob ntxub peb. Thov koj tsi xob ca luas ua saib tsi taug lub nroog Yeluxalees, lub nroog ntawd yog koj lub zwmtxwv kws ci ntsaa ab. Thov koj tsi xob rhuav tej lug kws koj cog tseg rua peb lawm.22Lwm tsaav tuabneeg tej mlom ua tsi tau kuas naag lug; lub ntuj los yeej ua tsi tau kuas naag lug. Tug Tswv kws yog peb tug Vaajtswv, peb ca sab rua koj xwb, Tsuas yog koj tuableeg txhaj yog tug kws ua tau tej nuav.


  


  Yelemis 15


  Cov Yudas Yuav Raug Kev Puamtsuaj


  1Tug Tswv has rua kuv tas, "Txawm yog Mauxes hab Xamuyees sawv ntawm nuav thov kuv los kuv yuav tsi hlub cov tuabneeg nuav le. Ca le ntab puab moog; kuv tsi xaav pum puab lawm.2Thaus puab nug koj has tas, 'Peb yuav moog qhov twg?' Koj ca le qha kuv tej lug rua puab has tas, 'Cov kws yuav tuag mob tuag ntsaaj yeej yuav tuag mob tuag ntsaaj; cov kws yuav tuag rua nav ntaai nav rag, yeej yuav tuag rua nav ntaaj nav rag; cov kws yuav tuag rua kev tshaib kev nqhes, yeej yuav tuag rua kev tshaib kev nqhes; cov kws yuav raug luas nteg, yeej yuav raug luas nteg.'3"Kuv kws yog tug Tswv tau txav txim sab tso plaub yaam kev puamtsuaj lug raug puab: puab yuav tuag rua nav ntaaj nav rag, dlev yuav muab puab hai moog, noog yuav lug noj puab lub cev, hab tej tsaj qus yuav lug khee noj puab tej nqaj kws seem.4Kuv yuav ua kuas txhua tsaav tuabneeg huv nplajteb nuav ntshai puab, vim tej kws Hexekiyas tug tub Manaxes kws ua vaajntxwv kaav tebchaws Yudas ua huv lub nroog Yeluxalees."5Tug Tswv has tas, "Cov tuabneeg kws nyob huv Yeluxalees, leejtwg txhaj yuav hlub mej, hab leejtwg txhaj yuav nrug mej tu sab? Leejtwg yuav tog taug nug has tas, mej nyob le caag lawm?6Tug TSWV has tas, mej tau tso kuv tseg lawm, mej tig nrausqaum rua kuv. Vim le ntawd kuv txhaj ntaus mej, rua qhov kuv tswj tsi tau kuv txujkev chim lawm!7Kuv yuav muab mej ntab tawm ntawm txhua lub nroog huv lub tebchaws nuav moog; ib yaam le cua ntsawj tej quav nyaab. Kuv yuav ua rua mej kws yog kuv tsaav tuabneeg kuas puamtsuaj, kuv tua mej tej mivnyuas, vim mej tsi tso mej tej kev txhum tseg.8Tej puj ntsuag kws nyob huv mej lub tebchaws tseem ntau tshaaj tej xuabzeb ntawm ntug havtxwv. Kuv tua mej tej tub kws tseem hluas hab ua rua puab nam quaj quas ntsuag. Kuv yuav tso kev siv kev npug hab sub tawg sub ntshaa lug raug puab thaus puab tsi nwm le.9Leej nam kws muaj xyaa tug Mivnyuastuag huv tuabsi lawm nwg yuav ca le tsi ncu qaab hab ua tsi taug paa. Txawm yog nruab nub nrig los Yuav tsaus ntuj nti rua nwg; nwg yuav poob ntsejmuag hab mob sab kawg le. Kuv yuav ca mej tej yeebncuab tuaj tua mej cov kws tseem ua neej nyob, Kuv yog tug Tswv kws has le ntawd.”


  Yelemis Ywg Tug Tswv


  10Kuv yog tug tuabneeg kws tsi muaj kev kaaj sab le! Vim le caag kuv nam txhaj yug kuv rua huv lub nplajteb nuav? Kuv txhaj tau nrug txhua tug tuabneeg huv lub tebchaw nuav sis caav sis tshe? Kuv tub tsi tau txais nyaj ntawm leejtwg lossis qev nyaj rua leejtwg; tabsis txhua tug foom tsi zoo rua kuv!11Tug TSWV, yog has tas kuv tsi ua koj teg num kawg sab kawg ntsws, yog kuv tsi tau thov koj paab kuv tej yeebncuab thaus puab raug kev txomnyem nyuaj sab, ces ca puab tej lug foom tsi zoo raug kuv.12(Tsi muaj leejtwg luv tau cov hlau xyaw tooj kws luas coj saab qaumteb tuaj.)13Tug Tswv has rua kuv tas, "Vim kuv tsaav tuabneeg ua kev txhum thoob tebchaws, kuv txhaj rau txim rua puab kws yog tso yeebncuab tuaj fuab puab tej nyaj tej kub.14Kuv yuav ca puab moog ua puab cov yeebncuab qhev nyob rua huv lub tebchaws kws puab tsi tau paub dlua le, rua qhov kuv txujkev chim zoo ib yaam le lub cub tawg hab yuav kub moog ibtxhis."15Kuv teb has tas, "Tug Tswv, koj yeej paub txhua yaam. Thov koj ncu ntsoov kuv hab paab kuv! Thov koj ua pauj rua cov tuabneeg kws tsimtxom kuv. Koj tsi xob ua sab ntev rua puab, nyob tsaam puab tuaj tua tau kuv. Thov ncu ntsoov has tas vim koj teg num, kuv txhaj raug tej kev txomnyem nuav.16Tug Tswv kws yog Vaajtswv tug muaj Fwjchim Luj kawg nkaus, kuv yog koj tug, kuv noog tej lug kws koj has rua kuv, koj tej lug nyob huv kuv lub sab, ua rua kuv kaaj sab hab zoo sab kawg.17Kuv tsi muaj sijhawm moog nrug luas ua kev lomzem hab tso dlaaj tso luag le, kuv noog koj lug, kuv txhaj moog nyob tuab leeg ua rua kuv chim sab heev.


  18Vim le caag kuv txhaj muaj tej kev nyuaj sab nuav? Vim le caag kuv tej qhov txhaab pheej fuam luj zuj zug? Vim le caag txhaj khu tsi zoo le? Puas yog koj xaav ua kuas kuv zoo le lub haav qhuav kws tsi muaj dlej lub caij ntuj qhua?"19Tug Tswv teb has tas, "Yog koj rov lug cuag kuv, kuv yuav pub koj ua kuv tug tubkhai dlua. Yog koj has lug tseeb tsi has lug dlaag, koj yuav rov tau ua kuv tug cevlug dlua. Tej tuabneeg yuav rov tuaj cuag koj, tsi taag koj yuav moog cuag puab.20Kuv yuav ua kuas koj tawv ib yaam le tug ntsaa yeej tooj thaiv tsaav tuabneeg nuav, txawm yog puab tawmtsaam koj los puab yuav kov tsi yeej. Kuv yuav nrug nraim koj hab tsomkwm koj kuas koj tau nyob kaaj sab lug.21Kuv yuav cawm koj kuas dlim ntawm cov tuabneeg sab phem hab limham lub fwjchim. Kuv yog tug Tswv kws has le ntawd."


  


  Yelemis 16


  Nub Kws Raug Kev Puamtsuaj


  1Tswv rov has rua kuv tas,2"Koj tsi xob yuav quaspuj lossis yug mivnyuas rua huv thaaj chaw kws zoo le nuav.3Kuv yuav qha kuas koj paub tej xwm kws yuav muaj lug raug cov mivnyuas kws yug rua ntawm thaaj chaw nuav hab puab nam puab txiv.4Puab yuav raug tej mob phem tuag taag, hab yuav tsi muaj leejtwg nyav lossis log puab. Puab tej cev tuag yuav lwj ua tej pawg le tej quav nyuj rua sau npoo aav. Puab yuav raug nav ntaaj nav rag tuag lossis tuag tshaib tuag nqhes. Tej noog hab tej tsaj qus yuav lug noj puab.5"Koj tsi xob moog rua huv lub tsev kws muaj kev quaj kev nyav. Koj tsi xob nyav leejtwg le. Kuv yuav tsi foom koob moov rua kuv tsaav tuabneeg kuas nyob kaaj sab lug lossis hlub hab taabncuab puab le.6Tug npluanuj hab tug pluag los yeej yuav tuag taag rua huv lub tebchaws nuav, yuav tsi muaj leejtwg nyav puab lossis coj puab moog log le. Tsi muaj leejtwg kws nwg yuav muab nwg hlais lossis chais nwg tej plaubhau qha has tas nwg quaj ntsuag.7Tsi muaj leejtwg paab leg kev noj kev haus rua tsev tuabneeg kws muaj kev pluj tuag hab nplig puab sab. Tsi muaj leejtwg hlub tug kws nam txiv tuag taag tso nwg tseg.8"Tsi xob moog rua huv lub tsev kws muaj rooj noj rooj haus. Tsi xob moog nrug puab nyob lossis noj haus le.9Koj ca le noog tug Tswv kws yog cov Yixalayees tug Vaajtswv kws muaj Fwjchim Luj kawg nkaus tej lug. Kuv yuav ua kuas tej suab lomzem zoo sab hab kev noj tshoob haus kug ntsag moog. Cov tuabneeg tam nuav qhovmuag yuav pum ntsoov tej ntawd.10"Thaus koj qha tej nuav rua puab taag, puab yuav nug koj has tas, 'Vim le caag tug Tswv txhaj rau txim nyaav ua luaj rua peb? Peb tej kev txhum yog dlaabtsi? Peb tau ua txhum dlaabtsi tawmtsaam tug Tswv kws yog peb tug Vaajtswv?'11Koj ca le qha tug Tswv tej lug rua puab has tas, 'Tub yog vim mej cov yawmkoob tso kuv tseg, moog pe luas tej vaajtswv. Puab tso kuv tseg hab tsi noog kuv tej lug qha.12Mej tseem ua phem tshaaj mej cov yawmkoob hab. Mej txhua tug puavleej tawv ncauj, sab phem hab tsi noog kuv lug le.13Yog le ntawd, kuv yuav muab mej ntab tawm huv lub tebchaws nuav moog rua lub tebchaws kws mej lossis mej cov yawmkoob tsi tau paub dlua le. Nyob huv lub tebchaws ntawd mej yuav tau pe luas tej vaajtswv nruab nub mo ntuj, hab kuv yuav tsi taabncuab mej le.'"


  Rov Lwm Tebchaws Lug


  14Tug TSWV has tas, "Tub txug lub sijhawm kws tuabneeg tsi tuav kuv lub npe coglug has tas, Vaajtswv tug kws muaj sa nyob tau coj cov Yixalayees tawm nraag tebchaws Iziv lug,15tabsis puab yuav tuav kuv lub npe coglug has tas Vaajtswv tug kws muaj sa nyob tau coj cov Yixalayees kws nyob saab qaumteb hab huv tej tebchaws kws kuv ntab puab moog nyob ntawd rov lug. Kuv yuav coj puab lug moog nyob huv puab lub tebchaws, yog lub tebchaws kws kuv muab rua puab cov yawmkoob lawm. Kuv yog tug TSWV kws has le ntawd."


  Kev Rau Txim Yaav Tom Ntej


  16Tug Tswv has tas, "Kuv yuav tso tej tuabneeg cuab ntseg coob heev tuaj nteg cov tuabneeg nuav. Kuv yuav tso tej tuabneeg tua nqaj tuaj caum puab tua sau tej roob, tej pov roob hab huv tej qhov tsua.17Kuv pum txhua yaam kws puab ua, tsi muaj ib yaam kws kuv tsi pum le. Tsi muaj ib yaam dlaabtsi roog tau puab tej kev txhum kuas kuv tsi pum le.18Kuv yuav rau txim ob npaug rua puab tej kev txhum hab kev phem kev qas, rua qhov puab txua tej mlom kws tsi muaj sa hab coj tej mlom ntawd lug tso puv tebchaws ua rua kuv lub tebchaws tsi huv lawm."


  Yelemis Thov Tug Tswv Txhawb Zug


  19Tug Tswv, koj yog tug tsomkwm hab txhawb kuv tug zug; thaus kuv raug kev txomnyem nyuaj sab koj paab kuv. Txhua tsaav tuabneeg thoob qaab ntuj yuav tuaj cuag koj hab has tas, "Peb cov yawmkoob tsi muaj dlaabtsi le, tsuas yog tej vaajtswv cuav hab tej mlom kws tsi muaj nqes xwb.20Tuabneeg tseem tsim tau vaajtswv rua tuabneeg pe hab los? Tej kws tuabneeg txhais teg ua yeej tsi yog Vaajtswv le."21Tug Tswv has tas, "Yog le ntawd, kuv yuav ua tuab zag ua kuas txhua tsaav tuabneeg pum kuv tug zug hab lub fwjchim, puab txhaj paub has tas kuv yog tug Tswv."


  


  Yelemis 17


  Cov Yudas Ua Txhum hab Raug Txim


  1Tug Tswv has tas, cov Yudas, luas muab cwjmem hlau sau mej tej kev txhum ca, muab raab txaug kws yog pobzeb muaj nqes txaug rua huv mej lub sab, hab muab suam rua ntawm mej tej ceg kaum thaaj lawm.2Mej cov tuabneeg pheej moog pe tug mlom Aselas tej thaaj hab tej ncej kws teeb rua huv tej qaab ntoos, sau tej ncov roob,3hab sau tej roob tom tej tajnraag. Kuv yuav ca mej tej yeebncuab tuaj txeeb mej tej nyaj tej kub, hab qhov txhua chaw, vim tej kev txhum kws mej uas thoob plawg lub tebchaws.4Mej yuav tau tso lub tebchaws kws kuv muab rua mej lawm tseg hab kuv yuav kuas mej moog ua mej cov yeebncuab qhev rua lub tebchaws kws mej yeej tsi tau paub dlua le, rua qhov kuv txujkev chim zoo ib yaam le lub cub tawg kws cig tsi paub tuag le.


  Lwm Yaam Lug Ntuag


  5Tug Tswv has tas, "Kuv yuav rau txim rua tug tuabneeg kws tsiv tawm ntawm kuv moog, ca sab rua tuabneeg tug zug hab ca sab rua tej tuabneeg kws txawj tuag.6Nwg zoo ib yaam le tsob ntoo kws tuaj tom taj suabpuam kws luj hlub huv tej mojsaab qhua ntawm thaaj aav qaab ntsev kws tsi muaj dlaabtsi tuaj le. Tsi muaj ib yaam dlaabtsi zoo rua nwg le.7"Tabsis kuv yuav foom koob moov rua tug kws ca sab rua kuv.8Nwg zoo ib yaam le tsob ntoo kws tuaj ntawm ntug dlej hab nrhau caag moog rua huv dlej. Txawm yog tshaav ntuj kub los nwg yeej tsi ntshai, rua qhov nwg tej nplooj tsi qhuav tsi ntsws le; txawm yog tsi muaj naag los nwg yeej tsi txhawj; hab nwg yeej tawg paaj txi txiv lawv caij lawv nyoog.9"Leejtwg txhaj paub tau tuabneeg lub sab? Tsi muaj ib yaam dlaabtsi kws txawj dlaag ntxag le tuabneeg lub sab; lub sab ntawd mob luj hab khu tsi zoo le.10Kuv yog tug Tswv kws paub tuabneeg txujkev xaav hab sim tuabneeg lub sab, kuv pub rua txhua tug lawv le nwg lub neej, hab lawv le tej num kws nwg ua."11Tug tuabneeg kws tau nyaj lug ntawm kev ua tsi ncaaj, zoo ib yaam le tug noog kws puag tej qai kws tsi yog nwg nteg, thaus nwg ib nraab neej nwg kev npluanuj yuav pluj moog taag, hab thaus kawg nwg yuav yog tug kws ruag tshaaj plawg.12Peb lub Tuamtsev zoo ib yaam le lub zwmtxwv kws ci ntsaa ab nyob sau lub roob sab thaus chivkeeb lug lawm.13Tug Tswv, cov Yixalayees ca sab rua koj nkaus xwb; txhua tug kws tso koj tseg lawm yuav raug kev txaajmuag; puab yuav pluj taag ib yaam le tej npe ntawv kws sau rua ntawm tej moov aav; rua qhov puab tso koj kws yog tug TSWV kws yog lub qhovdlej txhawv tseg lawm.


  Yelemis Thov tug Tswv Paab


  14Tug Tswv, thov koj khu kuv, kuv txhaj yuav zoo. Thov cawm kuv, kuv txhaj yuav dlim. Kuv qhuas koj tuab leeg xwb!15Tej tuabneeg has rua kuv tas, "Tug TSWV Txujlug nyob qhovtwg? Ca le ua kuas tav!"16Tabsis tug Tswv, kuv tsi tau txhib kuas koj tso kev puamtsuaj lug raug puab." Kuv tsi tau xaav has tas ib nub twg kuas muaj kev txomnyem lug raug puab. Tug Tswv, koj yeej paub tej nuav; koj paub tej lug kws kuv has.17Thov koj tsi xob ua nruj ua tsiv rua kuv; thaus kuv raug kev txhawj xeeb koj yog kuv lub chaw vaamkhom.18Tug Tswv, thov koj ua kuas cov tuabneeg kws tsimtxom kuv raug txaajmuag, tabsis thov koj paab cawm kuv. Thov koj ua nruj ua tsiv rua puab, tabsis tsi xob ua rua kuv! Koj ca le tso kev puamtsuaj lug raug puab kuas puab puamtsuaj taag!


  Fwm Nub Xanpataus


  19Tug Tswv has rua kuv tas, "Yelemis, koj ca le moog rua ntawm lub Roojvaag Tuabneeg kws cov Yudas cov vaajntxwv moog rua huv lub nroog hab tawm lug; hab moog rua ntawm tej roojvaag huv lub nroog Yeluxalees qha kuv tej lug rua puab,20koj qha rua cov vaajntxwv, cov Yudas hab tej tuabneeg txhua tug kws nyob huv lub nroog Yeluxalees kws moog hab lug ntawm tej roojvaag kuas puab ca le noog kuv tej lug.21Koj has rua puab tas, yog puab xaav muaj txujsa nyob, nub Xanpataus kuas puab tsi xob nqaa ib yaam dlaabtsi moog hab lug; puab yuavtsum tsi xob nqaa ib yaam dlaabtsi ntawm lub nroog Yeluxalees tej roojvaag saab nrau lug rua saab huv,22lossis nub Xanpataus tsi xob nqaa ib yaam dlaabtsi huv puab tej tsev moog rua saab nrau. Puab yuavtsum tsi xob ua num nub Xanpataus. Puab yuavtsum ceev nub Xanpataus ua nub tseemceeb lawv le kuv tau saamfwm rua puab cov yawmkoob lawm.23Puab cov yawmkoob tsi noog kuv lug lossis tsi quavntsej kuv le. Tsi yog le ntawd xwb, puab tseem tawv ncauj; puab tsi noog kuv lug lossis tsi ua lawv le kuv tej lug qha.24"Koj qha rua puab kuas puab yuavtsum noog kuv tej lug saamfwm. Nub Xanpataus puab tsi xob nqaa ib yaam dlaabtsi tawm ntawm cov roojvaag huv lub nroog moog rua saab nrau. Puab yuavtsum saib nub Xanpataus ua nub tseemceeb, nub ntawd puab tsi xob ua ib yaam num dlaabtsi le.25Yudas cov vaajntxwv hab cov numtswv yuav moog hab lug ntawm lub nroog Yeluxalees tej roojvaag, muaj meejmom hab fwjchim ib yaam le Vaajntxwv Daviv, hab taagnrho cov pejxeem Yudas hab cov tuabneeg huv Yeluxalees yuav caij neeg, hab tsheb neeg lug puv nkaus huv lub nroog Yeluxalees.26Tuabneeg yuav tuaj huv cov Yudas tej nroog hab huv tej zog kws nyob puagncig lub nroog Yeluxalees, huv xeem Npeenyamees cheebtsaam aav, tim tej taw roob, sau tej roob sab hab huv tebchaws Yudas saab qaabteb tuaj. Puab yuav coj tej khoom hlawv fij theej txhoj, tej qoobloo, tej tshuaj tsw qaab hab tej khoom fij ua tsaug tuaj rua kuv huv lub Tuamtsev.27Tabsis puab yuavtsum noog kuv lug hab saib nub Xanpataus ua nub tseemceeb. Nub Xanpataus puab yuavtsum tsi xob nqaa ib yaam dlaabtsi tawm huv lub nroog Yeluxalees tej roojvaag moog rua saab nrau, yog has tas puab tsi noog kuv lug, kuv yuav tso suavtawg hlawv lub nroog Yeluxalees tej roojvaag. Suavtawg yuav kub lub nroog Yeluxalees tej loog hab yuav tsi muaj leejtwg tua tau le."


  


  


  Yelemis 18


  Yelemis Nyob ntawm tug Puab Laujkaub Tsev


  1Tug Tswv has rua kuv tas,2"Koj ca le moog rua nraag tug puab laujkaub aav lub tsev. Kuv muaj lug yuav has rua koj."3Yog le ntawd, kuv txhaj moog rua nraag tug puab laujkaub aav lub tsev, kuv pum nwg taabtom puab laujkaub.4Thaus nwg puab ib lub laujkaub twg tsi zoo, nwg txawm rov muab cov aav zuaj puab ua dlua lwm yaam.5Thaus ntawd tug Tswv has rua kuv tas,6"Mej cov Yixalayees, mej xaav has tas kuv tsi muaj cai ua rua mej ib yaam le tug puab laujkaub aav ua rua cov aav nplaum ntawd nua los? Cov aav nplaum nyob huv tug puab laujkaub txhais teg le caag, mej nyob huv kuv txhais teg ib yaam le ntawd.7Yog thaus twg kuv has tas kuv yuav rhu, yuav rhuav lossis yuav ua kuas ib tsaav tuabneeg lossis ib lub tebchaws twg puamtsuaj moog,8tabsis yog tsaav tuabneeg ntawd tso puab tej kev phem kev qas tseg, kuv yuav hloov sab tsi ua lawv le tej lug kws kuv tub has tseg lawm.9Yog kuv has rua ib tsaav tuabneeg lossis ib lub tebchaws twg tas, kuv yuav txhim khu tsaav tuabneeg lossis lub tebchaws ntawd kuas vaammeej,10tabsis yog tsaav tuabneeg ntawd ua kev phem kev qas tsi noog kuv lug, kuv yuav hloov sab tsi ua lawv le tej lug kws kuv has.11Yog le ntawd, koj ca le qha rua cov Yudas hab cov tuabneeg kws nyob huv lub nroog Yeluxalees has tas, kuv taabtom npaaj tawmtsaam hab yuav rau txim rua puab. Koj has kuas puab ca le tso puab tej kev txhum tseg, tig rov lug ua qhov zoo hab xyum ua lub neej tshab.12Puab yuav teb koj has tas, 'Peb tsi ua le ntawd! Peb yuav tawv ncauj hab ua phem ua qas lawv le peb lub sab nyam.'"


  Cov Yixalayees Tso tug Tswv Tseg


  13Tug TSWV has tas, "Ca le nug txhua tsaav tuabneeg saib puas muaj tuabneeg nov dlua tej xwm nuav los tsi muaj? Cov Yixalayees ua txhum luj kawg le lawm.14Puas yog tej hauv roob sab huv tebchaws Lenpanoos yeej ibtxwm muaj dlaus? Puas yog tej dlej kws txhawv txag zag sau tej roob yeej ndlwg tsi tu le?15Tabsis kuv tsaav tuabneeg tso kuv tseg; puab moog hlawv tshuaj tsw qaab fij rua tej mlom, puab taug kev moog qhov twg los dlawm puab kutaw; puab tsi ua lawv le tej kevcai thaus u lawm; puab tsi taug kev, puab plos haav faab xwb.16Puab ua rua lub tebchaws nuav lamsim taag, luas yuav saib tsi taug lub tebchaws nuav moog ibtxhis; tej tuabneeg kws dlua kev yuav xaav tsi thoob hab cu hau nyo.17Kuv yuav ua rua kuv tsaav tuabneeg tawg tsiv ri sua taabmeeg puab tej yeebncuab ib yaam le tej moov aav kws cov cua saab nubtuaj tuaj ntsawj. kuv yuav tig nrausqaum rua puab, thaus puab raug kev puamtsuaj, kuv yuav tsi paab puab."


  Cov Yixalayees Tuavhuv Tawmtsaam Yelemis


  18Thaus ntawd suavdlawg has tas, "Peb ca le tuavhuv tawmtsaam Yelemis. Peb yeej muaj cov povthawj qha peb hab muaj cov tuabneeg kws muaj tswvyini qha tau peb, hab muaj cov cev Vaajtswv lug kws yuav cev Vaajtswv lug rua peb. Peb ca le nrhav lug kom Yelemis, peb tsi xob noog nwg tej lug."19Yog le ntawd, kuv txhaj thov tug Tswv has tas, "Tug Tswv, thov koj noog kuv tej lug thov hab noog tej lug kws cov yeebncuab txobthuam kuv.20Puab muab kev phem pauj kev zoo los? Puab khawb qhov tog kuv kev. Koj ncu ntsoov has tas, kuv tau tsaa ncauj thov koj kuas txu koj tej kev chim tsi xob rau txim rua puab.21Tug Tswv, nwgnuav thov ca kuas puab tej mivnyuas tuag tshaib tuag nqhes, hab tuag rua nav ntaaj nav rag, ca tej quaspuj nyob ua puj ntsuag tsi muaj quasyawg hab tsi muaj mivnyuas; ca tej quasyawg tuag mob tuag ntsaaj, hab ca tej tub hluas tuag rua huv tshaav rog.22Thov koj khaiv ib paab tuabneeg moog fuab puab tej vaajtse thaus puab tsi nwm kuas puab quaj ntshai tshee nyo. Puab khawb qhov hab cuab muv tog kuv kev.23Tug Tswv, koj paub has tas, puab tuavhuv yuav tua kuv povtseg. Thov koj tsi xob tshem puab tej kev txhum lossis zaam txim rua puab le. Thov koj ua kuas puab qaug nrum rug swb hlo, hab rau txim nyaav rua puab thaus koj tseem chim."


  


  Yelemis 19


  Lub Hub Tawg


  1Tswv kuas kuv moog yuav ib lub hub. Nwg kuas kuv coj cov txwj laug hab cov povthawj laug qee leej2tawm ntawm lub Roojvaag Txhais Laujkaub moog rua tom lub Haav Hinoos hab qha tug Tswv tej lug rua puab.3Tug Tswv kuas kuv has rua cov Yudas cov vaajntxwv hab cov tuabneeg kws nyob huv lub nroog Yeluxalees has tas, "Mej ca le noog kuv kws yog tug Tswv, cov Yixalayees tug Vaajtswv kws muaj Fwjchim Luj kawg nkaus tej lug. Kuv yuav tso kev puamtsuaj lug rua ntawm thaaj chaw nuav, kuas tej tuabneeg kws nov zaaj nuav xaav tsi thoob.4Kuv yuav ua le nuav, rua qhov suavdlawg tso kuv tseg hab moog tua tsaj hlawv fij rua luas tej vaajtswv ua rua qhov chaw nuav tsi huv lawm. Tej vaajtswv ntawd yog tej kws puab, puab cov yawmkoob hab puab cov vaajntxwv tsi tau paub dlua le. Puab tua tej tuabneeg kws tsi muaj txim ntau leej rua ntawm thaaj chaw nuav,5hab puab teeb ntau lub thaaj rua puab tua puab tej mivnyuas hlawv fij rua Npa-aas. Kuv tsi tau saamfwm kuas puab ua, kuv tsi tau xaav txug tej ntawd le.6Tug Tswv has tas, vim puab ua le ntawd, muaj ib nub twg luas yuav tsi hu thaaj chaw ntawd ua Taufes lossis lub Haav Hinoos lawm, tabsis luas yuav hu ua lub Haav Tua Tuabneeg.7Kuv yuav rhuav cov Yudas hab cov tuabneeg kws nyob huv lub nroog Yeluxalees tej tswvyim rua ntawm thaaj chaw nuav. Kuv yuav ca puab cov yeebncuab kovyeej puab hab muab puab tua tuag taag rua huv tshaav rog. Kuv ca tej noog hab tej tsaj nruab nraag noj puab.8Kuv yuav tso kev puamtsuaj lug rua huv lub nroog nuav. Txhua tug tuabneeg kws dlua kev tuaj pum tej xwm nuav puab yuav poob sab hab xaav tsi thoob le.9Yeebncuab yuav tuaj vij lub nroog hab nrhav kev tua cov tuabneeg kws nyob huv. Vim yeebncuab vij lub nroog, luas zuv nruj heev, ua rua cov tuabneeg nyob huv muaj kev tshaib nqhes hab txomnyem kawg, puab ib leeg yuav tua ib leeg noj hab tua puab tej mivnyuas noj."10Tom qaab ntawd tug Tswv kuas kuv tsoo lub hub taabmeeg cov tuabneeg kws nrug kuv moog ntawd,11 hab kuas kuv qha tug Tswv kws muaj Fwjchim Luj kawg nkaus tej lug rua puab has tas, "Kuv yuav ntaus cov tuabneeg nuav hab rhuav lub nroog nuav ib yaam le muab lub hub nuav tsoo tawg taag, tsi muaj leejtwg yuav muab lub hub nuav rov sis lu tau. Luas yuav coj tej tuabneeg tuag moog log rua huv Taufes, rua qhov tsi muaj lwm thaaj chaw log tuag lawm.12Kuv has rua mej tas, kuv yuav ua rua lub nroog nuav hab cov tuabneeg kws nyob huv ib yaam le ua rua Taufes ntaag.13Tej tsev huv lub nroog Yeluxalees, cov Yudas cov vaajntxwv tej tsev hab sau tej ruv tsev kws cov tuabneeg moog hlawv moov tshuaj tsw qaab fij rua tej nubqub hab laub cawv fij rua luas tej vaajtswv, puavleej tsi huv ib yaam le Taufes."14Tom qaab ntawd kuv txawm tawm huv Taufes, qhov chaw kws tug TSWV khaiv kuv moog qha nwg tej lug lug. Kuv moog sawv ntawm lub tshaav puam kws nyob saab nrau lub Tuamtsev hab qha rua suavdlawg has tas,15tug Tswv kws yog cov Yixalayees tug Vaajtswv kws muaj Fwjchim Luj kawg nkaus has tas, "Kuv yuav rau txim rua lub nroog nuav hab tej zog kws nyob ibncig ze nuav lawv le kws kuv tub has tseg lawm, rua qhov mej tawv ncauj hab tsi noog kuv lug."


  


  Yelemis 20


  Tug Povthawj Pasehus Tsi Hum nrug Yelemis


  1Thaus Imes tug tub Pasehus ua povthawj hab ua tug thawj saib num. huv lub Tuamtsev nov kuv has tej lug nuav,2nwg txawm kuas luas nplawm kuv hab muab saw hlau xauv kuv kutaw ze rua ntawm lub Roojvaag Npeenyamees theem sab ntawm lub Tuamtsev.3Nub tom qaab thaus sawv ntxuv kws Pasehus tuaj tso kuv, kuv has rua nwg tas, "Tug Tswv tsi tis koj npe hu ua Pasehus. Nwg tis koj npe hu ua 'Kev Kub Ntxhuv Txhua Qhov.'4Tug Tswv has tas, 'Kuv yuav ua kuas koj rov ua kev ntxhuv rua koj hab koj tej phoojywg, hab koj yuav pum yeebncuab rhu ntaaj tua koj tej phoojywg txhua tug povtseg. Kuv yuav muab cov Yudas txhua tug cob rua tug vaajntxwv kws kaav tebchaws Npanpiloos teg; nwg yuav coj ibtxha moog rua tim nwg lub tebchaws hab muab ibtxha tua povtseg.  5Kuv yuav ca yeebncuab tuaj fuab puab tej nyaj hab tej qhov txhua chaw kws muaj nqes huv lub nroog moog. Txawm yog cov Yudas cov vaajntxwv tej nyaj hab tej qhov txhua chaw los luas yuav coj moog rua tim tebchaws Npanpiloos.6Pasehus, luas yuav nteg koj hab koj tsev tuabneeg moog rua tim tebchaws Npanpiloos hab. Koj yuav tuag hab luas yuav muab koj log nrug koj tej phoojywg kws koj tau dlaag ntxag.'"


  Yelemis Ywg rua tug Tswv Noog


  7Tug Tswv, koj tau dlaag kuv, kuv txhaj raug luas dlaag ntxag. Koj muaj zug hab muaj fwjchim tshaaj kuv. Txhua tug saib tsi taug kuv hab luag kuv plig taag nub le.8Thaus twg kuv has lug, kuv yuavtsum tau quaj hab qw has tas, "Kev nruj tsiv! Kevpuamtsuaj!" TugTswv, luas txobthuam kuv hab muab kuv tso dlaaj tso luag txhua lub sijhawm, vim kuv qha koj txujlug.9Tabsis thaus kuv has tas, "Ca kuv tsi xob xaav txug tug TSWV hab has txug nwg lub npe ntxiv lawm!" Thaus ntawd koj txujlug kub ib yaam le suavtawg huv kuv lub sab tuaj. Kuv ua tag nyaj, tabsis kuv tiv tsi taug ntxiv lawm.10Kuv nov suavdlawg sis ntxhi has tas, "Muaj kev kub ntxhuv nyob rua txhua qhov; Peb ca le moog has qha rua tug Tswv kws muaj Fwjchim Luj!" Txawm yog kuv tej phoojywg zoo los puab tog nrhw nkaug kuv. Puab sis thaam has tas, "Tej zag peb yuav ntxag hab nteg tau nwg lug ua pauj tej kws nwg ua rua peb."11Tabsis tug Tswv, koj yog tug kws tuaj kuv tog, koj yog tug muaj zug hab muaj fwjchim, cov kws tsimtxom kuv yuav qaug. Puab yuav poob ntsejmuag moog ibtxhis, rua qhov puab nteg tsi tau kuv; puab yuav ncu ntsoov puab txujkev poob ntsejmuag moog ibtxhis.12Tabsis tug Tswv kws muaj Fwjchim Luj kawg nkaus, koj sim tej tuabneeg ncaaj nceeg, koj paub tuabneeg lub sab xaav. Yog le ntawd, kuv muab kuv rooj plaubtsoruakoj, thov ca kuv pum koj ua pauj rua kuv cov yeebncuab.13Ca le hu nkauj qhuas tug Tswv! Ca le ua tug Tswv tsaug! Nwg cawm tug kws raug luas tsimtxom dlim ntawm cov tuabneeg sab phem.14Ca le foom tsi zoo rua nub kws yug kuv! Tsi xob ncu txug nub kws kuv nam yug kuv!15Ca le foom tsi zoo rua tug txivneej kws coj xuv zoo lug qha rua kuv txiv has tas, "Koj tau ib tug tub lawm!" Ua rua kuv txiv zoo sab heev.16Ca kuas nwg zoo ib yaam le tej nroog kws tug Tswv muab rhuav puamtsuaj taag tsi taabncuab le. Ca nwg nov tej suab quaj hab suab ntsaaj thaus sawv ntxuv; hab tej suab txhij tubrog sis ntaus sis tua thaus taav su,17rua qhov nwg tsi muab kuv tua thaus kuv tseem nyob huv nam plaab. Ca kuv nam lub plaab ua kuv lub ntxaa moog ibtxhis le.18Vim le caag ca kuv yug lug raug tej kev txomnyem nyuaj sab, hab ua neej poob ntsejmuag taag moog le xwb?

  Qha Txug Yeluxalees Yuav Swb


  1Vaajntxwv Xedekiyas kws kaav tebchaws Yudas khaiv Pasehus kws yog Makiyas tug tub hab tug povthawj Xefaniyas kws yog Ma-axeyas tug tub tuaj has rua kuv tas,2"Thov koj paab wb nug tug TSWV, rua qhov Vaajntxwv Nenpukajnexales kws kaav tebchaws Npanpiloos hab nwg cov tubrog tub tuaj vij peb lub nroog lawm, tej zag tug Tswv yuav ua ib yaam txujci paab peb, hab yuav ua kuas Nenpukajnexales thim rov qaab."3Tug Tswv kuas kuv has rua ob tug kws tuaj cuag kuv,4kuas rov moog has rua Xedekiyas has tas, tug Tswv kws yog cov Yixalayees tug Vaajtswv has le nuav: "Xedekiyas, kuv yuav ua kuas koj cov tubrog swb thaus mej moog tua tug vaajntxwv kws kaav tebchaws Npanpiloos hab nwg cov tubrog. Kuv yuav sau koj cov tubrog tej cuabyeej ua rog lug ca rua huv plawv nroog.5Kuv tug zug luj zug nchaav, kev chim, kev npautawg hab kev nruj kev tsiv yuav tawmtsaam mej.6Kuv yuav tua txhua tug kws nyob huv lub nroog nuav tej tuabneeg hab tsaj txhu yuav raug tej kaab mob aws mob ntshaa tuag taag.7Tabsis koj, koj cov numtswv hab cov pejxeem kws dlim nav ntaaj nav rag, dlim kev tshaib kev nqhes hab dlim kev mob aws mob ntshaa, kuv yuav muab mej cob rua Vaajntxwv Nenpukajnexales kws yog mej tug yeebncuab kws xaav muab mej tua povtseg. Nenpukajnexales yuav muab mej tua tuag taag, tsi taabncuab lossis tsi tseg mej ib tug le. Kuv yog tug TSWV kws has le ntawd."8Tug Tswv kuas kuv has rua cov tuabneeg ntawd has tas, "Mej ca le noog kuv has! Kuv yog tug Tswv. Kuv muab ob yaam rua mej xaiv: saib mej xaiv txujsa lossis txujkev tuag.9Yog leejtwg nyob huv nroog yuav tuag rua nav ntaaj nav rag lossis yuav tuag taag rua kev tshaib kev nqhes lossis tuag rua kev mob kev nkeeg. Tabsis yog leejtwg moog thawj cov tubrog Npanpiloos kws tuaj vij lub nroog, tug ntawd yuav dlim tsi raug tua.10Kuv txav txim sab lawm has tas, kuv yuav tsi zaam lub nroog nuav, kuv yuav muab rhuav kuas puamtsuaj taag. Kuv yuav muab lub nroog nuav cob rua tug vaajntxwv kws kaav tebchaws Npanpiloos, ces nwg yuav hlawv lub nroog kuas kub nyab taag. Kuv yog tug Tswv kws has le ntawd."


  Txav Txim rua Cov Yudas tug Vaajntxwv Tsev Tuabneeg


  11-12Tug Tswv kuas kuv coj nwg cov lug moog has rua cov Yudas tug vaajntxwv tsev tuabneeg kws yog Daviv cov xeebntxwv has tas, "Mej ca le noog tug TSWV tej lug hab naj nub ua ncaaj nceeg. Ca le paab tug kws raug luas dlaag ntxag. Yog mej tsi ua le ntawd, tej kev phem kev qas kws mej ua, yuav ua rua kuv txujkev chim kub cuag suavtawg tsi muaj leejtwg tua tau.13Lub nroog Yeluxalees, koj nyo sab tshaaj tej haav ib yaam le lub roob tsuas kws sab diua tej taj nraag. Tabsis kuv yuav tawmtsaam koj. Koj khaav has tas tsi muaj leejtwg yuav tuaj tawmtsaam koj lossis tsoo tau koj tej ntsaa yeej lug rua huv koj lub chaw nyob.14Tabsis kuv yuav rau txim rua koj, vim tej kws koj ua. Kuv yuav muab suavtawg hlawv koj lub loog, hab suavtawg yuav kub txhua yaam kws nyob ib ncig ntawd. Kuv yog tug Tswv kws has le ntawd.”

  Yelemis Tso Xuv rua Cov Yudas tug Vaajntxwv


  1-2Tug TSWV kuas kuv moog rua huv lub loog hab has rua cov Yudas tug vaajntxwv kws yog Daviv tug xeebntxwv, nwg cov numtswv hab cov pejxeem kws nyob huv lub nroog Yeluxalees, kuas noog tug Tswv tej lug kws has tas,3"Kuv kws yog tug Tswv, kuv saamfwm kuas mej yuavtsum ua zoo hab ua ncaaj. Mej yuavtsum paab tug kws raug luas dlaag ntxag. Tsi xob quab yuam lossis tsimtxom cov tuabneeg txawv tebchaws, cov mivnyuas ntsuag lossis tej puj ntsuag; hab tsi xob tua cov tuabneeg kws tsi muaj txim rua ntawm qhov chaw dlawbhuv nuav.4Yog mej muab sab rau ua lawv le kuv tej lug nuav, ces Daviv cov xeebntxwv yuav tau ua vaajntxwv kaav tebchaws moog le. Puab, puab cov numtswv hab puab tej pejxeem yuav tau caij neeg hab caij tsheb neeg moog hab lug ntawm lub loog nuav tej roojvaag.5Tabsis yog mej tsi noog kuv tej lug saamfwm, ces kuv qha rua mej has tas, kuv yuav ua kuas lub loog nuav pob puag taag. Kuv yog tug Tswv kws has le ntawd.6"Kuv saib cov Yudas tug vaajntxwv lub loog zoo nkauj ib yaam le cheebtsaam Nkile-as hab ib yaam le tej Roob Lenpanoos; tabsis kuv yuav ua kuas lub loog nyob qhuav nkuag ca tsi muaj tuabneeg nyob.7Kuv yuav tso tuabneeg tuaj rhuav lub loog kuas puamtsuaj. Puab yuav nqaa taus tuaj ntuv tej ncej cab kws zoo nkauj hab muab hlawv kuas kub nyab taag.8"Tom qaab ntawd tej tuabneeg txawv tebchaws kws dlua kev tuaj yuav sis nug has tas, vim le caag kuv kws yog tug Tswv yuav ua le ntawd rua lub nroog luj nuav?9Ces puab yuav teb has tas, tub yog vim cov Yudas tsi ua lawv le tug Tswv kws yog puab tug Vaajtswv tej lug cog tseg, hab puab moog pe luas tej vaajtswv lawm."


  Yelemis Has Txug Yau-ahas


  10Cov Yudas, mej tsi xob quaj Vaajntxwv Yauxiyas! Thaus nwg tuag mej tsi xob nyav; tabsis mej ca le quaj ntsuag rua Yau-ahas kws yog Yauxiyas tug tub; luas tub nteg nwg coj moog lawm, nwg yuav tsi rov lug pum lub tebchaws kws nwg nam yug nwg ib zag le lawm.11Tug Tswv has txug Yauxiyas tug tub Yau-ahas kws ua vaajntxwv kaav tebchaws Yudas hloov nwg txiv chaw has tas, "Nwg tawm ntawm nuav moog lawm, yuav tsi tau rov lug le.12Nwg yuav tuag rua huv lub tebchaws kws luas coj nwg moog, hab yuav tsi tau rov lug rua huv lub tebchaws nuav le."


  Yelemis Has Txug Yehauyakees


  13Tug kws ua nwg lub tsev ntawm lub sab tsi ncaaj, hab txuas nwg lub tsev kuas dlaav ntawm lub sab nkhaus hab nwg yuam tej tub zug ua num tsi them nqe zug rua puab, tug ntawd yuav raug puamtsuaj.14Tug kws has tas, "Kuv yuav ua ib lub loog luj rua kuv kuas muaj tej chaav dlaav heev rua tshooj sau." Yog le ntawd, nwg txhaj ua qhovrais rua nwg lub tsev, muab txag ntoo cab lug xov hab vuam kob lab rua, tug ntawd yuav puamtsuaj.15Koj muab ntoo cab lug ua tsev rua koj nyob, koj txawm tau ua tug vaajntxwv kws zoo tshaaj lwm tug nua los? Koj txiv ibtxwm txaus sab rua nwg lub neej; nwg ibtxwm ua ncaaj hab ua zoo hab txhua yaam kws nwg ua puavleej vaammeej.16Nwg txav txim ncaaj rua tugtxomnyem txhua yaam kws nwg ua puavleej zoo; tug kws ua le nuav txhaj yog tug kws paub Vaajtswv.17Tabsis koj tsuas pum koj txhaj yog tug zoo xwb; koj tua cov tuabneeg kws tsi muaj txim hab quabyuam koj tej pejxeem. Tug Tswv yog tug kws has le ntawd.18Yog le ntawd, tug Tswv txhaj has txug Yauxiyas tug tub Yehauyakees kws ua vaajntxwv kaav tebchaws Yudas has tas, Thaus nwg tuag tsi muaj leejtwg nyav lossis has rua nwg tas, 'Ua caag koj tuag txomnyem ualuaj, kuv tug phoojywg, ua caag koj yuav tuag txomnyem ua luaj le!' Yuav tsi muaj leejtwg lug kua muag rua nwg lossis quaj has tas, 'Kuv tug tswv! Kuv tug vaajntxwv!'19Luas yuav coj nwg moog log ib yaam le luas hai tug neeg luav moog pov rua saab nrau lub nroog Yeluxalees tej rooj vaag.”


  Yelemis Has Txug Lub Nroog Yeluxalees


  20Cov tuabneeg huv lub nroog Yeluxalees, mej ca le moog rua peg tebchaws Lenpanoos hab qw nrov nrov, ca le moog rua huv tebchaws Npasaas hab tsaa suab hlo quaj; ca le moog qw nrov nrov sau tej roob huv tebchaws Mau-am, rua qhov cov kws tuaj mej tog raug puamtsuaj taag lawm.21Tug TSWV has rua koj thaus kws koj tseem vaammeej, tabsis koj tsi noog nwg lug, koj ibtxwm ua koj lub neej le ntawd; koj yeej tsi noog tug Tswv lug le.22Cua yuav ntsawi koj tej thawjcoi moog taag, cov kws tuaj koj tog yuav raug luas nteg coj moog; koj yuav poob ntsejmuag hab txaajmuag heev, vim tej kev phem kev qas kws koj tau ua taag lug lawm.23Koj tau zoo hab nyob kaaj sab lug huv tej tsev kws muab tej ntoo cab peg tebchaws Lenpanooslug ua; tabsis koj yuav quaj ntsaaj quas lawg thaus kev mob lug raug koj, ib yaam le tug quaspuj kws mob plaab yug mivnyuas.


  Vaajtswv Txav Txim rua Yehauyakhees


  24Tug Tswv has rua Vaajntxwv Yehauyakhees kws yog Vaajntxwv Yehauyakees tug tub kws ua vaajntxwv kaav tebchaws Yudas has tas, "Kuv kws yog Vaajtswv tug muaj sa nyob, txawm yog koj yog lub nplhaib homthawj ntawm kuv saab teg xis los kuv yuav muab hle,25hab muab cob rua cov tuabneeg kws koj ntshai hab xaav muab koj tua povtseg. Kuv yuav muab koj cob rua Vaajntxwv Nenpukajnexales kws kaav tebchaws Npanpiloos hab nwg cov tubrog.26Kuv yuav ca luas nteg koj hab koj nam kws yug koj moog rua lwm lub tebchaws. Koj yuav moog rua lub tebchaws kws tsi yog qhov chaw yug koj, hab meb yuav tuag rua qhov ntawd.27Meb yuav xaav rov lug rua lub tebchaws nuav heev, tabsis meb yuav tsi tau rov lug lawm."28Kuv has tas, "Puas yog Vaajntxwv Yehauyakhees zoo ib yaam le lub hub tawg kws luas muab povtseg tsi muaj leejtwg xaav yuav le? Tub yog vim le ntawd, nwg hab nwg cov mivnyuas txhaj raug nteg coj moog rua lub tebchaws kws puab tsi tau paub dlua le."29Lub tebchaws, lub tebchaws, lub tebchaws! Ca le noog tej lug kws tug TSWV has:30"Tug txivneej nuav yeej raug foom tsi zoo kuas nwg cov mivnyuas pluj taag, ua ib tug txivneej kws ua dlaabtsi los ua tsi tau le. Nwg yuav tsi muaj xeebntxwv lug kaav lub tebchaws Yudas ib yaam le Daviv muaj xeebntxwv lug hloov nwg chaw. Kuv yog tug TSWV kws has le ntawd."

  Kev Ca Sab Rua Yaav Tom Ntej


  1Tug Tswv yuav rau txim rua cov numtswv kws tua nwg tsaav tuabneeg hab ua rua puab tawg ua saab ua sua lawm.2Ntawm nuav yog tej lug kws tug Tswv kws yog cov Yixalayees tug Vaajtswv has rua cov numtswv kws saib tug TSWV tsaav tuabneeg has tas, "Mej tsi saib kuv tsaav tuabneeg; mej ntab puab tawm, puab txhaj moog nyob ua saab ua sua. Nwgnuav kuv yuav rau txim rua mej vim mej ua phem ua qas.3Kuv yuav sau kuv tsaav tuabneeg kws tseem nyob huv tej tebchaws kws kuv ntab puab moog nyob rov qaab lug nyob huv puab tej zej zog. Puab yuav muaj tub muaj ki fuamvaam coob heev.4Kuv yuav tsaa kuas muaj numtswv saib kuv tsaav tuabneeg. Puab yuav tsi txhawj tsi ntshai, hab kuv yuav tsi rau txim rua puab ntxiv lawm. Kuv yog tug Tswv kws has le ntawd."5Tug Tswv has tas, "Muaj ib nub kuv yuav xaiv Daviv cov xeebntxwv ib tug kws ncaaj nceeg ua vaajntxwv. Tug vaajntxwv nuav yuav kaav pejxeem ntse ntsuav, hab nwg yuav ua ncaaj ua nceeg rua suavdlawg thoob plawg lub tebchaws.6Thaus tug vaajntxwv nuav lug kaav lawm, cov Yudas yuav nyob tso sab lug hab cov Yixalayees yuav muaj kev thaajyeeb. Luas yuav hu nwg has tas, 'Tug Tswv kws yog peb Txuj Kev Cawm Dlim.'7Tug Tswv has tas, "Muaj ib nub suavdlawg yuav tsi tuav nwg lub npe coglug has tas, Vaajtswv tug kws muaj sa nyob coj peb cov Yixalayees tawm nraag tebchaws Iziv lug,8tabsis puab yuav tuav kuv lub npe coglug has tas, Vaajtswv tug kws muaj sa nyob yog tug coj peb cov Yixalayees tawm huv lub tebchaws kws nyob saab qaumteb hab huv tej tebchaws kws peb raug nteg moog rov qaab lug. Thaus ntawd puab yuav nyob huv puab lub tebchaws."


  Cov Cevlug Cuav


  9Kuv sab ntsws puag taag hab kuv ibce tshee nyo. Kuv zoo ib yaam le tug tuabneeg kws qaug cawv, zoo ib yaam le tug tuabneeg kws haus cawv txiv maab ntau dlhau lawm.10Vim tug TSWV hab nwg tej lug kws dlawbhuv cov tuabneeg kws nyob huv lub tebchaws ua kev nkauj kev nraug tsi muaj ib tug muab sab npuab tug Tswv le; tug Tswv txhaj foom tsi zoo rua lub tebchaws, tej tshaav zaub huv tej taj nraag txhaj qhuav taag, vim puab siv puab lub fwjchim ua kev tsi ncaaj nceeg.11Tug Tswv has tas, "Cov cevlug hab cov povthawj puavleej tsi ncaaj; kuv pum puab ua kev phem kev qas nyob huv lub Tuamtsev.12Puab taug txujkev nplua hab tsaus ntuj nti; kuv yuav ua kuas puab dlawm qaug. Kuv yuav tso kev puamtsuaj lug raug puab; lub sijhawm kws rau txim rua puab lug txug lawm. Kuv yog tug TSWV kws haslentawd.13Kuv pum Xamalis cov cevlug tej kev txhum: puab tuav Npa-aas lub npe cevlug rua suavdlawg, hab puab coj kuv tsaav tuabneeg Yixalayees yuam kev lawm.14Tabsis kuv pum cov cevlug kws nyob huv lub nroog Yeluxalees, tseem ua kev phem kev qas heevtshaaj; puab ua nkauj ua nraug hab has lug dlaag; puab coj tuabneeg ua kev txhum; vim le ntawd, txhaj tsi muaj ib tug tso kev phem kev qas tseg. Kuv saib puab txhua tug puavleej ua kev phem kev qas, ib yaam le cov tuabneeg kws nyob huv lub nroog Xaudoos hab lub nroog Kaumaulas.15"Yog le ntawd, tug TSWV kws muaj Fwjchim Luj kawg nkaus txhaj has rua cov cevlug kws nyob huv lub nroog Yeluxalees le nuav tas: Kuv yuav muab tej nroj kws ab heev rua puab noj hab muab tej tshuaj lom rua puab haus, rua qhov puab tau ua kev phem kev qas thoob plawg lub tebchaws."16Tug Tswv kws muaj Fwjchim Luj kawg nkaus has rua cov tuabneeg kws nyob huv Yeluxalees has tas "Mej tsi xob noog cov cevlug cuav has, puab tsuas qha tej kev ca sab tsi tseeb rua mej hab qha lawv le puab xaav xwb, tsi yog kuv kuas puab qha.17Cov cevlug cuav has rua cov tuabneeg kws tsi kaam noog kuv tej lug tas, "Mej yuav tau nyob kaaj sab lug." Hab has rua txhua tug tuabneeg tawv ncauj tas, yuav tsi muaj kev puamtsuaj lug raug mej le.18Kuv has rua mej tas "Cov cevlug cuav ntawd tsi muaj ib tug paub tej kws tug Tswv xaav. Puab cov ntawd tsi muaj ib tug tau nov lossis totaub tug Tswv tej lug lossis puab tsi noog hab tsi quavntsej tej lug kws nwg has le.19Tug Tswv txuj kev chim yog nthwv naag xub naag cua hab yog cua dlaaj cua dlub kws lug qhwv nkaus cov tuabneeg sab phem taubhau,20hab cov cua ntawd yuav tsi tu moog txug thaus tug TSWV ua tav lawv le nwg npaaj tseg lawm. Muaj ib nub nwg tsaav tuabneeg yuav paub txug tej kws nwg ua nuav."21Tug Tswv has tas, "Kuv tsi tau tso cov cevlug cuav ntawd tuaj, tabsis puab tuaj puab xwb, kuv tsi tau has rua puab, tabsis puab tuav kuv lub npe cevlug.22Yog puab paub tej kws kuv xaav, ces puab yeej yuav moog cev kuv tej lug rua kuv tsaav tuabneeg, hab ua kuas kuv tsaav tuabneeg tso puab tej kev txhum tseg.23"Kuv yog tug Vaajtswv kws nyob tau txhua qhov, tsi yog nyob tuab qhov xwb.24Tsi muaj leejtwg yuav tsiv nraim rua ib qhov twg kws kuv tsi pum le. Mej puas paub has tas kuv nyob tau txhua qhov, tsi has sau ntuj lossis huv nplajteb nuav? 25Kuv paub tej kws cov cevlug cuav ntawd has, puab tuav kuv lub npe dlaag has tas, yog puab ua ywgtoog pum kuv has rua puab.26Cov cevlug cuav ntawd tseem yuav has lug dlaag hab coj kuv tsaav tuabneeg yuamkev moog txug thaus twg?27Puab xaav has tas tej ywgtoog kws puab qha ntawd yuav ua rua kuv tsaav tuabneeg tso kuv tseg ib yaam le puab cov yawmkoob tso kuv tseg moog teev Npa-aas lawm.28Tug cevlug kws ua npau suav, tsuas pav nwg zaaj npau suav nkaus xwb, tabsis tug cevlug kws nov kuv tej lug, nwg yeej ua tuab zoo qha tej lug ntawd. Yog muab quav nyaab pev rua naab nplej, yaam twg yuav zoo dlua?29Kuv txujlug zoo ib yaam le suavtawg hab zoo ib yaam le raab rauj kws tsoo tau tej pobzeb tawg ntsoog ntxawg.30Kuv yuav tawmtsaam cov cevlug cuav kws muab lwm tug tej lug qha rua suavdlawg has tas, yog kuv tej lug.31Kuv yuav tawmtsaam cov cevlug cuav kws puab has puab tej lug xwb los puab tseem khaav has tas yog kuv has.32Mej ca le noog kuv kws yog tug Tswv has! Kuv yuav tawmtsaam cov cevlug cuav kws muab puab tej npau suav dlaag pav rua suavdlawg noog. Puab pav hab khaav puab tej npau suav dlaag kuv tsaav tuabneeg yuam kev. Kuv tsi tau has rua puab hab xaa puab moog. Puab ua tsi tau dlaabtsi paab suavdlawg le. Kuv yog tug Tswv kws has le ntawd."


  Tug TSWV Nyuaj Sab


  33Tug Tswv has rua kuv has tas, "Yelemis, thaus twg kuv cov tuabneeg ib tug lossis ib tug cevlug lossis ib tug povthawj twg tuaj nug koj has tas, 'Tug TSWV txujlug has le caag?' Koj yuavtsum teb puab has tas, 'Mej ua rua tug Tswv nyuaj sab,' hab nwg yuav muab mej ntab tawm moog.'34Yog cov tuabneeg nuav lossis ib tug cevlug lossis ib tug povthawj twg has tas, 'Tug Tswv nyuaj sab.' Kuv yuav rau txim rua tug ntawd hab nwg tsev tuabneeg huv tuabsi.35Tsimnyog puab nyag nug nyag tug phoojywg hab tug kwvtij has tas, 'Tug Tswv teb le caag?' lossis 'Tug Tswv has le caag?'36Yog le ntawd, puab txhaj tsi has lu lug kws has tas, 'Tug Tswv nyuaj sab.' Yog leejtwg has lu lug ntawd, kuv yuav muab kuv txujlug ua kuas tug ntawd nyuaj sab, rua qhov cov tuabneeg ntawd tau hloov tug TSWV kws yog Vaajtswv tug muaj sa nyob hab muaj Fwjchim Luj kawg nkaus tej lug lawm.37Yelemis, koj ca le nug cov cevlug ntawd has tas, 'Tug Tswv teb le caag rua mej? Tug Tswv has le caag rua mej?'38Yog puab tsi noog kuv lug, puab pheej has lu lug kws has tas 'Tug Tswv nyuaj sab.' Ces koj has rua puab tas,39Kuv yuav muab puab tshem tawmz moog povtseg kuas nrug dleb ntawm kuv, tsi has puab hab lub nroog kws kuv muab rua puab cov yawmkoob lawm.40Kuv yuav ua kuas puab txaajmuag moog ibtxhis hab poob ntsejmuag taag moog le."


  


  Yelemis 24


  Ob Tawb Txiv Ncuav Pas


  1Tug Tswv qha ob tawb txiv ncuav pas kws txawb rua ntawm hauv ntej lub Tuamtsev rua kuv. (Qhov nuav yog tom qaab kws Vaajntxwv Nenpukajnexales kws kaav tebchaws Npanpiloos tuaj nteg tau Yehauyakees tug tub Yehauyakhees kws ua vaajntxwv kaav tebchaws Yudas hab cov Yudas cov numtswv, tej tuabneeg ntaus hlau hab tej tuabneeg kws paub ua num kws nyob huv lub nroog Yeluxalees coj moog rua tim tebchaws Npanpiloos lawm.)2Thawj lub tawb ntim cov txiv ncuav pas kws zoo hab yog cov kws xub sav; muaj ib lub tawb ntim cov txiv ncuav pas phem kws tsi zoo noj le.3Tug Tswv nug kuv has tas, "Yelemis, koj pum dlaabtsi?" Kuv teb has tas, "Kuv pum txiv ncuav pas. Cov txiv zoo, mas zoo heev, tabsis cov txiv phem, mas phem heev tsi zoo noj le."4Yog le ntawd tug Tswv has rua kuv tas,5"Kuv yog tug TSWV kws yog cov Yixalayees tug Vaajtswv has tas, cov tuabneeg kws raug nteg moog rua tebchaws Npanpiloos zoo ib yaam le cov txiv ncuav pas kws zoo hab kuv yuav ua zoo rua puab.6Kuv yuav tsomkwm puab hab coj puab rov lug rua huv lub tebchaws nuav. Kuv yuav txhim khu kuas puab rov vaammeej, hab tsi muab puab rhuav povtseg; kuv yuav muab puab cog hab tsi dlob puab povtseg lawm.7Kuv yuav ua kuas puab paub has tas, kuv yog tug Tswv, puab yuav ua kuv tsaav tuabneeg hab kuv yuav ua puab tug Vaajtswv, rua qhov puab yuav muaj lub sab dlawb paug rov lug cuag kuv.8"Vaajntxwv Xedekiyas kws kaav tebchaws Yudas, nwg cov numtswv tswj tebchaws, hab cov pejxeem kws seem huv lub nroog Yeluxalees kws nyob huv lub tebchaws nuav lossis cov kws tsiv moog nyob rua nraag tebchaws Iziv lawm, kuv kws yog tug Tswv yuav ua kuas puab zoo ib yaam le tawb txiv ncuav pas phem kws tsi zoo noj.9Kuv yuav tso kev puamtsuaj lug raug puab kuas txhua tsaav tuabneeg kws nyob thoob nplajteb ntshai. Tej tuabneeg yuav luag puab plig, muab puab has tso dlaaj tso luag, txobthuam hab luas yuav tuav puab lub npe foom tsi zoo rua txhua qhov chaw kws kuv ntab puab moog nyob.10Kuv yuav tso kev tsuv kev rog, kev tshaib kev nqhes hab kev mob kev nkeeg lug rua puab, kuas puab tuag taag tsi tshuav ib tug seem nyob huv lub tebchaws kws kuv muab rua puab hab puab cov yawmkoob."


  


  Yelemis 25


  Yeebncuab Tuaj Saab Qaumteb Tuaj


  1Thaus Yauxiyas tug tub Yehauyakees ua vaajntxwv kaav tebchaws Yudas tau plaub xyoos lawm, tug Tswv has rua kuv txug cov Yudas. (Lub sijhawm ntawd yog thawj xyoo kws Nenpukajnexales ua vaajntxwv kaav tebchaws Npanpiloos.)2Kuv has rua cov Yudas hab cov tuabneeg kws nyob huv lub nroog Yeluxalees has tas,3"Tau neeg nkaum peb xyoo lawm, suav txij xyoo kaum peb kws Amoos tug tub Yauxiyas ua vaajntxwv kaav tebchaws Yudas lug txug naj nub nua, tej kws tug Tswv has rua kuv, kuv yeej pav huv tuabsi rua mej, tabsis mej yeej tsi quavntsej tej lug ntawd le.4Tsi yog le ntawd xwb, tug Tswv yeej tso nwg cov tubkhai kws yog cov cevlug qha rua mej ua ntu zug los mej tsi quavntsej le.5Puab kuas mej tso mej lub neej ua phem ua qas hab mej tej kev txhum tseg, mej txhaj yuav tau moog nyob huv lub tebchaws kws kuv muab rua mej hab mej cov yawmkoob moog ibtxhis le.6Puab qha kuas mej tsi xob pe luas tej vaajtswv lossis pe tej mlom kws mej puab ua rua tug Tswv chim. Yog mej noog tug Tswv lug, nwg yuav tsi rau txim rua mej.7Tug Tswv has tas, mej yeej tsi noog nwg lug, mej pheej pe mej tej mlom ua rua tug Tswv chim, nwg txhaj rau txim rua mej.8"Vim mej tsi noog nwg lug le ntawd, tug TSWV kws muaj Fwjchim Luj kawg nkaus has tas,9'Kuv yuav kuas cov tuabneeg kws nyob saab qaumteb hab kuv tug tubkhai Nenpukajnexales kws ua vaajntxwv kaav tebchaws Npanpiloos tuaj tawmtsaam cov Yudas hab cov tebchaws ibncig kuas raug luas thuam, ntshai, poob ntsejmuag hab puamtsuaj moog taag ibtxhis. Kuv yog tug Tswv kws has le ntawd.10Kuv yuav ua kuas puab tej suab qw lomzem zoo sab, hab kev noj tshoob haus kug ntsag moog. Puab yuav tsi nov tuabneeg zum zeb hab tsi muaj leejtwg taws teeb lawm.11Lub tebchaws nuav yuav puamtsuaj hab nyob qhuav nkuag ca: tej tebchaws kws nyob ibncig ntawd yuav ua tug vaajntxwv kws kaav tebchaws Npanpiloos qhev xyaa caum xyoo.12Tom qaab ntawd kuv yuav rau txim rua cov tuabneeg Npanpiloos hab puab tug vaajntxwv, vim puab tej kev txhum. Kuv yuav rhuav lub tebchaws kuas puamtsuaj taag moog ibtxhis.  13Kuv yuav rau txim rua lub tebchaws Npanpiloos, kuas raug puamtsuaj lawv le tej kev puamtsuaj kws kuv ua rua lwm tsaav tuabneeg kws kuv kuas Yelemis sau tseg rua huv phoo ntawv nuav.14Kuv yuav ua pauj rua cov Npanpiloos lawv le tej kev phem kws puab tau ua lawm. Puab yuav tau moog ua ntau tsaav tuabneeg hab ntau tug vaajntxwv kws muaj fwjchim qhev.’”


  Vaajtswv Txav Txim rua Ntau Tsaav Tuabneeg


  15Tug Tswv kws yog cov Yixalayees tug Vaajtswv has rua kuv tas, "Ntawm nuav yog khob cawv txiv maab kws puv nkaus kuv txuj kev chim, koj ca le coj moog rua txhua tsaav tuabneeg haus.16Thaus puab haus taag, puab yuav qaug hab tsi meejpem, rua qhov kuv tso kev tsuv kev rog tuaj tawmtsaam puab."17Yog le ntawd, kuv txhaj txais lub khob ntawm tug Tswv txhais teg hab coj moog rua txhua tsaav tuabneeg haus lawv le tug Tswv khaiv kuv moog.18Yeluxalees hab taagnrho tej nroog huv tebchaws Yudas, cov vaajntxwv hab tej numtswv yuav tau haus lub khob ntawd, tej nroog yuav ua suabpuam taag, cov vaajntxwv hab tej numtswv yuav raug luas txobthuam, hab luas yuav tuav puab lub npe foom tsi zoo ib yaam le naj nub nua.


  19-26Cov nuav yog cov kws yuav tau haus lub khob ntawd:


  
    Falaus kws kaav tebchaws Iziv, nwg cov numtswv hab cov thawjcoj; taagnrho cov Iziv hab lwm tsaav tuabneeg kws nyob huv tebchaws Iziv, taagnrho cov vaajntxwv kws kaav tebchaws Uxes; taagnrho cov vaajntxwv kws kaav tebchaws Filitees kws nyob huv lub nroog Asekeloos, Nkaxas, Ekiloos hab taagnrho cov tuabneeg kws nyob huv Asedaus; taagnrho cov tuabneeg huv tebchaws Edoos, Mau-am hab cov Amoos; ob tug vaajntxwv kws kaav lub nroog Tiles hab lub nroog Xidoos; taagnrho cov vaajntxwv kws kaav cov tebchaws kws nyob lawv ntug Havtxwv Meditelanees kws nyob huv lub nroog Dedaas, Temas hab Npuxes; taagnrho cov tuabneeg kws txav plaubhau tuab tuab lu; taagnrho cov vaajntxwv kws kaav tebchaws Alanpias; taagnrho cov vaajntxwv kws kaav lwm tsaav tuabneeg kws nyob huv taj suabpuam; taagnrho cov vaajntxwv kws kaav tebchaws Ximelis, Elames hab Medias; taagnrho cov vaajntxwv kws kaav saab qaumteb, tsi has dleb hab ze, ib tug dlhau ib tug.

  


  Txhua tsaav tuabneeg kws nyob huv nplajteb nuav yuav tau haus lub khob ntawd. Tug vaajntxwv kws kaav tebchaws Npanpiloos yog tug kws yuav haus lub khob ntawd thaus kawg.


  27Tug Tswv kws yog cov Yixalayees tug Vaajtswv kws muaj Fwjchim Luj kawg nkaus kuas kuv has rua puab tas, "Puab yuavtsum haus kuas qaug hab ntuav, kuas puab ndlog hab sawv tsi taug, rua qhov kuv tso kev tsuv kev rog tuaj tawmtsaam puab.28Yog puab tsi kaam txais lub khob ntawm koj teg moog haus, koj has rua puab tas tug Tswv kws muaj Fwjchim Luj kawg nkaus has tas, puab yuavtsum haus lub khob ntawd.29Kuv yuav tso kev puamtsuaj lug raug kuv lub nroog. Puab xaav has tas puab yuav dlim tsi raug txim nua los? Tsi yog le ntawd, puab yuavtsum raug txim xwb, rua qhov kuv yuav tso kev tsuv kev rog lug rua tej tuabneeg kws nyob huv lub nplajteb nuav! Kuv yog tug Tswv kws muaj Fwjchim Luj kawg nkaus has le ntawd.30"Yelemis, koj yuavtsum qha kuv tej lug nuav txhua lu rua puab, koj has rua cov tuabneeg ntawd tas, 'Tug Tswv yuav nyooj lawg sau ntuj, hab nthe nqho sau ntuj kws yog qhov chaw sab tuaj; nwg yuav nyooj lawg tawmtsaam nwg tsaav tuabneeg; nwg yuav qw ib yaam le tug tuabneeg kws tsuj txiv maab qw. Tuabneeg nplajteb txhua tug yuav nov nwg lub suab,31hab nwg lub suab yuav nrov ntxhe moog txugqaab ntuj kawg. Tug Tswv ua plaub tawmtsaam txhua tsaav tuabneeg. Nwg yuav coj txhua tug tuabneeg tuaj rua ntawm lub rooj txav txim, hab yuav muab cov tuabneeg ua phem ua qas tua povtseg; Tug TSWV yog tug kws has le ntawd.'"32Tug Tswv kws muaj Fwjchim Luj kawg nkaus has tas, kev puamtsuaj yuav lug raug ib tsaav tuabneeg dlhau rua ib tsaav tuabneeg, hab yuav muaj ib nthwv cua dlaaj cua dlub ntsawj tim qaab ntug tuaj.33Nub ntawd tej tuabneeg kws tug Tswv tua yuav tuag pawg lug saab ntuj tim nuav moog ti nkaus saab ntuj tim u. Yuav tsi muaj leejtwg quaj nyav hab coj puab moog log le. Puab yuav lwj ua tej pawg rua sau npoo aav ib yaam le tej quavnyuj.34Mej cov kws yog thawjcoj, mej cov kws saib kuv paab yaaj, mej ca le quaj nrov nrov! Ca le quaj dlaa luam rua huv aav. Rua qhov tub txug lub sijhawm kws muab mej tua lawm, luas yuav muab mej hlais ib yaam le hlais tej laug yaaj.35Mej yuav tsiv tsi dlim le.36-37Mej yuav quaj ntsuag hab nyuaj sab kawg, rua qhov tug Tswv txujkev chim rhuav mej tsaav tuabneeg hab ua rua mej lub tebchaws kws muaj kev thaajyeeb puamtsuaj taag lawm.38Tug Tswv tub tso nwg tsaav tuabneeg, tseg ib yaam le tug tsuv ntxhuav tsiv tawm ntawm nwg lub qhov moog lawm. Tej kev tsuv kev rog kws txaus ntshai hab tug Tswv txuj kev chim ua rua lub tebchaws ua suabpuam taag.


  


  Yelemis 26


  Puab Kom Yelemis


  1Thaus Yauxiyas tug tub Yehauyakees ua vaajntxwv kaav tebchaws Yudas tau tsi ntev,2Tug TSWV has rua kuv tas, "Koj ca le moog sawv ntawm lub tshaav puam ntawm lub Tuamtsev, qha tej lug kws kuv saamfwm rua koj lawm txhua lu rua cov tuabneeg kws tuaj txhua lub nroog huv tebchaws Yudas tuaj pehawm kuv ntawd. Koj qha tej lug nuav rua suavdlawg tsi xob tseg ib lus le.3Tej zag puab yuav noog hab tso puab tej kev txhum tseg. Yog puab ua le ntawd, kuv yuav hloov sab tsi tso kev puamtsuaj lug raug puab, vim tej kev txhum kws puab tau ua."4Tug Tswv kuas kuv has rua suavdlawg tas, "Mej yuavtsum ua lawv le kuv kws yog tug Tswv tej lug kws qha rua mej lawm, txhaj yog mej noog kuv lug,5hab mej yuavtsum muab sab rau noog tej lug kws cov cevlug kws yog kuv cov tubkhai qha rua mej. Kuv khaiv puab tuaj qha mej ua ntu zug, tabsis mej tsi noog puab qha le.6Yog mej tsi ua lawv le kuv tej lug, kuv yuav ua kuas lub Tuamtsev nuav puamtsuaj ib yaam le kuv ua rua lub nroog Silaus,d txhua tsaav tuabneeg huv nplajteb yuav tuav lub nroog nuav npe foom tsi zoo."7Cov povthawj, cov cev Vaajtswv lug hab cov pejxeem puavleej nov kuv has le nuav huv lub Tuamtsev,8thaus kuv qha tug TSWV tej lug rua puab noog taag, puab sau nthwv lug nteg kuv hab has tas, "Koj has tej lug nuav, tsimnyog muab koj tua povtseg lawm!9Ua caag koj laam tuav tug Tswv lub npe has tas, lub Tuamtsev nuav yuav zoo ib yaam le lub nroog Silaus, hab lub nroog nuav yuav puamtsuaj taag tsi muaj tuabneeg nyob huv le lawm?" Ces puab txawm lug vij nkaus kuv.10Thaus cov Yudas tej thawjcoj nov tej xwm nuav, puab tawm ceev nrooj huv vaajntxwv lub loog moog rua ntawm lub Tuamtsev hab moog nyob ntawm lub Roojvaag Tshab.11Cov povthawj hab cov cev Vaajtswv lug has rua cov thawjcoj hab cov pejxeem has tas, "Yeej tsimnyog muab tug txivneej nuav tua povtseg lawm, rua qhov nwg tau foom tsi zoo rua peb lub nroog nuav, lawv le mej tub nov nwg tej lug lawm."12Ces kuv teb puab has tas, "Yog tug TSWV khaiv kuv tuaj foom tsi zoo rua lub Tuamtsev hab lub nroog nuav, lawv le tej lug kws mej tau nov kuv has lawm.13Mej yuavtsum hloov mej lub sab hab mej teg num dlua tshab tsi xob ua le qub lawm. Mej yuavtsum noog tug Tswv kws yog mej tug Vaajtswv lug, nwg txhaj yuav hloov sab tsi ua rua mej puamtsuaj lawv le nwg tau has rua mej lawm.14Nwgnuav kuv nyob rua huv mej txhais teg lawm, mej ca le ua rua kuv lawv le mej pum zoo hab yog kev yog cai.15Tabsis kuas mej paub has tas, yog mej tua kuv, mej hab cov tuabneeg kws nyob huv lub nroog nuav puavleej ua txhum vim mej tua ib tug tuabneeg kws tsi muaj txim, rua qhov yog tug Tswv khaiv kuv coj tej lug qhuab ntuag nuav tuaj qha rua mej."16Cov thawjcoj hab cov pejxeem txhaj has rua cov povthawj hab cov cev Vaajtswv lug tas, "Tsi tsimnyog muab tug txivneej nuav tua, rua qhov nwg tuav tug Tswv kws yog peb tug Vaajtswv lub npe qha peb."17Tom qaab ntawd cov thawjcoj qee leej txhaj sawv ntsug hab has rua cov pejxeem kws tuaj saablaaj ntawd has tas,18"Lub sijhawm kws Hexekiyas ua vaajntxwv kaav tebchaws Yudas, Mikhas kws yog tug cev Vaajtswv kws nyob huv lub nroog Mauleses, qha rua suavdlawg has tas, tug Tswv kws muaj Fwjchim Luj kawg nkaus has le nuav: 'Luas yuav laij lub nroog Xi-oos ib yaam le laij teb, lub nroog Yeluxalees yuav pob puag taag ua ib pawg, hab lub roob kws luas ua lub Tuamtsev rua sau yuav caj haav zoov.'19Vaajntxwv Hexekiyas hab cov Yudas tub tsi muab Mikhas tua, tabsis Hexekiyas fwm tug Tswv hab nwg ua lawv le tug Tswv lub sab nyam. Tug Tswv txhaj hloov sab, tsi ua rua puab puamtsuaj lawv le nwg has tseg lawm. Nwgnuav peb taabtom lob kev puamtsuaj lug rua peb ntaag."20(Muaj dlua ib tug txivneej hu ua Uliyas, nwg yog Semayas tug tub kws nyob huv lub nroog Kili-as Ye-alees, nwg tuav tug TSWV lub npe foom tsi zoo rua lub nroog hab lub tebchaws nuav ib yaam le Yelemis foom.21Thaus Vaajntxwv Yehauyakees, nwg cov tubrog hab tej numtswv nov Uliyas has le ntawd, vaajntxwv txawm nrhav Uliyas tua povtseg. Tabsis thaus Uliyas nov le ntawd, nwg ntshai, nwg txawm tsiv moog rua nraag tebchaws Iziv kuas nwg dlim.22Vaajntxwv Yehauyakees txawm khaiv Anpaus tug tub Enathaas hab qee leej moog rua nraag tebchaws Iziv hab nteg Uliyas rov lug.23Puab moog nteg tau Uliyas hab coj nwg rov lug rua Vaajntxwv Yehauyakees. Vaajntxwv txhaj kuas luas muab Uliyas tua hab coj moog pov rua ntawm lub toj ntxaas kws log tej tuabneeg txomnyem.)24Tabsis tub yog muaj Safaas tug tub Ahikas cawm kuv, luas txhaj tsi muab kuv rua cov pejxeem tua povtseg.


  


  Yelemis 27


  Yelemis Kwv Ib tug Quab Twg


  1Thaus Xedekiyas tug tub Yauxiyas ua vaajntxwv kaav tebchaws Yudas tau tsi ntev, tug Tswv has rua kuv2kuas kuv muab ntoo txua ua ib tug quabtwg hab muab ib pluaj hlua tawv khi rua hab muab khuam rua ntawm kuv cejdlaab.3Tug Tswv kuas kuv xaa xuve moog rua cov Edoos tug vaajntxwv, cov Mau-am tug vaajntxwv, cov Amoos tug vaajntxwv, tug vaajntxwv kws kaav lub nroog Tiles, hab cov Xidoos tug vaajntxwv hab cov sawv cev kws tuaj cuag Vaajntxwv Xedekiyas huv lub nroog Yeluxalees.4Tug Tswv kws yog cov Yixalayees tug Vaajtswv kws muaj Fwjchim Luj kawg nkaus, kuas kuv moog has rua puab, kuas puab coj tug Tswv tej lug moog has rua puab cov vaajntxwv has tas,5"Kuv lub fwjchim hab tug zug luj zug nchaav tsim lub nplajteb, tsim tuabneeg hab txhua yaam tsaj kws nyob huv lub nplajteb nuav; kuv yuav pub lub fwjchim ntawd rua tug kws kuv pum zoo.6Kuv yog tug kws muab txhua tsaav tuabneeg cob rua kuv tug tubkhai Nenpukajnexales kws ua vaajntxwv kaav tebchaws Npanpiloos. Txawm yog tej tsaj qus los kuv kuas ua nwg qhev huv tuabsi.7Txhua tsaav tuabneeg yuav ua nwg qhev, hab puab yuav ua nwg tug tub hab nwg tug xeebntxwv qhev moog txug lub sijhawm kws nwg lub tebchaws poob. Lwm tsaav tuabneeg hab tej vaajntxwv kws muaj fwjchim yuav kaav nwg lub tebchaws hab nwg yuav ua puab qhev.8"Tabsis yog muaj ib tsaav tuabneeg twg lossis lub tebchaws twg tsi ua lawv le nwg txuj kevcai tswjfwm, kuv yuav rau txim rua tsaav tuabneeg ntawd, puab yuav raug nav ntaaj nav rag tuag, raug kaab mob kev nkeeg tuag, hab tuag rua kev tshaib kev nqhes, moog txug nub kws kuv tso Vaajntxwv Nenpukajnexales tuaj tua puab kuas puamtsuaj taag.9Mej tsi xob noog mej cov cevlug lossis tug kws khaav has tas, nwg paub tej kws yuav muaj lug yaav tom ntej, tsi has ua npau suav lossis txheev tej tuabneeg kws tuag lawm tej plig lossis ua khawvkoob. Puab yuav kuas mej tsi xob moog ua vaajntxwv Npanpiloos qhev.10Puab yuav cevlug dlaag ntxag mej kuas mej raug luas coj moog dleb ntawm mej lub tebchaws. Kuv yuav ntab mej tawm moog, kuas mej raug kev puamtsuaj.11Tabsis yog tsaav tuabneeg twg txaus sab zwm rua tug vaajntxwv kws kaav tebchaws Npanpiloos hab ua nwg qhev, kuv yuav ca puab nyob huv puab lub tebchaws, puab yuav tau ua puab tej laj tej teb. Kuv yog tug Tswv kws has le ntawd."12Kuv has ib yaam le ntawd rua Vaajntxwv Xedekiyas kws kaav tebchaws Yudas has tas, "Koj ca le zwm rua tug vaajntxwv kws kaav tebchaws Npanpiloos, ua nwg hab nwg cov pejxeem qhev, koj txhaj yuav muaj sa nyob.13Vim le caag koj hab koj cov pejxeem yuav tuag rua nav ntaaj nav rag lossis tuag rua kev tshaib kev nqhes lossis tuag rua kaab mob kev nkeeg? Tej nuav yog tej kws tug Tswv has tas, yuav lug raug tsaav tuabneeg kws tsi txaus sab zwm rua tug vaajntxwv kws kaav tebchaws Npanpiloos.14Mej tsi xob noog cov cevlug kws has rua mej tas, tsi xob moog thawj tug vaajntxwv kws kaav tebchaws Npanpiloos. Puab dlaag mej xwb.15Tug TSWV has tas, nwg tsi tau khaiv puab tuaj, puab tuav nwg lub npe dlaag mej xwb, yog le ntawd tug TSWV yuav ntab mej tawm moog, mej hab cov cevlug kws dlaag mej yuav raug tua tuag taag."16Kuv txhaj has rua cov povthawj hab cov pejxeem lawv le tug TSWV tej lug kws has tas, "Mej tsi xob noog cov cevlug kws has tas, tshuav tsi ntev luas yuav coj tej khoom muaj nqes huv tug Tswv lub Tuamtsev rov tim tebchaws Npanpiloos lug, puab dlaag mej xwb.17Mej tsi xob noog puab tej lug! Ca le zwm rua tug vaajntxwv kws kaav tebchaws Npanpiloos, mej txhaj yuav muaj sa nyob! Vim le caag yuav ca lub nroog nuav pob puag taag ua ib pawg?18Yog has tas puab yog cov cevlug tseeb, hab yog kuv has rua puab tag, puab ca le thov kuv kws yog tug TSWV kws muaj Fwjchim Luj kawg nkaus, kuas luas tsi xob coj tej khoom muaj nqes huv lub Tuamtsev hab huv cov Yudas tug vaajntxwv lub loog moog rua tebchaws Npanpiloos."19-20(Thaus Vaajntxwv Nenpukajnexales tuaj nteg tau cov Yudas tug Vaajntxwv Yehauyakhees kws yog Yehauyakees tug tub hab tej thawjcoj huv tebchaws Yudas hab huv lub nroog Yeluxalees moog rua tebchaws Npanpiloos lawm, Nenpukajnexales tseg tej ncej, lub rhawv tooj, cov tsheb txawb hab lub Tuamtsev qee yaam khoom muaj nqes ca xwb.)21"Mej ca le noog tug Tswv kws yog cov Yixalayees tug Vaajtswv kws muaj Fwjchim Luj kawg nkaus has txug tej khoom muaj nqes kws tseem tshuav huv lub Tuamtsev hab huv cov Yudas tug vaajntxwv lub loog kws nyob huv lub nroog Yeluxalees:22Luas yuav coj tej ntawd moog rua tebchaws Npanpiloos hab yuav nyob tim moog txug nub kws kuv pum has tas tsimnyog coj tej ntawd rov lug ca rua huv qhov chaw nuav dlua. Kuv yog tug Tswv kws has le ntawd."


  


  Yelemis 28


  Hananiyas Kws Yog tug Cevlug Cuav


  1Thaus lub tsib hlis ntuj kws yog xyoo plaub kws Xedekiyas ua vaajntxwv, Axules tug tub Hananiyas kws yog tug cevlug nyob huv lub nroog Nkinpe-oos has rua kuv huv lub Tuamtsev taabmeeg cov povthawj hab cov pejxeem has tas,2Tug TSWV kws yog cov Yixalayees tug Vaajtswv kws muaj Fwjchim Luj kawg nkaus has tas, "Kuv tub rhuav tug vaajntxwv kws kaav tebchaws Npanpiloos lub fwjchim lawm.3Tshuav le ob xyoos lawm xwb, kuv yuav coj tug Tswv lub Tuamtsev tej khoom muaj nqes kws Vaajntxwv Nenpukajnexales muab coj moog rua tim tebchaws Npanpiloos lawm, rov lug ca rua huv qhov chaw nuav dlua.4Kuv tseem yuav coj cov Yudas tug Vaajntxwv Yehauyakhees kws yog Yehauyakees tug tub hab cov Yudas kws raug nteg moog rua tebchaws Npanpiloos lawm rov lug huv tuabsi. Kuv yuav rhuav tug vaajntxwv kws kaav tebchaws Npanpiloos lub fwjchim. Kuv yog tug Tswv kws has le ntawd."5Kuv has rua Hananiyas taabmeeg cov povthawj hab cov pejxeem kws nyob huv lub Tuamtsev tas,6"Zoo kawg le lawm! Kuv ca sab has tas tug Tswv yeej yuav ua lawv le ntawd! Kuv ca sab has tas, nwg yuav ua kuas tej lug kws koj has tav, hab coj tug Tswv lub Tuamtsev tej khoom muaj nqes hab cov Yudas kws raug nteg moog rov lug.7Tabsis koj ua tuab zoo noog tej lug kws kuv has rua koj hab cov pejxeem suavdlawg.8Cov cevlug kws nyob ua ntej koj hab kuv tam tau has tas, yuav muaj kev tsuv kev rog, kev tshaib kev nqhes hab kev mob kev nkeeg lug raug ntau lub tebchaws hab ntau tsaav tuabneeg kws muaj fwjchim.9Tabsis tug cevlug kws qha tshwm has tas, yuav muaj kev thaajyeeb, ces txawm muaj le nwg has, tug cevlug ntawd txhaj yog tug kws tug Tswv khaiv lug."10Ces Hananiyas txawm hle tug quabtwg ntawm kuv cejdlaab hab muab tsoo luv ua ob peb yaa,11hab nwg has taabmeeg suavdlawg tas, "Ob xyoos sau nuav, tug Tswv yuav muab tug quabtwg kws Vaajntxwv Nenpukajnexales muab khuam rua ntau tsaav tuabneeg cejdlaab tsoo kuas luv taag le nuav." Ces kuv txawm ncaim moog lawm.12Tom qaab ntawd tsi ntev, tug Tswv kuas kuv13moog has rua Hananiyas has tas, "Koj muaj cuabkaav tsoo tug quabtwg ntoo nuav luv, tabsis nwg yuav muab tug quabtwg hlau lug hloov.14Tug Tswv kws yog cov Yixalayees tug Vaajtswv kws muaj Fwjchim Luj kawg nkaus has tas, nwg yuav muab tug quabtwg hlau khuam rua sau txhua tsaav tuabneeg cejdlaab, hab kuas puab moog ua Vaajntxwv Nenpukajnexales kws kaav tebchaws Npanpiloos qhev. Tug TSWV has tas, txawm yog tej tsaj qus los yuav ua Vaajntxwv Nenpukajnexales qhev."15Yelemis has rua Hananiyas has tas, "Koj ca le noog kuv has! Tug Tswv tsi tau khaiv koj tuaj. Koj ntxag cov tuabneeg nuav ntseeg koj tej lug dlaag.16Yog le ntawd tug Tswv has tas, nwg yuav tshem koj tawm huv nplajteb nuav. Koj yuav tuag ua ntej lub xyoo nuav taag, vim koj ntxag cov tuabneeg nuav ntxeev sab rua tug Tswv."17Ces Xyoo ntawd thaus lub xyaa hli ntuj, Hananiyas txawm tuag lawm.


  


  Yelemis 29


  Yelemis Tsaab Ntawv Kws Sau rua Cov Yudas huv Npanpiloos


  1Ntawm nuav yog tsaab ntawv kws kuv sau xaa huv Yeluxalees moog rua cov thawjcoj, cov povthawj, cov cevlug hab cov tuabneeg suavdlawg kws raug Nenpukajnexales nteg huv Yeluxalees coj moog rua tebchaws Npanpiloos lawm.2Kuv sau kuv tsaab ntawv nuav tom qaab kws Vaajntxwv Yehauyakhees, nwg nam, cov numtswv, cov Yudas hab Yeluxalees tej thawjcoj, cov kws tooj kws hlau, hab cov kws txua ntoo kws raug nteg huv Yeluxalees moog lawm.3Kuv muab tsaab ntawv nuav rua Safas tug tub Elaxas hab Hilekiyas tug tub Nkemaliyas kws yog cov Yudas tug vaajntxwv Xedekiyas khaiv moog cuag Vaajntxwv Nenpukajnexales kws kaav tebchaws Npanpiloos nqaa moog. Tsaab ntawv ntawd has tas:4"Tug Tswv kws yog cov Yixalayees tug Vaajtswv kws muaj Fwjchim Luj kawg nkaus, has le nuav rua cov kws tug Tswv kuas Nenpukajnexales tuaj nteg huv Yeluxalees moog rua tebchaws Npanpiloos has tas:5'Mej ca le ua vaaj ua tsev nyob, ca le ua laj ua teb cog txiv maab txiv ntoo noj.6Mej ca le yuav quaspuj kuas muaj tub muaj ntxhais; yuav nyaab rua mej tej tub hab qua mej tej ntxhais, mej tej tub tej ntxhais txhaj yuav muaj tub muaj ki fuamvaam coob. Mej yuavtsum fuamvaam kuas coob tsi xob ca tu noob.7Ca le tsim tej nroog kws kuv ca luas nteg mej moog nyob kuas zoo. Mej ca le thov kuv paab tej nroog ntawd, yog tej nroog ntawd vaammeej ces mej yuav vaammeej.8Kuv yog tug Tswv kws yog cov Yixalayees tug Vaajtswv ntuag mej has tas, mej tsi xob ca cov cevlug lossis lwm tug kws nrug mej nyob khaav has tas, puab txawj saib tej kws yuav tshwm lug yaav tom ntej dlaag ntxag mej, hab tsi xob ntseeg puab tej npau suav.9Puab tuav kuv lub npe dlaag ntxag mej xwb. Kuv tsi tau khaiv puab tuaj. Kuv yog tug Tswv kws muaj Fwjchim Luj kawg nkaus has le ntawd.'10"Tug Tswv has tas, 'Thaus mej moog nyob huv Npanpiloos puv xyaa caum xyoo lawm, kuv yuav lug paab mej lawv le kuv coglug tseg has tas, kuv yuav coj mej rov lug nyob huv mej lub tebchaws. 11Kuv tuab leeg txhaj paub tej kws kuv npaaj yuav ua rua mej, kuv yuav paab kuas mej vaammeej, tsi yog ua kuas mej puamtsuaj, mej txhaj muaj kev ca sab rua yaav tom ntej.12Thaus ntawd mej yuav hu kuv, lug cuag kuv hab thov kuv, kuv yuav teb mej.13Yog mej nrhav kuv kawg sab kawg ntsws, mej yuav ntsib kuv.14Kuv has rua mej has tas, mej yuav ntsib kuv, hab kuv yuav coj mej tawm huv lub tebchaws kws kuv ntab mej moog nyob rov lug. Kuv yuav sau mej huv txhua lub tebchaws hab txhua qhov chaw kws kuv ca luas nteg mej moog nyob rov lug rua huv mej lub tebchaws. Kuv yog tug Tswv kws has le ntawd.'15"Mej has tas, tug TSWV tub pub rua mej muaj cov cev Vaajtswv lug nyob huv tebchaws Npanpiloos lawm.16Mej ca le noog tej lug kws tug Tswv has txug tug vaajntxwv kws nyob sau Daviv lub zwmtxwv hab cov tuabneeg kws nyob huv lub nroog nuav, yog mej cov kwvtij kws tsi raug luas nteg nrug mej moog,17tug TSWV kws muaj Fwjchim Luj kawg nkaus has tas, 'Kuv yuav tso kev tsuv kev rog, kev tshaib kev nqhes, hab kaab mob kev nkeeg lug rua puab, hab kuv yuav ua kuas puab zoo le cov txiv ncuav pas lwj kws tsi zoo noj.18Kuv yuav tso kev tsuv kev rog, kev tshaib kev nqhes hab kaab mob kev nkeeg caum puab hab txhua tsaav tuabneeg thoob nplajteb yuav pum tej ntawd hab ntshai. Kuv ntab puab moog nyob txug qhov twg los luas yuav ntshai hab ceeb, vim tej xwm kws lug raug puab. Luas yuav luag puab plig hab tuav puab lub npe foom tsi zoo.19Tug Tswv has tas, vim puab tsi noog tej lug kws kuv khaiv cov cevlug kws yog kuv cov tubkhai lug qha puab ua ntu zug, tej xwm nuav txhaj lug raug puab. Puab yeej tsi noog kuv lug.20Mej cov kws kuv ntab tawm huv Yeluxalees moog rua tebchaws Npanpiloos lawm. Mej ca le noog kuv kws yog tug Tswv tej lug.'21"Tug Tswv kws yog cov Yixalayees tug Vaajtswv kws muaj Fwjchim Luj kawg nkaus, has txug Kaulayas tug tub Ahaj hab Ma-axeyas tug tub Xedekiyas kws tuav kuv lub npe cevlug dlaag mej, kuv yuav muab obtug cob rua Vaajntxwv Nenpukajnexales kws kaav tebchaws Npanpiloos, nwg yuav muab obtug tua taabmeeg mej.22Thaus cov tuabneeg kws raug nteg huv tebchaws Yudas moog rua tebchaws Npanpiloos lawm, xaav foom tsi zoo rua leejtwg, puab has tas, 'Thov kuas tug Tswv ua rua koj ib yaam le nwg ua rua Xedekiyas hab Ahaj kws vaajntxwv Npanpiloos muab hlawv caj lawm.'23Obtug ua txhum luj kawg le, rua qhov obtug ntxag luas tej quaspuj hab tuav kuv lub npe has lug dlaag, kuv tsi tau kuas obtug has. Kuv paub tej kws obtug ua hab kuv ua timkhawv tawmtsaam obtug' Kuv yog tug Tswv kws has le ntawd."


  Semayas Tsaab Ntawv


  24-25Tug Tswv kws yog cov Yixalayees tug Vaajtswv kws muaj Fwjchim Luj kawg nkaus, kuas kuv has rua Semayas kws yog tuabneeg Nehelas sau ib tsaab ntawv suam nwg lub npe xaa moog rua cov pejxeem kws nyob huv lub nroog Yeluxalees hab xaa moog rua tug povthawj Xefaniyas kws yog Ma-axeyas tug tub hab cov povthawj txhua tug has tas:26"Tug Tswv tsaa koj ua povthawj hloov Yehauyadas chaw, hab nwgnuav koj yog tug thawj kws saib tug Tswv lub Tuamtsev; koj ca le nteg txhua tug tuabneeg vwm kws ua txuj ua tug cev Vaajtswv lug, muab saw hlau khi nwg hab muab cuab hlau cuab nwg cejdlaab.27Vim le caag koj tseem tsi ua le ntawd rua Yelemis kws nyob huv Anathaus kws pheej cev Vaajtswv lug rua suavdlawg?28Koj ca le txwv nwg, vim nwg tau sau ntawv xaa tuaj rua cov kws nyob tim tebchaws Npanpiloos nuav has tas, puab yuav nyob tim nuav ntev; kuas puab ca le ua vaaj ua tsev nyob, ua laj ua teb hab cog txiv maab txiv ntoo noj."29Tug povthawj Xefaniyas nyeem tsaab ntawv nuav rua kuv noog,30ces tug Tswv has rua kuv tas,31-32"Koj ca le sau ib tsaab ntawv xaa moog rua cov pejxeem kws raug nteg moog rua tebchaws Npanpiloos kws tug Tswv has txug Semayas kws yog tuabneeg Nehelas has tas, kuv tsi tau khaiv Semayas tuaj cevlug rua mej, nwg ca le tuaj cevlug le kws nwg yog ib tug cev Vaajtswv lug, kuas mej ntseeg nwg tej lug dlaag. Kuv yuav rau txim rua Semayas hab nwg cov xeebntxwv, nwg yuav tsi tshuav ib tug xeebntxwv ua neej nrug mej nyob, hab nwg yuav tsi pum tej yaam zoo kws kuv ua rua kuv tsaav tuabneeg, rua qhov nwg qha kuas puab ntxeev sab rua kuv. Kuv yog tug Tswv kws has le ntawd."


  


  Yelemis 30


  Tug Tswv Coglug rua Nwg Tsaav Tuabneeg


  1Tug Tswv kws yog cov Yixalayees tug Vaajtswv has rua kuv tas,2"Yelemis, koj ca le sau tej lug kws kuv has rua koj huv tuabsi rua ib phoo ntawv,3rua qhov thaus txug sijhawm lawm, kuv yuav pub kuas cov Yixalayees hab cov Yudas kws yog kuv tsaav tuabneeg rov vaammeej ib yaam le qub. Kuv yuav coj puab rov lug rua huv lub tebchaws kws kuv muab rua puab cov yawmkoob, puab txhaj yuav rov tau lub tebchaws nuav ua puab tug. Kuv yog tug TSWV kws has le ntawd."4Tug Tswv has rua cov Yixalayees hab cov Yudas has tas.5“Kuv nov ib lub suab quaj kws txaus ntshai heev, yog lub suab quaj txomnyem, tsi yog lub suab luag zoo sab.6Nwgnuav mej ca le ua tuab zoo xaav saib! Tej txivneej puas yug tau mivnyuas? Ua caag kuv pum txhua tug txivneej nyag pus rawv nyag lub plaab ib yaam le tug quaspuj kws mob plaab yuav yug mivnyuas Vim le caag puab tej plhu thumxem taag le?7Muaj ib nub suavdlawg yuav raug kev txhawj kev ntshai; tsi muaj ib nub kws yuav ntshai npaum le nub ntawd, yog lub sijhawm kws kuv tsaav tuabneeg ntxhuv sab heev, tabsis puab yuav dlim."8Tug Tswv kws muaj Fwjchim Luj kawg nkaus has tas, "Thaus txug nub ntawd, kuv yuav txu tug quabtwg kws khuam puab cejdlaab hab dlaws tej saw hlau kws khi puab povtseg, puab txhaj tsi tau moog ua lwm tsaav tuabneeg qhev ntxiv lawm.9Tabsis puab yuav ua kuv kws yog tug Tswv puab tug Vaajtswv teg num, hab ua Daviv tug xeebntxwv kws kuv yuav tsaa ua puab tug Vaajntxwv teg num.10"Kuv tsaav tuabneeg, mej tsi xob ntshai; cov Yixalayees, mej tsi xob poob sab. Kuv yuav paab kuas mej dlim huv lub tebchaws kws dleb heev rov lug; mej yuav tau rov lug nyob huv mej lub tebchaws kaaj sab lug. Mej yuav tau rov lug nyob tso sab plhuav hab tsi muaj leejtwg ua rua mej ntshai le lawm.11Kuv yuav nrug nraim mej hab cawm mej; kuv yuav rhuav tej tebchaws kws kuv ntab mej moog nyob ntawd, tabsis kuv yuav tsi ua rua mej puamtsuaj. kuv yuav rau txim rua mej, tabsis kuv tsuas rau lawv le mej tej kev txhum xwb; kuv yog tug Tswv kws has le ntawd."12Tug Tswv has rua nwg tsaav tuabneeg tas, "Yuav tsi muaj leejtwg khu tau mej tej qhov txhaab; yuav tsi muaj leejtwg khu tau mej tej nqaj kws to kuas zoo.13Yuav tsi muaj leejtwg tu mej; tsi muaj tshuaj qhwv mej tej qhov txhaab, hab yuav tsi muaj leejtwg khu tau mej.14Cov tuabneeg kws hlub mej tub tso mej tseg lawm; puab tsi quavntsej mej. Kuv tawmtsaam mej ib yaam le kuv yog mej tug yeebncuab, kuv rau txim rua mej, rua qhov mej ua kev txhum ntau hab ua kev phem kev qas heev.15Mej tsi xob nroo txug mej tej mob, yeej tsi muaj leejtwg khu tau. Tej nuav tub yog kuv rau txim rua mej ntaag! Rua qhov mej ua kev txhum ntau hab ua kev phem kev qas heev.16Cov tuabneeg kws nwgnuav ntxo mej noj puab yuav raug luas ntxo ib yaam nkaus. Mej tej yeebncuab yuav raug luas nteg coj moog ua qhev huv tuabsi. Tej tuabneeg kws tsimtxom mej yuav raug luas tsimtxom, hab tej tuabneeg kws tuaj fuabmej, luas yuav tuaj fuab puab hab.17Txawm yog mej cov yeebncuab thuam mej has tas, 'Luas tub tso lub nroog Xi-oos tseg, tsi muaj tuabneeg quavntsej nwglosxij.' Kuv yuav ua kuas mej rov noj qaab nyob zoo, kuv yuav khu mej tej qhovtxhaab kuas nqawm. Kuv yog tug Tswv kws has le ntawd."18Tug Tswv has tas, "Kuv yuav coj kuv tsaav tuabneeg rov lug nyob huv puab lub tebchaws, hab kuv yuav taabncuab txhua tsev tuabneeg huv tuabsi; puab yuav rov txhim khu lub nroog Yeluxalees dlua tshab, hab khu vaajntxwv lub loog kuas rov zoo le qub.19Tej tuabneeg kws nyob huv lub nroog yuav hu nkauj ua tsaug; hab puab yuav qw zoo sab kawg le. Kuv yuav foom koob moov kuas puab fuamvaam coob, hab kuv yuav ua kuas puab tau ntsejmuag.20Kuv yuav pub kuas tsaav tuabneeg nuav muaj fwjchim ib yaam le yaav thaus u, kuv yuav tsaa puab lub neej kuas nyob ruaj khov; hab kuv yuav rau txim rua txhua tug kws tsimtxom puab.21-22Tug kws yuav kaav puab yog sawv huv puab tsaav tuabneeg lug, tug kws yuav ua puab tug vaajntxwv yog puab caajceg; thaus kuv hu nwg, nwg yuav lug cuag kuv, yog kuv tsi hu, leejtwg yuav muaj cuabkaav lug cuag kuv? Puab yuav ua kuv tsaav tuabneeg, hab kuv yuav ua puab tug Vaajtswv, kuv yog tug Tswv kws has le ntawd."23-24Tug Tswv txuj kev chim yog nthwv cua dlaaj cua dlub, nthwv cua nuav yuav ntsawj cov tuabneeg sab phem taubhau. Tug Tswv yuav chim moog txug thaus nwg ua ib puas tsaav yaam tav lawv le nwg npaaj tseg lawm. Muaj ib nub tug Tswv tsaav tuabneeg yuav paub tseeb zaaj nuav lub ntsab.


  


  Yelemis 31


  Cov Yixalayees Rov Lug rua Puab Lub Tebchaws


  1Tug Tswv has tas, "Muaj ib nub kuv yuav ua cov Yixalayees txhua xeem tug Vaajtswv hab puab yuav ua kuv tsaav tuabneeg.2Kuv hlub cov Yixalayees kws seem tuag ntawm taj suabpuam. Thaus cov Yixalayees xaav su,3kuv tuaj dleb dleb tshwm rua puab pum. Cov Yixalayees, kuv yeej ibtxwm hlub mej, kuv yuav hlub mej moog ibtxhis.4Kuv yuav muab mej hloov dlua tshab, mej yuav rov tau npuaj mej tej nruag seevcev hab zoo sab luag quas ntxhi.5Mej yuav rov tau xov vaaj cog txiv maab rua sau tej roob huv tebchaws Xamalis, hab cov tuabneeg kws cog tej txiv maab yuav tau noj tej txiv maab kws puab cog.6Muaj ib nub cov tub faajxwm yuav tuaj sau Efalayees tej roob hu has tas, 'Peb ca le moog cuag tug TSWV kws yog peb tug Vaajtswv sau lub Roob Xi-oos.'"7Tug Tswv has tas, “Ca le hu nkauj zoo sab rua tsaav tuabneeg Yixalayees kws yog tsaav tuabneeg tseemceeb dlua lwm tsaav tuabneeg. Ca le hu mej tej nkauj qhuas has tas, 'Tug Tswv cawm nwg tsaav tuabneeg. Nwg cawm cov tuabneeg kws seem txhua tug.'8Kuv yuav sau puab saab qaumteb hab tim qaab ntuj kawg rov lug, tsi has tej tuabneeg tuag teg tuag taw hab tej tuabneeg dligmuag lossis tej quaspuj suab mivnyuas hab tej kws tub yuav txug caij yug, puavleej yuav lug huv tuabsi, puab yuav lug sis sau ua ib tsaav tuabneeg.9Thaus kuv coj kuv tsaav tuabneeg rov lug puab yuav quaj hab thov kuv. Kuv yuav coj puab lug txug ndlua tej dlej cag kws ntshab si puab taug kev taj kev tug, puab yuav tsi qaug. Kuv yog cov Yixalayees leej Txiv, hab Efalayees yog kuv tug tub hlub."10Tug Tswv has tas, "Txhua tsaav tuabneeg, mej ca le noog kuv has, hab qha kuv txuj lug rua tej tebchaws dleb kws nyob lawv ntug havtxwv. Kuv ua rua kuv tsaav tuabneeg tawg tsiv moog nyob ua saab ua sua, tabsis kuv yuav sau puab rov lug nyob ua ke hab kuv yuav tsomkwm puab ib yaam le tug tswv yug yaaj zuv nwg paab yaaj.11Kuv tso cov Yixalayees nyob thaajyeeb lug; kuv cawm puab dlim ntawm tsaav tuabneeg kws muaj fwjchim txhais teg.12Puab yuav lug hu nkauj luag ntxhi sau lub roob Xi-oos; kuv pub puab muaj qoobloo hab muaj cawv txiv maab, muaj roj txiv ntoo, muaj yaaj, muaj tshis muaj nyuj hab muaj neeg. Puab yuav zoo ib yaam le lub vaaj kws luas ywg dlej quas ntshis, puab yuav muaj txhij muaj txhua lawv le puab xaav yuav xaav tau.13Thaus ntawd tej ntxhais yuav seev cev luag ntxhi; cov txivneej, tsi has laug hab hluas yuav zoo sab kawg nkaus; kuv yuav nplig puab sab, muab puab tej kev quaj ntsuag hloov ua kev lomzem, hab muab puab tej kev nyuaj sab hloov ua kev zoo sab.14Kuv yuav pub cov povthawj muaj noj muaj haus nplua mag, hab kuv yuav pub kuv tsaav tuabneeg muaj txhua yaam txaus puab sab. Kuv yog tug Tswv kws has le ntawd."


  Tug Tswv Taabncuab Cov Yixalayees


  15Tug Tswv has tas, "Suavdlawg yuav nov suab quaj suab nyav huv lub nroog Lamas, yog lub suab quaj kws tu sab kawg le. Laxees yuav quaj ntsuag rua nwg tej mivnyuas; tsi muaj leejtwg yuav nplig tau nwg sab; rua qhov nwg tej mivnyuas tuag taag lawm.16Mej tsi xob quaj, ca le so kua muag. Txhua yaam kws mej ua yuav tawg paaj txi txiv, mej cov mivnyuas yuav rov huv yeebncuab tej tebchaws lug.17Mej tseem muaj kev ca sab, rua qhov mej tej tub ki yuav tau rov lug. Kuv yog tug Tswv kws has le ntawd.18"Kuv nov tsaav tuabneeg Yixalayees seev has tas, 'Tug Tswv, peb zoo ib yaam le tug tsaj kws tsi muaj tswv cob; tabsis koj cob qha peb kuas noog koj lug. Thov koj coj peb rov lug, peb zoo sab tig rov lug cuag tug Tswv kws yog peb tugVaajtswv.19Peb tsiv ntawm koj moog lawm, tabsis tsi ntev peb xaav rov lug cuag koj. Thaus koj rau txim rua peb lawm, peb nyuaj sab heev. Peb poob ntsejmuag hab txaajmuag kawg le, rua qhov thaus peb tseem hluas peb tau ua txhum lawm.'20"Yixalayees, koj yog kuv tug tub kws kuv hlub heev, koj yog tug mivnyuas kws kuv hlub tshaaj plawg. Thaus twg kuv has txug koj lub npe, kuv hlub hab ncu txug koj. Kuv ncu ntsoov koj rua nruab sab hab kuv yuav hlub koj.21Koj ca le tsuam nplooj rua txujkev kws koj moog, hab ca le taug koj txuj qub lw rov lug. Yixalayees, koj ca le rov qaab lug nyob huv tej qub zej qub zog.22Mej cov kws tsi muab lub sab npuab kuv, tseem yuav ua xyem xyaav moog txug thaus twg? Kuv tub tsim ib yaam tshab kws txawv dlua lwm yaam rua huv nplajteb nuav lawm: Yaam ntawd txawv npaum nkaus le tug quaspuj ua tug tsomkwm tug txivneej."


  Vaajtswv Tsaav Tuabneeg Yuav Vaammeej


  23Tug Tswv kws yog cov Yixalayees tug Vaajtswv kws muaj Fwjchim Luj kawg nkaus has tas, "Thaus kuv coj puab rov lug nyob rua huv puab lub tebchaws, cov kws nyob huv tej nroog huv tebchaws Yudas yuav rov has tas, 'Thov tug Tswv foom koob moov rua lub roob dlawbhuv kws yog tug Tswv lub chaw nyob huv lub nroog Yeluxalees.'24Tuabneeg yuav nyob huv tebchaws Yudas hab txhua lub nroog, puab yuav ua laj ua teb, hab yug yaaj yug tshis ua npoj ntwg.25Kuv yuav txhawb tej tuabneeg qaug zug kuas rov niuaj zug, hab kuv yuav pub tej tuabneeg kws tshaib nqhes kuas muaj noj muaj haus.26Thaus ntawd suavdlawg yuav has tas, 'Kuv tso sab lug pw tsaug zug hab sawv lug muaj zug khov kho.'27"Kuv kws yog tug Tswv has rua mej tas, tub txug nub kws kuv pub kuas lub tebchaws Yixalayees hab Yudas muaj tuabneeg nyob txhua qhov hab muaj tsaj txhu ua npoj ntwg lawm.28Yaav taag lug, kuv rhuav puab lub neej, tshem puab tawm, chua puab kutaw kuas puab qaug, ua rua puab puamtsuaj hab tso kev pluj kev tuag lug raug puab. Tabsis nwgnuav kuv yuav tsaa puab, txhim khu puab hab txhawb puab lub neej.29Thaus txug lub sijhawm ntawd, suavdlawg yuav tsi has ib zag ntxiv has tas, 'Nam hab txiv noj txiv qaub ua rua mivnyuas lug quav ncaug.'30Tug kws noj txiv qaub tsuas qaub ntawm nwg lub ncauj xwb; txhua tug kws ua txhum, nyag tuag rua nyag txujkev txhum xwb."31Tug Tswv has tas, "Tub yuav txug nub kws kuv coglug tshab rua cov Yixalayees hab cov Yudas.32Tej lug cog tseg tshab nuav yuav tsi zoo le tej lug kws kuv cog tseg rua puab cov yawmkoob thaus kuv coj puab tawm nraag tebchaws Iziv lug. Txawm yog kuv zoo ib yaam le puab txiv los puab yeej tsi ua lawv le kuv tej lug cog tseg.33Cov lug cog tseg tshab kws kuv cog rua cov Yixalayees yog le nuav: kuv yuav ua kuas puab ncu ntsoov kuv tej kevcai rua nruab sab. Kuv yuav ua puab tug Vaajtswv hab puab yuav ua kuv tsaav tuabneeg.34Txij nuav moog tsi taag puab yuav qha kuas puab tsaav tuabneeg paub tug TSWV, rua qhov txhua tug tsi has tug hlub tug yau yuav paub kuv zoo. Kuv yuav zaam txim rua puab hab kuv yuav tsi cim ntsoov puab tej kev txhum le lawm. Kuv yog tug Tswv kws has le ntawd."35Tug Tswv ua lub nub ci pum kev rua nruab nub, ua lub hli hab tej nubqub ci pum kev rua mo ntuj; nwg dlu dlej havtxwv ndlaas nphau pis nphwv; nwg lub npe hu ua tug Tswv kws muaj Fwjchim Luj kawg nkaus.36NWg coglug tseg has tas, lub ntuj lub teb nyob ntev npaum le caag, cov Yixalayees yuav caj ua ib tsaav tuabneeg nyob ntev ib yaam le ntawd.37Yog leejtwg ntsuag tau sau nruab ntug lossis tshuaj tau nruab tivtxwv ces kuv txhaj tso tau cov Yixalayees tseg, txawm yog puab ua txhum los kuv yuav tsi tso puab tseg. Kuv yog tug Tswv kws has le ntawd.38Tug Tswv has tas, "Tub yuav txug nub kws kuv txhim khu lub nroog Yeluxalees dlua tshab, txij ndlua ntawm lub chaw Tsomfaaj Hananees saab nubpoob moog txug ndlua ntawm lub Roojvaag Cegkaum.39Lub nroog tug nrim saab nubpoob pib qhov ntawd moog txug rua sau lub roob Nkalej hab nkhaus moog cob rua ntawm Nkau-as. 40Thoob plawg lub haav kws luas log tuag hab pov lamsim, hab tej teb kws nyob lawv ntug Haav Kiloos moog txug rua ntawm lub Roojvaag Neeg moog rua saab nubtuaj, yuav yog kuv qhov chaw tseemceeb. Yuav tsi muaj leejtwg rhuav lossis ua kuas lub nroog nuav puamtsuaj le lawm."


  


  Yelemis 32


  Yelemis Yuav Ib Thaaj Teb


  1Tug Tswv has rua kuv thaus kws Xedekiyas ua vaajntxwv kaav tebchaws Yudas tau kaum xyoo, hab Nenpukajnexales ua vaajntxwv kaav tebchaws Npanpiloos tau kaum yim xyoo.2Thaus lub sijhawm kws tug vaajntxwv kws kaav tebchaws Npanpiloos cov tubrog tuaj tua lub nroog Yeluxalees, kuv raug nteg moog kaw rua huv vaajntxwv lub loog ib chaav.3Vaajntxwv Xedekiyas yog tug kws nteg kuv moog kaw hab nwg kom kuv has tas, "Vim le cag koj cevlug has tas, tug TSWV yuav ca tug vaajntxwv kws kaav tebchaws Npanpiloos tuaj txeeb lub nroog Yeluxalees,  4hab Vaajntxwv Xedekiyas yuav tsiv tsi dlim. Nwg yuav raug Vaajntxwv Nenpukajnexales nteg moog hab nrug nwg thaam timntsej timmuag.5Xedekiyas yuav raug coj moog rua tebchaws Npanpiloos, nwg yuav nyob tim moog txug nub kws kuv nrug nwg has taag. Txawm yog nwg yuav tawmtsaam cov Npanpiloos los nwg yuav kov tsi yeej. Kuv yog tug Tswv kws has le ntawd."6Tug Tswv has rua kuv tas7kuv tug txiv ntxawm Salumes tug tub Hanamees yuav tuaj cuag kuv hab kuas kuv yuav nwg thaaj teb kws nyob huv Anathaus, huv xeem Npeenyamees cheebtsaam aav, rua qhov kuv yog tug kws txheeb ze nwg tshaaj hab yog tug kws muaj cai yuav tau nwg thaaj teb ntawd lug ua kuv tug.8Ces txawm muaj lawv le tug Tswv has rua kuv. Hanamees tuaj ntsib kuv ntawm lub tshaav puam, kuas kuv yuav nwg thaaj teb. Yog le ntawd, kuv txhaj paub has tas, yog tug Tswv has rua kuv tag.9Kuv txawm yuav Hanamees thaaj teb, tug nqe yog kaum xyaa dlaim nyaj, kuv txhaj muab nyaj lug luj rua nwg.10Kuv suam npe rua dlaim ntawv nas homthawj taabmeeg suavdlawg, hab kuv muab teev lug luj nyaj rua nwg.11Kuv muab dlaim ntawv yuav teb kws teev tej lug cog tseg hab nas homthawj rua, hab dlaim ntawv kws tsi nas homthawj,12cob rua Npalus kws yog Neliyas tug tub hab yog Maxeyas tug xeebntxwv taabmeeg Hanamees, cov timkhawv kws nrug suam npe rua ob dlaim ntawv yuav teb hab cov tuabneeg kws tuaj nyob huv lub tshaav puam ntawd.13Kuv has rua Npalus taabmeeg suavdlawg tas,14"Tug Tswv kws yog cov Yixalayees tug Vaajtswv kws muaj Fwjchim Luj kawg nkaus, saamfwm kuas koj ca le txais ob dlaim ntawv nuav: dlaim ntawv yuav teb kws teev tej lug cog tseg hab nas homthawj rua hab dlaim ntawv kws tsi nas homthawj coj moog ntsaws rua huv ib lub hub ca, txhaj yuav nyob ntev moog yaav tom ntej.15Tug Tswv kws yog cov Yixalayees tug Vaajtswv kws muaj Fwjchim Luj kawg nkaus has tas, tseem yuav muaj tuabneeg yuav vaaj yuav tsev, yuav laj yuav teb hab yuav vaaj txiv maab nyob huv lub tebchaws nuav moog ntxiv."


  Yelemis Thov Vaajtswv


  16Tom qaab kws kuv muab dlaim ntawv yuav teb rua Npalus lawm, kuv thov Vaajtswv has tas,17"Tug Tswv kws kaav ib puas tsaav yaam, koj lub fwjchim hab tug zug luj zug nchaav tsim lub nplajteb hab lub ntuj; tsi muaj ib yaam dlaabtsi nyuaj rua koj ua tsi tau le.18Koj qha koj txuj kev hlub kws tsi paub kawg rua ntau txheeb tam tuabneeg, tabsis koj rau txim rua tuabneeg, vim puab nam puab txiv tej kev txhum. Koj yog Vaajtswv tug kws muaj Fwjchim Luj; koj yog tug Tswv kws muaj Fwjchim Luj kawg nkaus.19Koj muaj tswvyim npaaj homphaj hab koj teg num luj kawg nkaus. Koj pum txhua yaam kws tuabneeg ua hab koj muab nqe zug rua puab lawv le puab teg num.20Ntau xyoo dlhau lug koj ua tej txujci tseemceeb nraag tebchaws Iziv hab koj tseem ua tej txujci ntawd rua cov Yixalayees hab lwm tsaav tuabneeg pum lug txug naj nub nua, yog le ntawd, koj lub npe txhaj nrov nchaa moo lug moog rua txhua qhov.21Tub yog koj ua tej txujci tseemceeb rua peb cov yeebncuab pum, puab txhaj ntshai heev, koj tug zug hab koj lub fwjchim coj koj tsaav tuabneeg Yixalayees nraag tebchaws Iziv lug.22Koj muab lub tebchaws kws aav rog hab zoo qoob rua koj tsaav tuabneeg lawv le koj tub tau coglug rua puab cov yawmkoob lawm.23Tabsis thaus puab lug nyob huv lub tebchaws lawm, puab tsi noog koj tej lug saamfwm lossis ua lawv le koj tej lug qha, puab tsi ua lawv le koj kuas puab ua. Vim le ntawd, koj txhaj tso tej kev puamtsuaj lug raug puab.24"Cov tubrog Npanpiloos tub tuaj vij hab meem ntswg thoob plawg kuas tua tau lub nroog. Kev sis ntaus sis tua, kev tshaib kev nqhes hab kev mob kev nkeeg txhaj ua rua lub nroog poob rua cov yeebncuab teg. Tej kws koj has txhaj tshwm rua koj pum lawm tag.25Tug Tswv kws kaav ib puas tsaav yaam, koj kuas kuv yuav thaaj teb taabmeeg cov tuabneeg kws tuaj ua timkhawv, tabsis nwgnuav lub nroog yuav poob rua cov tuabneeg Npanpiloos teg."26Tug Tswv has rua kuv tas,27"Kuv yog tug TSWV kws yog tuabneeg nplajteb tug Vaajtswv. Tsi muaj ib yaam dlaabtsi kws nyuaj rua kuv ua tsi tau le.28Kuv yuav muab lub nroog nuav cob rua Vaajntxwv Nenpukajnexales kws kaav tebchaws Npanpiloos hab nwg cov tubrog; puab yuav txeeb lub nroog,29hab tis suavtawg hlawv lub nroog. Suavtawg yuav kub lub nroog hab tej tsev kws puab moog hlawv khoom sau ruv tsev fij rua Npa-aas hab laub cawv txiv maab fij rua luas tej vaajtswv, txhaj ua rua kuv chim.30Cov Yixalayees hab cov Yudas yeej ibtxwm tsi ua lawv le kuv sab nyam hab tej kws puab ua, ua rua kuv chim.31Cov tuabneeg kws nyob huv lub nroog nuav, ua rua kuv chim hab npautawg, txij nub kws puab pib rhawv lub nroog lug lawm. Kuv tub txav txim sab yuav muab lub nroog rhuav povtseg,32rua qhov cov Yudas hab cov tuabneeg kws nyob huv lub nroog Yeluxalees, cov vaajntxwv, cov thawjcoj, cov povthawj hab cov cevlug tau ua kev phem kev qas.33Txawm yog kuv qha puab taag rov qha dlua los puab tsi noog hab tsi xyum ua zoo; tabsis puab tig nrausqaum rua kuv.34Puab coj puab tej mlom kws phem qas lug tso rua huv lub Tuamtsev kws yog qhov chaw tuabneeg tuaj pehawm kuv hab ua rua kuv lub Tuamtsev tsi huv lawm.35Puab ua ib lub thaaj rua Npa-aas huv lub Haav Hinoos, coj puab tej tub tej ntxhais moog tua hlawv fij rua tug vaajtswv Maulej. Kuv tsi tau has kuas puab ua tej ntawd, hab kuv tsi tau xaav has tas, puab yuav ua tej ntawd kuas cov Yudas ua txhum."


  Tej Lug Cog Tseg Kws Ca Sab


  36Tug Tswv kws yog cov Yixalayees tug Vaajtswv has rua kuv tas, "Yelemis, tej tuabneeg has tas kev tsuv kev rog, kev tshaib kev nqhes hab kev mob kev nkeeg yuav ua rua lub nroog nuav poob rua tug vaajntxwv kws kaav tebchaws Npanpiloos teg. Koj ca le noog, kuv yuav has dlua lwm yaam ntxiv hab.37Kuv yuav sau puab huv cov tebchaws kws kuv ntab puab moog nyob, thaus kuv chim hab npautawg rua puab, kuv yuav coj puab rov lug nyob qhov chaw nuav hab ca puab nyob kaaj sab lug.38Puab yuav ua kuv tsaav tuabneeg hab kuv yuav ua puab tug Vaajtswv. 39Kuv xaav pub puab ua ib lub sab hab taug ib txujkev, kuas puab fwm kuv txhua lub sijhawm, puab hab puab tej xeebntxwv txhaj tau lub neej zoo.40Kuv yuav coglug rua puab kuas nyob moog ibtxhis. Kuv yuav ua zoo rua puab moog le, hab kuv yuav ua kuas puab fwm kuv kawg sab kawg ntsws, puab txhaj tsi tso kuv tseg.41Kuv yuav txaus sab ua txhua yaam zoo rua puab hab pub kuas puab nyob ruaj rua huv lub tebchaws nuav moog le.42"Kuv tau tso kev txomnyem lug rua tsaav tuabneeg nuav npaum le caag, kuv yuav pub tej kws zoo rua puab npaum le ntawd, lawv le kuv tau coglug tseg lawm.43Tej tuabneeg has tas, lub tebchaws nuav yuav ua suabpuam, tsi muaj tuabneeg lossis tsaj nyob hab yuav muab cob rua cov Npanpiloos. Tabsis tseem muaj tuabneeg yuav laj yuav teb huv lub tebchaws nuav dlua ib zag ntxiv.44Yuav muaj tuabneeg yuav laj yuav teb, ua ntawv suam npe, nas homthawj rua hab kuas tuabneeg tuaj ua timkhawv. Puab yuav ua le nuav nyob rua huv xeem Npeenyamees cheebtsaam aav, huv tej zog kws nyob ibncig lub nroog Yeluxalees, huv cov Yudas tej nroog, cov nroog kws nyob sau tej laaj roob, nyob lawv tej taw roob hab huv tebchaws Yudas saab qaabteb. Kuv yuav coj puab rov lug nyob huv puab lub tebchaws. Kuv yog tug Tswv kws has le ntawd."


  


  Yelemis 33


  Lwm Lu Lug Cog Tseg kws Ca Sab


  1Thaus kws kuv tseem raug kaw nyob huv chaav kws cov tub faajxwm zuv, tug Tswv rov has rua kuv dlua.2Tug TSWV kws tsim lub nplajteb, rhawv lub nplajteb hab muab txawb nyob muaj chaw, nwg lub npe hu ua tug Tswv, yog tug kws has rua kuv tas,3"Koj ca le thov kuv, kuv yuav teb koj; kuv yuav qha tej txujci tseemceeb kws koj tsi tau paub rua koj.4Kuv yog tug Tswv kws yog cov Yixalayees tug Vaajtswv has tas, luas yuav tuaj vij lub nroog Yeluxalees muab tej tsev kws nyob huv lub nroog hab cov Yudas tug vaajntxwv lub loog rhuav kuas puamtsuaj taag.5Cov Yudas ibtxha yuav sawv tawmtsaam cov Npanpiloos, tabsis vim kuv txujkev chim hab npautawg, kuv yuav muab puab tua kuas tuag pawg lug rua txhua qhov. Kuv tso lub nroog nuav tseg, vim cov tuabneeg kws nyob huv ua phem ua qas.6Tabsis kuv yuav khu lub nroog hab nwg cov tuabneeg kuas noj qaab nyob zoo. Kuv yuav pub kuas puab nyob tso sab lug tsi ntshai dlaabtsi.7Kuv yuav pub kuas cov Yudas hab cov Yixalayees muaj kev vaammeej, hab kuv yuav txhim khu puab lub neej ib yaam le yaav thaus u.8Txawm yog puab ntxeev sab hab ua txhum tawmtsaam kuv los kuv yuav zaam puab lub txim hab ntxuav puab tej kev txhum.9Yeluxalees yuav ua qhov chaw rua kuv zoo sab, tau koob meej hab tau ntsejmuag, txhua tsaav tuabneeg thoob nplajteb yuav ntshai ua ibce tshee nyo thaus puab nov tej txujci tseemceeb kws kuv ua rua cov tuabneeg kws nyob huv Yeluxalees hab tej kev vaammeej kws kuv pub rua lub nroog ntawd."10Tug Tswv has tas, "Tej tuabneeg sis thaam has tas, qhov chaw nuav zoo ib yaam le lub taj suabpuam kws tsi muaj tuabneeg lossis tsaj nyob. Yeej yog le puab has tag; cov Yudas tej nroog yuav tsi muaj tuabneeg lossis tsaj nyob hab tej kev huv lub nroog Yeluxalees yuav tsi muaj tuabneeg taug le. Tabsis mej yuav nov has tas qhov chaw ntawd11rov muaj suab zoo sab hab suab noj tshoob haus kug. Mej yuav nov suab hu nkauj zoo sab hab coj khoom ua tsaug tuaj fij rua kuv huv lub Tuamtsev; puab yuav has tas, 'Ca le ua tug TSWV kws muaj FwjchimLuj kawg nkaus tsaug, rua qhov nwg yog tug muaj sab dlawb sab zoo hab nwg txujkev hlub nyob moog ibtxhis.' Kuv yuav ua kuas lub tebchaws nuav rov vaammeej ib yaam le thaus u. Kuv yog tug Tswv kws has le ntawd."12Tug TSWV kws muaj Fwjchim Luj kawg nkaus has tas, "Lub tebchaws nuav zoo ib yaam le lub taj suabpuam, tsi muaj tuabneeg lossis tsaj nyob, tabsis yuav rov ua tshaav zaub rua cov tub yug yaaj coj puab tej yaaj moog noj zaub.13Cov tub yug yaaj yuav txheeb puab tej yaaj nyob huv tej nroog, sau tej laaj roob, ntawm tej taw roob, huv tebchaws Yudas saab qaabteb, huv xeem Npeenyamees cheebtsaam aav, huv tej zog kws nyob ibncig lub nroog Yeluxalees hab huv cov Yudas tej nroog. Kuv yog tug Tswv kws has le ntawd."14Tug TSWV has tas, "Tub yuav txug lub sijhawm kws kuv ua kuas txhua yaam tav lawv le kuv tej lug cog tseg rua cov Yudas hab cov Yixalayees.15Thaus txug lub sijhawm ntawd kuv yuav xaiv Daviv ib tug xeebntxwv kws ncaaj nceeg lug ua vaajntxwv. Tug vaajntxwv ntawd yuav kaav lub tebchaws ncaaj nceeg.16Kuv yuav cawm cov Yudas hab cov tuabneeg huv lub nroog Yeluxalees kuas dlim hab nyob kaaj sab lug. Luas yuav hu lub nroog has tas, 'Tug Tswv kws Yog Peb Txujkev Cawm Dlim.'17Tug Tswv has tas, Daviv yuav muaj xeebntxwv lug ua vaajntxwv kaav cov Yixalayees tsi tu ncua,18hab xeem Levis yuav tau ua povthawj ua kuv teg num kws yog muab tsaj, qoobloo hab tej khoom theej txhoj hlawv fij tsi tu ncua rua kuv."19Tug Tswv has rua kuv tas,20"Kuv coglug rua nruab nub hab mo ntuj, kuas nyag moog lawv le nyag lub caij; lu lug cog tseg ntawd tsi muaj leejtwg rhuav tau le.21Kuv tau coglug tseg rua kuv tug tubkhai Daviv ib yaam le ntawd has tas, nwg caajceg yuav tau ua vaajntxwv tsi tu ncua, hab cov povthawj kws yog xeem Levis los yuav tau ua kuv teg num moog le; tej lug cog tseg nuav los tsi pub leejtwg rhuav tau le.22Kuv yuav pub kuas kuv tug tubkhai Daviv cov xeebntxwv hab cov povthawj kws yog xeem Levis fuamvaam coob ib yaam le tej nubqub sau nruab ntug hab tej xuabzeb ntawm ntug havtxwv kws tsi muaj leejtwg suav txheeb."23Tug Tswv has rua kuv tas,24"Koj puas nov tej tuabneeg has tas, kuv tub muab ob tsev tuabneeg kws yog cov Yudas hab cov Yixalayees kws kuv xaiv ntawd tso tseg lawm? Vim le ntawd, luas txhaj saib tsi taug kuv tsaav tuabneeg hab tsi suav has tas puab yog ib tsaav tuabneeg le.25Tabsis kuv kws yog tug Tswv, kuv tub coglug rua nruab nub hab mo ntuj, hab ua kuas muaj kevcai tswj lub nplajteb hab lub ntuj.26Yeej yuav muaj tseeb lawv le kuv tej lug cog tseg nuav, yog le ntawd, kuv yuav tsi hloov tej lug kws kuv cog tseg rua Yakhauj cov xeebntxwv hab kuv tug tubkhai Daviv. Kuv yuav xaiv Daviv cov xeebntxwv ib tug lug ua thawjcoj kaav Anplahaas, Ixaj hab Yakhauj cov xeebntxwv. Kuv yuav taabncuab kuv tsaav tuabneeg hab pub kuas puab rov vaammeej dlua."

  Yelemis Cevlug rua Xedekiyas


  1Tug TSWV has rua kuv thaus lwm tsaav tuabneeg tej tubrog tuaj paab Vaajntxwv Nenpukajnexales kws kaav tebchaws Npanpiloos hab nwg cov tubrog hab cov tuabneeg kws zwm rua nwg tuaj ntaus lub nroog Yeluxalees hab tej nroog kws nyob ibncig ntawd.2Tug Tswv kws yog cov Yixalayees tug Vaajtswv kuas kuv moog has rua Vaajntxwv Xedekiyas kws kaav tebchaws Yudas tas, "Kuv kws yog tug TSWV, yuav muab lub nroog nuav cob rua tug vaajntxwv kws kaav tebchaws Npanpiloos, nwg yuav muab hlawv kuas kub nyab taag.3Koj yuav tsiv tsi dlim le; koj yuav raug luas nteg coj moog cob rua Nenpukajnexales. Koj yuav tau moog ntsib nwg hab nrug nwg thaam tim ntsej tim muag, ces nwg yuav coj koj moog rua tim tebchaws Npanpiloos.4Xedekiyas, koj ca le noog tej lug kws kuv has txug koj, koj yuav tsi raug tua tuag rua huv tshaav rog.5Koj yuav tuag kaaj sab lug, luas yuav hlawv tshuaj tsw qaab rua koj hab log koj ib yaam le thaus u luas hlawv tshuaj tsw qaab hab log koj cov yawmkoob, hab cov vaajntxwv kws tuag ua ntej lawm. Puab yuav quaj nyav koj has tas, 'Peb tug vaajntxwv tuag lawm!' Kuv yog tug Tswv kws has le ntawd."6Kuv txhaj coj tug Tswv tej lug moog has rua Vaajntxwv Xedekiyas kws nyob huv Yeluxalees7thaus tug vaajntxwv kws kaav tebchaws Npanpiloos cov tubrog tuaj tua lub nroog Yeluxalees, hab tua cov Yudas lub nroog Lakhis hab Axekas kws yog ob lub nroog huv tebchaws Yudas kws tseem muaj ntsaa yeej thaiv.


  Tso Cov Tuabneeg Ua Qhev


  8Vaajntxwv Xedekiyas hab cov pejxeem kws nyob huv lub nroog Yeluxalees coglug has tas,9puab yuav tso cov Henplais kws ua luas qhev kuas dlim kev ua qhev, tsi has quaspuj lossis txivneej, kuas cov kwvtij Henplais tsi muaj ib tug ua luas qhev le.10Cov thawjcoj hab tej pejxeem suavdlawg pum zoo tso puab tej qhev hab tsi yuam puab ua qhev ntxiv lawm. Puab tau tso cov qhev ntawd tag,11tabsis tom qaab ntawd tsi ntev, puab hloov sab hab moog coj cov qhev rov lug ua qhev dlua.12Ces tug Tswv,13kws yog cov Yixalayees tug Vaajtswv kuas kuv moog has rua cov tuabneeg tas, "Kuv tau coglug rua mej cov yawmkoob thaus kws kuv tso puab tawm nraag tebchaws Iziv lug, kuas puab dlim ntawm txujkev ua luas qhev. Kuv has rua puab tas14cov tuabneeg Henplais kws nwg muab nwg muag ua qhev hab ua num rua puab puv rau lub xyoos lawm, xyoo xyaa puab yuavtsum tso cov qhev ntawd, tabsis mej cov yawmkoob tsi quavntsej lossis tsi noog kuv has le.150b peb nub kws dlhau lug ntawd, mej tau hloov sab ua kuas hum kuv sab nyam. Mej suavdlawg yeej pum zoo tso mej cov kwvtij Henplais kws ua mej qhev, hab coglug taabmeeg kuv huv lub Tuamtsev kws mej pehawm kuv.16Tabsis mej rov hloov sab hab saib tsi taug kuv. Mej rov moog coj cov qhev kws mej tub muab tso moog lawm rov lug hab yuam kuas puab ua mej qhev dlua.17Yog le ntawd, nwgnuav kuv kws yog tug Tswv has rua mej tas, mej yeej tsi noog kuv lug; mej tsi tso mej tej kwvtij Henplais kuas dlim kev ua qhev. Yog le ntawd, kuv yuav tso mej nyob ywjpheej: Yog kev ywjpheej moog tuag rua huv tshaav rog, tuag rua kev tshaib kev nqhes, hab tuag rua kaab mob kev nkeeg. Kuv yuav ua kuas txhua tsaav tuabneeg thoob nplajteb ntshai, vim tej kws kuv ua rua mej.18-19Cov numtswv huv tebchaws Yudas, huv lub nroog Yeluxalees, huv lub loog, cov povthawj hab cov thawjcoj tau coglug rua kuv hab tua ib tug txiv nyuj muab phua ua ob saab, hab puab moog huv kis nruab nraab, tabsis nwgnuav puab rhuav tsi ua lawv le puab tej lug cog tseg. Yog le ntawd, kuv yuav ua rua puab ib yaam le puab ua rua tug txiv nyuj ntawd.20Kuv yuav muab puab cob rua puab tej yeebncuab kws nrhav nrhw tua puab tua povtseg. Tej tsaj qus hab noog yuav lug noj puab.21Kuv yuav muab Vaajntxwv Xedekiyas kws kaav tebchaws Yudas hab nwg cov numtswv cob rua cov tuabneeg kws nrhav nrhw tua puab tua povtseg. Kuv yuav muab puab cob rua cov tubrog Npanpiloos kws tub thim rov qaab lawm.22Kuv yuav has rua puab, kuas puab tig rov lug rua huv lub nroog. Puab yuav tua lub nroog, txeeb lub nroog hab hlawv lub nroog kuas kub nyab taag. Kuv yuav ua kuas cov Yudas tej nroog zoo ib yaam le lub taj suabpuam kws tsi muaj tuabneeg nyob. Kuv yog tug Tswv kws has le ntawd."

  Yelemis hab Cov Lekhas


  1Thaus kws Yauxiyas tug tub Yehauyakees ua vaajntxwv kaav tebchaws Yudas, tug Tswv has rua kuv tas,2"Koj ca le moog ntsib Lekhas cuab kwvtij hab nrug puab thaam. Hab coj puab tuaj rua huv lub Tuamtsev ib chaav hab muab cawv txiv maab rua puab haus."3Yog le ntawd, kuv txhaj coj Yaxaniyas kws yog dlua ib tug Yelemis tug tub (tug Yelemis nuav yog Hanpaxiniyas tug tub), hab taagnrho Yaxaniyas cov kwvtij hab cov tub kws yog Lekhas cuab kwvtij tuaj4rua huv lub Tuamtsev. Kuv coj puab moog rua huv Idaliyas kws yog tug cevlug tug tub Hanaas cov tub chaav tsev. Chaav tsev nuav nyob txheej sau kws ncaaj ntawm Salumes tug tub Ma-axeyas chaav. Ma-axeyas yog tug zuv lub Tuamtsev tej qhovrooj.5Kuv muab ib cov fwj kws muaj cawv puv nkaus hab ib cov khob lug txawb rua ntawm Lekhas cuab kwvtij xubndlag, hab kuv has rua puab tas, "Suavdlawg haus cawv."6Tabsis puab teb has tas, "Peb tsi haus cawv. Peb yawmkoob Yaunadas kws yog Lekhas tug tub qha rua peb has tas, kuas peb lossis peb cov xeebntxwv tsi xob haus cawv hlo le.7Nwg tseem qha ntxiv has tas, peb tsi xob ua vaaj ua tsev lossis ua laj ua teb lossis cog txiv maab lossis yuav cawv txiv maab le. Hab nwg saamfwm ntxiv has tas, kuas peb nyob tsev ntaub xwb, peb txhaj tau nyob ntev huv lub tebchaws nuav, ib yaam le cov tuabneeg kws tsi muaj tebchaws.8Peb yeej ibtxwm noog peb yawmkoob Yaunadas kws yog Lekhas tug tub tej lug kws nwg ntuag peb. Peb cov nuav ibtxwm tsi haus cawv txiv maab, peb tej quaspuj mivnyuas los yeej tsi haus le.9-10Peb yeej tsi ua vaaj ua tsev nyob, peb nyob tsev ntaub xwb, hab peb tsi muaj vaaj txiv maab, tsi muaj laj teb lossis qoobloo. Peb ua txhua yaam lawv le peb yawmkoob Yaunadas qha rua peb lawm.11Tabsis thaus Vaajntxwv Nenpukajnexales tuaj tua lub tebchaws nuav, peb txhaj tsiv tuaj rua huv lub nroog Yeluxalees kuas peb dlim ntawm cov Npanpiloos hab cov Xilias tej tubrog xwb. Tub yog vim le ntawd, peb txhaj lug nyob huv lub nroog Yeluxalees nuav."12-13Tug Tswv kws yog cov Yixalayees tug Vaajtswv kws muaj Fwjchim Luj kawg nkaus, kuas kuv moog has rua cov Yudas hab cov tuabneeg kws nyob huv lub nroog Yeluxalees has tas, "Kuv yog tug Tswv, kuv nug mej has tas, vim le caag mej tsi noog kuv lug hab tsi ua lawv le kuv has?14Yaunadas cov xeebntxwv noog nwg lug, hab puab tsi haus cawv txiv maab lug txug naj nub nua. Kuv qha mej ua ntu zug, tabsis mej tsi noog kuv lug.15Kuv khaiv kuv cov tubkhai kws yog cov cevlug tuaj qha mej tsi tu ncua, puab qha kuas mej tso mej tej kev phem kev qas tseg hab ua qhov zoo. Puab ntuag kuas mej tsi xob pe mlom hab teev lwm tsaav tuabneeg tej vaajtswv, mej txhaj yuav tau moog nyob huv lub tebchaws kws kuv muab rua mej cov yawmkoob lawm. Tabsis mej yeej tsi noog hab tsi quavntsej kuv tej lug le.16Yaunadas cov xeebntxwv ua lawv le puab yawmkoob tej lug saamfwm, tabsis mej tsi noog kuv lug le.17Yog le ntawd, kuv yog tug Tswv kws yog cov Yixalayees tug Vaajtswv kws muaj Fwjchim Luj kawg nkaus yuav tso tej kev puamtsuaj lug raug mej cov Yudas hab cov tuabneeg kws nyob huv lub nroog Yeluxalees lawv le kuv has tseg lawm. Kuv yuav ua le nuav, rua qhov mej tsi noog kuv lug hab mej tsi teb kuv thaus kuv hu mej."18Kuv txhaj has rua Lekhas cuab kwvtij tas, tug Tswv kws yog cov Yixalayees tug Vaajtswv kws muaj Fwjchim Luj kawg nkaus has tas, "Mej noog mej yawmkoob Yaunadas tej lug kws nwg saamfwm rua mej; mej ua lawv le nwg tej lug qha, hab mej ua txhua yaam lawv le nwg saamfwm.19Yog le ntawd, kuv yog tug Tswv kws yog cov Yixalayees tug Vaajtswv kws muaj Fwjchim Luj kawg nkaus coglug has tas, Lekhas tug tub Yaunadas yuav muaj xeebntxwv lug ua kuv teg num moog le."

  Npalus Nyeem Vaajtswv Txujlug huv Lub Tuamtsev


  1Thaus Yauxiyas tug tub Yehauyakees ua vaajntxwv kaav tebchaws Yudas tau plaub xyoos, tug Tswv has rua kuv tas,2"Koj moog muab ib thooj ntawv lug sau tej kws kuv qha rua koj txug cov Yixalayees, cov Yudas hab txhua tsaav tuabneeg. Ca le sau txhua yaam kws kuv qha rua koj, txij thaus Yauxiyas ua vaajntxwv kaav tebchaws Yudas lug txug naj nub nua.3Thaus cov Yudas nov has tas, kuv yuav ua kuas puab puamtsuaj, tej zag puab yuav tseg tsi ua kev phem kev qas lawm. Kuv yuav zaam puab lub txim hab tej kev phem kev qas kws puab ua."4Kuv txawm hu Neliyas tug tub Npalus tuaj hab kuv pav txhua yaam kws tug TSWV qha rua kuv lawm, rua Npalus sau rua huv ib thooj ntawv.5Tom qaab ntawd, kuv has rua Npalus has tas, "Luas txwv tsi pub kuv moog rua huv lub Tuamtsev.6Yog le ntawd, nub kws suavdlawg tuaj yoo mov huv lub Tuamtsev lawv le kevcai, kuv xaav kuas koj moog rua tod, hab nyeem thooj ntawv kws tug Tswv kuas kuv pav rua koj sau rua suavdlawg noog, puab txhaj nov txhua yaam kws tug Tswv has rua kuv. Koj yuavtsum coj moog nyeem rua qhov chaw kws suavdlawg nov, kuas cov Yudas kws tuaj huv puab tej nroog tuaj tau nov txhij txhua.7Tej zag puab yuav thov tug Tswv hab tso puab tej kev txhum tseg, rua qhov tug Tswv qha has tas, nwg yuav rau txim rua puab, vim nwg chim hab npautawg heev."8Npalus txhaj moog nyeem tug Tswv tej lug huv lub Tuamtsev rua suavdlawg noog lawv le kuv has.9Thaus Yehauyakees ua vaajntxwv kaav tebchaws Yudas tau tsib xyoos hab cuaj hlis, cov tuabneeg kws nyob huv Yeluxalees hab cov Yudas txawm tuaj rua huv puab tej nroog tuaj yoo mov lawv le kevcai, kuas tug Tswv txaus sab rua puab.10Thaus Npalus taabtom nyeem thooj ntawv kws sau tej lug kws tug TSWV qha rua kuv rua suavdlawg noog huv lub Tuamtsev. Npalus sawv huv Safas tug tub Nkemaliyas kws yog tug teev ntawv chaav. Chaav ntawd nyob txheej sau, ze ntawm lub Roojvaag Tshab kws moog rua huv lub Tuamtsev.


  Npalus Nyeem Vaajtswv Txujlug rua Cov Numtswv Noog


  11Thaus Nkemaliyas tug tub Mikayas kws yog Safas tug xeebntxwv noog Npalus nyeem tug Tswv txujlug huv thooj ntawv taag lawm,12Mikayas txawm moog rua huv tug teev ntawv chaav tsev ua num huv vaajntxwv lub loog. Muaj cov numtswv ntau leej tuaj nyob huv saablaaj. Cov numtswv ntawd yog tug teev ntawv Elisamas, Semayas tug tub Delayas, Akhenpaus tug tub Enathaas, Safas tug tub Nkemaliyas, Hanayas tug tub Xedekiyas hab cov numtswv ntau leej tuaj nyob huv.13Mikayas txhaj pav tej kws nwg nov Npalus nyeem rua cov pejxeem noog ntawd txhua yaam rua cov numtswv.14Thaus ntawd cov numtswv txhaj khaiv Nethaniyas tug tub Yehudis (Yehudis yawm yog Selemiyas, hab nwg yawmkoob yog Kusis), moog has kuas Npalus coj thooj ntawv kws nwg nyeem rua suavdlawg noog tuaj rua puab saib. Npalus txhaj nqaa thooj ntawv ntawd moog rua puab.15Puab has rua Npalus has tas, "Koj ca le nyob quastsawg hab nyeem thooj ntawv rua peb noog" Yog le ntawd, Npalus txhaj nyeem rua puab noog.16Thaus nwg nyeem cov lug ntawd taag, puab ntshai heev, ib leeg saib ib leeg hab puab has rua Npalus tas, "Peb yuavtsum moog qha zaaj nuav rua vaajntxwv paub."17Cov numtswv nug Npalus has tas, "Koj ca le qha rua peb saib ua le caag koj txhaj sau tau tej lug nuav? Puas yog Yelemis pav rua koj sau?"18Npalus teb has tas, "Yelemis pav tej lug nuav txhua lu rua kuv, kuv txhaj muab cwjmem sau tej lug ntawd rua huv thooj ntawv nuav."19Cov numtswv has rua Npalus has tas, "Koj hab Yelemis ca le tsiv moog nkaum tsi xob pub leejtwg paub has tas meb nyob qhovtwg le."


  Vaajntxwv Muab Thooj Ntawv Hlawv


  20Cov numtswv muab thooj ntawv ntawd khaws ca rua huv Elisamas kws yog tug teev ntawv chaav tsev ua num, puab txawm moog rua huv vaajntxwv chaav tsev, hab pav txhua yaam rua vaajntxwv noog.21Vaajntxwv kuas Yehudis moog muab thooj ntawv lug rua nwg. Yehudis txhaj moog rua huv Elisamas chaav tsev ua num hab nqaa thooj ntawv ntawd lug nyeem rua vaajntxwv hab cov numtswv kws sawv puagncig vaajntxwv noog.22Thaus ntawd yog lub caij ntuj no, vaajntxwv nyob quas tsawg nte tawg huv nwg lub loog chaav kws rauv tawg.23Thaus Yehudis nyeem taag peb plaub ntus lawm vaajntxwv txawm muab chais hlais tej ntu kws nyeem taag lawm pov hlawv. Nwg pheej hlais ib ntus quas zug le ntawd pov hlawv moog txug thaus thooj ntawv ntawd taag.24Tabsis tsi pum vaajntxwv hab nwg cov numtswv ntshai lossis nyuaj sab txug tej kws puab nov ntawd le.25Txawm yog Enathaas, Delayas hab Nkemaliyas puab thov kuas vaajntxwv tsi xob muab thooj ntawv ntawd hlawv los vaajntxwv tsi noog puab has le.26Tom qaab ntawd, vaajntxwv kuas Yelamees kws yog vaajntxwv tug tub nrug Aliyees tug tub Selayas hab Anpedees tug tub Selemiyas tuaj nteg kuv hab Npalus kws yog kuv tug teev ntawv. Tabsis tug TSWV muab wb zais lawm.


  Yelemis Rov Sau Dlua Ib Thooj Ntawv


  27Thaus Vaajntxwv Yehauyakees muab thooj ntawv kws kuv pav rua Npalus sau ntawd hlawv taag lawm, tug Tswv kuas kuv28muab dlua ib thooj ntawv lug sau txhua yaam lawv le sau rua thawj thooj ntawv lawm.29Tug Tswv kuas kuv sau rua Yehauyakees has tas, "Koj muab thooj ntawv ntawd hlawv, hab koj nug Yelemis has tas, vim le caag nwg txhaj sau has tas, tug vaajntxwv kws kaav tebchaws Npanpiloos yuav tuaj tua lub tebchaws nuav, luas yuav tua tej tuabneeg hab tej tsaj txhu kuas tuag taag.30Yog le ntawd, nwgnuav kuv kws yog tug Tswv has rua koj kws yog Vaajntxwv Yehauyakees paub has tas, koj cov xeebntxwv yuav tsi muaj ib tug tau nyob sau Daviv lub zwmtxwv kaav tebchaws le lawm. Luas yuav muab koj lub cev tuag pov rua saab nrau. Nruab nub tshaav ntuj yuav zab, hab mo ntuj yuav tsau lwg tsawv.31Kuv yuav rau txim rua koj, koj cov xeebntxwv hab koj cov numtswv, vim tej kev txhum kws mej ua, tsi has koj lossis koj cov pejxeem kws nyob huv lub nroog Yeluxalees hab cov Yudas puavleej tsi noog kuv tej lug ntuag, yog le ntawd, kuv yuav ua kuas mej puamtsuaj lawv le kuv tau has tseg lawm."32Tom qaab ntawd, kuv muab dlua ib thooj ntawv lug rua Npalus kws yog kuv tug teev ntawv, nwg yog Neliyas tug tub kuas nwg sau txhua yaam lawv le kuv pav rua nwg. Nwg sau txhua yaam lawv le cov lug kws kuv pav rua nwg sau rua thawj thooj ntawv lawm.


  


  Yelemis 37


  Xedekiyas kuas Yelemis Thov Vaajtswv Paab


  1Vaajntxwv Nenpukajnexales kws kaav tebchaws Npanpiloos tsaa Yauxiyas tug tub Xedekiyas ua vaajntxwv kaav tebchaws Yudas hloov Yehauyakees tug tub Yehauyakhees.  2Tabsis Xedekiyas cov numtswv lossis cov pejxeem tsi noog tej lug kws tug TSWV kuas kuv has rua puab le.3Vaajntxwv Xedekiyas khaiv Selemiyas tug tub Yehukales hab Ma-axeyas tug tub Xefaniyas kws ua povthawj tuaj kuas kuv thov tug Tswv kws yog peb tug Vaajtswv paab peb tsaav tuabneeg.4Thaus ntawd luas tseem tsi tau coj kuv moog kaw. Kuv tseem nyob ywjpheej hab moog lug ib yaam le suavdlawg.5Thaus cov tubrog Npanpiloos taabtom vij lub nroog Yeluxalees, puab nov has tas cov tubrog Iziv tub hlaa Iziv tug nrimteb tuaj lawm, ces cov tubrog Npanpiloos txawm ca le thim rov qaab.6Tom qaab ntawd tug Tswv kws yog cov Yixalayees tug Vaajtswv kuas kuv7 has rua Xedekiyas has tas, "Iziv cov tubrog kws tuaj paab mej, puab yuav rov moog tsev.8Ces cov tubrog Npanpiloos yuav rov tuaj tua, txeeb lub nroog hab muab hlawv povtseg.9Kuv kws yog tug Tswv has rua mej tas, mej tsi xob tso sab has tas cov Npanpiloos yuav tsi rov tuaj tua mej lawm. Puab yeej yuav rov tuaj xwb.10Txawm yog mej tua cov tubrog Npanpiloos swb lawm los tshuav puab cov tubrog kws raug mob pw huv tej tsev ntaub tseem yuav sawv lug hlawv lub nroog povtseg."


  Luas Nteg Yelemis Moog Kaw


  11Cov tubrog Npanpiloos thim ntawm lub nroog Yeluxalees moog, rua qhov cov tubrog Iziv tuaj ze lawm.12Yog le ntawd, kuv txhaj sawv kev tawm huv lub nroog Yeluxalees moog rua peg xeem Npeenyamees cheebtsaam aav, moog saws kuv tsev tuabneeg thaaj aav ua kuv tug.13Tabsis thaus kuv moog txug ntawm lub Roojvaag Npeenyamees, Selemiyas tug tub Iliyas kws yog Hanayas tug xeebntxwv, hab yog tug thawj saib cov tubrog zuv roojvaag, txawm thaiv kuv kev hab has rua kuv tas, "Koj yuav moog thawj cov Npanpiloos puas yog?"14Kuv teb has tas, "Tsi yog le koj has. Tsi yog kuv moog thawj puab." Tabsis Iliyas tsi ntseeg kuv, nwg ca le nteg kuv moog cuag cov numtswv.15Cov numtswv npautawg heev rua kuv, puab txhaj kuas luas nplawm kuv hab coj kuv moog kaw rua huv Yaunathaas kws yog ib tug teev ntawv lub tsev, luas muab lub tsev ntawd ua tsev lojcuj.16Puab muab kuv kaw rua txheej huv aav, kuv nyob rua huv tau ntev loo.17Tom qaab ntawd, Vaajntxwv Xedekiyas khaiv tuabneeg tuaj tso kuv tawm lug. Vaajntxwv nug kuv tuab ywv huv nwg lub loog has tas, "Tug Tswv puas muaj dlaabtsi has rua koj?" Kuv teb has tas, "Muaj, tug Tswv has tas, nwg yuav muab koj cob rua tug vaajntxwv kws kaav tebchaws Npanpiloos."18Kuv nug Xedekiyas has tas, "Kuv ua txhum dlaabtsi rua koj hab koj cov numtswv lossis koj cov pejxeem, koj txhaj nteg kuv moog kaw rua huv tsev lojcuj? 19Koj cov cevlug kws has rua koj tas, tug vaajntxwv kws kaav tebchaws Npanpiloos yuav tsi tuaj tua koj lossis lub tebchaws nuav dlua twg taag lawm?20Vaajntxwv, thov koj noog hab ua lawv le tej lug kws kuv thov koj. Thov koj tsi xob xaa kuv rov moog kaw rua huv Yaunathaas lub tsev lawm. Yog koj ua le ntawd, kuv yeej yuav tuag rua tod xwb."21Yog le ntawd, Vaajntxwv Xedekiyas txhaj kuas luas muab kuv kaw rua huv nwg lub loog ib chaav kws muaj tubrog zuv, hab nwg kuas cov tuabneeg cub ncuav ntawm ntug kev nqaa ncuav tuaj rua kuv noj txhua nub nyob qhov ntawd moog txug thaus tsi muaj ncuav nyob huv lub nroog le lawm.

  Muab Yelemis Pov rua huv Lub Qhov Tshij Qhuav


  1Mathaas tug tub Sefatiyas, Pasehus tug tub Nkedaliyas, Selemiyas tug tub Yehukales hab Makhiyas tug tub Pasehus nov tug TSWV tej lug kws kuv qha puab2has tas, "Yog leejtwg nyob huv lub nroog nuav yuav tuag taag rua nav ntaaj nav rag lossis kev tshaib kev nqhes lossis kaab mob kev nkeeg. Tabsis yog leejtwg moog thawj cov Npanpiloos, nwg yuav dlim txujsa tsi raug luas tua."3Kuv has rua puab tas, tug TSWV has le nuav: "Kuv yuav muab lub nroog nuav cob rua tug vaajntxwv kws kaav tebchaws Npanpiloos tej tubrog, hab puab yuav txeeb tau lub nroog."4Cov numtswv txhaj moog has rua vaajntxwv has tas, "Tsimnyog muab tug txivneej nuav tua povtseg, rua qhov nwg has tej lug nuav ua rua cov tubrog kws nyob huv lub nroog poob sab, hab nwg has ib yaam le ntawd rua cov tuabneeg kws tseem nyob huv lub nroog. Nwg tsi nrhav kev paab suavdlawg, nwg tsuas xaav kuas suavdlawg ntxhuv sab xwb."5Vaajntxwv Xedekiyas teb has tas, "Ca le ua lawv le mej has! Mej yuav ua le caag rua nwg los nyob ntawm mej; kuv tsi txwv mej le."6Yog le ntawd, cov numtswv txhaj tuaj coj kuv moog hab muab hlua dlauv kuv rua huv vaajntxwv tug tub Makhiyas lub qhov tshij kws nyob huv lub tshaav puam ntawm vaajntxwv lub loog. Lub qhov tshij ntawd tsi muaj dlej, tsuas muaj aav nkus xwb, kuv txhaj nyob tsau tsawv cov aav nkus ntawd.7Enpemelej kws yog tuabneeg Sudaas ua num nyob huv vaajntxwv lub loog nov has tas, puab coj kuv moog tso rua huv lub qhov tshij qhuav lawm. Thaus ntawd vaajntxwv tseem nrug nwg cov numtswv saablaaj ntawm lub Roojvaag Npeenyamees.8Yog le ntawd, Enpemelej txhaj moog qha rua vaajntxwv has tas,9"Vaajntxwv, tej kws cov tuabneeg nuav ua rua Yelemis, puab ua tsi yog lawm, puab coj nwg moog kaw rua huv lub qhov tshij qhuav, ces nwg yeej yuav tuag tshaib xwb, rua qhov tsi muaj mov nyob huv lub nroog nuav le lawm."10Thaus vaajntxwv nov le ntawd, nwg kuas Enpemelej coj peb tug tuabneeg nrug nwg tuaj nqug kuv tawm huv lub qhov tshij ntawd lug ua ntej kuv tuag.11Enpemelej txhaj coj cov txivneej ntawd nrug nwg moog huv chaav tsev rau khoom huv vaajntxwv lub loog hab muab tej qub rig tsho ua hlua dlauv lug rua kuv.12Nwg has kuas kuv muab tej qub rig tsho ntawd xab kuv ob lub qhovtsus, txuj hlua txhaj tsi zawm kuv. Kuv txhaj ua le ntawd,13puab txhaj muab hlua nqug kuv tawm huv lub qhov tshij qhuav lug. Puab coj kuv rov lug nyob huv chaav kws muaj tubrog zuv huv vaajntxwv lub loog.


  Xedekiyas Rov Nug Yelemis Dlua


  14Vaajntxwv Xedekiyas kuas tuabneeg tuaj coj kuv moog cuag nwg ntawm lub Tuamtsev lub qhovrooj peb. Vaajntxwv has rua kuv tas, "Kuv yuav nug koj ib lus, koj ca le qha ncaaj rua kuv tsi xob zais le."15Kuv teb nwg has tas, "Yog kuv qha tseeb rua koj, koj yuav muab kuv tua povtseg, hab yog kuv paab koj tuavxaam los koj yuav tsi noog kuv tej lug."16Vaajntxwv Xedekiyas coglug tuabywv rua kuv has tas, "Vaajtswv yog tug muaj sa nyob, nwg pub peb muaj sa, nwg nyob sau pum, kuv yuav tsi tua koj lossis muab koj cob rua cov tuabneeg kws xaav muab koj tua povtseg."17Kuv has rua Xedekiyas has tas, "Tug Tswv kws yog cov Yixalayees tug Vaajtswv kws muaj Fwjchim Luj kawg nkaus has le nuav: yog koj yeem moog thawj tug vaajntxwv kws kaav tebchaws Npanpiloos tej tubrog, luas yuav tsi tua koj hab tsi hlawv lub nroog nuav. Koj hab koj tsev tuabneeg yuav muaj sa nyob,18tabsis yog koj tsi yeem moog thawj luas, ces kuv yuav muab lub nroog nuav cob rua tug vaajntxwv kws kaav tebchaws Npanpiloos cov tubrog, puab yuav muab lub nroog nuav hlawv hab koj yuav tsiv tsi dlim ntawm puab le."19Tabsis Vaajntxwv Xedekiyas teb has tas, "Kuv ntshai nyob tsaam cov Npanpiloos muab kuv cob rua peb cov tuabneeg Yudas kws tub tsiv moog thawj puab lawm tsimtxom xwb."20Kuv has rua vaajntxwv has tas, "Yuav tsi muaj leejtwg muab koj cob rua cov tuabneeg ntawd. Kuv thov kuas koj ua lawv le tug Tswv tej lug kws kuv qha rua koj nuav, koj txhaj tsi raug luas tua hab nyob tso sab plhuav.21Tabsis yog koj tsi yeem moog thawj cov tubrog Npanpiloos, ces yuav muaj lawv le tug Tswv ua rua kuv ua ywgtoog pum lawm.22Huv zaaj ywgtoog ntawd, kuv pum tej quaspuj kws seem nyob huv tug vaajntxwv kws kaav tebchaws Yudas lub loog raug luas coj moog cob rua tug vaajntxwv kws kaav tebchaws Npanpiloos tej tubrog. Koj ca le noog tej lug kws cov quaspuj sis thaam thaus puab taug kev has tas: 'Vaajntxwv tej phoojywg tau dlaag ntxag nwg, puab yuam nwg ua lawv le puab sab xaav. Nwgnuav nwg ob txhais kutaw zum paag aav lawm, nwg tej phoojywg tsiv taag hab tso nwg tseg.'"23Tom qaab ntawd kuv has tas, "Luas yuav coj koj tej quaspuj tubse moog cob rua cov Npanpiloos, txawm yog koj los yuav tsi dlim le. Tug vaajntxwv kws kaav tebchaws Npanpiloos yuav nteg koj hab muab lub nroog nuav hlawv povtseg."24Vaajntxwv Xedekiyas teb has tas, "Koj tsi xob qha tej nuav rua leejtwg paub, luas txhaj tsi tua koj.25Yog cov numtswv paub has tas kuv tuaj nrug koj thaam, puab yuav nug koj saib wb tau sis thaam dlaabtsi. Puab yuav has tas, yog koj qha tej nuav rua puab, puab yuav tsi tua koj povtseg.26Koj ca le has rua puab tas, yog koj tuaj thov kuas kuv tsi xob xaa koj rov moog kaw kuas tuag rua tom tsev lojcuj xwb."27Tom qaab ntawd cov numtswv txawm tuaj nrhav kuv hab nug kuv. Kuv qha rua puab lawv le kws vaajntxwv has rua kuv, ces puab txawm tsi nug kuv ntxiv lawm, rua qhov tsi muaj leejtwg nov zaaj kws wb sis thaam ntawd le.28Luas kaav kuv nruj nyob rua huv chaav kws muaj tubrog zuv huv vaajntxwv lub loog moog txug nub kws luas txeeb tau lub nroog Yeluxalees lawm.

  Luas Txeeb Tau Lub Nroog Yeluxalees


  1Thaus Xedekiyas ua vaajntxwv kaav tebchaws Yudas tau cuaj xyoos, lub kaum hli ntuj, Vaajntxwv Nenpukajnexales kws kaav tebchaws Npanpiloos coj taagnrho nwg cov tubrog tuaj tua lub nroog Yeluxalees.2Thaus Xedekiyas ua vaajntxwv kaav tebchaws Yudas tau kaum ib xyoos, nub xab cuag lub plaub hlis ntuj, luas tuaj tsoo tug ntsaa yeej moog rua huv lub nroog.3(Thaus luas txeeb tau lub nroog Yeluxalees lawm, tug vaajntxwv kws kaav tebchaws Npanpiloos cov numtswv txawm lug teeb chaw ua num rua ntawm lub Roojvaag Nruab Nraab. Cov numtswv ntawd yog: Nenkas Salexes, Xaankas Nenpaus, Xaxekhimes, hab muaj dlua ib tug Nenkas Salexes.)4Thaus Vaajntxwv Xedekiyas hab nwg cov tubrog pum tej xwm nuav, puab tawm tsiv thaus ib taag mo hlaa vaajntxwv lub vaaj moog rua ntawm lub roojvaag kws nyob kem nruab nraab ntawm ob txheej ntsaa yeej moog rua tom lub Haav Yauladees lawm.5Tabsis cov tubrog Npanpiloos caum puab qaab moog nteg tau Vaajntxwv Xedekiyas ntawm lub taj nraag kws nyob ze lub nroog Yelikaus. Puab coj nwg moog cob rua Vaajntxwv Nenpukajnexales ntawm lub nroog Lilas kws nyob huv cheebtsaam Hamas, hab Nenpukajnexales txav txim rua Xedekiyas qhov ntawd.6Nenpukajnexales muab Xedekiyas cov tub tua taabmeeg Xedekiyas huv lub nroog Lilas, hab nwg kuas luas muab cov Yudas tej numtswv tua huv tuabsi.7Tom qaab ntawd nwg muab Xedekiyas ob lub qhovmuag kaus povtseg hab muab saw hlau khi Xedekiyas caab moog rua tebchaws Npanpiloos lawm.8Thaus ntawd cov tubrog Npanpiloos hlawv Xedekiyas lub loog hab cov pejxeem tej vaaj tse kub nyab taag, hab tsoo lub nroog Yeluxalees tug ntsaa yeej pob taag.9Thaus kawg, Nenpuxaladaas kws yog tug thawj tubrog txawm nteg cov tuabneeg kws seem nyob huv lub nroog hab cov tuabneeg kws lug thawj nwg, coj moog rua tebchaws Npanpiloos lawm. 10Nwg tseg cov tuabneeg txomnyem kws tsi muaj laj teb nyob huv tebchaws Yudas, nwg muab tej vaaj txiv maab hab tej laj teb faib rua puab.


  Tso Yelemis


  11Vaajntxwv Nenpukajnexales kuas Nenpuxaladaas kws yog nwg tug thawj tubrog, has rua cov tubrog has tas,12"Mej ca le moog nrhav kuas tau Yelemis hab ua zoo tu nwg. Mej tsi xob ua phem rua nwg. Yog nwg xaav tau dlaabtsi, mej ca le muab rua nwg."  13Yog le ntawd, Nenpuxaladaas kws yog tug thawj tubrog txhaj nrug Nenpusanpas kws yog tug numtswv luj, Nenkas Xalexes hab lwm tug kws yog cov Npanpiloos tug vaajntxwv cov numtswv14tuaj tso kuv tawm huv chaav kws muaj tubrog zuv huv vaajntxwv lub loog lug. Puab tso kuv rua Ahikas tug tub Nkedaliyas kws yog Safaas tug xeebntxwv coj kuv moog kuas txug tsev. Yog le ntawd kuv txhaj tau nrug kuv cov tuabneeg nyob ua ke.


  Enpemelej Kev Ca Sab


  15Thaus kuv tseem raug kaw rua huv chaav kws muaj tubrog zuv huv vaajntxwv lub loog, tug Tswv kuas kuv16moog has rua Enpemelej kws yog tuabneeg Sudaas has tas, tug Tswv kws yog cov Yixalayees tug Vaajtswv kws muaj Fwjchim Luj kawg nkaus has le nuav tas: "Kuv yuav ua kuas lub nroog nuav puamtsuaj lawv le kuv tau has tseg lawm, tsi yog ua kuas vaammeej, koj yuav pum ntsoov lub nroog nuav puamtsuaj.17Tabsis nub ntawd, kuv kws yog tug TSWV yuav cawm koj, hab yuav tsi muab koj cob rua cov tuabneeg kws koj ntshai.18Kuv yuav cawm koj kuas dlim, koj yuav tsi raug nav ntaaj nav rag tuag, tabsis koj yuav muaj sa ua neej nyob, rua qhov koj tso sab rua kuv. Kuv yog tug Tswv kws has le ntawd."

  Yelemis nrug Nkedaliyas Nyob


  1Tug TSWV has rua kuv tom qaab Nenpuxaladaas kws yog tug thawj tubrog tso kuv tawm huv Lamas. Luas muab saw hlau khi kuv coj nrug cov tuabneeg huv lub nroog Yeluxalees hab cov Yudas kws raug nteg moog rua tebchaws Npanpiloos.2Tug thawj tubrog coj kuv moog rua ib caag hab has rua kuv tas, "Tug Tswv kws yog koj tug Vaajtswv ua rua lub tebchaws nuav puamtsuaj taag,3nwgnuav nwg ua lawv le nwg tau has tseg lawm. Tej nuav tshwmsim tub yog vim koj cov tuabneeg ua txhum rua tug Tswv hab tsi noog nwg lug.4Nwgnuav kuv yuav dlaws txuj saw hlau kws khi koj ob txhais teg hab tso koj. Yog koj xaav nrug kuv moog rua tebchaws Npanpiloos los tau, kuv yuav saib hab tu koj. Tabsis yog koj tsi xaav nrug kuv moog los tau, muab lub tebchaws nuav rua koj xaiv, koj yuav moog nyob qhov twg los tau lawv le koj nyam."5Thaus kuv tseem tsi tau teb, Nenpuxaladaas has rua kuv tas, "Koj ca le moog nrug Ahikas tug tub Nkedaliyas kws yog Safaas tug xeebntxwv nyob, tug vaajntxwv kws kaav tebchaws Npanpiloos tsaa nwg ua tswvxeev saib tej nroog huv tebchaws Yudas. Koj ca le moog nrug nwg hab cov pejxeem nyob lossis koj xaav moog nyob qhov twg los nyob ntawm koj sab nyam." Nwg muab ib qhov khoom hab zaub mov noj rua kuv, hab tso kuv rov lug lawm.6Kuv txhaj moog nrug Nkedaliyas hab cov pejxeem kws seem nyob huv lub nroog Mixepas huv lub tebchaws.


  Nkedaliyas Ua Tswvxeev Kaav Cov Yudas


  (2 Vaajntxwv 25.22-24)


  7Cov Yudas cov numtswv hab cov tubrog qee leej kws tsi kaam moog thawj cov Npanpiloos nov has tas, tug vaajntxwv kws kaav tebchaws Npanpiloos tsaa Nkedaliyas kws yog Ahikas tug tub ua tswvxeev kaav lub tebchaws hab kaav cov tuabneeg txomnyem kws tsi raug nteg coj moog rua tim tebchaws Npanpiloos, puab txhaj tsi kaam zwm rua cov tuabneeg Npanpiloos.8Yog le ntawd, Nethaniyas tug tub Yisamayees, Kaleyas tug tub Yauhanaas, Tahumes tug tub Xelayas, Efayis cov tub kws nyob huv lub nroog Netaufas hab Yexaniyas kws nyob huv Ma-akas, nrug puab cov tuabneeg moog cuag Nkedaliyas huv lub nroog Mixepas.9Nkedaliyas has rua puab tas, "Mej ca le lug thawj cov Npanpiloos, tsi xob ntshai. Mej ca le nyob huv lub tebchaws nuav hab zwm rua tug vaajntxwv kws kaav tebchaws Npanpiloos, mej txhaj yuav tau nyob kaaj sab lug.10Kuv yuav nyob huv Mixepas nuav, hab thaus cov Npanpiloos tuaj, kuv yuav ua tug sawv cev mej suavdlawg. Mej ca le rov moog nyob huv mej tej zog, sau tej cawv txiv maab, tej txiv maab txiv ntoo hab roj txiv ntoo lug ca rua huv txhaab hab ntim rua huv hub."11Thaus cov Yudas kws nyob huv tebchaws Mau-am, Amoos, Edoos hab cov kws nyob lwm tebchaws nov has tas, tug vaajntxwv kws kaav tebchaws Npanpiloos tso cai rua cov Yudas ibtxha nyob huv tebchaws Yudas, hab nwg tsaa Nkedaliyas ua tug tswvxeev kaav puab.12Yog le ntawd, puab txhaj rov huv tej tebchaws kws puab raug ntab moog nyob rov lug rua huv tebchaws Yudas. Puab moog cuag Nkedaliyas huv Mixepas. Puab sau tau cawv txiv maab hab txiv maab txiv ntoontaukawgle.


  Nkedaliyas Raug Luas Tua Tuag


  (2 Vaajntxwv 25.25-26)


  13Tom qaab ntawd, Yauhanaas hab cov thawj tubrog kws tsi kaam moog thawj cov Npanpiloos tuaj cuag Nkedaliyas huv Mixepas,14puab has rua nwg tas, "Koj puas paub has tas, Vaajntxwv Npalis kws kaav tebchaws Amoos khaiv Yisamayees tuaj tua koj?" Tabsis Nkedaliyas tsi ntseeg tej lug kws puab has.15Yauhanaas moog has tuabywv rua Nkedaliyas has tas, "Thov ca kuv moog muab Yisamayees tua povtseg, tsi pub kuas leejtwg paub. Vim le caag yuav ca nwg tuaj tua koj? Yog ua le ntawd yuav ua rua cov Yudas kws lug nrug koj nyob tawg moog nyob ua saab ua sua, hab yuav ua rua cov tuabneeg kws seem nyob huv tebchaws Yudas raug kev puamtsuaj."16Tabsis Nkedaliyas teb has tas, "Koj tsi xob ua le ntawd, tej kws koj has txug Yisamayees ntawd tsi muaj tseeb."

  1Xyoo ntawd thaus lub xyaa hli ntuj, Nethaniyas tug tub Yisamayees kws yog Elisamas tug xeebntxwv, nwg yog caajceg vaajntxwv hab yog vaajntxwv ib tug numtswv luj, nwg txawm coj kaum leej tubrog tuaj cuag Nkedaliyas huv Mixepas. Thaus puab taabtom noj mov ua ke,2Yisamayees hab nwg kaum leej tubrog txawm rhu puab tej ntaaj tua Nkedaliyas tuag.3Yisamayees tseem tua cov Yixalayees txhua tug kws nrug Nkedaliyas nyob huv Mixepas hab cov tubrog Npanpiloos kws tuaj nyob huv tuag taag huv tuabsi.4Nub tom qaab, thaus kws tsi tau muaj tuabneeg paub has tas, Nkedaliyas raug tua tuag,5muaj yim caum leej txivneej tuaj huv Sekhees, Silaus, hab Xamalis tuaj txug. Puab chais puab tej fwjtxwv, dlua puab tej rig tsho hab puab rov hlais puab lub cev. Puab coj qoobloo hab moov tshuaj tsw qaab moog fij huv lub Tuamtsev.6Ces Yisamayees txawm ua txuj tsaa suab hlo quaj tawm huv Mixepas tuaj tog puab, thaus nwg pum dlheev puab nwg has rua puab tas, "Thov mej lug saib Nkedaliyas."7Thaus puab moog txug huv lub nroog lawm, Yisamayees hab nwg cov tubrog txawm muab puab tua hab coj moog pov rua huv qhov tshij.8Tabsis puab paab ntawd muaj kaum leej has rua Yisamayees has tas, "Thov koj tsi xob tua peb, peb muaj qeb, nplej, roj txiv ntoo hab zib ntaab nyob huv peb tej teb." Yog le ntawd, nwg txhaj tsi tua puab.9Lub qhov tshij kws Yisamayees muab cov tuabneeg kws nwg tua pov rua huv mas luj heev kws yog Vaajntxwv Axas khawb thaus lub sijhawm cov Yixalayees tug Vaajntxwv Npasaas tuaj tua nwg. Yisamayees muab cov tuabneeg kws nwg tua pov puv nkaus rua huv lub qhov tshij ntawd.10Yisamayees nteg vaajntxwv cov ntxhais hab taagnrho cov pejxeem kws tug thawj tubrog Nenpuxaladaas tseg rua Nkedaliyas saib nyob huv Mixepas. Yisamayees coj cov tuabneeg kws nwg nteg ntawd moog rua tebchaws Amoos lawm.11Thaus Yauhanaas hab cov thawj tubrog kws nrug nwg nov tej xwm kws Yisamayees tua tuabneeg ntawd,  12puab txawm coj puab cov tubrog moog caum cuag Yisamayees rua ntawm lub paag dlej luj huv Nkinpe-oos.13Thaus cov tuabneeg kws Yisamayees nteg pum Yauhanaas hab cov thawj tubrog kws nrug nwg moog ntawd, puab zoo sab heev,14hab puab dlha moog rua ntawm Yauhanaas.15Tabsis Yisamayees hab nwg yim leej tubrog tsiv dlim moog rua tebchaws Amoos lawm, Yauhanaas nteg tsi tau le.16Yauhanaas hab cov thawj tubrog kws nrug nwg moog txhaj coj cov tuabneeg kws Yisamayees nteg huv Mixepas moog tom qaab kws Nkedaliyas raug tua tuag lawm, tsi has cov tubrog, cov quaspuj mivnyuas hab cov kws ua num huv vaajntxwv lub loog rov qaab huv Nkinpe-oos lug.17-18Puab ntshai cov Npanpiloos heev rua qhov Yisamayees muab Nkedaliyas tug kws cov Npanpiloos tug vaajntxwv tsaa ua tswvxeev kaav lub tebchaws Yudas tua tuag lawm. Yog le ntawd, puab txhaj tsiv moog rua nraag tebchaws Iziv, kuas dlim ntawm cov Npanpiloos. Thaus puab taug kev moog, puab moog su rua ntawm Khihas kws nyob ze lub nroog Npelehees.

  Cov Pejxeem Kuas Yelemis Thov Vaajtswv Paab


  1Kale-as tug tub Yauhanaas hab Hausaiyas tug tub Axaliyas, hab cov thawj tubrog txhua tug nrug cov pejxeem suavdlawg, tsi has tug hlub tug yau tuaj2has rua kuv tas, "Thov koj noog peb tej lug thov! Koj ca le thov tug Tswv kws yog peb tug Vaajtswv paab peb cov kws seem nyob ntawm nuav. Yaav taag lug peb muaj coob, tabsis nwgnuav peb tshuav tsawg heev lawv le koj pum nuav lawm xwb.3Koj thov tug Tswv kws yog peb tug Vaajtswv qha rua peb saib peb yuav moog qhov twg hab peb yuav ua le caag?"4Kuv teb puab has tas, "Kuv pum zoo. Kuv yuav thov tug Tswv kws yog peb tug Vaajtswv lawv le mej tej lug thov, saib nwg teb le caag, kuv maam le qha rua mej paub. Kuv yuav tsi zais ib lus le."5Puab has rua kuv tas, "Thov tug Tswv ua timkhawv ncaaj hab tseeb rua peb, yog peb tsi ua lawv le tug Tswv kws yog peb tug Vaajtswv tej lug saamfwm rua peb.6Txawm yog tej lug teb kws peb kuas koj thov tug Tswv kws yog peb tug Vaajtswv yuav hum peb sab hab tsi hum los peb yuav noog nwg lug. Yog has tas, peb noog nwg lug, peb yuav noj qaab nyob zoo."


  Tug Tswv Teb Yelemis Tej Lug Thov


  7Kaum nub tom qaab tug Tswv has rua kuv;8yog le ntawd, kuv txhaj hu Yauhanaas hab cov thawj tubrog kws nrug nwg nyob hab cov pejxeem tuaj.9Kuv has rua puab tas, "Tug Tswv kws yog cov Yixalayees tug Vaajtswv kws mej kuas kuv thov, nwg has tas,10'Yog mej txaus sab nyob huv tebchaws nuav, kuv yuav tsi rhuav mej, tabsis kuv yuav paab kuas mej vaammeej; kuv yuav cog mej kuas ruaj hab tsi dlob mej povtseg. Txujkev puamtsuaj kws kuv tso lug raug mej, ua rua kuv tu sab kawg le.  11Mej tsi xob ntshai tug vaajntxwv kws kaav tebchaws Npanpiloos. Kuv yuav nrug nraim mej hab yuav paab mej kuas dlim ntawm nwg lub fwjchim.12Rua qhov kuv yog tug muaj txujkev hlub, kuv yuav ua kuas nwg muaj sab hlub mej hab tso mej rov moog tsev. Kuv yog tug Tswv kws has le ntawd.'13-15"Tabsis mej cov kws tseem nyob huv tebchaws Yudas, mej yuavtsum noog tug Tswv kws yog mej tug Vaajtswv lug, hab txaus sab nyob huv lub tebchaws nuav. Mej tsi xob has tas, 'Peb yuav moog nyob nraag tebchaws Iziv, kuas peb tsi pum kev tsuv kev rog lossis tsi nov suab sis ntaus sis tua lossis tsi raug kev tshaib kev nqhes.' Yog mej has le nuav, tug Tswv kws yog cov Yixalayees tug Vaajtswv kws muaj Fwjchim Luj kawg nkaus has tas, 'Yog mej txav txim sab moog nyob nraag tebchaws Iziv,16tej kev tsuv kev rog kws mej ntshai yuav lug raug mej, hab kev tshaib kev nqhes kws mej txhawj yuav caum tau mej, mej yuav tuag taag rua nraag tebchaws Iziv.17Txhua tug kws txav txim sab tsiv moog rua nraag tebchaws Iziv, yuav tuag taag rua nav ntaaj nav rag lossis kev tshaib kev nqhes lossis kaab mob kev nkeeg. Puab yuav tsi muaj ib tug tsiv dlim txuj kev puamtsuaj kws kuv tso lug rua puab ntawdle.'18"Tug Tswv kws yog cov Yixalayees tug Vaajtswv has tas, 'Kuv txujkev chim hab npautawg tau phwj tuaj raug cov tuabneeg kws nyob huv lub nroog Yeluxalees le caag, ces kuv txujkev chim hab npautawg yuav phwj lug raug mej thaus mej tsiv moog nyob nraag tebchaws Iziv ib yaam le ntawd, mej yuav raug txobthuam hab luas yuav tuav mej lub npe foom tsi zoo, luas yuav ntshai hab tsi xaav pum mej; hab mej yuav tsi tau rov lug pum lub tebchaws nuav ntxiv le lawm.'"19Kuv has ntxiv tas, "Tug Tswv kuas mej cov kws seem nyob huv tebchaws Yudas nuav, tsi xob tsiv moog rua nraag tebchaws Iziv. Yog le ntawd, nub nua kuv ntuag mej20has tas, mej tau ua yuam kev lawm. Mej kuas kuv thov tug Tswv kws yog peb tug Vaajtswv paab mej, hab mej coglug has tas, mej yuav ua txhua yaam lawv le tug Tswv tej lug saamfwm.21Nwgnuav kuv tub qha txhua yaam rua mej lawm, tabsis mej tsi noog tug Tswv kws yog peb tug Vaajtswv tej lug kws nwg khaiv kuv tuaj qha rua mej nuav le.22Yog le ntawd kuas mej ncu has tas, mej yuav raug nav ntaaj nav rag, kev tshaib kev nqhes hab kaab mob kev nkeeg tuag taag rua huv lub tebchaws kws mej xaav moog nyob ntawd."


  


  Yelemis 43


  Luas Coj Yelemis Moog Nraag Tebchaws Iziv


  1Thaus kuv pav tug Tswv kws yog puab tug Vaajtswv tej lug txhua yaam kws nwg khaiv kuv moog qha rua puab taag.2Ces Axaliyas kws yog Hausaiyas tug tub, Kaleyas tug tub Yauhanaas, hab cov tuabneeg khaavtheeb txawm has rua kuv tas, "Koj dlaag xwb. Tug TSWV kws yog peb tug Vaajtswv yeej tsi tau khaiv koj tuaj has kuas peb tsi xob tsiv moog nyob nraag tebchaws Iziv.3Yeej yog Neliyas tug tub Npalus rau tswvyim rua koj tuaj tawmtsaam peb, muab peb cob rua cov Npanpiloos kuas tua peb lossis nteg peb coj moog rua tim tebchaws Npanpiloos xwb.4Yog le ntawd, tsi has Yauhanaas lossis cov thawj tubrog lossis cov pejxeem los yeej tsi noog tug Tswv kws yog puab tug Vaajtswv tej lug saamfwm kuas nyob tuabywv huv lub tebchaws Yudas le.5Ces Yauhanaas hab cov thawj tubrog txhaj coj cov pejxeem kws nyob huv lub tebchaws Yudas hab cov tuabneeg kws raug ntab tawm moog lwm tebchaws rov qaab lug ntawd huv tuabsi moog rua nraag tebchaws Iziv lawm:6tsi has cov txivneej, tej quaspuj mivnyuas, vaajntxwv cov ntxhais, cov tuabneeg kws tug thawj tubrog Nenpuxaladaas tso rua Nkedaliyas saib, coj Npalus hab kuv nrug puab moog.7Puab tsi noog tug Tswv tej lug saamfwm, puab moog nyob rua nraag tebchaws Iziv hab moog nyob rua huv lub nroog Tapahes.8Thaus peb nyob ntawm Tapahes, tug Tswv has rua kuv tas,9"Koj ca le muab ib cov pobzeb luj lug faus rua huv plawv txujkev kws pua rojmaab" kws moog rua ntawm Vaajntxwv Falaus lub loog kws nyob huv lub nroog Tapahes. Koj ua le nuav rua cov Yudas saib ntsoov.10Koj qha rua puab has tas, kuv yog tug Tswv kws yog cov Yixalayees tug Vaajtswv kws muaj Fwjchim Luj kawg nkaus, yuav coj kuv tug tubkhai kws yog Vaajntxwv Nenpukajnexales kws kaav tebchaws Npanpiloos tuaj rua ntawm thaaj chaw nuav, hab nwg yuav teeb nwg lub zwmtxwv hab tsaa nwg lub tsev ntaub rua sau cov pobzeb kws koj faus nuav.11Nenpukajnexales yuav tuaj tua yeej lub tebchaws Iziv, cov tuabneeg kws teem tseg kuas tuag rua kaab mob kev nkeeg, yuav tuag rua kaab mob kev nkeeg, cov kws teem tseg kuas raug nteg, yuav raug luas nteg hab cov kws teem tseg kuas tuag rua nav ntaaj nav rag, yuav tuag rua nav ntaaj nav rag.12Kuv yuav hlawv cov Iziv tej tuamtsev kws puab teev puab tej vaajtswv, hab tug vaajntxwv kws kaav tebchaws Npanpiloos yuav muab puab tej vaajtswv hlawv lossis coj moog. Tug yug yaaj ntxhua nwg tej rig kuas tuv tuag taag le caag, ces tug vaajntxwv kws kaav tebchaws Npanpiloos yuav tuaj muab lub tebchaws Iziv nuav rhuav kuas dlu lug le ntawd, hab nwg yuav rov kaaj sab lug moog lawm.13Nwg yuav rhuav tej ncej zeb tseemceeb ntawm lub nroog Heli-aupulis huv tebchaws Iziv, hab hlawv tej tuamtsev kws cov Iziv pe puab tej vaajtswv povtseg."


  


  Yelemis 44


  Raug Puamtsuaj Vim Pe Mlom


  1Tug Tswv has rua kuv txug cov Yudas kws nyob huv tebchaws Iziv huv lub nroog Midaules, lub nroog Tapahes, lub nroog Meefis hab cov nroog kws nyob rua saab qaabteb huv tebchaws Iziv.2Tug Tswv kws yog cov Yixalayees tug Vaajtswv kws muaj Fwjchim Luj kawg nkaus has tas, "Mej tub pum tej kev puamtsuaj kws kuv tso lug raug lub nroog Yeluxalees hab tej nroog kws nyob huv tebchaws Yudas lawm. Txawm yog nwgnuav los tseem puag taag hab tsi muaj tuabneeg nyob,3rua qhov cov tuabneeg kws nyob huv tej nroog ntawd ua kev phem kev qas ua rua kuv chim. Puab tua tsaj hlawv fij rua luas tej vaajtswv hab pe tej vaajtswv kws tsi has puab lossis mej hab mej cov yawmkoob tsi tau pe dlua le.4Kuv yeej tso kuv cov tubkhai kws yog cov cevlug qha mej ua ntu zug, kuas mej tsi xob ua tej kev phem kev qas kws kuv ntxub ntawd.5Tabsis mej tsi quavntsej lossis tsi noog kuv tej lug. Mej tsi tso mej tej kev phem kev qas lossis kev tua tsaj hlawv fij rua luas tej vaajtswv tseg le.6Yog le ntawd, kuv txhaj laub kuv txuj kev chim hab npautawg lug rua tej nroog huv tebchaws Yudas hab tej kev huv lub nroog Yeluxalees, hab tso suavtawg hlawv tej ntawd kuas kub nyab taag. Tej nroog ntawd txhaj puamtsuaj taag nyob qhuav nkuag lug txug naj nub nua.7"Yog le ntawd, nwgnuav kuv yog tug TSWV kws yog cov Yixalayees tug Vaajtswv kws muaj Fwjchim Luj kawg nkaus nug mej le nuav: vim le caag mej pheej ua tej kev phem kev qas ntawd. Puas yog mej xaav ca cov txivneej, cov quaspuj, cov hluas hab cov mivnyuas mog raug kev puamtsuaj kuas tsi seem ib tug le?8Vim le caag mej pheej pe mlom hab tua tsaj hlawv fij rua luas tej vaajtswv huv tebchaws Iziv kws mej lug nyob ua rua kuv chim? Puas yog mej ua le nuav kuas mej raug kev puamtsuaj rua txhua tsaav tuabneeg thoob nplajteb txobthuam hab tuav mej lub npe foom tsi zoo?9Mej tsi ncu txug tej kev phem kev qas kws mej cov yawmkoob, cov vaajntxwv kws kaav tebchaws Yudas hab puab cov quaspuj, mej hab mej tej quaspuj tau ua nyob huv tebchaws Yudas hab ntawm tej kev huv lub nroog Yeluxalees lawm los?10Tabsis mej yeej tsi txu mej lub fwjchim lug txug naj nub nwgnuav le. Mej tsi fwm kuv lossis ua mej lub neej lawv le tej kevcai kws kuv muab cob rua mej hab mej cov yawmkoob lawm.11"Yog le ntawd, kuv yog tug Tswv kws yog cov Yixalayees tug Vaajtswv kws muaj Fwjchim Luj kawg nkaus, yuav tawmtsaam mej hab rhuav kuas cov Yudas puamtsuaj.12Kuv yuav ua kuas cov Yudas kws txav txim sab tsiv moog nyob nraag tebchaws Iziv, tsi has tug hlub tug yau raug puamtsuaj taag. Puab yuav tuag rua nav ntaaj nav rag lossis kev tshaib kev nqhes. Luas yuav ntshai puab, txobthuam puab hab tuav puab lub npe foom tsi zoo.13Kuv yuav rau txim rua txhua tug kws lug nyob huv tebchaws Iziv, ib yaam le kuv tso kev tsuv kev rog, kev tshaib kev nqhes hab kaab mob kev nkeeg lug rau txim rua lub nroog Yeluxalees,14tsi pub cov Yudas kws seem hab tsiv lug nyob huv tebchaws Iziv tsiv dlim le. Puab yuav tsi muaj ib tug tau rov moog rua tebchaws Yudas kws puab xaav rov moog nyob. Yuav tsi muaj leejtwg tau rov moog nyob, tsuas tshwj cov kws raug luas nteg moog lawm xwb txhaj tau rov moog."15Cov txivneej kws paub has tas, puab cov quaspuj tua tsaj hlawv fij rua luas tej vaajtswv hab cov quaspuj kws sawv ntawd, hab cov quaspuj Yudas kws nyob huv tebchaws Iziv saab qaabteb, ua ib paab coob heev tuaj has rua kuv tas,16"Peb tsi leeg paub tej lug kws koj tuav tug Tswv lub npe tuaj has rua peb.17Peb yuav ua txhua yaam lawv le peb tau has lawm tas peb yuav ua. Peb yuav tua tsaj hlawv fij rua peb tug vaajtswv kws yog Nam Vaajntxwv Ntuj, hab yuav laub cawv txiv maab fij rua nwg ib yaam le peb cov yawmkoob, peb cov vaajntxwv hab peb cov thawjcoj ibtxwm ua huv cov Yudas tej nroog hab ntawm tej kev huv lub nroog Yeluxalees. Ces peb yuav muaj zaub mov nplua mag. Peb yuav vaammeej hab tsi txomnyem le.18Tabsis txij thaus peb tseg tsi tua tsaj hlawv fij rua tug Nam Vaajntxwv Ntuj, hab tsi laub cawv txiv maab fij rua nwg lawm, ces peb tsi muaj dlaabtsi hab peb cov tuabneeg tuag taag rua nav ntaaj nav rag hab kev tshaib kev nqhes lawm."19Cov quaspuj has ntxiv tas, "Thaus peb puab ncuav ci, peb puab tej lub zoo le tug Nam Vaajntxwv Ntuj, tua tsaj hlawv fij rua nwg hab laub cawv txiv maab fij rua nwg los peb tej quasyawg yeej pum zoo peb ua le ntawd!"20Kuv txhaj has rua cov txivneej hab cov quaspuj kws tuaj has le ntawd rua kuv tas,21"Tej khoom kws mej, mej cov yawmkoob, mej cov vaajntxwv, mej cov thawjcoj hab cov tuabneeg kws nyob huv tebchaws Yudas coj tuaj fij rua huv cov Yudas tej nroog hab ntawm tej kev huv lub nroog Yeluxalees, mej xaav has tas, tug TSWV tsi paub lossis tsi ncu qaab tej ntawd lawm nua los?22Mej lub tebchaws puamtsuaj tsi muaj tuabneeg nyob lug txug naj nub nua, tub yog vim tug Tswv tsi xaav saib tej kev phem kev qas hab kev nkauj kev nraug kws mej ua. Luas yuav ntshai mej, txobthuam mej hab tuav mej lub npe foom tsi zoo.23Tej kev puamtsuaj nuav lug raug mej, vim mej tua tsaj hlawv fij rua luas tej vaajtswv, hab ua txhum rua tug Tswv hab tsi noog nwg tej lug saamfwm."24-25Kuv qha rua mej hab cov quaspuj suavdlawg, kuas mej paub tej kws tug Tswv kws yog cov Yixalayees tug Vaajtswv kws muaj Fwjchim Luj kawg nkaus has rua cov Yudas kws tseem nyob huv tebchaws Iziv has tas, "Mej hab mej tej quaspuj tau coglug rua Nam Vaajntxwv Ntuj lawm. Mej coglug has tas, mej yuav fij khoom rua nwg, hab laub cawv txiv maab fij rua nwg, mej tub ua lawv le mej tej lug cog tseg rua nwg. Tau lawm lauj! Ca le ceev mej tej lug cog tseg hab ua le ntawd rua nwg!26Tabsis mej ca le noog kuv kws yog tug Tswv kws muaj Fwjchim Luj kawg nkaus tuav kuv lub npe coglug rua mej cov Yixalayees kws nyob huv tebchaws Iziv nuav: Kuv yuav tsi pub mej tuav kuv lub npe coglug has tas, 'Kuv tuav tug Tswv kws muaj sa nyob hab kaav ib puas tsaav yaam lub npe coglug!'27Kuv yuav saib ntsoov tsi pub kuas mej vaammeej, tabsis yuav ca kuas mej puamtsuaj. Mej yuav tuag taag, tsi has tuag rua nav ntaaj nav rag lossis tuag rua kaab mob kev nkeeg, moog txug nub kws mej tsi tshuav ib tug le.28Tabsis mej cov qee leej yuav dlim tsi tuag rua huv tebchaws Iziv hab yuav tau rov moog rua peg tebchaws Yudas. Cov kws dlim ntawd yuav paub has tas leejtwg tej lug txhaj yog lug tseeb. Kuv tej lug lossis puab tej.29Kuv kws yog tug Tswv yuav muab ib yaam ua cim lug qha rua mej paub has tas, kuv yuav rau txim rua mej hab ua kuas mej puamtsuaj rua ntawm qhov chaw nuav, mej txhaj paub has tas muaj tseeb lawv le kuv tej lug tag.30Kuv yuav muab Falaus Haufelas kws kaav tebchaws Iziv cob rua nwg cov yeebncuab kws xaav muab nwg tua povtseg, ib yaam le kuv muab Vaajntxwv Xedekiyas kws kaav tebchaws Yudas cob rua Vaajntxwv Nenpukajnexales kws kaav tebchaws Npanpiloos kws yog Xedekiyas tug yeebncuab kws xaav muab nwg tua povtseg."


  


  Yelemis 45


  Vaajtswv Coglug rua Npalus


  1Tom qaab kws Yauxiyas tug tub Yehauyakees ua vaajntxwv kaav tebchaws Yudas tau plaub xyoos lawm, kuv pav tug Tswv tej lug txhua lu rua Neliyas tug tub Npalus sau rua huv thooj ntawv.2Tug Tswv kws yog cov Yixalayees tug Vaajtswv has tas, "Npalus,3koj has tas, 'Kuv tiv tsi taug lawm! Kuv tub raug kev txomnyem los tug Tswv tseem tsub kev nyuaj sab ntxiv rua kuv. Kuv naj nub quaj qaug zug taag tsi tau su le.'4"Tabsis kuv kws yog tug Tswv yuav muab tej kws kuv ua rhuav hab dlob tej kws kuv cog povtseg. Kuv yuav ua le ntawd kuas thoob plawg lub nplajteb.5Koj pheej yuav nrhav kev tau zoo rua koj xwb nua los? Koj tsi xob ua le ntawd, kuv yuav tso kev puamtsuaj lug raug tuabneeg nplajteb; tabsis txawm yog koj nyob qhov twg los koj yuav dlim hab tau txujsa. Kuv yog tug Tswv kws has le ntawd."


  


  Yelemis 46


  Cov Iziv Swb Rog Huv Kakhemis


  1Tug Tswv has rua kuv txug tej tsaav tuabneeg,2yog xub has txug cov Iziv. Tug Tswv has txug Falaus Nekaus kws yog cov Iziv tug vaajntxwv cov tubrog kws Vaajntxwv Nenpukajnexales kws kaav tebchaws Npanpiloos tuaj tua yeej huv lub nroog Kakhemis kws nyob ze ntawm tug Dlej Efalates, yog xyoo plaub kws Yehauyakhees ua vaajntxwv kaav tebchaws Yudas:3"Cov Iziv cov thawj tubrog qw has tas, 'Ca le npaaj mej tej thaiv nav ntaaj kuas txhij moog ntaus rog!4Muab eeb pem rua mej tej neeg hab caij; ca le ntoo mom hlau hab moog sawv ua tej kaab! Huv mej tej muv hab naav mej tej tsho hlau!'"5Tabsis tug Tswv nug has tas, "Kuv pum dlaabtsi? Puab ntshai hab thim rov qaab; puab cov tubrog raug tua ua rua puab ntshai hab tsiv tsi saib qaab le.6Txawm yog cov kws dlha ceev heev los yeej tsiv tsi dlhau, cov tubrog los tsiv tsi dlim. Puab dlawm hab qaug taag rua ntawm tug Dlej Efalates saab qaumteb.7Leejtwg txhaj yuav sawv taug nphau nphwv ib yaam le tug Dlej Niles, hab ib yaam le tug dlej kws fuam puv nkaus ntug?8Tub yog Iziv sawv nphau quas nphwv ib yaam le tug Dlej Niles, hab ib yaam le tug dlej kws fuam puv nkaus ntug. Iziv has tas, 'Kuv yuav fuam hab nyaab lub nplajteb; kuv yuav rhuav tej nroog hab tej tuabneeg kws nyob huv kuas puamtsuaj taag.9Tej neeg ca le dlha moog hab tej tsheb ca le ndlog! Ca le txhij cov Sudaas hab cov Linpias tej tubrog kws nqaa tej thaiv nav ntaaj, hab cov Lidias tej tubrog kws txawj tua neevnti moog.'"10Nub nua yog tug Tswv kws kaav ib puas tsaav yaam hab muaj Fwjchim Luj kawg nkaus nub: Nub nua nwg yuav ua pauj; nub nua nwg yuav rau txim rua nwg cov yeebncuab nwg raab ntaaj yuav noj puab tej nqaj kuas tsau, hab haus puab tej ntshaav kuas txaus sab. Nub nua tug Tswv kws muaj Fwjchim Luj kawg nkaus muab cov kws nwg tua tuag lawm coj moog fij rua ntawm tug Dlej Efalates saab qaumteb.11Cov Iziv, mej ca le moog rua peg Nkile-as hab nrhav tshuaj rua mej! Mej tej tshuaj tsi zoo hab khu tsi tau mej tej mob.12Txhua tsaav tuabneeg nov mej tej kev txaajmuag; hab txhua tug nov mej quaj. Tej tubrog sis dlawm qaug rua huv aav.


  Nenpukajnexales Tuaj Tua Cov Iziv


  13Thaus Vaajntxwv Nenpukajnexales kws kaav tebchaws Npanpiloos tuaj tua tebchaws Iziv, tug Tswv has rua kuv tas,14"Koj ca le moog qha rua lub nroog Midaules, lub nroog Meefis hab lub nroog Tapahes huv tebchaws Iziv has tas, 'Mej ca le npaaj sis tua, rua qhov yuav muaj kev tsuv kev rog tuaj ua kuas mej puamtsuaj.15Vim le caag mej tug vaajtswv Anpis kws muaj fwjchim qaug lawm? Tub yog tug Tswv muab tsoo tawg taag lawm!'16Mej cov tubrog dlawm qaug taag lawm. Mej ib leeg has rua ib leeg tas, 'Peb ca le rov moog tsev, moog cuag peb cov tuabneeg, peb txhaj dlim yeebncuab tej nav ntaaj nav rag!'17"Puab tis dlua ib lub npe tshab rua Falaus kws yog cov Iziv tug vaajntxwv huua, 'Tug kws ua tsi tau dlaabtsi, ca nwg lub sijhawm dlhau moog.'18Kuv yog tug Tswv kws muaj Fwjchim Luj kawg nkaus kws yog Vaajntxwv, hab kuv yog Vaajtswv tug kws muaj sa nyob. Lub Roob Tanpaus sawv sab tshaaj tej hauv roob hab lub Roob Kalemees sawv sab tshaaj havtxwv le caag, tug kws yuav tuaj tawmtsaam mej muaj zug npaum le ntawd.19Cov Iziv, mej ca le sawbsim, luas yuav tuaj nteg mej moog, Meefis yuav ua suabpuam tsi muaj tuabneeg nyob.20Iziv zoo ib yaam le tug xyuas nyuj kws zoo nkauj heev, tabsis ib tug yoov nyuj yuav tuaj saab qaumteb tuaj tum nwg.21Txawm yog tej tubrog kws nwg ndlav tuaj paab nwg los tsuas zoo ib yaam le tug xyuas nyuj ntawd. Puab tiv tsi taug tej kev sis ntaus sis tua; puab thim tsiv rov qaab. Nub kws puab raug kev puamtsuaj tub lug txug lawm, yog nub kws puab raug txav txim.22Thaus yeebncuab cov tubrog tuaj ze lawm, cov Iziv tsiv nrov xuav ib yaam le naab ndlaug, yeebncuab nqaa taus tuaj tua cov Iziv ib yaam le ntuv ntoo23hab ib yaam le luas ntuv zoov. Yeebncuab cov tubrog coob heev yeej suav tsi txheeb le; puab cov tubrog coob tshaaj tej kooj txomfaav.24Cov Iziv raug kev txaajmuag; puab yuav swb cov tuabneeg kws tuaj saab qaumteb tuaj. Kuv yog tug TSWV kws has le ntawd."25Tug Tswv kws yog cov Yixalayees tug Vaajtswv kws muaj Fwjchim Luj kawg nkaus has tas, "Kuv yuav rau txim rua Amoos kws yog Thenpes tug vaajntxwv, cov Iziv, puab tej vaajtswv hab puab tej vaajntxwv. Kuv muab Falaus kws kaav tebchaws Iziv hab txhua tug kws tuaj nwg tog26cob rua Vaajntxwv Nenpukajnexales kws kaav tebchaws Npanpiloos hab cov tubrog kws xaav muab nwg tua povtseg. Tom qaab ntawd, yuav muaj tuabneeg rov qaab lug nyob huv tebchaws Iziv, ib yaam le yaav taag lug lawm. Kuv yog tug Tswv kws has le ntawd.


  Tug Tswv Yuav Paab Nwg Tsaav Tuabneeg


  27"Kuv tsaav tuabneeg, mej tsi xob ntshai, tsaav tuabneeg Yixalayees, mej tsi xob txhawj! Kuv yuav paab mej cov kws luas nteg moog nyob rua lub tebchaws kws dleb heev. Mej yuav tau rov lug tsev hab nyob kaaj sab lug; mej yuav nyob tso sab lug hab tsi muaj leejtwg ua rua mej ntshai.28Kuv yuav lug cuag mej hab cawmmej. Kuv yuav rhuav txhua tsaav tuabneeg kws kuv ntab mej moog nrug nyob kuas puamtsuaj, tabsis kuv yuav tsi ca kuas mej puamtsuaj. Kuv yuav rau txim rua mej, tabsis thaus kuv rau txim rua mej, kuv yuav ua ncaaj. Kuv yog tug TSWV kws has le ntawd."

  Tug Tswv Has Txug Cov Filitees


  1Ua ntej Falaus tuaj tua lub nroog Nkaxas, tug Tswv has rua kuv txug cov Filitees.2Nwg has tas, "Mej saib, dlej yuav nphau nphwv saab qaumteb tuaj hab yuav kuav ib yaam le dlej nyaab. Dlej yuav nyaab puv nkaus lub tebchaws hab txhua yaam, yuav nyaab tej nroog hab tej tuabneeg huv tuabsi. Tej tuabneeg yuav quaj qw thov kev paab, tuabneeg thoob nplajteb txhua tug yuav quaj qhuav sab qhawv.3Puab yuav nov tej suab neeg dlha nrov, tej tsheb neeg caij tua rog hab tej lug tsheb nrov dloog dlaj. Tej nam tej txiv yuav tsiv tsi tig saib puab tej mivnyuas; puab tej npaab yuav tsaug dlai vag.4Tub txug lub sijhawm kws rhuav cov Filitees kuas puamtsuaj lawm, kuv yuav txav lub nroog Tiles hab lub nroog Xidoos kev paab cov Filitees kws seem. Rua qhov kuv kws yog tug Tswv yuav rhuav cov Filitees kws nyob lawv ntug havtxwv Keletes kuas puamtsuaj.5Cov tuabneeg kws nyob huv Nkaxas yuav quaj ntsuag, cov tuabneeg kws nyob huv Asekeloos puamtsuaj taag lawm. Cov Filitees yuav quaj ntsuag moog txug thaus twg?6Mej ca le qw has tas, 'Tug Tswv raab ntaaj! Thaus twg koj maam le tseg tsi tua tuabneeg? Ca le rov moog rua huv koj lub naab hab su!'7Tabsis yuav ua le caag raab ntaaj txhaj su tau thaus kuv tseem kuas nwg ua num? Kuv saamfwm kuas nwg tua cov tuabneeg kws nyob huv lub nroog Asekeloos hab cov tuabneeg kws nyob lawv ntug havtxwv."

  Tebchaws Mau-am Raug Puamtsuaj


  1Ntawm nuav yog tug Tswv kws muaj Fwjchim Luj kawg nkaus has txug lub tebchaws Mau-am: "Cov tuabneeg huv Nenpaus raug puamtsuaj, rua qhov puab tej nroog tub pob puag taag lawm! Luas txeeb tau lub nroog Kili-athayees, tsoo nwg tej chaw faajxwm pob taag, hab nwg cov pejxeem poob ntsejmuag kawg le;2Mau-am lub koob meej kws nchaa moo lug pluj lawm, yeebncuab tub tuaj txeeb tau lub nroog Hesenpoos, puab yuav rhuav lub tebchaws Mau-am kuas puamtsuaj taag. Lub nroog Mamees los yuav puamtsuaj ib yaam nkaus, rua qhov yuav muaj tubrog tuaj tawmtsaam nwg.3Cov tuabneeg huv Haulunayees yuav quaj qw has tas: 'Kev nruj tsiv! Kev puamtsuaj!'4"Mau-am tub raug puamtsuaj taag lawm; ca le noog cov mivnyuas yau tej suab quaj.5Nov puab tej suab seev taug kev moog rua peg lub nroog Luhis; tej suab quaj txomnyem taug kev moog rua nraag lub nroog Haulunayees.6Puab has tas, 'Ca le tsiv tag kuas mej dlim! Dlha ib yaam le tug neeg luav qus kws nyob tom taj suabpuam!'7"Mau-am, koj ca sab rua koj tug zug hab koj txuj kev npluanuj, tabsis nwgnuav koj tub swb lawm; koj tug mlom Khemaus yuav raug luas coj nrug nwg cov numtswv hab cov povthawj moog rua lwm lub tebchaws.8Tsi muaj ib lub nroog yuav dlim kev puamtsuaj le, tej haav hab tej taj nraag puavleej yuav raug kev puamtsuaj taag. Kuv yog tug TSWV kws has le ntawd.9Ca le muab ib dlaim laag zeb npug Mau-am; rua qhov nwg tub yuav puamtsuaj. Nwg tej nroog los yuav puamtsuaj taag, tsi muaj tuabneeg nyob le lawm."10(Tug kws tsi ua tug Tswv teg num ntawm lub sab dlawb paug, yuav raug foom tsi zoo! Tug kws tsi tua cov Mau-am lawv le tug Tswv has, tug ntawd yuav raug foom tsi zoo!)


  Mau-am Tej Nroog Raug Puamtsuaj


  11Tug Tswv has tas, "Mau-am yeej ibtxwm tau zoo nyob tso sab plhuav, tsi raug luas nteg moog rua lwm lub tebchaws. Mau-am zoo ib yaam le cov cawv txiv maab kws luas tshwj tseg tsi muab theej ib lub hub rua ib lub. Cov cawv txiv maab tseem qaab hab tsw qaab ntxag le qub.12"Yog le ntawd, nwgnuav tub txug lub sijhawm kws kuv yuav tso tuabneeg tuaj muab Mau-am laub povtseg ib yaam le laub cawv txiv maab. Puab yuav muab cov cawv txiv maab laub povtseg kuas tej hub khoob lug ca, hab yuav muab tej hub tsoo kuas tawg taag.13Ces cov Mau-am yuav poob ntsejmuag vim puab tug vaajtswv Khemaus ib yaam le cov Yixalayees poob ntsejmuag vim tug vaajtswv Npethes kws puab ca sab rua.14"Cov tuabneeg Mau-am, vim le caag mej khaav has tas mej cov tubrog ua tau hab muaj sab tawv ntaus rog?15Mau-am hab nwg tej nroog tub raug puamtsuaj taag; nwg tej tub hluas kws ua tau heev los tub raug tua tuag taag lawm. Kuv yog tug Tswv kws yog vaajntxwv tug kws muaj Fwjchim Luj kawg nkaus, kuv has le ntawd.16Tej kev puamtsuaj kws yuav raug Mau-am tub lug ze lawm; hab tej kev puag ntsoog kws yuav raug nwg tub lug yuav txug.17"Mej cov kws nyob puagncig Mau-am, ca le quaj nyav nwg, mej txhua tug kws paub txug nwg lub koob meej ca le has tas; 'Mau-am lub fwjchim kws tswj teb kaav chaw tub pluj lawm, nwg lub meejmom hab nwg tug zug tsi muaj taag lawm!'18Cov tuabneeg kws nyob huv lub nroog Dinpoos, mej ca le txu fwjchim lug nyob rua huv aav; rua qhov Mau-am tug yeebncuab tub tuaj tawmtsaam mej lawm, nwg yuav rhuav mej tej chaw faajxwm kuas puamtsuaj taag.19Cov tuabneeg kws nyob huv lub nroog Alu-es, mej ca le moog sawv ntawm kev tog; hab nug cov tuabneeg kws tsiv lug kuas puab qha mej saib muaj xwm dlaabtsi.20Puab yuav teb mej has tas, 'Mau-am tub pob puag taag lawm; nwg poob ntsejmuag heev, ca le quaj nyav nwg. Ca le qha rua cov tuabneeg kws nyob lawv tug ntug Dlej Alenoos kuas paub has tas Mau-am tub puamtsuaj taag lawm.'21"Kev txav txim taabtom lug raug lub nroog Hauloos, lub nroog Yaxas, lub nroog Mefas,22lub nroog Dinpoos, lub nroog Nenpaus, lub nroog Npethes Dilathayees,23lub nroog Kili-athayees, lub nroog Npethes Nkamus, lub nroog Npethes Me- oos,24lub nroog Keli-aus hab lub nroog Npauxelas kws nyob huv taj nraag. Kev txav txim tub lug raug cov nroog kws nyob huv tebchaws Mau-am tsi has dleb hab ze.25Mau-am tug zug tub ntaug hab nwg lub fwjchim tub pluj lawm. Kuv yog tug TSWV kws has le ntawd."


  Mau-am Yuav Raug Txu Fwjchim


  26Tug TSWV has tas, "Muab cawv rua Mau-am haus kuas qaug, rua qhov nwg ntxeev sab rua kuv. Mau-am yuav dlaa nwg cov ntuav, ces tej tuabneeg yuav luag nwg.27Mau-am, koj puas ncu has tas, koj muab cov Yixalayees tso dlaaj tso luag? Koj ua rua puab ib yaam le puab yog tub saab.28"Cov tuabneeg kws nyob huv tebchaws Mau-am, mej ca le tsiv tawm huv mej tej nroog moog nyob rua sau tej roob tsuas! Ua le tug nquab kws ua zeg rua ntawm rooj tsuas.29Mau-am khaavtheeb heev! Peb nov nwg tej lug khaavtheeb, tsaav fwjchim, muab hlub hab nwg xaav txug nwg xwb.30Kuv kws yog tug Tswv, kuv paub nwg lub sab kws khaavtheeb. Nwg tej lug khaav yog lug dlaag, hab nwg tej num tsi ruaj tsi khov.31Yog le ntawd, kuv yuav quaj cov Mau-am txhua tug, hab quaj cov tuabneeg huv Kis Heles.32Kuv yuav quaj cov tuabneeg Xinpemas heev dlua kuv quaj cov tuabneeg Yaxes. Lub nroog Ximas, koj zoo ib yaam le tsob txiv maab kws tej ceg hlaav dlhau Havtxwv Tuag moog txug lub nroog Yaxes. Tabsis nwgnuav koj tej txiv ntoo hab txiv maab kws sav thaus lub caij ntuj qhua tub raug luas muab rhuav puamtsuaj taag lawm.33Tej kev zoo sab hab kev lomzem raug tshem huv lub tebchaws Mau-am kws aav rog hab zoo qoob lawm. Kuv tsi pub kuas puab tsu tau kua txiv maab; yuav tsi muaj tuabneeg tsu kua txiv maab hab qw lomzem le lawm.34"Cov tuabneeg kws nyob huv Hesenpoos hab huv Ele-ales yuav tsaa suab quaj,0 hab puab tej suab quaj yuav ntxhe moog txug lub nroog Yahas; cov tuabneeg Xau-as los nov puab tej suab quaj, puab tej suab quaj yuav nrov moog txug lub nroog Haulunayees hab lub nroog Elas-Selisiyas. Txawm yog tug Dlej Niles los yuav qhuav.35Kuv yuav txwv tsi pub cov Mau-am tua tsaj hlawv fij rua puab tej chaw teev mlom hab hlawv tshuaj tsw qaab rua puab tej vaajtswv. Kuv yog tug Tswv kws has le ntawd.36"Yog le ntawd, kuv lub sab txhaj quaj ntsuag rua cov Mau-am hab cov Kis-Heles, ib yaam le tug tuabneeg kws tshuab zaaj raaj quaj ntsuag, rua qhov txhua yaam kws yog puab le tub pluj taag lawm.37Puab txhua tug chais puab tej plaubhau hab fwjtxwv. Puab hlais puab tej teg hab muab ntaub tsaaj lug npua. 38Nyob rua sau cov Mau-am tej ruv tsev hab tom tej tshaav puam, tsi nov suab dlaabtsi le, tsuas yog nov tej suab quaj nyav nkaus xwb, rua qhov kuv ua rua Mau-am ntsoog taag, ib yaam le lub hub kws muab tsoo tawg taag, tsi muaj leejtwg xaav yuav.39Mau-am raug rhuav puamtsuaj hab poob ntsejmuag, nwg ca le tsaa suab hlo quaj! Mau-am puamtsuaj taag, ua rua txhua tsaav tuabneeg kws nyob puagncig nwg luag nwg plig heev. Kuv yog tug Tswv kws has le ntawd."


  Mau-am Tsiv tsi Dlim


  40Tug TSWV coglug has tas yuav muaj ib tsaav tuabneeg tuaj tua cov Mau-am ib yaam le tug dlaav yaa qwv ntxaj lug41txeeb nwg tej nroog hab tej chaw faajxwm. Nub ntawd Mau-am tej tubrog yuav ntshai ib yaam le tug quaspuj yuav yug mivnyuas.42Mau-am yuav raug rhuav kuas puamtsuaj, tsi tau ua ib tsaav tuabneeg lawm, rua qhov nwg ntxeev sab rua kuv.43Tej kev txhawj ntshai, tej qhov hab tej vujhlua tub cuab tog cov Mau-am kev lawm. Kuv yog tug Tswv kws has le ntawd.44Yog leejtwg tsiv kev txhawj ntshai, tug ntawd yuav poob qhov hab yog leejtwg nee tawm huv qhov lug, tug ntawd yuav maag vujhlua, rua qhov tug Tswv tub npaaj kev puamtsuaj tog cov Mau-am lawm.45Cov tuabneeg kws tsi muaj leejtwg paab, tsiv moog nrhav chaw nkaum rua huv Hesenpoos, lub nroog kws yaav taag lug Vaajntxwv Xihoos kaav, tabsis suavtawg taabtom kub cig laam lug. Suavtawg kub cov Mau-am kws nyam ua rog huv taj nraag moog rua sau tej hauv roob sab.46Mau-am raug puamtsuaj lawm! Cov tuabneeg kws pe tug mlom Khemaus raug puamtsuaj, hab puab tej tub tej ntxhais raug luas nteg coj moog rua lwm lub tebchaws lawm.47Tej kws has taag lug nuav yuav lug raug cov Mau-am, tabsis muaj ib nub tug Tswv yuav pub kuas cov Mau-am rov muaj kev vaammeej dlua.

  Tug Tswv Txav Txim rua Cov Amoos


  1Tug TSWV has rua cov Amoos has tas, "Cov Yixalayees tsi muaj tub los? Puab tsi muaj ib tug lug tuav puab lub tebchaws le los? Vim le caag puab ca cov tuabneeg kws pe tug mlom Maulej tuaj txeeb xeem Khas cheebtsaam aav rua puab nyob lawm?2Tabsis tub txug lub sijhawm kws kuv ua kuas cov tuabneeg kws nyob huv lub nroog Lanpas nov tej suab sis ntaus sis tua, lub nroog ntawd yuav puamtsuaj hab tej zog kws nyob ibncig yuav kub nyab taag. Ces cov Yixalayees txhaj yuav txeeb tau puab lub tebchaws kws luas txeeb lawm rov lug.3Cov tuabneeg kws nyob huv lub nroog Hesenpoos, ca le tsaa suab quaj! Lub nroog A-is raug puamtsuaj lawm! Cov quaspuj kws nyob huv lub nroog Lanpas, ca le quaj ntsuag! Ca le npua ntaub tsaaj hab quaj ntsuag. Ca le moog moog lug lug tsi paub moog qhov twg! Luas yuav coj mej tug vaajtswv Maulej, cov povthawj hab cov numtswv moog rua lwm lub tebchaws.4Cov tuabneeg sab tsi ncaaj, vim le caag mej khaavtheeb ua luaj? Mej tug zug tub ntaug lawm. Vim le caag mej ca sab rua mej tug zug hab has tas, 'Yuav tsi muaj leejtwg tawmtsaam tau peb le?'5Kuv yuav tso kev txhawj ntshai txhua phaab tuaj rua mej, mej txhua tug nyag taug nyag fuas sav tsiv, mej moog nyob qhovtwg los yuav tsi muaj leejtwg sau mej rov lug nyob ua ke le lawm.6"Tabsis tom qaab ntawd kuv yuav ua kuas cov Amoos rov vaammeej dlua. Kuv yog tug Tswv kws has le ntawd."


  Tug Tswv Txav Txim rua Cov Edoos


  7Tug TSWV kws muaj Fwjchim Luj kawg nkaus has txug cov Edoos has tas, "Cov Edoos txawm tsi muaj ib tug ntse le los? Puab cov tuavxaam tsi paub qha puab le los? Puab tej tswvyim pluj taag lawm los?8Cov tuabneeg Dedaas, mej ca le tsiv hab tig hlo rov qaab! Ca le tsiv moog nkaum! Kuv yuav rhuav Exaus cov xeebntxwv kuas puamtsuaj taag, rua qhov tub txug lub sijhawm kws kuv rau txim rua puab lawm.9Thaus tuabneeg dle txiv maab puab tseg ibtxha ca rua ntawm txuj maab, hab yog tub saab tuaj thaus tsaus ntuj, puab tsuas nyag tej kws puab xaav yuav xwb.10Tabsis thaus kuv rhuav Exaus cov xeebntxwv, kuv yuav tsi tseg ib qhov chaw rua puab nkaum le. Kuv ua le ntawd kuas puab tsi tau chaw nraim cev. Cov Edoos puamtsuaj taag tsi tshuav ib tug seem le.11Tseg mej tej mivnyuas ntsuag rua kuv, kuv yuav tu hab tsomkwm puab. Mej cov puj ntsuag los kuas puab tso sab rua kuv.12"Txawm yog cov kws tsi xaav raug txim los yuav raug txim. Mej xaav has tas, mej yuav tsi raug txav txim nua los? Yeej tsi tau le! Mej yuavtsum raug txim xwb!13Kuv coglug has tas, lub nroog Npauxelas yuav ua suabpuam hab ua chaw rua luas ntshai tsi xaav pum; tej tuabneeg dlua kev yuav txobthuam hab tuav nwg lub npe foom tsi zoo; hab tej zog kws nyob ib ncig los yuav puamtsuaj taag. Kuv yog tug Tswv kws has le ntawd."14Kuv has tas, "Edoos, kuv tub nov tug TSWV tso tuabneeg xaa xuv moog rua ntau tsaav tuabneeg kuas sau puab tej tubrog tuaj tawmtsaam mej lawm.15Tug Tswv yuav ua kuas mej qaug zug, hab tsi muaj leejtwg fwm mej.16Mej txuj kev khaavtheeb dlaag ntxag mej, tsi muaj leejtwg fwm mej le mej xaav. Txawm yog mej yuav nyob sau tej roob tsuas hab sau tej roob sab; nyob sab ib yaam le tej dlaav yaa los tug TSWV yuav chua kuas mej poob lug. Kuv yog tug Tswv kws has le ntawd."17Tug Tswv has tas, "Txujkev puamtsuaj kws yuav lug raug cov Edoos txaus ntshai heev, ua rua txhua tug tuabneeg kws dlua kev ceeb hab ntshai kawg le.18Txujkev puamtsuaj kws raug cov Edoos zoo ib yaam le tej kws lug raug lub nroog Xaudoos hab lub nroog Kaumaulas, hab tej zej zog kws nyob puagncig ntawd, yuav tsi muaj tuabneeg lug nyob le lawm. Kuv yog tug Tswv kws has le ntawd.19Kuv yuav ua kuas cov Edoos tsiv tawm huv puab lub tebchaws moog, thaus puab tsi nwm ib yaam le tug tsuv ntxhuav tawm huv thaaj haav zoov ntawm ntug Dlej Yauladees moog rua huv lub tshaav zaub ntaag. Ces tug thawj coj kws kuv xaiv yuav tau kaav lub tebchaws. Leejtwg txhaj yuav pev tau kuv? Leejtwg txhaj yuav muaj cuabkaav nrug kuv sis tw? Tug thawj coj twg txhaj yuav tawmtsaam yeej kuv?20Yog le ntawd, mej ca le noog tej kws kuv npaaj sab yuav ua rua cov Edoos hab cov tuabneeg kws nyob huv lub nroog Temas. Luas yuav coj puab tej mivnyuas moog, yuav ua rua txhua tug ntshai heev.21Thaus Edoos puamtsuaj, hab lub nplajteb ua zug koog, hab yuav nov puab lub suab quaj nrov moog txug nraag Havtxwv Lab.22Yeebncuab yuav tuaj tua lub nroog Npauxelas, ib yaam le tug dlaav yaa qwv ntxaj lug. Nub ntawd Edoos tej tubrog yuav ntshai ib yaam le tug quaspuj kws yuav yug mivnyuas."


  Tug Tswv Txav Txim rua Damaxes


  23Tug Tswv has txug lub nroog Damaxes le nuav: "Thaus cov tuabneeg kws nyob huv lub nroog Hamas hab Alepas nov tej xuv tsi zoo, puab yuav txhawj hab ntxhuv sab heev. Kev txhawj hab kev ntxhuv sab ua rua puab lub sab nyob tsi tug ib yaam le havtxwv ndlaas.24Cov tuabneeg kws nyob huv lub nroog Damaxes qaug zug, ntshai hab tsiv moog lawm. Puab mob hab txomnyem sab ib yaam le tug quaspuj kws mob plaab yuav yug mivnyuas.25Lub nroog kws ibtxwm nto npe hab muaj kev lomzem tub puamtsuaj taag lawm.26Nub ntawd nwg tej tub hluas yuav raug tua tuag rua ntawm tej kev hab lub nroog, hab nwg tej tubrog yuav puamtsuaj taag.27Kuv yuav hlawv lub nroog Damaxes tej ntsaa yeej, hab suavtawg yuav kub Vaajntxwv Npeehadas lub loog. Kuv yog tug Tswv kws muaj Fwjchim Luj kawg nkaus has le ntawd."


  Txav Txim rua Xeem Kedas hab Lub Nroog Haxaules


  28Tug Tswv has txug xeem Kedas hab cheebtsaam Haxaules kws Vaajntxwv Nenpukajnexales kws kaav tebchaws Npanpiloos tuaj tua yeej has tas, "Ca le moog tua xeem Kedas hab rhuav cov tuabneeg kws nyob saab nubtuaj kuas puamtsuaj taag!29Ca le moog fuab puab tej tsev ntaub, tej yaaj tej tshis, tej ntaub vuv tsev hab txhua yaam kws muaj nyob huv puab tej tsev ntaub. Caab puab tej ntxhuav moog hab has rua puab tas, 'Tej kev txhawj ntshai tuaj vij mej lawm lauj!'"30Tug Tswv has tas, "Cov tuabneeg kws nyob huv lub nroog Haxaules, mej ca le tsiv moog nkaus kuas dleb. Vaajntxwv Nenpukajnexales kws kaav tebchaws Npanpiloos tub tuaj vij hab yuav tua mej. Nwg has tas,31'Peb ca le moog tua cov tuabneeg kws nyob tso sab lug! Puab lub nroog tsi muaj roojvaag lossis tsi xauv hab tsi muaj dlaabtsi thaiv le.'32"Ca le caab taagnrho puab tej ntxhuav hab tej yaaj tej tshis moog. Kuv yuav muab cov tuabneeg kws txav puab tej plaubhau tuab tuab lu lawv tsiv ri sua rua txhua txujkev, hab kuv yuav tso kev puamtsuaj txhua phaab lug raug puab.33Lub nroog Haxaules yuav ua suabpuam moog ibtxhis, ua chaw rua tej maa lug nyob. Yuav tsi muaj tuabneeg nyob huv ntxiv lawm. Kuv yog tug Tswv kws has le ntawm."


  Tug Tswv Txav Txim rua Cov Elaas


  34Thaus Xedekiyas ua vaajntxwv kaav tebchaws Yudas tau tsi ntev, tug Tswv kws muaj Fwjchim Luj kawg nkaus has rua kuv txug cov Elames has tas,35"Kuv yuav muab cov tubrog Elames kws tua neevnti kws ua rua cov Elaas muaj zug heev tua kuas tuag taag.36Kuv yuav tso cua ntsawj plaub ceg kaum ntuj tuaj tawmtsaam cov Elames, hab kuv lawv nwg cov tuabneeg kuas tsiv ri sua moog rua txhua qhov, tsi muaj ib lub tebchaws kws nwg tsaav tuabneeg tsi tau moog nyob le.37Kuv yuav ua kuas cov Elames ntshai puab cov yeebncuab kws xaav muab puab tua povtseg. Vim kuv txuj kev chim, kuv yuav ua kuas cov Elaas puamtsuaj, hab tso tubrog tuaj tua puab moog txug thaus puab tu noob taag.38Kuv yuav rhuav puab cov vaajntxwv hab cov thawjcoj kuas puamtsuaj taag hab txawb kuv lub zwmtxwv rua qhov ntawd.39Tabsis tom qaab ntawd, kuv yuav pub kuas cov Elames rov vaammeej dlua. Kuv yog tug Tswv kws has le ntawd."


  


  Yelemis 50


  Luas Txeeb Tau Npanpiloos


  1Tug TSWV has rua kuv txug lub nroog Npanpiloos hab nwg cov tuabneeg le nuav:2"Koj ca le qha rua txhua tsaav tuabneeg! Tshaajtawm rua suavdlawg! Ca le tsaa chij hab tshaajtawm kuas suavdlawg paub! Tsi xob zais ib yaam dlaabtsi le! Npanpiloos swb lawm! Luas tub muab nwg tug vaajtswv Madus tsoo tawg taag lawm! Npanpiloos tej mlom raug rhuav poob ntsejmuag; nwg tej mlom kws phem qas raug tsoo tawg taag!3"Muaj ib tsaav tuabneeg kws nyob rua saab qaumteb yuav tuaj tua lub nroog Npanpiloos, kuas ua suabpuam taag. Tej tuabneeg hab tej tsaj txhu yuav tsiv taag tsi nyob huv lawm."


  Cov Yixalayees Rov Lug Cuag Tug Tswv


  4Tug TSWV has tas, "Thaus txug lub sijhawm ntawd, cov Yixalayees hab cov Yudas yuav quaj lug nrhav kuv kws yog puab tug Vaajtswv.5Puab yuav nug txuj kev kws moog rua huv lub nroog Xi-oos hab taug txuj kev ntawd moog. Puab yuav nrug kuv coglug ruaj khov moog ibtxhis tsi rhuav le lawm.6"Kuv tsaav tuabneeg zoo ib yaam le paab yaaj kws tug yug yaaj ca puab moog yuam kev rua sau tej roob. Puab moog ib lub roob rua ib lub roob ib yaam le paab yaaj kws nrhav tsi tau kev rov lug tsev.7Txhua tug kws ntsib puab muab puab tua. Puab cov yeebncuab has tas, 'Cov Yixalayees ua txhum rua tug TSWV, yog le ntawd tej kws peb ua yeej tsi txhum hab. Puab cov yawmkoob yeej ibtxwm ca sab rua tug Tswv. Tsimnyog puab muab sab npuab tug Tswv hab.'8"Cov Yixalayees, mej ca le tsiv tawm huv lub nroog Npanpiloos moog! Ca le tso lub tebchaws nuav tseg! Mej ca le ua cov kws xub tsiv ntaag!9Kuv yuav tshoov tej tsaav tuabneeg nyob saab qaumteb kws muaj zug heev ua ib paab tuaj tawmtsaam lub nroog Npanpiloos; puab yuav tuaj tsheej kev tuaj tua hab txeeb tau lub tebchaws Npanpiloos; puab yog cov kws tua neevnti ncaaj heev, puab tua tsi saav le.10Luas yuav tuaj fuab lub nroog Npanpiloos. Cov tuabneeg kws tuaj fuab yuav nqaa txhua yaam zoo kws puab xaav yuav moog. Kuv yog tug Tswv kws has le ntawd."


  Npanpiloos Poob


  11Tug Tswv has tas, "Cov Npanpiloos, mej fuab kuv tsaav tuabneeg. Mej zoo sab hab txaus sab ib yaam le tug xyuas nyuj dlha tom tshaav zaub lossis ib yaam le tug txiv neeg xob kws hee quas lawg,12tabsis mej lub nroog yuav poob ntsejmuag hab txaajmuag kawg le. Npanpiloos yuav poob qeg tshaaj txhua lub tebchaws huv tuabsi; nwg yuav ua suabpuam qhuav nkig nkuav tsi muaj dlej.13Vim kuv txuj kev chim, Npanpiloos raug rhuav puamtsuaj taag tsi muaj tuabneeg nyob; tej tuabneeg kws dlua kev yuav ceeb hab xaav tsi thoob.14"Cov tuabneeg kws tua neevnti yuav tuaj sawv ua tsheej phaj vij tua lub nroog Npanpiloos. Ca le tua mej tej xub neevnti rua huv Npanpiloos, rua qhov nwg tau ua txhum rua kuv kws yog tug Tswv lawm.15Ca le qw hab dlha moog vij lub nroog! Nwgnuav Npanpiloos tub lug thawj lawm. Luas tub rhuav nwg tej ntsaa yeej pob taag lawm. Kuv taabtom ua pauj cov Npanpiloos, yog le ntawd, mej ca le ua pauj cov Npanpiloos, hab ua rua puab ib yaam le puab tau ua rua lwm tsaav tuabneeg lawm.16Tsi xob cog hab sau qoob huv lub tebchaws ntawd le. Lwm tsaav tuabneeg kws nyob huv lub tebchaws ntawd yuav ntshai tej tubrog kws tuaj tua lub nroog Npanpiloos, puab yuav ca le rov qaab moog tsev."


  Cov Yixalayees Rov Lug Rua huv Puab Lub Tebchaws


  17Tug Tswv has tas, "Cov Yixalayees zoo ib yaam le paab yaaj kws tsuv ntxhuav caum tawg tsiv ri sua. Thawj zag puab raug tug vaajntxwv kws kaav tebchaws Axilias tua, hab tom qaab ntawd puab raug Vaajntxwv Nenpukajnexales kws kaav tebchaws Npanpiloos cua puab tej pobtxhaa.18Vim le ntawd, kuv yog tug Tswv kws yog cov Yixalayees tug Vaajtswv kws muaj Fwjchim Luj kawg nkaus yuav rau txim rua Vaajntxwv Nenpukajnexales hab nwg lub tebchaws ib yaam le kuv rau txim rua tug vaajntxwv kws kaav tebchaws Axilias.19Kuv yuav coj cov Yixalayees rov lug rua huv puab lub tebchaws. Puab yuav tau noj tej qoob kws puab cog rua sau Roob Kalemees hab ntawm cheebtsaam Npasaas, hab tau noj tej qoob kws yog puab cog rua cheebtsaam Efalayees hab Nkile-as.  20Thaus txug lub sijhawm ntawd, cov Yixalayees yuav tsi ua txhum, hab cov Yudas yuav tsi ua kev phem kev qas, rua qhov kuv yuav zaam txim rua cov tuabneeg kws kuv tseg puab txujsa. Kuv yog tug Tswv kws has le ntawd."


  Vaajtswv Txav Txim rua Npanpiloos


  21Tug Tswv has tas, "Ca le moog tua lub tebchaws Melathayees hab cov tuabneeg Pekaus, tua hab rhuav kuas puab puamtsuaj taag. Ca le ua txhua yaam lawv le kuv saamfwm rua mej. Kuv yog tug Tswv kws has le ntawd.22Nov tej suab sis ntaus sis tua nrov thoob tebchaws, hab muaj kev puamtsuaj luj heev.23Npanpiloos muab rauj tsoo lub nplajteb tawg ntsoog ntxawg, nwgnuav raab rauj ntawd tub tawg taag lawm. Tej xwm kws raug lub tebchaws Npanpiloos ua rua txhua tsaav tuabneeg thoob nplajteb ceeb luj kawg le.24Npanpiloos, koj sawv tawmtsaam kuv, nwgnuav koj tub maag lub vujhlua kws kuv cuab tog koj kev lawm; txawm le ntawd los koj tub tsi paub le.25Kuv tub qheb lub chaw kws ntim kuv tej cuabyeej ua rog, vim kuv txuj kev chim, kuv txhaj rhu tej ntawd tawm, rua qhov kuv yog tug Tswv kws muaj Fwjchim Luj kawg nkaus hab kaav ib puas tsaav yaam, kuv muaj num tseemceeb ua nyob huv tebchaws Npanpiloos.26Ca le puav tua txhua phaab tuaj hab tsoo lub txhaab rau khoom kuas tawg; sau tej khoom kws puab fuab tau lug teeb ua tej pawg ib yaam le tej pawg nplej! Ca le rhuav lub tebchaws kuas puamtsuaj, tsi xob tseg ib yaam dlaabtsi le.27Ca le tua puab tej tubrog! Ca le muab puab tua kuas tuag taag! Cov Npanpiloos raug puamtsuaj lawm! Tub txug lub sijhawm rau txim rua puab lawm!"28(Cov tuabneeg kws tsiv huv tebchaws Npanpiloos rov lug rua huv lub nroog Yeluxalees, puab has tas tug Tswv kws yog peb tug Vaajtswv tau ua pauj rua cov Npanpiloos, vim tej kws puab tau ua tsi zoo rua nwg lub Tuamtsev.)29"Ca le has kuas cov tuabneeg kws txawj tua neevnti nqaa puab tej neevnti hab xubvug moog tawmtsaam lub nroog Npanpiloos. Ca le moog vij lub nroog hab tsi pub ib tug twg tsiv dlim le. Ua pauj rua nwg lawv le tej kws nwg tau ua lawm, hab ua phem rua puab lawv le nwg tau ua rua lwm tug lawm, rua qhov nwg khaavtheeb tawmtsaam kuv kws yog cov Yixalayees tug Tswv kws dlawbhuv.30Yog le ntawd, nwg tej tub hluas yuav raug tua tuag taag rua ntawm tej kev huv nroog, hab taagnrho nwg cov tubrog yuav raug tua tuag taag rua nub ntawd. Kuv yog tug Tswv kws has le ntawd.31"Npanpiloos, koj lub sab puv nkaus kev khaavtheeb, yog le ntawd, kuv kws yog tug TSWV kws muaj Fwjchim Luj kawg nkaus hab kaav ib puas tsaav yaam yuav tawmtsaam koj. Tub txug lub sijhawm kws kuv rau txim rua koj lawm!32Koj tsaav tuabneeg kws khaavtheeb yuav dlawm hab qaug, tsi muaj leejtwg paab tsaa koj sawv le. Kuv yuav hlawv koj tej nroog hab ib puas tsaav yaam kws nyob puagncig ntawd kuas kub nyab taag." 33Tug Tswv kws muaj Fwjchim Luj kawg nkaus has tas, "Cov Yixalayees hab cov Yudas raug luas tsimtxom nyaav kawg. Cov kws nteg puab ntawd zuv puab nruj heev tsi pub puab moog qhovtwg le.34Tabsis tug kws yuav tso puab dlim muaj zug heev, nwg lub npe hu ua tug TSWV kws muaj Fwjchim Luj kawg nkaus. Nwg yuav lug txav puab rooj plaub hab coj kev thaajyeeb lug rua lub nplajteb nuav, tabsis cov Npanpiloos yuav raug kev ntxhuv sab."35Tug Tswv has tas, "Ca kev tuag lug raug Npanpiloos! Ca kev tuag lug raug nwg cov pejxeem, nwg cov numtswv hab nwg tej tub txawg tub ntse.36Ca kev tuag lug raug nwg cov cevlug cuav, vim puab ruag kawg le! Ca kev tuag lug raug nwg cov tubrog, ua rua puab ntshai kawg le!37Ca le rhuav nwg tej neeg hab tsheb neeg kuas puamtsuaj! Ca kev tuag lug raug tej tubrog kws nwg ndlav tuaj paab, ua rua puab qaug zug! Ca le rhuav nwg tej txhaab nyaj hab fuab nwg tej nyaj moog.38Ca nwg lub tebchaws qhuav nkig nkuav, hab ua kuas nwg tej dlej tu nqhuab taag. Npanpiloos yog lub tebchaws kws muaj mlom ntau, txhaj ua rua suavdlawg qaug sab rua tej mlom ntawd.39"Yog le ntawd, tej tsaj nruab nraag, maa hab tej noog tsi huv yuav lug nyob huv Npanpiloos. Txij nuav moog yaav tom ntej yuav tsi muaj tuabneeg moog nyob huv le lawm.40Tej kev puamtsuaj kws lug raug lub nroog Npanpiloos zoo ib yaam le tej kws lug raug lub nroog Xaudoos, lub nroog Kaumaulas hab tej zog miv kws nyob ib ncig ntawd. Yuav tsi muaj tuabneeg lug nyob qhov ntawd le lawm. Kuv yog tug Tswv kws has le ntawd.41"Muaj tuabneeg taabtom tuaj saab qaumteb tuaj, Yog tsaav tuabneeg kws muaj zug hab muaj ntau tug vaajntxwv taug kev dleb tuaj ua rog.42Puab npaaj rawv puab tej neevnti hab tej ntaaj. Puab limham hab tsi taabncuab leejtwg le. Puab caij neeg dlha nrov nroo ntwg tuaj tawmtsaam lub nroog Npanpiloos ib yaam le havtxwv ndlaas;43Tug vaajntxwv kws kaav tebchaws Npanpiloos nov txug tej xwm nuav, ua rua nwg ob txhais npaab tsaug taag tsi muaj zug le lawm; kev ntxhuv sab ua rua nwg mob ib yaam le tug quaspuj kws mob plaab yug mivnyuas.44"Kuv yuav ua kuas cov Npanpiloos tsiv tawm huv puab lub nroog moog thaus puab tsi nwm ib yaam le tug tsuv ntxhuav kws tawm huv thaaj haavzoov ntawm ntug Dlej Yauladees moog rua huv lub tshaav zaub. Ces tug thawjcoj kws kuv xaiv yuav tau kaav lub tebchaws. Leejtwg txhaj yuav pev tau kuv? Leejtwg txhaj yuav muaj cuabkaav nrug kuv sis tw? Tug thawjcoj twg txhaj yuav tawmtsaam yeej kuv?45Yog le ntawd, mej ca le noog tej kws kuv npaaj sab yuav ua rua lub nroog Npanpiloos hab nwg cov pejxeem. Luas yuav coj puab tej mivnyuas moog, ua rua txhua tug ntshai heev.46Thaus lub nroog Npanpiloos puamtsuaj lub nplajteb ua zug koog, hab txhua tsaav tuabneeg yuav nov nwg lub suab quaj."


  


  Yelemis 51


  Txav Txim Ntxiv rua Cov Npanpiloos


  1Tug Tswv has tas, "Kuv taabtom tso cua ntsawj kev puamtsuaj lug tawmtsaam Npanpiloos hab nwg cov pejxeem.2Kuv yuav tso lwm tsaav tuabneeg tuaj rhuav Npanpiloos ib yaam le cua ntsawj tej quavnyaab. Nub kws kev puamtsuaj lug txug, hab puab yuav tuaj txhua phaab tuaj tua Npanpiloos kuas lub tebchaws nyob qhuav nkuag ca.3Tsi xob pub nwg cov tubrog tau sijhawm tua puab tej neevnti lossis naav puab tej rig tsho ua rog le. Tsi xob tseg tej tub hluas le. Tua cov tubrog kuas tuag taag!4Puab yuav raug mob hab tuag rua ntawm tej kev huv puab tej nroog.5Kuv yog tug Tswv kws yog Vaajtswv tug kws muaj Fwjchim Luj kawg nkaus, txawm yog cov Yixalayees hab cov Yudas tau ua txhum tawmtsaam kuv kws yog puab tug Vaajtswv kws dlawbhuv los kuv tsi tso puab tseg.6Mej ca le tsiv tawm huv Npanpiloos moog! Tsiv tag kuas mej dlim! Tsi xob this cov Npanpiloos lub txim tuag. Nwgnuav kuv taabtom ua pauj hab rau txim rua cov Npanpiloos lawv le puab tsimnyog raug.7Npanpiloos zoo ib yaam le lub khob kub huv kuv txhais teg kws muab rua tuabneeg nplajteb haus kuas qaug. Txhua tsaav tuabneeg kws haus cov cawv huv lub khob ntawd ua rua puab tsi meejpem lawm.8Tsi nwm Npanpiloos ca le qaug hab puamtsuaj lawm. Ca le quaj ntsuag rua Npanpiloos! Ca le muab tshuaj qhwv nwg tej qhov txhaab, tejzag nyaj nwg yuav zoo.9Tej tuabneeg txawv tebchaws kws nyob ntawd has tas, 'Peb paab Npanpiloos, tabsis paab tsi tau, peb ca le rov qaab moog tsev. Vaajtswv rau txim nyaav heev rua Npanpiloos, nwg txhaj puamtsuaj lawm.'"10Tug TSWV has tas, "Kuv tsaav tuabneeg, mej ca le qw has tas, 'Peb cov kws nyob ntawm nwg saab xis ca le moog pav tej kws tug TSWV kws yog peb tug Vaajtswv tau ua lawm rua cov tuabneeg kws nyob huv Yeluxalees paub.'"11Tug Tswv tub tshoov cov vaajntxwv kws kaav tebchaws Medi-as sab, kuas tuaj rhuav tebchaws Npanpiloos lawv le nwg npaaj sab lawm. Rua qhov puab tau tuaj rhuav tug Tswv lub Tuamtsev, tug Tswv txhaj ua pauj rua puab. Cov thawj tubrog saamfwm has tas, "Mej ca le huv mej tej xubvug! Ca le nqaa mej tej thaiv nav ntaaj!12Ca le kwv chij coj tubrog moog tsoo lub nroog Npanpiloos tej ntsaa yeej. Ca le tso tubrog moog zuv tej chaw faajxwm khov kho. Tso tubrog moog zuv kev tog kuas zoo!" Tug TSWV tau ua rua cov Npanpiloos lawv le nwg tau has tseg lawm. 13Muaj ntau tug dlej hab ntau lub qhov nyaj qhov kub nyob huv lub tebchaws ntawd, tabsis nwg lub sijhawm taag lawm, hab nwg txujsa tu lawm.14Tug Tswv kws muaj Fwjchim Luj kawg nkaus coglug has tas, nwg yuav coj tuabneeg coob heev ib yaam le cov kooj txomfaav tuaj tawmtsaam lub nroog Npanpiloos, puab yuav qw zoo sab rua qhov puab yeej lawm.


  Zaaj Nkauj Qhuas Vaajtswv


  15Tug Tswv tsim lub nplajteb lug ntawm nwg lub fwjchim; nwg tsim lub nplajteb lug ntawm nwg lub tswvyim; hab nthuav lub ntuj lug ntawm nwg txuj kev txawj ntse.16Thaus tug Tswv has rua tej dlej sau nruab ntug,' ces tej dlej txawm nrov nroo ntwg. Nwg ua kuas muaj fuab tsaus nti tim qaab ntug lug. Nwg ua kuas muaj tsaglig xub thaus lug naag, hab tso cua huv nwg lub txhaab tuaj ntsawj.17Tuabneeg txhua tug puavleej ruag hab tsi muaj kev txawj ntse; cov tuabneeg nchuav mlom yuav raug txaajmuag; rua qhov tej mlom kws puab nchuav tsi muaj sa hab cuav xwb.18Tej mlom ntawd tsi muaj qaabhau hab tsimnyog raug thuam; thaus tug Tswv lug txav txim rua puab, puab yuav puamtsuaj taag.19Yakhauj tug Vaajtswv tsi zoo le tej mlom ntawd; nwg yog tug kws tsim ib puas tsaav yaam, hab nwg xaiv cov Yixalayees lug ua nwg tsaav tuabneeg. Nwg lub npe hu ua tug Tswv kws muaj fwjchim luj kawg nkaus.


  Tug Tswv Raab Rauj


  20Tug TSWV has tas, "Npanpiloos, koj yog kuv raab rauj kws yog kuv tej cuabyeej ua rog. Kuv siv koj tsoo ntau tsaav tuabneeg hab ntau lub tebchaws,21tsoo cov tubrog caij neeg hab tej neeg, tsoo cov tsaav tsheb neeg hab tej tsheb neeg,22tua cov txivneej hab cov quaspuj, tua cov laug hab cov hluas, tua tej mivnyuas tub hab tej mivnyuas ntxhais,23tua cov tuabneeg yug yaaj hab puab tej yaaj, tua tej tub qoob tub loo hab puab tej neeg laij teb, tua tej tswvxeev hab tej numtswv huv tuabsi povtseg."


  Npanpiloos Puamtsuaj


  24Tug Tswv has tas, "Mej yuav pum kuv ua pauj rua Npanpiloos hab nwg cov pejxeem kws tau ua phem ua qas rua lub nroog Yeluxalees.25Npanpiloos, koj zoo ib yaam le lub hauv roob kws ua rua lub nplajteb puamtsuaj, tabsis kuv kws yog tug Tswv, kuv yog koj tug yeebncuab. Kuv yuav chua koj rua huv aav, hab ca koj dlaa qhov tshauv.26Tej pobzeb kws tawm ntawm koj lug, tsi muaj ib lub zoo coj moog ua tsev le, koj yuav ua suabpuam moog ibtxhis. Kuv yog tug Tswv kws has le ntawd.27"Ca le kwv chij txhij tubrog, hab tshuab raaj tshuab xyu kuas txhua tsaav tuabneeg npaaj moog ua rog tawmtsaam Npanpiloos! Has kuas lub tebchaws Alalaj, Minis hab Akenas cov tubrog coj ib cov neeg coob ib yaam le cov kooj txomfaav moog tua Npanpiloos hab tsaa ib tug ua tug thawj coj moog tua rog. 28Kuas txhua tsaav tuabneeg npaaj moog ua rog rua Npanpiloos. Ca le has kuas Medias cov vaajntxwv, puab cov thawjcoj, cov numtswv hab cov tubrog kws nyob huv tej tebchaws kws puab kaav tuaj.29Lub nplajteb qeeg ua zug koog, rua qhov tug Tswv ua rua Npanpiloos puamtsuaj ua suabpuam taag tsi muaj tuabneeg nyob lawv le nwg tau npaaj tseg lawm.30Npanpiloos tej tubrog tseg tsi sis tua lawm, puab nyob tuabywv huv tej yeej, rua qhov puab zug ntaug taag zoo le tej quaspuj xwb. Tej roojvaag nroog pob puag taag hab puab tej vaaj tse los kub nyab taag huv tuabsi lawm.31Cov tuabneeg moog tshaab xu rua tug vaajntxwv kws kaav Npanpiloos ib tug taag ib tug tuaj has tas, nwg lub nroog tub puamtsuaj taag lawm!32Yeebncuab tub tuaj txeeb tau tug dlej kws ndlwg phua huv lub nroog hab tub hlawv tej chaw faajxwm kub nyab taag lawm. Cov tubrog Npanpiloos ntshai tshee nyo ua ibce tuag taag.33Tsi ntev yeebncuab tub yuav tuaj muab puab hlais hab tsuj ib yaam le luas tsuj nplej huv lub tshaav ntaus nplej. Kuv yog tug Tswv kws yog cov Yixalayees tug Vaajtswv kws muaj Fwjchim Luj kawg nkaus has le ntawd."34Tug vaajntxwv kws kaav Npanpiloos muab lub nroog Yeluxalees noj lawm. Nwg ua rua lub nroog nyob khoob lug ca ib yaam le lub hub; zoo ib yaam le tug zaaj nqog lub nroog Yeluxalees. Nwg coj txhua yaam kws nwg xaav tau moog taag, hab tseg tej kws nwg tsi xaav yuav xwb.35Cov tuabneeg kws nyob huv Xi-oos ca le has tas, "Ca Npanpiloos ris lub txim kws nwg ua nruj ua tsiv rua peb." Cov tuabneeg kws nyob huv lub nroog Yeluxalees ca le has tas, "Ca Npanpiloos ris lub txim kws nwg ua rua peb raug kev txomnyem!"


  Tug Tswv Yuav Paab Cov Yixalayees


  36Yog le ntawd, tug Tswv has rua cov tuabneeg kws nyob huv lub nroog Yeluxalees tas, "Kuv yuav paab txheem mej rooj plaub, hab kuv yuav ua pauj mej cov yeebncuab lawv le tej kws puab tau ua rua mej lawm. Kuv yuav ua kuas Npanpiloos tej qhovdlej hab tej dlej cag qhuav.37Kuas lub tebchaws puamtsuaj ua chaw rua tej tsaj qus lug nyob. Tej tuabneeg dlua kev yuav txobthuam hab ntshai, tsi muaj leejtwg moog nyob huv.  38Cov Npanpiloos yuav nyooj ib yaam le tsuv ntxhuav hab yuav quaj ib yaam le tej mivnyuas tsuv ntxhuav.39Puas yog puab ua tuabneeg sab hlub? Kuv yuav npaaj ib rooj noj haus rua puab, kuas puab noj tsau haus qaug hab zoo sab, puab yuav moog pw hab tsi sawv le lawm.40Kuv yuav coj puab moog tua ib yaam le luas tua tej mivnyuas yaaj, tej tshis hab tej laug yaaj. Kuv yog tug Tswv kws has le ntawd."


  Tej Xwm Kws Raug Npanpiloos


  41Tug Tswv has txug Npanpiloos le nuav: "Lub nroog kws tuabneeg nplajteb qhuas luas tub txeeb tau lawm! Npanpiloos raug puamtsuaj ua rua tuabneeg nplajteb ntshai kawg le!42Dlej havtxwv ndlaas nphau nphwv hab nrov nroo ntwg tuaj nyaab Npanpiloos.43Tej nroog huv Npanpiloos yuav ua suabpuam tsi muaj dlej, tuabneeg yuav ntshai tsi moog qhov ntawd lossis tsi muaj tuabneeg moog nyob huv.44Kuv yuav rau txim rua Npeles kws yog Npanpiloos tug vaajtswv kuas nwg tsi xob moog nyag luas tug; tej tuabneeg nplajteb yuav tsi hawm nwg ntxiv lawm. "Npanpiloos tej ntsaa yeej tub pob puag taag lawm.45Cov Yixalayees, mej ca le tsiv tawm huv Npanpiloos moog! Ca le tsiv kuas mej dlim ntawm kuv txujkev chim.46Tsi xob ntshai lossis qaug zug rua tej xwm tsi zoo kws mej nov. Tej xwm tsi zoo ntawd ib xyoos luas has txawv lawm ib yaam, yog has txug tej xwm ua nruj ua tsiv huv lub tebchaws kws ib tug vaajntxwv sawv tawmtsaam ib tug. 47Tub yuav txug lub sijhawm kws kuv rau txim rua Npanpiloos tej mlom. Thoob plawg nwg lub tebchaws yuav poob ntsejmuag, hab nwg tej pejxeem yuav raug luas tua tuag taag.48Thaus cov tuabneeg kws nyob saab qaumteb tuaj rhuav Npanpiloos puamtsuaj lawm, txhua tsaav yaam kws nyob huv lub nplajteb hab sau nruab ntug yuav qw zoo sab heev.49Vim Npanpiloos tau ua rua tej tuabneeg kws nyob thoob nplajteb raug kev pluj kev tuag, hab ua rua cov Yixalayees coob leej raug kev pluj kev tuag, nwgnuav Npanpiloos txhaj yuav poob rua luas teg. Kuv yog tug Tswv kws has le ntawd."


  Vaajtswv Has rua Cov Yixalayees Kws Nyob huv Npanpiloos


  50Tug TSWV has rua nwg tsaav tuabneeg kws nyob huv Npanpiloos has tas, "Mej tub dlim kev tuag lawm! Nwgnuav mej ca le tawm moog! Tsi xob tog le! Txawm yog mej moog nyob dleb mej lub tebchaws los mej yuavtsum ncu ntsoov kuv kws yog mej tug Tswv, hab xaav ntsoov txug lub nroog Yeluxalees.51Mej has tas, 'Peb raug luas rhuav ntsejmuag ua rua peb txaajmuag kawg. Peb taag kev ca sab, rua qhov cov tuabneeg txawv tebchaws tuaj txeeb tau lub Tuamtsev kws yog qhov chaw dlawbhuv lawm.'52Yog le ntawd kuv qha rua mej has tas, tub yuav txug lub sijhawm kws kuv rau txim rua Npanpiloos tej mlom, hab cov tuabneeg kws raug mob thoob tebchaws yuav ntsaaj zum zawg.53Txawm yog Npanpiloos yuav nce moog txug sau nruab ntug hab ua chaw faajxwm ruaj khov rua sau los kuv yuav tso tuabneeg moog rhuav kuas puamtsuaj taag. Kuv Yog tug Tswv kws has le ntawd."


  Npanpiloos Raug Kev Puamtsuaj Dlua


  54Tug Tswv has tas, "Mej ca le noog tej suab quaj huv Npanpiloos, tej suab quaj suab nyav huv lub tebchaws kws raug puamtsuaj.55Kuv taabtom rhuav Npanpiloos kuas nwg lub suab ntsag. Tej tubrog tuaj nrov nroog ntwg ib yaam le dlej havtxwv ndlaas; hab qw ntshu nrooj tuaj tawmtsaam nwg.56Puab tuaj rhuav Npanpiloos kuas puamtsuaj; Npanpiloos tej tubrog tub raug luas nteg hab puab tej neevnti luv taag lawm. Kuv yog tug TSWV kws rau txim rua txuj kev phem kev qas, hab kuv yuav rau txim rua Npanpiloos kuas tsimnyog nwg tej kev txhum.57Kuv yuav muab cawv rua nwg cov numtswv, tej tub txawg tub ntse, tej thawjcoj hab tej tubrog haus kuas qaug. Puab yuav moog pw hab tsi sawv le lawm. Kuv yog tug Vaajntxwv kws has le ntawd; kuv yog tug Tswv kws muaj Fwjchim Luj kawg nkaus!58Npanpiloos tug ntsaa yeej kws ruaj khov yuav pob puag taag rua huv aav, hab nwg tej roojvaag tsomfaaj raug hlawv kub nyab taag. Teg num kws txhua tsaav tuabneeg ua tsi muaj qaabhau. Puab tej zug ntaug taag. Kuv yog tug Tswv kws muaj Fwjchim Luj kawg nkaus has le ntawd."


  Yelemis Cov Lug Kws Xaa Moog rua Npanpiloos


  59Yelemis saamfwm rua Xelayas kws yog Vaajntxwv Xedekiyas ib tug nom, Xelayas yog Nelayas tug tub hab yog Maxeyas tug xeebntxwv. Thaus kws Xedekiyas ua vaajntxwv kaav tebchaws Yudas tau plaub xyoos, Xelayas raug nteg nrug Vaajntxwv Xedekiyas moog rua tebchaws Npanpiloos lawm.60Kuv sau ib thooj ntawv has txug tej kev puamtsuaj kws yuav lug raug Npanpiloos, tej lug kws kuv sau nuav yog has txug tej kev puamtsuaj hab lwm yaam kws yuav lug raug Npanpiloos.61Kuv has rua Xelayas has tas, "Thaus koj moog txug tim Npanpiloos lawm, koj ncu ntsoov nyeem kuv cov lug kws sau rua huv thooj ntawv nuav nrov nrov rua suavdlawg noog.62Tom qaab ntawd, mej thov Vaajtswv has tas, 'Tug Tswv koj has tas, koj yuav rhuav lub nroog nuav kuas tsi muaj ib yaam dlaabtsi nyob huv, tsi has tuabneeg lossis tej tsaj txhu hab lub nroog nuav yuav ua suabpuam moog ibtxhis.'63Xelayas, thaus koj nyeem thooj ntawv nuav rua puab noog taag lawm, koj muab paav rua ib lub pobzeb hab pov rua huv tug Dlej Efalates,64hab has tas, 'Yuav muaj tej xwm le nuav lug raug Npanpiloos, Npanpiloos yuav tog rua huv qaab thu ib yaam le nuav hab tsi tawm lug le lawm, rua qhov tug Tswv yuav tso kev puamtsuaj lug raug Npanpiloos.'" Yelemis cov lug xaus le nuav.


  


  Yelemis 52


  Yeluxalees Raug Puamtsuaj


  (2 Vaajntxwv 24.18-25.7)


  1Thaus Xedekiya ua vaajntxwv kaav tebchaw Yudas nwg noobnyoog muaj neeg nkaum ib xyoos. Nwg nyob huv lub nroog Yeluxalees kaav tau kaum ib xyoos. Nwg nam hu ua Hamutas, nwg nam yog tug Yelemis kws nyob huv lub nroog Linas tug ntxhais.2Vaajntxwv Xedekiyas ua txhum rua tug TSWV ib yaam le Vaajntxwv Yehauyakees ua.3Tug TSWV chim rua cov tuabneeg huv lub nroog Yeluxalees hab huv tebchaws Yudas, nwg txhaj muab puab ntab tawm moog lawm. Xedekiyas ntxeev sab rua Vaajntxwv Nenpukajnexales kws kaav tebchaws Npanpiloos,4yog le ntawd thaus Xedekiyas ua vaajntxwv tau cuaj xyoos, lub kaum hli nub xab kaug, Nenpukajnexales txhaj coj nwg cov tubrog tuaj tua lub nroog Yeluxalees. Puab tuaj tsuam yeej nyob saab nrau ntug nroog, hab puab meem ib tug ntswg puagncig lub nroog,5hab puab vij lub nroog Yeluxalees moog txug thaus Xedekiyas kaav tebchaws tau kaum ib xyoos.6Xyoo ntawd, lub plaub hlis nub xab cuag, thaus ntawd suavdlawg tshaib nqhes heev, tsi muaj ib yaam dlaabtsi noj le lawm,7cov yeebncuab tsoo tug ntsaa yeej ib qho pob. Txawm yog cov tubrog Npanpiloos tub vij lub nroog taag lawm los thaus ib taag mo Vaajntxwv Xedekiyas hab nwg cov tubrog tseem tsiv tawm moog hlaa vaajntxwv lub vaaj moog rua ntawm lub roojvaag kws nyob kis nruab nraab ntawm ob txheej ntsaa yeej moog rua tom lub Haav Yauladees lawm.8Tabsis cov tubrog Npanpiloos caum puab qaab moog nteg tau Vaajntxwv Xedekiyas ntawm lub taj nraag kws nyob ze lub nroog Yelikaus. Nwg cov tubrog tsiv taag tso nwg tseg.9Thaus puab nteg tau Xedekiyas lawm, puab coj nwg lug cob rua Vaajntxwv Nenpukajnexales ntawm lub nroog Lilas huv cheebtsaam Hamas, hab Nenpukajnexales txav txim rua Xedekiyas qhov ntawd  10Nenpukajnexales muab Xedekiyas cov tub tua taabmeeg Xedekiyas huv lub nroog Lilas, hab Nenpukajnexales kuas luas muab cov Yudas tej numtswv tua huv tuabsi.11Tom qaab ntawd, Nenpukajnexales muab Xedekiyas ob lub qhovmuag kaus povtseg hab muab saw hlau khi caab moog rua tim tebchaws Npanpiloos lawm. Xedekiyas nyob huv tsev lojcuj moog txug nub kws nwg tuag le.


  Lub Tuamtsev Puamtsuaj


  (2 Vaajntxwv 25.8-17)


  12Thaus Nenpukajnexales ua vaajntxwv kaav tebchaws Npanpiloos tau kaum cuaj xyoos, lub tsib hlis nub xab kaug, Nenpuxaladaas kws yog vaajntxwv tug tuavxaam hab yog tug tubrog txawm tuaj rua huv lub nroog Yeluxalees.13Nwg hlawv lub Tuamtsev, vaajntxwv lub loog, cov numtswv tej tsev ua num hab taagnrho tej vaajtse huv Yeluxalees kub nyab taag; 14hab nwg cov tubrog muab tej ntsaa yeej tsoo pob puag taag huv tuabsi.15Nenpuxaladaas nteg cov tuabneeg kws seem nyob huv lub nroog, tsi has cov kws tsiv lug thawj, cov kws txawj txaug yaam nuav yaam u kws nyob huv lub nroog moog rua tebchaws Npanpiloos1 huv tuabsi lawm. 16Tabsis nwg tseg cov tuabneeg txomnyem ibtxha kws tsi muaj laj tsi muaj teb nyob rua huv tebchaws Yudas, hab nwg kuas puab tu luas tej teb hab tej vaaj txiv maab.17Cov Npanpiloos muab tej ncej tooj, tej tsheb txawb, lub rhawv tooj kws txawb ntawm lub Tuamtsev tsoo tawg taag, hab puab nqaa tej tooj ntawd moog rua tim tebchaws Npanpiloos lawm.18Puab tseem nqaa tej toomtxhob, tej laug tooj kws luas siv yawm tshauv sau lub thaaj, tej txab txav teebxeeb, tej taig phab rau tej ntshaav tsaj kws tua theej txhoj, tej laujkaub kws hlawv moov tshuaj tsw qaab hab tej twj taig tooj kws siv ua kevcai huv lub Tuamtsev moog huv tuabsi lawm.19Puab nqaa txhua yaam kws muab nyaj muab kub nchuav ua huv tuabsi moog lawm: tsi has tej laujkaub miv, tej yag rau ncaigtawg, tej taig phab rau tej ntshaav tsaj kws tua theej txhoj, tej laug tooj yawm tshauv, tej ncej txawb teeb, tej laujkaub rau moov tshuaj tsw qaab hab tej taig kws rau cawv txiv maab ua khoom fij.20Tej kws Vaajntxwv Xalumoos tsim tseg rua huv lub Tuamtsev: tsi has ob tug ncej tooj, cov tsheb txawb, lub rhawv tooj hab kaum ob tug nyuj kws txawb lub rhawv tooj rua sau, nyaav heev muab lug luj tsi tau rua sau teev.21-22Ob tug ncej tooj ntawd sis luag zog: sab kaum yim tshim, qhov luj puagncig kaum ob tshim, khoob hab tuab plaub nti. Luas muab tooj ua ob lub hau ua paaj txawb rua sau ob tug hauv ncej, ib lub hau twg sab tsib tshim, luas muab xuv tooj qhab ua ob txuj saw thi puagncig ob lub hau, hab muab tooj nchuav ua ob tshaam txiv ntsab pobkws dlai rua sau.23Ob tshaam txiv ntsab pobkws ntawd, ib tshaam twg muaj ib puas lub, tabsis yog tuaj huv nuav saib rua sau, tsuas pum cuaj caum rau lub xwb.


  Coj Cov Yudas Moog rua Npanpiloos


  (2 Vaajntxwv 25.18-21, 27-30)


  24Dlua le ntawd, Nenpuxaladaas kws yog tug thawj tubrog tseem nteg Xelayas kws yog tug Povthawj Hlub, hab tug povthawj Xefaniyas kws yog tug paab, hab nteg peb tug tuabneeg tseemceeb kws tu lub Tuamtsev coj moog lawm.25Nenpuxaladaas nteg tug thawj tubrog kws saib taagnrho cov tubrog, vaajntxwv xyaa tug tuavxaam, tug thawj tubrog kws yog tug paab hab tuav cov tubrog tej ntaub ntawv, hab rau caum leej tuabneeg tseemceeb kws nyob huv lub nroog moog lawm.26Nenpuxaladaas coj cov tuabneeg ntawd moog cob rua Vaajntxwv Nenpukajnexales ntawm lub nroog Lilas27huv cheebtsaam Hamas. Vaajntxwv Nenpukajnexales kuas luas muab puab ntaus hab tua rua huv lub nroog ntawd. Yog le ntawd luas txhaj coj cov Yudas tawm huv lub tebchaws moog lawm.28Ntawm nuav yog has txug cov Yudas kws Vaajntxwv Nenpukajnexales nteg coj moog: Thaus Nenpukajnexales ua vaajntxwv tau xyaa xyoo, nwg nteg cov Yudas peb txheeb neeg nkaum peb leeg;29hab thaus nwg ua vaajntxwv tau kaum yim xyoo, nwg nteg cov Yudas yim pua peb caug ob leeg huv lub nroog Yeluxalees coj moog,30hab thaus nwg ua vaajntxwv tau neeg nkaum peb xyoos, Nenpuxaladaas rov tuaj nteg tau cov Yudas xyaa pua plaub caug tsib leeg. Xaam taagnrho cov tuabneeg kws raug luas nteg coj moog, muaj plaub txheeb rau pualeej.31Xyoo kws Evimeludas pib ua vaajntxwv kaav tebchaws Npanpiloos, nwg hlub Yehauyakhees kws ua vaajntxwv kaav tebchaws Yudas, nwg txhaj tso Yehauyakhees tawm huv tsev lojcuj. Suav txij nub kws luas nteg Yehauyakhees huv tebchaws Yudas moog txug nub kws luas tso nwg tawm huv tsev lojcuj lug yog tau peb caug xyaa xyoo rua lub kaum ob hlis, nub neeg nkaum tsib.32Vaajntxwv Evimeludas, ua zoo rua Yehauyakhees hab muab nwg saib hlub dlua lwm tug vaajntxwv kws luas nteg moog rua huv tebchaws Npanpiloos.33Yog le ntawd, luas txhaj muab dlua ib cev rig tsho rua Yehauyakhees naav, hloov cev kws nwg naav nyob huv tsev lojcuj, hab nwg naj nub tau nrug vaajntxwv noj mov sau vaajntxwv lub rooj moog taag nwg simneej.34Thaus kws Yehauyakhees tseem ua neej nyob, Vaajntxwv Evimeludas kws kaav tebchaws Npanpiloos naj nub muab nyaj rua Yehauyakhees yuav noj yuav naav kuas txaus moog txug nub kws taag Yehauyakhees simneej.

  Nkauj Quaj Ntsuag 1


  Lub Nroog Yeluxalees Kev Ntxhuv Sab


  1Lub nroog Yeluxalees kws nyob mluag mlob, yaav taag lug muaj tuabneeg nyob xauv npo; Yaav taag lug tuabneeg nplajteb qhuas nwg kawg le, nwgnuav nwg zoo ib yaam le tug puj ntsuag lawm xwb; Cov numtswv huv tej nroog puavleej poob moog ua luas qhev.


  2Yeluxalees quaj ib mos kaaj ntug, kua muag ndlwg lawg ntawm nwg lub plhu; nwg tej qub phoojywg tsi muaj ib tug tuaj nplig nwg sab le; Cov tuabneeg kws koomteg nrug nwg los ntxeev sab rua nwg hab cov tuabneeg ntawd txhua tug puavleej tawmtsaam nwg.3Cov tuabneeg Yudas yog cov qhev kws taag kev ca sab lawm, puab raug ntab tsiv moog dleb heev ntawm puab lub tebchaws, Puab moog nyob rua lwm lub tebchaws kws tsi muaj ib lub chaw yog puab tug, yeebncuab nyob puagncig puab, tsi muaj kev tsiv dlim le.


  4Nwgnuav tsi muaj ib tug tuabneeg tuaj pehawm tug TSWV huv lub Tuamtsev nub kws dlawbhuv le lawm. Cov hluas nkauj kws hu nkauj los raug kev txomnyem ntsuav, hab cov povthawj los tsuas naj nub quaj dlhuj dlhev xwb. Tej roojvaag nroog qheb lug ca hab Xi-oos lwj sab ntsuav.5Yeluxalees cov yeebncuab vaammeej; puab muaj fwjchim, puab txhaj tswj tau nwg. Tug Tswv ua rua nwg raug kev txomnyem vim tej kev txhum kws nwg ua; nwg cov mivnyuas raug luas nteg hab coj moog taag lawm.


  6Yeluxalees lub koob meej kws nrov nchaa moo lug tsuas yog muaj yaav taag lug xwb; nwg cov thawj coj zoo le tej muaslwj kws tshaib plaab qaug quas zig lawm xwb; puab dlha qaug quas zig ua cov tuabneeg kws caum puab tuantej.


  7Lub nroog Yeluxalees kws raug puamtsuaj lawm nwgnuav nyob khua sab khuav, nwg tig rov lug xaav txug lub koob meej kws thaus u nyob nchaa moo lug. Thaus nwg poob moog rua yeebncuab teg lawm, tsi muaj leejtwg kaam paab nwg le; Cov tuabneeg kws tua yeej nwg luag nwg plig thaus kws nwg poob tsaam.


  8Yeluxalees lub koob meej tub pluj taag lawm; nwg labqaab hab raug luas thuam. Nwg quaj pus muag nti hab txaajmuag kawg le. Yeluxalees rov ua rua nwg vuabtsuab heev vim nwg txujkev txhum.


  9Luas pum ntsoov Yeluxalees txujkev ua phem ua qas. Tabsis nwg yeej tsi nyuaj sab txug nwg lub neej hlo le. Nwg poob tsaam txaus ntshai kawg le, yeej tsi muaj leejtwg nplig tau nwg lub sab. Nwg cov yeebncuab tub yeej lawm, nwg maam le quaj thov tug Tswv hlub.10Cov yeebncuab fuab taagnrho nwg tej nyaj huv tuabsi moog lawm. Nwg pum ntsoov puab tuaj rua huv lub Tuamtsev qhov chaw kws tug TSWV txwv tsi pub lwm tsaav tuabneeg moog rua huv le.11Nwg cov tuabneeg quaj ntsoog qeeg nrhav saib puas muaj dlaabtsi noj; puab muab puab tej nyaj moog yuav mov noj cawm puab txujsa. Lub nroog Yeluxalees tsaa suab hlo quaj has tas, "Tug TSWV, thov koj tsaa qhovmuag saib kuv, saib kuv txujkev txomnyem."


  12Lub nroog Yeluxalees quaj rua cov tuabneeg dlua kev has tas, "Mej ca le tsaa qhovmuag saib kuv maj! Yeej tsi muaj leejtwg raug txomnyem npaum le kuv raug, yog txujkev txomnyem kws tug Tswv tso lug rua kuv thaus lub sijhawm kws nwg chim.


  13"Tug Tswv tso suavtawg sau ntuj lug kub ti nkaus rua huv kuv lub nrog cev, Nwg cuab hlua maag kuv kutaw hab chua kuas kuv qaug rua huv aav. Ces nwg tso kuv tseg hab ca kuv nyaj mob.


  14"Nwg sau taagnrho kuv tej kev txhum lug ua ke hab muab paav ua ib qhoo; nwg muab tej kev txhum ntawd lug rig rua kuv cejdlaab, hab ua rua kuv tug zug ntaug nphaws vim nyaav heev. Tug TSWV muab kuv cob rua cov yeebncuab teg hab kuv tsi muaj zug tawmtsaam puab.15"Tug Tswv luag kuv cov tubrog kws sab tawv tshaaj plawg ntawd plig kawg le, nwg tso ib paab tubrog tuaj rhuav ua rua kuv cov tub hluas raug puamtsuaj taag; nwg tsuj kuv cov tuabneeg ib yaam le tsuam txiv maab.


  16"Tub yog vim le nuav kuv tej kua muag txhaj ndlwg si laim huv kuv ob lub qhovmuag lug, tsi muaj leejtwg nplig kuv sab; tsi muaj leejtwg txhawb kuv tug zug le. Yeebncuab ntaus yeej kuv, Kuv cov tuabneeg tsi tshuav ib yaam dlaabtsi le.17“Kuvcevtegncuv, tabsis tsi muaj leejtwg paab; Tug Tswv tau hu kuas yeebncuabtuaj txhua txuj hauv kev tuaj tawmtsaam kuv; Puab saib kuv zoo ib yaam le tej khoom kws tsi muaj nqes.


  18"Tabsis tug Tswv yeej ncaaj nceeg, vim kuv tsi noog nwg lug xwb. Cov tuabneeg kws nyob txhua qhov, mej ca le noog kuv has, mej ca le tsaa qhovmuag saib kuv tej mob saib. Kuv cov tub hluas hab ntxhais hluas tub raug luas nteg coj moog taag lawm.


  19"Kuv hu cov tuabneeg kws koom teg nrug kuv, tabsis puab tsi kaam paab kuv. Kuv cov povthawj hab cov thawjcoj moog nrhav zaub mov noj cawm puab txujsa, tabsis puab moog tuag taag rua ntawm tej kev huv nroog lawm.


  20"Tug Tswv, thov koj tsaa qhovmuag saib kuv tug mob, saib kuv tug ntsujplig kws txomnyem ntsuav lauj! Kuv lub sab puag taag rua txujkev quaj ntsuag vim kuv tej kev txhum. Muaj kev tua tuabneeg nyob txhua txujkev; huv tsev los muaj tuabneeg tuag pawg lug.


  21"Thov noog° kuv lub suab quaj; Vim tsi muaj leejtwg nplig kuv sab. Kuv cov yeebncuab zoo sab heev, vim koj tso kev puamtsuaj lug rua kuv. Thov cojd nub zoo kws koj tau coglug tseg lawm lug rua kuv; hab ua kuas kuv cov yeebncuab raug kev txomnyem yaam le kuv raug.


  22"Thov koj txav txim rua puab, vim puab tej kev ua phem ua qas; Thov rau txim rua puab ib yaam le koj rau txim rua kuv, vim kuv tej kev txhum. Kuv quaj rua kuv txujkev txomnyem hab mob kuv sab kawg nkaus le."


  


  Nkauj Quaj Ntsuag 2


  Tug Tswv Rau Txim rua Yeluxalees


  1Tug TSWV txujkev chim lug khwb nkaus lub Roob Xi-oos tsaus nti; Nwg muab Xi-oos lub koob meej kws nto moo lug rhuav puamtsuaj taag. Txawm yog nwg lub Tuamtsev los nub kws nwg chim nwg yeej muab tso povtseg.


  2Tug Tswv yuav rhuav txhua lub zog huv tebchaws Yudas kuas puamtsuaj taag tsi taabncuab leejtwg le; hab muab tej chaw faajxwm kws tiv thaiv lub tebchaws rhuav povtseg. Nwg ua rua lub tebchaws hab tej thawjcoj kuas raug kev txaajmuag.


  3Vim tug TSWV chim heev, nwg txhai ua rua cov Yixalayees tug zug ntaug; nwg tsi paab peb thaus cov yeebncuab tuaj tua peb. Nwg tuaj tawmtsaam peb ib yaam le suavtawg kub txhua yaam puamtsuaj taag lawm.


  4Nwg taw rawv nwg cov xub neevnti rua peb ib yaam le taw rua tej yeebncuab; Nwg muab txhua tug kws peb nyam hab tshua tua povtseg huv tuabsi. Nwg laub nwg txujkev chim ib yaam le nplaim tawg lug rua Xi-oos tug ntxhais lubtsevntaub.


  5Tug Tswv rhuav cov Yixalayees ib yaam le nwg rhuav tej yeebncuab ntaag; nwg muab Yeluxalees tej chaw faajxwm hab tej tsev rhuav puamtsuaj taag. Nwg coj txujkev txomnyem kws tsi txawj kawg lug rua cov Yudas.


  6Nwg muab lub Tuamtsev kws yog qhov chaw pehawm nwg tsoo tawg taag; tug Tswv ua kuas Xi-oos tsi xob ncu qaab txug nub dlawbhuv hab nub Xanpataus. Cov vaajntxwv hab cov povthawj puavleej raug nwg txujkev chim ib yaam nkaus.


  7Tug Tswv muab nwg lub thaaj tso tseg hab ua rua nwg lub Tuamtsev dlawbhuv ua suabpuam taag, nwg tso cai rua yeebncuab tuaj muab lub Tuamtsev tej ntsaa yeej tsoo tawg taag. Puab qw muaj yeej rua ntawm qhov chaw kws thaus peb pehawm Vaajtswv hab zoo sab.


  8Tug Tswv yeej txav txim sab ua kuas Xi-oos tug ntxhais tug ntsaa yeej raug puamtsuaj; Nwg tub muab hlua ntsuag tuab zoo taag lawm; nwg yeej tsi cheem nwg txhais teg kws rhuav lub nroog ntawd. Tej chaw tsomfaaj hab tej ntsaa yeej, nwgnuav tub qaug taag ua ib pawg lawm.


  9Tej roojvaag puag taag qaug rua huv aav, nwg muab tej nqaaj roojvaag tsoo tawg ua tej dlaim; cov vaajntxwv hab cov numtswv raug luas nteg coj moog lawm; txuj kevcai los tsi muaj leejtwg qha, hab tug Tswv tsi ua rua cov cev Vaajtswv lug ua ywgtoog pum le lawm.


  10Yeluxalees cov tuabneeg laug nyob quas tsawg huv aav tsi has lug le; puab tsuab moov aav rua sau puab taubhau hab muab ntaub tsaaj lug naav; cov ntxhais hluas nyo taubhau ti nkaus rua huv aav.


  11Kuv quaj heev txhaj ua rua kuv qhovmuag plooj taag; kuv tug plig ua mob ntsuav. Kuv tu sab heev ua rua kuv tug zug ntaug taag vim kuv tsaav tuabneeg txujkev puamtsuaj. Tej mivnyuas hab cov mivnyuas mog qaug tsi ncu qaab taag rua ntawm tej kev huv nroog.


  12Cov mivnyuas ntawd quaj rua puab nam has tas, "Tshaib plaab hab nqhes dlej kawg le." Puab qaug pawg lug rua ntawm tej kev ua rua puab tej nqaj to taag, puab sav yau zuj zug hab tuag rua ntawm puab nam lub xubndlag.


  13Yeluxalees kws kuv hlub, kuv yuav has le caag rua koj? Yuav ua le caag kuv txhaj rov nplig tau koj lub sab? Tsi tau muaj dlua ib tug twg kws txomnyem npaum nuav. Koj txujkev puamtsuaj nyaav npaum nkaus le dlej havtxwv tsi muaj leejtwg paab tau.


  14Koj cov cevlug tsi muaj dlaabtsi qha rua koj lawm, tabsis puab dlaag xwb, Puab tej lug qhuab qha yeej nthuav tsi tau koj txujkev txhum tawm. Puab ua rua koj xaav has tas, tsi taag koj hloov dlua sab tshab.


  15Cov tuabneeg dlua kev ntawm lub nroog nuav, saib tsi taug koj kag le. Puab cu taubhau hab luag lub nroog Yeluxalees kws puamtsuaj taag lawm has tas, "Ntawm nuav puas yog lub nroog kws zoo nkauj heev? Ntawm nuav puas yog txujkev zoo sab ntawm lub nplajteb nuav?"


  16Taagnrho koj cov yeebncuab puavleej saib tsi taug koj hab ua qhovmuag qauj leg ntxub koj kawg nkaus le. Puab zig ncauj hab ntxi muag rua koj has tas, "Peb ua rua nwg puamtsuaj lawm lauj! Nub nua yog nub kws peb tog ntsoov xaav pum heev ntaag!"


  17Thaus kawg tug Tswv tau ua lawv le nwg tau npaaj tseg lawm; nwg ua rua peb puamtsuaj taag tsi taabncuab leejtwg le, lawv le nwg tub ceebtoom rua peb ua ntej ntev lug lawm. Nwg ca Peb cov yeebncuab kovyeej peb, nwg ca puab zoo sab thaus peb qaug lawm.


  18Yeluxalees, ca koj tej ntsaa yeej quaj qw rua tug Tswv! Ca koj tej kua muag ndlwg tawm ib yaam le tej dlej taag nub, taag mo; ca le quai hab tu sab kuas koj tug zug ntaug.


  19Koj sawv taag los sawv dlua lug quaj thov tug Tswv ib mos kaaj ntug plawg; ca le qheb koj lub sab hab thov kuas nwg taabncuab koj tej mivnyuas, tej mivnyuas tuag tshaib pawg lug ntawm tej ntug kev.


  20Tug TSWV, thov koj tsaa qhovmuag saib cov tuabneeg kws koj ua rua puab raug kev txomnyem ntawd lauj! Cov quaspuj taabtom noj tej mivnyuas kws puab hlub heev! Cov povthawj hab cov cevlug raug luas tua tuag rua huv lub Tuamtsev.


  21Tej laug hab tej hluas los tuag pawg lug rua ntawm tej kev ib yaam nkaus; cov tub hluas hab ntxhais hluas raug yeebncuab muab ntaaj tua tuag taag. Nub kws koj chim, koj muab puab tua tuag pawg lug tsi taabncuab leejtwg le.


  22Koj caw kuv cov yeebncuab tuaj npaaj rooj noj rooj haus txaus ntshai heev nyob puagncig kuv. hab nub kws koj chim yeej tsi muaj leejtwg tsiv dlim le. Puab muab cov mivnyuas kws kuv tu hlub hab kuv hlub tua povtsegtaag.


  


  Nkauj Quaj Ntsuag 3


  Rau Txim, Leeg Txim hab Kev Ca Sab


  1Kuv yog ib tug kws paub has tas, qhov kws Vaajtswv rau txim ntawd nyaav npaum le caag.2Nwg ntab hab coj kuv moog ti nkaus rua huv qhov kws tub tshaaj plawg hab tsaus ntuj nti.3Nwg muab kuv ntaus taag los ntaus dlua tsi taabncuab kuv le.


  4Nwg ua rua kuv tej nqaj tej tawv ndluag rua rug hab tsoo kuv tej pobtxhaa luv.5Nwg muab kuv kaw rua huv txujkev txomnyem hab lwj sab.6Nwg yuam kuv nyob huv qhov chaw tsaus ntuj nti ib yaam le cov tuabneeg kws tub tuag tau ntev lug lawm.


  7Nwg muab saw hlau khi kuv; kuv yog tug tuabneeg raug txim. kws tsi muaj kev ca sab has tas yuav tsiv dlim le.8Kuv tsaa suab hlo quaj nrov nrov thov paab, tabsis Vaajtswv tsi noog kuv tej lug thov le.9Kuv moog kev qaug paaj qaug poog, nwg muab tej txag zeb lug ua ntsaa loog thaiv kuv txhua txuj hauv kev.


  10Tug Tswv tog kuv kev ib yaam le tug dlais; nwg dlha tuaj tum kuv ib yaam le tug tsuv ntxhuav.11Nwg coj kuv moog rua tom ntug kev, muab kuv dlua ndluag ua tej dlaim hab tso kuv povtseg.12Nwg ntaa nwg raab neev hab muab kuv cuab ua dlaim phaj rua nwg tua.


  13Nwg tua nwg cov xub tuaj raug kuv moog tub heev rua huv kuv lub nrog cev.14Tuabneeg luag kuv plig ib nub tsaus ntuj; puab muab kuv tso dlaaj tso luag ua si.15Tug Tswv muab txujkev txomnyem kws ab sab heev rua kuv noj hab haus nkaus xwb.


  16Nwg muab kuv lub ntsejmuag coj moog txhuam rua huv aav, hab muab kuv cov nav tsoo sau pobzeb luv taag.17Kuv txhaj tsi ncu txug kev noj qaab nyob zoo, kev thaajyeeb hab kev zoo sab le lawm.


  18Kuv txujsa nyob tsi ntev lawm, kuv txujkev ca sab rua tug Tswv tub pluj taag lawm.19Kuv xaav txug txujkev lwj sab, kuv tsi muaj vaaj tse nyob, mas yog tej tshuaj lom kws ab kawg nkaus le.20Kuv pheej xaav txug txujkev lwj sab, hab kuv nyuaj sab kawg nkaus.21Thaus kuv ncu txug tej nuav, ua rua kuv rov muaj kev ca sab.


  22Tug TSWV txujkev hlub kws ruaj khov hab nwg txujkev taabncuab yeej muaj tsi paub kawg,23txujkev hlub ntawm muaj txhua nub ib yaam le lub nub naj taagkig tawm tuaj.24Kuv tsuas muaj tug TSWV tuab leeg xwb, yog le ntawd, kuv txhaj ca sab rua nwg.


  25Tug TSWV yeej ua zoo rua txhua tug kws vaamkhom nwg.26Qhov kws zoo tshaaj, yog ua lub sab ntev tog moog txug nub kws nwg lug cawm peb,27hab qhov kws zoo tshaaj, yog peb xyum ua sab ntev thaus hluas lug.


  28Thaus peb raug kev txomnyem, peb yuavtsum ua sab ntev nyob ntsag tu.29Tsimnyog peb txhus caug nyo ti nkaus huv aav, yog ua le ntawd tseem yuav muaj kev ca sab.30Txawm yog raug ntaus hab raug thuam los peb yeej zoo sab txais huv tuabsi.


  31Tug TSWV yog tug muaj kev taabncuab, hab nwg yuav tsi tso peb tseg moog ibtxhis. 32Txawm yog nwg ua rua peb raug kev ntxhuv sab, los nwg yeej hlub peb lawv le nwg txuj kev hlub kws ruaj khov.33Tug Tswv yeej tsi muaj pluaj sab ca peb raug kev ntxhuv sab lossis kev tsimtxom.


  34Thaus peb raug luas caij tsuj huv tsev lojcuj los tug Tswv yeej paub;35Tug Tswv paub thaus peb tsi ua ncaaj nceeg le nwg has;36Thaus luas txav txim tsi ncaaj huv tsev tu plaub los tug Tswv yeej paub.


  37Tsuas yog tej kws hum tug Tswv sab xwb txhaj leuatau.38Kev zoo hab kev phem los ib yaam nkaus, puavleej yog tug Tswv kws muaj Fwjchim Luj kawg nkaus saamfwm txhaj le muaj.39Vim le caag peb pheej ywg thaus peb raug rau txim vim peb tej kev txhum?


  40Ca peb tshuaj saib peb lub neej hab tig rov lug cuag tug Tswv.41Ca peb qheb peb lub sab rua Vaajtswv tug kws nyob sau ntuj hab thov has tas,42"Tug Tswv, peb tau ua txhum hab ntxeev sab rua koj lawm, koj tsi tau zaam txim rua peb le.


  43"Koj caum peb hab tua peb povtseg, koj txujkev chim roog koj txujkev taabncuab lawm.44Tauv fuab kws yog koj txujkev npautawg tuab heev, peb tej lug thov txhaj tuaj tsi txug koj.45Koj ua rua peb raug tuabneeg nplajteb saib zoo ib yaam le tej khoom kws tsi muaj nqes.46"Peb cov yeebncuab txhua tug thuam peb hab saib tsi taug peb.47Peb tub raug kev txomnyem hab kev puamtsuaj lug lawm; peb ua neej nyob tuav xov xeeb hab ntshai kawg le.48Kuv kua muag ndlwg lawg, thaus kuv pum kuv tsaav tuabneeg raug kev puamtsuaj.


  49"Kuv cov kua muag yuav ndlwg lug tsi paub tu ib yaam le tug dlej ndlwg50moog txug thaus tug Tswv tsaa qhovmuag saib sau ntuj tuaj pum peb lawm.51Thaus kuv pum tej xwmtxheej lug raug cov quaspuj kws nyob huv lub nroog, mas kuv tu sab kawg.


  52"Cov tuabneeg kws ua yeebncuab rua kuv ca le laam ntxub kuv, hab cuab hlua maag kuv ib yaam le noog maag tsig.53Puab muab kuv pov caj rua huv ib lub qhov hab muab ib lub pobzeb npug lub ncauj qho.54Dlej vuv dlhau plawg sau kuv taubhau, hab kuv xaav has tas, "Kev tuag lug ze lawm lauj!"


  55"Tug Tswv, kuv nyob huv qaab qho, kuv quaj thov koj,56Hab thaus kuv thov kuas koj noog kuv tej lug thov, koj yeej nov.57Koj teb kuv tej lug thov hab has kuas kuv tsi xob ntshai.


  58"Tug Tswv, koj tub tuaj tso kuv dlim hab cawm tau kuv txujsa lawm.59Tug Tswv, koj tub pum tej kws luas ua tsi ncaaj rua kuv lawm, thov koj txav txim kuas ncaaj nceeg rua kuv rooj plaub.60Koj yeej paub has tas kuv cov yeebncuab ntxub kuv heev, hab tuavhuv tawmtsaam kuv le caag.


  61"Tug Tswv, koj yeej paub tej kws puab tuavhuv ua phem rua kuv; hab koj yeej nov tej lug kws puab thuam kuv.62Puab has txug kuv hab tuav tswvyim ua phem rua kuv ibnub tsaus ntuj.63Puab muab kuv tso dlaaj tso luag thaus sawv ntxuv moog txug thaus tsaus ntuj.


  64"Tug Tswv, thov koj rau txim rua puab lawv le tej kws puab tau ua taag lug lawm.65Thov koj foom phem rua puab hab tsi xob pub kuas puab muaj kev ca sab hlo le.66Thov koj caum hab lawv kuas puab tsiv tawm huv lub nplajteb nuav moog taag dlu lug."


  


  Nkauj Quaj Ntsuag 4


  Tom Qaab Kws Lub Nroog Yeluxalees Poob Lawm


  1Peb tej kub tsi ci lawm; tej pobzeb kws ua lub Tuamtsev pob poob pawg lug rua huv tej kev.


  2Xi-oos cov tub hluas muaj nqes rua peb ib yaam le tej kub, tabsis nwgnuav puab muaj nqes ib yaam le tej laujkaub aav lawm xwb.


  3Txawm yog tug maum maa los yeej pub mig rua nwg tej mivnyuas noj; Tabsis kuv tsaav tuabneeg ua nruj ua tsiv rua puab tej mivnyuas ib yaam le tej noog ntxhuav.


  4Puab ca puab tej mivnyuas tuag tshaib tuag nqhes taag. Tej mivnyuas moog thov zaub movnoj, tabsis tsi muaj leejtwg muab ib yaam dlaabtsi rua puab le.5Cov tuabneeg kws ibtxwm tau noj tej zaub mov zoo, puavleej tuag tshaib taag rua ntawm tej kev; cov tuabneeg kws ibtxwm npluanuj yuav moog fawb zaub mov ntawm tej chaw pov lamsim noj.


  6Kuv tsaav tuabneeg raug txim nyaav tshaaj cov tuabneeg huv lub nroog Xaudoos, tuab plag ntshis xwb puab tub raug kev puamtsuaj taag rua Vaajtswv txhais teg.


  7Peb cov numtswv huv tshaaj tej dlaus hab dlawb dlua kua mig, puab nyob cus plawg hab muaj zug khov kho, tsi muaj mob le.


  8Nwgnuav puab pw pawg lug huv tej kev tsi muaj tuabneeg paub, puab tej ntsejmuag dlub ncab vim tub tuag lawm; puab tej tawv qhuav ib yaam le tawv ntoo qhwv nkaus puab tej txhaa.9Cov tuabneeg kws tuag rua huv tshaav rog, zoo tshaaj cov kws yoo tshaib yoo nqhes tuag, vim tsi muaj mov cawm puab txujsa.


  10Txuj kev puamtsuaj kws lug raug kuv tsaav tuabneeg mas txaus ntshai kawg; cov quaspuj kws hlub puab tej mivnyuas los ca le muab tej mivnyuas tuanoj.


  11Tug Tswv tso nwg txujkev chim luj kawg nkaus tawm tuaj; nwg tis suavtawg rua Xi-oos kub nyab taag rua huv aav.


  12Cov vaajntxwv kws nyob huv nplajteb nuav lossis cov tuabneeg kws nyob thoob qaabntuj, yeej tsi ntseeg has tas yeebncuab hab tubrog muaj cuabkaav nkaag tau Yeluxalees tej roojvaag le.13Tabsis muaj tuabneeg nkaag tau lug, vim nwg cov cev Vaajtswv lug ua txhum; hab nwg cov povthawj lub txim txhaj ua rua cov tuabneeg ncaaj nceeg tuag taag lawm.


  14Yeluxalees cov thawjcoj ncig moog ncig lug txhua txujkev le cov tuabneeg dlig muag; puab ibce lu ntshaav thoob plawg tsi muaj leejtwg kaam kov puab.


  15Tej tuabneeg qw rua puab has tas, "Mej cov tuabneeg kws tsi huv! Ca le tsiv moog! Tsi xob tuav kuv!" Yog le ntawd, puab txhaj tsiv ib lub tebchaws moog rua ib lub tebchaws; tsi muaj leejtwg kaam tog txais puab hlo le.


  16Tug Tswv yeej tsi mob sab txug puab; nwg txhaj muab puab ntab moog nyob ua saab ua sua. Nwg yeej tsi xaam txug peb cov povthawj hab cov thawjcoj le lawm.


  17Peb lub qhovmuag saib ntsoov moog txug thaus kws tsi muaj txujkev paab le lawm; peb pheej tog kev paab ntawm ib tsaav tuabneeg kws tsi muaj ib yaam dlaabtsi paab peb.


  18Yeebncuab yeej saib ntsoov peb, peb tsi muaj cuabkaav tawm moog rua tom tej kev le. Peb lub sijhawm tub dlhau; nub kawg tub lug txug lawm.


  19Cov tuabneeg kws caum nteg peb tseem dlha ceev tshaaj tej dlaav kws yaa sau nruab ntug. Puab caum nteg peb sau tej ncov roob; Thaus peb tsi ceevfaaj, puab nteg tau peb huv taj suabpuam,


  20Puab nteg tau peb lub hauvpaug txujsa, yog tug vaajntxwv kws tug Tswv xaiv; yog tug kws peb ca sab has tas yuav tiv thaiv tau peb ntawm txhua paab yeebncuab.


  21Cov Edoos hab cov Uxes; mej ca le luag zoo sab. Kev puamtsuaj yeej yuaV lug raug mej ib yaam nkaus hab; mej yuav qaug zaaj qaug zig labqaab ploog txaajmuag kawg le.


  22Xi-oos tub raug rau txim pauj nwg lub txim txhum lawm. Tug Tswv yuav tsi ca peb raug luas nteg coj moog ib zag ntxiv lawm. Tabsis Edoos, tug Tswv yuav rau txim rua koj; Nwg yuav nthuav tej kev txhum kws koj ua ntawd tawm huv tuabsi.


  


  Nkauj Quaj Ntsuag 5


  Thov Vaajtswv Taabncuab


  1Tug Tswv, thov koj ncu txug tej xwm kws tau lug raug peb ntawd. Thov koj tsaa qhovmuag saib peb hab peb tej kev txaajmuag.


  2Peb tej laj tej teb poob rua lwm tsaav tuabneeg teg lawm; cov tuabneeg txawv tebchaws tuaj nyob huv peb tej vaaj tse taag lawm.


  3Cov kws yog peb txiv raug yeebncuab muab tua tuag taag huv tuabsi, hab nwgnuav tshuav cov kws yog peb nam ua puj ntsuag nyob lawm xwb.


  4Peb yuav tau them nyaj rua tej dlej kws peb haus; Peb yuav tau muab nyaj yuav ntoo lug rua peb ua tawg rauv.


  5Luas lawv hab nplawm peb ib yaam le nplawm tej neeg luav lossis tej ntxhuav; Peb saab kawg nkaus, tabsis luas tsi pub peb su le.


  6Peb moog thov nraag tebchaws Iziv hab peg tebchaws Axilias, peb txhaj muaj zaub mov txaus noj yug peb txujsa.


  7Peb cov yawmkoob yeej ua txhum tag, tabsis puab tub tuag taag lawm; peb raug kev txomnyem vim peb tau ris puab tej kev txhum.


  8Peb raug cov tuabneeg kws tub tsimtxaj tsi npaum le cov qhev tuaj tswjfwm peb, hab tsi muaj leejtwg paab kuas peb dlim ntawm puab txhais teg.


  9Cov tuabneeg tua tuabneeg nyob thoob plawg tom tej ntug nroog; thaus peb moog nrhav zaub mov noj, peb pheej moo tuav sav rawv moog xwb.


  10Kev tshaib plaab ua rua peb ua npaws ibce kub lug ib yaam le lub qhovtxus.


  11Peb cov quaspuj puavleej raug luas mos sau Roob Xi-oos; peb cov ntxhais los raug luas yuam huv cov Yudas tej zog.


  12Peb cov thawjcoj raug luas nteg coj moog dlai cejdlaab tuag taag; tsi muaj leejtwg fwm peb cov tuabneeg laug hlo le lawm.


  13Peb cov tub hluas raug luas yuam moog zum nplej ib yaam le tej qhev; cov mivnyuas tub raug luas yuam moog kwv ntoo nyaav heev ndlog puj poog.


  14Tsi muaj cov laug tuaj nyob ntawm tej roojvaag nroog, hab tsi muaj cov hluas tuaj ntaus suab nkauj le lawm.


  15Txujkev zoo sab tsiv tawm ntawm peb lub neej moog lawm; txujkev quaj ntsuag lug hloov peb tej kev seev cev zoo sab chaw.


  16Txhua yaam kws peb khaav yeej tsi muaj dlaab tsi le lawm; peb ua txhum, nwgnuav peb txhaj raug kev puamtsuaj.


  17Vim le ntawd peb lub sab txhaj mob lwj ntsuav hab peb pum kev tsi tseeb vim peb tej kua muag lug taag.


  18Lub Roob Xi-oos nyob khua sab khuav ua suabpuam taag, hab maa lug khawb lug ntaug ua rua puamtsuaj taag.


  19Tabsis tug Tswv, koj yog tug Vaajntxwv kws nyob moog ibtxhis hab yuav tswj teb kaav chaw moog txug thaus lub sijhawm kawg.


  20Vim le caag koj txhaj tso peb tseg ntev ua luaj le? Koj puas tseem ncu txug peb ntxiv lawm hab?


  21Tug Tswv, thov coj peb rov qaab lugcuagkoj! Thov coj peb rov qaab! Thov rov qaab txhim khu kuas peb muaj koob meej le thaus u.


  22Lossis koj yeej muab peb tso tseg moog ibtxhis le lawm? Puas yog koj txujkev chim yeej tsi muaj nub kawg le?

  Exekees 1


  EXEKEES THAWJ ZAAJ YWGTOOG


  (1.1-7.27)


  Vaajtswv Lub Zwmtxwv


  1Lub plaub hlis ntuj nub xab tsib xyoo peb caug, kuv yog Npuxis tug tub Exekees kws ua povthawj, kuv tau nrug cov Yudas kws raug nteg coj moog nyob ntawm tug Dlej Khenpales huv lub nroog Npanpiloos. Ntuj txawm qheb ces kuv ua ywgtoog pum Vaajtswv lug qha rua kuv.2(Yog xyoo tsib kws Vaajntxwv Yehauyakhees raug luas nteg coj moog.)3Thaus kuv nyob huv lub nroog Npanpiloos kws nyob ntawm tug ntug Dlej Khenpales, kuv nov tug Tswv lug has rua kuv hab nwg lub fwjchim lug kaav hlo kuv.4Kuv tsaa muag saib rua sau, kuv pum muaj naagxub naagcua lug saab qaumteb lug. Muaj tsaglig xub cig laim quas lag huv ib tauv fuab kws luj luj tuaj, hab lub ntuj kws nyob puagncig tauv fuab ntawd los ci ntsaa ab. Nyob rua huv cov tsaglig xub ntawd, muaj ib yaam ci zoo le tooj dlaag.5Nyob rua huv cov naag xub naag cua ntawd, kuv pum plaub tug qhelunpees zoo ib yaam le tuabneeg.6Tabsis ib tug qhelunpees twg muaj plaub lub ntsejmuag hab plaub phob tis.7Puab tej teg taw yag quas leeg hab muaj rau zoo ib yaam le rau nyuj, puab ci ib yaam le tej tooj dlaag kws luas muab txhuam tau lawm.8Dlua le ntawd, ib tug qhelunpees twg muaj plaub txhais teg zoo le teg tuabneeg, ib txhais teg nyob rua huv qaab ib phob tis. Hab cov qhelunpees ntawd cov ntsejmuag hab cov koojtis zoo le nuav:  9Txhua tug qhelunpees nthuav tis tuaj sis twb ua ib lub vaajvoog plaub ceg kaum. Thaus puab moog kev, puab moog ua ib paab tsi tig le.10Cov qhelunpees ntawd txhua tug puavleej muaj plaub lub ntsejmuag kws zoo tsi sis thooj. Lub ntsejmuag kws zoo le tuabneeg nyob tom hauv ntej, lub ntsejmuag kws zoo le tsuv ntxhuav nyob saab xis, lub ntsejmuag kws zoo le tug txiv nyuj nyob saab txhumphem hab lub ntsejmuag kws zoo le tug dlaav nyob tom qaab.11Ib tug qhelunpees twg nthuav ob phob tis tsaa rua sau, tug tom qaab nthuav tis moog twb tug tom ntej phob tis. Hab muaj dlua ob phob tis dlauv npug lub cev.12Txhua tug qhelunpees twg muaj plaub lub ntsejmuag rua plaub saab. Cov qhelunpees ntawd yuav moog rua saab twg los yeej moog tau lawv le puab xaav tsi taag yuav tig cev le.13Nyob huv cov qhelunpees muaj dlua ib yaam zoo le teg tsau kws cig laam lug moog moog lug lug. Cov nplaim tawg ntawd yaa tej ntshuas lab pis vog ib yaam le tsaglig xub tawm tuaj.14Cov qhelunpees ntawd txaav moog moog lug lug ceev cuag tsaglig xub laim.15Thaus kuv tseem saib ntsoov plaub tug qhelunpees ntawd, kuv pum ib tug qhelunpees twg muaj ib lub lug nyob ntawm ib saab, cov lug ntawd puavleej chwv aav.16Plaub lub lug ntawd zoo ib yaam nkaus, cov lug ntawd ci ib yaam le tej qai zeb muaj nqes; hab ib lub lug twg tseem muaj dlua ib lub lug kws nyob rua ntawm ceg kaum saab xis.  17Cov lug ntawd txhaj ndlog tau moog rua txhua phaab.18Muaj qhovmuag nyob thoob plawg cov lug ntawd tej npoo.19Thaus twg cov qhelunpees ntawd moog kev, ces cov lug ntawd txawm ndlog moog hab, yog cov qhelunpees ntawd yaa moog sab, cov lug ntawd nqaa sab hab.20Cov qhelunpees ntawd xaav moog qhov twg los puab yeej moog tau, hab cov lug ndlog lawv le cov qhelunpees ntawd, rua qhov cov qhelunpees yog cov kws tswj cov lug ntawd.21Thaus twg cov qhelunpees ntawd moog kev, nreg lossis yaa sab rua sau nruab ntug, cov lug yeej moog lawv nraim le cov qhelunpees ntawd.22Nyob ntawm cov qhelunpees taubhau rua sau, muaj ib yaam nthuav zoo le lub tsev kheej kws muab cov qai zeb muaj nqes ci ci ua.23Cov qhelunpees ntawd sawv huv qaab qhov kws zoo le lub tsev kheej ntawd, puab nthuav tis ib tug twb ib tug, hab muab ob phob tis nthuav npug lub cev.24Thaus cov qhelunpees ntawd yaa, kuv nov puab ntxuaj tis nrov ib yaam le dlej havtxwv ndlaas hab ib yaam le paab tubrog coob coob moog kev, hab yaam le Vaajtswv tug kws muaj Fwjchim Luj kawg nkaus lub suab. Thaus puab tsaws, puab qhaws nkaus puab tej tis,25tabsis tseem muaj ib lub suab nrov sau qhov kws zoo le lub tsev kheej kws nyob sau cov qhelunpees ntawd taubhau tuaj.26Nyob sau qhov kws zoo le lub tsev ntawd, muaj ib qhov zoo le lub zwmtxwv kws yog muab cov qai zeb Xafiles ua hab tug kws nyob sau lub zwmtxwv ntawd muaj tug yaam ntxwv zoo le tuabneeg.27Tug yaam ntxwv ntawd ci ib yaam le tej tooj dlaag kws muab hlawv rua huv qhovcub. Muaj nplaim tawg cig laam lug puag ncig tug yaam ntxwv ntawd,28hab nyob huv cov nplaim tawg ntawd, muaj ib yaam zoo le tug dluab zaaj. Qhov ntawd yog tug Tswv tug tshwjchim kws ci ntsaa ab nyob ntawm nwg xubndlag.


  


  Exekees 2


  Vaajtswv Hu Exekees Moog Ua Ib tug Cevlug


  Thaus kuv pum dlheev le ntawd, kuv nyo ntshis ti nkaus rua huv aav, ces kuv txawm nov ib lub suab1has tas "Tub noobneej, koj ca le sawv! Kuv muaj lug yuav has rua koj."2Thaus lub suab ntawd has taagnrho, Vaajtswv tug ntsujplig txawm lug kaav hlo kuv, ua rua kuv sawv tseeg nreg nreeg hab kuv nov ib lub suab has ntxiv tas,3"Tub noobneej, kuv yuav khaiv koj moog cuag cov Yixalayees. Puab tau ntxeev sab tawmtsaam kuv hab puab tseem ntxeev sab qeeg ib yaam le puab cov yawmkoob tau ua lug lawm.4Puab tawvncauj hab tsi fwm kuv, yog le ntawd kuv txhaj khaiv koj moog qha rua puab has tas, tug Tswv kws kaav ib puas tsaav yaam yog tug has tej lug nuav rua puab.5Txawm yog cov tuabneeg ntxeev sab ntawd yuav nyam noog koj has hab tsi noog los xij, puab yuav paub has tas muaj ib tug cev Vaajtswv lug nrug puab nyob lawm.6"Tabsis tub noobneej, koj yuavtsum tsi xob ntshai puab lossis tej lug kws puab has. Puab yuav tsi txaus sab hab yuav saib tsi taug koj, yuav zoo le koj moog nyob huv cov raubris teb. Txawm le ntawd los koj tsi xob ntshai cov tuabneeg ntxeev sab ntawd lossis tej lug kws puab has rua koj.7Koj yuavtsum qha rua puab lawv le kuv kuas koj qha, txawm yog puab yuav nyam noog koj has hab tsi noog los xij. Ncu ntsoov has tas puab yeej yog tuabneeg ntxeev sab hab phem kawg le.8"Tub noobneej, koj ca le noog tej lug kws kuv has rua koj. Koj tsi xob ntxeev sab ib yaam le puab cov ntawd. Koj ca le rua qhovncauj hab noj yaam kws kuv yuav muab rua koj noj."9Kuv txawm pum dlheev ib txhais teg tuav rawv ib thooj ntawv cev tuaj rua kuv.10Txhais teg ntawd nthuav kag thooj ntawv rua kuv saib, kuv pum muaj npe ntawv sau rua huv thooj ntawv ntawd thoob plawg ob saab tuabsi, muaj tej suab quaj tu sab kawg nkaus, tej suab quaj ntsuag hab suab ntsaaj sau rua huv thooj ntawv ntawd.


  


  Exekees 3


  1Vaajtswv has tas, "Tub noobneej, koj ca le noj thooj ntawv nuav; hab moog has rua cov Yixalayees."2Kuv txhaj le rua qhovncauj hab nwg muab thooj ntawv rua kuv noj.3Nwg has tas, "Tub noobneej, ca le noj thooj ntawv kws kuv muab rua koj; noj kuas puv koj lub plaab." Thaus kuv noj thooj ntawv ntawd, mas qaab zib npaum le zib ntaab ntaag.4Vaajtswv has tas, "Tub noobneej, koj ca le moog cuag cov Yixalayees hab has rua puab lawv le kuv qha rua koj lawm.5Kuv tsi khaiv koj moog rua lwm tsaav tuabneeg kws koj tsi paub luas tej lug, tabsis yog khaiv koj moog rua tsaav tuabneeg Yixalayees xwb.6Yog has tas kuv khaiv koj moog rua tej tsaav tuabneeg kws has tej lug kws koj tsi yoojyim totaub, mas puab tseem yuav noog koj has dlua.7Tabsis cov Yixalayees yuav tsi muaj ib tug noog koj has, txawm yog kuv has los puab tub tsi noog. Puab cov ntawd yeej yog noob tawv ncauj hab tsi noog lug.8Nwgnuav kuv yuav ua kuas koj muaj lub sab tawv ib yaam le puab, koj txhaj le muaj cuabkaav tiv taug puab.9Kuv yuav ua kuas koj tawv ib yaam le lub qai zeb muaj nqes kws tawv dlua tej pobzeb hauvsim; koj tsi xob ntshai cov tuabneeg ntxeev sab ntawd hlo le."10Vaajtswv has ntxiv tas, "Tub noobneej, ca le ua tuab zoo noog tej lug kws kuv has rua koj hab khaws txhua yaam rua nruab sab.11Koj ca le moog cuag koj cov tuabneeg kws raug luas nteg coj moog rua lwm tebchaws lawm, hab has rua puab tas, tug Tswv kws kaav ib puas tsaav yaam has le nuav. Txawm yog puab yuav noog koj has hab tsi noog los xij."12Ces Vaajtswv tug Ntsujplig txawm lug muab kuv nqaa hlo hab kuv nov ib lub suab has tom qaab tuaj has tas, "Ca le qhuas tug Tswv kws muaj tshwjchim ci ntsaa ab kws nyob sau ntuj."13Kuv nov cov qhelunpees cov tis sis txhuam hab cov lug lub suab sau nruab ntug nrov cuag aav qeeg thoob nplajteb.14Tug TSWV tug ntsujplig lug kaav hlo kuv hab coj kuv moog, kuv dlhuav hab npautawg kawg le.15Yog le ntawd kuv txhaj moog rua huv Tiles Anpis kws nyob ntawm ntug Dlej Khenpales, qhov chaw kws cov Yixalayees raug nteg moog nyob, hab kuv nyob qhov ntawd tau xyaa nub, kuv xaav tsi thoob rua tej kws kuv pum hab kuv nov ntawd le.


  Tug Tswv Tsaa Exekees Ua Ib Tug Faajxwm


  (33.1-9)


  16Tom qaab xyaa nub ntawd, tug Tswv rov has rua kuv.17Nwg has tas, "Tub noobneej, kuv muab koj tsaa ua ib tug faajxwm saib cov Yixalayees. Koj yuav coj kuv tej lug ceebtoom moog qha rua puab.18Yog kuv has tas ib tug tuabneeg txhum yuav tuag, tabsis koj tsi qha kuas nwg hloov sab, kuas nwg tsi xob raug kev pluj tuag, nwg yuav tuag vim nwg tej kev txhum, mas kuv yuav muab nwg lub txim rua koj ris.19Yog has tas koj tub xub qha rua tug tuabneeg txhum ntawd lawm, tabsis nwg tsi kaam tso nwg tej kev txhum tseg, mas tug ntawd yuav tuag vim nwg tej kev txhum, tabsis koj yuav dlim.


  20"Yog ib tug tuabneeg ncaaj nceeg tso kev ncaaj nceeg tseg moog ua txhum, yog kuv muab kev sim sab lug cuab nwg kev, yog koj tsi moog qha nwg, mas nwg yuav tuag vim nwg tej kev txhum, kuv yuav tsi suav tej kws nwg tau ua zoo taag lug lawm, hab kuv yuav muab nwg lub txim rua koj ris.21Yog koj ntuag ib tug tuabneeg ncaaj nceeg kuas tsi xob ua txhum, yog nwg noog koj lug hab tsi ua txhum, nwg yuav tsi raug kev pluj kev tuag, ces kuv yuav tseg koj txujsa."


  Exekees Yuav Has tsi Tau Lug


  22Tug Tswv lub fwjchim lug kaav hlo kuv hab tug Tswv has rua kuv tas, "Koj ca le sawv moog rua tom lub haav. Kuv muaj lug yuav has rua koj tod!"


  23Yog le ntawd, kuv txhaj moog rua tom lub haav, kuv pum tug TSWV tug tshwjchim ci ntsaa ab ib yaam le kuv tau pum ntawm ntug Dlej Khenpales, kuv txawm qhau cev hlo ua ntsejmuag ti nkaus rua huv aav,24Tabsis Vaajtswv tug Ntsujplig lug kaav hlo kuv hab tsaa kuv sawv. Tug TSWV has rua kuv tas, "Koj ca le rov moog tsev, kaw qhovrooj hab nyob tuabywv.25Tub noobneej, koj yuav raug luas muab hlua khi hab koj yuav tsiv tsi dlhau ntawm puab moog le.26Kuv yuav ua kuas koj tug nplaig txhaav hab has tsi tau lug rua cov tuabneeg ntxeev sab ntawd.27Thaus kuv has lug rua koj hab pub koj rov has tau lug, ces koj yuav has rua puab tas, tug Tswv kws kaav ib puas tsaav yaam has le nuav. Puab cov ntawd muaj ibtxha yuav noog koj has hab muaj ibtxha yuav tsi noog, rua qhov puab yog noob ntxeev sab."


  


  Exekees 4


  Exekees Teg Num Saab nrau Yeluxalees


  1Vaajtswv has tas, "Tub noobneej, koj moog nqaa ib dlaim thwvcib lug tso rua ntawm koj xubndlag hab muab suam ua lub nroog Yeluxalees.2Koj ua kuas muaj ntsaa yeej puagncig lub nroog, muaj chaw faajxwm, muab aav meem ua tug ntswg tiv rog, hab tso tej cuabyeej rhuav lub nroog puagncig lub nroog.3Koj muab ib dlaim hlau lug tsaa ua ib tug ntsaa yeej quas koj hab lub nroog, pev txug lub nroog taabtom raug luas tuaj tua hab koj yog tug kws tuaj vij lub nroog ntawd ntaag. Qhov nuav yuav ua ib qho cim tseemceeb rua tsaav tuabneeg Yixalayees.


  4-5"Koj pw tig rua saab txhumphem. Kuv yuav muab tsaav tuabneeg Yixalayees tej kev txhum tso rua sau koj, koj yuav pw txomnyem peb puas cuaj caum nub vim puab tej kev txhum. Ib xyoos twg kuv rau txim rua koj ib nub txhaj yuav taag puab tej kev txhum.6Thaus koj ua le ntawd taag lawm, koj tsua pw tig rua saab xis tiv kev txomnyem plaub caug nub vim cov Yudas tej kev txhum. Ib xyoos twg kuv rau txim rua koj ib nub.


  7"Koj tig xubndlag rua lub nroog Yeluxalees; nqug nrig rua lub nroog hab cev kuv tej lug tawmtsaam lub nroog ntawd.8Kuv yuav muab koj khi rua ntawd, kuas koj tig tsi tau cev moog txug thaus luas tuaj vij tau lub nroog tsaiv!


  9"Koj ca le muab moov pas, moov nplej, moov taum laag, moov taum mog, moov cej hab moov qeb sis xyaw zuaj puab ua ncuav. Npaaj tej ntawd rua koj noj lub sijhawm peb puas cuaj caum nub kws koj pw tig rua saab txhumphem ntawd.10Ib nub twg tsuas pub koj noj yim laag ncuav xwb, tsi pub noj tshaaj ntawd le.11Ib nub twg tsuas pub koj haus ob khob dlej xwb, tsi pub haus tshaaj ntawd le.12Koj muab tuabneeg tej quav qhuav ua tawg rauv, ci ncuav sau cov ncaig quav tuabneeg ntawd, hab coj moog noj taabmeeg rua txhua tug pum."


  13Tug Tswv has tas, "Cov Yixalayees yuav tau noj tej zaub mov tsi huv kws txwv tsi pub noj thaus kws kuv ntab puab moog nyob rua lwm tebchaws lawm."14Kuv teb has tas, "Tug Tswv kws kaav ib puas tsaav yaam, kuv ua tsi tau le ko! Kuv yeej tsi tau ua ib yaam tsi huv rua kuv lub cev le. Txij thaus kws kuv tseem yog mivnyuas yau lug, kuv yeej tsi tau noj tej nqaj tsaj kws nwg tuag nwg lossis tej kws tsaj qus tum tuag le. Kuv yeej tsi tau noj ib yaam zaub mov kws tsi huv le."15Yog le ntawd Vaajtswv txhaj has tas, "Zoo lawm lauj! Kuv yuav ca koj muab quav nyuj hloov quav tuabneeg hab koj yuav ci ncuav sau cov ncaig quav nyuj ntawd."


  16Vaajtswv has ntxiv tas, "Tub noobneej, kuv yuav txav tsi pub kuas lub nroog Yeluxalees muaj noj muaj haus, cov tuabneeg kws nyob huv yuav nyuaj sab heev, ces puab yuav muab teev luj zaub mov rua puab noj hab luj dlej rua puab haus lawm xwb.17Zaub mov hab dlej haus los kuj taag, mas puab yuav taag kev ca sab hab puab yuav raug kev puamtsuaj vim puab tej kev txhum."


  


  Exekees 5


  Exekees Txav Nwg Cov Plaubhau


  1Tug Tswv has tas, "Tub noobneej, ca le muab ib raab ntaaj kws ntse heev lug chais koj cov fwjtxwv hab cov plaubhau kuas dlu lug. Muab teev lug kiv cov plaubhau ntawd hab muab faib ua peb feem.2Thaus luas vij lub nroog dlhau lawm, koj muab ib feem coj moog hlawv rua huv nroog, muaj dlua ib feem koj muab koj raab ntaaj tsuav ncig lub nroog, hab muab dlua ib feem tso rua cua tshuab yaa moog, kuv yuav rhu kuv raab ntaaj caum.3Koj muab ob peb txuj plaubhau ntsaws rua huv koj lub nqaws tsho ca.4Hab koj rov rhu ob peb txuj coj moog hlawv rua huv qhovcub dlua hab ca kuas kub nyab taag. Txij ntawd moog suavtawg yuav kis moog kub tsaav tuabneeg Yixalayees kuas taag."


  5Tug Tswv kws kaav ib puas tsaav yaam has tas, "Koj saib maj! Kuv muab lub nroog Yeluxalees tso rua huv plawv nplajteb kws muaj ntau lub tebchaws nyob puagncig nwg.6Tabsis vim Yeluxalees tawmtsaam kuv tej lug saamfwm, kuv txhaj paub has tas nwg ua phem tshaaj lwm tsaav tuabneeg hab tawv ncauj tshaaj cov tebchaws kws nyob puagncig nwg. Yeluxalees tso kuv tej lug saamfwm tseg hab tsi coj lawv le kuv tej Kevcai.7Yeluxalees, kuv yog tug Tswv kws kaav ib puas tsaav yaam, koj noog kuv has: vim koj tsi coj lawv le kuv tej Kevcai hab tsi ceev kuv tej lug saamfwm, koj txhaj tsim kev kub ntxhuv ntau dlua cov tebchaws kws nyob puagncig koj. Koj tseem xyum ua lawv le lwm tsaav tuabneeg ua hab.8Kuv yog tug Tswv kws kaav ib puas tsaav yaam, kuv qha rua koj has tas kuv yog koj tug yeebncuab ntaag. Kuv yuav rau txim rua koj taabmeeg txhua tsaav tuabneeg.9Vim tej kev phem kev qas kws koj ua, kuv yuav rau txim rua lub nroog Yeluxalees kws yaav taag lug kuv tsi tau rau dlua, hab yaav tom ntej los yuav tsi rau ib zag le lawm.10Vim le ntawd cov tuabneeg kws nyob huv lub nroog Yeluxalees, namtxiv yuav noj mivnyuas hab mivnyuas yuav noj namtxiv. Kuv yuav rau txim rua mej cov kws tseem ua neej nyob kuas tsiv moog nyob ua saab ua sua rua txhua qhov.


  11"Kuv yog Vaajtswv tug kws muaj sa nyob, kuv has rua mej tas, vim mej tau ua kev phem kev qas hab pe mlom ua rua kuv lub Tuamtsev tsi dlawbhuv lawm, kuv yuav muab mej tso tseg tsi taabncuab mej hlo le.12Mej cov tuabneeg ib feem peb yuav tuag rua kev mob kev nkeeg hab kev tshaib kev nqhes rua huv nroog; ib feem peb yuav tuag rua nav ntaaj nav rag rua saab nrau ntug nroog; hab ib feem peb kuv yuav muab tso rua cua ntsawj yaa moog hab kuv yuav rhu ntaaj caum.


  13"Mej yuav raug kuv txujkev chim hab kev npautawg moog txug thaus kuv lub sab nqeg. Thaus mej pum tej nuav lawm, mej yuav paub has tas, kuv yog tug Tswv kws has tej nuav. Kuv khib vim tej kws mej ua tsi ncaaj.14Lwm tsaav tuabneeg kws nyob puagncig mej, txhua tug kws dlua kev yuav luag mej plig, txob thuam mej hab yuav tshuv kev moog.


  15"Thaus kuv chim, kuv npautawg hab rau txim rua mej, txhua tsaav tuabneeg kws nyob puagncig mej yuav ntshai heev. Puab yuav saib tsi taug mej hab muab mej tso dlaaj tso luag.16Kuv yuav txav tsi pub kuas mej muaj kev noj kev haus, ca mej tuag tshaib tuag nqhes. Mej yuav nyaj tshaib yoo nqhes hab tiv kev mob ib yaam le xibxub vug chob mej.17Kuv yuav tso kev tshaib kev nqhes hab tej tsaj qus lug noj mej tej mivnyuas, kuv yuav tso kaab mob kev nkeeg, kev siv kev npug hab kev tsuv kev rog lug raug mej. Kuv yog tug Tswv kws has le ntawd."


  


  Exekees 6


  Tug Tswv Rau Txim rua Cov Tuabneeg Pe Mlom


  1Tug TSWV has rua kuv tas:2"Tub noobneej, koj tsaa qhovmuag saib cov Yixalayees tej roob hab qha kuv tej lug rua puab.3Koj has kuas cov Yixalayees tej roob noog tug Tswv kws kaav ib puas tsaav yaam tej lug, hab has rua tej roob, tej pov roob, tej kwj haa hab tej haav le nuav, kuv yuav rhu ntaaj tsuav cov tuabneeg tej chaw pe mlom kuas puamtsuaj taag.4Tej thaaj fij khoom hab tej thaaj hlawv tshuaj tsw qaab yuav raug rhuav kuas tawg taag. Txhua tug tuabneeg yuav raug tua tuag taag rua ntawm puab tej mlom.5Kuv yuav muab Yixalayees cov tuabneeg tuag tso rua ntawm puab tej mlom hauv ntej; kuv yuav muab puab tej pobtxhaa tso pawg lug puagncig puab tej thaaj.6Cov Yixalayees tej nroog yuav raug rhuav puamtsuaj taag, puab tej thaaj hab puab tej mlom yuav raug tsoo kuas tawg ntsoog ntxawg, puab tej thaaj hlawv tshuaj tsw qaab los yuav tawg taag, hab tej num kws puab ua yuav pluj moog.7Yuav muaj tuabneeg tuag pawg lug txhua qhov, ces mej cov kws seem yuav paub has tas, kuv yog tug Tswv.


  8"Kuv yuav ca ibtxha tsiv dlim tsi raug tua hab yuav coj puab moog nrug lwm tsaav tuabneeg nyob,9puab yuav moog ua tuabneeg poob tebchaws. Thaus ntawd puab yuav ncu txug kuv, hab paub has tas kuv yog tug kws rau txim rua puab hab ua rua puab poob ntsejmuag vim puab tsi muab sab npuab kuv, puab tso kuv tseg hab moog pe mlom. Ces puab yuav rov ntxub puab, vim tej kev phem kev qas kws puab tau ua taag lug lawm.10Puab yuav paub has tas kuv yog tug Tswv, hab kuv tej lug yog lug tseeb tsi yog laam has."


  11Tug Tswv kws kaav ib puas tsaav yaam has tas, "Koj ca le npuaj teg ntaug taw hab quaj tu sab nrho, vim tej kev phem kev qas hab tej kev pe dlaab pe mlom kws cov Yixalayees tau ua. Puab yuav tuag taag rua huv tshaav rog lossis kev tshaib kev nqhes lossis kev mob kev nkeeg.12Cov kws nyob dleb yuav tuag rua kev mob kev nkeeg; cov kws nyob ze yuav raug tua tuag rua huv tshaav rog; cov kws dlim huv tshaav rog los yuav tuag rua kev tshaib kev nqhes. Puab yuav raug kuv txujkev chim kws luj kawg nkaus.13Thaus mej pum tej tuag nyob ntawm tej mlom hab nyob puagncig tej thaaj, thoob plawg rua sau tej pov roob sab, sau tej ncov roob, huv qaab txhua tsob ntoo kws muaj nplooj tsaus nti, huv qaab txhua tsob ntoo qheb, hab txhua qhov chaw kws puab hlawv khoom fij rua puab tej mlom. Ces mej txhua tug yuav paub has tas kuv yog tug Tswv tag.14Kuv yuav tsaa teg tawmtsaam puab hab ua kuas puab lub tebchaws raug puamtsuaj. Kuv yuav ua kuas lub tebchaws ua tsi tau noj, txij kag nraag taj suabpuam lug txug ndlua peg lub nroog Linpelas kws nyob rua saab qaumteb, hab yuav tsi tseg chaw rua cov Yixalayees nyob le. Ces mej txhua tug yuav paub has tas kuv yog tug TSWV."


  


  Exekees 7


  Nub Kawg Lug Txug Cov Yixalayees Lawm


  1Tug TSWV has rua kuv tas:2"Tub noobneej, kuv yog tug Tswv kws kaav ib puas tsaav yaam, kuv has tej lug nuav rua cov Yixalayees lub tebchaws: nub kawg lug txug lub tebchaws lawm!


  3"Cov Yixalayees, nub kawg tub lug txug lawm. Mej yuav raug kuv txujkev chim, rua qhov kuv yuav txav txim rua mej pauj tej kev phem kev qas kws mej tau ua taag lug lawm.4Kuv yuav tsi tseg mej hab tsi taabncuab mej le. Kuv yuav rau txim rua mej vim tej kev phem kev qas kws mej tau ua, mej txhaj paub has tas kuv yog tug Tswv."


  5Tug Tswv kws kaav ib puas tsaav yaam has tas: "Yuav muaj kev siv kev npug lug raug mej ib yaam taag ib yaam tuaj.6Nub kawg lug txug lawm, nub kawg lug txug lawm. Kev siv kev npug zag kawg lug tawmtsaam mej lawm. Nwg lug txug lawm.7Nub kawg lug txug rua mej cov tuabneeg kws nyob huv lub tebchaws nuav lawm. Lub sijhawm lug txug lawm, yuav tsi muaj pe mlom hab kev lomzem nyob sau tej roob, tabsis tsuas muaj kev nyuaj sab lawm xwb.


  8"Tshuav tsi ntev lawm mej yuav raug kuv txujkev chim. Kuv yuav rau txim pauj tej kev phem kev qas kws mej tau ua taag lug.9Kuv yuav tsi tseg mej hab tsi taabncuab mej le. Kuv yuav rau txim rua mej vim tej kev phem kev qas kws mej tau ua, mej txhaj paub has tas, kuv yog tug Tswv hab yog tug kws rau txim rua mej."


  10Nub kws muaj kev puamtsuaj lug txug lawm. Kev siv kev npug taabtom fuam luj zuj zug hab kev khaavtheeb muaj tshwm tuaj.11Kev siv kev npug fuam luj zuj zug moog ua kev phem kev qas. Puab tej kev muaj txag npluanuj, kev ua mini ua tswv hab kev muaj koob muaj meej yuav pluj moog taag.


  12Lub sijhawm lug txug lawm. Tug kws muag khoom los tsi xob tu sab, tug kws yuav khoom los tsi xob zoo sab, rua qhov Vaajtswv txujkev txav txim yuav lug raug txhua tug huv tuabsi.13Yaam kws tej tub laag tub luam muab muag lawm, puab yeej muab tsi tau rov lug taag puab simneej, rua qhov Vaajtswv yuav txav txim rua txhua tug tsi zaam le. Cov tuabneeg kws ua phem ua qas yuav tsi muaj ib tug muaj sa nyob.14Thaus luas tshuab xyu suavdlawg yeej npaaj txhij lawm, tabsis tsi muaj leejtwg kaam moog ntaus rog, vim le ntawd Vaajtswv txujkev chim txhaj yuav lug raug txhua tug huv tuabsi.


  Rau Txim rua Cov Yixalayees Tej Kev Txhum


  15Nyob saab nrau muaj kev sis ntaus sis tua txhua qhov, nyob saab huv muaj kev mob kev nkeeg hab kev tshaib kev nqhes. Tug kws nyob tom teb yuav tuag rua nav ntaaj nav rag, hab tug kws nyob huv nroog los yuav tuag rua kev mob kev nkeeg hab kev tshaib kev nqhes.16Muaj ibtxha yuav tsiv dlim moog rua sau tej hauv roob ib yaam le tej nquab kws ntshai hab yaa huv haav lug. Puab yuav quaj tu sab rua puab tej kev txhum.17Puab tej npaab yuav tsaug leeg hab puab tej hauvcaug yuav tshee tsi muaj zug.18Puab yuav muab ntaub tsaaj lug npua hab quaj tshee nyo. Puab yuav muab puab tej plaubhau chais hab puab yuav raug kev txaajmuag.19Puab yuav muab puab tej nyaj tej kub povtseg rua huv plawv kev, ib yaam le tej lamsim. Vim tej nyaj tej kub ntawd paab tsi tau puab dlim ntawm tug Tswv txujkev chim kws luj kawg nkaus. Tej nyaj tej kub kws puab muaj los yeej dlaws tsi tau puab txujkev tshaib nqhes hab paab tsi tau kuas puab muaj kev txaus sab. Tej nyaj tej kub ntawd tsuas yog ua kuas puab moog ua kev txhum xwb.20Puab khaavtheeb rua puab tej saw nyaj saw kub kws zoo nkauj, tabsis puab siv tej ntawd nchuav ua tej mlom kws phem qas. Vim le ntawd tug Tswv txhaj muab puab tej nyaj tej kub tig moog ua kev phem tawmtsaam puab.


  21Tug Tswv has tas, "Kuv yuav ca lwm tsaav tuabneeg tuaj fuab ib puas tsaav yaam kws puab muaj. Cov tuabneeg kws tsi ncaaj nceeg yuav tuaj txeeb puab tej nyaj txag hab coj moog siv ua kev phem kev qas.22Thaus tubsaab tuaj tsoo nkaag moog ua tsi huv rua lub Tuamtsev, hab nqaa tej khoom tsimtxaj moog ua kev phem kev qas los kuv yeej yuav tsi quavntsej puab le.


  23"Muaj kub ntxhuv, kev sis ntaus sis tua thoob lub tebchaws hab muaj kev siv kev npug nyob txhua lub nroog.24Kuv yuav coj lwm tsaav tuabneeg kws ua phem kawg nkaus tuaj rua huv mej lub tebchaws hab ca puab txeeb mej tej vaajtse. Thaus kws kuv tso lwm tsaav tuabneeg tuaj ua tsi huv rua mej lub Tuamtsev, mej cov tuabneeg kws muaj zug heev yuav ua tsi tau dlaabtsi.25Kev txhawj kev ntshai lug txug lawm. Mej yuav nrhav kev thaajyeeb, tabsis yuav nrhav tsi tau le.26Kev siv kev npug ib yaam taag ib yaam tuaj, hab yuav muaj xaiv muaj lug has tsi paub taag. Mej yuav thov cov cev Vaajtswv lug kuas cev Vaajtswv lug rua mej, tabsis Vaajtswv tsi lug qha rua puab lawm. Cov povthawj yuav tsi muaj lug dlaabtsi qha rua cov tuabneeg hab cov txwjlaug los yuav tsi muaj tswvyim tuavxaam lawm.27Vaajntxwv yuav quaj ntsuag, tej numtswv yuav taag kev ca sab hab cov pejxeem yuav ntshai tshee quas nyo. Kuv yuav rau txim rua mej, vim tej kws mej tau ua taag lug lawm, kuv yuav txav txim rua mej ib yaam le mej tau txav txim rua lwm tug lawm. Mej txhaj paub has tas kuv yog tug Tswv."


  


  Exekees 8


  EXEKEES ZAAJ YWGTOOG OB


  (8.1-10.22)


  Kev Pe Mlom huv Yeluxalees


  1Lub rau hli ntuj, nub xab tsib xyoo rau kws peb raug nteg moog nyob rua lwm tebchaws, cov Yudas tej thawjcoj kws raug nteg moog nrug kuv nyob ua ke huv kuv tsev. Taamsim ntawd tug Tswv kws kaav ib puas tsaav yaam lub fwjchim lug kaav hlo kuv.2Kuv tsaa qhovmuag saib rua sau, kuv pum muaj ib yaam zoo le tug tuabneeg. Txij ntawm nwg lub dluav rov huv zoo le suavtawg hab txij ntawm nwg lub dluav rov sau zoo le tej tooj dlaag kws luas muab txhuam ci ci lawm.3Nwg cev ib yaam zoo le txhais teg tuaj kov kuv cov plaubhau. Nyob huv zaaj ywgtoog ntawd, Vaajtswv tug ntsujplig txawm lug nqaa hlo kuv moog rua sau nruab ntug, hab coj kuv moog rua huv Yeluxalees, nwg coj kuv nkaag ntawm lub roojvaag saab qaumteb moog rua huv lub Tuamtsev. Nyob qhov ntawd muaj ib tug mlom kws Vaajtswv ntxub heev.


  4Kuv pum cov Yixalayees tug Vaajtswv tug tshwjchim zoo ib yaam le kuv tau pum zag taag lug ntawm ntug Dlej Khenpales.5Vaajtswv has rua kuv tas, "Tub noobneej, koj ca le saib moog rua saab qaumteb." Kuv txawm saib rua peg, kuv pum ib tug mlom kws Vaajtswv ntxub heev nyob ze ntawm lub thaaj kws yog txujkev lug tom lub roojvaag lug.


  6Vaajtswv has rua kuv tas, "Tub noobneej, koj puas pum muaj dlaabtsi tshwmsim? Koj saib tej kev phem kev qas kws cov Yixalayees ua ntawm nuav, ua rua kuv tsiv dleb zuj zug ntawm kuv lub chaw dlawbhuv moog lawm. Koj tseem yuav pum muaj tej yaam kws phem tshaaj tej nuav hab."


  7Nwg coj kuv moog rua ntawm txujkev kws lug nrau lub tshaav puam lug, hab qha kuv saib ib lub qhov ntawm saab phaab ntsaa.8Nwg has tas, "Tub noobneej, koj ca le tsoo saab phaab ntsaa nuav." Kuv txawm tsoo saab phaab ntsaa ntawd tawg txua rua huv hab pum ib lub qhovrooj.9Nwg has rua kuv tas, "Koj ca le moog rua saab huv hab saib tej kev phem kev qas kws puab ua nyob huv."10Yog le ntawd, kuv txhaj moog rua huv hab saib, kuv pum luas nraaj tej dluab ua tej tug naab hab lwm yaam tsaj tsi huv," hab tej mlom kws cov Yixalayees pe puv nkaus rua tim tej phaab ntsaa.11Cov Yixalayees tej thawjcoj xyaa caum leej tuaj nyob ntawd. Safas tug tub Ya-axaniyas los nrug puab nyob ntawd hab. Puab cov ntawd ib leeg tuav rawv ib qho moov tshuaj tsw qaab hlawv ua paa nchu auv quas nab.12Vaajtswv nug kuv has tas, "Tub noobneej, koj puas pum tej kws cov Yixalayees tej thawjcoj tuaj ua nyob nraim quas nkoog ntawd? Puab taabtom pehawm huv chaav kws muaj tej dluab mlom nyob puv nkaus. Puab has tas: "Tug Tswv tsi pum peb le! Nwg tub tso peb lub tebchaws tseg lawm.'"


  13Ces tug Tswv has rua kuv tas, "Koj tseem yuav pum puab ua tej kev phem kev qas kws phem tshaaj ntawd hab."14Tug Tswv coj kuv moog rua ntawm lub roojvaag saab peg lub Tuamtsev, hab qha kuas kuv saib cov quaspuj kws tuaj quaj nyav tug mlom Tamus.


  15Nwg nug kuv has tas, "Tub noobneej, koj puas pum tej ntawd? Koj tseem yuav pum tej yaam kws phem tshaaj tej ntawd hab."16Yog le ntawd nwg coj kuv moog saib chaav huv plawv lub Tuamtsev. Nyob ze ntawm txujkev kws moog rua huv chaav pehawm Vaajtswv, ntu nruab nraab ntawm qaab khaav hab lub thaaj, muaj neeg nkaum tsib leeg txivneej nyob ntawd. Puab tig nrausqaum rua ntawm chaav pehawm Vaajtswv, tig xubndlag hab nyo taubhau rua saab nubtuaj, pe lub nub kws taabtom tawm tuaj.17Tug Tswv has rua kuv ntxiv tas, "Tub noobneej, koj puas pum tej ntawd? Cov tuabneeg Yudas tseem tsi tau txaus sab rua tej kev phem kev qas kws koj tau pum ntawd, hab tej kev kub ntxhuv kws muaj thoob plawg lub tebchaws le. Tsi taag le ntawd xwb, puab tseem tuaj rua huv lub Tuamtsev nuav ua kuas txaus puab sab hab ua kuas kuv chim. Koj saib! Puab ua txhua yaam tawmtsaam kuv npaum le puab yuav ua tau.18Puab yuav raug kuv txujkev chim kws luj kawg nkaus. Kuv yuav tsi tseg hab tsi taabncuab puab le. Txawm yog puab yuav quaj thov kuv los kuv yuav tsi noog puab tej lug thov."


  


  Exekees 9


  Yeluxalees Raug Txim Lawm


  1Kuv nov Vaajtswv hu nrov nrov has tas, "Mej cov kws yuav rau txim rua lub nroog, ca le lug ntawm nuav, coj mej tej cuabyeej ua rog nrug mej."2Taamsim ntawd txawm muaj rau tug txivneej tawm ntawm lub roojvaag saab peg lug. Puab txhua tug puavleej nqaa cuabyeej ua rog hab tig ndlag rua saab qaumteb. Muaj ib tug txivneej naav rig tsho ntaub maag nrug puab paab ntawd lug, nwg tuav rawv ib lub thauv kua cwjmem. Puab lug sawv rua ntawm lub thaaj tooj.


  3Cov Yixalayees tug Vaajtswv tug tshwjchim kws ci ntsaa ab txawm tawm ntawm tug qhelunpees kws yog nwg qhov chaw moog rua ntawm txujkev kws moog rua huv lub Tuamtsev. Tug Tswv hu tug txivneej kws naav rig tsho ntaub maag has tas:4"Koj ca le moog kuas thoob plawg lub nroog Yeluxalees hab nas cim rua txhua tug kws muaj kev txomnyem nyuaj sab hauvplaj, vim tej kev phem kev qas kws puab ua huv lub nroog."


  5Hab kuv nov Vaajtswv has rua paab tuabneeg ntawd tas, "Mej ca le caum tug txivneej ntawd qaab moog kuas thoob lub nroog hab tua txhua tug, tsi xob zaam hab tsi xob taabncuab leejtwg le.6Lojxov tua cov yawm laug, cov tub hluas, cov ntxhais hluas, cov quaspuj hab cov mivnyuas huv tuabsi. Tabsis mej tsi xob ua le caag rua cov kws muaj lub cim nas rua ntawm hauvplaj lawm. Mej ca le pib tua ntawm kuv lub Tuamtsev nuav moog!" Puab txawm pib tua cov thawjcoj kws sawv ntawm lub Tuamtsev.


  7Vaajtswv has rua puab tas, "Mej ca le ua kuas lub Tuamtsev tsi huv. Coj tej tuabneeg tuag lug tso pawg lug rua huv tej chaav. Mej ca le nqeg teg ua num!" Ces puab txawm pib tua cov tuabneeg kws nyob huv nroog.


  8Thaus puab tseem tua cov tuabneeg ntawd, kuv nyob tuab leeg xwb. Kuv txhus caug ndlua nyo ua ntsejmuag ti nkaus huv aav hab quaj thov has tas, "Tug TSWV kws kaav ib puas tsaav yaam, koj chim heev rua lub nroog Yeluxalees, ces koj txawm yuav muab cov pejxeem kws seem huv tebchaws Yixalayees tua kuas tuag taag le los?"


  9Vaajtswv teb has tas, "Cov Yixalayees hab cov Yudas tau ua txhum hab muaj txim luj heev. Puab tua tuabneeg txhua qhov thoob plawg lub tebchaws hab puab sis ntaus sis tua puv nkaus huv lub nroog Yeluxalees. Puab has tas kuv kws yog tug Tswv tub tso puab lub tebchaws tseg lawm, kuv yeej tsi pum puab le.10Tabsis kuv yuav tsi tseg puab hab taabncuab puab le; kuv yuav ua pauj rua puab ib yaam le puab tau ua rua lwm tug lawm."11Ces tug txivneej kws naav rig tsho ntaub maag rov lug has rua tug Tswv has tas, "Kuv tub moog ua tav lawv le koj tej lug saamfwm lawm."


  


  Exekees 10


  Tug Tswv tug Tshwjchim Tawm huv Lub Tuamtsev Lawm


  1Kuv tsaa muag saib qhov kws zoo le lub ntuj ncaaj ntawm cov qhelunpees taubhau rua sau, kuv pum muaj ib yaam zoo le lub zwmtxwv kws yog muab cov qai zeb Xafiles ua.2Vaajtswv has rua tug txivneej naav rig tsho ntaub maag has tas, "Koj ca le chaws kis nruab nraab ntawm cov lug kws nyob huv qaab cov qhelunpees, hab muab phoov teg yawm cov ncaig tawg kws cig lab ploog nqaa lug; hab coj moog w kuas thoob plawg lub nroog."


  Kuv saib ntsoov tug txivneej ntawd moog.3Thaus nwg moog rua huv, cov qhelunpees tseem taabtom sawv ntawm lub Tuamtsev saab nraag, hab muaj fuab lug puv nkaus chaav huv plawv.4Tug Tswv tug tshwjchim txawm tawm ntawm cov qhelunpees moog rua ntawm txujkev kws moog rua huv lub Tuamtsev. Ces fuab txawm lug qhwv nkaus lub Tuamtsev hab tug Tswv tug tshwjchim ci ntsaa ab puv nkaus huv chaav tsev ntawd.5Cov qhelunpees ntxuaj tis nrov heev, ua rua cov tuabneeg kws nyob saab nrau chaav ntawd nov huv tuabsi. Lub suab ntawd nrov ib yaam le Vaajtswv tug kws muaj Fwjchim Luj kawg nkaus lub suab.


  6Thaus tug TSWV has kuas tug txivneej kws naav ntaub maag moog muab cov ncaig tawg ntawm kis nruab nraab cov lug kws nyob huv qaab cov qhelunpees, tug txivneej ntawd txawm moog sawv ze ntawm ib lub lug.7Cov qhelunpees ib tug txawm cev teg moog muab ob peb lub ncaigtawg lug tso rua huv tug txivneej kws naav rig tsho ntaub maag txhais teg, tug txivneej ntawd nqaa cov ncaig tawg hab tawm moog lawm.


  8Kuv pum cov qhelunpees txhua tug muaj ib yaam zoo le tuabneeg txhais teg nyob huv qaab puab txhua phob tis.9-10Kuv pum plaub lub lug zoo ib yaam nkaus, ib lub nyob ib saab ntawm ib tug qhelunpees. Cov lug ntawd ci ib yaam le cov qai zeb muaj nqes, hab txhua lub lug, nyag tseem muaj dlua nyag ib lub lug dlhos rua ntawm cegkaum saab xis.11Thaus cov qhelunpees moog kev, puab yeej moog tau rua txhua phaab tsi taag tig le. Puab yeej moog tau ua ke rua txhua phaab lawv le puab xaav moog.12Puab tej cev, tej nrausqaum, tej teg, tej tis hab tej lug puavleej muaj qhovmuag huv tuabsi.13Cov lug ntawd zoo ib yaam le cov kws kuv tub xub pum huv thawj zaaj ywgtoog lawm.


  14Txhua tug qhelunpees twg muaj plaub lub ntsejmuag. Lub ib zoo le tug txiv nyuj lub, lub ob zoo le tuabneeg lub, lub peb zoo le tsuv ntxhuav lub, hab lub plaub zoo le dlaav lub.15(Puab yog tuab cov qhelunpees kws kuv pum nyob ntawm ntug Dlej Khenpales). Thaus cov qhelunpees ntawd yaa rua sau nruab ntug,16cov lug nrug puab moog hab. Thaus puab nthuav tis yaa los cov lug yeej nrug puab moog ua ke.17Thaus cov qhelunpees nreg los cov lug kuj nreg; hab thaus cov qhelunpees yaa los cov lug kuj yaa hab, rua qhov cov qhelunpees yog cov kws tswj cov lug ntawd.


  18Taamsim ntawd tug Tswv tug tshwjchim kws ci ntsaa ab txawm tawm ntawm txujkev kws moog rua huv lub Tuamtsev moog nreg ncaaj rua sau cov qhelunpees.19Thaus kuv tseem saib ntsoov, cov qhelunpees txawm nthuav tis yaa huv nplajteb nuav moog, ces cov lug txawm yaa nrug puab moog lawm. Puab moog nreg rua ntawm lub roojvaag saab nubtuaj ntawm lub Tuamtsev hab tug Tswv tug tshwjchim kws ci ntsaa ab lug qhwv nkaus cov qhelunpees ntawd.20Kuv tseem ncu has tas yog tuab cov qhelunpees kws kuv tub xub pum nyob huv qaab cov Yixalayees tug Vaajtswv ntawm tug ntug Dlej Khenpales.


  21Cov qhelunpees ntawd txhua tug muaj plaub lub ntsejmuag, plaub phob tis, hab muaj ib yaam zoo le tuabneeg txhais teg nyob huv qaab puab txhua phob tis.22Puab cov ntsejmuag los zoo ib yaam le cov ntsejmuag kws kuv tub xub pum nyob ntawm ntug Dlej Khenpales. Txhua tug qhelunpees moog ncaaj nraim rua tom hauv ntej.


  


  Exekees 11


  Yeluxalees Raug Txim


  1Vaajtswv tug Ntsujplig lug nqaa hlo kuv moog rua ntawm lub roojvaag kws nyob ntawm lub Tuamtsev saab nubtuaj. Muaj neeg nkaum tsib leeg txivneej nyob ze ntawm lub roojvaag, muaj Axules tug tub Ya-axaniyas hab Npenayas tug tub Pelatiyas kws yog ob tug thawjcoj ntawm puab tsaav tuabneeg nrug puab nyob ntawd.


  2Vaajtswv has rua kuv tas, "Tub noobneej, cov txivneej kws koj pum ntawd, tuavhuv ua phem ua qas hab qha cov tuabneeg huv lub nroog nuav ua txhum.3Puab has tas, 'Tsi ntev peb yuav tau ua tsev dlua." Lub nroog nuav zoo le lub laujkaub kws nyob huv qhovcub hab peb zoo ib yaam le cov nqaj kws hau huv lub laujkaub ntawd, tabsis txawm le caag los lub laujkaub tseem thaiv peb ntawm cov nplaim tawg.'4Tub noobneej, koj ca le cev kuv tej lug tshev cov tuabneeg ntawd taamsim nuav."


  5Vaajtswv tug Ntsujplig lug kaav hlo kuv, hab tug Tswv qha kuas kuv has cov lug nuav rua cov tuabneeg ntawd tas: "Cov Yixalayees, kuv paub tej kws mej has hab tej kws mej tuavhuv ua lawm.6Mej tua tuabneeg coob leej huv lub nroog nuav, txhaj muaj tej tuabneeg tuag pawg lug rua txhua txujkev.7"Kuv yog tug Tswv kws kaav ib puas tsaav yaam has le nuav rua mej. Lub nroog nuav yog lub laujkaub kws taabtom nyob huv qhovcub, tabsis dlaabtsi yog cov nqaj kws hau rua huv? Tub yog cov tuabneeg tuag kws mej tua ntaag! Mej yuav tsi tau nyob huv lub nroog nuav lawm, kuv yuav muab mej tshem rua saab nrau ntug nroog!8Mej puas ntshai tej nav ntaaj? Kuv yuav khaiv ib paab tuabneeg nqaa ntaaj tuaj tua mej. Tug Tswv kws yog Vaajtswv has le ntawd.9Kuv yuav coj mej tawm moog rua nrau ntug nroog hab muab mej cob rua cov tuabneeg txawv tebchaws. Kuv tub txav txim rua mej lawm,10mej yuav raug tua tuag rua huv mej lub tebchaws, ces txhua tug txhaj yuav paub has tas kuv yog tug Tswv.11Lub nroog nuav yuav tsi tiv thaiv mej le lub laujkaub tiv thaiv cov nqaj. Txawm yog mej yuav nyob huv lub tebchaws Yixalayees nuav qhov twg los kuv yuav rau txim rua mej.12Mej yuav paub has tas kuv yog tug Tswv kws rau txim rua mej, vim mej coj lwm tsaav tuabneeg tej kevcai, mej ua le ntawd yog mej rhuav kuv tej kevcai hab kuv tej lug saamfwm!"


  13Thaus kuv tseem cev Vaajtswv lug, Pelatiyas ca le qaug ntawg tuag lawm. Kuv txhus caug ndlua ua ntsejmuag ti nkaus huv aav hab thov has tas, "Tug Tswv kws kaav ib puas tsaav yaam, thov tsi xob ua le ko! Koj txawm yuav muab cov tuabneeg kws seem huv tebchaws Yixalayees tua kuas tuag taag le los?"


  Vaajtswv Coglug rua Cov Raug Nteg Moog


  14Tug Tswv has rua kuv tas:15"Tub noobneej, cov tuabneeg kws nyob huv Yeluxalees sis thaam txug koj hab koj cov kwvtij Yixalayees kws raug nteg moog rua lwm tebchaws. Puab has tas, 'Cov tuabneeg kws raug nteg moog ntawd nyob nrug dleb lub tebchaws kws muaj kev pehawm tug Tswv. Tug Tswv tub muab lub tebchaws nuav cob rua peb ua peb tug lawm.'


  16"Koj has rua koj cov kwvtij kws raug nteg moog rua lwm tebchaws lawv le kuv cov lug nuav: Kuv yog tug TSWV kws ntab puab moog nyob rua tej tebchaws kws dleb, hab ua kuas puab tawg moog nyob xyaw ntau tsaav tuabneeg. Tabsis txawm le ntawd los kuv yuav nrug puab nyob huv cov tebchaws ntawd.


  17"Kuv yog tug Tswv kws kaav ib puas tsaav yaam, koj has kuv tej lug nuav rua puab tas, kuv yuav sau puab huv cov tebchaws kws puab moog nyob ntawd rov lug, hab yuav muab lub tebchaws Yixalayees rov rua puab.18Thaus puab rov qaab lug, puab yuavtsum tso txhua yaam kev phem kev qas hab tej mlom kws puab muaj tseg huv tuabsi!19Kuv yuav pub lub sab tshab hab txujkev xaav tshab rua puab. Kuv yuav rhu puab lub sab kws tawv le pobzeb povtseg, hab muab lub sab kws noog lug rua puab.20Ces puab yuav ua lawv le kuv tej kevcai hab muab sab npuab kuv tej lug saamfwm. Puab yuav yog kuv tsaav tuabneeg hab kuv yuav yog puab tug Vaajtswv.21Tabsis kuv yuav rau txim rua cov tuabneeg kws ua kev phem kev qas hab pe mlom. Kuv yuav rau txim rua puab, vim tej kws puab tau ua taag lug lawm." Tug Tswv kws kaav ib puas tsaav yaam has tej lug nuav.


  Vaajtswv Tug Tshwjchim Tawm huv Yeluxalees Moog Lawm


  22Cov qhelunpees pib yaa tawm hab cov lug los txawm nrug cov qhelunpees moog lawm. Cov Yixalayees tug Vaajtswv tug tshwjchim kws ci ntsaa ab lug roog nkaus puab.23Tug tshwjchim txawm ncaim lub nroog hab moog rua tim lub roob kws nyob ntawm lub nroog saab nubtuaj lawm.24Nyob huv zaaj ywgtoog ntawd, Vaajtswv tug Ntsujplig nqaa hlo kuv hab coj kuv rov moog rua tim tebchaws Npanpiloos kws peb raug nteg moog nyob, ces zaaj ywgtoog txawm pluj lawm.25Kuv txhaj pav txhua yaam kws tug Tswv ua rua kuv pum, rua cov tuabneeg kws raug nteg moog ntawd noog.


  


  Exekees 12


  Tug Cev Vaajtswv Lug Ua Le tug Kws Raug Nteg


  1Tug Tswv has rua kuv tas:2"Tub noobneej, koj nrug cov tuabneeg ntxeev sab nyob. Puab muaj qhovmuag, tabsis puab tsi pum dlaabtsi; puab muaj qhovntsej, tabsis puab tsi nov lug, rua qhov puab yog tuabneeg ntxeev sab.


  3"Tub noobneej, ca le sawbsim koj tej khoom hab tawm moog ib yaam le koj yog tug tuabneeg poob tebchaws, hab koj ca le moog rua lwm qhov thaus nruab nub lug taabmeeg suavdlawg. Tej zag qhov kws koj tawm moog le ntawd yuav ua rua puab pum has tas puab yog tuabneeg ntxeev sab.4Ca le nqaa koj pob khoom hab sawv kev moog rua lwm qhov thaus nruab nub lug ib yaam le tug tuabneeg poob tebchaws, kuas puab txhua tug pum hab saib ntsoov koj.5Thaus puab saib ntsoov koj, koj ca le tho ib lub qhov ntawm saab phaab ntsaa, nqaa koj pob khoom tawm ntawm lub qhov ntawd moog.6Ca puab saib ntsoov koj tsaws koj pob khoom rua sau xubpwg hab tawm moog rua saab nrau tsaus ntuj nti, pus nkaus koj qhovmuag kuas koj tsi xob pum kev hab tsi paub sov yuav moog rua qhovtwg. Qhov kws koj ua le ntawd, yog ua lub cim qha rua cov Yixalayees paub."


  7Kuv ua lawv le tug Tswv qha rua kuv. Nub ntawd kuv txawm sawbsim tau ib pob khoom ib yaam le tug tuabneeg poob tebchaws, hab nub ntawd thaus yuav tsaus ntuj, kuv txawm muab teg tho ib lub qhov ntawm saab phaab ntsaa hab tawm moog rua saab nrau. Puab saib ntsoov kuv tsaws pob khoom rua sau xubpwg hab sawv kev moog lawm.


  88Taagkig tom qaab tug Tswv rov lug has rua kuv tas:9"Tub noobneej, nwgnuav cov Yixalayees kws ntxeev sab nug has tas, koj ua dlaabtsi le ntawd,10 koj teb rua puab lawv le tug Tswv kws kaav ib puas tsaav yaam kuas koj has. Cov lug nuav yog has rua tug nom kws kaav lub nroog Yeluxalees hab cov pejxeem kws nyob huv lub nroog ntawd.11Koj has rua puab tas qhov kws koj ua le ntawd, yog ib lub cim qha rua puab paub has tas puab yuav raug luas nteg coj moog ua tuabneeg poob tebchaws.12Tug nom kws kaav puab los yuav tsaws hlo nwg pob khoom rua sau xubpwg hab tawm tsiv ntawm lub qhov kws luas tho rua nwg ntawm saab phaab ntsaa moog tsaus ntuj nti. Nwg yuav pus nkaus qhovmuag hab tsi paub sov yuav moog rua qhovtwg.13Tabsis kuv yuav nthuav kuv lub vaag khwb nkaus nwg ca. Ces kuv yuav coj nwg moog rua huv lub nroog Npanpiloos kws yog qhov chaw nwg yuav tuag tsi pum lub nroog ntawd.14Kuv yuav ntab nwg tsoom numtswv, cov tuavxaam hab cov tub faajxwm kuas tawm tsiv moog rua txhua txujkev, ces luas yuav nrhav puab tua povtseg.


  15"Thaus kuv ntab puab tawm tsiv moog nyob xyaw lwm tsaav tuabneeg rua lwm lub tebchaws, puab yuav paub has tas kuv yog tug TSWV.16Kuv yuav tseg puab cov ntawd ibtxha dlim nav ntaaj nav rag, dlim kev tshaib kev nqhes, hab dlim kaab mob kev nkeeg, kuas thaus puab nrug lwm tsaav tuabneeg nyob, puab yuav leeg paub has tas puab tau ua phem ua qas luj kawg nkaus, hab puab yuav paub has tas kuv yog tug Tswv."


  Lub Cim Kws tug Cev Vaajtswv Lug Tshee


  17Tug TSWV has rua kuv tas:18"Tub noobneej, koj yuav noj mov ua ibce tshee nyo hab koj haus dlej ntshai ua ibce laim quas txag.19Tug Tswv kws kaav ib puas tsaav yaam kuas kuv has rua cov tuabneeg huv lub nroog Yeluxalees kws seem nyob huv puab lub tebchaws le nuav: puab yuav noj mov ua ibce tshee nyo hab haus dlej ntshai ua ibce tshee laim quas txag. Puab lub tebchaws yuav raug luas lwg kuas nyob qhuav nkuag ca, rua qhov cov tuabneeg kws nyob huv lub tebchaws ntawd tsi ua lawv le kuv tej kevcai.20Tej nroog kws nwgnuav muaj tuabneeg nyob puv nkaus yuav puamtsuaj, hab lub tebchaws yuav ua suabpuam taag. Ces puab txhaj yuav paub has tas kuv yog tug Tswv."


  Zaaj Paajlug Nto Npe Hab Zaaj Lug tsi Nto Npe


  21Tug TSWV has rua kuv tas:22"Tub noobneej, vim le caag cov Yixalayees pheej has zaaj paajlug nuav: 'Lub sijhawm dlhau zuj zug lawm, hab tej lug qha tshwm tsi muaj dlaabtsi tshwm le?'23Nwgnuav koj ca le qha tug Tswv kws kaav ib puas tsaav yaam tej lug rua puab. Kuv yuav ua kuas puab tej paajlug tsi muaj taag. Puab yuav tsi has txug zaaj paajlug ntawd huv tebchaws Yixalayees ntxiv le lawm. Koj qha rua puab le nuav: Tub txug sijhawm lawm, hab tej lug qha tshwm yuav tshwm muaj tseeb!


  24"Yuav tsi muaj tej zaaj ywgtoog cuav lossis tsi muaj cov cevlug kws dlaag kuas tuabneeg yuam kev nyob huv cov Yixalayees ntxiv lawm.25Kuv yog tug TSWV, kuv has le caag yeej yuav muaj le ntawd. Kuv yuav tsi ncua sijhawm, vim mej tau ntxeev sab taag mej tam neej le, yog le ntawd kuv yuav ua lawv le kuv tau has rua mej lawm. Kuv yog tug TSWV kws kaav ib puas tsaav yaam has le ntawd!"


  26Tug Tswv has rua kuv tas;27"Tub noobneej, cov Yixalayees xaav has tas, tej kws koj ua ywgtoog pum hab tej lug qha tshwm tseem tshuav ntev maam le tshwm lug.28Tug Tswv kws kaav ib puas tsaav yaam kuas kuv has rua puab le nuav: Kuv yuav tsi ncua sijhawm lawm. Yuav muaj tseeb le tej lug kws kuv has. Kuv yog tug Tswv kws kaav ib puas tsaav yaam has le ntawd."


  


  Exekees 13


  Tshev Cov Txivneej kws Cevlug Cuav


  1Tug Tswv has rua kuv tas,2"Tub noobneej, koj ca le tshev cov Yixalayees cov cevlug kws pheej cevlug lawv le puab xaav xwb. Koj has kuas puab ca le noog tug Tswv tej lug."


  3Tug Tswv kws kaav ib puas tsaav yaam has tas: "Cov cevlug kws ruag yuav raug puamtsuaj! Puab has lawv le puab xaav xwb, puab tsi tau ua ywgtoog pum dlaabtsi le.4Cov Yixalayees, mej cov cevlug tsi muaj nqes ib yaam le tej maa kws nyob huv lub nroog kws pob taag lawm.5Puab tsi zuv ntawm tej qhov kws saab phaab ntsaa qaug lawm lossis puab tsi khu saab phaab ntsaa ntawd. Yog le ntawd nub kws tug Tswv lug hab muaj kev tsuv kev rog tuaj, cov Yixalayees yuav tiv tsi tau.6Tej zaaj ywgtoog kws puab ua yog cuav hab tej lug qha tshwm kws puab has yog lug dlaag xwb. Puab dlaag has tas yog puab cev kuv tej lug, tabsis kuv tsi tau khaiv puab moog. Tsi taag le ntawd xwb, puab tseem xaav kuas tej lug kws puab has yog lug tseeb!7Kuv qha rua puab has tas: Tej zaaj ywgtoog kws mej pum yog cuav hab tej lug qha tshwm kws mej has yog lug dlaag. Mej has tas yog mej has kuv cov lug, tabsis kuv tsi tau has rua mej!"


  8Tug Tswv kws kaav ib puas tsaav yaam has rua puab tas, "Mej tej lug yog lug cuav hab tej zaaj ywgtoog kws mej pum yog dlaag xwb. Kuv yog tug kws tawmtsaam mej ntaag.9Kuv yuav rau txim rua mej cov kws cevlug cuav hab has tej lug qha tshwm kws ua rua tuabneeg yuam kev. Thaus kuv tsaav tuabneeg tuaj sis sau saablaaj ua ke, mej yuav tsi tau koom nrug puab; mej tej npe yuav tsi muaj nyob huv phoo ntawv kws teev cov Yixalayees tej npe; mej yuav tsi tau rov lug rua huv mej lub tebchaws. Ces mej txhaj yuav paub has tas kuv yog tug TSWV kws kaav ib puas tsaav yaam.


  10"Cov cevlug kws ua rua kuv tsaav tuabneeg yuam kev has tas, ca le tso sab tsi muaj dlaabtsi. Tabsis tsi yog le ntawd! Kuv tsaav tuabneeg puab tau tug ntsaa yeej lawm, ces cov cevlug maam coj moov sib tuaj leem rua.11Koj has rua cov cevlug ntawd tas, puab tug ntsaa yeej yuav pob puag taag. Kuv yuav tso naag hab tso lawg hlub heev lug ntaus hab cua dlaaj cua dlub yuav ntsawj tug ntsaa yeej ntawd.12Tug ntsaa yeej yuav pob, ces txhua tug yuav nug koj has tas, cov moov sib kws leem tug ntsaa yeej dlua twg taag lawm?"


  13Tug Tswv kws kaav ib puas tsaav yaam has tas: Kuv china, kuv txhaj tso cua dlaaj cua dlub, tso naag hab lawg lug ntaus puab tug ntsaa yeej.14Kuv txhobtxwm rhuav tug ntsaa yeej kws puab muab moov sib leem kuas tawg taag, tshuav tug taw ntsaa lawm xwb. Tug ntsaa yeej yuav qaug lug ntaus mej tuag taag. Ces txhua tug txhaj paub has tas kuv yog tug TSWV.


  15"Tug ntsaa yeej hab cov tuabneeg kws muab moov sib leem tug ntsaa yeej yuav raug kuv txujkev chim kws luj kawg nkaus. Ces kuv yuav qha rua koj has tas tug ntsaa yeej hab cov tuabneeg kws muab moov sib leem tug ntsaa yeej tub pluj taag lawm,16cov cev Vaajtswv lug ntawd yog cov kws has rua lub nroog Yeluxalees kuas ca le tso sab, thaus kws tsi muaj kev tso sab." Tug Tswv kws kaav ib puas tsaav yaam yog tug has le ntawd.


  Tshev Cov Quaspuj Kws Cevlug Cuav


  17Tug TSWV has tas, "Tub noobneej, nwgnuav koj tsaa qhovmuag saib koj tsaav tuabneeg cov quaspuj kws pheej has tej lug qha tshwm. Koj ca le tshev puab18hab qha tug Tswv kws kaav ib puas tsaav yaam tej lug rua puab has tas:


  "Cov quaspuj ko yuav raug puamtsuaj! Mej xaws tej pluaj ntaub rua txhua tug coj ntawm teg hab ntus phuam rua txhua tug ntoo sau taubhau kuas puab muaj fwjchim tswj lwm tug lub neej. Mej xaav tau lub fwjchim kws tswj kuv tsaav tuabneeg txujsa hab txujkev tuag moog siv kuas muaj nqes rua mej.19Mej ua saib tsi taug kuv taabmeeg kuv tsaav tuabneeg, kuas mej tau ob peb phoov teg moov nplej hab tau ob peb lub ncuav. Mej tua tej tuabneeg kws tsi tsimnyog tuag, tabsis mej tseg cov tuabneeg kws tsimnyog tuag ca. Mej ua le ntawd kuas dlaag tau kuv tsaav tuabneeg ntseeg mej."


  20Tug TSWV kws kaav ib puas tsaav yaam has le nuav: "Kuv ntxub tej pluaj ntaub kws mej coj ntawm teg kws mej siv tswj kuv tsaav tuabneeg txujsa hab txujkev tuag. Kuv yuav chua tej ntawd ntawm mej teg moog, hab tso cov tuabneeg kws raug mej tswj kuas dlim.21Kuv yuav chua mej tej phuam povtseg hab tso kuv tsaav tuabneeg kuas dlim ntawm mej lub fwjchim. Ces mej yuav paub has tas kuv yog tug TSWV.


  22"Mej tej lug dlaag ua rua cov tuabneeg ncaaj nceeg kws kuv tsi xaav kuas raug mob qaug zug kawg le. Mej taav kev tsi pub cov tuabneeg ua phem tso puab tej kev phem kev qas tseg, kuas puab txhaj tau txujsa.23Nwgnuav mej tej zaaj ywgtoog cuav hab tej lug qha tshwm kws ua rua tuabneeg yuam kev tsi muaj lawm. Kuv cawm kuv tsaav tuabneeg dlim ntawm mej lub fwjchim lawm, mej txhaj yuav paub has tas kuv yog tug Tswv."


  


  Exekees 14


  Vaajtswv Rau Txim rua Cov Tuabneeg Pe Mlom


  1Cov Yixalayees cov thawjcoj qee leej tuaj nug kuv, saib tug Tswv nyam le caag.2Ces tug Tswv has rua kuv tas,3"Tub noobneej, cov tuabneeg nuav tub muab puab lub sab fij rua tej mlom hab ca tej mlom ntawd coj puab moog ua txhum. Puab xaav has tas kuv yuav teb puab hab nua los?"


  4Tug Tswv kws kaav ib puas tsaav yaam kuas kuv has rua puab le nuav: "Txhua tug Yixalayees kws ca tej mlom kaav puab lub sab hab coj puab moog ua txhum, tseem tuaj cuag tug cev Vaajtswv lug kuas nrug tuavxaam, kuv yog tug kws yuav teb puab tej lug xaav tau hab teb tej lug kws puab tej mlom xaav tau.5Tej mlom ntawd ua rua cov Yixalayees txaav dleb ntawm kuv lawm, tabsis kuv ca sab has tas kuv cov lug teb yuav coj tau cov Yixalayees rov lug muab lub sab npuab kuv.


  6"Tug Tswv kws kaav ib puas tsaav yaam kuas kuv has rua cov Yixalayees le nuav: Mej ca le tso plhuav mej tej mlom kws phem qas tseg hab rov lug cuag kuv.


  7"Thaus cov Yixalayees ib tug twg lossis cov tuabneeg txawv tebchaws ib tug twg kws nrug mej cov Yixalayees nyob, tsiv tawm ntawm kuv moog pe mlom, hab tseem tuaj cuag tug cev Vaajtswv lug kuas nrug tuavxaam, mas kuv kws yog tug Tswv yuav teb nwg!  8Kuv yuav tawmtsaam nwg. Kuv yuav muab nwg ua qauv has. Kuv yuav tshem nwg tawm huv kuv tsaav tuabneeg moog, mej txhaj yuav paub has tas kuv yog tug Tswv.


  9"Yog ib tug cevlug twg raug dlaag ntxag kuas teb tej lug cuav, qhov kws ua le ntawd tub yog kuv kws yog tug Tswv dlaag ntxag nwg. Kuv yuav tshem nwg tawm huv kuv tsaav tuabneeg Yixalayees moog.10Tug cevlug hab tug kws tuaj thov kuas cevlug yuav raug txim nyaav ib yaam nkaus.11Kuv yuav ua le nuav kuas cov Yixalayees txhaj tsi tso kuv tseg moog ua tej kev txhum kws ua rua puab tsi huv. Puab yuav yog kuv tsaav tuabneeg hab kuv yuav yog puab tug Vaajtswv. Tug TSWV kws kaav ib puas tsaav yaam has le ntawd."


  Nau-es, Daniyees hab Yauj


  12Tug TSWV has rua kuv tas:13"Tub noobneej, yog ib lub tebchaws twg ua txhum hab tsi muab sab npuab kuv, ces kuv yuav rhuav tsi pub kuas muaj kev noj kev haus rua lub tebchaws ntawd. Kuv yuav tso kev tshaib kev nqhes lug raug cov tuabneeg hab tej tsaj kuas tuag taag huv tuabsi.14Txawm yog thaus Nau-es, Daniyeesx hab Yauj, puab peb leeg ntawd ua neej nyob los puab tej kev ncaaj nceeg tsuas cawm tau puab txujsa nkaus xwb." Tug Tswv kws kaav ib puas tsaav yaam has le ntawd.


  15"Lossis kuv tso tej tsaj nyaum lug tum tej tuabneeg thoob tebchaws kuas tuag taag, hab ua rua lub tebchaws nyob qhuav nkuag ca, kuas tsi muaj leejtwg tau luag taug kev hlaa lub tebchaws ntawd.16Kuv yog tug Tswv kws kaav ib puas tsaav yaam hab yog Vaajtswv tug kws muaj sa nyob has tas, txawm yog Nau-es, Daniyees hab Yauj puab nyob ntawd los puab yeej cawm tsi tau puab cov mivnyuas kuas dlim. Puab tsuas cawm tau puab xwb, lub tebchaws yuav ua suabpuam taag.


  17"Lossis kuv tso kev tsuv kev rog tuaj tua lub tebchaws, hab siv ntaaj tua cov tuabneeg hab tej tsaj kuas tuag taag huv tuabsi.18Kuv yog tug Tswv kws kaav ib puas tsaav yaam hab yog tug Vaajtswv kws muaj sa nyob has tas, txawm yog Nau-es, Daniyees hab Yauj puab nyob ntawd los puab yeej cawm tsi tau puab cov mivnyuas kuas dlim, puab tsuas cawm tau puab xwb.


  19"Yog has tas kuv chim, kuv tso sub tawg sub ntshaa lug raug lub tebchaws, kuas cov tuabneeg hab tej tsaj tuag taag huv tuabsi,20kuv yog tug Tswv kws kaav ib puas tsaav yaam hab yog tug Vaajtswv kws muaj sa nyob has tas, txawm yog Nau-es, Daniyees hab Yauj puab nyob ntawd los puab yeej cawm tsi tau puab cov mivnyuas kuas dlim, puab txujkev ncaaj nceeg tsuas cawm tau puab xwb."


  21Tug Tswv kws kaav ib puas tsaav yaam has tas: "Kuv yuav tso kuv plaub yaam kev rau txim kws nyaav heev lug rua lub nroog Yeluxalees xwsle: kev tsuv kev rog, kev tshaib kev nqhes, kev mob kev nkeeg, hab tej tsaj nyaum lug rhuav kuas cov tuabneeg hab tej tsaj tuag taag huv tuabsi.22Yog muaj leejtwg seem tuag hab coj tau nwg cov mivnyuas lug cuag mej, mej yuav pum has tas puab ua phem ua qas kawg le, ces mej yuav paub has tas kuv rau txim ncaaj nceeg rua lub nroog Yeluxalees;23mej txhaj yuav paub has tas txhua yaam kws kuv ua taag lug yeej tsimnyog lawm." Tug Tswv kws kaav ib puas tsaav yaam has le ntawd.


  


  Exekees 15


  Lug Pevtxwv Has Txug Tsob Txiv Maab


  1Tug Tswv has rua kuv tas:2"Tub noobneej, yuav ua le caag muab tsob maab pev tau rua tsob ntoo? Yog muab tsob txiv maab pev rua tsob ntoo kws nyob huv haav zoov yuav txawv le caag?3Koj puas siv tau tsob maab ntawd ua tau ib yaam dlaabtsi? Koj puas muab tau tsob maab ntawd lug ua nqailauj dlai tau tej yaam dlaabtsi?4Nwg tsuas zoo ua tawg rauv xwb. Yog thaus ob tog tw kub nyab taag hab ntu nruab nraab ua ncaig lawm, koj puas tseem siv tau kuas muaj nqes?5Thaus tseem tsi tau muab hlawv tub siv tsi tau ua dlaabtsi. Tom qaab kws kub nyab taag ua ncaig lawm, hajyam siv tsi tau lawm."


  6Tug Tswv kws kaav ib puas tsaav yaam has le nuav: "Luas sau tej maab huv haav zoov coj moog hlawv povtseg le caag, kuv yuav coj cov Yixalayees kws nyob huv Yeluxalees moog ib yaam le ntawd,7hab kuv yuav rau txim rua puab. Puab tub dlim suavtawg kub ib zag lawm, tabsis zag nuav suavtawg yuav kub puab kuas dlu lug. Thaus kuv rau txim rua puab, mej yuav paub has tas kuv yog tug TSWV.8Vim puab tsi muab sab npuab kuv, yog le ntawd, kuv yuav muab puab lub tebchaws ua kuas ua suabpuam." Tug TSWV kws kaav ib puas tsaav yaam has le ntawd.


  


  Exekees 16


  Yeluxalees Tsi Muab Sab Npuab Vaajtswv


  1Tswv has rua kuv ntxiv tas:2"Tub noobneej, koj ca le qha tej kev phem kev qas kws Yeluxalees tau ua lawm.3Koj qha tug Tswv kws kaav ib puas tsaav yaam tej lug rua Yeluxalees has tas:


  "Koj yug huv lub tebchaws Kana-aas. Koj txiv yog tuabneeg Amaules, hab koj nam yog tuabneeg Hitis.4Thaus yug tau koj lug, tsi muaj leejtwg txav koj txuj hlaab ntaws lossis ntxuav koj, tsi muab ntsev txhuam lossis muab khaubdluag lug qhwv koj.5Thaus yug tau koj lug, tsi muaj leejtwg hlub koj hab mob sab ua tej kws has taag lug ntawd rua koj. Luas txhaj muab koj pov rua tom taj nraag.


  6"Kuv dlua kev tuaj pum koj tsau ntshaav tsawv, koj ibce lu ntshaav taag, tabsis kuv tsi ca koj tuag.7Kuv ua rua koj hlub mog quas nyoos ib yaam le tug ntsuag ntoo, koj txhaj hlub tav nkauj. Koj ob lub mig puv zoo, hab koj cov plaubhau ntev nplwg loo, tabsis koj tseem labqaab.


  8"Thaus kuv rov dlua kev tuaj, kuv pum has tas txug lub sijhawm kws koj nyam hluas nraug lawm. Kuv txhaj muab kuv lub tsho luj qhwv koj lub cev kws labqaab. Kuv coglug yuav hlub koj hab yuav koj ua kuv tug quaspuj, kuas koj yog kuv tug." Tug Tswv kws kaav ib puas tsaav yaam has le ntawd.


  9"Kuv muab dlej lug ntxuav tej ntshaav ntawm koj lub cev, hab muab roj tsw qaab pleev koj.10Kuv muab ib dlaim tab kws taw suab quas zaw rua koj naav, hab muab ib nkawm khau tawv kws zoo heev rua koj rau; kuv muab phuam ntaub maag rua koj ntoo hab muab tsho ntaub tshwbkaab rua koj naav.11Kuv muab paug teg hab paug cejdlaab rua koj coj,12kuv muab khawb khawm koj qhovntswg, muab qhws ntsej rua koj coj, hab muab mom kub rua koj ntoo.13Koj coj saw nyaj saw kub hab naav tej ntaub maag hab ntaub tshwbkaab kws zoo heev. Koj tau noj tej ncuav kws yog muab cov tseem moov nplej puab, hab koj muaj zib ntaab hab roj txiv ntoo noj. Koj cev zaam zoo nkauj ci ntsaa quas ab, koj txhaj tau lug ua ib tug puj vaajntxwv.148 Koj txujkev zoo nkauj ua rua koj muaj koobmeej nto moo lug rua txhua tsaav tuabneeg, rua qhov kuv muab koj tseev zaam txaus nyam hab ntxim luas sab heev." Tug TSWV kws kaav ib puas tsaav yaam has le ntawd.


  15"Tabsis koj ca le siv koj txujkev zoo nkauj hab nto moo moog nrug txhua tug kws tuaj cuag koj ua kev nkauj kev nraug.16Koj muab tej khaub dluag ibtxha coj moog dlai rua huv koj tej chaw pe mlom, hab chaw ua namndlav. Ibtxwm yeej tsi muaj le nuav hab yuav tsi muaj ntxiv le lawm.17Koj muab tej saw nyaj saw kub kws kuv muab rua koj coj moog nchuav ua tej tug mlom txivneej hab ua kev nkauj kev nraug nrug tej mlom ntawd.18Koj muab tej tab taw suab quas zaw kws kuv muab rua koj coj moog rua tej mlom naav, koj muab roj txiv ntoo hab tej moov tshuaj tsw qaab kws kuv muab rua koj coj moog fij rua tej mlom.198 Kuv pub koj muaj tej zaub mov kws yog tej tseem moov nplej, tej roj txiv ntoo hab zib ntaab noj, tabsis koj muab coj moog ua khoom fij kuas tej mlom nyam koj." Tug Tswv kws kaav ib puas tsaav yaam has le ntawd.


  20"Koj muab tej tub tej ntxhais kws koj yug rua kuv coj moog tua fij rua mlom. Koj moog ua kev nkauj kev nraug los tseem tsi txaus koj sab.21Koj txhaj coj kuv tej mivnyuas ntawd moog tua fij rua tej mlom los?228 Thaus koj moog ua kev phem kev qas kws yog ua namndlav, koj yeej tsi ncu qaab txug thaus koj tseem yau kws labqaab hab pw tsau ntshaav tsawv ntawd lawm."


  Yeluxalees Ua le Tug Namndlavv


  23Tug Tswv kws kaav ib puas tsaav yaam has tas, "Koj raug puamtsuaj lawm! Raug puamtsuaj lawm! Koj ua txhua yaam kev phem kev qas hab koj tseem24moog ua tej chaw pe mlom rua ntawm tej ntug kev ua chaw ua namndlav.25Koj coj koj txujkev zoo nkauj moog dlaa paag aav. Koj muab koj lub cev rua txhua tug kws tuaj cuag koj, hab koj naj nub ua namndlav.26Koj ca cov tuabneeg Iziv kws yog phoojywg nruab ze tuaj nrug koj pw huv koj txaaj, hab koj pheej ua namndlav ua rua kuv chim heev.


  27"Kuv txhaj tsaa teg rau txim rua koj hab tshem tej koob moov kws yog koj feem ntawm koj moog. Kuv muab koj cob rua koj cov yeebncuab kws yog cov Filitees, kuas puab ua rua koj lawv le puab sab nyam, koj tej kev phem kev qas ua rua cov ntxhais Filitees poob ntsejmuag.


  28"Vim koj tsi txaus sab rua tej kev phem kev qas kws koj ua nrug lwm cov tuabneeg, koj txhaj lawv cov Axilias qaab. Koj yog puab tug namndlav, txawm le ntawd los tseem tsi txaus koj sab qeeg.29Tsi taag le ntawd xwb, koj tseem ua namndlav rua cov Npanpiloos kws yog lub tebchaws kws muaj tej tub laag tub luam, tabsis puab cov ntawd los kuj tsi txaus koj sab le hab."


  30Tug Tswv kws kaav ib puas tsaav yaam has tas, "Koj tau ua ib puas tsaav yaam ib yaam le tug namndlav kws tsi paub txaajmuag le.31Koj ua chaw pe mlom rua txhua txujkev hab ua namndlav rua huv tej chaw ntawd. Tabsis tsi yog koj ua namndlav yuav nyaj ib yaam le tej namndlav ibtxwm ua.32Koj yog tug quaspuj kws muaj quasyawg, tabsis tsi hlub tug quasyawg, txhaj moog ua kev nkauj kev nraug.33Tug namndlav tag, mas luas them nyaj rua nwg, tabsis koj tseem muab khoom pub hab muab nyaj ndlav hluas nraug tuaj txhua qhov tuaj nrug koj pw.34Koj yog ib tug namndlav kws txawv dlua luas tej. Tsi muaj leejtwg yuam kuas koj ua namndlav. Luas tsi them nyaj rua koj; koj them nyaj rua luas. Koj yeej txawv dlua lwm tug namndlav tag."


  Vaajtswv Txav Txim rua Yeluxalees


  35Yeluxalees kws yog tug namndlav! Koj ca le noog tug Tswv kws kaav ib puas tsaav yaam tej lug.


  36Tug Tswv kws kaav ib puas tsaav yaam has le nuav: "Koj hle koj tej rig tsho ib yaam le tug namndlav, koj muab koj lub cev rua koj tej hluas nraug hab rua koj tej mlom kws phem qas, hab tua koj tej mivnyuas fij rua tej mlom ntawd.37Vim le nuav kuv yuav coj taagnrho koj tej qub hluas nraug tuaj ua ke, tsi has cov kws koj nyam hab cov kws koj ntxub huv tuabsi. Kuv yuav coj puab tuaj sawv puagncig koj, ces kuv yuav muab koj tej rig tsho hle kuas puab pum koj cuasqaab.38Kuv yuav rau txim rua koj, vim koj ua kev nkauj kev nraug hab tua tuabneeg. Kuv chim hab npautawg kuv txhaj rau txim kuas koj tuag.39Kuv yuav muab koj cob rua puab teg, puab yuav rhuav koj tej chaw ua namndlav hab pe mlom. Puab yuav chua pis nta koj tej rig tsho hab tej saw nyaj saw kub ca kuas koj nyob labqaab.


  40"Puab yuav sau nthwv tuaj muab pobzeb ntaus koj hab muab ntaaj txav kuas koj tu ua ob peb yaa.41Puab yuav muab koj tej vaajtse hlawv kuas kub nyab taag hab kuv yuav rau txim rua koj taabmeeg ib tsoom quaspuj. Kuv yuav txwv kuas koj tseg tsi xob ua namndlav hab tseg tsi xob muab khoom pub koj tej hluas nraug.42Ces kuv txujkev chim txhaj yuav txag hab kuv lub sab txhaj yuav tug. Kuv yuav tsi chim hab tsi khib ntxiv lawm.43Koj tsi ncu txug thaus koj tseem yau kws kuv tu koj, koj txhaj le moog ua ib puas tsaav yaam rua kuv chim. Yog le ntawd, kuv txhaj ua pauj tej kws koj tau ua lug lawm. Vim le caag koj ua kev nkauj kev nraug tsub rua tej kev pe mlom kws phem qas?" Tug Tswv kws kaav ib puas tsaav yaam yog tug has le ntawd.


  Nam Zoo Le Caag Ntxhais Zoo Le Ntawd


  44Tug TSWV has tas, "Tuabneeg yuav siv zaaj paajlug nuav has txug koj kws yog lub nroog Yeluxalees has tas: 'Leej nam zoo le caag, ces tug ntxhais zoo ib yaam le ntawd.'45Koj yog koj nam tug ntxhais tag. Koj nam ntxub nwg tug quasyawg hab nwg tej mivnyuas. Koj zoo ib yaam le koj cov vivncaug kws ntxub puab cov quasyawg hab cov mivnyuas. Koj hab koj cov vivncaug leej nam yog tuabneeg Hitis hab mej txiv yog tuabneeg Amaules.


  46"Koj tug taislaug yog lub nroog Xamalis kws nyob nrug nwg tej zog saab qaumteb. Koj tug namhluas yog lub nroog Xaudoos kws nyob nrug nwg tej zog saab qaabteb.47Tsi yog koj ua le puab ua xwb, tej kev phem kev qas kws puab ua ntawd tseem tsi txaus koj sab. Tsi ntev koj yuav moog ua tej kev phem kev qas kws phem tshaaj tej kws puab ua hab."


  48Tug Tswv kws kaav ib puas tsaav yaam has tas, "Kuv yog Vaajtswv tug kws muaj sa nyob has le nuav: "Koj tug namhluas kws yog lub nroog Xaudoos hab nwg tej zog tub tsi tau ua kev phem kev qas npaum le koj hab koj tej zog ua.49Ntawm nuav yog Xaudoos txujkev txhum. Nwg hab nwg cov ntxhais khaavtheeb, rua qhov puab muaj noj muaj haus nplua mag hab nyob kaaj sab lug, tabsis puab tsi hlub cov tuabneeg txomnyem hab cov tuabneeg pluag.  50Puab khaavtheeb hab tawvncauj kawg le. Thaus kuv pum puab ua tej kws kuv ntxub, kuv txhaj rhuav kuas puab raug kevpuamtsuaj.


  51"Xamalis tej kev txhum tub tsi npaum le koj tej kev txhum ib nraab. Koj tau ua kev phem kev qas ntau dlua nwg. Yog muab nwg pev rua koj, mas koj tug taislaug zoo le tug kws tsi muaj ib qho txhum le.  52Nwgnuav koj yuavtsum ris txujkev txaajmuag. Koj tej kev txhum ntau dlua koj cov vivncaug, yog muab puab pev rua koj, ces zoo ib yaam le puab nyob ib caag tsi tau ua txhum le. Koj ca le tiv kev txob thuam hab ris kev poob ntsejmuag, rua qhov koj ua rua koj cov vivncaug zoo yaam le puab tsi muaj txhum."


  Yuav Txhim Khu Xaudoos Hab Xamalis Dlua Tshab


  53Tug Tswv has rua Yeluxalees has tas, "Kuv yuav rov txhim khu lub nroog Xaudoos hab nwg tej zog, kuas rov vaammeej dlua. Kuv yuav rov txhim khu kuas koj vaammeej ib yaam nkaus.54Koj yuav rov txaajmuag rua tej kev phem kev qas kws koj tau ua lawm hab koj txujkev txhum yuav ua rua koj cov vivncaug pum has tas puab zoo dlua koj.55Xamalis hab Xaudoos yuav rov zoo le qub, koj hab koj tej zog los yuav rov zoo le qub hab.56Thaus koj khaavtheeb, koj muab koj tug nam hluas kws yog Xaudoos has tsi zoo57ua ntej kws koj tej kev phem kev qas raug nthuav tawm. Nwgnuav koj zoo le nwg. Cov Edoos, cov Filitees hab cov tuabneeg kws nyob puagncig koj kws ntxub koj los has koj plig tsi zoo.58Koj yuav raug txim vim tej kev phem kev qas kws koj tau ua taaglug." Tug Tswv has le ntawd.


  Lug Cog Tseg Kws Kaav Ibtxhis


  59Tug Tswv kws kaav ib puas tsaav yaam has tas, "Kuv yuav ua rua koj lawv le koj tau ua lawm, rua qhov koj tsi ua lawv le koj coglug, koj rhuav koj tej lug cog tseg.60Txawm le ntawd los kuv yuav ncu ntsoov kuv tej lug cog tseg rua koj thaus koj tseem yau, hab kuv yuav coglug rua koj moog ibtxhis.61Koj yuav rov ncu txug tej kev phem kws koj tau ua taag lug lawm. Koj yuav txaajmuag thaus koj coj koj tug taislaug hab tug namhluas rov lug. Kuv yuav ca obtug zoo ib yaam le yog koj ntxhais, tabsis kuv tsi coglug rua obtug le kuv coglug rua koj.62Kuv yuav nrug koj coglug dlua tshab, koj txhaj paub has tas kuv yog tug Tswv.63Kuv yuav zaam tej kev txhum kws koj tau ua taag lug, tabsis koj yuav ncu ntsoov tej ntawd hab txaajmuag heev tsi xaav has lug le." Tug Tswv kws kaav ib puas tsaav yaam has le ntawd.


  


  Exekees 17


  Ob tug Dlaav hab Tsob Txiv Maab


  1Tug TSWV has rua kuv tas:2"Tub noobneej, koj ca le qha ib zaaj lug pevtxwv rua cov Yixalayees;3Tug Tswv kws kaav ib puas tsaav yaam kuas koj has le nuav rua puab: Muaj ib tug dlaav luj kws ob phob tis zoo nkauj hab cov plaub tis ntev heev. Tug dlaav ntawd yaa moog rua sau roob Lenpanoos hab luv tau ib lub ntsis ntoo cab,4tug dlaav coj lub ntsis cab ntawd moog rua huv lub tebchaws kws muaj kev laag kev luam, hab muab cog rua huv lub nroog kws cov tub laag tub luam nyob.5Tug dlaav tsua coj ib lub noob huv tebchaws Yixalayees moog cog rua huv ib thaaj aav zooe kws muaj dlej txaus yug kuas lub noob ntawd tuaj kaug hab luj hlub.6Tug yub ntawd tuaj ua ib tsob maab tsi sab, tabsis nwg ncau ceg nthuav rua ob saab. Tsob maab ntawd cov ceg hlaav moog txug rua ntawm tug dlaav hab cov caag nrhau moog tub. Cov ceg hab cov nplooj tsaus nti.


  7"Muaj dlua ib tug dlaav luj kws ob phob tis ntev hab muaj plaub tuab heev. Tsob maab nrhau caag moog txug rua ntawm tug dlaav, hab cov ceg los hlaav nplooj moog rua ntawm tug dlaav, tsob maab ca sab has tas tug dlaav yuav muab dlej yug nwg ntau dlua huv lub vaaj kws nwg tuaj.8Tabsis tsob maab ntawd yeej cog tau rua huv thaaj aav zoo kws muaj dlej txaus, nwg cov ceg txhaj hlaav nplooj ntau, tawg paaj txi txiv hab ua ib tsob maab kws zoo heev.


  9"Kuv kws yog tug Tswv kaav ib puas tsaav yaam nug le nuav: "Tsob maab nuav puas yuav luj hlub taug? Thawj tug dlaav yeej dlob tau tsob maab, zaws cov txiv hab ntshua tej ceg povtseg kuas tsob maab qhuav. Tsi taag yuav siv zug lossis ca ib tsaav tuabneeg kws muaj zug tuaj dlob povtseg le.10Tsob maab ntawd yeej cog rua huv thaaj aav kws zoo lawm tag, tabsis nwg puas yuav luj hlub taug? Thaus cov cua saab nubtuaj ntsawj tuaj, nwg puas yuav ntsws? Nwg puas yuav tuag tshaav rua ntawm thaaj chaw kws nwg tuaj?"


  Txhais Cov Lug Pevtxwv


  11Tug Tswv has rua kuv tas:12"Koj nug saib cov tuabneeg ntxeev sab puas paub zaaj lug pevtxwv ntawd lub ntsab. Koj has rua puab tas, vaajntxwv Npanpiloos tuaj rua huv Yeluxalees, nteg cov Yudas tug vaajntxwv hab nwg cov numtswv coj moog rua tim tebchaws Npanpiloos lawm.13Vaajntxwv Npanpiloos tseem nteg cov Yudas tug vaajntxwv tsev tuabneeg ib tug coj moog hab yuam kuas nwg coglug lawv le vaajntxwv has. Nwg nteg cov numtswv coj moog kaw,14tsi pub kuas tsaav tuabneeg Yudas sawv taug hab kuas puab ua lawv le tej lug kws cogtseg lawm xwb.15Tabsis cov Yudas tug vaajntxwv ntxeev sab hab khaiv ib paab numtswv moog rua nraag tebchaws Iziv, coj neeg hab tubrog coob heev tuaj. Nwg puas yuav ua tav? Nwg ua le ntawd, nwg puas yuav tsiv dlim? Nwg yuav rhuav tsi tau nwg tej lug cog tseg hab tsiv tsi dlim le!"


  16Tug Tswv kws kaav ib puas tsaav yaam has tas, "Kuv yog tug Vaajtswv kws muaj sa nyob, cov Yudas tug vaajntxwv yuav tuag rua huv tebchaws Npanpiloos, rua qhov nwg rhuav tej lug cog tseg kws nwg nrug vaajntxwv Npanpiloos kws tsaa nwg ua vaajntxwv lawm.17Txawm yog Falaus muaj tubrog coob heev los yuav paab cov Yudas tug vaajntxwv tua tsi yeej, thaus cov Npanpiloos tuaj khawb aav meem tug ntsaa yeej kuas tua tau tuabneeg tuag coob ntawd.18Cov Yudas tug vaajntxwv saib tsi taug hab rhuav tej lug cog tseg lawm. Nwg ua txhua yaam le ntawd, mas nwg yuav tsiv tsi dlim le."


  19Tug Tswv kws kaav ib puas tsaav yaam has tas, "Kuv yog tug Vaajtswv kws muaj sa nyob, kuv yuav rau txim rua nwg vim nwg tuav kuv lub npe coglug has tas, nwg yuav ua lawv le tej lug cogtseg ntawd.20Kuv yuav nthuav vaag khwb nkaus nwg. Kuv yuav coj nwg moog rua tim tebchaws Npanpiloos hab rau txim rua nwg, rua qhov nwg tsi muab sab npuab kuv.21Nwg cov tubrog kws sab tawv tshaaj yuav tuag taag rua huv tshaavrog, hab cov seem yuav tawg tsiv ua saab ua sua rua txhua qhov. Koj txhaj yuav paub has tas kuv yog tug Tswv kws has le ntawd."


  Ca Sab rua Vaajtswv Tej Lug Cog Tseg


  22Tug Tswv kws kaav ib puas tsaav yaam has le nuav: "Kuv yuav txav tsob ntoo cab kws sab lub ntsis hab luv tug ntsuag mog; kuv yuav coj moog cog rua sau roob sab,23yog cov Yixalayees lub roob kws sab tshaaj plawg. Nwg yuav ncau ceg, txi txiv hab peem tsheej ua ib tsob ntoo cab luj heev. Yuav muaj txhua yaam noog lug ua zeg hab nyob ntawm tej ceg.24Txhua tsob ntoo kws nyob huv lub tebchaws yuav paub has tas kuv yog tug Tswv. Kuv ua rua cov ntoo kws sab kuas qeg hab ua kuas cov ntoo kws qeg sab tuaj. Kuv ua rua cov ntoo kws tseem ntsuab kuas tuag tshaav, hab ua kuas cov ntoo kws qhuav lawm rov hlaav nplooj.


  Kuv yog tug Tswv kws has le ntawd. Kuv yuav ua lawv le tej lug kws kuv tau has lawm."


  


  Exekees 18


  1Tug Tswv has rua kuv tas:2"Zaaj paajlug kws tej tuabneeg naj nub has huv tebchaws Yixalayees yog dlaabtsi? 'Nam txiv noj txiv qaub, tabsis mivnyuas lug quavncaug.'"


  3Tug Tswv kws kaav ib puas tsaav yaam has tas, "Kuv yog Vaajtswv tug kws muaj sa nyob. Kuv yuav tsi pub mej naj nub has zaaj paajlug nuav huv lub tebchaws Yixalayees ntxiv lawm.4Txhua tug txujsa yog kuv le, tsi has namtxiv hab mivnyuas huv tuabsi. Tug twg ua txhum, tug ntawd tuag xwb.


  5"Pevxaam has tas, muaj ib tug tuabneeg zoo kws sab ncaaj hab ua ncaaj ua nceeg,6nwg tsi pe cov Yixalayees tej mlom hab tsi noj tej khoom fij rua mlom ntawm qhov chaw kws txwv tsi pub pe mlom. Nwg tsi tau ntxag tej quaspuj lossis tsi nrug tug quaspuj kws tseem coj ntxhua pw.7Nwg tsi dlaag lossis tsi nyag leejtwg. Nwg thim tej kws luas coj tuaj yuam nqe ntawm nwg rov rua luas, nwg pub zaub mov rua cov tuabneeg tshaib nqhes noj lossis muab rig tsho rua cov tuabneeg labqaab naav.8Nwg tsi qev nyaj rua leejtwg kuas them paajlaum. Nwg tsi ua kev phem kev qas, hab nwg txav txim ncaaj nceeg rua cov kws muaj xaiv muaj lug.9Tug tuabneeg kws ua le ntawd yog tug kws fwm kuv tej lug saamfwm hab coj lawv le kuv tej kevcai. Nwg yog tug ncaaj nceeg hab nwg yuav muaj sa nyob. Tug Tswv kws kaav ib puas tsaav yaam has le ntawd.


  10"Pevxaam has tas, tug tuabneeg ntawd muaj ib tug tub ua tubsaab hab tua tuabneeg, nwg ua tej kws has lug sau nuav ib yaam11kws leej txiv tsi tau ua ib zag le. Nwg noj tej khoom kws fij rua mlom ntawm qhov chaw kws txwv tsi pub pe mlom, hab ntxag luas tej quaspuj,12nwg dlaag ntxag cov tuabneeg pluag, nwg ua tubsaab hab nwg tsi thim tej kws luas coj tuaj yuam nqe ntawm nwg rov rua luas. Nwg moog pe mlom hab ua kev phem kev qas,13nwg qev nyaj rua luas kuas luas them paaj laum. Nwg puas yuav muaj sa nyob? Nwg yuav tsi muaj. Nwg tau ua tej kev phem kev qas nuav, mas nwg yuav tuag. Nwg yuav ris nwg lub txim ntawd tuag.


  14"Pevxaam has tas, muaj dlua ib tug txivneej muaj ib tug tub. Tug tub ntawd pum txhua yaam kev txhum kws leej txiv ua, tabsis nwg tsi ua phem lawv le leej txiv ua.15Nwg tsi moog pe cov Yixalayees tej mlom, tsi noj tej khoom kws fij rua tej mlom ntawm qhov chaw kws txwv tsi pub pe mlom, nab nwg tsi ntxag luas tej quaspuj,16tsi tsimtxom lossis nyag leejtwg tug. Nwg thim tej kws luas coj tuaj yuam nqe ntawm nwg rov rua luas. Nwg pub zaub mov rua cov tuabneeg tshaib nqhes noj hab muab rig tsho rua cov tuabneeg labqaab naav.17Nwg tsi ua kev phem kev qas, hab tsi qev nyaj rua leejtwg kuas them paajlaum. Nwg ua lawv le kuv tej kevcai hab coj lawv le kuv tej lug saamfwm. Nwg yuav tsi tuag vim nwg txiv tej kev txhum, tabsis nwg yuav muaj sa nyob.18Tabsis nwg txiv ua tubsaab, fuab luas tug hab nwg naj nub ua phem ua qas rua txhua tug, yog le ntawd nwg yuav tuag vim nwg tej kev txhum.


  19"Tabsis mej nug has tas, 'Yog le caag tug tub txhaj tsi raug txim vim leej txiv tej kev txhum? Lu lug teb mas yog tug tub ua ncaaj hab ua zoo. Nwg ceev hab ua lawv le kuv tej kevcai, nwg txhaj muaj sa nyob.20Tsuas yog tug kws ua txhum txhaj yuav tuag xwb. Tug tub yuav tsi raug txim vim leej txiv tej kev txhum, hab leej txiv yuav tsi raug txim vim tug tub tej kev txhum. Tug tuabneeg ncaaj nceeg yuav tau nqe zug vim nwg ua ncaaj. Hab tug tuabneeg tsi ncaaj yuav raug txomnyem vim tej kev phem kev qas kws nwg ua.


  21"Tug tuabneeg kws tso nwg tej kev txhum tseg hab ua lawv le kuv tej kevcai, nwg xyum coj ncaaj hab ua zoo, nwg yuav tsi tuag; tabsis yuav muaj sa nyob.22Kuv yuav zaam nwg tej kev txhum huv tuabsi hab nwg yuav muaj sa nyob, rua qhov nwg coj ncaaj.23Tug Tswv kws kaav ib puas tsaav yaam has tas, "Mej xaav has tas, kuv xaav pum tug tuabneeg ua txhum tuag nua los. Tsi yog le ntawd, kuv tsuas xaav pum tug tuabneeg txhum tso nwg tej kev txhum tseg hab muaj sa nyob xwb."


  24"Yog muaj ib tug tuabneeg ncaaj nceeg tso nwg txuj kev ua zoo tseg, hab moog ua kev phem kev qas, ib yaam le cov tuabneeg ua phem ua qas ua, tug ntawd puas yuav muaj sa nyob? Tsi yog le ntawd! Kuv yuav tsi suav tej kws nwg tau ua zoo yaav taag lug le, nwg yuav tuag vim nwg tej kev txhum hab tsi muab sab npuab kuv.


  25"Tabsis mej has tas, 'Tej kws tug Tswv kws kaav ib puas tsaav yaam ua, nwg ua tsi ncaaj.' Mej cov Yixalayees, ca le noog kuv has. Mej xaav has tas, tej kws kuv ua, kuv ua tsi ncaaj nua los? Mej yog cov kws ua tsi ncaaj ntaag!26Thaus tug tuabneeg ncaaj nceeg tso nwg txuj kev ua zoo tseg, hab moog ua kev phem kev qas, nwg yuav tuag; nwg tuag vim tej kev phem kev qas kws nwg ua.27Thaus tug tuabneeg tsi ncaaj nceeg tso nwg tej kev txhum tseg, rov lug coj ncaaj hab ua zoo, nwg yuav tau txujsa.28Nwg thim xaav hab tso kev txhum tseg, yog le ntawd, nwg yuav tsi tuag, tabsis yuav muaj sa nyob.29Mej cov Yixalayees has tas, 'Tej kws tug Tswv kws kaav ib puas tsaav yaam ua, nwg ua tsi ncaaj.' Mej xaav has tas tej kws kuv ua, kuv ua tsi ncaaj nua los? Mej yog cov kws ua tsi ncaaj ntaag.


  30"Kuv kws yog tug Tswv kws kaav ib puas tsaav yaam has rua mej cov Yixalayees has tas, kuv yuav txav txim rua mej txhua tug lawv le teg num kws mej tau ua lug lawm. Ca le tso mej tej kev phem kev qas tseg, tsi xob ca mej tej kev txhum coj mej moog raug kev puamtsuaj.31Mej ca le tso plhuav tej kev phem kev qas kws mej naj nub ua tseg, muab lub sab tshab hab txuj kev xaav tshab lug coj. Vim le caag mej cov Yixalayees yuav xaav tuag ua luaj?32Tug Tswv kws kaav ib puas tsaav yaam has tas, "Kuv tsi xaav kuas ib tug twg tuag le. Ca le tso mej tej kev txhum tseg, mej txhaj muaj sa nyob."


  


  Exekees 19


  Zaaj Nkauj Quaj Ntsuag


  1Tug Tswv has kuas kuv hu zaaj nkauj quaj ntsuag nuav rua cov Yixalayees ob tug nom:2Meb nam zoo ib yaam le tug maum tsuv ntxhuav! Nwg tu nwg cov mivnyuas luj hlub nrug cov txiv tsuv ntxhuav kws nyaum heev.3Nwg tu tug mivnyuas ntawd hab qha kuas txawj moog nrhav noj; nwg txhaj ua ib tug tsaj kws noj tuabneeg.4Ntau tsaav tuabneeg nov nwg lub moo hab khawb qhov tog nwg kev. Luas muab nqailauj nqai nwg caab moog rua nraag tebchaws Iziv lawm.5Thaus nwg pum has tas qhov kws nwg naj nub tog tsi muaj qaabhau, nwg taag kev ca sab. Nwg tu dlua ib tug mivnyuas, tug ntawd luj hlub ua ib tug tsuv ntxhuav kws nyaum heev.6Thaus nwg luj hlub tav ib tug txiv tsuv ntxhuav lawm, nwg nrug lwm cov tsuv ntxhuav moog nrhav tum tsaj. Nwg xyum moog tum tsaj hab ua ib tug tsaj kws noj tuabneeg.7Nwg tsoo luas tej chaw faajxwm, hab rhuav luas tej nroog puag taag. Txhua zag kws nwg nyooj ua rua cov tuabneeg huv lub tebchaws ntawd ntshai heev.8Ntau tsaav tuabneeg sis sau ua ke tuaj tua nwg; muaj tuabneeg coob heev tuaj txhua qhov chaw tuaj. Puab nthuav puab tej vaag khwb hab nteg tau nwg.9Puab muab nwg kaw rua huv ib lub nkuaj hab coj nwg moog cuag cov Npanpiloos tug vaajntxwv. Puab tso tuabneeg zuv rawv nwg tsi pub nwg nyooj, kuas tsi nov nwg lub suab nyooj sau tej roob kws nyob huv tebchaws Yixalayees lawm.10Meb nam zoo ib yaam le tsob txiv maab kws cog ze rua ntawm ntug dlej. Nyob qhov ntawd muaj dlej nplua mag, tsob txiv maab muaj nplooj tsaus nti hab txi txiv new heev.11Tsob txiv maab tej ceg khov heev, hab ua tau vaajntxwv tej cwj. Hab tsob txiv maab sab heev moog nto plawg sau cov fuab; txhua tug pum tsob txiv maab ntawd muaj nplooj ntau hab sab heev.12Tabsis txawm muaj tuabneeg limham muab nwg dlob povtseg. Cov cua saab nubtuaj ntsawj ua rua nwg cov txiv qhuav; hab nwg tej ceg ntshua taag; hab luas muab tej ceg qhuav coj moog hlawv povtseg taag.13Nwgnuav luas muab nwg coj moog cog rua tom taj suabpuam; ntawm thaaj aav kws tsi muaj dlej.14Tabsis suavtawg ca le cig sau tej ntsis txiv maab; kub tej ceg hab tej txiv taag dlu lug. Cov ceg ntawd tsi khov hab tsi tau ua vaajntxwv tej cwj lawm. Ntawm nuav yog zaaj nkauj quaj ntsuag kws luas hu taag rov hu dlua.


  


  Exekees 20


  Cov Yixalayees Ntxeev Sab


  1Lub tsib hlis ntuj nub xab kaug, xyoo xyaa kws peb raug nteg coj moog rua lwm tebchaws. Cov Yixalayees cov thawjcoj qee leej tuaj nug kuv tuavxaam saib tug Tswv nyam le caag.2Tug Tswv has rua kuv tas:3"Tub noobneej, koj ca le has rua cov tuabneeg kws tuaj cuag koj has tas, tug TSWV kws kaav ib puas tsaav yaam has le nuav: Puas yog mej xaav tuaj nug saib kuv nyam le caag? Kuv yog Vaajtswv tug kws muaj sa nyob. Kuv tsi pub mej nug kuv ib lus le. Kuv yog tug Tswv kws kaav ib puas tsaav yaam, tej lug nuav yog kuv has.


  4"Tub noobneej, koj puas tau npaaj txhij yuav txav txim rua puab? Koj ca le qha kuas puab paub txug tej kev phem kev qas kws puab cov yawmkoob tau ua taag lug lawm.5Koj ca le qha tej kws kuv has nuav rua cov Yixalayees. Thaus kuv xaiv cov Yixalayees, kuv tau coglug tseg rua puab lawm. Thaus puab tseem nyob nraag tebchaws Iziv, kuv qha rua puab has le nuav: Kuv yog tug Tswv kws yog puab tug Vaajtswv.6Kuv coglug rua puab has tas, kuv yuav coj puab tawm nraag tebchaws Iziv lug nyob rua huv lub tebchaws kws kuv tau xaiv tseg rua puab lawm. Lub tebchaws ntawd aav rog hab zoo ua noj ua haus dlua lwm lub tebchaws.7Kuv has kuas puab tso tej mlom phem qas kws puab nyam tseg, hab tsi xob ca cov Iziv tej vaajtswv cuav ua rua puab tsi huv, rua qhov kuv yog tug Tswv kws yog puab tug Vaajtswv.8Tabsis puab tawmtsaam kuv, tsi noog kuv lug, tsi tso puab tej kev phem kev qas lossis tsi tso kev pe cov Iziv tej vaajtswv cuav tseg. Thaus puab tseem nyob nraag Iziv, puab tub yuav raug kuv txujkev chim kws luj kawg nkaus.9Tabsis kuv tsi ua le ntawd, yog kuv ua le ntawd, luas yuav txobthuam kuv lub npe. Kuv tau qha rua cov Iziv kws cov Yixalayees nrug nyob has tas, kuv yuav coj cov Yixalayees tawm huv cov Iziv lub tebchaws moog.


  10"Kuv txhaj tau coj cov Yixalayees tsiv tawm nraag tebchaws Iziv lug rua taj suabpuam lawm.11Kuv muab kuv tej lug saamfwm hab tej kevcai qha rua puab, yog leejtwg ua lawv le kuv tej lug saamfwm hab tej kevcai ntawd, yuav tau txujsa.12Kuv muab nub Xanpataus ua ib lub cim coglug nruab nraab ntawm puab hab kuv, kuas puab paub has tas, kuv yog tug Tswv kws ua rua puab dlawbhuv.13Tabsis thaus cov Yixalayees tseem nyob nraag taj suabpuam, puab ntxeev sab rua kuv hab tsi noog kuv lug. Puab rhuav kuv tej kevcai hab tsi coj lawv le kuv tej lug saamfwm kws pub tau txujsa rua tug kws ua lawv le ntawd. Thaus puab tseem nyob ntawm taj suabpuam, puab saib nub Xanpataus tsi tseemceeb. Kuv txujkev chim tub yuav ua rua puab raug kev puamtsuaj.14Tabsis kuv tsi ua le ntawd, yog kuv ua le ntawd, cov tuabneeg kws pum ntsoov kuv coj cov Yixalayees tawm huv tebchaws Iziv lug yuav txobthuam kuv lub npe.15Yog le ntawd, thaus puab tseem nyob nraag taj suabpuam, kuv coglug rua puab has tas kuv yuav tsi coj puab moog rua huv lub tebchaws kws kuv yuav muab rua puab, yog lub tebchaws kws aav rog hab zoo ua noj ua haus dlua lwm lub tebchaws.16Kuv tau coglug le ntawd, rua qhov puab rhuav kuv tej kevcai hab tsi coj lawv le kuv tej lug saamfwm, hab puab saib nub Xanpataus tsi tseemceeb, puab nyam pe puab tej mlom heev dlua.


  17"Tabsis kuv hlub puab heev. Kuv txhaj tsi tua kuas puab tuag rua nraag taj suabpuam.18Kuv ntuag cov Yixalayees tej hluas le nuav: Mej tsi xob xyum coj lawv le mej cov yawmkoob tau ua lug lawm; tsi xob coj lawv le puab tej kevlig kevcai lossis pe puab tej mlom kws ua rua mej tsi huv.19Kuv yog tug Tswv kws yog mej tug Vaajtswv. Mej yuavtsum ua lawv le kuv tej kevcai hab tej lug saamfwm.20Muab nub Xanpataus ua nub dlawbhuv, qhov ntawd yuav ua lub cim rua peb tej lug cog tseg, hab yuav ua rua mej ncu ntsoov has tas kuv yog tug Tswv kws yog mej tug Vaajtswv.


  21"Tabsis cov tuabneeg kws nyob tam ntawd ntxeev sab rua kuv. Puab rhuav kuv tej kevcai hab tsi ua lawv le kuv tej lug saamfwm kws pub tau txujsa rua tug kws ua lawv le ntawd. Thaus puab tseem nyob nraag taj suabpuam, puab saib nub Xanpataus tsi tseemceeb, kuv txujkev chim tub yuav ua rua puab raug kev puamtsuaj.22Tabsis kuv tsi ua le ntawd, yog kuv ua le ntawd, cov tuabneeg kws pum ntsoov kuv coj cov Yixalayees tsiv tawm huv tebchaws Iziv lug, yuav txobthuam kuv lub npe.23Kuv txhaj coglug dlua rua puab nyob nraag taj suabpuam has tas, kuv yuav lawv kuas puab moog nyob ri sua thoob plawg nplajteb.24Kuv ua le ntawd, rua qhov puab rhuav kuv tej kevcai hab tsi coj lawv le kuv tej lug saamfwm, puab saib nub Xanpataus tsi tseemceeb, hab puab pe tej mlom kws puab cov yawmkoob tau pe lug lawm.


  25"Kuv txhaj muab tej kevcai kws tsi zoo hab tej lug saamfwm kws cawm tsi tau txujsa rua puab.26Kuv ca puab fij tej khoom kws ua rua puab tsi huv, hab ca puab muab puab cov tub hlub tua fij. Qhov ntawd yog kev rau txim kuas puab paub has tas, kuv yog tug Tswv.


  27"Tub noobneej, koj ca le moog has tug Tswv kws kaav ib puas tsaav yaam tej lug rua cov Yixalayees le nuav: qhov kws puab cov yawmkoob tsi muab sab npuab kuv, ua rua kuv poob ntsejmuag heev.28Kuv coj puab lug rua huv lub tebchaws kws kuv tau coglug tseg has tas yuav muab rua puab. Tabsis thaus puab pum tej roob sab hab tej ntoo kws muaj nplooj tsaus nti, puab tua tsaj fij rua tej ntawd. Qhov kws puab tua tsaj hlawv fij hab muab cawv txiv maab fij le ntawd ua rua kuv chim heev rua puab.29Kuv nug puab has tas, tej chaw sab kws mej moog ntawd yog dlaabtsi? Puab txhaj hu tej chaw ntawd has tas 'Chaw Sab' lug txug naj nub nua.30Nwgnuav koj ca le moog has kuv tej lug rua cov Yixalayees le nuav: 'Vim le caag mej ua tej kev txhum kws mej cov yawmkoob ua, hab pe puab tej mlom?31Txawm yog nwgnuav los mej tseem muab khoom hab muab mej tej mivnyuas tua hlawv fij rua mlom hab ua rua mej tsi huv ib yaam le mej cov yawmkoob. Mej cov Yixalayees tseem nug has tas, kuv nyam le caag! Kuv yog tug Tswv kws kaav ib puas tsaav yaam hab yog Vaajtswv tug kws muaj sa nyob, kuv yuav tsi pub mej nug ib yaam dlaabtsi le.32Mej xaav has tas mej yuav ua kuas mej zoo ib yaam le lwm tsaav tuabneeg hab zoo ib yaam le cov tuabneeg kws nyob rua lwm lub tebchaws kws pe tej ntoo hab tej pobzeb. Tabsis mej yuav ua tsi tau le ntawd."


  Vaajtswv Rau Txim Hab Zaam Txim


  33"Kuv yog tug Tswv kws kaav ib puas tsaav yaam hab yog Vaajtswv tug kws muaj sa nyob, kuv has rua mej has tas thaus kuv chim, kuv yuav siv kuv txhais teg hab kuv lub fwjchim kws luj kawg nkaus tswj mej.34Thaus kuv coj mej tawm huv cov tebchaws kws kuv ntab mej moog nyob ua saab ua sua rov lug, kuv yuav qha kuv lub fwjchim hab kuv txujkev chim rua mej. 35Kuv yuav coj mej moog rua ntawm 'Lub taj suabpuam ntau Tsaav Tuabneeg,' hab kuv yuav rau txim rua mej timntsej timmuag qhov ntawd.36Tug Tswv kws kaav ib puas tsaav yaam has tas, kuv yuav rau txim rua mej ib yaam le kuv rau txim rua mej cov yawmkoob nraag taj suabpuam Xinais.


  37"Kuv yuav tswj mej nruj heev, hab ua kuas mej fwm kuv tej lug cogtseg.38Kuv yuav tshem cov tuabneeg ntxeev sab hab cov tuabneeg txhum tawm ntawm mej moog. Kuv yuav coj puab tawm huv tej tebchaws kws nwgnuav puab nyob moog, tabsis kuv yuav tsi coj puab rov lug rua huv tebchaws Yixalayees. Mej txhaj yuav paub has tas kuv yog tug Tswv."


  39Tug TSWV kws kaav ib puas tsaav yaam has tas, "Cov Yixalayees, mej ca le moog pe mlom lawv le mej sab nyam! Tabsis kuv has rua mej has tas tom qaab ntawd mej yuavtsum fwm kuv lub npe kws dlawbhuv hab tseg tsi xob fij khoom rua mej tej mlom lawm.40Mej cov Yixalayees yuavtsum pehawm kuv sau kuv lub roob dlawbhuv kws yog cov Yixalayees lub roob sab huv tebchaws nuav. Kuv yuav txaus sab rua mej, hab xaav kuas mej coj tej khoom theej txhoj, tej khoom fij kws zoo tshaaj, hab tej khoom fij kws dlawbhuv tuaj pub rua kuv.41Tom qaab kws kuv coj mej tawm huv cov tebchaws kws kuv ntab mej moog nyob ua saab ua sua rov lug nyob ua ke lawm, kuv yuav txais mej tej khoom fij, ces txhua tsaav tuabneeg yuav paub has tas kuv yog tug kws dlawbhuv.42Thaus kuv coj mej rov lug nyob rua huv lub tebchaws Yixalayees kws kuv tau coglug tseg has tas, kuv yuav muab rua mej cov yawmkoob, ces mej yuav paub has tas kuv yog tug Tswv.43Mej yuav ncu txug tej kev poob ntsejmuag hab tej kev phem kev qas kws ua rua mej tsi huv. Mej yuav ntxub mej vim tej kev txhum kws mej ua taag lug lawm.44Cov Yixalayees, mej yuav paub has tas kuv yog tug Tswv, thaus kuv nrug mej has, kuv tsi has lawv le mej teg num phem hab mej tej kev phem kev qas kws mej ua, rua qhov kuv yog tug Tswv kws dlawbhuv." Tug Tswv kws kaav ib puas tsaav yaam has le ntawd.


  Suavtawg Kub Saab Qaabteb


  45Tug TSWV has rua kuv tas:46"Tub noobneej, koj ca le saib moog rua saab qaabteb, koj ca le tshev saab qaabteb hab cevlug tshev thaaj haavzoov kws nyob saab qaabteb!47Koj has kuas thaaj haavzoov kws nyob saab qaabteb noog tug TSWV kws kaav ib puas tsaav yaam tej lug kws has le nuav: Mej saib! Kuv taabtom tis suavtawg hlawv txhua tsob ntoo, tsi has tej ntoo qhuav lossis ntoo nyoog huv mej. Tsi muaj ib yaam kws yuav tua tau cov suavtawg ntawd le. Suavtawg yuav kub saab qaabteb ti nkaus saab qaumteb, ces txhua tug yuav nov suavtawg kub ntaiv fwv.48Puab txhua tug yuav paub has tas kuv yog tug Tswv kws tis suavtawg hlawv puab hab yuav tsi muaj leejtwg tua tau cov suavtawg ntawd."


  49Tabsis kuv thov has tas, "Tug Tswv kws kaav ib puas tsaav yaam, thov tsi xob ca kuv ua tej nuav! Rua qhov txhua tug yuav ywg has tas, nwg ibtxwm has tau xwb nwg ua tsi tau."


  


  Exekees 21


  Tug Tswv Raab Ntaaj


  1Tug Tswv has rua kuv tas,2"Tub noobneej, koj ca le cev kuv tej lug tshev lub nroog Yeluxalees hab foom phem rua tej chaw kws tuabneeg pe mlom. Koj has rua cov Yixalayees lub tebchaws tas,3kuv yog tug Tswv kws kaav ib puas tsaav yaam, kuv has le nuav: Kuv yog mej tug yeebncuab! Kuv yuav rhu kuv raab ntaaj tua mej txhua tug, tsi has tug ua zoo lossis tug ua phem. 4Kuv yuav siv kuv nraab ntaaj tawmtsaam txhua tug, pib saab qaumteb moog ti nkaus saab qaabteb.5Txhua tug yuav paub has tas kuv yog tug Tswv. Kuv rhu kuv raab ntaaj lawm, mas kuv yuav tsi muab ntsaws rua huv naab hlo le.


  6"Tub Noobneej, koj ca le quaj le tug tuabneeg kws taag kev ca sab lawm. Koj quaj le ntawd taabmeeg suavdlawg.7Thaus puab nug koj has tas vim le caag koj quaj le ntawd? Koj teb puab has tas, vim puab yuav nov xuv tsi zoo, thaus puab nov tej xuv ntawd, puab yuav ntshai kawg nkaus, puab tej npaab yuav tsaug leeg, puab tug zug yuav ntaug hab puab tej hauvcaug yuav tshee nyo. Lub sijhawm tub lug txug lawm; tej nuav yeej yuav tshwmsim." Tug Tswv kws kaav ib puas tsaav yaam has le ntawd.


  8Tug Tswv has rua kuv tas:9"Tub noobneej, koj ca le cev tug Tswv kws kaav ib puas tsaav yaam tej lug rua puab has tas: Muaj ib raab ntaaj, raab ntaaj ntawd luas tub huv tau ntse hab txhuam ci nplaag lawm.10Luas huv raab ntaaj ntawd tua tuabneeg, hab txhuam ci nplaag cuag tsaglig xub laim. Yuav tsi muaj kev kaaj sab rua kuv tsaav tuabneeg kws tsi noog kuv tej lug hab tsi quavntsej kuv tej kev rau txim.11Luas txhuam raab ntaaj ci nplaag npaaj ca siv lawm xwb. Luas huv hab txhuam raab ntaaj ci nplaag coj moog cob rua tug tuabneeg tua tuabneeg txhais teg.12Tub noobneej, ca le quaj tu sab; rua qhov raab ntaaj ntawd yuav tua kuv tsaav tuabneeg, hab tua taagnrho cov Yixalayees tej thawjcoj huv tuabsi. Puab yuav raug tua tuag taag nrug kuv tsaav tuabneeg. Ca le ntaus koj hauvsab vim tsi muaj kev ca sab lawm!13Kuv taabtom sim kuv tsaav tuabneeg, yog puab tsi kaam hloov sab, tej kws kuv has ntawd yuav lug raug puab.


  14"Tub noobneej, koj ca le cevlug. Koj ca le npuaj teg, ces raab ntaaj yuav txav moog txav lug, raab ntaaj ntawd yog raab ntaaj tua tuabneeg kws txaus ntshai heev, hab yog raab ntaaj kws txuv tuabneeg txujsa.15Raab ntaaj ntawd yuav ua rua kuv tsaav tuabneeg zug ntaug hab qaug. Kuv yuav muab kuv raab ntaaj kws tua tuabneeg huv ci nplaag cuag tsaglig xub laim, hem puab huv lub nroog. 16Raab ntaaj kws ntse heev, koj ca le txav moog rua saab xis hab saab txhum phem! Koj ca le txav moog rua txhua phaab.17Kuv los yuav npuaj teg hab kuv txujkev chim yuav ntaug. Kuv yog tug Tswv kws has le ntawd."


  Vaajntxwv Npanpiloos Raab Ntaaj


  18Tug TSWV has rua kuv tas,19"Tub noobneej, koj ca le tshuam phaj rua ntawm ob txujkev kws tug vaajntxwv Npanpiloos yuav coj nwg raab ntaaj tuaj. Ob txujkev ntawd tuaj huv tuab lub tebchaws tuaj. Koj tshuam dlaim phaj rua ntawm ob txujkev tshuamt kws moog rua huv lub nroog.20Tshuam ib dlaim phaj qha vaajntxwv kev moog rua huv cov Amoos lub nroog Lanpas, hab ib dlaim qha kev moog rua huv lub nroog Yeluxalees kws muaj chaw faajxwm ruaj khov huv tebchaws Yudas.21Tug vaajntxwv kws kaav Npanpiloos tuaj sawv ntawm ob dlaim phaj ntawm kev tshuam. Nwg tsi paub has tas yuav moog txuj twg, ces nwg muab cov xub neevnti cu," nwg tuavxaam nrug nwg tej mlom, hab saib tug tsaj kws tua ua khoom fij lub sab.22Vaajntxwv saab teg xis tuav rawv ib tug vug sau has tas lub nroog 'Yeluxalees!' Tug vug ntawd qha rua vaajntxwv kuas ca le qw ntaus rog, khawb aav puab ntswg hab khawb kwj ncig lub nroog.23Cov tuabneeg huv Yeluxalees yuav tsi ntseeg tej nuav, rua qhov puab tau coglug tseg lawm. Tabsis tej lug qha tshwm ntawd, yog qha puab tej kev txhum hab ceebtoom rua puab paub has tas puab yuav raug nteg.24Tom qaab ntawd tug Tswv kws kaav ib puas tsaav yaam has rua puab le nuav: "Mej tej kev txhum tub tshwm rua suavdlawg pum lawm. Txhua tug pum has tas mej tau ua txhum luj heev. Txhua yaam kws mej ua qha rua suavdlawg paub has tas mej ua txhum. Txug sijhawm rau txim rua mej lawm, kuv yuav muab mej cob rua mej cov yeebncuab.


  25"Cov Yixalayees tej thawjcoj kws ua phem hab tsi dlawbhuv, nub kws rau txim zag kawg rua mej tub lug txug lawm.26Kuv yog tug Tswv kws kaav ib puas tsaav yaam, tej lug nuav yog kuv has. Ca le hle mej tej mom kub, hab hle pluaj ntaub kws khi mej taubhau tseg. Yuav tsi zoo le qub lawm. Yuav tsaa cov tuabneeg pluag kuas muaj fwjchim! Hab yuav txu cov thawjtswj kuas poob fwjchim!  27Puamtsuaj, puamtsuaj! Kuv yuav ua kuas lub nroog puamtsuaj. Tabsis tej xwm nuav yuav tsi tau muaj moog txug thaus tug kws kuv xaiv lug rau txim rua lub nroog lug txug. Kuv yuav muab lub nroog cob rua tug ntawd.


  Raab Ntaaj Hab Cov Amoos


  28"Tub noobneej, koj ca le cev tug TSWV kws kaav ib puas tsaav yaam tej lug rua cov Amoos kws txob thuam cov Yixalayees le nuav: 'Npaaj raab ntaaj txhij lawm; luas txhuam raab ntaaj ntawd ci nplaag cuag tsaglig xub laim ca tua tuabneeg lawm xwb.29Tej ywgtoog cuav kws mej pum hab tej lug qha tshwm kws mej has yog lug dlaag xwb. Mej ua kev phem kev qas, nub kws rau txim zag kawg rua mej lug txug lawm. Raab ntaaj yuav lug txav mej cejdlaab.30"'Ca le ntsaws raab ntaaj rua huv naab! Kuv yuav txav txim rua mej ntawm thaaj chaw kws kuv tsim mej, hab huv lub tebchaws kws yug mej.31Kuv yuav ua kuas mej raug kuv txujkev chim kws cig le nplaim tawg. Hab kuv yuav muab mej cob rua cov tuabneeg nruj tsiv kws muaj cuabkaav ua kuas mej raug puamtsuaj.32Mej yuav raug suavtawg hlawv kuas kub nyab taag. Mej cov ntshaav yuav nrug rua huv mej lub tebchaws, hab yuav tsi muaj leejtwg ncu txug mej lawm.'" Tug Tswv has le ntawd.


  


  Exekees 22


  Yeluxalees Tej Kev Txhum


  1Tug TSWV has rua kuv tas:2"Tub noobneej, koj npaaj txav txim rua lub nroog Yeluxalees kws tua tuabneeg lawm los? Koj ca le qha kuas nwg paub tej kev phem kev qas kws nwg tau ua lawm.3Kuv yog tug Tswv kws kaav ib puas tsaav yaam, koj ca le qha kuv tej lug rua lub nroog has tas, 'Vim koj tau tua koj cov tuabneeg ntau tug hab pe mlom ua rua koj tsi huv, koj lub sijhawm kawg tub lug txug lawm!4Qhov kws koj tua tuabneeg ua rua koj muaj txim, hab qhov kws koj pe mlom ua rua koj tsi huv. Koj nub kawg lug txug hab koj lub sijhawm tub taag lawm! Kuv txhaj ca lwm tsaav tuabneeg txob thuam hab saib tsi taug koj.5Tej tebchaws nyob dleb hab nyob ze los saib tsi taug koj, rua qhov koj tsi ua lawv le kuv tej kevcai.6Yixalayees cov thawjcoj tso sab rua puab tug zug hab puab tua tuabneeg.7Cov tuabneeg kws nyob huv koj, tsi muaj ib tug fwm nam fwm txiv le. Koj dlaag ntxag cov tuabneeg txawv tebchaws, txhaav cov puj ntsuag hab tej mivnyuas ntsuag tug.8Koj tsi fwm kuv tej chaw dlawbhuv hab saib nub Xanpataus tsi tseemceeb.9Koj cov tuabneeg muaj qee leej dlaag kuas luas muab lwm tug tua povtseg. Qee leej noj tej khoom kws fij rua mlom. Hab qee leej ua kev nkauj kev nraug.10Qee leej nrug nwg txiv tug nam tshab pw, qee leej yuam tej quaspuj thaus tseem coj khaubdluag.11Qee leej ua kev nkauj kev nraug hab qee leej ntxag nwg tug nyaab lossis nwg tug muam kws tsi koom nam.12Koj cov tuabneeg qee leej ca luas ndlav nwg moog tua tuabneeg. Qee leej qev nyaj hab tsub paajlaum ntau rua nwg cov kwvtij Yixalayees them, nwg npluanuj vim txeeb luas tug. Puab cov ntawd tsi ncu txug kuv lawm." Tug Tswv kws kaav ib puas tsaav yaam has le ntawd.


  13"Kuv yuav tsaa kuv txhais teg ntaus koj cov tuabneeg kws ua tub saab hab tua tuabneeg.14Tom qaab kws kuv rau txim rua koj lawm, koj xaav has tas leejtwg tseem muaj zug hab tsaa taug npaab? Kuv yog tug Tswv kws has le ntawd. Kuv yuav ua lawv le kuv has.15Kuv yuav ntab mej tsiv moog nyob rua ntau lub tebchaws hab nyob xyaw lwm tsaav tuabneeg, hab yuav ua kuas mej tej kev phem kev qas pluj moog.16Hab luas lwm tsaav tuabneeg yuav tsi fwm mej, mej txhaj yuav paub has tas, kuv yog tug TSWV."


  Vaajtswv Lub Cub Tawg


  17Tug TSWV has rua kuv tas:18"Tub noobneej, cov Yixalayees tsi muaj nqes rua kuv lawm. Puab zoo le tej quav tooj lab, tooj dlawb, hlau, txhuas hab nyaj kws luas cais tawm huv yeejvub lug lawm xwb.19Yog le ntawd, kuv yog tug Tswv kws kaav ib puas tsaav yaam has tas, puab muaj nqes le tej ntawd lawm xwb. Kuv yuav coj puab ua ke lug rua huv lub nroog Yeluxalees20ib yaam le tug tuabneeg kws muab nyaj, tooj lab, hlau, txhuas hab tooj dlawb lug tso rua huv lub yeejvub. Kuv txujkev china yuav kub kuas puab yaaj taag ib yaam le suavtawg kub tej ntawd.21Kuv yuav sau puab lug nyob rua huv lub nroog Yeluxalees, kuv txujkev chim yuav ua cub tawg hlawv kuas puab yaaj taag.22Puab yuav raug tug Tswv txujkev chim kws luj kawg nkaus. Puab yuav yaaj taag rua huv lub nroog Yeluxalees ib yaam le tej nyaj kws yaaj rua huv lub yeejvub."


  Yixalayees Cov Thawjcoj Tej Kev Txhum


  23Tug Tswv rov has rua kuv tas:24"Tub noobneej, koj has rua cov Yixalayees has tas, puab lub tebchaws tsi huv lawm, kuv yuav rau txim rua puab lug ntawm kuv txujkev chim.25Cov thawjcoj ntawd zoo ib yaam le cov tsuv ntxhuav kws nyooj quas lawg rua tej tsaj kws puab tum tau. Puab tua tuabneeg, fuab luas tej nyaj hab tej khoom kws muaj nqes, hab puab tua tuabneeg ua rua muaj pujntsuag coob heev.26Cov povthawj rhuav kuv tej kevcai hab ua rua kuv tej khoom dlawbhuv tsi huv lawm. Puab tsi cais has tas yaam twg dlawbhuv hab yaam twg tsi dlawbhuv. Puab tsi qha qhov txawv ntawm yaam kws huv hab yaam kws tsi huv rua suavdlawg paub. Hab puab saib nub Xanpataus tsi tseemceeb. Qhov tseemceeb yog cov Yixalayees tsi fwm kuv.27Cov numtswv zoo ib yaam le tej maa kws muab tej tsaj kws puab tum tau dlua ib thooj rua ib qho. Puab tua tuabneeg ua kuas puab muajtxag npluanuj.28Cov cevlug muab kev txhum npog tseg ib yaam le tuabneeg muab moov sib dlawb pleev phaab ntsaa. Puab pum tej ywgtoog cuav hab pav tej lug qha tshwm tsi tseeb. Puab khaav has tas yog puab has tug Tswv kws kaav ib puas tsaav yaam tej lug. Tabsis kuv kws yog tug Tswv tsi tau has rua puab le.29Cov tuabneeg npluanuj fuab hab nyag luas le. Puab quabyuam cov tuabneeg pluag hab txhaav cov tuabneeg txawv tebchaws tug.30Kuv nrhav puab cov ntawd ib tug kws txawj khu phaab ntsaa, hab sawv nreg nroog ntawm saab phaab ntsaa kws puag lawm, tiv thaiv lub tebchaws kuas kuv txujkev chim tsi xob rhuav lub tebchaws, tabsis kuv nrhav tsi tau ib tug le.31Yog le ntawd, kuv txhaj ca kuv txujkev chim lug raug puab, kuas puab puamtsuaj taag ib yaam le suavtawg hlawv, vim puab tau ua kev phem kev qas." Tug Tswv kws kaav ib puas tsaav yaam has le ntawd.


  


  Exekees 23


  Ob Vivncaug Kws Ua Kev Txhum


  1Tug Tswv has rua kuv tas:2"Tub noobneej, muaj ob vivncaug kws koom ib leeg nam;3thaus obtug nyavnyuas tav nkauj nyob huv tebchaws Iziv, obtug moog ua namndlav ua rua obtug lub cev nkaujxwb puag lawm.4Tug taislaug npe hu ua Auhulas (nwg pev txug lub nroog Xamalis), nwg tug namhluas npe hu ua Auhulinpas (nwg pev txug lub nroog Yeluxalees). Kuv yuav obtug ua kuv quaspuj huv tuabsi, hab obtug puavleej yug tubki rua kuv.5Auhulas yog kuv tug quaspuj, tabsis nwg pheej moog ua namndlav nrug nwg cov hluas nraug kws tuaj peg tebchaws Axilias tuaj.6Cov hluas nraug ntawd, yog cov tubrog kws naav tej tsoog tsho ntaub maag xav, puab yog numtswv hab thawj tubrog qeb sab; puab puavleej caij neeg, puab hluas hab zoo nraug heev.7Auhulas pheej ua namndlav rua cov tubrog Axilias hab qaug rua kev nkauj kev nraug, nwg txhaj moog pe cov Axilias tej mlom ua rua nwg tsi huv lawm.8Nwg pheej ua namndlav ib yaam le thaus nwg tseem nyob nraag tebchaws Iziv kws nwg ua rua nwg lub cev nkaujxwb puag. Thaus nwg tseem yog nkaujxwb, tub muaj txivneej tuaj nrug nwg pw ib yaam le tug namndlav lawm.9Kuv txhaj muab nwg cob rua nwg cov hluas nraug Axilias kws nwg nyam heev.10Puab muab nwg hle labqaab hab txeeb nwg tej tub tej ntxhais coj moog, hab rhu ntaaj tua nwg. Tej quaspuj nyob rua txhua qhov sis ntxhi zum zawg has txug nwg txuj moov phem.


  11"Auhulinpas kws yog nwg tug nam hluas pum ntsoov tej nuav los nwg tseem ua namndlav heev dlua Auhulas kws yog nwg tug taislaug lawm hab.12Nwg xaav ua namndlav rua cov Axilias tej numtswv hab tej thawj tubrog kws naav tej tsoog tsho ci plaag. Puab cov ntawd puavleej caij neeg, puab hluas hab zoo nraug heev.13Kuv pum has tas Auhulinpas ua txhum kev nkauj kev nraug heev, hab nwg tug taislaug los ua ib yaam le nwg.


  14-15"Auhulinpas ua namndlav heev zuj zug. Nwg qaug sab rua cov Npanpiloos cov thawj tubrog tej dluab kws luas txaug rua ntawm tej phaab ntsaa kws zaas lab ci nplaag, sa hlaab ntawm tej dluav hab khi tej pluaj ntaub txaij nraug zeeg rua sau taubhau.16Thaus nwg pum dlheev cov dluab ntawd, nwg lub sab qaug lais rua kev nkauj kev nraug hab tso xuv moog rua cov tubrog Npanpiloos.17Cov tubrog Npanpiloos tuaj nrug nwg pw. Puab ua rua nwg lub cev tsi huv, thaus kawg nwg txhaj moog nrug puab ua phem ua qas.18Auhulinpas labqaab qha rua txhua tug paub has tas nwg yog namndlav. Kuv dlhuav nwg ib yaam le kuv dlhuav nwg tug taislaug hab.19Nwg moog ua namndlav heev dlua yaav taag lug, nwg coj tug yaam ntxwv ib yaam le thaus nwg tseem yog ntxhais hluas kws nwg ua namndlav nyob nraag tebchaws Iziv.20NWg xaav ua namndlav rua cov txivneej kws muaj zug ib yaam le tej txiv neeg luav lossis txiv neeg xob."21(Auhulinpas, koj xaav rov moog ua namndlav le qub kws thaus koj tseem yog ntxhais hluas nyob nraag tebchaws Iziv kws koj ca tej txivneej tuaj kov koj ob lub mig hab ua rua koj cev nkaujxwb puag.)


  Vaajtswv Txav Txim rua Auhulinpas


  22"Kuv yog tug Tswv kws kaav ib puas tsaav yaam has rua Auhulinpas le nuav: Koj zug ntaug taag rua koj cov hluas nraug lawm, tabsis kuv yuav ua kuas puab chim heev rua koj, hab kuv yuav coj puab tuaj vij koj.23Kuv yuav coj cov Npanpiloos, cov Khalede-aas, cov Pekaus, cov Sau-as, cov Kau-as hab cov Axilias tuaj. Kuv sau cov numtswv hab cov thawj tubrog hluas kws zoo nraug heev tuaj. Taagnrho cov numtswv nuav puavleej caij neeg hab muaj meejmom sab.24Puab yuav coj tubrog coob, coj tsheb ua rog hab tsheb thauj khoom tuaj saab qaumteb tuaj tua koj. Puab muaj tej thaiv nav ntaaj hab mom hlau. Puab yuav tuaj vij koj. Kuv yuav muab koj cob rua puab, hab puab yuav txav txim rua koj lawv le puab txuj kevcai.25Kuv chim heev rua koj, kuv txhaj ca puab tuaj ua rua koj lawv le puab txujkev chim. Puab yuav txav koj lub taubntswg, ob lub nplooj ntseg, hab tua koj cov mivnyuas povtseg. Puab yuav coj koj tej tub tej ntxhais moog hlawv caj.26Puab yuav chua koj tej khaub dluag hab txeeb koj tej saw nyaj saw kub.27Kuv yuav ua kuas koj tso plhuav koj txujkev ua nkauj ua nraug hab kev ua namndlav le koj pheej ua nyob nraag tebchaws Iziv tseg. Koj yuav tsi tsaa qhovmuag saib tej mlom lossis xaav txug lub tebchaws Iziv ntxiv lawm."


  28Tug Tswv kws kaav ib puas tsaav yaam has le nuav: "Kuv yuav muab koj cob rua cov tuabneeg kws koj ntxub hab cov tuabneeg kws koj dlhuav. 29Puab ntxub koj heev, puab yuav txeeb txhua yaam kws koj khwv tau moog, ca koj nyob labqaab rua luas pum le tug namndlav. Koj txujkev ua nkauj ua nraug hab ua namndlav,30coj tej nuav lug raug koj. Koj ua namndlav rua ntau tsaav tuabneeg hab pe mlom ua rua koj tsi huv lawm.31Koj ua lawv le koj tug taislaug, yog le ntawd kuv yuav muab lub khob kws nwg haus lawm rua koj haus hab."


  32Tug Tswv kws kaav ib puas tsaav yaam has tas, "Koj yuav haus koj tug taislaug lub khob; lub khob ntawd luj hab tub heev. Txhua tug yuav thuam hab luag koj plig; lub khob ntawd puv kawg le.33Lub khob ntawd yuav ua rua koj qaug hab txomnyem heev, yog lub khob kev ntshai hab kev puag ntsoog yog koj tug taislaug Xamalis lub khob ntaag.34Koj yuav haus khee kawv huv qaab khob, lub khob tawg hab tej txhais yuav hlais koj ob lub mig. Kuv yog tug Tswv kws kaav ib puas tsaav yaam has le ntawd."


  35Tug Tswv kws kaav ib puas tsaav yaam has le nuav, "Rua qhov koj tsi ncu qaab kuv hab tig nrausqaum rua kuv, koj txhaj raug kev txomnyem, vim koj ua kev nkauj kev nraug hab ua namndlav."


  Vaajtswv Txav Txim rua Ob Vivncaug


  36Tug TSWV has rua kuv tas, "Tub noobneej, koj npaaj txav txim rua Auhulas hab Auhulinpas lawm los? Koj ca le nthuav tej kev phem kev qas kws obtug tau ua lawm.37Obtug ua kev nkauj kev nraug hab tua tuabneeg, ua nkauj ua nraug nrug tej mlom hab tua tej mivnyuas kws obtug yug rua kuv fij rua tej mlom.38Tsi taag le ntawd xwb, obtug tseem ua rua kuv lub Tuamtsev tsi dlawbhuv hab saib kuv nub Xanpataus tsi tseemceeb.39Txhua nub kws obtug tua kuv tej mivnyuas fij rua tej mlom, obtug ua tsi huv rua kuv lub Tuamtsev!


  40"Obtug tso xuv tsi tseg moog caw tej txivneej kws nyob dleb heev, ces puab txawm tuaj. Ob vivncaug moog dlaa dlej, zaas tawv muag hab muab saw nyaj saw kub lug coj.41Obtug nyob ntawm lub rooj kws zoo heev, muaj ib lub rooj kws rau tej tshuaj tsw qaab, hab roj txiv ntoo kws kuv muab rua obtug nyob ntawm obtug hauv ntej.42Muaj ib paab tuabneeg sis thaam ntshu nrooj puagncig obtug. Puab yog ib paab txivneej kws tuaj tom taj suabpuam tuaj. Puab nqaa paugteg tuaj looj rua ob vivncaug ntawd ncej npaab hab muab mom kub kws zoo nkauj heev rua obtug ntoo.43Kuv xaav has tas, luas siv ob vivncaug ntawd ua namndlav, txhaj ua rua obtug lub cev puag taag rua kev nkauj kev nraug.44Cov txivneej ntawd naj nub rov tuaj cuag ob tug namndlav ntawd. Puab pheej tuaj cuag Auhulas hab Auhulinpas kws nyam ua nkauj ua nraug heev ntawd.45Cov tuabneeg ncaaj nceeg yuav rau txim rua obtug, rua qhov obtug ua kev nkauj kev nraug hab tua tuabneeg. Obtug ua nkauj ua nraug hab teg lu ntshaav."


  46Tug TSWV kws kaav ib puas tsaav yaam has tas, "Ca le coj ib paab tuabneeg tuaj fuab hab txeeb obtug tej khoom.47Ca paab tuabneeg ntawd muab pobzeb ntaus obtug, muab ntaaj tua obtug hab tua obtug cov mivnyuas hab hlawv obtug tej vaajtse huv tuabsi.48Kuv yuav txwv tsi pub tuabneeg ua kev nkauj kev nraug thoob tebchaws, hab ntuag txhua tug quaspuj kuas tsi xob ua kev nkauj kev nraug le obtug ua.49Kuv yuav rau txim rua meb ob vivncaug, vim meb tau ua kev nkauj kev nraug hab pe tej mlom. Meb txhaj yuav paub has tas kuv yog tug Tswv kws kaav ib puas tsaav yaam."


  


  Exekees 24


  Lub Laujkaub Taabtom Npau


  1Lub kaum hli ntuj nub xab kaug, xyoo cuaj kws peb raug nteg moog, tug Tswv has rua kuv tas:2"Tub noobneej, koj ca le teev nub nua ca, rua qhov nub nua yog nub kws vaajntxwv Npanpiloos tuaj vij lub nroog Yeluxalees.3Koj ca le qha tug Tswv kws kaav ib puas tsaav yaam tej lug pevtxwv rua puab le nuav: Ca le muab lub laujkaub txawb rua huv qhovcub hab laub dlej rua.4Muab cov nqaj kws zoo tshaaj plawg kws yog thooj pwgpu hab thooj ncej puab tso rua huv; xaiv tej pobtxhaa kws zoo tso rua huv hab.5Xaiv cov nqaj yaaj kws zoo heev tso rua huv; muab tawg lug rauv rua huv qaab lub laujkaub ntawd. Ca kuas cov dlej npau; tsawg cov pobtxhaa hab cov nqaj."


  6Tug Tswv kws kaav ib puas tsaav yaam has tas: "Lub nroog kws tua tuabneeg raug puamtsuaj lawm! Nwg zoo le lub laujkaub xeb kws ibtxwm tsi ntxuav le. Luas muab cov nqaj huv lub laujkaub npu ib dlaim zuj zug tsi tshuav ib dlaim seem le.7Lub nroog tua tuabneeg tsi muab tej ntshaav laub rua huv aav kuas cov moov aav npug tej ntshaav; tabsis nwg muab laub rua sau lub pobzeb.8Kuv tseg cov ntshaav ntawd nyob rua sau lub pobzeb, tsi muab dlaabtsi npug le, kuas kuv txujkev chim txhaj tau ua pauj rua nwg."


  9Tug Tswv kws kaav ib puas tsaav yaam has le nuav: "Lub nroog kws tua tuabneeg puamtsuaj lawm! Kuv yuav sau tawg ntau heev lug teeb tseg.10Ca le nqaa tawg lug ntxiv! Ntxuaj kuas cubtawg cig! Tsawg cov nqaj kuas muas, muab dlu xyaw txumlom! Muab cov pobtxhaa hlawv kuas kub nyab taag.11Ca le muab lub laujkaub tooj tso rua sau cov ncaig tawg kuas kub heev. Thaus cov xeb nti taag lawm lub laujkaub txhaj rov huv,12txawm ua le ntawd los cov xeb kws khub lub laujkaub yuav nti tsi taag. 13Yeluxalees, koj txujkev ua nkauj ua nraug ua rua koj lub cev tsi huv lawm. Txawm yog kuv ntxuav los koj yeej tsi huv. Koj yuav tsi huv moog txug thaus koj raug kuv txujkev chim kws luj kawg nkaus.14Kuv kws yog tug Tswv has le nuav: Lub sijhawm txav txim lug txug lawm. Kuv yuav tsi tseg hab tsi taabncuab koj le. Koj yuav raug txim lawv le tej kev txhum kws koj tau ua lawm." Tug Tswv kws kaav ib puas tsaav yaam has le ntawd.


  Tug Cev Vaajtswv Lug tug Quaspuj Tuag


  15Tug TSWV has rua kuv tas:16"Tub noobneej, kuv tshuab ib paas xwb, ua rua tug kws koj hlub heev yaa moog rua lwm qhov lawm. Tsi pub koj ywg, quaj lossis poob ib lub kua muag le.17Tsi pub kuas koj lub suab nca rua leejtwg nov. Ca le ntoo phuam hab rau khau, luas txhaj tsi paub has tas koj quaj ntsuag. Tsi xob npug koj lub ntsejmuag lossis noj tej zaub mov kws cov tuabneeg quaj ntsuag noj."


  18Thaus sawv ntxuv kuv tseem nrug cov tuabneeg suavdlawg thaam. Thaus tsaus ntuj, kuv tug quaspuj tuag lawm, ces nub tom qaab kuv txawm ua lawv le tug TSWV has rua kuv.19Tej tuabneeg nug kuv has tas, "Vim le caag koj txhaj ua le nuav?"


  20Kuv teb puab has tas, "Tug Tswv has rua kuv kuas21has rua mej cov Yixalayees le nuav: "Mej khaav has tas lub Tuamtsev ua rua mej muaj fwjchim. Mej nyam tuaj saib, tabsis tug Tswv yuav ua kuas nwg lub Tuamtsev tsi huv. Ces cov hluas huv mej tej tsev tuabneeg kws tseem nyob huv lub nroog Yeluxalees yuav raug tua tuag taag rua huv tshaav rog.22Thaus ntawd mej yuav ua le kuv ua. Mej yuav tsi muab ntaub npug mej lub ntsejmuag hab yuav tsi noj tej zaub mov kws cov tuabneeg quaj ntsuag noj.23Mej yuav ntoo phuam hab rau khau, mej tsi xob quaj lossis nyav. Mej yuav puamtsuaj taag vim mej tej kev txhum, hab mej ib leeg yuav nroo rua ib leeg.24Kuv yog Exekees, kuv ua lub cim rua mej ntaag; mej yuav ua txhua yaam lawv le kuv ua. Tug Tswv has tas thaus tej nuav tshwmsim lawm, mej txhaj yuav paub has tas kuv yog tug Tswv kws kaav ib puas tsaav yaam."


  25Tug Tswv has tas, "Tub noobneej, kuv yuav tshem lub Tuamtsev kws puab khaav has tas ua rua puab muaj fwjchim hab nyam tuaj saib ntawd, hab puab tej tub tej ntxhais moog huv tuabsi.26Nub ntawd yuav muaj qee leej dlim kev puamtsuaj lug qha tej ntawd rua koj. 27Nub ntawd koj yuav rov has tau lug rua tug kws dlim lug ntawd, koj yuav tsi nyob ntsag tu lawm. Koj yuav ua lub cim rua tej tuabneeg suavdlawg, puab txhaj yuav paub has tas kuv yog tug TSWV."


  


  Exekees 25


  Cev Vaajtswv Lug Tshev Cov Amoos


  1Tug Tswv has rua kuv tas:2"Tub noobneej, koj ca le cevlug tshev cov Amoos.3Koj has kuas puab ca le noog tug Tswv kws kaav ib puas tsaav yaam tej lug: Mej zoo sab qhov kws luas ua tsi huv rua kuv lub Tuamtsev, cov Yixalayees lub tebchaws ua suabpuam, hab cov Yudas raug luas nteg moog.4Vim mej zoo sab le ntawd, kuv yuav ca cov tuabneeg kws nyob saab nubtuaj tuaj tua yeej mej. Puab yuav tuaj tsuam yeej tubrog hab nyob huv mej lub tebchaws. Puab yuav tau noj mej tej txiv maab hab haus mej tej kua mig nyuj.5Kuv yuav muab lub nroog Lanpas hloov ua chaw kaw ntxhuav, hab muab lub tebchaws Amoos ua chaw kaw yaaj, mej txhaj yuav paub has tas kuv yog tug Tswv.


  6"Tug Tswv kws kaav ib puas tsaav yaam has le nuav: Mej npuaj teg hab dlha paaj pawg zoo sab heev. Mej saib tsi taug cov Yixalayees lub tebchaws.7Vim mej ua le ntawd, kuv yuav muab mej cob rua lwm tsaav tuabneeg, ca luas tuaj fuab hab txeeb mej tug. Kuv yuav rhuav kuas mej tu noob hab ua tsi tau ib tsaav tuabneeg lossis ib lub tebchaws. Mej txhaj paub has tas, kuv yog tug Tswv."


  Cev Vaajtswv Lug Tshev Cov Mau-am


  8Tug Tswv kws kaav ib puas tsaav yaam has tas, "Vim cov Mau-am has tas, cov Yudas tsuas zoo le lwm tsaav tuabneeg xwb,9yog le ntawd, kuv yuav ca luas tuaj tua cov nroog kws tiv thaiv cov Mau-am tug nrimteb, cov nroog ntawd yog: Npethes Yesimaus, Npa-aas Me-oos hab Kili-athayees.10Kuv yuav ca cov tuabneeg kws nyob saab nubtuaj tuaj tua yeej cov Mau-am hab cov Amoos, kuas cov Mau-amc ua tsi tau ib tsaav tuabneeg ntxiv lawm.11Kuv yuav rau txim rua cov Mau-am, puab txhaj yuav paub has tas kuv yog tug Tswv."


  Cev Vaajtswv Lug Tshev Cov Edoos


  12Tug Tswv kws kaav ib puas tsaav yaam has tas, "Vim cov Edoos ua nruj ua tsiv pauj rua cov Yudas, ces thaus kawg lub txim txhaj lug raug rua cov Edoos.13Kuv has rua suavdlawg paub has tas, kuv yuav rau txim rua cov Edoos hab tua txhua tug tuabneeg hab tej tsaj kuas tuag taag huv tuabsi. Kuv yuav ua kuas puab lub tebchaws ua suabpuam, txij ndlua ntawm lub nroog Temas moog txug ndlua rua lub nroog Dedaas, hab tej tuabneeg yuav raug tua tuag rua huv tshaav rog.14Kuv yuav ca kuv tsaav tuabneeg Yixalayees ua pauj cov Edoos rua kuv hab puab yuav ua rua cov Edoos lawv le kuv txuj kev chim. Cov Edoos txhaj yuav paub has tas kuv txuj kev rau txim nyaav npaum le caag." Tug Tswv kws kaav ib puas tsaav yaam has le ntawd.


  Cev Vaajtswv Lug Tshev Cov Filitees


  15Tug Tswv kws kaav ib puas tsaav yaam has tas, "Tub noobneej, cov Filitees ua nruj ua tsiv pauj rua cov tuabneeg kws ibtxwm yog puab cov yeebncuab, puab txhaj muab cov tuabneeg kws puab ntxub rhuav puamtsuaj taag.16Yog le ntawd, kuv txhaj has tas, kuv yuav ua kuas cov Filitees tu noob nrho. Kuv yuav ua rua cov kws seem nyob huv lub taj nraag Filitees kuas puamtsuaj huv tuabsi.17Kuv yuav rau txim nyaav pauj rua puab kuas txaus nkaus. Puab yuav raug kuv txuj kev chim. Puab txhaj paub has tas kuv yog tug Tswv."


  


  Exekees 26


  Cev Vaajtswv Lug Tshev Cov Tiles


  1Lub hlis ntawd nub xab ib, xyoo kaum ib kws peb raug nteg moog, tug Tswv has rua kuv tas:2"Tub noobneej, cov tuabneeg huv lub nroog Tiles qw zoo sab has tas, 'Yeluxalees puamtsuaj lawm! Nwg tej kev laag kev luam tu lawm! Nwg yuav tsi nrug peb sis tw lawm!'


  3"Kuv kws yog tug TSWV kws kaav ib puas tsaav yaam has le nuav: Lub nroog Tiles, kuv yog koj tug yeebncuab ntaag. Kuv yuav coj ntau tsaav tuabneeg tuaj tua koj, puab yuav tuaj ib yaam le tej nthwv dlej havtxwv nphau.4Puab yuav tuaj rhuav tug ntsaa yeej kws thaiv mej lub nroog hab tsoo mej tej chaw tsomfaaj kuas pob taag. Kuv yuav cheb tej moov aav kuas dlu lug tsuas tseg lub pobzeb ca xwb.5Cov tuabneeg ntaus ntseg yuav tuaj zab puab tej vaag rua sau lub pobzeb kws nyob huv havtxwv. Kuv yog tug Tswv kws kaav ib puas tsaav yaam has le ntawd. Ntau tsaav tuabneeg yuav tuaj fuab lub nroog Tiles,6hab puab yuav muab ntaaj tua cov tuabneeg huv tej nroog kws nyob huv nwg lub tebchaws. Ces cov Tiles txhaj yuav paub has tas kuv yog tug Tswv."


  7Tug TSWV kws kaav ib puas tsaav yaam has tas, "Kuv yuav coj tug vaajntxwv kws muaj fwjchim luj dlua lwm tug vaajntxwv tuaj tua lub nroog Tiles. Tug ntawd yog Vaajntxwv Nenpukajnexales kws kaav tebchaws Npanpiloos. Nwg yuav coj ib paab tubrog coob coob kws muaj neeg, tsheb neeg hab tubrog caij neeg tuaj saab qaumteb tuaj.8Cov tuabneeg huv tej nroog kws nyob huv lub tebchaws ntawd yuav raug tua tuag taag. Cov yeebncuab yuav khawb aav meem kuas nee tau tug ntsaa yeej hab puab muab tej vuag ua dlaim thaiv nav ntaaj tuaj tua mej.9Puab yuav siv cuabyeej tuaj tsoo mej tej ntsaa yeej hab siv tej nqaaj hlau tsoo mej tej chaw tsomfaaj.10Puab cov neeg yuav dlha ua plauv tshauv nchu auv nab tuaj voob nkaus mej. Cov neeg hai tsheb lug hlaa tej roojvaag huv lub nroog kws puag taag lawm, tej suab nrov tseeg nkawg ua rua mej tej ntsaa yeej ua zug koog.11Puab cov tubrog caij neeg yuav dlha tsaus nti huv mej tej kev hab muab ntaaj tua mej cov tuabneeg tuag pawg lug. Mej tej ncej kws luj hab khov yuav raug tsoo qaug taag rua huv aav.12Mej cov yeebncuab yuav fuab mej tej nyaj txag hab txeeb mej tej khoom laag luam. Puab yuav tsoo mej tej ntsaa yeej hab rhuav mej tej vaajtse kws zoo kuas puag taag. Puab yuav coj tej pobzeb, tej ntoo hab tej rojmaab moog pov rua huv havtxwv.13Kuv yuav ua kuas mej tej suab nkauj hab suab nkauj nogncaas ntsag.14Kuv tsuas tseg lub pobzeb ca rua cov tuabneeg ntaus ntseg tau zab puab tej vaag xwb. Mej yuav tsi tsim lub nroog ntawd ntxiv lawm. Kuv yog tug Tswv kws kaav ib puas tsaav yaam has le ntawd."


  15Tug TSWV kws kaav ib puas tsaav yaam has rua lub nroog Tiles has tas: "Thaus luas tuaj tua yeej mej lawm, cov tuabneeg kws nyob lawv ntug havtxwv yuav nov cov tuabneeg kws raug luas tua tej suab quaj, ua rua puab ntshai heev.16Taagnrho cov vaajntxwv kws nyob lawv ntug havtxwv yuav nqeg sau puab tej zwmtxwv lug. Puab yuav hle puab tej tsho luj hab tej rig tsho tseg, hab nyob huv aav ua ib ce tshee nyo. Puab ntshai tej xwm phem kws lug raug mej, ua rua puab tswj tsi tau qhov kws puab tshee le.17Puab yuav hu zaaj nkauj quaj ntsuag rua mej has tas, Lub nroog kws nto npe tshaaj plawg puamtsuaj lawm! Nwg tej nkoj raug muab tshem tawme huv havtxwv moog lawm. koj hab koj cov tuabneeg kws kaav tej havtxwv, ua rua cov tuabneeg kws nyob lawv ntug havtxwv ntshai kawg le.18Nub kws koj swb, ua rua cov tuabneeg kws nyob lawv ntug havtxwv tshee nyo hab puab txhua tug yoob taag, vim tej kev puamtsuaj kws lug raug koj."


  19Tug Tswv kws kaav ib puas tsaav yaam has tas, "Kuv yuav ua kuas koj nyob dlo cuas le tej nroog kws puag taag tsi muaj tuabneeg nyob lawm. Kuv yuav ca dlej havtxwv lug nyaab koj.20Kuv yuav xaa koj moog rua huv tubtuag teb, hab nrug cov tuabneeg tam thaus u nyob. Kuv yuav ca koj moog nrug cov tuabneeg tuag huv tubtuag teb nyob xyaw tej kws pob puag taag moog ibtxhis. Vim le ntawd yuav tsi muaj tuabneeg lug nyob huv koj, hab koj yuav tsi tau ua ib lub nroog rua cov tuabneeg caj nyob lawm.21Kuv yuav muab koj ua ib qho pevtxwv kws txaus ntshai heev, nub ntawd yog koj nub kawg. Tuabneeg yuav nrhav koj, tabsis nrhav tsi tau." Tug Tswv kws kaav ib puas tsaav yaam has le ntawd.


  


  Exekees 27


  Zaaj Nkauj Quaj Ntsuag rua Lub Nroog Tiles


  1Tug Tswv has rua kuv tas,2"Tub noobneej, koj ca le hu ib zaaj nkauj quaj ntsuag rua lub nroog Tiles,3yog lub nroog kws nyob ntawm ntug havtxwv hab ua laag ua luam nrug cov tuabneeg nyob lawv ntug havtxwv txhua qhov. Koj ca le qha tug TSWV kws kaav ib puas tsaav yaam tej lug rua nwg has tas, Lub nroog Tiles, koj khaav has tas koj zoo nkauj kawg le.4Havtxwv yog koj lub tsev. Cov tuabneeg kws tsim koj, tsim tau koj zoo le lub nkoj kws zoo nkauj heev;5Puab muab ntoo thwjsuab peg Roob Helemoos lug ua ntsaa xov koj, hab coj ntoo cab peg Roob Lenpanoos lug ua koj cov ncej.6Puab coj cov ntoo qheb nraag tebchaws Npasaas lug txua ua dluav; puab coj ntoo cab nraag tebchaws Xaipas lug ua lub saamthaj hab muab kaug ntxhw lug pua.7Puab muab cov ntaub maag zoo heev kws coj nraag tebchaws Iziv lug xaws ua koj dlaim ntaus cua, luas tuaj dleb saib los paub. Koj cov hauvmum yog muab cov ntaub xav kws coj nraag ntug havtxwv Elisas lug xaws vuv.8Koj cov tuabneeg tsaav nkoj tuaj huv lub nroog Xidoos hab Alevas tuaj. Koj cov tuabneeg tsaav nkoj yog cov kws txawj tsaav heev.9Koj cov kws txua ntoo huv nkoj yog cov kws kawm txawj huv lub nroog Nkenpas lug lawm. Cov tuabneeg tsaav nkoj moog rua txhua qhov kws koj ua laag ua luam.


  10"Cov tuabneeg Pawxias, Lidias hab Linpias tuaj ua koj cov tubrog. Puab muab puab tej thaiv nav ntaaj hab mom hlau khuam rua huv koj, kuas koj tau koobmeej.11Cov tubrog Alevas tuaj zuv koj tej ntsaa loog hab cov tuabneeg Nkamas tuaj zuv koj tej chaw tsomfaaj. Puab coj puab tej thaiv nav ntaaj tuaj khuab rua ntawm koj tej phaab ntsaa hab puab yog cov kws tuaj tseev zaam kuas koj zoo nkauj.


  12"Cov tuabneeg kws nyob Xapees tuaj nrug koj ua luam, puab coj nyaj, hlau, txhuas hab tooj tuaj pauv koj tej khoom laag luam.13Koj ua laag ua luam nrug cov tuabneeg Kills, Tunpas hab Mesekis. Puab coj tub qhe hab tej twj taig tooj tuaj pauv koj tej khoom laag luam.14Cov tuabneeg kws nyob huv tebchaws Npethes Taunkamas coj neeg thauj nraa, neeg caij ntaus rog hab neeg zaag tuaj pauv koj tej khoom laag luam.15Cov tuabneeg kws nyob huv Laudi-as los kuj tuaj nrug koj ua laag ua luam; hab cov tuabneeg kws nyob huv tej tebchaws lawv ntug havtxwv coj kaug ntxhw hab ntoo kubtwg tuaj pauv koj tej khoom laag luam ib yaam nkaus.16Cov tuabneeg Xilias los kuj tuaj yuav koj tej khoom hab tej yaam kws koj ua tau huv koj lub tebchaws. Puab coj tej qai zeb muaj nqes, ntaub xav, ntaub tsuj, ntaub maag, qai zeb kaulas hab qai zeb av tuaj pauv koj tej khoom laag luam.17Cov Yudas hab cov Yixalayees coj moov nplej, zib ntaab, roj txiv ntoo hab roj tsw qaab tuaj pauv koj tej khoom laag luam.18-19Cov tuabneeg Damaxes hab Kills coj cawv txiv maab huv Helenpoos, hab tej ntaub plaub yaaj huv lub nroog Xahas, hab coj hlau hab roj tsw qaab tuaj pauv koj tej khoom laag luam hab tej yaam kws koj ua tau huv koj lub tebchaws. 20Cov tuabneeg Dedaas, coj ntaub pua eeb neeg tuaj pauv koj tej khoom laag luam.21Cov tuabneeg Alanpias hab cov numtswv huv tebchaws Kedas, coj yaaj, coj mivnyuas yaaj hab coj tshis tuaj pauv koj tej khoom laag luam.22cov tuabneeg huv Senpas hab La-amas, coj tej qai zeb muaj nqes, coj kub hab coj txhua yaam roj tsw qaab tuaj pauv koj tej khoom laag luam.23Cov tuabneeg huv lub nroog Halaas, Kanes hab Edees tej tub laag tub luam huv Senpas, Asules hab Khilimas, puavleej tuaj nrug koj pauv kev laag kev luam.24Puab coj tej tsoog tsho ntaub xav, coj ntaub tsuj hab ntaub pua tsev kws txaij zoo nkauj, coj hlua hab legxuv tuaj muag rua koj.25Cov tuabneeg Talasis tej nkoj thauj khoom laag luam tuaj rua koj. Koj zoo ib yaam le lub nkoj nyob huv havtxwv kws ntim khoom puv nkaus.26Thaus koj cov tuabneeg nkuam nkoj moog txug ntawm ntug havtxwv, cov cua saab nubtuaj txawm ntsawj koj moog rua tom plawv havtxwv lawm.27Thaus koj tog rua huv havtxwv lawm, koj tej nyaj txag, tej khoom laag luam cov tuabneeg caij nkoj hab tsaav nkoj, cov kws txua ntoo, cov tub laag tub luam, cov tubrog kws nyob huv nkoj, hab txhua yaam pluj taag rua huv havtxwv.28Cov tuabneeg huv nkoj tej suab qw ntxhe moog txug rua tim ntug dlej.29Cov tuabneeg tsaav nkoj, tsaav puab tej nkoj moog rua tim ntug havtxwv, hab txhua tug kws nyob huv nkoj tawm taag rua saab nrau.30Puab txhua tug quaj hab tu sab heev txug koj, puab tsuab moov aav rua sau taubhau hab quaj dlaa huv qhov tshauv.31Puab chais puab tej plaubhau, hab muab ntaub tsaaj lug npua; puab quaj ab sab kawg le.32Puab hu zaaj nkauj quaj ntsuag rua koj has tas: 'Leejtwg txhaj pev tau lub nroog Tiles kws nwgnuav tub tog rua huv havtxwv lawm?33Thaus koj thauj tej khoom huv havtxwv moog, koj ua rua ntau tsaav tuabneeg txaus sab heev. Hab ua rua tej vaajntxwv huv qaabntuj nuav muaj txag npluanuj lug ntawm koj tej khoom laag luam.34Nwgnuav koj pob puag taag rua huv havtxwv, koj tog rua huv qaab thu, koj tej khoom hab koj cov tuabneeg ua laag ua luam pluj taag nrug koj rua huv havtxwv lawm.'


  35"Txhua tug kws nyob lawv ntug dlej havtxwv yoob taag, vim tej xwm phem kws lug raug koj. Txawm yog puab cov vaajntxwv los yeej ntshai ua ntsejmuag thumxem taag le.36Koj pluj ndlais lawm, pluj moog ibtxhis le. Tej tub laag tub luam nyob thoob nplajteb ntshai tshee nyo. Puab ntshai nyob tsaam puab raug tej xwm phem kws koj raug."


  


  Exekees 28


  Cev Vaajtswv Lug Tshev Tug Vaajntxwv Kaav Lub Nroog Tiles


  1Tug Tswv has rua kuv tas:2"Tub noobneej, koj ca le has tug Tswv kws kaav ib puas tsaav yaam tej lug rua tug vaajntxwv kws kaav lub nroog Tiles has tas: Koj khaav has tas koj yog vaajtswv, koj nyob sau vaajtswv lub zwmtxwv kws muaj havtxwv nyob puagncig. Koj ua ib yaam le koj yog vaajtswv, tabsis koj yog tuabneeg xwb, koj tsi yog vaajtswv!3Koj xaav has tas koj ntse tshaaj Danees, tsi muaj ib yaam dlaabtsi kws koj yuav tsi paub le?4Koj lub tswvyim hab kev txawj ntse ua rua koj npluanuj, muaj nyaj muaj kub puv txhaab.5Koj ua laag ua luam ntse heev hab tau paajlaum ntau kawg. Koj khaavtheeb rua koj tej kev npluanuj!


  6"Yog le ntawd, kuv yog tug Tswv kws kaav ib puas tsaav yaam, kuv has rua koj le nuav: rua qhov koj xaav has tas, koj ntse ib yaam le vaajtswv,7kuv yuav tso cov yeebncuab kws yog tuabneeg txawv tebchaws tuaj tawmtsaam koj. Puab yuav tuaj rhuav txhua yaam khoom zoo kws koj ua tau lug ntawm koj lub tswvyim hab kev txawj ntse.8Puab yuav muab koj pov rua huv tubtuag teb. Koj yuav tuag rua huv plawv havtxwv le tej tuabneeg kws raug luas tua.9Thaus puab yuav tua koj, koj tseem has tas, koj yog vaajtswv hab los? Thaus koj nyob timntsej timmuag cov tuabneeg kws tua koj, koj yuav yog tuabneeg xwb, koj tsi yog Vaajtswv.10Koj yuav tuag le cov tuabneeg kws tsi ua kevcai txav tuag rua cov tuabneeg txawv tebchaws teg. Kuv yog tug Tswv kws kaav ib puas tsaav yaam has le ntawd."


  Quaj Ntsuag rua Cov Tiles Tug Vaajntxwv


  11Tug TSWV has rua kuv tas:  12"Tub noobneej, koj ca le quaj ntsuag rua tug vaajntxwv kaav lub nroog Tiles kws yuav raug tej xwm phem. Koj ca le has tug Tswv kws kaav ib puas tsaav yaam tej lug rua nwg le nuav: Yaav taag lug koj muaj yaam ntxwv zoo, koj ntse hab zoo nraug kawg le!13Koj nyob huv Edees kws yog Vaajtswv lub vaaj, hab koj naav tej tsoog tsho qai zeb muaj nqes kws yog: kanelis, kixaulais, aunixis, npelis, taupas, yapes, xafiles, nkanes hab emelas. Koj naav kub ci ntsaa ab, tej ntawd yog npaaj tseg rua koj nub kws tsim koj lawm. 14Kuv tso ib tug qhelunpees zuv koj.' Koj nyob sau kuv lub roob dlawbhuv, hab moog moog lug lug ntawm cov pobzeb suavtawg.15Koj yeej muaj tug cwjpwm zoo txij thaus kuv tsim koj lug txug rua nub kws koj moog ua kev phem kev qas.16Koj ua laag ua luam khwv kawg, qhov ntawd coj koj moog ua txhum kevcai hab poob rua kev txhum. Kuv txhaj ntab koj tsiv tawm sau kuv lub roob dlawbhuv moog, hab tug qhelunpees kws zuv koj los ntab koj tawm ntawm cov pobzeb suavtawg moog.17Koj khaavtheeb vim koj zoo nraug, koj lub tswvyim pluj taag vim koj lub koobmeej nto moo lug. Vim le ntawd kuv txhaj muab koj pov rua huv nplajteb, kuv rau txim rua koj taabmeeg tej vaajntxwv.18Koj ua txhum luj, vim koj ua laag ua luam tsi ncaaj, hab ua rua koj lub chaw pehawm tsi huv lawm. Yog le ntawd kuv txhaj tso suavtawg lug hlawv koj kuas ua tshauv taag rua huv nplajteb taabmeeg tej tuabneeg suavdlawg.19Koj pluj ndlais lawm tag, pluj moog ibtxhis le. Txhua tsaav tuabneeg kws paub koj yuav ntshai hab yoob taag, puab ntshai nyob tsaam puab raug tej xwm phem kws koj raug."


  Cev Vaajtswv Lug Tshev Lub Nroog Xidoos


  20Tug TSWV has rua kuv tas:21"Tub noobneej, koj ca le cev kuv tej lug tshev lub nroog Xidoos.22Koj ca le has tug Tswv kws kaav ib puas tsaav yaam tej lug rua cov tuabneeg huv Xidoos le nuav: Xidoos, kuv yog koj tug yeebncuab, txhua tug tuabneeg yuav qhuas kuv, vim tej kws kuv tau ua rua koj. Puab yuav paub has tas, kuv yog tug Tswv kws dlawbhuv, thaus kuv rau txim rua cov tuabneeg kws nyob huv koj.23Kuv yuav tso kaab mob lug raug koj, hab ua kuas muaj ntshaav ndlwg puv nkaus txhua txuj kev. Yuav muaj yeebncuab tuaj txhua phaab tuaj tua koj, hab koj cov pejxeem yuav raug tua. Ces koj txhaj yuav paub has tas, kuv yog tug Tswv."


  Yixalayees Yuav Tau Koob Moov


  24Tug Tswv has tas, "Cov tebchaws kws nyob puagncig cov Yixalayees yuav tsi txobthuam hab tsimtxom puab lawm. Puab txhaj yuav paub has tas, kuv yog tug Tswv kws kaav ib puas tsaav yaam."


  25Tug Tswv kws kaav ib puas tsaav yaam has tas, "Kuv yuav coj cov Yixalayees tawm huv tej tebchaws kws puab moog nyob rov qaab lug. Txhua tsaav tuabneeg txhaj yuav paub has tas, kuv yog tug TSWV kws dlawbhuv. Cov Yixalayees yuav tau rov lug nyob huv puab lub tebchaws kws kuv muab rua kuv tug tubkhai Yakhauj lawm.26Cov Yixalayees yuav nyob kaaj sab lug huv lub tebchaws ntawd. Puab yuav ua vaaj ua tsev hab cog txiv maab. Kuv yuav rau txim rua cov tebchaws nyob puagncig puab kws pheej txobthuam hab tsimtxom puab. Puab yuav nyob kaaj sab lug, puab txhaj paub has tas, kuv yog tug Tswv kws yog puab tug Vaajtswv."


  


  Exekees 29


  Cev Vaajtswv Lug Tshev Tebchaws Iziv


  1Lub kaum hli ntuj nub kaum ob, xyoo kaum kws peb raug nteg moog, tug TSWV has rua kuv tas:2"Tub noobneej, koj ca le cev kuv tej lug tshev Falaus kws yog cov Iziv tug vaajntxwv. Koj qha rua nwg has tas, nwg hab nwg cov tuabneeg yuav raug txim.3Koj has tug TSWV kws kaav ib puas tsaav yaam tej lug rua Falaus kws yog cov Iziv tug vaajntxwv le nuav: Kuv yog koj tug yeebncuab, koj yog tug naabqaa luj kws nyaum heev pw huv haav dlej. Koj has tas, tug dlej Niles yog koj le hab koj yog tug tsim nwg.4Kuv yuav muab nuv chob koj puabtsaig kuas tshaab plawg, hab ua kuas tej ntseg kws nyob huv koj tug dlej lu koj tej khum.5Kuv yuav muab koj hab cov ntseg kws lu rua ntawm koj cov khum pov rua tom taj suabpuam hab yuav tsi muaj tuabneeg muab koj log. Kuv yuav ca tej noog hab tej tsaj lug noj koj.6Cov tuabneeg kws nyob huv tebchaws Iziv txhaj yuav paub has tas kuv yog tug Tswv."


  Tug Tswv has tas, "Cov Yixalayees tso sab rua koj txujkev paab, tabsis koj tub khov tsi cuag tug nyuas kaav lojkov.7Thaus cov Yixalayees cev teg tuav koj, koj luv chob puab pwgpu, hab thaus puab pheeb koj, koj luv ua rua puab saav dluav."8Yog le ntawd, kuv yog tug Tswv kws kaav ib puas tsaav yaam has qha rua koj tas, kuv yuav tso tuabneeg nqaa ntaaj tuaj tua koj, puab yuav tua koj cov tuabneeg hab tej tsaj txhu kuas tuag taag.9Tebchaws Iziv yuav nyob qhuav nkuag ca, koj txhaj yuav paub has tas kuv yog tug Tswv.


  "Rua qhov koj has tas, tug dlej Niles yog koj le, hab koj yog tug tsim,10nwgnuav kuv yog koj hab tug dlej Niles tug yeebncuab. Kuv yuav ua kuas tebchaws Iziv nyob qhuav nkuag ca, txij ndlua ntawm lub nroog Midaules kws nyob saab qaumteb moog ti nkaus lub nroog Axavas kws nyob saab qaabteb hab moog txug ndlua ntawm cov tuabneeg Sudaas tug nrimteb.11Yuav tsi muaj tuabneeg lossis tsaj taug kev hlaa lub tebchaws ntawd le. Yuav tsi muaj tuabneeg nyob rua huv lub tebchaws ntawd plaub caug xyoo.12Kuv yuav ua kuas lub tebchaws nyob nphob xuav rua huv nplajteb nuav. Nwg tej nroog yuav pob puag moog txug plaub caug xyoo hab yuav puamtsuaj phem tshaaj lwm lub nroog. Kuv yuav ua kuas cov tuabneeg Iziv poob tebchaws. Puab yuav tawg moog nyob xyaw lwm tsaav tuabneeg rua txhua lub tebchaws."


  13Tug Tswv kws kaav ib puas tsaav yaam has tas, "Tom qaab kws dlhau plaub caug xyoo lawm, kuv yuav coj cov tuabneeg Iziv kws moog nyob xyaw lwm tsaav tuabneeg rov qaab lug,14hab kuv yuav ca puab lug nyob rua saab qaabteb huv tebchaws Iziv kws yog puab qub teb qub chaw. Puab lub tebchaws yuav tsi muaj fwjchim,15 lub tebchaws ntawd yog lub kws tsi muaj fwjchim tshaaj plawg huv nplajteb nuav. Puab yuav tsi tau kaav lwm tsaav tuabneeg ntxiv lawm. Kuv yuav ua kuas puab tsi muaj fwjchim, puab txhaj yuav kaav tsi tau lwm tsaav tuabneeg.16Cov Yixalayees yuav tsi moog vaamkhom cov Iziv paab lawm. Cov Iziv txuj kev txhum ua rua cov Yixalayees pum has tas, puab tso sab yuam kev rua cov Iziv lawm. Ces cov Yixalayees txhaj yuav paub has tas, kuv yog tug Tswv kws kaav ib puas tsaav yaam."


  Nenpukajnexales Txeeb Tau Tebchaws Iziv


  17Lub ib hlis ntuj nub xab ib, xyoo neeg nkaum xyaa kws peb raug nteg moog, tug Tswv has rua kuv tas:18"Tub noobneej, Vaajntxwv Nenpukajnexales kws kaav tebchaws Npanpiloos tub sawv kev tuaj ntaus lub nroog Tiles lawm. Nwg yuam nwg cov tubrog kuas ris nraa nyaav heev, ua rua puab dlo hau hab xubpwg hle tawv taag. Txawm le ntawd los nwg hab nwg cov tubrog tsi tau ib yaam dlaabtsi huv lub nroog Tiles ua nqe zug le.19Kuv kws yog tug Tswv kws kaav ib puas tsaav yaam has le nuav: Kuv yuav muab lub tebchaws Iziv cob rua Vaajntxwv Nenpukajnexales, nwg yuav fuab hab nqaa cov Iziv tej nyaj tej kub moog them nwg cov tubrog. 20Kuv yuav muab lub tebchaws Iziv ua nqe zug rua nwg, rua qhov nwg cov tubrog ua num rua kuv. Kuv yog tug Tswv kws kaav ib puas tsaav yaam has le ntawd.21"Txug thaus kws tej ntawd tshwmsim lawm, kuv yuav ua kuas cov Yixalayees rov muaj fwjchim. Exekees, koj ca le moog has kuas txhua tug nov, puab txhaj yuav paub has tas kuv yog tug Tswv."


  


  Exekees 30


  Quaj Ntsuag rua Tebchaws Iziv


  1Tug TSWV has rua kuv ntxiv tas:2"Tub noobneej, koj ca le cevlug lawv le tug Tswv kws kaav ib puas tsaav yaam tej lug: Nub kws muaj kev txhawj ntshai lug yuav txug!3Nub ntawd tub lug ze lawm, yog nub kws tug Tswv rau txim, yog nub muaj kev tsaus ntuj hab kev txomnyem rua txhua tsaav tuabneeg.4Yuav muaj kev ua tsuv ua rog huv tebchaws Iziv. hab muaj kev kub ntxhuv nyob huv tebchaws Sudaas. Ntau leej yuav raug tua rua huv tebchaws Iziv; Tuabneeg yuav tuaj fuab ua rua lub tebchaws puamtsuaj taag.5"Kev sis tua zag nuav ua rua cov tubrog Sudaas, Linpias, Lidias, Alanpias, Kub hab kuv cov tubrog raug tua tuag taag."


  6Tug Tswv has tas, "Cov tuabneeg kws tuaj paab cov Iziv hab Iziv cov tubrog kws khaavtheeb yuav raug tua tuag taag rua huv tshaav rog. Txij ndlua ntawm Midaules kws nyob saab qaumteb moog txug rua ntawm lub nroog Axavas kws nyob saab qaabteb. Tug Tswv kws kaav ib puas tsaav yaam has le ntawd.7Cov tebchaws ntawd yuav nyob qhuav nkuag huv nplajteb hab puab tej nroog yuav puamtsuaj taag.8Thaus kws kuv tis suavtawg hlawv lub tebchaws Iziv, cov tuabneeg kws paab nwg yuav raug tua tuag taag huv tuabsi. Puab txhaj yuav paub has tas, kuv yog tug Tswv.


  9"Thaus txug nub ntawd cov Iziv yuav raug puamtsuaj taag. Kuv yuav tso ib paab tuabneeg caij nkoj moog hem cov tuabneeg Sudaas kws nyob tso sab lug kuas puab ntshai heev. Nub ntawd tub lug yuav txug."


  10Tug Tswv kws kaav ib puas tsaav yaam has tas, "Kuv yuav ca Vaajntxwv Nenpukajnexales kws kaav tebchaws Npanpiloos ua kuas tebchaws Iziv txuj kev npluanuj pluj kag moog.11Nenpukajnexales hab nwg tsoom tubrog kws tsi taabncuab leejtwg yuav coj ntaaj tuaj tua tebchaws Iziv kuas puamtsuaj taag hab yuav muaj tuabneeg tuag nyob rua txhua qhov.12Kuv yuav ua kuas tug dlej Niles nqhuab hab muab lub tebchaws Iziv rua cov tuabneeg txawv tebchaws kws sab phem ua kuas puamtsuaj taag. Kuv yog tug Tswv kws has le ntawd."


  13Tug Tswv kws kaav ib puas tsaav yaam has tas, "Kuv yuav rhuav tej mlom hab tej vaajtswv cuav kws nyob huv lub nroog Meefis kuas puamtsuaj. Kuv yuav ua rua txhua tug ntshai, kuas tsi muaj ib tug twg kaam lug kaav lub tebchaws Iziv le.14Kuv yuav ua kuas tebchaws Iziv saab qaabteb nyob qhuav nkuag ca, hab tis suavtawg hlawv lub nroog Xau-as kws nyob saab qaumteb, hab kuv yuav rau txim rua lub tuamceeb nroog Thenpes.15Kuv txuj kev chim yuav lug raug lub nroog Peluxi-oos kws yog cov Iziv lub nroog ruaj khov hab kuv yuav rhuav lub nroog Thenpes tej kev npluanuj.16Kuv yuav tis suavtawg hlawv lub tebchaws Iziv, ces lub nroog Peluxi-oos yuav raug kev txomnyem. Lub nroog Thenpes tej ntsaa yeej pob taag hab dlej yuav nyaab lub nroog.17Cov tub hluas kws nyob huv lub nroog Heli-aupulis hab Npunpatis yuav raug luas tua tuag taag, dlua le cov yuav raug luas nteg moog.18Thaus kuv txu cov Iziv lub fwjchim hab puab txujkev khaavtheeb, kev tsaus ntuj yuav lug raug lub nroog Tapahes, fuab yuav lug roog lub tebchaws Iziv, ces cov tuabneeg kws nyob huv nwg tej nroog yuav raug luas nteg moog.19Thaus kuv rau txim rua lub tebchaws Iziv, puab txhaj yuav paub has tas kuv yog tug Tswv."


  Tshev Vaajntxwv Iziv


  20Lub ib hlis ntuj nub xab xyaa, xyoo kaum ib kws peb raug nteg moog, tug TSWV has rua kuv tas:21"Tub noobneej, kuv tub ua rua Falaus kws yog cov Iziv tug vaajntxwv txhais npaab luv lawm. Tsi muaj leejtwg muab ntaub qhwv, khu kuas zoo, hab muaj zug rov tuav taug ntaaj.22Yog le ntawd, kuv kws yog tug TSWV kws kaav ib puas tsaav yaam has le nuav: 'Kuv yog Falaus kws yog cov Iziv tug vaajntxwv tug yeebncuab, kuv yuav luv dlua nwg ib saab npaab kuas ob saab luv huv tuabsi, nwg txhaj tuav tsi tau ntaaj.23Kuv yuav ua kuas cov Iziv tawg moog nyob thoob nplajteb.24Kuv yuav ua rua tug vaajntxwv kws kaav tebchaws Npanpiloos ob txhais npaab muaj zug heev hab muab kuv raab ntaaj cob rua nwg. Tabsis kuv yuav muab Falaus kws ua vaajntxwv kaav cov Iziv ob txhais npaab luv, ces nwg yuav quaj hab tuag taabmeeg nwg tug yeebncuab.25Kuv yuav txu Falaus tug zug hab txhawb cov Npanpiloos tug vaajntxwv tug zug. Thaus kuv muab kuv raab ntaaj rua tug vaajntxwv kws kaav tebchaws Npanpiloos moog tua tebchaws Iziv, txhua tug txhaj yuav paub has tas, kuv yog tug TSWV.26Kuv yuav ua kuas cov Iziv tawg moog nyob thoob nplajteb. Puab txhaj yuav paub has tas, kuv yog tug Tswv."


  


  Exekees 31


  Muab Iziv Pev rua Tsob Ntoo Cab


  1Lub peb hlis ntuj nub xab ib, xyoo kaum ib kws peb raug nteg moog, tug TSWV has rua kuv tas:2"Tub noobneej, koj ca le has rua Falaus kws yog cov Iziv tug vaajntxwv hab nwg cov tuabneeg le nuav: Koj muaj zug heev! Kuv yuav muab koj pev rua dlaabtsi?3Koj zoo ib yaam le? tsob ntoo cab nyob peg Lenpanoos kws muaj nplooj hab ceg dlauv zoo nkauj, hab sab nto plawg sau cov fuab.4Muaj dlej yug tsob ntoo luj hlub, cov dlej huv aav yug tsob ntoo kuas sab. luas ywg dlej rua tsob ntoo ntawd lub hauvpaug, hab nwg cov dlej phwj moog rua txhua tsob ntoo huv thaaj zoov ntawd.5Vim muaj dlej txaus, tsob ntoo ntawd txhaj luj hab sab tshaaj lwm tsob, nwg ncau ceg ntau hab ntev.6Txhua yaam noog lug ua zeg rua ntawm nwg tej ceg; tej tsaj qus lug yug mivnyuas rua huv qaab tsob ntoo ntawd; Txhua tsaav tuabneeg thoob nplajteb tuaj nraim huv nwg tug dluab ntxoov ntxoo.7Tsob ntoo ntawd zoo nkauj kawg le, nwg sab hab tej ceg ntev heev. Nwg tej caag nrhau moog ti nkaus cov dlej huv nruab tivtxwv.8Huv Vaajtswv lub vaaj tsi muaj ib tsob ntoo cab kws pev tau tsob ntawd; tsi muaj ib tsob ntoo kws muaj ceg ntau pev tau tsob ntawd le. Huv Vaajtswv lub vaaj tsi muaj ib tsob ntoo zoo nkauj npaum le tsob ntawd.9Kuv ua rua tsob ntoo ntawd zoo nkauj hab ncau ceg ntau heev. Tsob ntoo ntawd ua rua tej ntoo huv Vaajtswv lub vaaj Edees khib kawg le.


  10"Tug Tswv kws kaav ib puas tsaav yaam has rua koj tas: Vim tsob ntoo ntawd sab moog nto sau cov fuab,11Yog le ntawd kuv txhaj ca lwm tsaav tuabneeg ib tug nom tuaj kaav nwg. Tug nom ntawd yuav rau txim rua tsob ntoo ntawd lawv le nwg txuj kev phem kev qas.12Cov tuabneeg txawv tebchaws kws tsi muaj kev taabncuab yuav tuaj ntuv tsob ntoo ntawd povtseg. Nwg tej ceg hab tej kaav yuav poob puv nkaus rua sau tej roob hab tej haav huv lub tebchaws ntawd. Txhua tsaav tuabneeg kws nyob huv tsob ntoo ntawd tug dluab ntxoov ntxoo yuav tsiv taag.13Tej noog yuav yaa lug tsaws rua sau tug caav ntoo hab tej tsaj qus yuav lug tsuj tej ceg.14Yog le ntawd, txij nuav moog yuav tsi muaj ib tsob ntoo sab moog nto sau cov fuab lawm. Txawm yog yuav ywg dlej ntau npaum le caag los yeej tsi sab le tsob ntawd. Tej ntawd puavleej yuav puamtsuaj ib yaam le tej tuabneeg nplajteb kws tub xub moog rua huv tubtuag teb lawm."


  15Tug TSWV kws kaav ib puas tsaav yaam has tas, "Thaus tsob ntoo moog rua huv tubtuag teb, kuv yuav ua kuas cov dlej huv nruab tivtxwv lug voob nkaus nwg. Kuv yuav sau tej dlej rov qaab kuas ntau tug dlej yuav tsi ndlwg. Rua qhov tsob ntoo ntawd tuag lawm, kuv yuav ca kev tsaus ntuj lug qhwv nkaus Lenpanoos tej roob hab ua kuas txhua tsob ntoo huv haav zoov qhuav taag.16Thaus kuv muab nwg pov rua huv tubtuag teb, txhua tsaav tuabneeg yuav nov lub suab nrov qeeg nkawg. Txhua tsob ntoo huv lub vaaj Edees hab txhua tsob ntoo sau Roob Lenpanoos kws raug xaiv hab tau dlej txaus kws tub moog rua huv tubtuag teb lawm yuav zoo sab vim tsob ntoo ntawd poob rua huv tubtuag teb lawm hab.17Puab yuav nrug nwg moog rua huv tubtuag teb nrug cov kws tub moog ua ntej lawm nyob ua ke. Cov kws nyob huv tsob ntoo ntawd tug dluab ntxoov ntxoo, yuav raug ntab moog nyob xyaw txhua tsaav tuabneeg.


  18"Tsob ntoo ntawd yog Falaus hab nwg cov pejxeem. Tsi muaj ib tsob ntoo huv lub vaaj Edees sab hab muaj fwjchim le tsob ntawd. Tabsis nwgnuav, nwg moog rua huv tubtuag teb hab nrug cov tuabneeg kws tsi ua kevcai txav raug tua tuag rua huv tshaav rog nyob ib yaam le cov ntoo huv lub vaaj Edees." Tug Tswv kws kaav ib puas tsaav yaam has le ntawd.


  


  Exekees 32


  Muab Vaajntxwv Iziv Pev rua Naabqaa Dlej


  1Lub kaum ob hlis ntuj nub xab ib, xyoo kaum ob kws peb raug nteg moog, tug Tswv has rua kuv tas:2"Tub noobneej, koj ca le has rua Falaus kws yog cov Iziv tug vaajntxwv le nuav: Koj has tas koj yog tug tsuv ntxhuav kws nyob xyaw txhua tsaav tuabneeg, tabsis koj zoo le tug naabqaa luj kws nyob huv paag dlej, koj ob txhais kutaw dlu ua rua lub paag dlej nru taag hab tej dlej tsi huv lawm.3Thaus muaj ntau tsaav tuabneeg tuaj sis sau ua ke, kuv yuav muab kuv lub vaag khwb nkaus koj hab ca puab hai koj moog rua tim ntug.4Kuv yuav muab koj pov rua huv aav, ca tej noog hab tej tsaj huv nplajteb tuaj noj koj.5Kuv yuav muab koj lub cevtuag kws lwj pov moog kuas puv txhua lub roob hab txhua lub haav.6Kuv yuav muab koj cov ntshaav laub kuas ndlwg moog puv txhua lub roob hab txhua tug dlej.7Thaus kuv ua rua koj puamtsuaj, kuv yuav ua kuas lub ntuj tsaus ndlais, tej nubqub, lub nub hab lub hli yuav tsi ci lawm.8Kuv yuav muab tej kws ci pum kev rua sau nruab ntug tshem tawm kuas lub nplajteb tsaus ntuj nti. Kuv yog tug Tswv kws kaav ib puas tsaav yaam has le ntawd.


  9"Kuv yuav ua rua ntau tsaav tuabneeg raug kev nyuaj sab thaus kuv ntab koj moog nyob xyaw ntau tsaav tuabneeg huv tej tebchaws kws koj tsi tau paub dlua.10Tej kws kuv ua rua koj, yuav ua rua ntau tsaav tuabneeg yoob taag. Thaus kuv yoj kuv raab ntaaj, tej vaajntxwv yuav ntshai heev. Nub kws koj poob moog ntawd, puab txhua tug yuav ntshai heev hab txhawj txug puab txujsa."


  11Tug Tswv kws kaav ib puas tsaav yaam has rua cov Iziv tug vaajntxwv tas, "Koj yuav raug tug vaajntxwv kws kaav tebchaws Npanpiloos raab ntaaj tua xwb.12Kuv yuav ca lwm tsaav tuabneeg cov tubrog kws ua nruj ua tsiv nqaa ntaaj tuaj tua koj cov tuabneeg kuas tuag taag. Koj hab txhua yaam kws koj khaav yuav raug puamtsuaj taag.13Kuv yuav muab koj tej tsaj tua kuas tuag taag rua ntawm tej ntug paag dlej. Yuav tsi tshuav tuabneeg lossis tsaj lug ua kuas dlej nru lawm.14Kuv yuav ca koj tej dlej nyob tug yeeg hab ntshab si, hab ca koj tej dlej ndlwg ntsag tu. Kuv yog tug Tswv kws kaav ib puas tsaav yaam has le ntawd.15Thaus kuv muab tebchaws Iziv ua kuas nyob qhuav nkuag ca hab tua cov tuabneeg kws nyob huv tuag taag lawm, puab txhaj yuav paub has tas, kuv yog tug Tswv.16Ntawm nuav yog zaaj nkauj quaj ntsuag kws luas yuav hu! Tej quaspuj huv txhua tsaav tuabneeg yuav hu zaaj nkauj quaj ntsuag rua Iziv hab nwg cov tuabneeg. Kuv yog tug Tswv kws kaav ib puas tsaav yaam has le ntawd.


  Tubtuag Teb


  17Lub ib hlis ntuj nub kaum tsib, xyoo kaum ob kws peb raug nteg moog, tug Tswv has rua kuv tas:18"Tub noobneej, koj ca le quaj ntsuag rua cov tuabneeg Iziv. Koj ca le xaa puab nrug lwm tsaav tuabneeg kws muaj fwjchim moog rua huv tubtuag teb.19Koj has rua puab tas: Mej xaav has tas, mej zoo nkauj tshaaj luas lwm tug nua los? Mej yuav tau moog rua huv tubtuag teb hab pw nrug cov tuabneeg kws tsi ua kevcai txav.


  20"Cov Iziv yuav tuag nrug cov tuabneeg kws raug tua rua huv tshaav rog. Tub npaaj raab ntaaj txhij lawm yuav tua puab txhua tug.21Cov thawj kws muaj fwjchim hab cov tuabneeg kws tuaj cov Iziv tog, puab zoo sab tog txais cov Iziv moog rua huv tubtuag teb. Puab qw has tas, 'Cov tuabneeg tsi ua kevcai txav kws raug tua tuag rua huv tshaav rog lug pw ntawm nuav lawm!'


  22"Axilias cov tubrog tej ntxaa nyob puagncig nwg, puab yog cov kws raug nav ntaaj tuag rua huv tshaav rog.23Puab tej ntxaa nyob huv qhov kws tub tshaaj plawg huv tubtuag teb. Nwg cov tubrog puavleej tuag taag rua huv tshaav rog, hab puab tej ntxaa nyob puagncig nwg. Puab tau ua rua tej kws tseem nyob huv nplajteb ntshai kawg le.


  24"Blames cov tubrog tej ntxaa nyob puagncig nwg. Puab yog cov kws raug nav ntaaj tuag rua huv tshaav rog, hab puab moog rua huv tubtuag teb tsi taag ua kevcai txav le. Thaus tseem ua neej nyob, puab ua nruj ua tsiv, tabsis nwgnuav puab tuag xyaab leeg hab poob ntsejmuag kawg.25Elaas pw nrug cov tuabneeg kws raug nav ntaaj tuag rua huv tshaav rog, hab nwg cov tubrog tej ntxaa nyob puagncig nwg. Puab puavleej tsi tau ua kevcai txav hab yog raug tua tuag rua huv tshaav rog. Thaus tseem ua neej nyob puab ua nruj ua tsiv, tabsis nwgnuav puab tuag xyaab leeg hab poob ntsejmuag kawg, puab nrug cov tuabneeg kws raug tua tuag rua huv tshaav rog nyob uake.


  26"Mesekis hab Tunpas cov tubrog tej ntxaa nyob puagncig obtug. Puab yog cov kws raug nav ntaaj tuag rua huv tshaav rog, puab tsi tau ua kevcai txav le. Puab tau ua rua tej tuabneeg kws tseem ua neej nyob huv nplajteb ntshai kawg le.27Luas tsi fwm puab hab tsi coj puab moog log ib yaam le cov thawjcoj tam thaus u kws muab puab tej cuabyeej ua rog nrug puab moog rua huv tubtuag teb, muab puab tej ntaaj tag puab taubhau, hab muab puab dlaim thaiv nav ntaaj tso rua sau puab lub cev. Cov ntawd tau ua rua tej tuabneeg kws tseem ua neej nyob huv nplajteb ntshai kawg le.


  28"Qhov ntawd qha has tas, cov Iziv yuav raug tua hab pw nrug cov tuabneeg tsi ua kevcai txav kws raug nav ntaaj tuag rua huv tshaav rog.


  29"Edoos nrug nwg cov vaajntxwv hab nwg cov thawjcoj nyob huv hab. Puab muaj tubrog coob hab muaj fwjchim heev, tabsis nwgnuav puab nrug cov tuabneeg tsi ua kevcai txav kws raug nav ntaaj tuag rua huv tshaav rog pw ua ke huv tubtuag teb.


  30"Cov numtswv kws nyob saab qaumteb hab cov Xidauni-aas nyob ntawd hab. Yaav taag lug puab muaj fwjchim ua rua tuabneeg ntshai heev, tabsis nwgnuav puab nrug cov tuabneeg tsi ua kevcai txav kws raug nav ntaaj tuag rua huv tshaav rog poob ntsejmuag kawg moog rua huv tubtuag teb. Puab koom txujkev txaajmuag nrug cov tuabneeg kws moog rua huv tubtuag teb.


  31"Thaus Falaus pum puab tuag le ntawd, ua rua nwg zoo sab kawg, rua qhov Falaus hab nwg cov tubrog los raug nav ntaaj tuag rua huv tshaav rog hab." Tug TSWV kws kaav ib puas tsaav yaam has le ntawd.


  32"Falaus ua rua cov tuabneeg kws tseem ua neej nyob ntshai kawg, tabsis Falaus hab nwg cov tubrog nrug cov tuabneeg tsi ua kevcai txav kws raug nav ntaaj tuag rua huv tshaav rog pw ua ke huv tubtuag teb." Tug Tswv kws kaav ib puas tsaav yaam has le ntawd.


  Exekees 33


  


  Vaajtswv Tsaa Exekees Ua ib tug Tub Faajxwm


  (Exekees 3.16-21)


  1Tug Tswv has rua kuv tas:2"Tub noobneej, ca le has rua koj cov tuabneeg tas, thaus kuv coj kev tsuv kev rog tuaj rua huv lub tebchaws, yog cov tuabneeg kws nyob huv lub tebchaws xaiv puab ib tug ua tub faajxwm hab3thaus nwg pum muaj yeebncuab tuaj tawmtsaam lub tebchaws, nwg tshuab raaj tshuab xyu ceebtoom rua suavdlawg.4Yog leejtwg nov lub suab ceebtoom ntawd, tabsis nwg tsi quavntsej le, yog yeebncuab muab nwg tua tuag, ces nwg ris nwg lub txim xwb.5Nwg tuag vim nwg tsi quavntsej lub suab ceebtoom. Tabsis yog nwg ua lawv le lub suab ceebtoom, ces nwg yeej yuav tsiv dlim xwb.6Tabsis yog tug tub faajxwm pum yeebncuab tuaj, nwg tsi tshuab raaj tshuab xyu ceebtoom rua suavdlawg paub, yog yeebncuab tuaj tua cov tuabneeg txhum ib tug lawm, ces kuv yuav muab tug ntawd lub txim rua tug faajxwm ris.


  7"Tub noobneej, nwgnuav kuv yuav tsaa koj ua ib tug tub faajxwm rua cov Yixalayees. Koj yuavtsum qha kuv tej lug ceebtoom rua puab paub.8Yog kuv has rua ib tug tuabneeg txhum tas, tug tuabneeg txhum, koj yuav tuag. Tabsis koj tsi moog qha kuas nwg tso kev txhum tseg, nwg txhaj tsi tuag, ces kuv yuav muab nwg lub txim rua koj ris.9Yog koj tub qha rua tug tuabneeg txhum ntawd lawm, tabsis nwg tsi tso nwg txuj kev txhum tseg, nwg yuav tuag rua nwg txujkev txhum, ces kuv yuav tsi muab nwg lub txim rua koj ris."


  Nyag Ris Nyag Lub Txim


  10Tug TSWV has rua kuv tas: "Tub noobneej, koj has rua cov Yixalayees has tas, mej pheej has tas, 'Peb nyuaj sab rua peb tej kev txhum hab tej kev phem kev qas kws peb tau ua. Peb puamtsuaj lawm. Peb yuav ua le caag ua neej nyob?'11Koj has rua puab tas, kuv yog tug Tswv kws kaav ib puas tsaav yaam, hab yog Vaajtswv tug kws muaj sa nyob. Kuv tsi xaav pum tug tuabneeg txhum tuag. Kuv xaav kuas nwg tso nwg txujkev txhum tseg hab muaj txujsa nyob xwb. Cov Yixalayees, mej ca le tso mej tej kev phem kev qas tseg. Vim le caag mej xaav tuag?


  12"Tub noobneej, nwgnuav koj ca le has rua cov Yixalayees has tas, yog muaj ib tug tuabneeg ncaaj nceeg moog ua txhum, tej kev ncaaj nceeg kws nwg ua taag lug yeej paab tsi tau nwg le! Yog muaj ib tug tuabneeg txhum tso nwg tej kev phem kev qas tseg, nwg yuav tsi raug txim. Tabsis yog ib tug tuabneeg ncaaj nceeg moog ua txhum, kuv yuav tsi zaam txim rua nwg le.13Txawm yog kuv has tas, kuv yuav muab txujsa rua tug tuabneeg ncaaj nceeg, tabsis yog nwg xaav has tas tej kev ncaaj nceeg kws nwg ua yaav taag lug paab tau nwg lawm, nwg ca le moog ua kev txhum, ces kuv yuav tsi suav nwg tej kev ncaaj nceeg yaav taag lug le. Nwg yuav tuag rua nwg tej kev txhum.14Yog kuv has rua ib tug tuabneeg txhum tas, koj yuav tuag. Tabsis yog nwg tso nwg tej kev txhum tseg, ua ncaaj nceeg hab ua zoo,15xws le: nwg thim tej khoom kws nwg nyag lug rov rua luas, nwg tso kev txhum tseg, hab ua lawv le txuj kevcai kws paab tau tuabneeg muaj txujsa, ces nwg yuav muaj sa nyob tsi tuag.16Kuv yuav zaam tej kev txhum kws nwg ua taag lug hab nwg yuav muaj sa nyob, rua qhov nwg rov lug ua ncaaj hab ua zoo lawm.


  17"Mej cov tuabneeg has tas, tej kws tug Tswv ua, nwg ua tsi ncaaj. Tsi yog le ntawd; tabsis puab yog cov kws ua tsi ncaaj ntaag!18Yog muaj ib tug tuabneeg ncaaj nceeg tso kev ua zoo tseg, hab moog ua kev phem kev qas, nwg yuav tuag rua nwg txujkev txhum.19Yog muaj ib tug tuabneeg txhum tso nwg tej kev txhum tseg, rov lug ua ncaaj hab ua zoo, nwg yuav muaj sa ua neej nyob.20Cov Yixalayees, mej has tas tej kws kuv ua, kuv ua tsi ncaaj. Yog le ntawd, kuv yuav txav txim rua mej lawv le teg num kws mej ua taag lug lawm ntaag."


  Luas Txeeb Tau Lub Nroog Yeluxalees


  21Lub kaum hlis ntuj nub xab ib, xyoo kaum ob kws peb raug nteg moog, muaj ib tug txivneej tsiv dlim huv lub nroog Yeluxalees tuaj qha rua kuv has tas, luas txeeb tau lub nroog Yeluxalees lawm.22Ua ntej mo kws tug txivneej ntawd tuaj cuag kuv, kuv tub xub nov tug Tswv lub fwjchim lug nyob ntawm kuv lawm. Taagkig tom qaab kws tug txivneej ntawd tuaj txug, tug Tswv ua rua kuv has tau lug.


  Tuabneeg Tej Kev Txhum


  23Tug Tswv has rua kuv tas:24"Tub noobneej, cov tuabneeg kws nyob huv cov Yixalayees tej nroog kws pob puag taag lawm has tas: 'Tsuas muaj Anplahaas tuab leeg xwb, Vaajtswv txhaj muab taagnrho lub tebchaws nuav rua nwg, tabsis nwgnuav peb muaj coob heev lawm, yog le ntawd lub tebchaws yog peb suavdlawg tug huv tuabsi.'25"Koj ca le has tug Tswv kws kaav ib puas tsaav yaam tej lug rua puab le nuav: Mej noj tej nqaj kws txhaam ntshaav, pe mlom hab tua tuabneeg. Vim le caag mej tseem has tas, lub tebchaws nuav yog mej tug?26Mej tso sab rua mej tej ntaaj, mej ua kev phem kev qas hab mej ntxag luas tej quaspuj. Vim le caag mej tseem has tas, lub tebchaws nuav yog mej tug?


  27"Kuv yog tug Tswv kws kaav ib puas tsaav yaam hab yog Vaajtswv tug kws muaj sa nyob, koj has rua puab tas, cov tuabneeg nyob huv tej nroog kws pob puag taag lawm yuav raug nav ntaaj tuag taag. Cov kws nyob tom taj suabpuam yuav raug tej tsaj qus tum. Cov kws tsiv moog nkaum rua peg tej roob hab huv tej qhov tsua, yuav raug kaab mob tuag taag.28Kuv yuav ua kuas lub tebchaws nuav nyob qhuav nkuag ca, hab puab tug zug kws ua rua puab khaavtheeb yuav pluj moog. Tej roob huv tebchaws Yixalayees los yuav nyob qhuav nkuag, tsi muaj leejtwg yuav taug kev hlaa le.29Thaus kuv rau txim rua cov tuabneeg vim puab tej kev txhum, hab ua rua lub tebchaws nyob qhuav nkuag ca, puab txhaj yuav paub has tas, kuv yog tug Tswv."


  30Tug TSWV has tas: "Tub noobneej, thaus koj tsaav tuabneeg tuaj nyob ua ke rua ntawm tej ntsaa loog lossis ntawm puab tej qhovrooj sis thaam txug koj. Puab ib leeg has rua ib leeg tas, 'Peb ca le moog noog saib tug TSWV has le caag rua peb?'31Kuv tsaav tuabneeg sis sau tsheej paab tuaj noog tej lug kws koj has, tabsis puab tsi ua lawv le koj has. Puab lub ncauj laam has lug zoo xwb, puab tseem ua phem ua qas le qub.32Koj tsuas zoo le tug kws muaj lub suab zoo hu zaaj nkauj sis hlub hab txawj ntaus nkauj nogncaas rua puab noog xwb. Puab nov tej lug kws koj has, tabsis puab tsi ua lawv le ntawd.33Tej lug kws koj has tas yuav tshwm muaj, tej ntawd tub tshwm muaj lawm. Thaus ntawd puab txhaj yuav paub has tas, muaj ib tug cev Vaajtswv lug nrug puab nyob."


  


  Exekees 34


  Yixalayees Cov Yug Yaaj Cuav


  1Tug Tswv has rua kuv tas:2"Tub noobneej, koj ca le tshev cov Yixalayees cov thawjcoj. Koj has tug TSWV kws kaav ib puas tsaav yaam tej lug rua puab le nuav: Mej cov kws yog Yixalayees cov tub yug yaaj raug puamtsuaj lawm lauj! Mej tsuas nrhav rua mej noj xwb, mej tsi pub hab tsi tu paab yaaj le.3Mej haus yaaj mig, naav tej tsoog tsho kws muab plaub yaaj ntus, hab tua tej mivnyuas yaaj kws rog rog noj, tabsis mej tsi pub hab tsi tu kuv paab yaaj le.4Mej tsi tu tug yaaj kws qaug quas zig, tsi khu tug kws muaj mob, tsi muab ntaub qhwv tug kws muaj qhov txhaab, tsi coj tug kws yuam kev rov lug, hab tsi moog nrhav tug kws pluj lawm. Tabsis mej quab yuam paab yaaj hab ua nruj ua tsiv rua puab.5Vim tsi muaj tug tub yug yaaj, cov yaaj txhaj tawg taag hab tej tsaj qus txhaj muab cov yaaj tum noj.6Yog le ntawd kuv paab yaaj txhaj moog moog lug lug sau tej laaj roob hab sau tej roob sab. Puab tawg moog nyob thoob nplajteb los tsi muaj leejtwg nrhav hab coj puab rov qaab lug.


  7"Mej cov kws yog tub yug yaaj, ca le noog tug Tswv kws kaav ib puas tsaav yaam tej lug kws has rua mej le nuav:8Kuv yog Vaajtswv tug kws muaj sa nyob, mej ca le noog kuv has. Kuv paab yaaj raug tej tsaj qus tum, vim tsi muaj tug tub yug yaaj. Kuv cov tub yug yaaj tsi moog nrhav kuv cov yaaj, tabsis puab tsuas nrhav rua puab noj xwb. Puab tsi pub hab tsi tu kuv paab yaaj le."9Cov tub yug yaaj, mej ca le noog kuv has!10Kuv kws yog tug Tswv kws kaav ib puas tsaav yaam has tas kuv yog mej tug yeebncuab. Kuv yuav txeeb kuv paab yaaj ntawm mej moog, tsi pub mej yug kuv paab yaaj; kuv yuav tsi pub kuas mej tau noj tau haus ntawm kuv paab yaaj. Kuv yuav cawm kuas kuv paab yaaj dlim tsi pub rua mej tua noj lawm.


  Tug Tswv Yug Yaaj Kws Zoo


  11"Tug TSWV kws kaav ib puas tsaav yaam has tas: kuv yuav moog nrhav kuv cov yaaj hab tu puab kuas zoo,12ib yaam le tug tub yug yaaj moog nrhav nwg paab yaaj kws tawg ua saab ua sua lawm. Kuv yuav moog nrhav cov yaaj kws tawg ua saab ua sua lawm hab coj puab rov lug tsev. Kuv yuav cawm puab dlim ntawm kev tsaus ntuj hab kev txhawj ntshai.13Kuv yuav coj puab tawm huv lwm tsaav tuabneeg tej tebchaws lug, sau puab lug nyob ua ke hab yuav coj puab rov lug nyob huv puab lub tebchaws. Kuv yuav coj puab moog rua sau cov Yixalayees tej roob kws muaj dlej cag, hab ca puab noj tej zaub huv lub tebchaws kws muaj tuabneeg nyob.14Kuv yuav ca puab noj tej zaub mog, hab sau cov Yixalayees tej roob yuav yog puab tej tshaav zaub; puab yuav pw noj tej zaub mog kws nyob sau cov Yixalayees tej roob.15Kuv yuav ua tug yug kuv paab yaaj, hab nrhav chaw rua puab su. Kuv yog tug Tswv kws kaav ib puas tsaav yaam has le ntawd.


  16"Kuv yuav moog nrhav cov yaaj kws pluj lawm, hab coj cov yuam kev rov lug, muab ntaub qhwv cov kws muaj qhov txhaab, khu cov kws muaj mob hab paab cov kws qaug quas zig, tabsis cov kws rog hab muaj zug, kuv yuav muab ua kuas puamtsuaj moog, rua qhov kuv yog tug yug yaaj kws ncaaj nceeg.


  17"Tug Tswv kws kaav ib puas tsaav yaam has tas: Mej cov kws yog kuv paab yaaj, kuv yuav txav txim rua mej ib tug zuj zug, muab tug phem cais tawm ntawm tug zoo, hab cais cov yaaj tawm ntawm cov tshis.18Mej noj tej zaub kws zoo los tsi txaus mej sab, mej tseem muab kutaw tsuj tej zaub kws mej noj seem! Mej haus tej dlej kws ntshab los tsi txaus mej sab, mej tseem muab kutaw dlu tej dlej kws mej haus seem kuas nru! 19Kuv cov yaaj yuav noj tej zaub kws mej muab kutaw tsuj hab haus tej dlej kws mej muab kutaw dlu kuas nru lawm xwb los?


  20"Yog le ntawd, kuv kws yog tug Tswv kws kaav ib puas tsaav yaam has rua mej tas, kuv yuav txav txim rua mej, tsi has cov yaaj rog hab cov yaaj ntxaug huv tuabsi.21Mej muab xubpwg thawb hab muab kub nrau cov yaaj kws qaug quas zig kuas puab tawg ri sua rua txhua qhov.22Tabsis kuv yuav cawm kuv paab yaaj kuas dlim ntawm txujkev puamtsuaj. Kuv yuav txav txim rua kuv paab yaaj ib tug zuj zug, muab tug zoo cais tawm ntawm tug phem.23Kuv yuav tsaa ib tug ua tug tub yug yaaj; tug ntawd yog kuv tug tubkhai Daviv. Nwg yuav pub zaub rua puab noj hab ua puab tug tub yug yaaj.24Kuv yog tug Tswv, kuv yuav ua puab tug Vaajtswv hab kuv tug tubkhai Daviv yuav ua puab tug vaajntxwv. Kuv yog tug Tswv kws has le ntawd.25Kuv yuav coglug pub kev thaajyeeb rua puab, hab lawv tej tsaj qus tawm huv puab lub tebchaws moog. Kuv paab yaaj yuav nyob hab pw huv haav zoov tso sab lug.


  26"Kuv yuav foom koob moov rua puab hab ca puab nyob puagncig kuv lub roob kws dlawbhuv. Kuv yuav tso naag lug lawv caij lawv nyoog, tej naag ntawd yog koob moov kws kuv tso lug.27Tej ntoo yuav tawg paaj txi txiv, tej teb yuav zoo qoobloo hab txhua tug yuav tau nyob kaaj sab lug huv lub tebchaws ntawd. Thaus kuv luv puab tug quabtwg hab tso puab dlim ntawm txuj kev ua luas qhev, puab txhaj yuav paub has tas, kuv yog tug Tswv.28Lwm tsaav tuabneeg yuav tsi tuaj fuab puab hab tej tsaj qus yuav tsi tumn puab. Puab yuav nyob kaaj sab lug, tsi muaj leejtwg tuaj ua rua puab ntshai lawm.29Kuv yuav muab lub tebchaws kws aav zoo hab aav rog rua puab hab yuav tsi pub kuas muaj kev tshaib nqhes nyob huv puab lub tebchaws. Lwm tsaav tuabneeg yuav tsi txobthuam puab ntxiv lawm.30Txhua tug yuav paub has tas, kuv yeej tsomkwm cov Yixalayees kws yog kuv tsaav tuabneeg. Kuv yog tug TSWV kws kaav ib puas tsaav yaam has le ntawd.


  31"Mej yog kuv paab yaaj, yog paab yaaj kws kuv yug zoo, mej yog kuv cov tuabneeg, hab kuv yog mej tug Vaajtswv." Tug Tswv kws kaav ib puas tsaav yaam has le ntawd.


  


  Exekees 35


  Vaajtswv Rau Txim rua Tebchaws Edoos


  1Tug Tswv has rua kuv tas:2"Tub noobneej, koj ca le tshev lub tebchaws Edoos.3Koj has tug Tswv kws kaav ib puas tsaav yaam tej lug rua nwg le nuav Edoos cov roob, kuv yog koj tug yeebncuab! Kuv yuav muab koj ua kuas nyob qhuav nkuag ca.4Kuv yuav ua kuas koj tej nroog pob puag taag; hab ca lub tebchaws nyob qhuav nkuag, koj txhaj paub has tas, kuv yog tug TSWV.


  5"Koj ibtxwm yog cov Yixalayees tug yeebncuab, koj ua rua cov Yixalayees raug nav ntaaj tuag thaus kuv tso kev puamtsuaj lug raug puab hab thaus kuv rau txim zag kawg rua puab, vim puab tej kev txhum.6Yog le ntawd, kuv yog tug Tswv kws kaav ib puas tsaav yaam hab yog Vaajtswv tug kws muaj sa nyob, kuv yuav npaaj kev tuag rua koj. Kev tuag yuav caum koj, koj yuav tsiv tsi dlim le. Koj txhum vim koj tua tuabneeg.7Kuv yuav ua kuas lub tebchaws Edoos tej roob nyob qhuav nkuag ca, hab tua txhua tug kws taug kev hlaa lub tebchaws ntawd.8Kuv yuav ua kuas tuabneeg tuag puv nkaus sau tej roob, hab cov tuabneeg kws raug nav ntaaj tuag huv tshaav rog tej cev yuav puv nkaus sau tej laaj roob hab huv tej haav.9Kuv yuav ua kuas koj lub tebchaws nyob qhuav nkuag moog ibtxhis, hab yuav tsi muaj tuabneeg nyob huv koj tej nroog le lawm. Ces koj txhaj yuav paub has tas kuv yog tug Tswv.10"Txawm yog kuv yog tug Tswv kws yog puab tug Vaajtswv los koj tseem has tas, tsaav tuabneeg Yudas hab Yixalayees ob lub tebchaws puavleej yog koj le, koj yuav ua tug kaav puab.11Kuv yog Tswv kws kaav ib puas tsaav yaam hab yog Vaajtswv tug kws muaj sa nyob, kuv yuav ua pauj koj tej kev chim, kev khib hab kev ntxub kuv tsaav tuabneeg rov rua koj. Puab txhaj yuav paub has tas, yog kuv rau txim rua koj, vim tej kws koj tau ua rua puab lawm.12Koj yuav paub has tas kuv yog tug Tswv kws nov koj tej lug txobthuam cov Yixalayees tej roob has tas, cov Yixalayees tej roob peb muab ua puamtsuaj taag hab nyob qhuav nkuag ca lawm.13Kuv tub nov mej tej lug khaavtheeb hab tej lug kws mej has tawmtsaam kuv lawm."


  14Tug Tswv kws kaav ib puas tsaav yaam has tas, "Kuv yuav ua kuas koj nyob qhuav nkuag ca, tuabneeg thoob nplajteb txhaj yuav zoo sab vim koj raug puamtsuaj15ib yaam le koj zoo sab thaus koj pum tsaav tuabneeg Yixalayees raug rhuav nyob qhuav nkuag ca. Lub roob Xe-iles hab taagnrho tebchaws Edoos yuav nyob qhuav nkuag ca, puab txhua tug txhaj yuav paub has tas, kuv yog tug Tswv."


  


  Exekees 36


  Vaajtswv Foom Koob Moov ma Cov Yixalayees


  1Tug Tswv has tas, "Tub noobneej, koj ca le has rua Yixalayees tej roob kuas puab noog2tug TSWV kws kaav ib puas tsaav yaam tej lug kws has le nuav: Mej cov yeebncuab has rua mej tas, 'Tej roob kws nyob thaus u lug puavleej yog peb le!'


  3"Koj ca le tshev puab lawv le tug TSWV kws kaav ib puas tsaav yaam tej lug kws has le nuav: Thaus cov tuabneeg nyob puagncig cov Yixalayees tuaj tua hab txeeb cov Yixalayees tej roob, puab txhua tug luag cov Yixalayees plig.4Cov Yixalayees tej roob, mej ca le noog tug Tswv kws kaav ib puas tsaav yaam tej lug kws has rua tej roob, tej laaj roob, tej dlej, tej haav, tej chaw kws pob puag taag kws nyob qhuav nkuag ca hab tej nroog kws tuabneeg tsiv taag kws raug tej tebchaws nyob puagncig tsimtxom hab luag plig.


  5"Tug Tswv kws kaav ib puas tsaav yaam has tas, vim kuv khib heev kuv txhaj tawmtsaam cov tuabneeg kws nyob puagncig cov Yixalayees, hab tawmtsaam cov Edoos kws muaj plhus ntxag tuaj txeeb kuv lub tebchaws hab kuv tej tshaav zaub ua puab tug lawm.


  6"Yog le ntawd koj ca le has rua lub tebchaws Yixalayees, has rua tej roob, tej laaj roob, tej dlej hab tej haav lawv le tug Tswv kws kaav ib puas tsaav yaam tej lug kws has tas, 'Kuv khib hab chim heev, vim kuv tsaav tuabneeg raug cov tuabneeg kws nyob puagncig puab thuam hab saib tsi taug.7Kuv yog tug Tswv kws kaav ib puas tsaav yaam, kuv coglug has tas, lwm tsaav tuabneeg kws nyob puagncig koj yuav raug rhuav kuas poob ntsejmuag.8Tabsis tej ntoo sau cov Yixalayees tej roob yuav rov hlaav nplooj hab tawg paaj txi txiv rua cov Yixalayees kws yog kuv tsaav tuabneeg. Mej yuav tau rov lug nyob huv mej lub tebchaws sai sai.9Kuv tuaj mej tog, kuv yuav ua kuas mej rov tau laij mej tej teb hab cog mej tej qoobloo.10Kuv yuav ua kuas mej tsaav tuabneeg fuamvaam coob tuaj. Mej yuav rov lug nyob huv mej tej nroog hab yuav rov txhim khu tej kws pob puag taag lawm.11Kuv yuav ua kuas tuabneeg hab tsaj txhu fuamvaam coob. Mej yuav coob tshaaj yaav taag lug ntau npaug hab mej yuav muaj tubki coob. Kuv yuav ca mej nyob huv lub tebchaws ntawd ib yaam le mej nyob lug lawm, hab kuv yuav ua kuas mej vaammeej tshaaj yaav taag lug. Mej txhaj yuav paub has tas kuv yog tug Tswv.12Kuv yuav coj cov Yixalayees kws yog kuv tsaav tuabneeg rov lug nyob huv lub tebchaws. Lub tebchaws yuav yog mej tug, hab mej tej mivnyuas yuav tsi tshaib tsi nqhes lawm.'


  13"Kuv kws yog tug TSWV kws kaav ib puas tsaav yaam has le nuav: Tej tuabneeg hu koj has tas koj yog lub tebchaws noj tuabneeg hab has tas, nwg nyag nwg tej mivnyuas. 14Tabsis txij nuav moog koj yuav tsi noj tuabneeg hab tsi nyag koj tej mivnyuas lawm. Kuv yog tug Tswv kws kaav ib puas tsaav yaam has le ntawd.15Kuv yuav tsi pub koj lub tebchaws nov lwm tsaav tuabneeg tej lug txobthuam, koj yuav tsi tau ris txujkev txaajmuag. Hab koj yuav tsi nyag koj tsaav tuabneeg tej mivnyuas lawm." Kuv yog tug Tswv kws kaav ib puas tsaav yaam has le ntawd.


  Cov Yixalayees Lub Neej Tshab


  16Tug TSWV has rua kuv tas:17"Tub noobneej, thaus cov Yixalayees tseem nyob huv puab lub tebchaws, puab lub neej hab teg num ua rua lub tebchaws tsi huv lawm. Kuv saib puab teg num tsi huv ib yaam le tug quaspuj kws coj khaub dluag.18Vim puab tua tuabneeg hab pe mlom ua rua puab lub tebchaws tsi huv lawm. Kuv txhaj ca puab raug kuv txuj kev chim kws luj kawg nkaus.19Kuv rau txim rua puab vim puab lub neej hab teg num tsi zoo, kuv txhaj ntab puab moog nyob rua lwm tebchaws lawm.20Txawm yog puab moog nyob lub tebchaws twg los puab ua rua luas txobthuam kuv lub npe kws dlawbhuv; rua qhov luas has tas, 'Cov tuabneeg ntawd yog tug Tswv tsaav tuabneeg, tabsis puab raug ntab tawm huv tug Tswv lub tebchaws moog lawm.'21Kuv fwm kuv lub npe kws dlawbhuv, txhua qhov kws cov Yixalayees moog nyob, puab ua rua kuv poob ntsejmuag.


  22"Yog le ntawd, koj ca le has tug Tswv kws kaav ib puas tsaav yaam tej lug rua cov Yixalayees le nuav: Yaam kws kuv yuav ua tsi yog saib rua sau cov Yixalayees, tabsis vim kuv lub npe dlawbhuv kws mej ua rua kuv poob ntsejmuag rua huv txhua lub tebchaws kws mej moog nyob.23Thaus kuv qha kuv lub npe kws dlawbhuv rua lwm tsaav tuabneeg, yog lub npe kws mej ua rua kuv poob ntsejmuag taabmeeg puab, puab txhaj yuav paub has tas kuv yog tug TSWV. Kuv yog tug TSWV kws kaav ib puas tsaav yaam has le ntawd. Kuv khaiv mej moog qha rua ntau tsaav tuabneeg paub has tas, kuv yog Vaajtswv tug kws dlawbhuv.24Kuv yuav tso mej tawm huv txhua tsaav tuabneeg tej tebchaws hab coj mej rov lug nyob huv mej lub tebchaws.25Kuv yuav muab dlej nchus rua mej hab ntxuav kuas mej huv ntawm mej tej mlom hab txhua yaam kws ua rua mej tsi huv lawm.26Kuv yuav muab lub sab tshab hab txuj kev xaav tshab rua mej. Kuv yuav muab mej lub sab kws tawv le pobzeb povtseg, hab muab lub sab kws noog lug rua mej.27Kuv yuav pub kuv tug Ntsujplig rua mej, kuas mej coj tau lawv le kuv txuj kevcai hab ceev kuv tej lug saamfwm.28Mej yuav tau nyob huv lub tebchaws kws kuv muab rua mej cov yawmkoob lawm. Mej yuav yog kuv tsaav tuabneeg hab kuv yuav yog mej tug Vaajtswv.29Kuv yuav cawm kuas mej dlim ntawm txhua yaam kws ua rua mej tsi huv. Kuv yuav ua kuas muaj qoobloo nplua mag rua mej, mej txhaj yuav tsi tshaib tsi nqhes ntxiv lawm. 30Kuv yuav ua kuas mej tej txiv ntoo txi txiv new hab ua rua mej tej teb ntsu qoobloo, mej txhaj yuav tsi tshaib tsi nqhes hab tsi poob ntsejmuag rua luas lwm tsaav tuabneeg.31Mej yuav ncu txug tej kev phem kev qas hab tej kws mej ua tsi zoo, mej yuav rov ntxub mej, vim tej kev txhum kws mej tau ua taag lug lawm.32Cov Yixalayees, kuv xaav kuas mej paub has tas, tej kws kuv ua nuav tsi yog saib rua sau mej. Tabsis yog kuv xaav kuas mej paub txaajmuag rua tej kws mej ua ntawd. Kuv yog tug Tswv kws kaav ib puas tsaav yaam has le ntawd."


  33Tug Tswv kws kaav ib puas tsaav yaam has tas, "Thaus kuv ntxuav kuas mej huv ntawm mej tej kev txhum lawm, kuv yuav coj mej rov moog nyob huv mej tej nroog hab mej yuav rov txhim khu tej nroog kws pob puag taag lawm.34Txhua tug kws dlua kev moog lug hlaa mej lub tebchaws, puab pum has tas mej lub tebchaws nyob qhuav nkuag ca, tabsis nwg nuav kuv yuav ca mej rov lug cog qoobloo rua huv mej lub tebchaws.35Tej tuabneeg yuav sis thaam has tas, yaav taag lug lub tebchaws nuav nyob qhuav nkuag ca, tabsis nwgnuav rov zoo le lub Vaaj Edees lawm. Tej nroog kws pob puag taag hab nyob qhuav nkuag ca rov muaj vaaj tse khov kho hab tuabneeg nyob xauv npo le qub.36Lwm tsaav tuabneeg kws seem nyob puagncig koj txhaj yuav paub has tas kuv yog tug Tswv kws rov txhim khu tej nroog kws pob puag taag lawm hab rov cog qoobloo rua huv lub tebchaws kws nyob qhuav nkuag lawm. Kuv yog tug Tswv, kuv cog lug has tas kuv yuav ua tej nuav, kuv yuav ua le ntawd tag."


  37Tug Tswv kws kaav ib puas tsaav yaam has tas, "Kuv yuav ca cov Yixalayees rov lug thov kuv paab puab dlua ib zag hab kuv yuav pub kuas puab fuamvaam coob ua npoj ntwg ib yaam le paab yaaj.38Tej nroog kws nwgnuav pob puag taag lawm, yuav rov muaj tuabneeg lug nyob puv nkaus ib yaam le lub nroog Yeluxalees kws yaav taag lug muaj yaaj nyob puv nkaus hab muab tua ua khoom fij rua nub kws ua kevcai. Ces puab txhaj yuav paub has tas, kuv yog tug Tswv."


  


  Exekees 37


  Lub Haav Pobtxhaa Qhuav


  1Tug TSWV lub fwjchim lug kaav hlo kuv, ces nwg tug Ntsujplig txawm coj kuv moog rua huv lub haav kws muaj pobtxhaa puv nkaus.2Tug Tswv coj kuv moog ncig thoob plawg lub haav ntawd, kuv pum muaj pobtxhaa nyob huv ntau kawg le, cov pobtxhaa ntawd qhuav taag lawm.3Tug Tswv nug kuv has tas, "Tub noobneej, tej pobtxhaa nuav puas yuav caj sa taug lawm?"


  Kuv teb has tas, "Tug Tswv kws kaav ib puas tsaav yaam, tsuas yog koj tuab leeg txhaj paub xwb!"


  4Tug Tswv has rua kuv tas, "Koj ca le cev kuv tej lug rua cov pobtxhaa nuav. Koj has rua cov pobtxhaa qhuav nuav kuas ca le noog tug Tswv tej lug.5Koj has rua cov pobtxhaa nuav tas, tug Tswv kws kaav ib puas tsaav yaam has rua mej le nuav: Kuv yuav tshuab paa rua mej kuas mej caj sa.6Kuv yuav muab leeg, muab nqaj, muab tawv lug qhwv mej hab kuv yuav rau paa rua mej kuas mej rov cajsa. Mej txhaj yuav paub has tas, kuv yog tug Tswv."7Kuv txhaj le cev tug Tswv tej lug rua cov pobtxhaa nuav lawv le tug Tswv has rua kuv; thaus kuv taabtom has, kuv txawm nov cov pobtxhaa ntawd lug sis dlhos nrov ndlij ndlawj ua ke nyob lawv le nyag chaw.8Thaus kuv tsaa qhovmuag saib, kuv pum muaj leeg muaj nqaj rua sau cov pobtxhaa hab muaj tawv hlaav lug qhwv cov nqaj, tabsis tsi tau muaj sa le.


  9Tug Tswv has rua kuv tas, "Tub noobneej, koj ca le cev kuv tej lug rua tej cua. Koj has rua cov cua tas, tug Tswv kws kaav ib puas tsaav yaam has kuas cua ca le tuaj plaub ceg kaum ntuj tuaj tshuab paa rua cov cev tuag nuav kuas puab rov cajsa."


  10Kuv txawm cev tug Tswv tej lug lawv le nwg has rua kuv. Ces paa txawm nkaag lug rua huv cov cev tuag ntawd, puab txawm cajsa hab sawv. Puab coob npaum nkaus le ib paab tubrog coob coob.


  11Tug Tswv has rua kuv tas, "Tub noobneej, cov Yixalayees zoo le cov pobtxhaa nuav ntaag. Puab has tas, puab qhuav taag lawm, puab tsi muaj kev ca sab rua yaav tom ntej le.12Koj ca le cev kuv tej lug rua kuv tsaav tuabneeg Yixalayees has tas, kuv yog tug Tswv kws kaav ib puas tsaav yaam, kuv yuav qheb puab tej qhov ntxaa. Kuv yuav rhu hab coj puab rov lug rua huv tebchaws Yixalayees.13Thaus kuv qheb puab tej qhov ntxaa hab rhu puab huv tej qhov ntxaa lug, puab txhaj yuav paub has tas kuv yog tug Tswv.14Kuv yuav muab kuv tug ntsujplig tso rua huv puab, mas puab yuav caj sa hab ca puab nyob huv puab lub tebchaws. Puab txhaj yuav paub has tas, kuv yog tug Tswv. Kuv yeej coglug tseg lawm has tas kuv yuav ua tej nuav, ces kuv yuav ua le ntawd. Kuv yog tug Tswv kws has le ntawd."


  Cov Yudas hab Cov Yixalayees Rov Ua Ib Tsaav Tuabneeg


  15Tug Tswv has rua kuv tas:16"Tub noobneej, koj ca le muab ib tug paas ntoo lug hab sau npe ntawv rua tug paas ntawd has tas, 'Cov Yudas lub tebchaws.' Hab koj muab dlua ib tug paas ntoo lug, sau dlua ib cov npe ntawv rua tug paas ntawd has tas, 'Cov Yixalayees lub tebchaws.'17Ces koj muab ob tug paas ntawd ob tog tw lug sis twb ua ke ua ib tug.18Thaus koj cov tuabneeg nug koj has tas, qhov kws koj ua le ntawd yog txhais le caag,19ces koj teb rua puab has tas, tug Tswv kws kaav ib puas tsaav yaam yuav muab tug paas ntoo kws pev txug cov Yixalayees lug tuav twb rua tug paas ntoo kws pev txug cov Yudas. Kuv yuav tuav ob tug paas nuav ua ib tug rua huv kuv txhais teg.


  20"Koj ca le muab ob tug paas ntawd tuav ua tuab tug rua huv koj txhais teg taabmeeg rua suavdlawg pum.21Koj has rua puab tas, tug Tswv kws kaav ib puas tsaav yaam has tas, kuv yuav coj kuv tsaav tuabneeg tawm huv lwm lub tebchaws kws puab moog nyob ntawd rov lug nyob rua huv puab lub tebchaws.22Kuv yuav muab puab ua ib tsaav tuabneeg nyob huv lub tebchaws ntawd, sau cov Yixalayees tej roob hab yuav muaj tuab tug vaajntxwv kaav puab. Puab yuav tsi ua ob tsaav tuabneeg nyob ob lub tebchaws lawm.23Puab yuav tsi pe tej mlom kws ua rua puab tsi huv lossis puab yuav tsi ua txhum ntxiv le lawm. Kuv yuav paab kuas puab dlim ntawm puab tej kev txhum hab kev ntxeev sab rua kuv. Kuv yuav ntxuav kuas puab huv; puab yuav yog kuv tsaav tuabneeg hab kuv yuav yog puab tug Vaajtswv.24Muaj ib tug zoo le kuv tug tubkhai Daviv yuav lug ua vaajntxwv kaav puab. Puab yuav koom tuab tug vaajntxwv, puab yuav muab sab npuab kuv hab ua lawv le kuv tej kevcai.25Puab yuav nyob huv lub tebchaws kws kuv muab rua kuv tug tubkhai Yakhauj, yog lub tebchaws kws puab cov yawmkoob ibtxwm nyob lug lawm. Puab tej mivnyuas, hab tej xeebntxwv yuav nyob huv lub tebchaws ntawd moog ibtxhis. Muaj ib tug zoo ib yaam le kuv tug tubkhai Daviv yuav lug ua vaajntxwv kaav puab moog ibtxhis le.26Kuv yuav coglug nrug puab sis raug zoo kuas puab nyob tso sab lug moog ibtxhis. Kuv yuav foom koob moov rua puab kuas puab fuamvaam coob, hab kuv yuav tsaa kuv lub Tuamtsev rua huv puab lub tebchaws moog ibtxhis.27Kuv yuav nrug puab nyob; kuv yuav yog puab tug Vaajtswv hab puab yuav yog kuv tsaav tuabneeg.28Thaus kuv tsaa kuv lub Tuamtsev rua puab, txhua tsaav tuabneeg yuav paub has tas, kuv yog tug Tswv kws xaiv cov Yixalayees lug ua kuv tsaav tuabneeg moog ibtxhis."


  


  Exekees 38


  Cev Vaajtswv Lug Tawmtsaam Nkos


  1Tug Tswv has rua kuv tas:2"Tub noobneej, koj ca le cev kuv tej lug tawmtsaam Nkos kws yog tug vaajntxwv kaav lub nroog Mesej hab Tunpas kws nyob huv tebchaws Mankos. Koj ca le cev kuv tej lug tshev Nkos3hab has rua nwg tas, tug Tswv kws kaav ib puas tsaav yaam has tas, kuv yog nwg tug yeebncuab.4Kuv yuav muab nwg tig rov qaab hab muab tej nuv chob nwg pobtxhaa puab tsaig, caab nwg, nwg cov tubrog, nwg cov neeg hab cov tubrog caij neeg rov qaab. Cov tubrog ntawd coob heev, puab coj cuabyeej ua rog: coj dlaim thaiv nav ntaaj, sa hlaab hab coj ntaaj.5Cov tubrog Pawxias, Sudaas hab Linpias nrug nwg tuaj. Cov tubrog ntawd puavleej muaj dlaim thaiv nav ntaaj hab muaj mom hlau.6Cov tubrog kws nyob huv Nkaumeles hab Npethes Taunkamas saab qaumteb hab muaj lwm tsaav tuabneeg tej tubrog coob heev nrug nwg tuaj.7Nkos hab cov tubrog kws nwg kaav ca le npaaj kuas txhij.8Ntau xyoo tom qaab, nwg yuav moog ntaus lub tebchaws kws cov tuabneeg kws nyavnyuas rov huv lwm tebchaws lug nyob, hab puab nyob tsi ntshai kev tsuv kev rog. Nwg yuav moog vij cov Yixalayees tej roob kws nyob qhuav nkuag tau ntau xyoo lug lawm. Tabsis nwgnuav puab nyob kaaj sab lug.9Nwg hab nwg cov tubrog nrug lwm tsaav tuabneeg cov tubrog moog ntaus rog ib yaam le naagxub naagcua hab ib yaam le tauv fuab lug roog lub tebchaws."


  10Tug Tswv kws kaav ib puas tsaav yaam has rua Nkos has tas: "Thaus txug lub sijhawm ntawd, koj yuav xaav hab npaaj ua phem.11Koj has tas, kuv yuav moog vij lub tebchaws kws tej zog tsi muaj ntsaa yeej thaiv; kuv yuav tua cov tuabneeg kws nyob tso sab lug. Puab tej zog tsi muaj ntsaa yeej hab tsi muaj roojvaag thaiv.12Koj yuav fuab cov tuabneeg kws nyob huv cov nroog kws yaav taag lug tub raug puamtsuaj ib zag lawm. Puab tawm huv lwm tebchaws rov lug sis sau ua ke, nwgnuav puab muaj tsaj txhu, muaj tebchaws hab nyob huv plawv nplajteb.13Cov tuabneeg Senpas, Dedaas hab cov tub laag tub luam kws nyob huv cov nroog huv tebchaws Xapees yuav tuaj nug koj has tas, 'Koj tub txhij tau tubrog moog tua rog hab fuab khoom lawm los? Puas yog koj xaav tau nyaj tau kub, tsaj txhu hab khoom noj khoom haus nplua mag rov lug tsev?'"


  14Tug Tswv kws kaav ib puas tsaav yaam has kuas kuv moog cev tug Tswv tej lug rua Nkos has tas, "Nwgnuav kuv tsaav tuabneeg Yixalayees nyob tso sab lug, koj yuav sawv kev15ntawm koj qhov chaw kws nyob saab qaumteb, coj koj cov tubrog hab lwm tsaav tuabneeg cov tubrog kws coob heev tuaj. Cov tubrog ntawd txhua tug puavleej caij neeg.16Koj yuav tuaj tua kuv tsaav tuabneeg Yixalayees ib yaam le naagxub naagcua lug thoob plawg lub tebchaws. Thaus txug lub sijhawm ntawd, kuv yuav kuas koj moog tua kuv lub tebchaws. Qhov kws kuv ca koj ua le ntawd, ua rua ntau tsaav tuabneeg paub has tas, kuv yog tug TSWV kws dlawbhuv.17Koj yog tug kws ntau xyoo dlhau lug kuv cov tubkhai kws yog Yixalayees cov cev Vaajtswv lug tau has txug, txug thaus ntawd kuv yuav coj koj tuaj tua cov Yixalayees." Tug Tswv kws kaav ib puas tsaav yaam has le ntawd.


  Vaajtswv Rau Txim rua Nkos


  18Tug Tswv kws kaav ib puas tsaav yaam has tas, "Nub kws Nkos tuaj tua cov Yixalayees, kuv yuav chim heev.19Thaus kuv chim hab npautawg, kuv txuj kev chim yuav kub cuag suavtawg, nub ntawd aav yuav qeeg luj heev nyob huv cov Yixalayees lub tebchaws.20Tej ntseg, tej noog, tej tsaj luj tsaj miv hab txhua tug tuabneeg kws nyob huv nplajteb puavleej ntshai kuv tshee nyo. Tej roob sab yuav nphau, tej roob zeb roob tsuas yuav ua zug koog hab tej ntsaa yeej yuav pob taag.21Kuv yuav tso kev puamtsuaj lug ua rua Nkos ntshai heev. Ces Nkos cov tubrog yuav rhu ntaaj rov sis tua. Kuv yog tug Tswv kws kaav ib puas tsaav yaam has le ntawd.22Kuv yuav rau txim rua Nkos, kuas raug kaab mob hab muaj kev sis ntaus sis tua. Kuv yuav tso naagxub naagcua nrug lawg hab nplaim suavtawg leejfaaj lug rua nwg, nwg cov tubrog hab lwm tsaav tuabneeg cov tubrog.23Qhov kws kuv ua le ntawd, yog qha rua lwm tsaav tuabneeg paub has tas, kuv yog tug muaj fwjchim luj hab yog tug kws dlawbhuv. Puab txhaj paub has tas, kuv yog tug Tswv."

  Nkos Swb Rog


  1Tug Tswv kws kaav ib puas tsaav yaam has tas, "Tub noobneej, koj ca le cev kuv tej lug tawmtsaam Nkos kws yog vaajntxwv kaav lub nroog Mesej hab Tunpas has tas, kuv yog nwg tug yeebncuab.2Kuv yuav muab nwg tig moog rua lwm txujkev hab coj nwg dleb heev peg saab qaumteb tuaj kuas txug rua ntawm cov Yixalayees tej roob.3Kuv yuav ntaus nwg raab neevnti kuas poob ntawm nwg saab teg txhumphem hab ntaus nwg xibxub kuas poob ntawm nwg saab teg xis.4Nkos hab nwg cov tubrog hab lwm tsaav tuabneeg cov tubrog kws koom nrug nwg yuav tuag taag rua sau cov Yixalayees tej roob, kuv yuav ca noog hab tej tsaj qus lug noj puab tej cev tuag. 5Puab yuav tuag taag rua tom tej taj nraag. Kuv yog tug Tswv kws kaav ib puas tsaav yaam has le ntawd.6Kuv yuav tso suavtawg hlawv tebchaws Mankos hab cov nroog kws nyob lawv ntug dlej havtxwv kws tej tuabneeg nyob kaaj sab lug, puab txhaj yuav paub has tas, kuv yog tug Tswv.7Kuv yuav ua kuas kuv tsaav tuabneeg Yixalayees paub kuv lub npe kws dlawbhuv, hab kuv yuav tsi ca kuv lub npe raug luas txobthuam ntxiv lawm. Txhua tsaav tuabneeg txhaj yuav paub has tas, kuv yog tug Tswv kws yog cov Yixalayees tug Vaajtswv kws dlawbhuv."


  8Tug Tswv kws kaav ib puas tsaav yaam has tas, "Nub kws kuv has tseg ntawd yeej yuav muaj tshwm lug xwb.9Cov tuabneeg kws nyob huv cov Yixalayees tej nroog yuav tawm moog khaws tej cuabyeej ua rog: tej thaiv nav ntaaj, tej neevnti, tej xub, tej muv hab tej qws lug ca ua tawg txaus rauv xyaa lub xyoos. 10Puab. yuav tsi tau moog txav tawg huv tej teb lossis tom tej haavzoov, rua qhov puab tau tej cuabyeej ua rog ntawd ua tawg rauv lawm. Cov Yixalayees yuav moog tua hab fuab cov tuabneeg kws tau tuaj tua hab fuab puab yaav taag lug lawm." Tug Tswv kws kaav ib puas tsaav yaam has le ntawd.


  Coj Nkos Moog Log


  11Tug Tswv has tas, "Nub ntawd kuv yuav muab cov Tuabneeg Taug Kev lub Haav huv tebchaws Yixalayees kws nyob saab nub tuaj ntawm ntug Havtxwv Tuag rua Nkos ua chaw log tuag. Luas yuav muab Nkos hab nwg cov tubrog log rua huv lub haav ntawd. Ces luas yuav hu lub haav ntawd has tas, 'Nkos Cov Tubrog Lub Haav.'12Cov Yixalayees log cov tuabneeg tuag ntawd xyaa lub hlis maam taag, ces lub tebchaws txhaj rov huv.13Cov tuabneeg kws nyob huv tebchaws sis paab muab cov tuabneeg tuag ntawd log, ces nub kws kuv muaj yeej, cov tuabneeg kws log cov tuag ntawd yuav tau koob meej. Kuv yog tug Tswv kws kaav ib puas tsaav yaam has le ntawd.14Tom qaab xyaa lub hlis lawm, puab yuav xaiv ib cov txivneej moog ncig lub tebchaws nrhav cov tuabneeg tuag kws seem hab muab log, lub tebchaws txhaj huv.15Thaus cov txivneej ntawd moog nrhav pum cov tuabneeg tuag tej pobtxhaa, ces puab rhais cim rua ntawm cov pobtxhaa ib saab, cov tuabneeg log tuag maam le coj cov pobtxhaa ntawd moog log rua huv Nkos cov tubrog lub haav.16(Luas yuav tis npe rua ib lub nroog nyob ntawd hu ua Hamaunas.) Ces lub tebchaws txhaj huv lawm."


  17Tug Tswv kws kaav ib puas tsaav yaam has rua kuv tas, "Tub noobneej, koj ca le hu tej noog hab tej tsaj qus kws nyob puagncig ntawd tuaj noj tej khoom fij kws kuv yuav muab rua puab noj. Muaj ib rooj noj haus luj nyob rua sau cov Yixalayees tej roob, puab yuav tuaj noj nqaj hab haus ntshaav.18Tej noog hab tej tsaj qus yuav tuaj noj cov tubrog tej nqaj hab haus cov numtswv kws kaav nplajteb tej ntshaav ib yaam le haus tej laug yaaj, tej mivnyuas yaaj, tej tshis hab tej txiv nyuj kws rog cov ntshaav huv tebchaws Npasaas.19Thaus kuv tua cov tuabneeg ntawd ib yaam le tua tsaj ua khoom fij, tej noog hab tej tsaj qus yuav noj tej roj ua rua puab dlhuav hab haus tej ntshaav ua rua puab qaug.20Tej noog hab tej tsaj qus yuav tau noj tej nqaj neeg, cov tubrog caij neeg, cov numtswv hab txhua tug tubrog kws nyob sau kuv lub rooj. Kuv yog tug TSWV kws kaav ib puas tsaav yaam has le ntawd."


  Txhim Khu Cov Yixalayees


  21Tug TSWV has tas, "Kuv yuav ua kuas txhua tsaav tuabneeg pum kuv tug tshwjchim kws ci ntsaa ab, thaus kws kuv txav txim rua txhua tsaav tuabneeg.22Txij thaus ntawd lug cov Yixalayees yuav paub has tas, kuv yog tug TSWV kws yog puab tug Vaajtswv.23Txhua tsaav tuabneeg yuav paub has tas, qhov kws cov Yixalayees raug nteg moog nyob rua lwm tebchaws, vim puab tau ua kev txhum tawmtsaam kuv. Kuv tso puab tseg, puab txhaj raug yeebncuab tej nav ntaaj tuag rua huv tshaav rog.24Kuv rau txim rua puab lawv le puab tej kev phem kev qas hab ua tsi huv, kuv txhaj tso puab tseg lawm."


  25Tug Tswv kws kaav ib puas tsaav yaam has tas, "Nwgnuav kuv yuav taabncuab Yakhauj cov xeebntxwv kws yog tsaav tuabneeg Yixalayees hab ua kuas puab rov vaammeej dlua. Kuv yuav fwm kuv lub npe kws dlawbhuv.26Thaus puab rov lug nyob kaaj sab lug huv puab lub qub tebchaws, yuav tsi muaj leejtwg tuaj ua phem rua puab, puab yuav ncu tsi txug puab txuj kev txaajmuag kws puab tau ntxeev sab rua kuv lawm.27Kuv yuav coj kuv tsaav tuabneeg kws raug ntab moog nyob rua lwm tsaav tuabneeg kws yog puab cov yeebncuab tej tebchaws rov qaab lug. Thaus ntawd txhua tsaav tuabneeg txhaj yuav paub has tas, kuv yog tug Vaajtswv kws dlawbhuv.28Kuv tsaav tuabneeg txhaj yuav paub has tas, kuv yog tug Tswv kws yog puab tug Vaajtswv. Puab yuav paub zaaj nuav zoo, rua qhov kuv ca puab raug luas nteg moog nyob rua lwm tebchaws, nwgnuav kuv coj puab rov lug nyob huv puab lub tebchaws, tsi tseg ib tug nyob rua lwm tebchaws le.29Kuv yuav pub kuv tug Ntsujplig rua kuv tsaav tuabneeg Yixalayees, kuv yuav tsi tso puab tseg ib zag le lawm. Kuv yog tug Tswv kws kaav ib puas tsaav yaam has le ntawd."


  


  Exekees 40


  UA YWGTOOG PUM LUB TUAMTSEV YAAV TOM NTEJ


  (40.1-48.35)


  Coj Exekees Moog rua huv Yeluxalees


  1Nub xab kaug, lub xyoo tshab kws yog xyoo neeg nkaum tsib kws peb raug nteg moog, hab tom qaab kaum plaub xyoos kws luas tuaj txeeb tau lub nroog Yeluxalees. Nub ntawd tug Tswv lub fwjchim lug kaav hlo kuv hab coj kuv moog.2Huv zaaj ywgtoog ntawd, Vaajtswv coj kuv moog tso rua sau ib lub roob sab huv Yixalayees lub tebchaws. Nyob ntawm kuv hauv ntej, kuv pum ib koog tsev zoo le ib lub nroog nyob saab qaabteb.3Thaus nwg coj kuv moog ze lub nroog ntawd, kuv pum ib tug tuabneeg ci ib yaam le tooj dlaag. Nwg tuav rawv ib txuj hlua ntaub maag hab ib tug paas ntsuag sawv ntawm roojvaag.


  4Nwg has rua kuv tas, "Tub noobneej, koj ca le tsaa qhovmuag saib. Koj ua tuab zoo noog hab ncu tej lug kws kuv has rua koj. Kuv coj koj tuaj yog xaav qha tej nuav rua koj; koj ca le moog qha txhua yaam kws koj pum rua cov Yixalayees."


  Lub Roojvaag Saab Nubtuaj


  5Kuv pum ib tug ntsaa yeej kws xov puagncig lub Tuamtsev. Tug txivneej ntawd txawm muab nwg tug paas kws ntev rau tshim coj lug ntsuag tug ntsaa yeej, qhov tuab muaj rau tshim hab qhov sab muaj rau tshim.6Ces nwg moog rua ntawm lub roojvaag saab nubtuaj. Nwg nee ntaiv moog rua theem sau, nwg ntsuag lub roojvaag qhov tub muaj rau tshim.7Nyob ntawm lub roojvaag saab tom, muaj ib txujkev, txujkev ntawd ib saab twg muaj peb lub chaw faajxwm. Cov chaw ntawd ib chaav twg qhov dlaav muaj rau tshim, qhov ntev muaj rau tshim, hab tej phaab ntsaa kws quas cov chaw ntawd tuab tsib tshim. Muaj dlua ib txujkev nyob saab nrau ntev rau tshim, txujkev ntawd moog rua huv saab kws tig rua ntawm lub Tuamtsev.8-9Nwg moog ntsuag lub roojvaag kws yuav moog rua huv lub Tuamtsev, qhov tub muaj yim tshim hab qhov tuab muaj ob tshim. Saab roojvaag ntawd tig moog rua lub Tuamtsev.10(Txujkev kws moog rua huv lub Tuamtsev, ib saab twg muaj peb lub chaw faajxwm. Cov chaw faajxwm ntawd qhov dlaav hab qhov ntev ib yaam nkaus, hab tej saab phaab ntsaa kws quas cov chaw ntawd los tuab ib yaam nkaus.)


  11Tug txivneej ntawd ntsuag lub roojvaag qhov dlaav muaj kaum tshim hab qhov ntev muaj kaum peb tshim.12Saab phaab ntsaa ntawm hauv ntej cov chaw faajxwm, qhov sab muaj ib tshim hab qhov tuab muaj ib tshim. (Cov chaw ntawd txhua chaav puavleej dlaav rau tshim.)13Nwg ntsuag cov chaw ntawd saab phaab ntsaa tom qaab ib chaav rua ib chaav hlaa txujkev ntawd muaj neeg nkaum tsib tshim.14Nwg ntsuag chaav kws moog rua ntawm lub tshaav puam, qhov dlaav muaj rau caum tshim.15Nwg ntsuag lub roojvaag saab phaab ntsaa nrau moog rua saab phaab ntsaa huv muaj tsib caug tshim.16Nyob ntawm tug ntsaa loog saab nrau muaj ib cov qhovrais qheb hab saab ntsaa loog huv luas txaug tej tsob dluab toovlaaj rua.


  Lub Tshaav Puam Saab Nrau


  17Tug txivneej ntawd coj kuv ntawm lub roojvaag moog rua huv lub tshaav puam. Nyob lawv tug ntsaa loog saab huv muaj peb caug chaav kws tig tuaj rua ntawm lub tshaav puam, hab saab nrau cov chaav ntawd luas muab pobzeb pua18puagncig lub tshaav puam. Lub tshaav puam saab nrau qeg dlua lub tshaav puam saab huv.


  19Nwg ntsuag lub roojvaag theem qeg saab huv moog rua ntawm lub roojvaag theem sab saab nrau muaj ib puas tshim.


  Lub Roojvaag Saab Qaumteb


  20Ces tug txivneej ntawd ntsuag ntawd lub roojvaag saab qaumteb moog rua ntawm lub tshaav puam kws nyob saab nrau.21Nwg ntsuag cov chaw faajxwm kws peb lub nyob rua ib saab kev, cov phaab ntsaa kws quas cov chaav hab txujkev kws nkaag saab nrau lug, dlaav hab tuab ib yaam nkaus le cov kws nyob ntawm lub roojvaag saab nubtuaj. Lub roojvaag qhov ntev muaj tsib caug tshim hab qhov dlaav muaj neeg nkaum tsib tshim.22Cov chaav, cov qhovrais hab cov dluab toovlaaj kws luas txaug rua ntawm cov phaab ntsaa zoo ib yaam le cov kws luas txaug rua ntawm lub roojvaag kws nyob saab nubtuaj hab. Muaj xyaa theem qeb ntai nee moog rua sau lub roojvaag kws nkaag moog rua huv lub tshaav puam.23Ncaaj ntawm lub roojvaag saab qaumteb lug muaj ib lub roojvaag moog rua lub tshaav puam saab huv, zoo ib yaam le lub roojvaag kws nyob saab nubtuaj. Tug txivneej ntawd ntsuag qhov dleb ntu nruab nraab ntawm ob lub roojvaag ntawd muaj ib puas tshim.


  Lub Roojvaag Saab Qaabteb


  24Tug txivneej ntawd coj kuv moog rua saab qaabteb, nyob nraag muaj ib lub roojvaag hab. Nwg ntsuag cov phaab ntsaa saab hiiv hab lub roojvaag dlaav hab tuab ib yaam le lub roojvaag saab qaumteb hab lub saab nubtuaj.25Lub roojvaag ntawd muaj qhovrais ib yaam le lwm lub roojvaag hab. Lub roojvaag ntawd qhov ntev muaj tsib caug tshim hab qhov dlaav muaj neeg nkaum tsib tshim.26Muaj xyaa theem qeb ntai nee moog rua sau lub roojvaag kws nkaag moog rua huv lub tshaav puam. Luas txaug tej tsob dluab toovlaaj rua ntawm ob saab phaab ntsaa huv lawv txujkev.27Tug txivneej ntawd ntsuag ntawm lub roojvaag saab qaabteb lug rua ntawm lub tshaav puam kws nyob saab huv, muaj ib puas tshim.


  Lub Tshaav Puam Saab huv hab lub Roojvaag Saab Qaabteb


  28Tug txivneej ntawd coj kuv ntawm lub roojvaag saab qaabteb moog rua ntawm lub tshaav puam saab huv. Nwg ntsuag lub roojvaag ntawd txhua phaab, qhov ntev hab qhov dlaav ib yaam nkaus le lwm lub roojvaag hab.29-30Cov chaw faajxwm, cov roojvaag hab cov phaab ntsaa saab huv puavleej dlaav hab tuab ib yaam le lwm lub roojvaag hab, tej chaav ntawm lub roojvaag puavleej muaj qhovrais. Lub roojvaag qhov ntev muaj tsib caug tshim hab qhov dlaav muaj neeg nkaum tsib tshim.31Lub roojvaag kws tig rua ntawm lub tshaav puam saab nrau, muaj tej dluab toovlaaj kws luas txaug rua ntawm ob saab phaab ntsaa lawv txujkev. Muaj yim theem qeb ntai nee moog rua sau lub roojvaag.


  Lub Tshaav Puam Saab huv hab Lub Roojvaag Saab Nubtuaj


  32Tug txivneej ntawd coj kuv ntawm lub roojvaag saab nub tuaj moog rua ntawm lub tshaav puam saab huv. Nwg ntsuag lub roojvaag ntawd txhua phaab, qhov ntev hab qhov dlaav ib yaam le lwm lub roojvaag hab.33Cov chaw faajxwm, cov roojvaag hab cov phaab ntsaa saab huv, qhov ntev hab qhov dlaav ib yaam le lwm lub roojvaag hab, tej chaav ntawd puavleej muaj qhovrais nyob puagncig. Lub roojvaag qhov ntev muaj tsib caug tshim hab qhov dlaav muaj neeg nkaum tsib tshim.34Lub roojvaag kws tig rua lub tshaav puam saab nrau, luas txaug tej dluab toovlaaj rua ob saab phaab ntsaa lawv txuj kev. Muaj yim theem qeb ntai nee moog rua sau lub roojvaag.


  Lub Tshaav Puam Saab huv hab Lub Roojvaag Saab Qaumteb


  35Ces tug txivneej ntawd coj kuv moog rua ntawm lub roojvaag saab qaumteb. Nwg ntsuag lub roojvaag ntawd qhov ntev hab qhov dlaav ib yaam le lwm lub roojvaag hab.36Cov chaw faajxwm, tej dluab kws txaug rua ntawm tej phaab ntsaa saab huv, cov roojvaag hab tej qhovrais kws nyob puagncig cov chaav ntawd puavleej dlaav hab tuab ib yaam le lwm lub roojvaag hab. Lub roojvaag ntawd qhov ntev muaj tsib caug tshim hab qhov dlaav muaj neeg nkaum tsib tshim.37Lub roojvaag kws tig rua ntawm lub tshaav puam saab huv. Muaj tej dluab toovlaaj kws luas txaug rua ntawm ob saab phaab ntsaa lawv txujkev. Muaj yim theem qeb ntai nee moog rua sau lub roojvaag.


  Cov Tsev Nyob ze lub Roojvaag Saab Qaumteb


  38Nyob ntawm lub tshaav puam saab nrau muaj ib chaav txuas nkaus lub roojvaag saab huv kws nyob saab qaumteb. Luas siv chaav ntawd ntxuav tej tsaj kws yuav coj moog hlawv ua khoom fij.39Chaav kws nyob ntawm lub roojvaag muaj plaub lub rooj, ib saab twg ob lub. Puab muab tej tsaj kws ua khoom fij coj lug tua rua sau plaub lub rooj ntawd, tsi has tej tsaj kws yuav muab hlawv theej txhoj lossis dlaws txim.40Nyob rua huv chaav saab nrau muaj plaub lub rooj zoo ib yaam le plaub lub kws nyob saab huv hab. Ib saab roojvaag txawb ob lub rooj saab peg.41Taagnrho yog muaj yim lub rooj kws coj tej tsaj ua khoom fij tuaj tua rua sau, plaub lub nyob rua saab huv hab plaub lub nyob rua saab nrau lub tshaav puam.42Plaub lub rooj kws nyob saab huv, yog siv tua cov tsaj kws hlawv ua khoom fij, cov rooj ntawd muab pobzeb txaug ua, qhov sab muaj ib tshim, qhov dlaav hab qhov ntev puavleej muaj ib tshim hab ib dlus. Tej cuabyeej kws puab siv tua tej tsaj ua khoom fij, puab muab ca rua sau cov rooj ntawd.43Muaj ib cov nqailauj ntev le tug ntivteg ntsa thoob plawg rua ntawm cov phaab ntsaa. Tej nqaj kws tua ua khoom fij, puab muab tso rua sau cov rooj ntawd.


  44Nwg coj kuv moog rua huv lub tshaav puam saab huv. Nyob huv muaj ob chaav, chaav kws nyob ntawm lub roojvaag saab qaumteb tig rua saab qaabteb, hab chaav kws nyob ntawm lub roojvaag saab qaabteb tig rua saab qaumteb.45Tug txivneej ntawd has rua kuv tas, cov povthawj kws ua num huv lub Tuamtsev nyob huv chaav kws tig rua saab qaabteb,46hab cov povthawj kws hlawv tsaj fij rua sau lub thaaj, nyob huv chaav kws tig moog rua saab qaumteb. Cov povthawj ntawd yog Xadaus caajceg; puab puavleej yog xeem Levis hab yog cov kws muaj cai moog cuag tau tug Tswv.


  Lub Tshaav Puam Saab huv hab Lub Tuamtsev


  47Tug txivneej ntawd ntsuag lub tshaav puam saab huv, qhov dlaav hab qhov ntev muaj ib puas tshim ib yaam nkaus. Lub Tuamtsev nyob rua saab nubpoob hab lub thaaj nyob ntawm hauv ntej lub Tuamtsev.  48Nwg coj kuv moog rua ntawm lub qhovrooj kws moog rua huv lub Tuamtsev. Nwg ntsuag lub qhovrooj ntawd, qhov sab muaj tsib tshim hab qhov dlaav muaj kaum plaub tshim' hab ob saab phaab ntsaa tuab peb tshim.49Cov qeb ntai kws nee moog rua sau lub qhovrooj, qhov ntev muaj neeg nkaum tshim hab qhov dlaav muaj kaum ob tshim. Hab muaj ob tug ncej nyob ntawm ob saab qhovrooj.


  


  Exekees 41


  1Tom qaab ntawd tug txivneej tsua coj kuv moog rua chaav huv plawv kws yog Chaav Dlawbhuv. Nwg ntsuag cov ncej ib saab twg dlaav rau tshim2hab lub qhovrooj dlaav kaum tshim, ob saab phaab ntsaa ntawm lub qhovrooj ib saab twg tuab tsib tshim. Nwg ntsuag lub cheeb huv chaav ntawd, qhov ntev muaj plaub caug tshim hab qhov dlaav muaj neeg nkaum tshim.


  3Nwg moog rua chaav huv plawv hab ntsuag cov ncej ntawm lub qhovrooj muaj ob tshim, lub qhovrooj dlaav rau tshim, hab ob saab phaab ntsaa ib saab twg tuab xyaa tshim."4Nwg ntsuag chaav ntawd lub cheeb, qhov dlaav hab qhov ntev muaj neeg nkaum tshim ib yaam nkaus. Chaav nuav yog chaav kws nyob huv plawv. Nwg has rua kuv tas, "Chaav nuav yog Chaav kws Dlawbhuv kawg nkaus."


  Cov Chaav Kws Txuas rua Lub Tuamtsev


  5Tug txivneej ntawd ntsuag lub Tuamtsev saab phaab ntsaa saab huv qhov tuab muaj rau tshim. Muaj tej chaav miv miv dlaav plaub tshim lawv lub Tuamtsev saab phaab ntsaa.6Cov chaav ntawd luas ua peb tshooj, ib tshooj twg muaj peb caug chaav. Cov phaab ntsaa kws xov txhua chaav ntawd, tshooj sau nyag dlua tshooj huv qaab, ua le ntawd lug txug tshooj kawg huv qaab, yog le ntawd cov phaab ntsaa txhaj txheem taug tshooj ntawd khov, tsi taag ntsa cov phaab ntsaa rua ntawm lub Tuamtsev le.7Yog tuaj saab nrau saib lub tuamtsev cov phaab ntsaa txij ndlua huv taw ntsaa moog nto rua sau tug nqaaj tsuag, tuab ib yaam nkaus. Muaj ob tug ntaiv lawv lub Tuamtsev saab phaab ntsaa nrau cov chaav moog rua sau, ib tshooj rua ib tshooj.8-11Cov chaav ntawm saab phaab ntsaa nrau tuab tsib tshim; lub Tuamtsev saab qaumteb muaj ib lub qhovrooj moog rua huv cov chaav ntawd hab saab qaabteb muaj ib lub qhovrooj moog rua huv cov chaav ntawd hab xwb. Kuv pum muaj ib theem puagncig lub Tuamtsev dlaav tsib tshim; theem ntawd sab ntawm npoo aav rua sau kwvyees rau tshim hab nyob nrug cov chaav kws lawv cov phaab ntsaa lub Tuamtsev sis txig. Ntu nruab nraab ntawd moog rua ntawm cov chaav kws cov povthawj nyob, dlaav neeg nkaum tsib tshim puagncig lub Tuamtsev.


  Lub Tsev Kws Nyob Saab Nubpoob


  12Lub tsev nyob saab nubpoob kws tig tuaj rua ntawm lub Tuamtsev lub tshaav puam, qhov dlaav muaj xyaa caum tshim, qhov ntev muaj cuaj caum tshim hab cov phaab ntsaa tuab tsib tshim.


  Ntsuag Thoob Plawg Lub Tuamtsev


  13Tug txivneej ntawd ntsuag thoob plawg lub Tuamtsev saab nrau, qhov ntev muaj ib puas tshim. Hab saab tom qaab lub Tuamtsev moog rua ntawm lub tsev kws nyob saab nubpoob muaj ib puas tshim;14qhov dlaav ntawm hauv ntej lub Tuamtsev saab nubtuaj hab lub tshaav puam muaj ib puas tshim hab.15Nwg tsua ntsuag lub tsev qhov ntev moog rua saab nubpoob nrug ob tog hauvmum muaj ib puas tshim.


  Txhua Yaam Ntawm Lub Tuamtsev


  Lub qhovrooj kws moog rua huv lub Tuamtsev, Chaav Dlawbhuv hab Chaav kws dlawbhuv kawg nkaus16puavleej yog muab txag ntoo xov huv taw ntsaa moog nto plawg rua sau cov qhovrais. Cov qhovrais puavleej muaj dlaim kaw.17Cov phaab ntsaa saab huv lub Tuamtsev, luas txaug dluab thoob plawg huv taw ntsaa moog rua sau txij nkaus cov qhovrooj,18yog txaug ua dluab toovlaaj hab dluab qhelunpees, ib tug quas ib tug thoob plawg saab phaab ntsaa. Ib tug qhelunpees twg muaj ob lub ntsejmuag:19Lub ntsejmuag tuabneeg tig rua saab kws muaj tsob toovlaaj, lub ntsejmuag tsuv ntxhuav tig dlua rua lwm saab kws muaj tsob toovlaaj, hab txaug le ntawd thoob plawg cov phaab ntsaa;20huv taw ntsaa moog txij nkaus cov qhovrooj.21Cov ncej qhovrooj ntawm Chaav Dlawbhuv ua plaub faab.


  Lub Thaaj Kws Muab Ntoo Txua


  Ntawm hauv ntej Chaav kws dlawbhuv kawg nkaus, muaj ib yaam zoo le22lub thaaj kws muab ntoo txua, qhov sab muaj peb tshim, hab qhov dlaav muaj ob tshim. Cov ceg, tug taab hab cov thaiv puavleej yog ntoo. Tug txivneej ntawd has rua kuv tas, "Lub rooj nuav yog lub kws txawb rua ntawm Tug Tswv xubndlag."


  Cov Qhovrooj


  23Muaj dlua ib lub qhovrooj moog rua ntawm Chaav Dlawbhuv hab muaj ib lub moog rua huv Chaav kws dlawbhuv kawg nkaus.24Ob lub qhovrooj ntawd puavleej muaj ob dlaim txag qhovrooj kws qheb tau rua ob saab.25Luas txaug tej dluab toovlaaj hab tej dluab qhelunpees rua cov txag qhovrooj ntawm Chaav Dlawbhuv, ib yaam le cov kws luas txaug rua ntawm tej phaab ntsaa. Hab luas muab ntoo lug ntsa ua lub qhovrooj saab nrau.26Chaav ntawd ob saab phaab ntsaa puavleej muaj qhovrais hab luas txaug tej dluab toovlaaj rua ntawm cov phaab ntsaa.

  Ob Lub Tsev Kws Ze Lub Tuamtsev


  1Tug txivneej ntawd coj kuv moog rua ntawm lub tshaav puam saab nrau hab coj kuv moog rua huv lub tsev kws nyob saab qaumteb ntawm lub Tuamtsev. Lub tsev ntawd nyob tsi dleb lub tsev kws nyob rua saab nubpoob ntawm lub Tuamtsev.2Lub tsev nuav qhov ntev muaj ib puas tshim hab qhov dlaav muaj tsib caug tshim.3Saab kws tig rua ntawm lub Tuamtsev, qhov dlaav ntawm lub tsev ntawd moog rua ntawm lub Tuamtsev muaj neeg nkaum tshim, hab ib saab tig rua ntawm lub tshaav puam saab nrau kws luas muab pobzeb pua lawm. Lub tsev ntawd ua peb tshooj, ib tshooj txuas ib tshooj.4Lub tsev nuav saab qaumteb muaj ib txuj kev tshaab plawg huv, dlaav kaum tshim hab ntev ib puas tshim, hab muaj qhovrooj moog rua huv tej chaav.5Cov chaav kws nyob tshooj kawg sau, nqaim dlua cov chaav kws nyob tshooj nruab nraab hab tshooj huv qaab kawg, rua qhov tshooj sau luas tseg qaab khaav dlaav dlua.6Cov chaav ntawm peb tshooj ntawd puavleej ua sis txuas, yog le ntawd, txhaj tsi muaj ncej txheem ib yaam le cov tsev kws nyob rua huv lub tshaav puam.7-8Lub tsev ntawd tshooj huv qaab saab phaab ntsaa nrau, tog kws muaj cov chaav ntev tsib caug tshim hab tog kws tsi muaj cov chaav los ntev tsib caug tshim hab. Tshooj kawg sau luas kem ua tej chaav thoob plawg lub tsev ntawd.9-10Cov chaav tshooj huv qaab saab phaab ntsaa tom kawg lub tsev saab nubtuaj muaj ib txujkev moog rua lub tshaav puam saab nrau.


  Saab qaabteb ntawm lub Tuamtsev muaj ib lub tsev nyob tsi dleb lub tsev kws nyob rua saab nubpoob ntawm lub Tuamtsev.11Muaj ib txujkev tshaab plawg huv lub tsev ntawd ib yaam le lub peg saab qaumteb hab. Txujkev ntawd qhov dlaav hab qhov ntev los zoo ib yaam hab puavleej muaj qhovrooj moog rua huv tej chaav ib yaam nkaus.12Huv qaab cov chaav ntawm lub tsev saab qaabteb muaj ib lub qhovrooj nyob ntawm saab phaab ntsaa saab nubtuaj lug xaus.


  13Tug txivneej ntawd has rua kuv tas, "Ob lub tsev nuav puavleej dlawbhuv, cov povthawj kws moog cuag tug Tswv nqaa tej khoom fij dlawbhuv lug noj rua huv ob lub tsev nuav. Rua qhov cov chaav ntawd dlawbhuv, cov povthawj txhaj coj tej khoom fij kws dlawbhuv lug tso rua huv: tej qoobloo, tej tsaj theej txhoj dlaws txim lossis ntxuav kev txhum.14Thaus cov povthawj moog rua huv lub Tuamtsev lawm, yog puab yuav tawm moog rua saab nrau lub tshaav puam, puab yuavtsum muab tej tsho dlawbhuv kws puab naav pehawm tug Tswv hle ca hab hloov dlua khaubdluag, maam le tawm moog rua saab nrau kws muaj tuabneeg."


  Ntsuag Saab Nrau Lub Tuamtsev


  15Thaus tug txivneej ntawd ntsuag lub Tuamtsev saab huv taag lawm, nwg coj kuv ntawm lub roojvaag saab nubtuaj moog rua saab nrau hab ntsuag puagncig lub Tuamtsev saab nrau.16Nwg nqaa tug paas ntsuag moog ntsuag saab nubtuaj ntawm lub Tuamtsev, muaj tsib puas tshim.17-19Ces nwg tsua moog ntsuag saab qaumteb, saab qaabteb hab saab nubpoob, txhua phaab puavleej muaj tsib puas tshim ib yaam nkaus,20plaub phaab ntsaa loog ntawd, ib phaab twg ntev tsib puas tshim. Tug ntsaa loog quas qhov kws dlawbhuv hab qhov kws tsi dlawbhuv.

  Tug Tswv Rov Lug rua huv Lub Tuamtsev


  1Tug txivneej ntawd coj kuv moog rua ntawm lub roojvaag kws tig moog rua saab nubtuaj,2kuv pum cov Yixalayees tug Vaajtswv tug tshwjchim ci ntsaa ab saab nubtuaj tuaj. Vaajtswv lub suab nrov nroo ntwg ib yaam le dlej havtxwv ndlaas, ces Vaajtswv tug tshwjchim ci ntsaa ab rua lub nplajteb.3Zaaj ywgtoog nuav zoo ib yaam le zaaj kws kuv pum thaus Vaajtswv rhuav lub nroog Yeluxalees, hab zaaj kws kuv pum nyob ntawm ntug Dlej Khenpales. Ces kuv ca le txhus caug ndlua hab nyo ntshis rua huv aav.4Tug Tswv tug tshwjchim lug ntawm lub roojvaag saab nubtuaj moog rua huv lub Tuamtsev.


  5Tug TSWV tug Ntsujplig lug kaav hlo kuv hab coj kuv moog rua ntawm lub tshaav puam saab huv, kuv puna tug TSWV tug tshwjchim ci ntsaa ab thoob plawg lub Tuamtsev.6Tug txivneej ntawd sawv ntawm kuv ib saab, ces kuv nov tug Tswv has lug huv lub Tuamtsev tuaj rua kuv tas,7"Tub noobneej, ntawm nuav yog kuv lub zwmtxwv. Kuv yuav nrug cov Yixalayees nyob hab kaav puab moog ibtxhis le, tsi has cov Yixalayees lossis puab cov vaajntxwv yuav tsi moog pe lwm tsaav tuabneeg tej vaajtswv hab tsi nyob ze puab tej vaajntxwv tej cev tuag, ua rua kuv lub npe Dlawbhuv raug txobthuam;8Cov vaajntxwv ntawd ua puab lub loog, tej qhovrooj, tej pawsrooj hab tej ncej qhovrooj, ncaaj kuv lub Tuamtsev tej pawsrooj hab tej ncej qhovrooj, tsuas yog muaj tuab saab phaab ntsaa quas puab hab kuv nkaus xwb. Puab ua rua kuv lub npe kws Dlawbhuv raug txobthuam; vim tej kev phem kev qas kws puab ua; kuv chim, kuv txhaj ua rua puab puamtsuaj taag.9Txij nuav moog puab yuavtsum tseg tsi xob pe lwm tsaav tuabneeg tej vaajtswv hab tshem puab cov vaajntxwv tej cev tuag*" kuas dleb ntawm kuv. Yog puab ua le ntawd, kuv yuav nrug puab nyob moog ibtxhis."


  10Tug Tswv has rua kuv tas, "Tub noobneej, koj ca le qha tug qauv ua lub Tuamtsev nuav rua cov Yixalayees, kuas puab txaajmuag rua tej kev txhum kws puab tau ua lawm.11Yog puab paub txaajmuag rua tej kws puab tau ua taag lug lawm, koj maam le qha tug qauv kws ua lub Tuamtsev rua puab paub: dlaim dluab tsev, txujkev lug hab txujkev tawm, lub cheeb tsev, txhua yaam kws ua lub Tuamtsev, tej kevcai hab kev tswjfwm huv tuabsi. Koj ca le sau txhua yaam nuav qha rua puab kuas paub has tas yuav ua le caag txhaj npaaj tau hab ua tau lawv le tug qauv hab tej kevcai.12Ntawm nuav yog lub Tuamtsev txuj kevcai: Puagncig lub Tuamtsev moog rua sau tej pov roob, puavleej yog qhov chaw dlawbhuv."


  Lub Thaaj Fij


  13Ntawm nuav yog ntsuag lub thaaj, yog siv tuab tug paas kws ntsuag lub Tuamtsev. Lub thaaj ntawd tug taw puagncig sab ib tshim hab dlaav ib tshim, hab puab ib dlaim ua tug ntug lawv tug taw sab ib dlus.14Txij ntawm tug taw huv aav moog rua sau ntu miv, sab ob tshim, dlaav ib tshim; txij ntawm ntu miv moog rua sau ntu luj, sab plaub tshim hab dlaav ib tshim.15Lub thaaj theem kawg sau sab plaub tshim, lub ncauj nthuav hab muaj plaub tug kub nyob ntawm plaub ceg kaum.16Lub thaaj ua plaub faab, ib faab twg muaj kaum ob tshim.17Lub npoo thaaj qhov luj nthuav ua plaub faab, ib faab twg muaj kaum plaub tshim hab tug puab npoo dlaav ib dlus (tug npoo thaaj dlaav ib tshim), tug ntaiv nyob rua saab nubtuaj.


  Ua Kevcai Fij Lub Thaaj


  18Tug Tswv kws kaav ib puas tsaav yaam has rua kuv tas, "Tub noobneej, koj ca le noog tej lug kws kuv has. Thaus ua tau lub thaaj lawm, koj ca le tua tsaj hlawv nj rua sau hab muab cov ntshaav nchus rua sau ua kevcai fij lub thaaj.19Cov povthawj xeem Levis kws yog Xadaus caajceg txhaj yog cov kws tuaj cuag tau kuv hab fij khoom rua kuv. Kuv yog tug TSWV kws kaav ib puas tsaav yaam has le ntawd. Koj muab ib tug ntsuag nyuj rua puab tua fij dlaws txim.20Koj muab ib cov ntshaav moog nchus rua plaub tug kub sau plaub cegkaum thaaj hab thoob plawg lub npoo thaaj. Qhov kws koj ua le nuav, yog ua kevcai ntxuav kuas lub thaaj dlawbhuv.21Koj muab tug nyuj kws tua fij dlaws txim coj moog hlawv fij rua ntawm lub Tuamtsev saab nrau.22Nub tom qaab koj muab ib tug laug tshis kws tsi muaj ib qhov phem le coj lug tua fij dlaws txim hab koj muab cov ntshaav nchus rua sau lub thaaj ua kevcai ntxuav ib yaam le koj muab cov ntshaav nyuj ua lawm.23Thaus kws koj ua kevcai ntxuav le ntawd taag lawm, koj muab ib tug ntsuag nyuj hab ib tug thaav yaaj kws tsi muaj ib qhov phem le24coj lug rua kuv. Cov povthawj yuav muab ntsev nphoo rua ob tug tsaj ntawd hab muab tua hlawv fij rua kuv.25Xyaa nub ntawd, ib nub twg koj yuavtsum muab ib tug thaav tshis, ib tug ntsuag nyuj hab ib tug thaav yaaj kws tsi muaj ib qhov phem le lug tua ua khoom fij dlaws txim kuas txwm xyaa nub.26Xyaa nub ntawd cov povthawj ua kevcai ntxuav lub thaaj kuas tav.27Thaus dlhau xyaa nub ntawd lawm, nub yim, cov povthawj txawm pib fij khoom rua sau lub thaaj, hlawv khoom theej txhoj hab fij khoom ua kev sis raug zoo. Ces kuv yuav txaus sab rua mej suavdlawg. Kuv yog tug Tswv kws kaav ib puas tsaav yaam has le ntawd."

  Lub Roojvaag Saab Nubtuaj


  1Tug txivneej ntawd coj kuv moog rua ntawm lub roojvaag saab nrau kws nyob ntawm lub Tuamtsev saab nubtuaj. Lub roojvaag ntawd luas muab kaw lawm,2hab tug Tswv has rua kuv tas, "Lub roojvaag nuav yuav kaw hab tsi qheb. Tsi pub leejtwg qheb hab moog lub roojvaag nuav le, rua qhov tug Tswv kws yog cov Yixalayees tug Vaajtswv tau moog lub roojvaag nuav lawm. Lub roojvaag nuav yuav kaw moog le.3Tsuas yog tug vaajntxwv txhaj moog tau qhov ntawd hab noj tau tej zaub mov dlawbhuv ntawm kuv lub rooj. Nwg lug hab tawm ntawm lub roojvaag nuav moog xwb."


  Kevcai Moog huv Lub Tuamtsev


  4Ces tug txivneej ntawd coj kuv ntawm lub roojvaag saab qaumteb moog rua ntawm hauv ntej lub Tuamtsev. Thaus kuv tsaa qhovmuag saib, kuv pum tug Tswv tug tshwjchim ci ntsaa ab thoob plawg tug Tswv lub Tuamtsev. Kuv txhus caug ndlua hab nyo taubhau ti nkaus huv aav,5tug Tswv has rua kuv tas, "Tub noobneej, koj ua tuab zoo noog tej kws koj nov hab ua tuab zoo saib tej kws koj pum. Kuv yuav qha tej kevcai siv lub Tuamtsev rua koj. Koj ncu ntsoov has tas, leejtwg txhaj moog tau rua huv lub Tuamtsev hab tawm rov lug, hab leejtwg moog tsi tau rua huv lub Tuamtsev.


  6"Koj ca le has rua cov Yixalayees kws yog tuabneeg ntxeev sab has tas, kuv yog tug TSWV kws kaav ib puas tsaav yaam, kuv yuav tsi ca mej ua kev phem kev qas ntxiv lawm.7Puab tau ua tsi huv rua kuv lub Tuamtsev, vim puab ca cov tuabneeg txawv tebchaws kws tsi ua kevcai txav hab tsi noog kuv lug, moog rua huv kuv lub Tuamtsev thaus mej taabtom muab tej roj hab tej ntshaav tsaj fij rua kuv. Kuv tsaav tuabneeg tau rhuav qhov kws kuv nrug puab sis coglug lawm, vim tej kev phem kev qas kws puab tau ua taag lug.8Puab tsi ua cov saib hab tu tej khoom dlawbhuv huv kuv lub Tuamtsev, puab ca cov tuabneeg txawv tebchaws ua teg num ntawd.


  9"Kuv yog tug Tswv kws kaav ib puas tsaav yaam has tas, tsi pub ib tug tuabneeg txawv tebchaws kws tsi tau ua kevcai txav hab tsi noog kuv tej lug, moog rua huv kuv lub Tuamtsev. Txawm yog cov tuabneeg txawv tebchaws kws ibtxwm nrug cov Yixalayees nyob los tsi pub moog rua huv le."


  Kevcai rua Cov Levis


  10Tug Tswv has rua kuv tas: "Kuv yuav rau txim rua cov Levis kws nrug cov Yixalayees yuam kev ua txhum, tso kuv tseg hab moog pe mlom lawm.11Tsimnyog puab ua kuv teg mini huv kuv lub Tuamtsev, zuv tej roojvaag, tu lub Tuamtsev, tua tej tsaj kws cov tuabneeg coj tuaj tua hlawv ua khoom fij theej txhoj, hab paab tej tuabneeg suavdlawg.12Tabsis vim puab coj cov Yixalayees moog pe mlom, qhov kws puab ua le ntawd, txhaj ua rua cov Yixalayees poob rua txujkev txhum. Kuv yog tug Tswv kws kaav ib puas tsaav yaam, kuv coglug has tas, kuv yuav rau txim rua puab.13Tsi pub puab ua cov povthawj kws ua kuv teg num lossis moog ze tej khoom dlawbhuv lossis moog rua huv Chaav kws dlawbhuv kawg nkaus. Vim puab ua kev phem kev qas, kuv txhaj rau txim rua puab.14Kuv yuav tsaa puab ua cov zuv lub Tuamtsev, cov hu nkauj hab saib lwm yaam num huv lub Tuamtsev."


  Cov Povthawj


  15Tug Tswv kws kaav ib puas tsaav yaam has tas, "Thaus cov Yixalayees tso kuv tseg, cov povthawj xeem Levis kws yog Xadaus caajceg, tseem muab sab npuab kuv hab ua kuv teg num huv kuv lub Tuamtsev. Nwgnuav puab txhaj yog cov kws lug cuag tau kuv hab ua kuv teg num kws yog muab roj hab ntshaav tsaj fij rua kuv.16Puab cov ntawd txhaj le moog tau rua huv kuv lub Tuamtsev, fij khoom rua sau lub thaaj hab ua cov coj kev pehawm Vaajtswv huv lub Tuamtsev.17Thaus puab lug ntawm lub roojvaag lug rua huv chaav kws nyob huv lub Tuamtsev, puab yuavtsum naav tej tsoog tsho ntaub maag. Tsi xob naav tej tsoog tsho ntaub plaub yaaj, thaus puab lug ua num chaav huv lossis huv lub Tuamtsev.18Puab naav rig ntaub maag tuab lu, hab muab ib pluaj ntaub maag paav taubhau, tabsis tsi xob naav tej yaam kws ua rua puab nto fws.19Ua ntej puab tawm moog rua ntawm lub tshaav puam saab nrau kws cov tuabneeg nyob, puab yuavtsum hloov cov khaubdluag kws puab naav ua num ca rua huv cov chaav kws Dlawbhuv tsaiv, puab maam le naav tej khaub dluag kws puab ibtxwm naav, txhaj tsi ua rua tej tuabneeg raug mob.


  20"Tsi pub cov povthawj chais puab tej plaubhau kuas dlu lug lossis tseg puab tej plaubhau kuas ntev dlhau, tabsis yuavtsum txav kuas zoo saib.21Tsi pub cov povthawj haus cawv txiv maab ua ntej puab moog rua chaav kws nyob saab huv.22Tsi pub cov povthawj yuav puj nrauj, tsuas pub yuav tug nkaujxwb kws yog tuabneeg Yixalayees lossis tug puj ntsuag kws tug quasyawg yog povthawj xwb.


  23"Cov povthawj yuavtsum qha kuas kuv tsaav tuabneeg paub yaam kws dlawbhuv hab yaam kws tsi dlawbhuv, hab kuas paub yaam huv hab yaam kws tsi huv.24Thaus muaj plaub ntug, cov povthawj yog cov txav txim lawv le kuv tej kevcai. Puab yuav ceev tej rooj noj rooj haus lawv le kuv tej kevcai, kev tswjfwm hab ceev nub Xanpataus ua nub tseemceeb.


  25"Tsi pub cov povthawj moog kov tug tuabneeg tuag kws yuav ua rua puab tsi huv, puab tsuas kov tau tug kws yog puab nam puab txiv, puab cov mivnyuas lossis puab tug tijlaug, tug kwv lossis tug muam kws tseem tsi tau yuav quasyawg xwb.26Tom qaab kws tug ntawd ua kevcai ntxuav kuas huv lawm, nwg yuav tau tog xyaa nub,27nwg maam le moog rua chaav kws nyob huv lub Tuamtsev hab fij khoom ua kevcai ntxuav kuas huv, nwg txhaj rov moog ua tau num nyob huv lub Tuamtsev. Kuv yog tug Tswv kws kaav ib puas tsaav yaam has le ntawd.


  28"Cov povthawj kev noj haus yog cov Yixalayees muab lawv le kuv tau has tseg lawm. Cov povthawj tsi muaj laj tsi muaj teb ua puab tug. Kuv yog tug kws yug puab.29Tej khoom fij kws yog qoobloo, tej tsaj kws coj tuaj theej txhoj hab tej tsaj kws coj tuaj fij dlaws txim, puavleej yog muab ua zaub mov rua cov povthawj. Cov povthawj tau txhua yaam kws cov Yixalayees coj tuaj rua kuv ua puab tug.30Txhua yaam qoobloo kws mej sau tau, mej muab thawj kawm kws zoo tshaaj ntawm thawj phaum kws mej sau tau hab txhua yaam kws mej coj tuaj fij rua kuv yog cov povthawj tug. Txhua zag kws mej cub ncuav, mej muab thawj lub rua cov povthawj, kuv txhaj foom koob moov rua mej tsev tuabneeg.31Cov povthawj yuavtsum tsi xob noj tej noog lossis tej tsaj kws nwg tuag nwg lossis tej tsaj kws lwm tug tsaj tum tuag hlo le."

  Tej Kws Yog tug Tswv tug


  1Thaus mej muab lub tebchaws faib rua txhua xeem, mej yuavtsum tshwj ib thaaj aav huv lub tebchaws rua tug Tswv ua qhov chaw dlawbhuv. Qhov ntev muaj neeg nkaum tsib txheeb tshim nab qhov dlaav muaj neeg nkaum txheeb tshim.2Thaaj aav kws ca ua lub Tuamtsev ua xwmfaab xwmmeem, ib phaab twg muaj tsib puas tshim. Hab txhua phaab yuavtsum tseg aav seem tsib caug tshim rua saab nrau.3Ib nraab ntawm thaaj aav ntawd, muab neeg nkaum tsib txheeb tshim ntev hab kaum txheeb tshim dlaav, ca ua lub Tuamtsev kws yog qhov chaw dlawbhuv kawg nkaus.4Thaaj aav ntawd yog thaaj kws dlawbhuv huv lub tebchaws, hab yog thaaj kws tseg ca rua cov povthawj kws ua tug Tswv teg num huv lub Tuamtsev. Thaaj aav ntawd ca ua tsev rua cov povthawj nyob hab ua lub Tuamtsev.5Ib nraab ntawm thaaj aav ntawd yog ca ua tsev rua cov Levis kws ua num huv lub Tuamtsev. Puab ua vaaj ua tsev nyob huv thaaj aav ntawd.


  6Mej muab thaaj aav saab nrau kws nyob npuab thaaj chaw dlawbhuv, qhov ntev muaj neeg nkaum tsib txheeb tshim, hab qhov dlaav muaj tsib txheeb tshim ua cov Yixalayees tug.


  Thaaj Aav Rua tug Vaajntxwv


  7Mej tshwj ib thaaj aav rua tug Vaajntxwv kws kaav lub tebchaws. Thaaj aav ntawd txij ndlua ntawm thaaj chaw Dlawbhuv saab nubpoob moog txug rua ntug Havtxwv Meditelanees; hab saab nubtuaj moog rua tug nrimteb kawg. Thaaj aav ntawd qhov ntev mas ntev ib yaam le cov Yixalayees lub tebchaws tug nrimteb saab nubtuaj moog rua saab nubpoob.8Thaaj aav ntawd yog tug Vaajntxwv kws kaav tebchaws kws nyob rua huv lub tebchaws Yixalayees tug, nwg txhaj tsi txeeb tej aav kws tseg ua cov Yixalayees tug.


  Kevcai rua Cov Numtswv


  9Tug Tswv kws kaav ib puas tsaav yaam has tas, "Mej cov numtswv kws kaav cov Yixalayees tau ua txhum ntev lug lawm! Mej ca le tseg tsi xob quabyuam hab tsimtxom cov pejxeem. Ca le ua qhov ncaaj hab ua qhov tseeb. Mej tsi xob ntab kuv cov tuabneeg tawm huv puab lub tebchaws moog ntxiv lawm. Kuv yog tug TSWV kws kaav ib puas tsaav yaam has le ntawd.


  10"Mej yuavtsum siv lub efas hab lub npaj kws tsi ntxo luas:


  11"Lub efas kws luj tej yaam qhuav yuavtsum sis luag le lub npaj kws luj tej yaam ua kua, ib efas muaj ib feem ntawm ib humes, hab ib npaj los muaj ib feem ntawm ib humes.


  12"Qhov kws mej luj yog le nuav: neeg nkaum kelas muaj ib sekees Rau caum sekees muaj ib minas.


  13-15"Ntawm nuav yog has txug kev fij khoom kws mej yuav tau fij: moov nplej rau efas twg mej muab ib efas; pobkws: rau efas twg mej muab ib efas; roj txiv ntoo: kaum npaj twg mej muab ib npaj. (Mej yuavtsum siv lub npaj lug luj: kaum npaj muaj ib humes, ib humes hab ib kaulas sis npaug.) Yaaj: mej cov Yixalayees, yog leejtwg muaj ob puas tug yaaj, muab ib tug tuaj fij.


  "Mej yuav tau coj tej qoobloo tuaj fij, tej tsaj kws hlawv fij taagnrho, hab tej tsaj kws fij ua kev sis raug zoo, kuv txhaj yuav zaam mej lub txim. Kuv yog tug TSWV kws kaav ib puas tsaav yaam has le ntawd.


  16"Taagnrho cov tuabneeg kws nyob huv lub tebchaws yuavtsum cojc tej khoom fij tuaj rua tug vaajntxwv kws kaav cov Yixalayees.17Tug vaajntxwv teg num yog muab tej tsaj kws tua hlawv fij taagnrho, tej qoobloo, hab muab tej cawv txiv maab, fij ua khoom theej txhoj rua cov Yixalayees thaus ua Kevcai Hli Xab, Nub Xanpataus hab lwm yaam kevcai. Nwg yog tug muab tej tsaj fij taagnrho dlaws txim, fij tej qoobloo, tej tsaj kws hlawv fij taagnrho hab tej khoom kws fij ua kev sis raug zoo, kuv txhaj tshem cov Yixalayees tej kev txhum."


  Tej Kevcai


  (Tsiv Dlim 12.1-20; Levis Kevcai 23.33-43)


  18Tug Tswv kws kaav ib puas tsaav yaam has tas, "Lub ib hlis ntuj nub xab ib, koj yuavtsum muab ib tug ntsuag nyuj kws tsi muaj ib qhov phem le tuaj tua ua khoom fij ntxuav lub Tuamtsev.19Tug povthawj yuav muab ib cov ntshaav ntawm tug tsaj kws tua fij dlaws txim coj moog pleev rua lub Tuamtsev ob tug ncej qhovrooj, plaub cegkaum thaaj hab cov ncej roojvaag kws moog rua chaav saab huv.20Lub ib hlis ntuj nub xab xyaa, koj ua ib yaam nkaus le kws koj ua nub xab ib, nyob tsaam muaj tej tug yuam kev ua txhum lossis tsi quav ntsej nwg tej kev txhum. Koj txhaj le ntxuav tau lub Tuamtsev kuas huv.


  21"Lub ib hlis ntuj nub kaum plaub, mej yuavtsum pib ua Kevcai Hlaa Dlhau. Xyaa nub ntawd mej noj tej ncuav kws tsi xyaw keeb xwb.22Thawj nub tug vaajntxwv yuavtsum muab ib tug ntsuag nyuj tua fij dlaws nwg hab cov pejxeem suavdlawg lub txim.23Xyaa nub kws ua Kevcai ntawd, ib nub twg tug vaajntxwv yuavtsum fij ib tug ntsuag nyuj hab ib tug laug yaaj kws tsi muaj ib qhov phem le, hlawv taagnrho fij rua tug Tswv. Hab xyaa nub ntawd ib nub twg nwg muab ib tug laug tshis tua fij dlaws txim. 24Nwg muab ib efas moov nplej fij nrug ib tug nyuj, ib efas moov nplej fij nrug ib tug yaaj hab ib efas moov nplej twg xyaw peb fwj roj txiv ntoo.


  25"Lub xyaa hlis ntuj nub kaum tsib kws pib ua Kevcai nyob Tsev Pheebsuab, tug vaajntxwv yuavtsum fij tej tsaj kws muab hlawv taagnrho, tej tsaj kws hlawv fij dlaws txim, tej qoobloo hab tej roj txiv ntoo ib yaam le ua Kevcai Hlaa Dlhau."

  Tug Vaajntxwv hab Tej Rooj Noj Haus


  1Tug Tswv kws kaav ib puas tsaav yaam has tas, "Rau nub kws ua num ntawd, yuavtsum muab lub roojvaag saab nubtuaj kws moog rua chaav saab huv kaw, tabsis qheb nub Xanpataus hab nub kws ua Kevcai Hli Xab.2Tug vaajntxwv kws kaav lub tebchaws yuav moog ntawm lub tshaav puam saab nrau moog rua ntawm lub roojvaag hab sawv ntawm ib saab tug ncej roojvaag thaus kws cov povthawj muab tej khoom hlawv fij taagnrho hab fij tej khoom ua kev sis raug zoo. Nwg yuav pehawm tug TSWV nyob qhov ntawd hab tawm rov lug rua saab nrau. Lub roojvaag ntawd tsi xob kaw moog txug thaus tsaus ntuj.3Txhua nub Xanpataus hab txhua lub Kevcai Hli Xab, cov pejxeem suavdlawg tuaj txhus caug pehawm tug Tswv ntawm lub roojvaag.4Nub Xanpataus tug vaajntxwv yuavtsum coj rau tug mivnyuas yaaj hab ib tug laug yaaj kws tsi muaj ib qhov phem le tuaj hlawv fij taagnrho rua tug Tswv.5Txhua zag kws fij ib tug laug yaaj twg, nwg muab ib efas moov nplej fij nrug hab ib tug mivnyuas yaaj twg, nwg muab moov nplej ntau npaum le caag fij nrug los tau, tabsis ib efas moov nplej twg muab peb fwj roj txiv ntoo xyaw.6Thaus txug nub ua Kevcai Hli Xab, tug vaajntxwv muab ib tug ntsuag nyuj, rau tug mivnyuas yaaj hab ib tug laug yaaj kws tsi muaj ib qhov phem le tuaj tua fij.7Txhua zag kws vaajntxwv fij tug ntsuag nyuj hab tug laug yaaj, nwg muab ib efas moov nplej fij nrug hab fij ib tug mivnyuas yaaj twg nwg muab moov nplej ntau npaum le caag fij nrug los tau, tabsis ib efas moov nplej twg muab peb fwj roj txiv ntoo xyaw.8Tug vaajntxwv lug lub roojvaag twg lug, ces nwg tawm lub roojvaag ntawd rov qaab xwb.


  9"Txhua zag kws ua Kevcai cov pejxeem tuaj pehawm tug Tswv, cov kws tuaj ntawm lub roojvaag saab qaumteb tuaj, thaus rov qaab yuavtsum tawm lub roojvaag saab qaabteb moog, hab cov kws tuaj ntawm lub roojvaag saab qaabteb tuaj, thaus rov qaab yuavtsum tawm lub roojvaag saab qaumteb moog. Tsi pub leejtwg tawm lub roojvaag kws nwg tuaj rov qaab.10Tug vaajntxwv yuavtsum tuaj thaus cov pejxeem tuaj hab rov qaab thaus cov pejxeem rov.11Nub ua Kevcai hab ua rooj noj haus lawv le teem ca, puab muab ib efas moov nplej fij nrug ib tug ntsuag nyuj lossis tug laug yaaj, cov mivnyuas yaaj, puab yuav muab moov nplej ntau npaum le caag los tau, tabsis ib efas moov nplej twg muab peb fwj roj txiv ntoo xyaw.


  12"Thaus tug vaajntxwv xaav fij khoom tshwjxeeb rua tug Tswv, tsi has tej khoom kws muab hlawv fij taagnrho lossis fij ua kev sis raug zoo, yuavtsum qheb lub roojvaag saab nubtuaj kws moog rua chaav saab huv rua nwg moog. Nwg muab khoom fij ib yaam le nwg fij nub Xanpataus, thaus nwg tawm lug lawm yuavtsum kaw lub roojvaag."


  Tej Khoom Kws Fij Txhua Nub


  13Tug Tswv has tas, "Txhua taagkig sawv ntxuv yuavtsum muab ib tug mivnyuas yaaj noobnyoog ib xyoos kws tsi muaj ib qhov phem le coj lug tua hlawv taagnrho fij rua tug Tswv. Yuavtsum najnub ua le nuav.14Txhua taagkig twg yuavtsum muab ib feem rau ntawm ib efas moov nplej xyaw ib fwj roj txiv ntoo coj moog fij. Txuj kevcai fij khoom rua tug TSWV nuav, yuavtsum coj moog ibtxhis le.15Tug mivnyuas yaaj, cov moov nplej hab cov roj txiv ntoo yuavtsum coj moog fij rua tug Tswv txhua taagkig moog ibtxhis le."


  Tug Vaajntxwv hab Lub Tebchaws


  16Tug Tswv kws kaav ib puas tsaav yaam has tas: "Yog tug vaajntxwv kws kaav tebchaws faib nwg tej laj tej teb rua nwg cov tub ib tug, ces thaaj aav ntawd yuav yog tug tub ntawd hab cov xeebntxwv tug moog le.17Tabsis vaajntxwv muab nwg ib thaaj aav faib rua nwg ib tug tubkhai, ces thaus txug Xyoo Tso thaaj aav ntawd yeej yog vaajntxwv tug, tsuas yog vaajntxwv hab nwg cov tub txhaj yog tswv aav moog le.18Vaajntxwv tsi xob txeeb cov pejxeem tej laj teb lug ua nwg tug. Nwg tsuas muab tau tej aav kws yog nwg tug lawm pub rua nwg cov tub xwb, nwg tsi xob quabyuam kuv tsaav tuabneeg hab txeeb puab tej laj teb."


  Cov Chaav Ua Noj huv Lub Tuamtsev


  19Ces tug txivneej ntawd coj kuv moog rua ntawm lub roojvaag kws tig moog rua cov chaav saab qaumteb kws ze lub roojvaag saab qaabteb ntawm chaav saab huv. Cov chaav dlawbhuv nuav yog ca rua cov povthawj nyob. Nwg qha ib chaav ntawm cov chaav kws nyob saab nubpoob rua kuv20has tas, "Ntawm nuav yog chaav kws cov povthawj hau cov nqaj kws coj moog fij dlaws txim lossis fij theej txhoj hab cub tej ncuav kws yuav coj moog fij, ua le ntawd txhaj tsi coj tej khoom dlawbhuv tawm moog rua saab nrau lub tshaav puam kws yuav ua rua tej tuabneeg raug mob."


  21-22Hab nwg coj kuv moog rua ntawm lub tshaav puam saab nrau hab qha plaub lub cegkaum tshaav puam miv miv kws qhov ntev muaj plaub caug tshim hab qhov dlaav muaj peb caug tshim rua kuv.23Txhua lub cegkaum tshaav puam luas muab pobzeb txhim ua ntsaa thoob plawg hab ua qhovcub npuab cov phaab ntsaa.24Tug txivneej ntawd has rua kuv tas, "Cov qhovcub nuav yog cov kws cov tuabneeg ua num huv lub Tuamtsev hau tej nqaj kws cov tuabneeg coj tuaj fij."

  Tug Dlej Kws Txhawv huv Lub Tuamtsev


  1Tug txivneej ntawd coj kuv rov lug rua ntawm lub qhovrooj Tuamtsev. Muaj ib tug dlej txhawv huv qaab lub qhovrooj ndlwg moog rua saab nubtuaj (rua qhov lub Tuamtsev tig rua saab nubtuaj). Tug dlej ntawd ndlwg huv qaab lub Tuamtsev saab nraag moog hlaa lub thaaj cegkaum saab qaabteb.2Tug txivneej ntawd coj kuv ntawm lub Tuamtsev moog rua peg lub roojvaag saab qaumteb hab ncig moog rua ntawm lub roojvaag kws tig rua saab nubtuaj; ces tug dlej ntawd ndlwg tawm ntawm lub roojvaag saab qaabteb.3Tug txivneej ntawd muab nwg tug paas lug ntsuag ntawm lub qhov kws dlej txhawv moog rua saab nubtuaj, muaj ib txheeb tshim hab nwg coj kuv nqeg rua huv dlej; dlej tub txij kuv muagtaw xwb.4Nwg ntsuag moog ntxiv ib txheeb tshim, dlej tub txij kuv hauvcaug. Nwg rov ntsuag moog ntxiv ib txheeb tshim, dlej tub txij kuv dluav lawm.5Nwg tseem rov ntsuag dlua ib txheeb tshim ntxiv, dlej tub heev ua rua kuv kwm tsi dlhau lawm. Dlej tub heev moog tsi tau le, yuav tau ua luam dlej txhaj moog dlhau xwb.6Nwg has rua kuv tas, "Tub noobneej, koj sau tej nuav ca."


  Ces tug txivneej ntawd txawm coj kuv rov moog rua tim ntug dlej,7thaus kws kuv moog txug rua tid, kuv pum muaj ntoo ntau ntau nyob lawv ob saab ntug dlej.8Nwg has rua kuv tas, "Tug dlej nuav ndlwg phua plhawv lub tebchaws moog rua saab nubtuaj, moog tshuam lub haav Yauladees hab ndlwg moog rua Havtxwv Tuag lawm. Thaus tug dlej nuav ndlwg moog txug nraag Havtxwv tuag, cov dlej nuav yuav hloov cov dlej dlaw ntsev huv havtxwv kuas tsuag.9Tug dlej nuav ndlwg moog txug qhovtwg, yuav muaj txhua yaam tsaj hab muaj ntseg coob nyob huv. Tug dlej nuav yuav ua rua Havtxwv Tuag tsuag. Hab tug dlej nuav ndlwg moog txug qhov twg txhua tsaav yaam yuav muaj sa.10Cov tuabneeg nrhav ntseg yuav tuaj zab puab tej vaag ntawm ntug havtxwv, txij ndlua ntawm lub Qhov Dlej Enkedis moog txug rua ntawm lub Qhov Dlej Enkalayees. Lub paag dlej ntawd yuav muaj ntau yaam ntseg nyob huv ib yaam le Havtxwv Meditelanees.11Tabsis tej paag dlej hab tej haav av kws nyob lawv ntug havtxwv yuav tsi tsuag. Tej dlej ntawd yuav dlaw ntsev le qub.12Muaj txhua yaam ntoo kws txi txiv noj tau tuaj lawv ob saab ntug dlej. Cov ntoo ntawd tej nplooj tsi ntsws, tsi qhuav hab txi txiv txhua lub hlis, rua qhov muaj tug dlej kws txhawv huv lub Tuamtsev lug yug cov ntoo ntawd. Cov ntoo ntawd tej txiv ca noj hab tej nplooj ca ua tshuaj."


  Tej Nrimteb huv Lub Tebchaws Tshab


  13Tug Tswv kws kaav ib puas tsaav yaam has tas, "Ntawm nuav yog tej nrimteb huv lub tebchaws kws muab faib rua kaum ob xeem Yixalayees hab xeem Yauxej tau ob npaug.148 Kuv tau coglug tseg rua mej cov yawmkoob lawm has tas, kuv yuav muab lub tebchaws nuav rua puab ua puab tug moog le; nwgnuav mej ca le muab faib kuas suavdlawg tau sis npaug zog.


  15"Tug nrim saab qaumteb txij ndlua ntawm ntug Havtxwv Meditelanees moog rua ntawm lub nroog Heloos, moog rua lub Dlawm Hamas hab moog rua lub nroog Xedas,16moog rua ntawm lub nroog Npeluthas hab Xinpelayees (ob lub nroog nuav nyob ntu nruab nraab ntawm lub nroog Damaxes hab lub nroog Hamas,) hab moog rua ntawm lub nroog Tikoos kws nyob npuab tug nrim tebchaws ntawm cheebtsaam Haulaas.  17Tug nrim saab qaumteb, txij ndlua ntawm ntug Havtxwv Meditelanees moog rua ntawm lub nroog Enoos, moog hlaa ntawm lub nroog Damaxes hab lub nroog Hamas tug nrimteb moog rua saab qaumteb lawm.


  18"Tug nrim saab nubtuaj txij ndlua ntawm lub nroog Damaxes hab lub nroog Haulaas ntu nruab nraab kws yog tug Dlej Yauladees ua nrim rua tebchaws Yixalayees nyob saab nubpoob hab cheebtsaam Nkile-as nyob saab nubtuaj, moog ti nkaus rua ntawm lub nroog Tamaj kws nyob ntawm ntug dlej Havtxwv Tuag.


  19"Tug nrim saab qaabteb, txij ndlua ntawm lub nroog Tamaj moog rua ntawm cov paag dlej Kades Melinpas nee rua saab qaumteb nubpoob lawv cov Iziv tug nrimteb moog rua Havtxwv Meditelanees lawm.


  20"Tug nrim saab nubpoob, yog lawv ntug Havtxwv Meditelanees nee moog rua ntawm Hamas saab nubpoob.


  21"Ca le muab lub tebchaws nuav faib rua mej kaum ob xeem Yixalayees;22Lub tebchaws nuav yuav ua mej tug moog le. Cov tuabneeg txawv tebchaws kws nrug mej nyob hab puab tej tubki kws yug huv mej lub tebchaws muaj feem tau aav lug ua puab tug thaus mej faib aav. Mej yuavtsum ua zoo rua puab ib yaam le mej ua rua mej cov kwvtij Yixalayees, puab muaj cai nrug mej cov Yixalayees txhua xeem rhu ntawv faib aav.23Txhua tug tuabneeg txawv tebchaws muaj feem nrug xeem kws puab nrug nyob ntawd tau aav lug ua puab tug. Kuv yog tug TSWV kws kaav ib puas tsaav yaam has le ntawd."


  


  Exekees 48


  Faib Aav rua Kaum Ob Xeem Yixalayees


  1-7Puab lub tebchaws tug nrim saab qaumteb, txij ndlua ntawm ntug Havtxwv Meditelanees moog rua ntawm lub nroog Heloos, moog rua ntawm lub Dlawm Hamas, moog rua ntawm lub nroog Enoos, moog rua ntu nruab nraab ntawm lub nroog Damaxes hab Hamas. Txhua xeem puavleej tau ib thaaj aav ntawm lub tebchaws, txij ndlua ntawm tug nrimteb saab nubtuaj moog txug tug nrimteb saab nubpoob ntawm Havtxwv Meditelanees, hab qaumteb moog ti nkaus qaabteb lawv le cov npe xeem nuav:


  
    Xeem Daas


    Xeem Aseles


    Xeem Nathalis


    Xeem Manaxes


    Xeem Efalayees


    Xeem Lunpees


    Xeem Yudas

  


  Thaaj Aav huv Plawv Tebchaws


  8Tshwj ib thaaj aav npuab xeem Yudas thaaj, thaaj aav ntawd qhov dlaav hab qhov ntev sis npaug zog, qaumteb rua qaabteb muaj neeg nkaum tsib txheeb tshim, hab nubtuaj rua nubpoob muaj neeg nkaum tsib txheeb tshim, ib yaam nkaus le tej feem kws muab faib rua kaum ob xeem. Yuav ua lub Tuamtsev rua huv thaaj aav ntawd.


  9Thaaj aav kws tshwj tseg rua tug TSWV, qhov ntev muaj neeg nkaum tsib txheeb tshim hab qhov dlaav muaj neeg nkaum tsib txheeb tshim.10Cov povthawj tau ib feem ntawm thaaj aav dlawbhuv nuav lug ua puab tug. Qhov ntev saab nubtuaj rua saab nubpoob muaj neeg nkaum tsib txheeb tshim, hab qhov dlaav qaumteb rua qaabteb muaj kaum txheeb tshim. Tug Tswv lub Tuamtsev nyob rua huv plawv thaaj aav nuav.11Thaaj aav dlawbhuv nuav yog tseg rua cov povthawj kws yog Xadaus caajceg. Puab muab sab npuab kuv, tsi tso kuv tseg hab tsi koom nrug cov Yixalayees ua txhum ib yaam le cov Levis kws tau moog ua txhum lawm.12Yog le ntawd, puab txhaj tau ib feem ntawm thaaj aav kws tshwj tseg nyob npuas ntawm cov Levis le, thaaj aav ntawd yog thaaj kws dlawbhuv kawg nkaus.13Cov Levis tau ib feem ntawm thaaj aav kws tshwj tseg nyob saab qaabteb npuas cov povthawj le. Thaaj aav ntawd nubtuaj rua nubpoob, qhov ntev muaj neeg nkaum tsib txheeb tshim, hab qaumteb rua qaabteb muaj neeg nkaum txheeb tshim.14Thaaj aav kws muab fij rua tug Tswv yog thaaj kws zoo tshaaj plawg huv lub tebchaws, tsi pub muab muag, muab pauv lossis muab hloov rua leejtwg le. Thaaj aav ntawd dlawbhuv hab yog tug Tswv tug.


  15Thaaj aav seem saab nrau kws npuas thaaj aav dlawbhuv, qhov ntev muaj neeg nkaum tsib txheeb tshim hab qhov dlaav muaj tsib txheeb tshim, yog tseg rua cov pejxeem ua vaaj ua tsev nyob rua huv plawv hab tseg saab nrau ua tshaav tsaj.16Thaaj aav kws puab ua vaaj ua tsev nyob ntawd, dlaav hab ntev xwm faab xwm meem, ib phaab twg muaj plaub txheeb tsib puas tshim.17Lub nroog ntawd tseg aav seem puagncig saab nrau ca ua tshaav tsaj, ib phaab twg dlaav ob puas tsib caug tshim hab ntev ob puas tsib caug tshim.18Thaaj aav seem kws nyob npuas ntawm thaaj aav dlawbhuv, saab nubtuaj muaj kaum txheeb tshim hab saab nubpoob muaj kaum txheeb tshim. Thaaj aav ntawd ca cog qoobloo rua cov tuabneeg kws ua num huv lub nroog noj.19Cov Yixalayees txhua xeem kws nyob huv lub nroog, moog ua cov teb ntawd.


  20Thaaj aav kws tshwj tseg ntawd dlaav hab ntev xwm faab xwm meem, ib phaab twg muaj neeg nkaum tsib txheeb tshim kws yog xaam thaaj aav kws ua lub nroog nrug.


  21-22Thaaj aav kws ua lub Tuamtsev, thaaj aav kws cov povthawj nyob, thaaj aav kws cov Levis nyob, thaaj aav kws ua lub nroog hab thaaj aav kws tseg ca ua teb, saab nubtuaj lossis saab nubpoob, puavleej yog tug vaajntxwv kws kaav lub tebchaws tug. Thaaj aav ntawd saab nubtuaj, dlaav moog ti nkaus rua tug nrimteb saab nubtuaj, hab saab nubpoob moog ti nkaus rua Havtxwv Meditelanees, saab qaumteb txij ndlua ntawm xeem Npeenyamees tug nrimteb lug hab saab qaabteb txij ndlua ntawm xeem Yudas tug nrimteb lug.


  Lwm Xeem Le Aav Tebchaws


  23-27Feem aav kws nyob rua saab qaabteb, yog muab faib rua cov xeem kws tsi tau muaj aav, tug nrim txij ndlua tug nrim tebchaws saab nubtuaj moog ti nkaus rua Havtxwv Meditelanees. Pib faib qaumteb rua qaabteb rua cov xeem nuav:


  
    Xeem Npeenyamees


    Xeem Xime-oos


    Xeem Ixakhas


    Xeem Xenpuloos


    Xeem Khas

  


  28Thaaj aav nyob saab qaabteb kws muab tu rua xeem Khas, tug nrim txij ndlua ntawm Tamas moog txug rua saab qaabteb nubpoob moog rua cov paag dlej Kades, hab saab qaumteb nubpoob, txij ndlua ntawm Iziv tug nrimteb moog rua Havtxwv Meditelanees.


  29Tug Tswv kws kaav ib puas tsaav yaam has tas, "Ntawm nuav yog has txug qhov kws muab lub tebchaws faib rua cov xeem Yixalayees ua puab tug."


  Thaaj Aav huv Plawv Tebchaws


  30-34Muaj kaum ob lub roojvaag kws moog rua huv lub nroog Yeluxalees. Ib saab phaab ntsaa yeej twg ntev plaub txheeb tsib puas tshim hab muaj peb lub roojvaag. Ib lub roojvaag twg yog ib xeem npe. Cov roojvaag saab qaumteb tis npe lawv le xeem Lunpees, xeem Yudas hab xeem Levis; cov roojvaag saab nubtuaj tis npe lawv le xeem Yauxej, zeem Npeenyamees hab xeem Daas; cov roojvaag saab qaabteb tis npe lawv le xeem Xime-oos, xeem Ixakhas hab xeem Xenpuloos; hab cov roojvaag saab nubpoob tis npe lawv le xeem Khas, xeem Aseles hab xeem Nathalis.35Tug ntsaa yeej puagncig lub nroog muaj kaum yim txheeb tshim. Txij nuav moog, lub nroog yuav muaj npe hu ua "Tug Tswv Nyob Ntawm Nuav!"

  Daniyees 2


  Nenpukajnexales Zaaj Npau Suav


  1Thaus Nenpukajnexales ua vaaj¬ntxwv tau ob xyoos, nwg txawm ua ib zaaj npau suav. Zaaj npau suav ntawd ua rua nwg ntxhuv sab heev hab pw tsi tsaug zug le.2Yog le ntawd nwg txhaj hu cov tuabneeg kws txawj saib teg, txawj saib yaig hab txawj ntsuag xyaab, tuaj txhais nwg zaaj npau suav. Thaus puab tuaj txug lawm,3nwg has rua puab tas, "Kuv ua ib zaaj npau suav tsi zoo, mas kuv ntxhuv sab heev, kuv xaav paub has tas, zaaj npau suav ntawd yog le caag hab has txug dlaabtsi?"


  4Puab has lug Alamais rua vaajntxwv has tas, "Thov kuas vaajntxwv muaj txujsa nyob moog ibtxhis! Thov qha vaajntxwv zaaj npau suav rua peb, peb yuav txhais cov ntsab lug rua vaajntxwv paub."


  5Vaajntxwv has rua puab tas, "Kuv tub txav txim sab lawm has tas, yog mej pav tsi tau zaaj npau suav hab txhais tsi tau cov ntsab lug rua kuv paub, ces kuv yuav muab mej hlais ib dlaig zuj zug hab muab mej tej vaaj tse rhuav povtseg huv tuabsi.6Tabsis yog mej qha hab txhais tau rua kuv, kuv yuav muab nqe zug hab pub koob meej rua mej. Mej ca le pav hab txhais rua kuv noog taamsim nuav."


  7Puab rov has rua vaajntxwv has tas, "Yog vaajntxwv pav vaajntxwv zaaj npau suav rua peb noog, peb txhaj yuav paub txhais zaaj npau suav ntawd."


  8Vaajntxwv teb has tas, "Kuv paub has tas, mej xaav sej kuv xwb, tabsis kuas mej paub has tas kuv tub has tseeb rua mej lawm,9yog mej tsi pav zaaj npau suav rua kuv paub, ces mej txhua tug yuav raug txim ib yaam nkaus. Mej yeej tuavhuv lawm has tas, mej yuav dlaag kuv ntau yaam kuas kuv hloov kuv tej lug, tabsis kuv yeej tsi hloov hlo le. Mej ca le qha kuv zaaj npau suav rua kuv, kuv txhaj paub has tas, mej txawj txhais."


  10Puab has ntxiv rua vaajntxwv has tas, "Tej tuabneeg kws nyob huv nplajteb nuav yeej tsi muaj ib tug kws yuav qha tau tej kws koj has ko rua koj paub le. Hab tej vaajntxwv, tsi has tug kws yuav muaj fwjchim luj npaum le caag los yeej tsi muaj ib tug yuav has le koj has ko rua cov tuabneeg kws txawj saib teg, txawj ua yeegsiv hab txawj saib xyaab hlo le.11Tej lug kws koj nug ko nyuaj heev, tsi muaj leejtwg yuav teb tau rua koj, ntshai tsuas yog tej vaajtswv txhaj yuav teb tau xwb, tabsis tej vaajtswv ntawd yeej tsi nrug tuabneeg nyob ua ke."


  12Vim puab teb le ntawd, vaajntxwv txhaj chim heev. Nwg tau saamfwm kuas luas muab nwg cov tuavxaam tua povtseg huv tuabsi.13Ces vaajntxwv txhaj tawm ib tsaab ntawv saamfwm rua suavdlawg paub has tas, kuas muab puab cov ntawd tua povtseg, lojxov Daniyees hab nwg peb tug phoojywg huv tuabsi.


  Vaajtswv Qha Zaaj Npau Suav rua Daniyees


  14Daniyees txawm moog cuag Ali-aus kws yog tug thawj saib cov tubrog kws zuv vaajntxwv lub loog. Ali-aus yog tug kws vaajntxwv yuav tso moog tua vaajntxwv cov tuavxaam. Daniyees ua tuab zoo xaav ua ntej,15nwg maam moog nug Ali-aus has tas, yog vim le caag vaajntxwv yuav tawm tsaab ntawv tawv ua luaj le ntawd? Ali-aus txhaj pav zaaj ntawd rua Daniyees noog.


  16Daniyees moog cuag vaajntxwv taamsim ntawd. Nwg thov vaajntxwv kuas pub sijhawm ntev mivntsiv rua puab, nwg maam le qha hab txhais zaaj npau suav ntawd rua vaajntxwv.17Daniyees rov qaab moog tsev hab nwg pav zaaj ntawd rua Hananiyees, Misayees, hab Axaliyas puab kws yog nwg peb tug phoojywg noog.18Nwg has kuas puab thov Vaajtswv tug kws nyob sau ntuj taabncuab puab hab qha tej yaam kws tsi muaj leejtwg paub rua puab, kuas puab txhaj yuav tsi raug tua nrug cov tuavxaam kws nyob huv lub nroog Npanpiloos.19Ces mo ntawd, Daniyees txawm ua ywgtoog pum hab Vaajtswv qha zaaj kws tsi muaj leejtwg paub ntawd rua Daniyees. Ces Daniyees ua Vaajtswv tug kws nyob sau ntuj tsaug:20"Vaajtswv yog tug txawj ntse hab muaj fwjchim luj! Ca le qhuas nwg moog ibtxhis.21Vaajtswv yog tug tswj lub sijhawm hab tej caij nyoog; nwg tsaa hab txu tej vaajntxwv; nwg yog tug pub kuas tuabneeg muaj tswvyim hab txawj ntse.22Nwg muab tej kws tuabneeg tsi paub hab tsi pum lug nthuav qha rua suavdlawg; nwg paub tej kws nyob nraim nkoog huv qhov tsaus ntuj nti, hab muaj qhov pum kev ci kaaj nrig nyob puagncig nwg.23Kuv yawmkoob tug Vaajtswv, kuv ua koj tsaug hab fwm koj. Koj pub tswvyim hab dlaag zug rua kuv. Koj teb kuv tej lug thov hab ua rua peb paub teb vaajntxwv."


  Daniyees Qha Zaaj Npau Suav rua Vaajntxwv


  24Tom qaab ntawd Daniyees txhaj moog cuag Ali-aus tug kws vaajntxwv saamfwm kuas moog tua vaajntxwv cov tuavxaam. Daniyees has tas, "Thov tsi xob muab puab cov ntawd tua, ca le coj kuv moog cuag vaajntxwv, kuv yuav qha hab txhais nwg zaaj npau suav rua nwg."


  25Ali-aus txhaj coj Daniyees moog cuag vaajntxwv hab has rua vaajntxwv has tas, "Kuv nrhav tau cov Yudais kws peb nteg lug ntawd, muaj ib tug yuav txhais tau koj zaaj npau suav."


  26Vaajntxwv has rua Daniyees (tug kws muaj dlua ib lub npe hu ua Npeetesaxas) has tas, "Koj puas muaj cuabkaav qha tau kuv zaaj npau suav hab txhais cov ntsab lug rua kuv paub tag?"


  27Daniyees teb vaajntxwv has tas, "Vaajntxwv cov tuabneeg kws txawj saib xyaab, txawj ua yeegsiv hab txawj saib nubqub, yeej tsi muaj ib tug yuav paub txhais zaaj npau suav ntawd rua koj le. 28Tsuas muaj Vaajtswv tuableeg tug kws nyob sau ntuj, txhaj qha tau tej kws tsi muaj leejtwg paub nuav rua suavdlawg. Vaajntxwv, Vaajtswv qha tej kws yuav muaj lug yaav tom ntej nuav rua koj paub. Koj zaaj npau suav hab tej ywgtoog kws koj pum thaus koj tseem pw yog le nuav:


  29"Vaajntxwv, thaus koj pw tsaug zug ntawd, koj ua npau suav pum tej kws yuav muaj lug yaav tom ntej; hab Vaajtswv tug kws qha tau tej kws tsi muaj tuabneeg paub rua suavdlawg, nwg qha tej kws yuav muaj lug yaav tom ntej nuav rua koj.30Nwgnuav Vaajtswv tub qha tej yaam kws tsi muaj tuabneeg paub rua kuv lawm, tsi yog vim kuv txawj ntse dlua lwm tug, tabsis yog Vaajtswv xaav qha kuas koj paub zaaj npau suav ntawd hab tej kws koj xaav paub.


  31"Vaajntxwv, koj ua ywgtoog pum ib tug mlom kws luj hab sab heev, sawv ntawm koj xubndlag. Tug mlom ntawd ci ntsaa ab hab txaus ntshai kawg le.32Tug mlom ntawd lub taubhau yog tseem kub, lub hauvsab hab ob txhais ncejnpaab yog nyaj, lub dluav hab ob txhais ncejqaab ntug yog tooj lab,33ob txhais ceg yog hlau, hab ob txhais kutaw yog hlau xyaw aav nplaum.34Thaus kws koj taabtom saib tug mlom ntawd, txawm muaj ib lub pobzeb luj luj ndlais rhe sau pobtsuas lug kws tsi yog tuabneeg txhais teg ua poob lug raug tug mlom ntawd ob txhais kutaw kws yog hlau xyaw aav nplaum tawg ntsoog ntxawg.35Ces taamsim ntawd tej qhov kws yog aav nplaum, yog hlau, yog tooj lab hab yog nyaj yog kub, txawm tawg ntsoog ntxawg ua tej dlaim ib yaam le tej npluag nplej kws nyob huv tshaav ntaus nplej thaus lub caij ntuj qhua; ces cua muab ntsawj yaa taag lawm tsi tshuav ib qho le. Tabsis lub pobzeb kws poob lug raug tug mlom ntawd txawm luj zuj zug tuaj ua ib lub roob puv nkaus nplajteb.


  36"Koj zaaj npau suav muaj lawv le kuv has taag lug nuav. Nwgnuav kuv yuav qha zaaj npau suav ntawd lub ntsab rua vaajntxwv saib yog le caag.37Vaajntxwv, koj yog tug kws muaj fwjchim luj dlua lwm tug vaajntxwv huv tuabsi. Vaajtswv tug kws nyob sau ntuj tsaa koj ua fuabtais, nwg pub koj muaj fwjchim, muaj zug hab muaj koob meej nto moo lug.38Vaajtswv tsaa koj ua tug kaav txhua qhov kws muaj tuabneeg nyob, kaav ib puas tsaav yaam tsaj hab tej noog. Lub taubhau kub ntawd yog koj ntaag.39Tom qaab koj, yuav muaj dlua lwm lub tebchaws sawv lug, lub tebchaws ntawd muaj fwjchim yau dlua koj, hab tom qaab ntawd lub tebchaws peb kws yog cov tooj lab yuav sawv lug hab yuav kaav taagnrho lub nplajteb nuav.40Tom qaab ntawd, lub tebchaws plaub yuav sawv, lub tebchaws ntawd tawv ib yaam le hlau, rua qhov hlau tsoo hab ntaus ib puas tsaav yaam tawg taug. Vim lub tebchaws ntawd tawv ib yaam le hlau kws tsoo ib puas tsaav yaam tawg taug, mas nwg yuav tsoo hab ntaus cov tebchaws kws xub sawv ua ntej ntawd kuas tawg taag huv tuabsi.41Txhais kutaw hab cov ntivtaw kws koj pum aav hab hlau sis xyaw ntxawg txhais has tas yuav muaj ntau lub tebchaws lug sis koom ua ke. Nwg yuav muaj qee yaam tawv ib yaam le hlau, rua qhov muaj hlau hab aav nplaum sis xyaw ntxawg.42Cov ntivtaw kws yog aav xyaw hlau, txhais has tas lub tebchaws ntawd ibtxha muaj zug hab ibtxha tsi muaj zug.43Qhov kws koj pum muaj aav nplaum xyaw hlau, txhais has tas cov thawjcoj kws kaav lub tebchaws ntawd yuav tso puab tej tub tej ntxhais sis yuav kuas nyob tau ua ke, tabsis puab yuav koom tsi tau ua ke ib yaam le hlau hab aav nplaum yeej tsi sis lu le.44Lub sijhawm kws cov numtswv ntawd tseem kaav tebchaws, Vaajtswv tug kws nyob sau ntuj yuav tsaa ib lub tebchaws kws yuav nyob moog tsi paub kawg le. Lub tebchaws ntawd yuav tsi muaj leejtwg kovyeej nwg, nwg yuav rhuav tej tebchaws ntawd kuas puamtsuaj taag, tabsis nwg yuav kaav moog ibtxhis.45Qhov kws koj pum ib lub pobzeb kws tsi yog tuabneeg txhais teg ua ndlais rhe poob sau pobtsuas lug raug tug mlom tuabneeg kws ib qhov yog hlau, ib qhov yog tooj lab, ib qhov yog aav, ib qhov yog nyaj hab ib qhov yog kub ntawd; yog Vaajtswv tug muaj fwjchim luj kawg nkaus qha kuas koj paub tej kws yuav muaj lug yaav tom ntej nuav. Koj zaaj npau suav muaj lawv le kuv has taag lug nuav. Nwgnuav kuv tub pav hab txhais koj zaaj npau suav lub ntsab meej rua koj lawm."


  Vaajntxwv Muab Koob Meej rua Daniyees


  46Vaajntxwv Nenpukajnexales txhus caug ndlua huv aav pe Daniyees, hab nwg has kuas luas ca le muab qoobloo hab tshuaj tsw qaab tuaj fij rua Daniyees.47Vaajntxwv has tas, "Koj tug Vaajtswv yog tug kws muaj fwjchim luj dlua tej vaajtswv, nwg yog tug Tswv kws kaav taagnrho tej vaajntxwv, hab yog tug kws qha tej kws tuabneeg tsi paub rua suavdlawg. Kuv paub le nuav, rua qhov nwg qha koj txhais tau tej kws tsi muaj leejtwg paub."48Vaajntxwv tsaa Daniyees ua ib tug numtswv luj hab muab tej khoom muaj nqes ntau yaam rua Daniyees. Nwg tsaa Daniyees ua tug kaav lub xeev Npanpiloos hab ca Daniyees ua tug thawj saib vaajntxwv cov tuavxaam.49Daniyees thov vaajntxwv tsaa Sadalas, Mesakas, hab Anpenekaus, ua cov saib num huv lub xeev Npanpiloos, tabsis Daniyees ua tug luj nrug vaajntxwv nyob huv lub loog.


  


  Daniyees 3


  Nenpukajnexales Saamfwm Kuas Cov Pejxeem Pe tug Mlom Kub


  1Vaajntxwv Nenpukajnexales nchuav tau ib tug mlom kub sab rau caum tshim hab dlaav rau tshim, hab nwg muab txawb rua ntawm lub taj Dulas huv lub xeev Npanpiloos.2Vaajntxwv tso tuabneeg moog hu taagnrho nwg cov numtswv tuaj sis sau ua ke, tsi has cov numtswv kws nrug vaajntxwv kaav cov pejxeem, cov tswvxeev, cov paab tug tswv xeev, cov ceev nyaj txag, cov txav txim, cov ceevxwm hab taagnrho nwg cov tubkhai kws nyob huv nwg lub tebchaws, tuaj nrug koom ua kevcai pe tug mlom kub ntawd.3Thaus kws vaajntxwv tsoom numtswv tuaj txhij hab moog sawv rua ntawm tug mlom kub ntawd xubndlag taabtom yuav ua kevcai pe tug mlom ntawd, 4txawm muaj ib tug lug tshaajtawm nrov nrov rua suavdlawg has tas, "Mej txhua tug ntawm txhua tsaav tuabneeg, hab txhua xeem, tsi has cov tuabneeg kws has yaam lug twg le!5Thaus mej nov dlheev suab xyu, suab raaj ntsaws, suab raaj nplaim, hab suab nkauj nogncaas nrov, mej ca le txhus caug pe tug mlom kub kws Vaajntxwv Nenpukajnexales muab teeb tseg ntawd.6Yog leejtwg tsi kaam pe, luas yuav nteg tug ntawd coj moog pov rua huv lub cub tawg kws nplaim cig sis ntswj pis yog."7Yog le ntawd, thaus suavdlawg nov suab raaj suab xyu nrov, txhua tug ntawm txhua tsaav tuabneeg hab txhua xeem, tsi has cov tuabneeg kws has yaam lug twg, txawm pe tug mlom kub kws Vaajntxwv Nenpukajnexales teeb tseg ntawd.


  Daniyees Peb tug Phoojywg Raug Kom


  8Cov tuabneeg Npanpiloos qee leej tau kom cov Yudais rua vaajntxwv.9Puab has rua Vaajntxwv Nenpukajnexales has tas, "Thov kuas koj muaj sa nyob moog ibtxhis.10Koj has rua suavdlawg has tas, thaus chiv tshuab raaj tshuab xyu, ces kuas txhua tug ca le pe tug mlom kub,11yog leejtwg tsi pe, koj yuav muab tug ntawd pov rua huv cub tawg.12Cov Yudais kws koj tau tsaa lug saib num nyob huv lub xeev Npanpiloos, muaj qee leej tuaj ntawm nuav. Puab tsi ua lawv le koj has. Puab cov ntawd yog: Sadalas, Mesakas hab Anpenekaus. Puab peb leeg nuav tsi fwm hab tsi kaam pe tug mlom kub kws koj teeb tseg ntawd."


  13Thaus vaajntxwv nov le ntawd, nwg chim heev, nwg txhaj tso tuabneeg moog nteg puab peb leeg ntawd lug cuag nwg.14Vaajntxwv nug puab has tas, "Sadalas, Mesakas hab Anpenekaus, mej tsi fwm hab tsi kaam pe kuv tug mlom kub nuav puas yog?15Ib plag mej nov dlheev suab xyu, suab raaj ntsaws, suab raaj nplaim hab suab nkauj nogncaas nrov, mej ca le pe tug mlom kub ntawd. Yog mej tsi kaam pe, ces kuv yuav muab mej pov rua huv cub tawg. Mej xaav has tas, tseem yuav muaj dlua ib tug vaajtswv nyob qhov twg lug paab tau mej hab nua los?"


  16Sadalas, Mesakas hab Anpenekaus teb vaajntxwv has tas, "Vaajntxwv, tsi yog peb xaav has kuas peb yeej koj.17Tabsis yog has tas, tug Vaajtswv kws peb fwm pum zoo paab peb, nwg yeej yuav paab kuas peb dlim ntawm cov nplaim tawg hab ntawm koj txhais teg.18Txawm yog nwg tsi paab peb los peb has rua koj tas, peb yeej yuav tsi fwm hab tsi pe tug mlom kub kws koj teeb tseg ntawd le."


  Daniyees Peb tug Phoojywg Raug Rau Txim


  19Vaajntxwv Nenpukajnexales chim heev rua Sadalas, Mesakas hab Anpenekaus. Nwg ua ntsejmuag dlub ncab rua puab. Nwg txhaj saamfwm kuas nwg cov tubkhai moog tsaav tawg ntxiv kuas lub cub tawg cig hlub dlua qub xyaa npaug ntxiv.20Nwg has kuas nwg cov tubrog kws muaj zug heev, moog muab Sadalas, Mesakas hab Anpenekaus puab khi hab coj moog pov rua huv cub tawg.


  21Cov tubrog txawm muab puab peb leeg ntawd khi, ca puab naav puab tej rig tsho: tsho luj, tsho miv, ntoo mom huv tuabsi, hab muab puab pov rua huv lub cub tawg.22Vim vaajntxwv tau has kuas puab muab tawg tsaav ntxiv kuas cig hlub dlua qub, nplaim tawg txhaj le kub cov tubrog kws muab puab peb leeg ntawd pov rua huv lub cub tawg tuag lawm.23Thaus Sadalas, Mesakas hab Anpenekaus puab peb leeg poob moog rua huv cub suavtawg, hlua tseem khi nreeg puab.


  24Taamsim ntawd Vaajntxwv Nenpukajnexales txawm poob sab nthaav, hab nwg sawv tseeg moog nug cov tubkhai has tas, "Puas yog peb khi peb tug txivneej coj moog pov rua huv lub cub tawg xwb?"


  Puab teb has tas, "Vaajntxwv, yeej muaj tseeb le koj has."


  25Vaajntxwv rov has tas, "Ua caag kuv pum muaj plaub tug txivneej moog moog lug lug huv lub cub tawg, tsi muaj hlua khi puab, hab puab tsi kub nyab le, tug plaub muaj ntsiv zoo le ib tug timtswv."


  Vaajntxwv Tso Puab Tawm huv Cub Tawg


  26Vaajntxwv Nenpukajnexales txawm moog rua ntawm lub roojqho cub tawg, nwg xauj hab hu has tas, "Sadalas, Mesakas hab Anpenekaus, mej cov kws yog Vaajtswv tug kws muaj fwjchim luj kawg nkaus cov tubkhai, mej ca le tawm lug." Taamsim ntawd puab txawm tawm lug.27Cov numtswv kws nrug vaajntxwv kaav cov pejxeem hab cov tswvxeev, vaajntxwv cov tuavxaam hab nwg cov tubkhai, suavdlawg lug saib puab peb tug txivneej ntawd, mas puab tsi kub nyab le: plaubhau tub tsi caws ib txuj, rig tsho los tsi kub nyab hab puab lub cev los tub tsi tsw nchauv le.


  28Vaajntxwv has tas, "Thov ua Sadalas, Mesakas hab Anpenekaus tug Vaajtswv tsaug! Nwg khaiv nwg tug timtswv lug cawm peb tug txivneej kws pehawm hab tso sab rua nwg. Puab tsi ua lawv le kuv tej lug. Puab yeem tso puab txujsa tseg zoo dlua le kws pe tej vaajtswv kws tsi yog tug Vaajtswv tag.


  29"Nwgnuav kuv has rua suavdlawg has tas, txhua tug ntawm txhua tsaav tuabneeg, hab txhua xeem, tsi has cov tuabneeg kws has yaam lug twg, yog leejtwg thuam Sadalas, Mesakas hab Anpenekaus puab tug Vaajtswv, ces ca le muab tug ntawd hlais ib dlaim quas zug, hab muab nwg tej vaaj tse rhuav povtseg huv tuabsi. Yeej tsi muaj dlua ib tug vaajtswv twg kws yuav paab tau tuabneeg dlim le tug Vaajtswv nuav le."


  30Vaajntxwv Nenpukajnexales tsaa Sadalas, Mesakas hab Anpenekaus puab ua numtswv luj tshaaj qub kaav lub xeev Npanpiloos.


  


  Daniyees 4


  Nenpukajnexales Ua Npau Suav Zag Ob


  1Vaajntxwv Nenpukajnexales sau tsaab ntawv kws has nraag qaab nuav xaa moog rua txhua tug ntawm txhua tsaav tuabneeg hab txhua xeem, tsi has cov tuabneeg kws has yaam lug twg, nyob thoob plawg nplajteb has tas,


  "Thov kuas mej suavdlawg noj qaab nyob zoo hab nyob kaaj sab lug.2Kuv thov qha tej txujci tseemceeb kws yog Vaajtswv tug kws muaj fwjchim luj kawg nkaus ua rua kuv pum rua mej paub.3"Yaam kws Vaajtswv ua rua peb pum tseemceeb heev le. Tej txujci kws Vaajtswv ua yog lub fwjchim kws luj kawg nkaus. Vaajtswv yog tug Vaajntxwv kws nyob moog ibtxhis. Nwg yuav kaav moog tsi muaj nub kawg.


  4"Kuv ua neej nyob suv sab so huv kuv lub vaaj lub tsev, kuv muaj ib puas tsaav yaam siv tsi taag. Kuv tsi txob tsi txhawj ib yaam dlaabtsi le.5Tabsis kuv ua ib zaaj npau suav txaus ntshai heev, thaus kuv tseem pw, zaaj ywgtoog kws kuv pum ntawd ua rua kuv ntshai kawg le.6Kuv tso tuabneeg moog hu kuv cov tuavxaam kws ibtxwm nrug kuv tuav tswvyim huv lub nroog Npanpiloos, kuas tuaj cuag kuv hab qha kuv zaaj npau suav ntawd rua kuv saib yog le caag.7Cov tuabneeg txawj saib teg, txawj ua yeegsiv, txawj saib xyaab hab txawj saib nubqub txhaj tuaj cuag kuv. Kuv pav kuv zaaj npau suav rua puab noog, tabsis tsi muaj leejtwg txhais tau rua kuv le.8Tom qaab ntawd Daniyees txawm tuaj cuag kuv. Daniyees muaj dlua ib lub npe hu ua Npeetesaxas lawv le kuv tug vaajtswv lub npe. Nwg muaj tej vaajtswv kws dlawbhuv tug ntsujplig nrug nraim nwg. Kuv txhaj le pav kuv zaaj npau suav rua nwg noog.9Kuv has rua nwg tas, Npeetesaxas, koj yog cov tuabneeg kws txawj saib teg tug thawj, kuv paub has tas Vaajtswv tug kws dlawbhuv tug Ntsujplig nrug nraim koj nyob. Hab paub has tas koj yeej totaub tej kws tsi muaj tuabneeg paub. Kuv zaaj npau suav yog le nuav. Koj ca le qha rua kuv saib lub ntsab txhais le caag.


  10"Thaus kws kuv pw tsaug zug, kuv ua npau suav pum ib tsob ntoo sab sab sawv huv plawv nplajteb.11Tsob ntoo ntawd pheej sab zuj zug moog nto ntuj. Txhua tug kws nyob huv nplajteb nuav puavleej pum tsob ntoo ntawd.12Tsob ntoo ntawd tej nplooj zoo nkauj heev, txi txiv ua nrw quas nab, txaus tuabneeg nplajteb tuaj noj. Tej tsaj nruab nraag puavleej lug nraim ntxoo huv qaab tsob ntoo ntawd, hab noog kuj lug ua zeg rua sau tej ceg. Tuabneeg hab txhua yaam kws muaj sa los tuaj noj tsob ntoo ntawd tej txiv.


  13"Thaus kuv taabtom xaav txug zaaj npau suav nuav, kuv pum ib tug timtswv nqeg sau ntuj lug hab saib ncig pis leeg.14Nwg has nrov nrov tas, 'Ca le muab tug ntoo nuav ntuv, muab cov ceg hab cov nplooj lwg kuas taag hab muab tej txiv w rua txhua qhov. Lawv tej tsaj nruab nraag kws nyob huv qaab tsob ntoo kuas tsiv moog, hab lawv tej noog kws nyob sau tej ceg kuas yaa taag,15hab muab saw tooj saw hlau lug khi lub hauvpaug ntoo ca rua nraag taj.


  "'Ca kuas lwg ntsu lug ntub tug txivneej nuav, hab ca nwg nrug tej tsaj nruab nraag hab tej xyoob ntoos nyob ua ke.16Nwg lub sab yuav tsi zoo le tuabneeg lub moog txug xyaa xyoo, tabsis yuav zoo le tsaj lub.17Cov timtswv ceebtsheej kws saib suavdlawg has tas: cov tuabneeg kws nyob rua txhua qhov yuavtsum paub has tas, Vaajtswv yog tug kws muaj fwjchim luj kawg nkaus, nwg muaj fwjchim luj dlua tej tuabneeg kws ua vaajntxwv kaav, hab nwg xaav tsaa leejtwg ua vaajntxwv kaav tej tebchaws ntawd los tau, txawm yog tug ntse hab tug ruag los nwg yeej tsaa tau.'"


  18Vaajntxwv Nenpukajnexales has tas, "Kuv zaaj npau suav yog muaj lawv le kuv tau pav taag lug nuav. Koj ca le txhais zaaj npau suav ntawd rua kuv. Kuv cov tuavxaam kws paab kuv tuav tswvyim yeej tsi muaj ib tug txhais tau le, tabsis koj yeej yuav txhais tau, rua qhov tej vaajtswv kws dlawbhuv tug ntsujplig nrug nraim koj nyob."


  Daniyees Txhais Vaajntxwv Zaaj Npau Suav


  19Daniyees tug kws muaj dlua ib lub npe hu ua Npeetesaxas poob sab nthaav hab tsi paub yuav has le caag. Vaajntxwv txhaj le has rua nwg tas, "Npeetesaxas, koj tsi xob poob sab txug tej xwm kws yuav muaj lug lawv le zaaj npau suav nuav."


  Npeetesaxas teb has tas, "Vaajntxwv, thov kuas koj zaaj npau suav hab tej xwm huv zaaj npau suav ntawd lug raug rua koj cov yeebncuab xwb, tsi xob raug rua koj.20Koj pum ib tsob ntoo luj hab sab heev, lub ntsis sab nto ntuj plawg. Txhua tug tuabneeg kws nyob huv nplajteb nuav puavleej pum tsob ntoo ntawd.21Tsob ntoo ntawd tej nplooj zoo nkauj heev hab txi txiv nrw quas nab, txaus tuabneeg thoob nplajteb noj. Tej tsaj nruab nraag los kuj lug nraim ntxoo huv qaab tsob ntoo ntawd, hab tej noog kuj lug ua zeg rua sau tej ceg.


  22"Vaajntxwv, koj yog tsob ntoo ntawd ntaag. Koj muaj zug moog nto ntuj, vaammeej, muaj fwjchim hab koj lub fwjchim kaav moog thoob plawg nplajteb.23Vaajntxwv, thaus koj tseem saib tsob ntoo ntawd, muaj ib tug timtswv nqeg sau ntuj lug has tas, 'Ca le ntuv tsob ntoo nuav, muab txav kuas tu, tsoo kuas ntsoog taag, tsuas tseg lub hauvpaug ntoo nyob xwb. Hab muab saw tooj saw hlau lug khi lub hauvpaug ntoo ca rua nraag taj. Ca kuas lwg ntsu lug ntub tug txivneej ntawd, hab ca nwg nrug tej tsaj nruab nraag nyob nraag taj xyaa xyoo.'


  24"Vaajntxwv, tej xwm nuav yog tej kws Vaajtswv tug kws muaj fwjchim luj kawg nkaus qha rua koj paub txug tej kws yuav muaj lug raug koj.25Luas yuav ntab koj tsiv, tsi pub koj nrug tuabneeg nyob ua ke, koj yuav moog nrug tej tsaj nruab nraag nyob. Koj yuav noj zaub ib yaam le tej nyuj, hab koj yuav pw huv haav zoov haav tsuag ntub lwg ntsuav moog txug xyaa xyoo. Tom qaab ntawd koj yuav leeg has tas, Vaajtswv tug kws muaj fwjchim luj kawg nkaus, yog tug kaav tej tebchaws kws sawv vaajntxwv kaav hab nwg tsaa tuabneeg ua vaajntxwv lawv le nwg pum zoo.26Qhov kws tug timtswv has kuas tseg lub hauvpaug ntoo ca, yog txhais has tas, thaus koj leeg has tas, Vaajtswv yog tug kws kaav taagnrho lub nplajteb. Ces koj yuav rov qaab tau ua vaajntxwv dlua ib zag ntxiv.27Vaajntxwv, koj ca le ua lawv le kws kuv has nuav: Koj tseg tsi xob ua txhum! Koj ca le ua zoo hab hlub cov tuabneeg txomnyem. Yog has tas koj ua le nuav, koj yuav vaammeej moog le."


  28Txhua yaam kws tau has ntawd txawm muaj tshwm lug raug Vaajntxwv Nenpukajnexales tag.29Tom qaab ntawd kaum ob lub hlis, muaj ib nub vaajntxwv ncig moog ncig lug sau nwg lub tsev kws nyob huv lub nroog Npanpiloos.30Vaajntxwv has tas, "Lub nroog Npanpiloos nuav yog lub nroog kws luj kawg le. Kuv tsim lub nroog nuav ua kuv lub tuamceeb nroog. Kuas suavdlawg txhaj le pum kuv lub fwjchim, kuv lub meejmom hab kuv lub koob lub npe."


  31Thaus vaajntxwv tseem has lug tsi tau xaus, txawm muaj ib lub suab has nrov ntxhe ntxhas sau ntuj tuaj has tas, "Vaajntxwv Nenpukajnexales, koj ca le noog kuv has. Kuv tub txu koj lub fwjchim, koj yuav tsi tau ua vaajntxwv kaav tebchaws lawm.32Luas yuav muab koj ntab tawm, tsi pub koj nrug tuabneeg nyob. Koj yuav moog nrug tej tsaj nruab nraag nyob ua ke. Koj yuav noj zaub ib yaam le tej nyuj moog txug xyaa xyoo. Tom qaab ntawd koj yuav leeg has tas, Vaajtswv tug kws muaj fwjchim luj kawg nkaus, yog tug kaav tej tebchaws kws sawv vaajntxwv kaav, hab Vaajtswv tsaa tuabneeg ua vaajntxwv lawv le nwg pum zoo."


  33Taamsim ntawd txawm muaj lawv le tej lug nuav: Luas ca le muab Vaajntxwv Nenpukajnexales ntab tsiv, tsi pub nwg nrug tuabneeg nyob hab nwg moog noj zaub le nyuj noj, nwg lub cev ntub lwg ntsuav. Nwg cov plaubhau ntev ib yaam le tis dlaav, hab nwg cov rau teg ntev ib yaam le tej rau noog.


  Nenpukajnexales Qhuas Vaajtswv


  34Vaajntxwv has tas, "Thaus dlhau xyaa lub xyoo lawm, kuv tsaa qhovmuag saib sau ntuj. Kuv rov feeb meej, kuv txhaj ua tug Vaajtswv kws muaj fwjchim luj kawg nkaus tsaug. Kuv qhuas hab ua rua tug Vaajtswv kws muaj sa nyob moog ibtxhis tau koob meej. "Vaajtswv yuav kaav moog ibtxhis, nwg lub tebchaws yuav nyob ruaj nreeg moog tsi paub kawg.35NWg suav has tas tuabneeg nplajteb tsi tseemceeb dlaabtsi; cov timtswv sau ntuj hab tuabneeg nplajteb puavleej nyob huv nwg lubxibteg. Tsi muaj leejtwg muaj cuabkaav cheem tau tsi pub nwg ua lawv le nwg lub sab nyam lossis nug has tas nwg ua dlaabtsi.


  36"Thaus kuv feeb meej lawm, kuv rov tau koob meej, tau meejmom hab rov tau kaav lub tebchaws dlua. Kuv cov numtswv hab kuv cov tubkhai puavleej zoo sab rov qaab yuav kuv. Kuv rov tau ntsejmuag hab muaj fwjchim heev dlua yaav taag lug.


  37"Nwgnuav kuv kws yog Nenpukajnexales, kuv thov qhuas, thov hawm hab ua rua tug Vaajntxwv kws nyob sau ntuj tau koob meej. Ib puas tsaav yaam kws Vaajtswv ua puavleej yog, hab ncaaj nceeg, hab nwg ua tau rua cov tuabneeg khaavtheeb poob ntsejmuag."


  


  Daniyees 5


  Vaajntxwv Npesaxas Npaaj Ib Rooj Noj Haus


  1Muaj ib mos Vaajntxwv Npesaxas txawni npaaj ib rooj noj haus luj. Nwg caw tsoom numtswv luj ib txheeb leej tuaj nrug nwg noj mov.2Thaus kws puab taabtom haus cawv txiv maab, Vaajntxwv Npeesaxas txawm khaiv nwg cov tubqhe moog muab tej khob nyaj khob kub hab tej taig nyaj taig kub kws nwg txiv Nenpukajnexales moog fuab huv lub tuamtsev tim lub nroog Yeluxalees lug ntawd, nqaa lug rua vaajntxwv, nwg tsoom numtswv, nwg cov quaspuj hab nwg cov namyau laub cawv txiv maab haus.3Taamsim ntawd puab txawm moog nqaa tej khob nyaj khob kub lug laub cawv rua puab suavdlawg haus,4hab qhuas tej mlom kws muab nyaj, muab kub, muab tooj lab, muab hlau, muab ntoo hab muab pobzeb ua ntawd.


  5Taamsim ntawd txawm muaj ib txhais teg tuabneeg cev loo lug sau ntawv rua ntawm saab phaab ntsaa kws luam moov sib kws taws teeb ci pum kev laam lug. Vaajntxwv kuj pum thaus kws txhais teg ntawd tseem taabtom sau sau ntawv,6mas ua rua vaajntxwv lub ntsejmuag thumxem taag, nwg poob sab hab ntshai kawg le, hab ua rua nwg ob lub hauvcaug tshee ndluas txag.7Vaajntxwv txhaj hu tawg ntho kuas tso tuabneeg moog hu cov tuabneeg kws txawj ua yeegsiv, txawj saib xyaab hab txawj saib nubqub kuas tuaj cuag nwg. Thaus kws puab cov ntawd tuaj txug, nwg has rua puab tas, "Leejtwg nyeem tau cov ntawv nuav hab txhais tau cov ntsab lug rua kuv paub, ces kuv yuav muab kuv lub tsho ntaub tsaam xem hab txuj saw kub kws coj muaj fwvxyeej rua tug ntawd naav hab coj. Hab kuv yuav muab tug ntawd tsaa ua ib tug numtswv luj kws yog ua tug yau theem peb ntawm kuv nrug kuv kaav tebchaws."8Vaajntxwv cov tuavxaam tuaj taagnrho, tabsis tsi muaj leejtwg nyeem tau cov ntawv ntawd hab txhais tsi tau cov ntsab lug rua vaajntxwv le.9Vim le nuav vaajntxwv Npeesaxas hajyam poob sab heev hab ua ntsejmuag ntshaus taag. Vaajntxwv cov tuavxaam los yeej tsi pum qaab yuav ua zaaj twg le.


  10Thaus vaajntxwv nam nov vaajntxwv hab nwg tsoom numtswv has lug nrov ntsoog qeeg, nwg txawm moog rua huv chaav tsev kws puab noj mov ntawd, nwg has rua vaajntxwv has tas, "Thov kuas vaajntxwv muaj sa nyob moog ibtxhis. Vaajntxwv, koj tsi xob txhawj ua ntsejmuag thumxem taag le ko!11Nyob huv lub tebchaws kws koj kaav nuav muaj ib tug txivneej kws muaj tej vaajtswv kws dlawbhuv tug ntsujplig nrug nwg nyob. Lub sijhawm kws koj txiv tseem ua vaajntxwv, mas tug ntawd paab tau koj txiv. Nwg muaj tswvyim paab tau txhua yaam hab nwg txawj ntse ib yaam le tej timtswv. Vaajntxwv Nenpukajnexales kws yog koj txiv tau tsaa tug txivneej ntawd ua tug kws saib taagnrho cov tuabneeg kws txawj saib teg, txawj ua yeegsiv, txawj saib xyaab hab txawj saib nubqub.12Nwg ntse heev hab txawj txhais tau tej npau suav, tej txhaj txhais kws tuabneeg has, hab nwg paub tej kws tsi muaj tuabneeg paub. Koj ca le khaiv tuabneeg moog hu Daniyees tug kws koj txiv muab tis dlua npe hu ua Npeetesaxas kuas tuaj cuag koj. Nwg yuav txhais tau tej lug nuav huv tuabsi rua koj."


  Daniyees Txhais Cov Ntawv ntawm Phaab Ntsaa


  13Taamsim ntawd puab txawm moog coj Daniyees tuaj cuag vaajntxwv. Vaajntxwv has rua Daniyees has tas, "Koj yog Daniyees los tsi yog? Koj puas yog cov tuabneeg Yudais kws kuv txiv puab coj tim tebchaws Yudas lug?14Kuv nov has tas, tej vaajtswv kws dlawbhuv tug ntsujplig nrug nraim koj, hab nov has tas koj txawj ntse kawg le, koj paub hab muaj tswvyim heev.15Kuv tub hu kuv cov tuavxaam, cov tuabneeg kws txawj ua yeegsiv, tuaj txhais cov lug nuav rua kuv, tabsis puab txhais tsi tau le.16Kuv nov has tas, koj paub hab txawj txhais tej zaaj kws tsi muaj tuabneeg paub lub ntsab lug rua suavdlawg. Yog koj nyeem tau hab txhais tau cov npe ntawv ntawd lub ntsab lug rua kuv paub. Kuv yuav muab lub tsho ntaub tsaam xem hab txuj saw kub kws coj muaj fwvxyeej rua koj naav hab coj. Hab kuv tseem yuav muab koj tsaa ua ib tug numtswv luj kws yog tug yau theem peb ntawm kuv, nrug kuv kaav lub tebchaws nuav."


  17Daniyees teb has tas, "Vaajntxwv, thov koj ca le muab tej kws koj yuav muab ko khaws tseg lossis muab rua lwm tug. Txawm le caag los kuv yuav nyeem hab txhais cov ntsab lug ntawd rua koj, tabsis kuv tsi yuav nqe zug le.18"Vaajtswv tug kws muaj fwjchim luj kawg nkaus tau tsaa koj txiv Nenpukajnexales ua tug vaajntxwv kws muaj fwjchim luj hab pub nwg muaj koob meej nyob nto moo lug,19nwg txhaj muaj fwjchim heev. Txhua tug ntawm txhua tsaav tuabneeg, txhua xeem, hab tsi has cov tuabneeg kws has yaam lug twg los puavleej ntshai koj txiv ua ibce tshee nyo. Yog nwg xaav tua leejtwg, nwg yeej tua tau. Yog nwg xaav tso leejtwg dlim nwg yeej tso tau. Hab nwg yuav txu leejtwg, nwg yeej txu tau lawv le nwg pum zoo.20Tabsis yog vim qhov kws nwg khaavtheeb, tawvncauj hab ua nruj ua tsiv heev, nwg txhaj le poob fwjchim hab tsi tau ua vaajntxwv lawm.21Luas muab nwg ntab tsiv tsi pub nwg nrug tuabneeg nyob hab nwg lub sab txawm zoo le tsaj lub lawm. Nwg moog nrug tej neeg luav qus nyob rua nruab nraag. Nwg noj zaub le nyuj noj hab nwg pw huv haav zoov haav tsuag tsau lwg tsawv tsi muaj dlaabtsi vuv. Thaus kawg nwg maam le leeg has tas, Vaajtswv tug kws muaj fwjchim luj, yog tug kaav tuabneeg nplajteb hab tej tebchaws kws sawv muaj vaajntxwv kaav. Hab nwg leeg has tas, Vaajtswv xaav tsaa leejtwg ua vaajntxwv kaav tebchaws los yeej tau.


  22"Tabsis Npesaxas, koj kws yog nwg tug tub, txawm yog koj tub paub tej nuav zoo lawm los koj tsi txu koj lub fwjchim le hab.23Koj tau ua txhum tawmtsaam tug Tswv kws kaav sau ntuj kws yog koj moog rhu tej khob hab tej taig kws nqaa huv Vaajtswv lub Tuamtsev lug, coj lug rua koj hab koj tsoom numtswv, koj cov quaspuj hab koj cov namyau laub cawv txiv maab haus. Hab mej qhuas mej tej vaajtswv kws muab nyaj, muab kub, muab tooj lab, muab hlau, muab ntoo hab muab pobzeb ua. Tej vaajtswv ntawd tsi pum kev, tsi nov lug hab tsi paub ib yaam dlaabtsi le. Koj tsi fwm Vaajtswv tug kws tuav koj txujsa, hab kaav taagnrho ib puas tsaav yaam kws koj ua.24Tub yog vim le ntawd Vaajtswv txhaj ua ib txhais teg lug sau tej lug ntawd ntaag.


  25"Cov Npe ntawv ntawd sau has tas: 'MENES, MENES, TEKELES, PALEXEES.'26MENES, txhais has tas, Vaajtswv tub suav hab teem cov nub kws koj ua vaajntxwv kaav tebchaws tseg lawm, tsuas pub koj ua vaajntxwv txij le nuav xwb;27TEKELES, txhais has tas, Vaajtswv tub muab koj luj taag lawm, koj sib heev.28PALEXEES, txhais has tas, Vaajtswv yuav muab koj lub tebchaws faib ua ob lub. Mas muab ib nraab faib rua cov tuabneeg Medes, hab muab ib nraab faib rua cov tuabneeg Pawxias."


  29Taamsim ntawd Vaajntxwv Npesaxas txawm has kuas puab muab nwg lub tsho luj coj lug rua Daniyees naav hab muab txuj saw kub kws coj muaj fwvxyeej lug rua Daniyees coj. Nwg tsaa Daniyees ua tug nom luj theem peb ntawm nwg, nrug nwg kaav tebchaws.30Ces mo ntawd, Npesaxas kws yog vaajntxwv kaav lub tebchaws Npanpiloos txawm raug luas muab tua povtseg lawm.31Dali-us kws yog tuabneeg Medes txawm txeeb ua tug kws kaav lub tebchaws ntawd. Lub sijhawm ntawd, Dali-us muaj noobnyoog rau caum ob xyoos.


  


  Daniyees 6


  Daniyees Raug Pov rua huv Lub Qhov Kaw Tsuv Ntxhuav


  1Vaajntxwv Dali-us txawm pum zoo yuav tsaa ib puas neeg nkaum leej lug ua cov tswvxeev moog kaav txhua lub xeev huv lub tebchaws kws nwg kaav.2Vaajntxwv tau tsaa Daniyees hab tsaa dlua ob tug ua cov kws tshuaj saib cov tswvxeev teg num kuas vaajntxwv txhaj le kaav hab tswj tau lub tebchaws zoo.3Daniyees lug tuav lub luag num kws yog tshuaj saib cov tswvxeev ua num. Nwg ua tau zoo tshaaj le lwm tug kws tshuaj saib cov tswvxeev. Hab Daniyees tseem ua num zoo tshaaj cov tswvxeev txhua tug huv tuabsi. Vim le ntawd, vaajntxwv txhaj xaav muab Daniyees tsaa ua tug kws saib thoob plawg lub tebchaws.4Lwm tug numtswv kws nrug Daniyees tshuaj saib cov tswvxeev teg num, txawm pheej nrhav lug kom Daniyees. Puab soj nraim Daniyees kev ua num kaav tebchaws, saib nwg puas ua yuam kev qhov twg, puab txhaj le tau lug kom nwg, tabsis puab nrhav tsi tau ib qhov kws Daniyees ua yuam kev kws puab yuav kom tau nwg le, rua qhov Daniyees yog ib tug tuabneeg kws muab sab rau ua num hab nwg tsi ua tej kws txhum kevcai hab tej kws tsi ncaaj hlo le.5Puab txawm sis thaam has tas, "Peb yeej yuav nrhav tsi tau ib yaam dlaabtsi lug kom Daniyees le. Tsuas yog nrhav tau lug kom qhov kws nwg coj nwg tug Tswv txuj Kevcai nkaus xwb."


  6Yog le ntawd, puab txhaj le moog cuag Vaajntxwv Dali-us hab has rua vaajntxwv has tas, "Vaajntxwv, thov kuas koj muaj sa nyob moog ibtxhis.7Peb txhua tug kws saib num thoob plawg koj lub tebchaws, tsi has cov kws tshuaj saib cov tswvxeev teg num lossis cov kws paab tug tswvxeev lossis cov numtswv saib num lwm yaam. Peb suavdlawg puavleej pum zoo has tas, tsimnyog koj yuavtsum ua ib txuj kevcai rua suavdlawg coj. Thov koj ca le txwv tu nrho has tas, "Peb caug nub sau nuav, tsi pub leejtwg thov ib tug vaajtswv lossis thov ib tug tuabneeg twg le, tsuas yog thov koj tuableeg xwb. Yog leejtwg hlaa koj tej lug nuav, ces ca le muab tug ntawd pov rua huv lub qhov kws kaw tsuv ntxhuav.8Vaajntxwv, thov koj ca le tsim txuj kevcai nuav hab sau koj lub npe rua, txhaj tseemceeb lawv le Medes hab Pawxias txuj kevcai kws yeej hloov tsi tau le."9Yog le ntawd, Vaajntxwv Dali-us txhaj sau npe rua huv tsaab ntawv kevcai ntawd.10Thaus Daniyees paub has tas, vaajntxwv sau npe rua huv tsaab ntawv ntawd lawm, nwg txawm rov moog tsev. Nwg lub tsev chaav kws nyob txheej sau, muaj ib lub qhovrais qheb lug tig ncaaj moog rua lub nroog Yeluxalees. Nwg moog txhus caug tig xubndlag rua ntawm lub qhovrais ntawd thov Vaajtswv ib nub twg peb zag lawv le nwg ibtxwm thov.


  11Thaus cov tuabneeg kws ntxub Daniyees, pum Daniyees thov Vaajtswv,12puab txawm sau nthwv moog cuag vaajntxwv hab puab kom Daniyees rua vaajntxwv has tas, "Vaajntxwv, koj tub sau koj lub npe rua huv tsaab ntawv kws koj txwv has tas, peb caug nub sau nuav, tsuas pub suavdlawg thov koj tuableeg xwb. Yog leejtwg thov ib tug vaajtswv twg lossis ib tug tuabneeg twg, ces ca le muab tug ntawd pov rua huv lub qhov kws kaw tsuv ntxhuav."


  Vaajntxwv teb has tas, "Yeej muaj lawv le mej has ko lawm tag. Tej lug ntawd yog tej lug kws txwv tu nrho, lawv le Medes hab Pawxias txuj kevcai, mas yeej rhuav tsi tau hlo le."13Puab txawm has rua vaajntxwv has tas, "Tug Daniyees kws peb nteg tim tebchaws Yudas lug, nwg tsi fwm koj hab tsi noog tej lug kws koj has rua suavdlawg ntawd le. Nwg naj nub thov nwg tug Vaajtswv, ib nub twg nwg thov peb zag."


  14Thaus vaajntxwv nov le ntawd, nwg ntxhuv sab heev, hab nwg nrhav saib puas muaj ib txujkev twg yuav paab tau Daniyees. Nwg txhaj nrhav kev paab Daniyees ib nub tsaus ntuj ndlais.15Cov tuabneeg ntawd rov qaab tuaj cuag vaajntxwv dlua hab has tas, "Vaajntxwv, koj yeej paub lawm has tas lawv le Medes hab Pawxias txuj kevcai, mas tej lug kws vaajntxwv has rua suavdlawg lawm, yeej tsi muaj ib lus twg yuav hloov tau le."


  16Ces vaajntxwv txhaj kuas puab muab Daniyees coj moog pov rua huv lub qhov kws kaw tsuv ntxhuav, hab nwg has rua Daniyees has tas, "Thov koj tug Vaajtswv kws koj muab sab npuab paab cawm koj."17Puab muab dlaim laag zeb lug npug lub rooj qho hab vaajntxwv muab nwg lub homthawj hab cov numtswv lub homthawj nas rua sau dlaim laag zeb, tsi pub kuas leejtwg tuaj paab tau Daniyees dlim le.18Vaajntxwv rov qaab moog rua huv nwg lub loog. Mo ntawd nwg tsi noj mov, tsi pub luas tuaj ua kev lomzem lawv le ibtxwm ua, hab nwg pw tsi tsaug zug ib mos kaaj ntug.


  19Vaajntxwv sawv ntxuv tseeg dlha moog rua tom lub qhov kws kaw tsuv ntxhuav.20Thaus nwg moog yuav txug, nwg hu nrov nrov ua suab quaj tu sab nrho has tas, "Daniyees kws yog Vaajtswv tug kws muaj txujsa nyob tug tubkhai, koj tug Vaajtswv kws koj muab sab npuab, puas paab tau koj dlim ntawm cov tsuv ntxhuav los tsi tau?"


  21Daniyees teb ndlais has tas, "Vaajntxwv, thov kuas koj muaj sa nyob ntev dlhawv moog ibtxhis tsi kawg.22Vaajtswv khaiv nwg tug timtswv lug kaw cov tsuv ntxhuav qhovncauj, tsi pub tsuv ua le caag rua kuv. Vaajntxwv, qhov kws Vaajtswv ua le nuav rua kuv, vim nwg paub has tas, kuv tsi muaj txim hab kuv tsi tau ua ib qhov yuam kev le."


  23Vaajntxwv zoo sab kawg le. Nwg txhaj has kuas puab ca le muab Daniyees nqug tawm huv qhov tsuv lug. Puab txhaj sis paab nqug Daniyees teg tawm lug. Puab pum has tas, Daniyees yeej tsi raug mob ib qhov le, vim nwg tso sab rua Vaajtswv.24Vaajntxwv txhaj saamfwm kuas muab cov tuabneeg kws kom Daniyees ntawd hab puab tej quaspuj mivnyuas pov huv tuabsi rua huv lub qhov kws kaw tsuv ntxhuav ntawd. Thaus puab muab cov tuabneeg ntawd pov rua huv lub qhov kaw tsuv ntxhuav, cov tuabneeg ntawd poob tub tsi tau ti rua huv qaab qho, tsuv tub dlha tuaj muab puab dlua noj taag lawm.


  25Tom qaab ntawd, Vaajntxwv Dali-us sau ib tsaab ntawv xaa moog rua txhua tug ntawm txhua tsaav tuabneeg hab txhua xeem, tsi has cov tuabneeg kws has yaam lug twg kws nyob thoob lub tebchaws kws nwg kaav has le nuav:


  "Thov kuas mej suavdlawg ntsib kev noj qaab nyob zoo, muaj kev kaaj sab lug hab muaj kev vaammeej moog lawm yaav tom ntej.26Kuv has rua suavdlawg paub has tas, txhua tug pejxeem kws kuv kaav yuavtsum fwm hab saib taug Daniyees tug Vaajtswv. "Nwg yog tug Vaajtswv kws muaj sa nyob, hab nwg yuav kaav moog ibtxhis. "Nwg lub tebchaws yuav tsi raug kev puamtsuaj, hab nwg yuav muaj fwjchim nyob moog ibtxhis le.27Nwg cawm hab paab tau tuabneeg dlim. Nwg ua tej txujci tseemceeb kws peb xaav tsi thoob rua sau nruab ntug hab huv nplajteb nuav. Nwg tau paab Daniyees dlim tsi pub tsuv ntxhuav tum."


  28Lub sijhawm kws Dali-us kaav lub tebchaws Npanpiloos hab Xailas kaav lub tebchaws Pawxias, mas Daniyees lub neej zoo hab vaammeej heev.


  


  Daniyees 7


  DANIYEES PAY TXUG TEJ KWS NWG UA YWGTOOG PUM


  (7.1-12.13)


  Daniyees Ua Ywgtoog Pum Plaub tug Tsaj


  1Daniyees has tas, Thawj xyoo kws Npesaxas ua vaajntxwv kaav lub tebchaws Npanpiloos, muaj ib mos thaus kws kuv tseem pw sau txaaj, kuv txawm ua ib zaaj npau suav.2Kuv muab zaaj npau suav hab tej kws kuv pum mo ntawd sau tseg le nuav:


  Muaj ib cov cua tuaj plaub ceg kaum ntuj tuaj ntsawj cov nplaim dlej havtxwv.3Taamsim ntawd txawm ca le muaj plaub tug tsaj luj tawm huv havtxwv tuaj. Cov tsaj ntawd zoo tsi sis thooj.4Thawj tug muaj ntsiv zoo le tug tsuv ntxhuav, tabsis nwg muaj tis ib yaam le dlaav. Thaus kuv tseem saib ntsoov ntawd, luas txawm muab nwg tej plaub tis rhu povtseg, hab muab tug tsaj ntawd tsaa sawv ntsug le tug tuabneeg. Hab luas pub tug tsaj ntawd txawj xaav le tuabneeg.


  5Kuv pum dlua tug tsaj ob, muaj ntsiv zoo le tug dlais kws taabtom sawv ntsug nreg nreeg, hab nwg npuav rawv peb tug pobtxhaa taav ntawm nwg qhovncauj, hab muaj ib lub suab has rua nwg tas, "Ca le noj nqaj kuas tsau."


  6Thaus kuv tseem saib ntsoov, kuv txawm pum dlua ib tug tsaj tawm tuaj. Tug tsaj peb ntawd muaj ntsiv zoo le tug tsuv pomtxwv, tabsis nwg muaj plaub saab tis nyob nrau nrausqaum ib yaam le tis noog. Hab nwg muaj plaub lub taubhau, saib mas zoo le nwg muaj fwjchim heev.


  7Thaus kuv tseem saib, kuv txawm pum dlua ib tug tsaj kws yog tug plaub. Tug tsaj ntawd tsivtsaim, phem hab muaj zug heev. Nwg muaj ib cov nav hlau luj luj, nwg noj zawg zog tej yaam kws nwg tum tau lug, hab muab tej seem kws nwg noj tsi taag tsuj pis ntag ua lwj ua lam povtseg. Tug tsaj nuav muaj kaum tug kub, hab nwg zoo tsi thooj le lwm tug tsaj.8Thaus kuv saib cov kub ntawd, kuv pum ib tug kub miv miv tuaj xyaw cov kub ntawd. Thaus tug kub miv miv ntawd tawm tuaj, mas ua rua peb tug kub kws xub tuaj rhu hlo lug. Tug kub nuav muaj qhovmuag hab muaj qhovncauj ib yaam le tuabneeg. Nwg has lug khaav txiv ntxhas.


  Daniyees Pum Vaajtswv tug Ibtxwm Muaj Nyob


  9Thaus kuv tseem saib ntsoov tug tsaj ntawd, muaj tuabneeg nqaa tej zwmtxwv lug txawb rua qhov ntawd. Ces tug kws muaj sa nyob ibtxhis txawm lug nyob sau cov zwmtxwv ntawd ib lub. Nwg cev rig tsho dlawb paug ib yaam le cov dlaus, hab nwg cov plaubhau dlawb ib yaam le cov plaub yaaj. Nwg lub zwmtxwv muaj nplaim tawg cig laim lag, hab nwg cov lug los muaj nplaim tawg cig laim lag thoob plawg.  10Tej nplaim tawg cig lab vog ntawm lub zwmtxwv ua ib kaab saab, ndlwg le dlej ndlwg. Muaj ntau txheeb leej ua cov tu nwg, hab muaj ntau plhom tuabneeg sawv ze ntawm nwg lub xubndlag. Cov txav txim txawm pib tshuaj tej plaub ntug hab puab muab tej ntaub ntawv nthuav lug nyeem.


  11Thaus kuv tseem saib ntsoov, kuv nov tug kub miv miv ntawd lub suab has khaav txiv ntxhas, kuv maam le saib dlheev, ua cav luas tub muab tug tsaj plaub tua tuag lawni, hab luas muab tug tsaj ntawd pov rua huv cub tawg kub nyab taag.12Peb tug tsaj kws tseem caj, luas muab txu fwjchim taag, hab luas ca peb tug tsaj ntawd muaj sa nyob ib nyuas ntu xwb.


  13Mo ntawd thaus kuv taabtom ua ywgtoog pum tej nuav, kuv pum muaj ib tug zoo le tug tuabneeg. Nwg txawm lug ze rua ntawm kuv, muaj ib cov fuab lug roog nwg hab muaj dlua ib tug lug coj nwg moog cuag tug kws muaj sa nyob ibtxhis.14Luas pub nwg muaj meejmom, muaj koob meej hab muaj fwjchim tswj teb kaav chaw kuas txhua tug ntawm txhua tsaav tuabneeg, hab txhua xeem, tsi has cov tuabneeg kws has yaam lug twg los txhaj yuav tau ua nwg qhev. Nwg yuav muaj fwjchim moog ibtxhis hab nwg yuav kaav moog tsi paub kawg.


  Txhais Zaaj Ywgtoog


  15Tej kws kuv ua ywgtoog pum nuav, ua rua kuv poob sab hab ntxhuv sab kawg le.16Kuv txhaj le moog cuag cov tuabneeg kws sawv ntawd ib tug, hab thov nwg qha tej ntawd rua kuv. Yog le ntawd nwg txhaj qha lub ntsab rua kuv.17Nwg has tas, "Plaub tug tsaj ntawd yog pev txug plaub lub tebchaws kws yuav muaj vaajntxwv sawv lug kaav.18Tabsis Vaajtswv tug kws muaj fwjchim luj kawg nkaus, nwg tsaav tuabneeg yuav tau nwg lub fwjchim hab yuav kaav lub tebchaws ntawd moog ibtxhis."


  19Kuv txhaj yimfuab xaav paub zaaj kws has txug tug tsaj plaub. Tug tsaj ntawd zoo tsi thooj le lwm tug tsaj. Nwg yog ib tug tsaj kws tsiv tsaim heev. Nwg tej nav yog hlau, hab tej rau yog tooj lab. Nwg noj zawg zog tej kws nwg tum tau lug, hab muab tej seem kws nwg noj tsi taag tsuj ua lwj ua lam povtseg.20Kuv xaav paub txug kaum tug kub hab tug kub miv miv kws tuaj ua rua peb tug kub kws xub tuaj ca le rhu hlo lawm. Tug kub miv miv ntawd muaj qhovmuag hab muaj qhovncauj, hab nwg has lug khaav txiv ntxhas, saib mas yaam le tug kub miv miv ntawd, nyaum dlua lwm tug kub huv tuabsi.


  21Thaus kuv tseem saib ntsoov, tug kub ntawd txawm tawmtsaam yeej Vaajtswv tsaav tuabneeg.22Tom qaab ntawd, tug kws muaj sa nyob moog ibtxhis txawm lug txav txim. Thaus nwg txav txim, nwg tuaj Vaajtswv tug kws muaj fwjchim luj kawg nkaus tsaav tuabneeg tog. Tub txug lub sijhawm kws Vaajtswv tsaav tuabneeg tau txais lub fwjchim kaav tebchaws lawm.


  23Nwg txhais tej kws kuv ua ywgtoog pum rua kuv has tas, "Tug tsaj plaub yog lub tebchaws plaub nyob huv nplajteb nuav kws yuav sawv muaj vaajntxwv lug kaav. Lub tebchaws ntawd yuav zoo tsi thooj le lwm lub. Nwg yuav tsoo lub nplajteb nuav hab yuav muab tsuj kuas puamtsuaj taag huv tuabsi.24Kaum tug kub ntawd, yog kaum tug vaajntxwv kws yuav sawv lug kaav lub tebchaws ntawd. Tom qaab ntawd, yuav muaj dlua ib tug vaajntxwv sawv lug kaav. Tug vaajntxwv nuav yuav zoo tsi thooj le cov vaajntxwv kws tub xub kaav ua ntej lawm. Nwg yuav txu peb tug vaajntxwv ntawd kuas poob.25Nwg yuav has lug twm Vaajtswv tug kws muaj Fwjchim Luj kawg nkaus, hab nwg yuav tsimtxom Vaajtswv tsaav tuabneeg. Nwg yuav txhobtxwm sim hloov Vaajtswv Txujlug hab tej Kevcai saib puas hloov tau. Vaajtswv tsaav tuabneeg yuav poob rua huv nwg txhais teg peb xyoos hab rau lub hlis.26Tom qaab ntawd cov txav txim kws yog tuabneeg qaum ntuj yuav pib tshuaj plaub ntug. Puab yuav txav txim txu nwg lub fwjchim hab ua kuas nwg puamtsuaj moog.27Luas yuav muab lub nplajteb tej tebchaws kws muaj vaajntxwv kaav, tej fwjchim hab kev vaammeej cob rua tug Vaajtswv kws muaj Fwjchim Luj kawg nkaus tsaav tuabneeg tuav. Vaajtswv tsaav tuabneeg yuav muaj fwjchim kaav moog ibtxhis. Taagnrho tej numtswv kws nyob huv nplajteb nuav yuav ua puab qhev hab yuav noog puab lug."


  28Tej kws kuv ua ywgtoog pum ces muaj npaum le nuav xwb. Thaus kuv pum tej ntawd ua rua kuv ntshai heev, kuv plhu thumxem taag, tabsis kuv ncu ntsoov tej ntawd ca rua nruab sab.


  


  Daniyees 8


  Daniyees Ua Ywgtoog Pum tug Laug Yaaj hab tug Laug Tshis


  1Daniyees has tas, Thaus kws Npeesaxas ua vaajntxwv tau peb xyoos lawm, kuv rov ua dlua ib zaaj ywgtoog kws yog zaaj ob.2Kuv ua ywgtoog pum has tas, kuv nyob huv lub nroog Xuxas kws muaj ntsaa yeej thaiv puagncig, hab nyob huv lub tebchaws Elames. Kuv moog sawv ze ze ntawm tug Dlej Ulais.3Thaus kuv tsaa qhovmuag saib, kuv txawm pum ib tug laug yaaj sawv ntawm ntug dlej, nwg tuaj ob tug kub ntev heev. Nwg tug kub kws tuaj tom qaab ntev dlua tug kub kws xub tuaj.4Kuv pum tug laug yaaj ntawd yom kub moog rua saab nubpoob saab peg hab saab nraag. Tsi muaj ib tug tsaj kws yuav cheem tau nwg lossis tsiv dlim ntawd nwg le. Nwg ua lawv le nwg lub sab, nwg txhaj khaavtheeb heev.


  5Thaus kws kuv taabtom ua tuab zoo muab zaaj nuav coj lug xaav saib yog le caag, txawm muaj ib tug laug tshis dlha ceev heev saab nubtuaj tuaj, zoo le nwg tej teg taw tub tsi chwv aav le. Tug laug tshis ntawd muaj ib tug kub khov kho tuaj ntawm nwg lub hauvplaj.6Thaus tug laug tshis tuaj yuav txug ntawm tug laug yaaj kws kuv pum sawv ntawm ntug dlej, tug tshis txawm dlha ncaaj nraim moog nrau tug laug yaaj.7Kuv saib ntsoov tug laug tshis nrau tug laug yaaj ntawd. Tug laug tshis npautawg heev, nwg siv zug nrau ua rua tug laug yaaj ob tug kub luv ntho lawm. Tug laug yaaj tsi muaj zug hab kov tsi yeej. Tug laug tshis txhaj nrau ua rua tug laug yaaj qaug dlaa luam rua huv aav. Tug laug tshis muab tug laug yaaj tsuj nthi tsi muaj leejtwg paab cawm tau tug laug yaaj dlim le.


  8Tug laug tshis txawm khaavtheeb heev zuj zug, tabsis thaus nwg khaav heev ntawd, nwg tug kub txawm luv ntho lawm. Ces txawm tuaj dlua plaub tug kub khov kho le tug qub. Hab cov kub ntawd nyag lem nyag moog rua ib qho.9Muaj ib tug kub miv miv txawm ncau huv plaub tug kub ntawd ib tug tuaj. Tug kub ntawd nthuav nwg lub fwjchim moog rua saab qaabteb, saab nubtuaj, hab moog rua huv lub tebchaws kws Vaajtswv tau Coglug Tseg yuav muab pub rua nwg tsaav tuabneeg Yixalayees nyob.10Nwg muaj zug zuj zug, hab nwg yuav ntaus cov tubrog qaum ntuj hab tej nubqub. Nwg muab tej nubqub qee ntsauv pov lug rua huv aav hab muab tsuj nthi tseg.11Nwg tseem kwvnyom tug thawj tubrog kws kaav cov tubrog qaumntuj tej lug. Nwg txwv tsi pub leejtwg tua tsaj fij rua tug thawj tubrog qaum ntuj ntawd. Hab nwg ua rua lub Tuamtsev puamtsuaj taag.12Suavdlawg pheej ua kev txhum ntawm lub Tuamtsev, puab tsi tua tsaj hlawv ua khoom fij lawv le yaav taag lug kws puab naj nub ua, hab puab tso Vaajtswv txuj Kevcai kws yog txuj tseemceeb tseg. Tug kub nuav ua tau ib puas tsaav yaam taagnrho.


  13Kuv nov ob tug timtswv sis thaam, muaj ib tug has rua ib tug has tas, "Thaus twg tej xwm kws has huv zaaj ywgtoog nuav maam le dlua moog? Tej tuabneeg naj nub ua kev phem kev qas, yuav naj nub tua tsaj theej txhoj moog ntev le caag? Luas yuav tsuj cov tubrog qaum ntuj hab lub Tuamtsev moog txug nub twg?"


  14Ob tug timtswv ntawd muaj ib tug teb has tas, "Yuav muaj le nuav moog kuas txug ib txheeb ib puas tsib caug nub hab lub sijhawm ntawd, yuav tsi muaj tuabneeg tua tsaj fij lawm, tsi has thaus sawv ntxuvx lossis thaus yaav tsaus ntuj. Tom qaab ntawd puab yuav rov lug khu Vaajtswv lub Tuamtsev dlua tshab."


  Timtswv Khali-ees Txhais Zaaj Ywgtoog


  15Daniyees has tas, "Thaus kuv pum tej ntawd, kuv ua tuab zoo saib kuas totaub. Taamsim ntawd txawm muaj ib tug zoo le tug tuabneeg lug sawv ntawm kuv hauv ntej,16hab kuv nov ib lub suab hu saab ntug Dlej Ulais tim u tuaj has tas, "Khali-ees, koj ca le txhais tej kws nwg pum ntawd lub ntsab rua nwg paub."17Khali-ees txawm lug sawv ntawm kuv ib saab, kuv ntshai heev hab kuv ca le qaug rua huv aav.


  Tug timtswv ntawd has rua kuv tas, "Tub noobneej, kuas koj totaub has tas, zaaj ywgtoog kws koj pum ntawd yog qha txug lub sijhawm kws nplajteb kawg."18Thaus tug timtswv taabtom has lug, kuv ca le tsi ncu qaab hlas lawm, tabsis tug timtswv ntawd lug tsaa kuv sawv hab fwj kuv lub cev.19Nwg has rua kuv tas, "Kuv qha rua koj paub has tas, thaus kws Vaajtswv chim heev lawm. yuav zoo le caag. Zaaj ywgtoog nuav yog qha txug lub sijhawm kws ib puas tsaav yaam kawg.


  20"Tug laug yaaj kws koj pum muaj ob tub kub ntawd, pev txug lub tebchaws Medes hab lub tebchaws Pawxias.21Tug laug tshis pev txug lub tebchaws Kilis, hab tug kub kws tuaj ntawm nwg hauvplaj, yog pev txug tsaav tuabneeg Kilis thawj tug vaajntxwv.22Plaub tug kub kws tuaj ntawm thawj tug kub kws luv lawm qhov chaw, yog pev txug plaub lub tebchaws kws tawg tawm ntawm thawj lub tebchaws, tabsis yuav tsi muaj zug npaum le thawj lub tebchaws lawm.


  23"Lub sijhawm kws plaub lub tebchaws ntawd yuav kawg, cov tuabneeg kws nyob huv tub ua kev phem kev qas txaus raug txim lawm. Thaus ntawd yuav muaj ib tug sawv lug ua vaajntxwv, tabsis nwg yuav tawv ncauj, ua nruj ua tsiv hab dlaag ntxag suavdlawg.24Tug vaajntxwv nuav muaj fwj chim luj heev zuj zug tuaj, tabsis lub sijhawm ntawd tsi yog nwg tug zug ua tau. Nwg yuav ua rua suavdlawg raug kev puamtsuaj luj kawg nkaus, hab nwg yuav ua tau ib puas tsaav yaam tav taagnrho. Nwg yuav ua rua cov tuabneeg kws muaj fwjchim hab Vaajtswv tsaav tuabneeg kuas raug kev puamtsuaj.25Vim nwg muaj lub tswvyim kws phem heev, nwg yuav ua ib puas tsaav yaam ntxag kuas nwg tau kaav tebchaws. Nwg yuav khaavtheeb heev hab nwg yuav rhuav kuas tuabneeg coob tug puamtsuaj tsi muaj leejtwg nwm txug le. Txawm yog tug Vaajntxwv ntawm tej vaajntxwv los nwg yeej tsi ntshai le. Tabsis lub fwjchim kws tsi yog tuabneeg lub yuav ua rua nwg raug kev puamtsuaj.26Zaaj ywgtoog kws has txug tej tsaj kws tuabneeg muab tua hlawv fij thaus sawv ntxuv hab thaus tsaus ntuj kws kuv qha rua koj paub nuav yuav tav, tabsis koj yuavtsum npog zaaj nuav ca tsi xob qha rua leejtwg paub, rua qhov tseem tshuav ntev maam le txug lub sijhawm kws muaj lawv le zaaj ywgtoog nuav."


  27Daniyees has tas, "Kuv qaug zug hab mob tau ntau nub, kuv maam le sawv taug moog ua tej num kws vaajntxwv muab cob rua kuv ua. Zaaj ywgtoog ntawd ua rua kuv xaav tsi thoob hab kuv tsi totaub hlo le."


  


  Daniyees 9


  Daniyees Thov Vaajtswv Paab Nwg Tsaav Tuabneeg


  1Vaajntxwv Xawxes kws yog tuabneeg Medes tug tub Dali-us ua vaajntxwv kaav lub tebchaws Npanpiloos.2Daniyees has tas, thawj xyoos kws Dali-us ua vaajntxwv kaav tebchaws, kuv kawm Vaajtswv txujlug hab kuv xaav txug lub nroog Yeluxalees kws yuav raug puamtsuaj xyaa caum xyoo, lawv le tug Tswv tau has rua Yelemis kws yog tug cev Vaajtswv lug sau tseg lawm.3Kuv kub sab lug thov tug Tswv kws yog Vaajtswv. Kuv yoo mov, kuv naav ntaub tsaaj, hab kuv nyob huv qhov tshauv.4Kuv thov tug Tswv kws yog Vaajtswv, hab kuv leeg tej kev txhum kws kuv tsaav tuabneeg ua.


  Kuv thov has tas, "Tug Tswv kws yog Vaajtswv. Koj yog tug kws muaj fwjchim luj, peb fwm koj. Koj yeej ua lawv le koj tej lug cog tseg. Koj hlub tug kws muab sab npuab koj hab ua lawv le koj tej lug.5"Peb tau ua txhum, peb lub sab yeej phem hab peb yuam kev lawm. Peb tsi noog koj lug, hab peb tsi kaam ua tej kws koj qha kuas peb ua lawv le koj lub sab nyam.6Peb pheej tsi ntseeg tej kws koj cov cevlug qha peb. Puab yog koj cov tubkhai kws koj khaiv lug pav qha rua peb cov vaajntxwv, cov numtswv, cov yawmkoob hab rua peb tsaav tuabneeg suavdlawg.7Tug Tswv, koj yog tug kws ncaaj nceeg, tabsis peb suavdlawg pheej ua txhum. Luas saib tsi taug peb cov Yixalayees kws nyob tim lub tebchaws Yudas, cov kws nyob huv lub nroog Yeluxalees hab cov kws raug koj ntab tawm tsiv moog rua lwm lub tebchaws dleb hab ze lawm. Luas saib tsi taug peb, vim peb tsi muab sab npuab koj.8Tug Tswv, peb cov vaajntxwv, peb cov numtswv hab peb suavdlawg tau ua phem ua qas rua koj.9Txawm yog peb pheej ntxeev sab rua koj los koj tseem hlub hab zaam peb lub txim.10Tug Tswv kws yog peb tug Vaajtswv, thaus koj khaiv koj cov cevlug kws yog koj cov tubkhai tuaj qha kuas peb ua lawv le koj tej Kevcai los peb tsi noog koj tej lug le.11Cov Yixalayees puavleej ua txhum koj tej Kevcai hab tsi noog koj tej lug. Peb suavdlawg tau ua txhum, koj txhaj rau txim rua peb lawv le koj tej lug foom phem kws sau rua huv koj tug tubkhai Mauxes phoo Kevcai lawm.12Koj rau txim rua peb hab cov numtswv lawv le koj tau has tseg. Koj rau txim rua lub nroog Yeluxalees nyaav tshaaj le kws koj rau txim rua lwm lub nroog huv nplajteb nua huv tuabsi.13Peb raug ib puas tsaav yaam txim lawv le tej lug kws Mauxes phoo Kevcai qha tseg. Tug Tswv kws yog peb tug Vaajtswv, txawm yog nwgnuav los peb tseem tsi mob sab ua lawv le koj lub sab nyam. Peb pheej ua kev txhum tsi tso tseg, hab peb tsi ua lawv le qhov tseeb.14Tug Tswv kws yog peb tug Vaajtswv, koj yeej xaav tseg lawm has tas, koj yuav rau txim rua peb, nwgnuav koj tub rau txim rua peb le ntawd lawm tag, rua qhov ib puas tsaav yaam kws koj ua, koj yeej ua ncaaj, tabsis yog peb tsi noog koj lug xwb.


  15"Tug TSWV kws yog peb tug Vaajtswv, qhov kws koj coj koj tsaav tuabneeg tsiv tawm nraag tebchaws Iziv lug, yog ua rua kuas suavdlawg pum koj lub fwjchim. Naj nub nuav los peb tseem ncu ntsoov koj lub fwjchim ntawd. Peb tau ua txhum lawm tag, peb yeej muaj txim.16Yaav taag lug lawm, koj tau tsomkwm peb, mas thov koj tsi xob chim rua lub nroog Yeluxalees ntxiv lawm. Yeluxalees yog koj lub nroog hab yog koj lub roob kws dlawbhuv. Taagnrho cov tebchaws kws nyob puagncig peb txobthuam lub nroog ntawd hab koj tsaav tuabneeg, vim peb tej kev txhum, hab tej kev phem kev qas kws peb cov yawmkoob tau ua taag lug.17Vaajtswv, thov koj noog kuv tej lug thov. Thov koj paab kuas rov muaj tuabneeg txhim khu koj lub Tuamtsev kws puag taag lawm, kuas rov qaab zoo le qub, suavdlawg txhaj le yuav paub has tas, koj yog Vaajtswv. 18Vaajtswv, thov koj noog peb lub suab thov. Thov koj tsaa qhovmuag saib peb cov kws raug kev ntxhuv sab hab saib cov tuabneeg kws raug kev txomnyem huv lub nroog kws hu lawv le koj lub npe. Peb tsaa ncauj thov koj tsi yog vim peb yog tuabneeg ncaaj nceeg, tabsis vim koj yog tug kws hlub peb hab yog tug ncaaj nceeg.19Tug Tswv, thov koj noog peb tej lug thov. Tug Tswv, thov koj zaam peb lub txim. Tug Tswv, thov koj noog hab teb peb tej lug thov! Tug Tswv, thov koj tsi xob tog ntev, suavdlawg txhaj paub has tas koj yog Vaajtswv! Lub nroog hab cov tuabneeg nuav yog koj tug."


  Khali-ees Txhais Zaaj Lug Qha Tshwm


  20Kuv thov Vaajtswv, kuv leeg kuv tej kev txhum hab kuv cov tuabneeg tej kev txhum rua Vaajtswv. Kuv thov tug Tswv kws yog kuv tug Vaajtswv kuas rov muaj kev txhim khu lub Tuamtsev.21Thaus kuv tseem thov, tug timtswv Khali-ees kws thawj zag kuv ua ywgtoog pum txawm lug cuag kuv. Lub sijhawm kuv thov Vaajtswv ntawd, yog lub caij kws tua tsaj fij thaus yuav tsaus ntuj.22Khali-ees has rua kuv tas, "Daniyees, kuv lug qha kuas koj totaub zaaj kws yuav muaj lug yaav tom ntej nuav.23Thaus koj pib thov Vaajtswv, nwg tub teb koj tej lug thov lawm, nwg yeej hlub koj. Nwgnuav kuv yuav qha zaaj ywgtoog ntawd rua koj, koj ua tuab zoo noog kuv has.


  24"Xyaa caum zag xyaaz ntawd, yog lub sijhawm kws teem ca rua koj tsaav tuabneeg hab lub nroog dlawbhuv kws dlim ntawm tej kev phem kev qas. Hab Vaajtswv yuav zaam txim rua cov tuabneeg kws ua txhum. Txij thaus ntawd moog yuav muaj kev ncaaj nceeg moog ibtxhis, txhaj yuav muaj lawv le tej zaaj ywgtoog kws has txug yaav tom ntej nuav. Hab yuav rov muab lub Tuamtsev™ dlawbhuv fij rua Vaajtswv dlua.25Koj yuavtsum tau ua tuab zoo xaav kuas txhua txhua, hab totaub meej meej txug tej kws kuv yuav has nuav. Suav txij le nub kws Vaajtswv has kuas rov txhim khu lub nroog Yeluxalees dlua tshab moog txug thaus tug kws Vaajtswv xaiv lug ua tug thawjtswj lug txug lawm, yuav ntev txug plaub caug cuaj xyoos. Lub nroog Yeluxalees kws luas txhim khu dlua tshab ntawd, yuav muaj ntau txujkev hab tej ntsaa yeej yuav khov kho vij lub nroog. Lub nroog nuav yuav nyob ruaj khov plaub puas peb caug plaub xyoos kws yog tam muaj kev txomnyem ntxhuv sab.26Thaus kawg tam ntawd, tug kws Vaajtswv xaiv ca ua tug thawj, txawm yog nwg tsi tau ua txhum los nwg yuav raug luas muab tua povtseg. Ib tug thawj tswj tebchaws kws muaj fwjchim luj tej tubrog yuav tuaj rhuav lub nroog hab lub Tuamtsev. Tej kev tsuv kev rog kws Vaajtswv kuas muaj thaus kawg, yuav ua rua ib puas tsaav yaam puamtsuaj taag ib yaam le thaus dlej nyaab.27Tug thawj tswj tebchaws ntawd, yuav nrug ntau leej coglug ruaj khov hab muaj kev sis raug zoo txug xyaa xyoo. Thaus xyoo xyaa ntawd moog txug ib nraab, nwg yuav ua kuas suavdlawg tseg tsi tua tsaj hab tsi muab khoom fij rua Vaajtswv lawm. Nyob sau lub Tuamtsev qhov chaw kws sab tshaaj plawg, yuav muaj ib yaam txawv txawv kws phem qas kawg nkaus teeb rua sau, hab yaam ntawd yuav nyob sau moog txug thaus tug kws nqaa yaam ntawd tuaj, raug txim lawv le Vaajtswv tau npaaj tseg rua nwg lawm."


  


  Daniyees 1


  DANIYEES HAB NWG COV PHOOJYWG


  (1.1-6.28)


  Cov Tub Hluas huv Nenpukajnexales lub Loog


  1Thaus kws Yehauyakhees ua vaajntxwv kaav tebchaws Yudas tau peb xyoos lawm, mas Vaajntxwv Nenpukajnexales kws kaav tebchaws Npanpiloos tau tuaj vij hab tua lub nroog Yeluxalees.2Tug Tswv ca Nenpukajnexales tuaj nteg tau Vaajntxwv Yehauyakhees hab coj qee yaam khoom tseemceeb kws nyob huv lub Tuamtsev moog lawm. Nwg tseem nteg tau ib cov tuabneeg coj moog rua tim nwg lub tsev teev dlaab kws nyob huv lub nroog Npanpiloos, hab muab tej khoom tseemceeb ntawd moog tso rua huv tej chaav rau khoom huv lub tsev teev dlaab ntawd.


  3Vaajntxwv Nenpukajnexales saamfwm kuas Asenpenas kws yog tug thawj saib nwg lub loog, moog xaiv cov tub hluas Yixalayees kws puab nteg tau lug ntawd, qee leej kws yog caajceg vaajntxwv hab yog caajceg ua num ua tswv tuaj kawm txujci.4Cov hluas ntawd yuavtsum yog cov kws zoo nraug, muaj tswvyim zoo, kawm paub ntau yaam, kawm tau sai hab yog tuabneeg tsi muaj mob, puab txhaj le yuav moog ua tau num nyob huv vaajntxwv lub loog. Asenpenas yuavtsum tau qha cov hluas ntawd kuas txawj nyeem hab sau tau cov tuabneeg Npanpiloos cov ntawv.5Vaajntxwv has kuas luas naj nub muab zaub mov hab cawv txiv maab kws qaab heev, ib yaam le cov kws luas muab rua cov tuabneeg kws nyob huv vaajntxwv lub loog noj hab haus, rua cov hluas ntawd noj hab haus. Thaus puab kawm puv peb lub xyoos hab tav lawm, yuav coj puab moog cuag vaajntxwv.6Cov hluas kws luas xaiv moog ntawd muaj npe le nraag nuav: Daniyees, Hananiyees, Misayees hab Axaliyas, puab cov nuav puavleej yog caajceg ntawm xeem Yudas.7Tug thawj kws saib vaajntxwv lub loog, muab puab tis dlua npe hu le nuav: Npeetesaxas, Sadalas, Mesakas hab Anpenekaus.


  8Daniyees tsi xaav ua rua nwg lub cev tsi huv, nwg txhaj xaav has tas, nwg yuav tsi noj tej zaub mov hab tsi haus tej cawv txiv maab kws nyob huv vaajntxwv lub loog. Yog le ntawd, nwg txhaj thov kuas Asenpenas paab nwg.9Vaajtswv ua rua Asenpenas nyam hab hlub Daniyees.10Asenpenas tseem ntshai vaajntxwv hab, nwg txhaj has rua Daniyees has tas, "Vaajntxwv has kuas koj noj hab haus tej nuav. Yog koj tsi noj, thaus vaajntxwv pum has tas, koj tsi puv le lwm tug tub hluas, tej zag vaajntxwv yuav muab kuv tua povtseg los tsi paub."


  11Yog le ntawd, Daniyees txhaj moog cuag tug kws Asenpenas tsaa ua tug saib Daniyees hab nwg peb tug phoojywg.12Daniyees has tas, "Thov ca koj sim peb, koj muab zaub hab mov rua peb noj hab muab dlej rua peb haus moog txug kaum nub tsaiv.13Ces koj ua tuab zoo saib peb hab cov tub hluas kws noj vaajntxwv tej zaub mov, saib peb txawv puab le caag los tsi txawv, koj txhaj paub has tas tsimnyog yuavtsum noj yaam dlaabtsi zoo dlua."


  14Tug kws saib Daniyees puab txhaj pum zoo ca puab sim kaum nub saib zoo le caag.15Thaus puv kaum nub lawm, ua cav nwg pum has tas, Daniyees puab puv hab muaj zug tshaaj cov tub hluas kws noj vaajntxwv tej zaub mov.16Yog le ntawd, tug kws saib Daniyees puab txhaj tsi muab vaajntxwv tej zaub mov rua puab noj lawm, tabsis nwg muab zaub, mov hab dlej rua puab noj hab haus lawm xwb.


  17Vaajtswv pub plaub tug hluas ntawd muaj kev txawj ntse, kawm ntawv tau zoo hab paub ntau yaam txujci. Hab Vaajtswv tseem pub rua Daniyees txawj txhais tej ywgtoog hab tej npau suav.


  18Thaus txwm nkaus peb lub xyoos kws vaajntxwv teem ca lawm, Asenpenas txawm coj taagnrho cov tub hluas kws nwg xaiv ntawd moog cuag Vaajntxwv Nenpukajnexales.19Vaajntxwv nrug puab txhua tug thaam, mas nwg pum has tas Daniyees, Hananiyas, Misayees, hab Axaliyas puab ntse tshaaj lwm tug, mas vaajntxwv txhaj muab puab lug ua num nyob huv nwg lub loog.20Txhua yaam kws vaajntxwv nug puab, puab paub taagnrho. Vaajntxwv pum has tas, puab plaub leeg ntawd teb tau zoo dlua cov tuabneeg kws txawj saib teg lossis txawj ua yeegsiv kws nyob huv vaajntxwv lub tebchaws kaum npaug lawm.21Daniyees ua num nyob huv vaajntxwv lub loog moog txug thaus Xailas kws yog tug vaajntxwv kaav tebchaws Pawxias, tuaj tua yeej hab txeeb tau lub tebchaws Npanpiloos.


  


  Daniyees 10


  Daniyees Ua Ywgtoog ntawm tug Dlej Tikis


  1Thaus kws Xailas ua vaajntxwv kaav tebchaws Pawxias tau peb xyoos lawm, Vaajtswv qha ib zaaj lug rua Daniyees tug kws muaj dlua ib lub npe hu ua Npeetesaxas. Tej lug ntawd yog lug tseeb, tabsis tsi yoojyim totaub. Vaajtswv lug qha tej lug ntawd lub ntsab rua Daniyees paub huv nruab npau suav.


  2Daniyees has tas, lub sijhawm ntawd kuv nyuaj sab tau peb lub limtam.3Kuv noj dlaabtsi los tsi qaab, ib txhais nqaj los kuv tsi noj, ib paas kua txiv maab los kuv tsi haus. Tau peb lub limtam nkaus kuv tsi pleev tshuaj tsw qaab hab tsi ntsis plaubhau le.


  4Xyoo ntawd, thawj lub hlis nub neeg nkaum plaub, kuv taabtom sawv ntawm tug Dlej luj Tikis.5Kuv tsaa qhovmuag saib pum ib tug tuabneeg naav rig tsho ntaub maag, hab sa ib txuj hlaab kub.6Nwg lub cev ci nplaag ib yaam le tej hlaws muaj nqes. Nwg lub ntsejmuag ci ib yaam le tsaglig xub, nwg lub qhovmuag ci ib yaam le suavtawg. Nwg ob txhais npaab hab ob txhais ceg ci pum kev laam lug ib yaam le tej tooj lab kws luas muab txhuam ci ci lawm. Hab nwg lub suab has lug nrov npaum nkaus le ib paab tuabneeg coob coob lub suab nrov.


  7Kuv tuab leeg pum zaaj ywgtoog nuav xwb. Cov tuabneeg kws nrug kuv nyob ua ke, puab tsi pum dlaabtsi le, tabsis puab ntshai kawg, puab tsiv moog nkaum taag lawm.8Tshuav kuv tuab leeg nyob saib zaaj ywgtoog kws txawv txawv nuav xwb. Kuv ibce tsaug tsi muaj zug le lawm. Kuv lub ntsejmuag thumxem taag, tsi muaj leejtwg cim tau kuv le.9Thaus kuv nov nwg has lug, kuv ca le qaug rua huv aav hab nov qaab hlas lawm.10Tabsis muaj ib txhais teg lug tsaa kuv sawv txhus caug ndlua, kuv ibce tshee nyo.


  11Tug timtswv ceebtsheej has rua kuv tas, "Daniyees, Vaajtswv hlub koj heev. Koj ca le sawv hab ua tuab zoo noog kuv tej lug. Vaajtswv khaiv kuv lug cuag koj." Thaus nwg has le ntawd taag, kuv txawm sawv ntsug ibce tshee nyo.


  12Nwg has rua kuv tas, "Daniyees, koj tsi xob ntshai! Thawj nub kws koj txu koj lub fwjchim hab tsaa suab thov Vaajtswv kuas koj totaub zaaj nuav lub ntsab. Nwg tub nov koj tej lug thov lawm. Kuv lug teb koj tej lug thov ntawd ntaag.13Tabsis tug timtswv kws zuv lub tebchaws Pawxias tawmtsaam kuv tau neeg nkaum ib nub nkaus. Tom qaab ntawd Mikhayees kws yog ib tug thawj ntawm cov timtswv ceebtsheej txhaj lug paab kuv, ces kuv txawm tso Mikhayees tawmtsaam nrug tug timtswv kws zuv lub tebchaws Pawxias.14Kuv lug has qha koj paub tej kws yuav muaj tshwm lug yaav tom ntej nuav hab yuav muaj lug raug koj tsaav tuabneeg. Tej kws koj tau ua ywgtoog pum ntawd yog tej kws yuav tshwm lug yaav tom ntej nuav ntaag."


  15Thaus nwg has le ntawd, kuv txawm nyo taubhau rua huv aav, kuv has tsi tau ib lu lug le.16Tug timtswv ceebtsheej kws muaj ntsiv zoo le tug tuabneeg txawm cevteg kov kuv dlaim tawvncauj. Kuv txhaj has rua nwg tas, "Tug Tswv, zaaj ywgtoog nuav ua rua kuv ibce tshee nyo tsi muaj zug le lawm.17Kuv zoo ib yaam le tug tubqhe kws sawv ntawm nwg tug tswv xubndlag. Kuv yuav has le caag rua koj, rua qhov kuv tub tsi muaj zug hab ua tsi taug paa le lawm."


  18Nwg txawm rov kov kuv dlua ib zag ntxiv, kuv txhaj le muaj zug mivntsiv tuaj.19Nwg has rua kuv tas, "Vaajtswv hlub koj heev, yog le ntawd, koj tsi xob txhawj lossis ntshai, ca le ua sab luj."


  Thaus nwg has le ntawd taag, kuv noog zoo le kuv lub cev txawm muaj zug tuaj, ces kuv txhaj has rua nwg tas, "Tug Tswv, thov koj ca le qha tej kws koj yuav has ntawd rua kuv. Koj tub paab kuv muaj zug miv ntsiv lawm."


  20-21Nwg teb has tas, "Koj puas paub has tas, yog vim le caag kuv txhaj le tuaj nrhav koj? Nub nua yog kuv tuaj qha rua koj paub txug tej kws tub muab sau tseg rua huv Phoo Ntawv kws yog Lug Tseeb lawm. Taamsim nuav, kuv yuavtsum tau rov qaab moog tawmtsaam tug timtswv kws zuv lub tebchaws Pawxias. Hab tom qaab ntawd tug timtswv kws zuv lub tebchaws Kilis yuav tuaj, yeej tsi muaj leejtwg yuav paab tau kuv, tsuas yog Mikhayees tuableeg kws yog tug timtswv saib cov Yixalayees, txhaj le paab tau kuv xwb.


  


  Daniyees 11


  


  1Nwg yog tug kws paab hab tiv thaiv kuv. Tej lug kws kuv qha rua koj paub nuav yog lug tseeb tag."


  Tebchaws Iziv Hab Tebchaws Xilias


  2Tug timtswv ceebtsheej has tas, "Yuav muaj dlua peb tug vaajntxwv lug kaav tebchaws Pawxias. Tom qaab ntawd, tug vaajntxwv plaub yuav lug kaav, nwg yuav muaj txag npluanuj heev dlua lwm tug vaajntxwv. Thaus nwg muaj fwjchim hab muaj txhua tsaav txhua yaam txhij lawm, nwg yuav moog ntaus lub tebchaws Kilis.


  3"Tom qaab ntawd yuav muaj dlua ib tug vaajntxwv kws sab tawv heev lug kaav ntau lub tebchaws. Nwg yuav ua ib puas tsaav yaam lawv le nwg lub sab nyam.4Thaus kws nwg muaj fwjchim heev lawm, tej tebchaws kws nwg kaav yuav tawg ua plaub paab, hab nwg caajceg yuav tsi tau ua vaajntxwv kaav tebchaws lawm, tabsis luas lwm tug yuav lug kaav. Puab cov ntawd yuav tsi muaj fwjchim luj npaum le nwg.


  5"Tug vaajntxwv kws kaav lub tebchaws Iziv yuav muaj fwjchim heev, tabsis nwg cov thawj tubrog muaj ib tug tseem muaj fwjchim luj dlua nwg, mas tug ntawd yuav kaav ntau lub tebchaws.6Tom qaab ntawd ntau xyoo, tug vaajntxwv kws kaav lub tebchaws Iziv yuav moog nrug tug vaajntxwv kws kaav lub tebchaws Xilias sis raug zoo. Nwg yuav muab nwg tug ntxhais rua tug vaajntxwv Xilias yuav ua quaspuj. Tabsis puab tsuas sis raug zoo ib ntus xwb. Tug ntxhais ntawd tug quasyawg, nwg tug tub" hab cov tubkhai kws nrug nwg moog ntawd yuav raug luas muab tua povtseg taag huv tuabsi.7Tom qaab ntawd nwg cov neejtsaa yuav muaj ib tug lug ua vaajntxwv kaav tebchaws. Tug ntawd yuav tawmtsaam cov Xilias tug vaajntxwv cov tubrog. Nwg yuav moog rua huv cov Xilias lub yeej hab yuav tua yeej puab.8NWg yuav muab puab tej mlom hab txhua yaam muaj nqes kws muab nyaj muab kub ua, hab muab fij rua tej vaajtswv lawm, nqaa huv tuabsi moog rua nraag tebchaws Iziv. Ob peb xyoos tom qaab kws lub tebchaws tsi muaj kev sis ntaus sis tua lawm,9cov Xilias tug vaajntxwv maam le txhij tubrog moog tua lub tebchaws Iziv. Tabsis vaajntxwv Iziv yuav tua vaajntxwv Xilias cov tubrog swb hab thim rov qaab.


  10"Cov Xilias tug vaajntxwv cov tub npaaj yuav ua rog hab txhij tau ib paab tubrog coob heev ua npojntwg. Cov tubrog ntawd, muaj ib tug yuav sau hlo cov tubrog tuaj yaam le nthwv dlej ntsawj moog dlhau plawg rua huv yeebncuab lub yeej hab ntaus puab tawg rhe.11Cov Iziv tug vaajntxwv yuav chim heev, nwg txhij tubrog tuaj tua cov Xilias tug vaajntxwv hab nteg tau nwg cov tubrog coob coob coj lug ua qhev.12Cov Iziv tug vaajntxwv khaavtheeb heev, rua qhov nwg moog ntaus yeej rog, hab tua luas tej tubrog tuag coob leej, tabsis tsi yog nwg yuav kovyeej moog le.


  13"Cov Xilias tug vaajntxwv yuav rov txhij tubrog coob tshaaj cov qub tuaj ntxiv. Thaus zoo nub zoo nyoog lawm, nwg hab nwg cov tubrog kws muaj tej cuabyeej ua rog khov kho, maam le rov qaab tuaj ntaus dlua.14Thaus ntawd yuav muaj ntau leej sawv tawmtsaam cov Iziv tug vaajntxwv. Daniyees, koj cov tuabneeg kws tsivtsaim heev, ibtxha yuav ntxeev sab, vim puab tub ua ywgtoog pum lawm, tabsis puab yuav swb luas.15Cov Xilias tug vaajntxwv yuav tuaj vij hab txeeb tau ib lub nroog kws muaj ntsaa yeej khov kho thaiv. Cov tubrog Iziv yuav tua tsi yeej, txawm yog cov tubrog Iziv kws txawj tua rog heev los yuav tua tsi yeej.16Cov Xilias yuav ua ib puas tsaav yaam lawv le puab lub sab nyam, yuav tsi muaj leejtwg cheem tau puab. Puab yuav tuaj nyob huv lub tebchaws kws Vaajtswv coglug tseg has tas, nwg yuav muab rua cov Yixalayees, hab puab yuav kaav taagnrho lub tebchaws ntawd.


  17"Cov Xilias tug vaajntxwv yuav tuav tswvyim hab txhij taagnrho nwg cov tubrog moog tua cov Iziv tug vaajntxwv. Nwg yuav moog nrug cov yeebncuab sis coglug, hab yuav muab nwg tug ntxhais " rua cov Iziv tug vaajntxwv yuav ua quaspuj. Nwg yuav ua le ntawd, nwg txhaj tau kev moog rhuav cov yeebncuab lub tebchaws kuas puamtsuaj, tabsis nwg yuav ua tsi tau lawv le nwg lub sab xaav tseg.18Ces tom qaab ntawd nwg yuav moog ua rog rua cov tebchaws kws nyob lawv ntug havtxwv, txeeb kuas tau ntau lub tebchaws. Tabsis muaj ib tug thawj tubrog kws yog dlua lwm tsaav tuabneeg yuav tuaj tua yeej nwg, ua rua nwg poob ntsejmuag heev. Tug thawj tubrog ntawd yuav pauj vaajntxwv txujkev khaavtheeb rov rua vaajntxwv.19Cov Xilias tug vaajntxwv yuav rov moog rua peg nwg cov yeej kws nyob huv nwg lub tebchaws, tabsis nwg yuav swb luas hab nwg lub koob meej yuav pluj moog.


  20"Tom qaab ntawd yuav muaj dlua ib tug lug ua vaajntxwv. Tug vaajntxwv ntawd yuav khaiv ib tug nom moog quab yuam cov pejxeem them se, kuas nwg lub tebchaws txhaj le muaj txag npluanuj. Tom qaab ntawd tug vaajntxwv nuav yuav raug luas nyag tua povtseg, tsi yog raug tua tuag taabmeeg rua suavdlawg pum lossis tuag rua huv tshaav rog."


  Tug Vaajntxwv Limham Kws Kaav Tebchaws Xilias


  21Tug timtswv ceebtsheej ntawd qha ntxiv has tas, "Tug vaajntxwv tshab kws yuav lug kaav tebchaws Xilias ntawd yog ib tug tuabneeg limham heev. Nwg yeej tsi muaj feem tau lug ua vaajntxwv, tabsis ib simfuam xwb nwg ca le tau lug ua vaajntxwv. Nwg yuav dlaag hab txeeb tau luas tej fwjchim.22Txhua tug kws tawmtsaam nwg, txawm yog tug Povthawj Hlub kws ua Vaajtswv teg num los yeej yuav raug tshem moog.23Nwg yuav moog ntxag lwm tsaav tuabneeg nrug nwg sis raug zoo. Txawm yog nwg kaav ib tsaav tuabneeg tsawg tsawg xwb los nwg yuav muaj zug heev zuj zug.24Nwg yuav nyag kev moog tua ib lub xeev kws vaammeej heev, hab nwg ua tej yaam kws nwg cov yawmkoob tsi tau ua dlua le. Nwg yuav muab tej kws nwg moog txeeb tau lug ntawd faib rua nwg paab nwg pawg xwb. Nwg npaaj moog ntaus luas tej yeej, tabsis nwg tsuas ua tau le ntawd ib ntus xwb.


  25"Nwg muaj lub sab tawv hab txhij tubrog coob heev moog ntaus tug vaajntxwv kws kaav lub tebchaws Iziv, hab nwg tsi ntshai leejtwg le. Cov Iziv tug vaajntxwv los yuav txhij cov tubrog kws ua tau tshaaj hab muaj zug khov kho tuaj tiv thaiv, tabsis cov Iziv tug vaajntxwv yuav tua tsi yeej lawv le nwg lub sab xaav, rua qhov nwg raug luas dlaag ntxag xwb.26Nwg cov tuabneeg kws paab nwg tuav tswvyim yog cov kws yuav txuv nwg ntaag. Nwg cov tubrog yuav raug luas tua tuag coob.27Tom qaab ntawd, ob tug vaajntxwv nuav yuav nyob ua ke noj haus, tabsis obtug nyag taug nyag xaav yuav ua zaaj phem, ib tug yuav dlaag ib tug. Obtug yuav ua tsi tau lawv le obtug lub sab xaav, rua qhov tseem tsi tau txug lub sijhawm kws Vaajtswv teem ca.28Cov Xilias tug vaajntxwv yuav coj tej khoom kws nwg tuaj txeeb tau taagnrho rov moog rua peg nwg lub tebchaws. Nwg npaaj sab yuav rhuav txuj kevcai kws Vaajtswv tsaav tuabneeg coj. Nwg yuav ua lawv le nwg lub sab nyam tsaiv, nwg maam le rov qaab moog rua peg nwg lub tebchaws.


  29"Tom qaab ntawd nwg tseem npaaj sab yuav rov moog tua lub tebchaws Iziv dlua hab. Zag nuav yuav zoo tsi thooj le zag kws taag lug lawm.30Cov tubrog Loos yuav caij nkoj tuaj taav nwg kev, ua rua nwg ntshai heev.


  "Ces nwg yuav thim nwg cov tubrog hab chim heev rov lug. Nwg maam le lug tuav tswvyim rhuav Vaajtswv txuj Kevcai kws Vaajtswv tsaav tuabneeg coj. Nwg ua lawv le cov tuabneeg kws tub tso Vaajtswv txuj kevcai tseg lawm has.31Nwg cov tubrog qee leej yuav moog ua tsi huv rua tug Tswv lub Tuamtsev. Puab tsi pub suavdlawg naj nub tua tsaj fij. Puab yuav muab yaam kws phem qas kawg nkaus hab tshawv saib tshaaj plawg lug teeb ca rua huv.32Tug vaajntxwv ntawd yuav ntxag tau cov tuabneeg kws tso Vaajtswv txuj kevcai tseg lawm, tabsis cov tuabneeg kws tseem muab sab npuab Vaajtswv, yuav nyob ruaj nreeg tiv.33Cov txwjlaug kws txawj ntse yuav qha puab tej kev txawj ntse rua ntau leej, tabsis cov txwjlaug ntawd qee leej yuav tuag rua nav ntaaj nav rag, qee leej yuav raug luas muab suavtawg hlawv tuag, qee leej yuav raug ntaus, raug fuab, hab coj moog ua qhev ib ntus.34Thaus taabtom muaj kev sis ntaus sis tua ntxhuv quas nyo ntawd, yuav muaj tuabneeg tuaj paab Vaajtswv tsaav tuabneeg qho mivntsiv. Txawm yog muaj tuabneeg tuaj paab le ntawd los puab yog cov tuabneeg kws tsi muaj lub sab paab tag tag.35Cov txwjlaug kws txawj ntse ntawd muaj qee leej yuav raug luas tua povtseg, tabsis tej nuav yog luas tshau Vaajtswv tsaav tuabneeg kuas huv tsi muaj txhum moog txug lub sijhawm kawg kws Vaajtswv teem ca.


  36"Tug vaajntxwv kws kaav lub tebchaws Xilias yuav ua lawv le nwg lub sab nyam. Nwg yuav khaav has tas, nwg muaj fwjchim luj dlua tej vaajtswv hab luj dlua Vaajtswv tug kws muaj fwjchim luj kawg nkaus. Nwg yuav ua le nuav moog txug thaus kws Vaajtswv rau txim rua nwg. Rua qhov Vaajtswv yeej yuav ua lawv le Vaajtswv tau teem tseg lawm.37Cov Xilias tug vaajntxwv yuav tsi quavntsej tug vaajtswv kws nwg cov yawmkoob ibtxwm teev lug, hab nwg yuav tsi quavntsej tug vaajtswv kws cov quaspuj nyam heev. Nwg yuav tsi quavntsej txug ib tug vaajtswv twg hlo le. Rua qhov nwg xaav has tas, nwg yog tug kws muaj fwjchim luj dlua tej ntawd huv tuabsi.38Thaus nwg tseg tsi teev tej vaajtswv kws has taag lug ntawd, nwg yuav teev tug vaajtswv kws tsomkwm tej yeej tubrog. Nwg yuav muab nyaj muab kub, muab tej qai zeb hab tej khoom kws muaj nqes coj moog fij rua tug vaajtswv kws nwg cov yawmkoob yeej ibtxwm tsi tau teev dlua le.39Nwg yuav siv cov tuabneeg kws teev lwm tug vaajtswv tuaj zuv nwg tej yeej. Nwg yuav muab lub meejmom sab rua cov tuabneeg kws ua nwg pejxeem. Nwg yuav tsaa puab ua cov numtswv luj hab yuav faib aav ua nqe zug rua puab.


  40"Thaus yuav taag lub sijhawm kws cov Xilias tug vaajntxwv kaav lub tebchaws, tug vaajntxwv kws kaav lub tebchaws Iziv yuav sau nwg cov tubrog tuaj tua tebchaws Xilias. Thaus ntawd cov Xilias tug vaajntxwv yuav sau taagnrho nwg cov tubrog huv tuabsi, tsi has tej tsheb ua rog, tej tubrog caij neeg hab tej nkoj ua rog yuav tsaus nti ib tog tuaj cuag dlej ndlwg tuaj ntaus ntau lub tebchaws.41Nwg tseem yuav ntaus lub tebchaws kws Vaajtswv tau coglug tseg has tas, nwg yuav muab rua cov Yixalayees nyob. Yuav muaj tuabneeg tuag sis tsub sis nas txug quas txheeb quas vaam leej. Tabsis lub tebchaws Edoos, tebchaws Mau-am hab cov tuabneeg kws seem nyob huv lub tebchaws Amoos yuav tsiv dlim.42Cov Xilias tug vaajntxwv yuav ntaus ntau lub tebchaws, txawm yog tebchaws Iziv los nwg npaaj sab yuav moog ntaus hab.43Nwg yuav nqaa txhua yaam kws muab kub hab muab nyaj ua, hab txhua yaam khoom muaj nqes huv lub tebchaws Iziv moog. Nwg tseem yuav moog ntaus kuas yeej tebchaws Linpias hab tebchaws Sudaas huv tuabsi.44Tabsis nwg yuav nov xuv saab nubtuaj hab saab qaumteb tuaj ua rua nwg ntshai kawg, ces nwg yuav ntaus rog nyaav, mas tuabneeg yuav tuag coob heev.45Nwg tseem yuav tsaa nwg tej tsev ntaub kws luj rua ntawm ntug havtxwv hab sau lub roob kws luas ua lub Tuamtsev ntu nruab nraab, tabsis nwg yuav tuag tuabywv tsi muaj leejtwg paab nwg le."


  


  Daniyees 12


  Lub Sijhawm Nplajteb Kawg


  1Tug timtswv ceebtsheej kws naav rig tsho ntaub maag has tas, "Lub sijhawm ntawd Mikhayees kws yog tug timtswv ceebtsheej kws muaj fwjchim luj kws tsomkwm koj tsaav tuabneeg yuav lug. Thaus ntawd yuav muaj kev txomnyem kawg nkaus. Txij thaus chiv muaj tuabneeg lug moog txug naj nub nua yeej tsi tau muaj dlua kev txomnyem luj npaum le zag nuav. Thaus txug lub sijhawm ntawd koj tsaav tuabneeg txhua tug kws muaj npe sau rua huv Vaajtswv phoo ntawv yuav dlim.2Cov tuabneeg kws tuag lawm, muaj coob leej yuav sawv rov qaab lug. Muaj ibtxha yuav tau txujsa ntev dlhawv moog ibtxhis tsi kawg, tabsis muaj ibtxha yuav raug kev txomnyem hab kev txaajmuag moog ibtxhis le.3Cov txwjlaug kws txawj ntse yuav ci ntsaa ab ib yaam le tej dluab ci sau ntuj ntsuab. Hab cov tuabneeg kws qha tau ntau leej lug ua tuabneeg ncaaj nceeg, puab yuav ci ntsaa ab ib yaam le tej nubqub moog ibtxhis."


  4Tug timtswv ceebtsheej ntawd has rua kuv tas, "Daniyees, koj ca le kaw phoo ntawv ntawd, hab nas homthawj rua tsi pub nthuav moog txug lub sijhawm nplajteb kawg. Txij nuav moog muaj tuabneeg coob leej yuav siv zug nrhav kuas totaub txug tej yaam kws yuav tshwm lug, tabsis yuav nkim puab tug zug xwb."


  5Tom qaab ntawd kuv pum dlua ob tug txivneej sawv ntawm ntug dlej, ib leeg sawv ib saab ntug dlej.6Muaj ib tug has rua tug timtswv ceebtsheej kws naav rig tsho ntaub maag hab sawv peg hauv dlej kws nrug dleb mivntsiv has tas, "Tshuav ntev le caag tej xwm kws txawv txawv nuav maam le dlua moog? "


  7Tug timtswv ceebtsheej ntawd tsaa nwg ob txhais teg rua sau ntuj hab tuav Vaajtswv tug kws muaj sa nyob moog ibtxhis lub npe coglug. Kuv nov nwg has tas, "Yuav ntev peb xyoos hab rau hli. Thaus luas tsimtxom Vaajtswv tsaav tuabneeg dlhau lawm, mas ib puas tsaav yaam nuav maam le yuav dlua moog."8Kuv nov tej lug kws nwg has tabsis kuv tsi totaub, kuv txhaj nug has tas, "Tug Tswv, tej xwm nuav yuav dlua moog le caag?"


  9Nwg teb kuv has tas, "Daniyees, koj moog tau lawm, rua qhov tej lug nuav luas yuav muab npog ca, tsi pub leejtwg paub moog txug thaus lub sijhawm kawg.10Yuav muaj tuabneeg coob leej raug ntxuav kuas huv. Cov tuabneeg ua phem yuav tsi totaub, tabsis puab tsuas muaj ua phem moog le. Tsuas yog cov tuabneeg txawj ntse txhaj yuav totaub xwb.


  11"Txij nub kws luas tsi pub suavdlawg naj nub coj tsaj tuaj tua fij, hab luas muab yaam kws phem qas kawg nkaus kws ua kuas muaj kev kub ntxhuv coj lug teeb ca moog txug lub sijhawm kawg yuav ntev ib txheeb ob puas cuaj caum nub maam le dlua moog.12Txhua tug kws muab sab npuab Vaajtswv yuav nyob ruaj khov moog dlhau ib txheeb peb puas peb caug tsib nub, hab puab yuav nyob kaaj sab lug.


  13"Daniyees, koj los yuavtsum tau muab sab npuab Vaajtswv moog txug nub kawg. Koj yeej yuav tuag, tabsis thaus lub sijhawm nplajteb kawg koj yuav sawv rov lug txais koj tej nqe zug."

  Hauxeyas 1


  1Ntawm nuav yog tug Tswv cov lug has rua Npeelis tug tub Hauxeyas tam kws Yauxiyas, Yauthaas, Ahas hab Hexekiyas ua vaajntxwv kaav tebchaws Yudas hab Yehau-as tug tub Yelaunpau-aas ua vaajntxwv kaav tebchaws Yixalayees.


  Hauxeyas tug Quaspuj hab Cov Mivnyuas


  2Thawj zag kws tug Tswv has rua Hauxeyas, mas nwg has tas: "Koj ca le moog yuav quaspuj; koj tug quaspuj yuav tsi muab sab npuab koj, hab koj cov mivnyuas yuav coj ib yaam le nwg. Kuv tsaav tuabneeg tso kuv tseg, hab moog ua cov tuabneeg kws tsi muaj lub sab ncaaj rua kuv ib yaam le ntawd."


  3Yog le ntawd, Hauxeyas txhaj moog yuav Nkaumes kws yog Dinpelayees tug ntxhais ua quaspuj. Thaus obtug yug tau thawj tug tub lawm,4tug Tswv has rua Hauxeyas has tas, "Koj tis nwg lub npe hu ua 'Yexelees,' rua qhov tshuav tsi ntev lawm kuv yuav rau txim rua tug vaajntxwv kws kaav cov Yixalayees, vim nwg yawmkoob Yehus tau tua tuabneeg huv lub nroog Yexelees. Kuv yuav ua kuas Yehus caajceg vaajntxwv tuag tu noob nrho moog.5Thaus txug lub sijhawm ntawd kuv yuav ua kuas cov tubrog Yixalayees raug puamtsuaj taag rua huv lub Vuaghaav Yexelees."


  6Tom qaab ntawd Nkaumes yug tau ib tug ntxhais. Tug Tswv has rua Hauxeyas has tas, "Koj tis nwg lub npe hu ua 'Tsi hlub,' rua qhov kuv yuav tsi hlub cov Yixalayees lossis tsi zaam txim rua puab lawm.7Tabsis kuv yuav hlub cov Yudas. Kuv yog tug Tswv kws yog puab tug Vaajtswv, kuv yuav cawm puab, tabsis tsi yog kuv siv ntaaj lossis neevnti, hab xubvug lossis neeg hab tubrog caij neeg lug cawm puab."


  8Thaus kws Nkaumes tug ntxhais tseg taug mig lawm, nwg rov suab mivnyuas hab yug tau ib tug tub.9Tug Tswv has rua Hauxeyas has tas, "Koj tis nwg lub npe hu ua 'Tsi Yog Kuv Tsaav Tuabneeg,' rua qhov cov Yixalayees tsi yog kuv tsaav tuabneeg hab kuv tsi yog puab tug Vaajtswv lawm."


  Txhim Khu Cov Yixalayees Dlua Tshab


  10Cov Yixalayees yuav coob ib yaam le tej xuabzeb ntawm ntug havtxwv kws tsi muaj leejtwg suav txheeb lossis luj tau. Nwgnuav Vaajtswv has rua puab tas, "Mej tsi yog kuv tsaav tuabneeg." Tabsis muaj ib nub nwg yuav has rua puab tas, "Mej yog Vaajtswv tug kws muaj sa nyob moog ibtxhis cov mivnyuas!"11Cov Yudas hab cov Yixalayees yuav rov lug sis sau ua ke ua ib tsaav tuabneeg dlua. Puab yuav xaiv ib tug lug ua puab tug thawjcoj, puab yuav rov fuamvaam hab vaammeej dlua nyob huv puab lub tebchaws. Yuav muaj le ntawd tag, Yexelees nub yuav yog nub kws tseemceeb heev!


  


  Hauxeyas 2


  1Yog le ntawd, ca le hu koj cov kwvtij Yixalayees has tas "Vaajtswv Tsaav Tuabneeg" hab "Cov Kws Tug Tswv Hlub."


  Nkaumes tsi Npuab Hauxeyas, Cov Yixalayees tsi Npuab Vaajtswv


  2"Kuv cov mivnyuas, mej ca le thov mej nam, txawm has tas nwg tsi yog kuv tug quaspuj hab kuv tsi yog nwg tug quasyawg los mej thov kuas nwg tso txujkev ua nkauj ua nraug hab ua namndlav tseg.3Yog nwg tsi tso tej ntawd tseg, kuv yuav muab nwg tej rig tsho hle kuas nwg nyob labqaab ploog ib yaam le nub kws nwg yug lug. Kuv yuav ua kuas nwg qhuav ib yaam le lub tebchaws kws qhuav nkig nkuav, hab nwg yuav nqhes dlej tuag.4-5Kuv yuav tsi hlub nwg cov mivnyuas, rua qhov puab yog tug namndlav kws tsi paub txaajmuag cov mivnyuas. Nwg tseem has tas, "Kuv yuav caum kuv cov hluas nraug moog, puab maam muab zaub mov, dlej haus, ntaub plaub yaaj, ntaub maag, roj txiv ntoo hab cawv txiv maab rua kuv."


  6Yog le ntawd kuv yuav muab xuavpaug xov vaaj ncig nwg hab xov laajkaab thaiv nwg txuj hauvkev.7Nwg yuav caum nwg cov hluas nraug qaab, tabsis nwg caum tsi cuag puab. Nwg yuav moog nrhav puab, tabsis nrhav tsi tau. Ces nwg yuav has tas, "Kuv yuav rov moog nrug kuv thawj tug quasyawg nyob, yaav taag lug kuv lub neej yeej zoo tshaaj taamsim nuav lawm ntau."


  8Nwg yuav tsi kaam leeg has tas tej nplej, tej cawv txiv maab, tej roj txiv ntoo hab taagnrho tej nyaj tej kub kws nwg pheej coj moog fij rua Npa-aas ntawd yog kuv muab rua nwg.9Yog le ntawd thaus txug caij sau qoob kuv yuav muab tej nplej hab tej cawv txiv maab kws kuv muab pub rua nwg lawm coj rov lug, hab kuv yuav muab tej ntaub plaub yaaj hab tej ntaub maag kws kuv muab rua nwg xaws ua rig tsho naav coj rov lug huv tuabsi.10Kuv yuav muab nwg hle labqaab taabmeeg nwg tej hluas nraug, hab yuav tsi muaj leejtwg muaj cuabkaav cawm tau nwg kuas dlim ntawm kuv txhais teg.11Kuv yuav ua kuas nwg tej rooj noj rooj haus kws naj xyoo hab naj hli ua, tej kevcai nub Xanpataus hab tej rooj noj haus kws nwg teem tseg ntawd kuas tu nrho moog.12Kuv yuav muab tej txiv maab hab txiv ncuav pas kws nwg khaav has tas, yog nwg cov hluas nraug muab them nwg, rua qhov nwg nrug puab ua nkauj ua nraug, ua kuas puamtsuaj taag huv tuabsi. Kuv yuav muab nwg tej vaaj txiv maab hab txiv ncuav pas ua kuas qhuav ib yaam le mojsaab qhua, tej tsaj qus yuav lug muab ua kuas puamtsuaj taag.13Kuv yuav rau txim rua nwg vim nwg tsi ncu qaab kuv lawm, nwg tau moog hlawv tshuaj tsw qaab rua Npa-aas, hab coj saw nyaj saw kub moog caum nwg cov hluas nraug qaab. Tug Tswv yog tug has le ntawd.


  Tug Tswv Hlub Nwg Tsaav Tuabneeg


  14Yog le ntawd, kuv yuav coj nwg moog tso rua tom taj suabpuam dlua; kuv has lug mog lug muas rua nwg, txhaj coj tau nwg rov lug.15Kuv yuav muab nwg tej vaaj txiv maab rov qaab rua nwg hab muab lub Haav Covnyom hloov ua lub roojloog kws ca sab tau. Nwg yuav teb kuv tej lug ib yaam le thaus nwg tseem hluas kws nwg nyavnyuas lug nraag tebchaws Iziv lug.16Nwg yuav rov hu kuv ua nwg tug quasyawg. Nwg yuav tsi hu kuv ua nwg tug Npa-aas^ ntxiv lawm.


  17Kuv yuav tsi pub nwg has txug Npa-aas lub npe ib zag le lawm.


  18Lub sijhawm ntawd kuv yuav coglug rua tej tsaj qus hab tej noog kuas tsi xob lug tum kuv tsaav tuabneeg. Kuv yuav tshem tej cuabyeej ua rog tawm huv lub tebchaws moog kuas taag, tsi has tej ntaaj, hab tej neevnti; kuv yuav ca kuv tsaav tuabneeg nyob kaaj sab lug hab muaj kev thaajyeeb.


  19Yixalayees, kuv yuav yuav koj ua kuv tug quaspuj; Kuv yuav ua ncaaj hab muab sab npuab koj; Kuv yuav hlub hab mov tshua koj hab yuav koj ua kuv tug moog ibtxhis le.20 Kuv yuav ua lawv le kuv tej lug cogtseg hab yuav koj ua kuv tug, hab koj yuav leeg yuav kuv ua koj tug Tswv.21-22Lub sijhawm ntawd, kuv yuav teb kuv tsaav tuabneeg Yixalayees tej lugthov. Kuv yuav tso naag lug rua huv lub nplajteb nuav, ces lub nplajteb yuav tuaj qoobloo, txiv maab hab txiv ntooroj.23Kuv yuav tsaa kuv tsaav tuabneeg rua huv lub tebchaws ntawd hab ua kuas puab vaammeej. Kuv yuav hlub cov tuabneeg kws muaj lub npe hu has tas, "Tsi Hlub." hab hlub cov tuabneeg kws hu has tas, "Tsi Yog Kuv Tsaav Tuabneeg," kuv yuav has tas, "Mej yog kuv tsaav tuabneeg." Hab puab yuav teb has tas, "Koj yog peb tug Vaajtswv."


  


  Hauxeyas 3


  Hauxeyas hab Nwg tug Quaspuj Kws Sab tsi Ncaaj


  1Tug Tswv has rua kuv tas, "Koj ca le rov qaab moog hlub tug quaspuj kws moog ntxag hluas nraug lawm. Koj yuavtsum hlub nwg ib yaam le kuv tseem hlub cov Yixalayees, txawm yog puab tso kuv tseg hab moog pe lwm tug vaajtswv, hab muab tej txiv maab qhuav coj moog fij rua tej mlom, los kuv tseem hlub puab."


  2Yog le ntawd kuv txhaj muab tau kaum tsib dlaim nyaj hab xyaa tawb nplej moog yuav nwg rov lug.3Kuv has rua nwg tas, kuas nwg nyob tog kuv tsi xob moog ua namndlav lossis ntxag hluas nraug le. Txawm yog kuv los kuv yuav nyob tog nwg xwb.4Cov Yixalayees yuav nyob ntev loo ib yaam le ntawd, yuav tsi muaj vaajntxwv lossis cov thawjcoj, tsi muaj khoom fij lossis tsi muaj tej ncej zeb tseemceeb, tsi muaj mlom lossis mojzeeg rua puab pe le.5Tabsis muaj ib lub sijhawm cov Yixalayees yuav rov lug cuag tug Tswv kws yog puab tug Vaajtswv, hab lug cuag Vaajntxwv Daviv ib tug xeebntxwv. Thaus ntawd puab yuav fwm tug Tswv hab yuav tau txais tej khoom zoo kws nwg muab pub rua puab.


  


  Hauxeyas 4


  Tug Tswv Kom Cov Yixalayees


  1Tug TSWV muaj lug kom cov tuabneeg kws nyob huv lub tebchaws nuav. Cov Yixalayees, mej ca le noog tej lug kws has tas, "Cov tuabneeg kws nyob huv lub tebchaws nuav tsi muaj kev ncaaj nceeg lossis kev hlub hab tsi leeg paub has tas kuv yog puab tug Vaajtswv.2Puab coglug hab tsi ua lawv le tej lug cogtseg ntawd; puab has lug dlaag, tua tuabneeg, ua tubsaab hab ua kev nkauj kev nraug. Muaj kev phem kev qas ntau zuj zug, hab muaj kev tua tuabneeg ib tug taag ib tug tuaj.3Yog le ntawd, lub tebchaws yuav qhuav hab txhua tsaav yaam kws nyob huv lub tebchaws yuav tuag taag. Txhua yaam tsaj hab noog, hab txawm yog tej ntseg huv dlej los yuav tuag taag huv tuabsi."


  Tug Tswv Kom Cov Povthawj


  4Tug Tswv has tas, "Tsi pub mej leejtwg kom lossis tshev tej pejxeem hlo le, kuv tsuas tshev mej cov kws yog povthawj xwb.5Mej naj nub naj mo ua txhum hab cov cevlug los ua txhum ib yaam le mej. Kuv yuav muab tsaav tuabneeg Yixalayees kws yog mej nam rhuav kuas puamtsuaj moog.6Kuv tsaav tuabneeg raug puamtsuaj vim puab tsi leeg paub kuv. Mej cov kws yog povthawj los tsi leeg paub kuv hab tso kuv tej lug qhuab qha tseg, yog le ntawd kuv txhaj tsi leeg paub mej hab tsi pub mej cov tub lug ua kuv cov povthawj.


  7"Mej yimfuab muaj povthawj coob, mej yimfuab ua txhum tawmtsaam kuv, yog le ntawd, kuv yuav muab mej tej kev tau ntsejmuag hloov ua kev poob ntsejmuag.8Mej muaj txag npluanuj vim mej ca kuv tsaav tuabneeg moog ua kev txhum, yog le ntawd mej txhaj xaav kuas puab hajyam ua kev txhum ntau zuj zug ntxiv.9Mej yuav raug txim txomnyem ib yaam le tej tuabneeg ntaag! Kuv yuav rau txim rua mej lawv le tej kws mej tau ua lawm.10Mej yuav tau noj tej khoom fij kws yog mej tug, tabsis tseem tshaib plaab qeeg, mej yuav pe hab thov ntau tug vaajtswv kuas mej muaj tubki, tabsis mej yuav muaj tsi taug tubki, rua qhov mej tau tso kuv tseg hab moog pe lwm tug vaajtswv lawm."


  Tug Tswv Rau Txim rua Cov Pe Dlaab Pe Mlom


  11Tug Tswv has tas, "Tub yog tej cawv txiv maab qub hab tshab ua rua kuv tsaav tuabneeg tsi meejpem lawm!12Puab moog pe tej mlom ntoo! Puab khov kuam saib tej kws puab xaav paub! Puab tso kuv tseg. Puab muab puab fij rua lwm tug vaajtswv ib yaam le tug quaspuj kws moog ua namndlav.13Puab coj khoom moog fij sau tej roob, hab hlawv moov tshuaj tsw qaab huv tej qaab ntoo kws muaj nplooj ntxoov nyog sau tej roob, rua qhov tug dluab ntxoov ntxoo ua rua laaj sab ntxag!


  "Yog le ntawd, mej tej ntxhais txhaj moog ua namndlav hab mej tej nyaab txhaj moog ntxag hluas nraug.14Txawm le ntawd los kuv yuav tsi rau txim rua mej tej ntxhais hab tej nyaab kws ua txhum le ntawd, rua qhov mej cov kws yog txivneej tub moog nrug tej namndlav nyob ua ke huv lub tsev teev mlom,fc hab nrug luas koom muab khoom fij rua dlaab rua mlom. Lawv le muaj paajlug has tseg tas, 'Ib tug tuabneeg kws tsi muaj tswvyim yuav raug puamtsuaj.'


  15"Txawm yog mej cov Yixalayees tsi muab sab npuab kuv los thov kuas cov Yudas tsi xob moog ua txhum le mej ua. Tsi xob moog pehawm huv lub nroog Nkilenkas lossis huv lub nroog Npethavees,' lossis tsi xob moog nyob huv tej nroog ntawd tuav tug Tswv kws muaj sa nyob lub npe coglug le.16Cov Yixalayees tawvncauj ib yaam le tej neeg zaag. Kuv yuav ua le caag yug tau puab ib yaam le yug paab yaaj huv tshaav zaub?17Cov Yixalayees qaug rua txujkev pe mlom lawm, ca puab ua ywj puab lub sab.18Thaus puab haus cawv txiv maab ntau lawm, puab zoo sab hlo moog sis ntxag, puab nyam kev poob ntsejmuag heev dlua tau ntsejmuag.19Puab yuav raug luas caab moog ib yaam le cua ntsawj, hab puab yuav raug kev txaajmuag vim qhov kws puab fij khoom rua dlaab.

  1"Cov povthawj, mej ca le noog! Cov Yixalayees, mej ca le ua tuab zoo noog! Cov kws yog vaajntxwv caajceg, mej ca le noog! Tsimnyog mej txav txim ncaaj nceeg tabsis mej tsi ua. Yog le ntawd, mej yuav raug txim. Mej yog rooj ntaa npuj kws caws tog nyob huv lub nroog Mixepas, yog lub vaag kws nthuav rua sau lub Roob Tanpaus,2hab yog lub qhov kws tub heev huv lub nroog Akaxias. Kuv yuav rau txim rua mej txhua tug huv tuabsi.3Kuv paub Yixalayees lub sab, nwg yeej tsiv tsi dlhau kuv le. Nwg yeej tsi muaj lub sab ncaaj, hab nwg cov tuabneeg yeej tsi tsimnyog pehawm kuv."


  Hauxeyas Txwv Kev Pe Mlom


  4Tej kev phem kev qas kws cov tuabneeg ua ntawd thaiv puab txuj hauvkev tsi pub puab lug cuag tau puab tug Vaajtswv. Puab lub sab xib rua kev pe dlaab pe mlom, puab txhaj tsi leeg yuav tug Tswv.5Cov Yixalayees tej kev khaavtheeb rov kom puab. Puab tej kev txhum ua rua puab qaug, hab cov Yudas nrug puab qaug ib yaam nkaus.6Puab coj puab tej yaaj hab nyuj moog tua fij rua tug TSWV, tabsis tej ntawd paab tsi tau puab dlaabtsi le. Puab nrhav tsi tau tug TSWV, rua qhov nwg tub tso puab tseg lawm.7Puab tsi muab sab npuab tug Tswv; puab tej mivnyuas tsi yog tug TSWV mivnyuas. Yog le ntawd tshuav tsi ntev, puab hab puab tej laj tej teb yuav raug puamtsuaj taag.


  Cov Yudas hab Cov Yixalayees Sis Tua


  8Ca le tshuab xyu huv lub nroog Nkinpe-as! Ca le tshuab xyu ceebtoom huv lub nroog Lamas! Ca le qw ntshu nrooj huv lub nroog Npethavees! Cov Npeenyamees ca le moog ntaus rog!9Nub rau txim tub lug yuav txug, cov Yixalayees yuav raug puamtsuaj. Cov Yixalayees, yeej yuav muaj tej xwm nuav lug tag tag le!


  10Tug Tswv has tas, "Kuv chim rua cov Yudas, rua qhov puab cov thawjcoj tau txhij tubrog tuaj tua cov Yixalayees hab txeeb puab lub tebchaws. Qhov ntawd yog le ntawd kuv yuav rau txim nyaav rua puab ib yaam le dlej nyaab.11Cov Yixalayees raug tsimtxom; luas txeeb tau puab lub tebchaws lawm, rua qhov puab pheej moog thov cov tuabneeg kws paab tsi tau tuaj paab puab xwb.12Kuv yuav tso kev puamtsuaj lug rua cov Yixalayees hab yuav ua kuas cov Yudas puag ntsoog moog.


  13"Thaus cov Yixalayees pum has tas puab raug mob saab heev, hab thaus cov Yudas pum puab tej qhov txhaab, ces cov Yixalayees txhaj moog thov cov Axilias tug vaajntxwv kws muaj fwjchim luj tuaj paab puab. Tabsis nwg tsi muaj cuabkaav cawm tau puab lossis khu tau puab tej qhov txhaab zoo.14Kuv yuav tawmtsaam cov Yixalayees hab cov Yudas ib yaam le tug tsuv ntxhuav. Kuv yuav muab puab dlua ua tej dlaim povtseg. Thaus kuv hai puab moog povtseg, tsi muaj leejtwg yuav muaj cuabkaav cawm tau puab le.


  15"Vim kuv tsaav tuabneeg tej kev txhum, kuv yuav muab puab tso tseg moog txug thaus kws puab txomnyem txaus, hab puab tig rov lug cuag kuv tsaiv. Tej zag thaus puab raug kev txomnyem le ntawd, puab yuav tig rov lug nrhav kuv."

  Cov Tuabneeg tsi Kaam Hloov Sab


  1Tej tuabneeg has tas, "Peb ca le rov moog cuag tug Tswv! Nwg tau ua rua peb raug mob, tabsis nwg yuav khu peb tej mob kuas zoo; nwg tau ua rua peb tej nqaj to, tabsis nwg yuav qhwv peb tej qhov txhaab puas yog?2Ob peb nub sau nuav nwg yuav muab peb hloov dlua tshab hab peb yuav tau moog nrug nwg nyob.3Ca peb xyum tag kuas paub tug Tswv. Nwg yuav lug cuag peb ib yaam le qhov kaaj ntug kws naj taagkig muaj hab ib yaam le kob naag tshab kws naj xyoo lug rua huv lub nplajteb."


  4Tabsis tug Tswv has tas, "Cov Yudas hab cov Yixalayees, kuv ua dlaabtsi rua mej? Mej hlub kuv ib yaam le cov fuab tsaus ib plag thaus sawv ntxuv hab ib yaam le tej lwg dlej kws tshaav ntuj tuaj zab ces qhuav taag lawm xwb.5Tub yog vim le ntawd, kuv txhaj khaiv kuv cov cevlug lug qha kuv tej kev txav txim hab kev puamtsuaj rua mej. Mej tub pum tseeb hab paub meej tej kws kuv xaav tau ntawm mej lawm.6Kuv xaav tau mej txujkev hlub kws tsi paub kawg, tsi yog xaav tau tej tsaj kws mej coj tuaj tua fij rua kuv. Kuv xaav kuas kuv tsaav tuabneeg paub kuv tseeb dlua le kws ca puab coj khoom tuaj fij rua kuv.


  7"Tabsis thaus puab lug txug rua ntawm lub nroog Adaas xwb; puab tub rhuav kuv tej lug cog tseg lawm.8Nkile-as yog lub nroog kws cov tuabneeg ua phem ua qas hab tua tuabneeg nyob puv nkaus.9Cov povthawj zoo ib yaam le tej tubsaab kws tog rawv ua limham rua tej tuabneeg taug kev, puab tua tuabneeg lawv txujkev kws moog rua ntawm qhov chaw dlawbhuv huv Sekhees, hab txhua yaam kev phem nuav yog puab txhobtxwm ua xwb.10Kuv pum muaj ib yaam kws phem heev nyob huv cov Yixalayees: Qhov ntawd yog kuv tsaav tuabneeg moog pe mlom ua rua puab tsi huv lawm.


  11"Has rua mej cov Yudas paub tas, kuv tub teem caij yuav rau txim rua mej lawv le tej kev txhum kws mej naj nub ua ntawd lawm.

  1"Thaus kws kuv xaav khu kuv tsaav tuabneeg Yixalayees hab ua kuas puab rov vaammeej dlua los kuv tsuas pum tej kev phem kev qas kws puab ua xwb. Puab ib leeg dlaag ntxag ib leeg; puab tsoo luas tsev hab nyag luas khoom; puab fuab luas tug ntawm tej kev.2Puab xaav tsi txug has tas, kuv yuav cim ntsoov tej kev phem kev qas kws puab ua, puab tej kev txhum nyob puagncig puab, hab kuv pum ntsoov tsi muaj ib yaam dlaabtsi roog tau le."


  Tuavhuv Ua Phem rua Vaajntxwv


  3Tug TSWV has tas, "Tej pejxeem tuavhuv dlaag ntxag ua phem rua vaajntxwv hab nwg cov numtswv.4Puab suavdlawg puavleej yog tuabneeg ntxeev sab hab tsi sis fwm. Puab tej kev ntxub kub ib yaam le lub qhovtxus kws luas rauv cub ncuav hab cig ntsaa thuav moog txug thaus ncuav sav tsi tsij tawg ntxiv le.5Nub kws puab ua kevcai hawm vaajntxwv, puab muab cawv txhaus vaajntxwv hab nwg cov numtswv kuas qaug hab vwm cawv ua dlog ua dlig.6Puab txujkev tuavhuv kub ib yaam le lub qhovtxus. Puab txujkev chim ntaiv fwv ib mos, ces thaus kaaj ntug puab txujkev chim txawm cig plawg ib yaam le tej nplaim tawg.


  7"Vim puab txujkev chim kws kub heev ntawd, puab txhaj muab puab cov thawjcoj tua povtseg. Puab cov vaajntxwv raug tua ib tug dlhau ib tug, tabsis tsi muaj leejtwg tsaa ncauj thov kuv paab le."


  Cov Yixalayees hab Lwm Tsaav Tuabneeg


  8Tug Tswv has tas, "Cov Yixalayees zoo ib yaam le lub ncuav kws muab cub sav txug nraab xwb. Puab ca sab kawg rua tej tsaav tuabneeg kws nyob puagncig puab.9Puab tub tsi paub has tas, qhov kws puab tso sab rua cov tuabneeg txawv tebchaws ntawd ua rua puab tug zug ntaug zuj zug lawm. Vaajtswv tub teem nub kawg ca rua puab lawm, tabsis puab tsi paub le.10Cov Yixalayees tej kev khaavtheeb rov kom puab lawm. Txawm yog tub muaj tej xwm nuav los puab tseem tsi kaam tig lug cuag tug Tswv kws yog puab tug Vaajtswv.11Cov Yixalayees lub sab ywjfaab ywjfwj ib yaam le tug nquab kws yaa moog yaa lug tsi paub yuav tsaws qhov twg; thawj zag puab moog thov cov Iziv paab, ces tom qaab ntawd puab tsuas moog thov cov Axilias paab!12Tabsis kuv yuav nthuav vaag cuab puab ib yaam le cuab noog. Kuv yuav rau txim rua puab vim tej kev phem kev qas kws puab tau ua taag lug.


  13"Puab raug puamtsuaj lawm! Puab tau ntxeev sab rua kuv hab tso kuv tseg. Puab yuav raug kev puamtsuaj. Kuv xaav cawm kuas puab dlim, tabsis puab tsi muaj nplooj sab pehawm kuv tag.14Puab tsi muaj lub sab dlawb paug thov kuv tag, tabsis puab laam quaj tso cev dlaa xwb. Thaus puab thov kuv pub nplej hab cawv txiv maab rua puab, puab muab rag hlais puab tej nqaj to. Puab ntxeev sab rua kuv.15Kuv yog tug cob qha puab hab txhawb kuas puab muaj zug los puab tseem ntxeev sab tawmtsaam kuv.16Puab tso kuv tseg hab moog teev tug vaajtswv kws tsi muaj fwjchim dlaabtsi le. Kuv ca sab tsi tau rua puab ib yaam le tug qhaub neevnti kws tuag dluav lawm. Rua qhov puab cov thawjcoj khaavtheeb heev, puab yuav raug nav ntaaj tuag taag hab cov Iziv yuav luag puab plig."

  Tug Tswv Rau Txim rua Cov Yixalayees Vim Puab Pe Mlom


  1Tug Tswv has tas, "Ca le tshuab xyu ceebtoom suavdlawg! Yeebncuab sau nthwv tuaj rua huv kuv lub tebchaws ib yaam le tug dlaav yaa tuaj! Kuv tsaav tuabneeg tsi ua lawv le tej lug kws kuv tau cogtseg rua puab hab puab tau ntxeev sab tawmtsaam kuv tej lug qha.2Txawm yog le ntawd los puab tseem muaj plhus hu kuv ua puab tug Vaajtswv hab khaav has tas puab yog kuv tsaav tuabneeg hab paub kuv,3tabsis puab tsi kaam leeg yuav qhov zoo. Vim le ntawm puab cov yeebncuab txhaj caum puab tua.


  4"Kuv tsaav tuabneeg xaiv puab cov vaajntxwv, tabsis puab xaiv lawv le puab pum zoo xwb. Puab tsaa tej thawjcoj tabsis kuv tsi pum zoo. Puab muab puab tej nyaj tej kub coj moog nchuav mlom rua puab pe. Puab ua le ntawd tub yog puab rov ua rua puab raug kev puamtsuaj ntaag.5Kuv ntxub tug mlom nyuj kws cov tuabneeg huv lub nroog Xamalis pe kawg le. Kuv npautawg heev rua puab. Thaus twg puab maam le tso puab txujkev pe mlom ntawd tseg?6Tug mlom kws tug tuabneeg Yixalayees nchuav ntawd, yeej tsi yog tug Vaajtswv tag. Tug mlom nyuj kws suavdlawg pe huv lub nroog Xamalis yuav raug muab tsoo kuas tawg mog nyoos!7Yog puab tseb cua, puab yuav tau sau naagxub naagcua! Cov nplej huv dlaim teb kws tseem tsi tau sav yeej muab tsi tau lug ua ncuav le. Tabsis yog sav lawm, tej tuabneeg txawv tebchaws yuav tuaj muab noj taag!8Cov Yixalayees zoo ib yaam le lwm tsaav tuabneeg, hab tsi muaj nqes ib yaam le lub laujkaub aav kws tawg lawm.9Cov Yixalayees tawvncauj npaum nkaus le tej neeg luav qus, puab ua lawv le puab lub sab nyam xwb. Puab moog thov cov Axilias tuaj paab hab puab moog ndlav lwm tsaav tuabneeg tuaj paab tiv thaiv puab lub tebchaws.10Tabsis nwgnuav kuv yuav sau zog puab lug ua ke hab rau txim rua puab. Tshuav tsi ntev, tug vaajntxwv kws kaav tebchaws Axilias yuav tuaj tsimtxom puab, puab yuav raug mob quaj dlaa pis luam.


  11"Cov Yixalayees yimfuab teeb ntau lub thaaj lug dlaws kev txhum, mas yimfuab muaj ntau lub chaw rua puab moog ua kev txhum ntxiv!12Kuv sau tau ntau zaaj lug qhuab ntuag kws suav tsi txheeb qha rua cov Yixalayees, tabsis puab tsi leeg yuav, puab suav has tas yog tej lug kws puab tsi tau nov dlua hab yog lwm tsaav tuabneeg le.13Puab coj tsaj tuaj tua fij rua kuv, hab puab noj tej nqaj kws yog cov khoom rip ntawd. Tabsis kuv yog tug TSWV, kuv tsi txaus sab rua puab, nwgnuav kuv yuav cim ntsoov puab tej kev txhum hab rau txim rua puab, vim tej kws puab tau ua ntawd; kuv yuav xaa puab rov qaab moog rua nraag tebchaws Iziv!


  14"Cov Yixalayees ua tau ntau lub loog, tabsis puab tsi ncu qaab tug kws tsim puab lawm. Hab cov Yudas tsim tau ntau lub nroog kws txhim ntsaa yeej khov kho. Tabsis kuv yuav tso suavtawg lug hlawv puab tej loog hab tej nroog kuas puamtsuaj taag."

  Hauxeyas Ceebtoom Kev Rau Txim rua Cov Yixalayees


  1Cov Yixalayees, mej ca le tseg tsi xob ua rooj noj rooj haus ib yaam le tej tuabneeg tsi fwm Vaajtswv ua. Mej tau tso mej tug Vaajtswv tseg hab tsi muab sab npuab nwg lawm. Mej muab mej muag rua Npa-aas thoob tebchaws ib yaam le tej namndlav, hab mej txaus sab rua tej nplej kws mej xaav has tas yog nwg muab them rua mej!2Tabsis tshuav tsi ntev mej yuav tsi muaj nplej hab roj txiv ntoo txaus rua mej noj, hab tsi muaj cawv txiv maab rua mej haus lawm.3Cov Yixalayees yuav tsi nyob huv tug Tswv lub tebchaws lawm, tabsis puab yuav tau rov moog nyob nraag tebchaws Iziv hab yuav tau noj tej zaub mov kws tsi huv" nyob peg tebchaws Axilias.4Thaus puab moog nyob huv lwm tsaav tuabneeg tej tebchaws, puab yuav tsi muab cawv txiv maab lossis tsaj tuaj fij rua tug Tswv lawm. Txhua tug kws noj puab tej zaub mov ntawd yuav ua rua nwg tsi huv ib yaam le noj tej zaub mov huv tsev paam tuag. Tej zaub mov ntawd tsuas yog cov tuabneeg kws tshaib plaab noj xwb. Tej zaub mov ntawd tsi muaj ib yaam kws yuav zoo coj moog fij rua huv tug Tswv lub Tuamtsev le.5Thaus txug lub sijhawm kws teem tseg ua kevcai hawm tug Tswv, puab yuav ua le caag?6Thaus txug nub kws kev puamtsuaj lug ti, tej tuabneeg yuav tawg tsiv moog nyob ua saab ua sua, cov Iziv yuav sau puab lug ua ke, coj puab moog log rua huv Meefis. Puab tej txhaab nyaj hab tej vaaj tse yuav tuaj nroj tsuag hab tuaj xuavpaug ntxhuv nyo.


  7Tub txug lub sijhawm kws puab raug txim hab lub sijhawm kws puab yuav sau puab tej kev txhum. Thaus muaj le ntawd cov Yixalayees yuav paub! Mej has tas, "Tug cev Vaajtswv lug nuav ruag kawg nkaus le! Tug tuabneeg kws Vaajtswv tshoov sab ntawd vwm lawm." Mej ntxub kuv heev, vim mej ua txhum luj kawg le.8Vaajtswv tau khaiv kuv ua ib tug cev Vaajtswv lug, lug ntuag nwg tsaav tuabneeg Yixalayees. Tabsis txhua qhov kws kuv moog, mej cuab hlua tog kuv kev ib yaam le cuab noog. Huv Vaajtswv lub tebchaws los tej tuabneeg tseem ua yeebncuab rua cov cevlug.9Puab ua phem ua qas ib yaam le thaus kws puab nyob huv Nkinpe-as. Vaajtswv yuav cim ntsoov tej kev txhum kws puab ua hab rau txim rua puab vim tej kws puab ua ntawd.


  Lub Txim Kws Raug Cov Yixalayees


  10Tug Tswv has tas, "Thaus chivthawj kws kuv nrhav tau cov Yixalayees zoo ib yaam le kuv pum tsob txiv maab kws tuaj huv taj suabpuam. Thaus chivthawj kws kuv pum mej cov yawmkoob zoo ib yaam le kuv pum thawj phaum txiv ncuavpas kws sav thaus txug caij. Tabsis thaus puab lug txug ntawm lub Roob Pe-aus puab txawm pib pe Npa-aas hab tsi ntev puab txawm moog ua phem ua qas ib yaam le tej vaajtswv kws puab nyam pe ntawd lawm.11Cov Yixalayees lub fwjchim yuav pluj moog ib yaam le tug noog yaa, puab yuav tsi muaj tubki; puab tej quaspuj yuav tsi xeeb tub hab tsi yug mivnyuas lawm.12Txawm yog puab muaj taug mivnyuas los kuv yuav coj huv tuabsi moog tsi tseg ib tug muaj sa nyob le. Thaus kuv tso tsaav tuabneeg nuav tseg lawm, puab yuav raug kev txomnyem luj kawg nkaus."


  13Tug Tswv, kuv tub pum luas caum puab cov mivnyuas hab muab tua lawm.14Kuv yuav thov kuas koj ua le caag rua cov tuabneeg nuav? Thov koj ua rua puab tej quaspuj kuas muaj tsi taug mivnyuas hab ua kuas puab tsi muaj mig pub puab tej mivnyuas!


  Tug Tswv Txav Txim rua Cov Yixalayees


  15Tug Tswv has tas, "Puab chiv ua kev txhum nyob huv lub nroog Nkilenkaas. Kuv txhaj pib ntxub puab thaus ntawd lug. Hab vim yog tej kev phem kev qas kws puab ua ntawd, kuv txhaj yuav muab puab ntab tawm huv kuv lub tebchaws moog. Kuv yuav tsi hlub puab ntxiv lawm; puab cov thawj coj puavleej ntxeev sab tawmtsaam kuv.16Cov Yixalayees zoo ib yaam le tsob ntoo kws tej caag tub qhuav taag hab tsi txi txiv lawm. Puab yuav tsi muaj mivnyuas, txawm yog puab muaj los kuv yuav muab tej mivnyuas kws puab hlub heev tua povtseg huv tuabsi."


  Tej Lug Kws Has Txug Cov Yixalayees


  17Tug Vaajtswv kws kuv pehawm yuav tso nwg tsaav tuabneeg tseg, vim puab tsi noog nwg lug. Puab yuav ua tuabneeg poob tebchaws moog nyob xyaw luas lwm tsaav tuabneeg.

  1Cov Yixalayees zoo ib yaam le tsob txiv maab kws txi txiv new heev. Puab vaammeej npaum twg, puab yimfuab teeb thaaj ntau npaum ntawd. Puab lub tebchaws ua tau qoobloo ntau npaum twg, puab yimfuab teeb ncej zeb ntau npaum ntawd rua puab pe.2Cov tuabneeg kws muaj lub sab dlaag ntxag, yuav raug kev txomnyem, vim puab tej kev txhum ntawd. Vaajtswv yuav rhuav puab tej thaaj hab tsoo puab tej ncej zeb kuas puamtsuaj taag.


  3Tsi ntev cov tuabneeg nuav yuav has tas, "Peb tsi muaj vaajntxwv, rua qhov peb tsi fwm tug Tswv. Txawm yog peb muaj vaajntxwv los nwg yuav ua tau dlaabtsi rua peb?"4Puab has lug ua dlog ua dlig tsi muaj hauvpaug hauvntsis, puab coglug dlaag. Puab muab kev ncaaj nceeg hloov ua kev tsi ncaaj nceeg ib yaam le tsob tshuaj kuab tu nyuv kws luj hlub huv dlaim teb kws luas laij ca lawm.


  5Cov tuabneeg kws nyob huv lub nroog Xamalis yuav ntshai hab quaj ntsuag tug mlom txiv nyuj kws yog muab kub nchuav ua nyob huv lub nroog Npethees. Puab hab cov povthawj kws pe tug mlom ntawd yuav quaj ntsuag. Puab yuav tsaa suab quaj thaus luas muab tej kub kws vuam tug mlom ntawd tev taag lawm.6Luas yuav coj tug mlom ntawd moog pub rua cov Axilias tug vaajntxwv kws muaj fwjchim luj. Yixalayees yuav poob ntsejmuag hab txaajmuag, vim nwg ua lawv le luas tej lug haub ntxag.7Yixalayees tug vaajntxwv yuav raug luas caab moog ib yaam le dlaim nplais ntoo kws dlej tshoob lawm.8Tej tsev teev mlom kws nyob sau roob huv lub nroog Avees kws cov Yixalayees pheej moog pe mlom yuav raug puamtsuaj taag. Xuavpaug hab nroj yuav tuaj laum puab tej thaaj. Tej tuabneeg yuav thov tej roob has tas, "Thov npug peb lauj!" Hab thov tej povroob has tas, "Thov txhub peb lauj!"


  Tug Tswv Txav Txim rua Cov Yixalayees


  9Tug Tswv has tas, "Txij thaus cov Yixalayees ua txhum rua kuv huv lub nroog Nkinpe-as lug, puab yeej tsi tso txujkev txhum kws puab ua ntawd tseg le. Yog le ntawd yuav muaj kev tsuv kev rog tuaj tua puab huv lub nroog Nkinpe-as.10Kuv yuav tawmtsaam cov tuabneeg ua txhum nuav hab rau txim rua puab. Ntau tsaav tuabneeg yuav sis sau ua ke tuaj tua puab hab puab yuav raug txim, rua qhov puab tau ua txhum ntau heev.


  11"Yaav taag lug, cov Yixalayees zoo ib yaam le tug xyuas nyuj kws tub cob tau hab tog rawv coj moog tsuj nplej lawm xwb. Tabsis kuv txav txim sab muab tug quabtwg khuam rua nwg lub cejdlaab kws ntug ntoob kuas nwg ua num nyaav dlua qhov qub. Kuv kuas Yudas hai raab khais hab kuas Yixalayees hai lub zuag haiv.12Kuv has tas, 'Mej ca le moog laij dlua dlaim teb tshab rua mej cog kev ncaaj nceeg, hab sau tej koob moov kws kuv muab rua txhua tug kws muab sab npuab kuv. Tub txug lub sijhawm kws mej lug cuag kuv kws yog mej tug Tswv lawm, kuv yuav lug hab laub koob moov rua mej.'13Tabsis mej tsi ua le ntawd, mej tseb kev phem hab sau kev tsi ncaaj nceeg nkaus xwb. Mej tej kev dlaag tub tawg paaj txi txiv rua mej noj lawm.


  "Vim mej ca sab rua mej tej tsheb neeg hab mej cov tubrog kws coob heev,14txhaj yuav muaj tsuv muaj rog tuaj tua mej tsaav tuabneeg, hab taagnrho mej tej chaw faajxwm yuav puamtsuaj taag. Mas yuav zoo ib yaam le nub kws Vaajntxwv Salemaas tuaj tua lub nroog Npethanpees, tej quaspuj hab cov mivnyuas raug luas muab tsuj tuag taag.15Tej xwm zoo le ntawd yuav lug raug mej cov tuabneeg kws nyob huv lub nroog Npethees, vim tej kev phem kev qas kws mej ua taag lug lawm. Thaus pib sis tua xwb, cov Yixalayees tug vaajntxwv tub raug tua tuag lawm."


  


  Hauxeyas 11


  Vaajtswv Hlub Nwg Tsaav Tuabneeg


  1Tug Tswv has tas, "Thaus Yixalayees tseem yog mivnyuas yau, kuv hlub nwg heev, hab kuv hu nwg tawm nraag tebchaws Iziv lug ua kuv tug tub.2Tabsis yog kuv yimfuab hu nwg, nwg yimfuab tsiv ntawm kuv moog dleb npaum ntawd. Kuv tsaav tuabneeg tua tsaj fij rua Npa-aas; puab hlawv tshuaj tsw qaab rua tej mlom.3Kuv yog tug kws qha cov Yixalayees moog kev. Kuv tsaws kuv tsaav tuabneeg lug puag rua ntawm kuv ob txhais npaab, tabsis puab tsi paub has tas kuv yog tug kws tu puab hlub le.4Kuv ua tuab zoo nqug puab lug cuag kuv hab kuv hlub puab kawg. Kuv tsaws hlo puab lug puag npuab kuv lub plhu; kuv khoov moog tu puab hab pub mov rua puab noj.5"Puab tsi kaam tig rov lug cuag kuv; yog le ntawd puab yuavtsum tau rov moog rua nraag tebchaws Iziv, hab tsaav tuabneeg Axilias yuav tswjfwm puab.6Yuav muaj tsuv muaj rog tuaj tua puab tej nroog hab tsoo tej roojvaag kuas pob puag taag. Luas yuav ua kuas kuv tsaav tuabneeg raug puamtsuaj taag, vim puab xaav has tas tej kws puab ua yeej zoo heev lawm.7Puab tawv ncauj hab puab tsiv tawm ntawm kuv moog. Puab yuav tsaa suab hlo quaj vim tug quabtwg kws puab kwv, tabsis yuav tsi muaj leejtwg muab tug quabtwg ntawd tshem ntawm puab moog le.8"Yixalayees, kuv yuav ua le caag tso taug koj? Kuv yuav ua le caag txhaj tso taug koj tseg? Kuv puas khuv ua kuas koj puamtsuaj ib yaam le kuv ua rua lub nroog Amas lossis ua rua koj ib yaam le kuv ua rua lub nroog Xenpauyees? Kuv lub sab yeej tsi kheev kuv ua le ntawd! Rua qhov kuv hlub koj heev.9Thaus kuv china kuv yuav tsi rau txim rua koj; kuv yuav tsi ua kuas cov Yixalayees raug puamtsuaj ib zag ntxiv le lawm. Rua qhov kuv yog Vaajtswv, kuv tsi yog noobneej. Kuv yog tug Dlawbhuv, kuv nrug mej nyob. Kuv yuav tsi lug cuag mej ua tug npautawg tsawv.


  10"Thaus kuv nyooj lawg ib yaam le tug tsuv ntxhuav rua kuv tsaav tuabneeg tej yeebncuab, kuv tsaav tuabneeg yuav lawv kuv qaab. Puab yuav maaj ceev nrooj tim saab nubpoob rov lug cuag kuv.11Puab yuav dlha ceev npaum nkaus le tej noog yaa nraag tebchaws Iziv lug, hab ceev npaum nkaus le nquab yaa peg tebchaws Axilias lug. Kuv yuav coj puab rov lug nyob huv puab tej vaaj tse dlua. Kuv yog tug Tswv kws has le ntawd."


  Cov Yixalayees hab Cov Yudas Raug Txim


  12Tug TSWV has tas, "Cov Yixalayees has lug dlaag hab ntxeev sab puag ncig kuv, hab cov Yudas tseem ntxeev sab tsi tseg rua kuv kws yog Vaajtswv tug kws dlawbhuv hab ncaaj nceeg.


  


  Hauxeyas 12


  1Txhua yaam kws cov Yixalayees ua thaus sawv ntxuv moog txug thaus tsaus ntuj yeej tsi muaj nqes dlaabtsi le, tsuas yog coj kev puamtsuaj lug xwb. Puab ntxeev sab hab ua limham heev zuj zug. Puab nrug cov Axilias coglug ua phoojywg hab nrug cov Iziv ua laag ua luam."


  2Tug Tswv muaj lug kom cov Yudas; nwg yuav rau txim rua cov Yixalayees lawv le tej kev txhum kws puab ua. Nwg yuav ua pauj tej kev txhum kws puab ua rov rua puab.3Puab yawmkoob Yakhauj yeej nrug nwg tijlaug Exaus kws obtug yog mivnyuas ntxaib sis tawmtsaam thaus tseem nyob huv leej nam plaab lawm; thaus Yakhauj luj hlub lug, nwg tau nrug Vaajtswv sis qhau hab.4Nwg qhau yeej ib tug timtswv ceebtsheej. Nwg tau quaj hab thov kuas foom koob moov rua nwg. Vaajtswv lug rua peb yawmkoob Yakhauj pum hab nrug nwg thaam nyob huv Npethees.5Tug nuav yog tug TSWV kws yog Vaajtswv tug muaj Fwjchim Luj kawg nkaus, tug Tswv lub npe yeej yog lub npe kws tsimnyog suavdlawg pehawm.6Yakhauj cov xeebntxwv, nwgnuav mej ca le ca sab rua mej tug Vaajtswv hab rov lug cuag nwg. Ua sab dlawb sab zoo hab ua sab ncaaj, hab ua sab ntev tog mej tug Vaajtswv.


  Txav Txim rua Cov Yixalayees


  7Tug Tswv has tas, "Cov Yixalayees lub sab tsi ncaaj ib yaam le cov Kana-aas hab ntaag; puab nyam muab raab teev tsi txwm lug luj ntxo cov tuabneeg kws tuaj yuav khoom ntawm puab.8Puab has tas, 'Peb npluanuj heev, peb muaj moo kawg nkaus. Txawm yog peb ua tsi ncaaj kuas peb npluanuj los yeej tsi muaj leejtwg has tau peb le.'9Tabsis kuv yog tug Tswv, mej tug Vaajtswv kws tau coj mej tsiv nraag tebchaws Iziv lug, kuv yuav ua kuas mej rov moog nyob tsevntaub ib yaam le thaus mej nyob nraag taj suabpuam kws kuv lug cuag mej.


  10"Kuv tau lug has rua cov cevlug ua rua puab pum ntau zaaj ywgtoog hab kuv kuas cov cevlug ntuag kuv tsaav tuabneeg ntau zag.11Tabsis puab tseem pe tej mlom huv Nkile-as hab, cov tuabneeg kws pe tej mlom ntawd yuav tuag taag. Puab caab tej txiv nyuj moog tua fij nyob huv Nkilenkas, tej thaaj ntawd yuav raug rhuav ua tej pawg pobzeb nyob rua huv tej taj nraag."


  12Peb yawmkoob Yakhauj tau tsiv moog rua tim Mexuputamias, nwg tau moog ua mini rua ib tug txivneej hab yug tug txivneej ntawd paab yaaj kuas nwg tau quaspuj.13Tug Tswv khaiv ib tug cevlug moog cawm tsaav tuabneeg Yixalayees kuas dlim ntawm txujkev ua qhev nraag tebchaws Iziv hab nwg tsomkwm puab.14Cov Yixalayees ua rua tug Tswv chim heev; yeej tsimnyog ca puab tuag moog vim puab tej kev txhum. Tug Tswv yuav rau txim rua puab, vim tej kws puab ua rua nwg poob ntsejmuag ntawd.


  


  Hauxeyas 13


  Txav Txim Zag Kawg rua Cov Yixalayees


  1Yaav taag lug, yog xeem Efalayees has, lwm xeem Yixalayees ntshai; puab puavleej tsaa qhovmuag saib cov Efalayees, tabsis Efalayees ua txhum, rua qhov puab moog pe Npa-aas, vim le nuav puab yuav tuag taag.2Puab tseem pheej ua txhum qeeg, vim qhov kws puab nchuav mlom rua puab pe, tej mlom nyaj ntawd yog ua lawv le tuabneeg lub tswvyim, hab yog tuabneeg txhais teg ua xwb los puab tseem has tas, "Ca le muab khoom moog fij rua tej mlom ntawd!" Tuabneeg yuav ua le caag moog nwj tej mlom txiv nyuj ntawd!3Vim le ntawd, cov tuabneeg ntawd yuav yaaj ntshis ib yaam le tej fuab pw haav thaus sawv ntxuv, hab ib yaam le tej lwg dlej kws tshaav ntuj tuaj zab qhuav thaus nruab nub. Puab yuav zoo ib yaam le tej npluag nplej kws cua muab ntsawj yaa tawm huv lub tshaav nplej, hab zoo ib yaam le tej paa tawg kws nchu tawm huv lub cub tawg moog lawm.


  4Tug Tswv has tas, "Kuv yog tug Tswv kws yog mej tug Vaajtswv, kuv coj mej tawm nraag tebchaws Iziv lug. Mej tsi muaj dlua lwm tug vaajtswv le, tsuas yog kuv xwb. Kuv tuab leeg txhaj yog mej tug Cawmseej.5Kuv tsomkwm mej thaus mej nyob nraag taj suabpuam, lub tebchaws kws qhuav nkig nkuav.6Tabsis thaus mej lug nyob rua huv lub tebchaws kws aav zoo, mej tau noj tsau npo hab txaus sab heev, ces mej txawm ca le khaavtheeb hab tsi ncu qaab kuv lawm.7Yog le ntawd kuv yuav tawmtsaam mej ib yaam le tug tsuv ntxhuav. Kuv yuav tog mej kev ib yaam le tug tsuv pomtxwv.8Kuv yuav tawmtsaam mej ib yaam le tug maum dials kws nwg cov mivnyuas pluj lawm; hab kuv yuav muab mej dlua ib yaam le tsuv ntxhuav dlua, hab kuv yuav muab mej dlua ua tej dlaim ib yaam le tej tsaj qus dlua.


  9"Cov Yixalayees, kuv yuav ua kuas mej puamtsuaj moog, leejtwg yuav paab tau mej?10Mej thov kuas muaj ib tug vaajntxwv hab muaj cov thawjcoj, tabsis puab yuav ua le caag paab tau mej tsaav tuabneeg?11Chim kuv sab, kuv txhaj pub mej muaj vaajntxwv, hab kuv npautawg heev, kuv txhaj coj puab rov lawm.


  12"Cov Yixalayees txujkev txhum hab lub txim tub muab sau tseg ca lawm, hab tub muab tej ntaub ntawv ntawd khaws ca rua qhov chaw zoo lawm.13Tseem tshuav sijhawm rua cov Yixalayees tau txujsa, tabsis vim puab ruag heev, puab txhaj tsi kaam txais yuav txujsa ntawd ib yaam le tug mivnyuas kws tub yuav yug, tabsis nwg tsi kaam tawm huv leej nam plaab lug le.14Kuv yuav tsi cawm cov tuabneeg nuav kuas dlim huv tubtuag teb lossis paab kuas puab dlim ntawm txujkev tuag lub fwjchim. Kev tuag, ca le tso koj tej siv npug lug! Tubtuag teb, ca le tso koj txujkev puamtsuaj lug! Kuv yuav tsi taabncuab tsaav tuabneeg nuav ntxiv lawm.15Txawm yog cov Yixalayees hlub mog nyoos ib yaam le tej nroj tsuag los kuv yuav tso cov cua kub kub kws nyob saab nubtuaj ntsawj tom taj suabpuam tuaj, kuas puab tej qhovtshij hab tej dlej cag qhuav taag. Cua yuav ntsawj txhua yaam kws muaj nqes moog taag huv tuabsi.16Lub nroog Xamalis yuav raug txim vim nwg ntxeev sab tawmtsaam kuv. Nwg cov tuabneeg yuav tuag taag rua huv tshaavrog; tej mivnyuas mog yuav raug luas tsuj rua huv aav, hab tej quaspuj kws suab mivnyuas yuav raug luas phais."


  


  Hauxeyas 14


  Hauxeyas Nqua Hu Cov Yixalayees Lug Cuag Vaajtswv


  1Cov Yixalayees, mej ca le rov lug cuag tug TSWV kws yog mej tug Vaajtswv. Mej txujkev txhum ua rua mej dlawm hab qaug lawm.2Mej ca le rov lug cuag tug TSWV hab tsaa ncauj thov nwg has tas, "Thov zaam peb tej kev txhum hab noog peb tej lug thov, peb yuav ua koj tsaug lawv le peb tau coglug tseg lawm.3Cov Axilias yeej paab tsi tau peb, hab tej neeg kws caij moog ntaus rog yeej tiv thaiv tsi tau peb. Peb yuav tsi hu peb tej mlom has tas, puab yog peb tug Vaajtswv ib zag ntxiv lawm. Tug Tswv, koj yeej taabncuab cov tuabneeg kws tsi pum qaab moog cuag leejtwg le lawm."


  Tug Tswv Coglug Pub Lub Neej Tshab rua Cov Yixalayees


  4Tug TSWV has tas, "Kuv yuav coj kuv tsaav tuabneeg rov qaab lug cuag kuv dlua. Kuv yuav hlub puab kuas kawg kuv lub sab lub ntsws; kuv yuav tsi chim rua puab ntxiv lawm.5Kuv yuav ua kuas cov Yixalayees zoo ib yaam le thaaj aav qhuav kws tau dlej naag. Puab yuav tawg paaj ib yaam le tej paaj ntoos kws tawg tshab tshab; puab nrhau caag ntsa aav tub ib yaam le tej ntoo peg Lenpanoos.6Puab yuav cajsa hab hlaav dlua kaug tshab; hab yuav zoo nkauj npaum nkaus le tej ntoo roj. Puab yuav tsw qaab ib yaam le tej ntoo cab peg Lenpanoos.7Kuv yuav tau tsomkwm puab dlua ib zag ntxiv, puab yuav cog qoobloo hab yuav txi new ib yaam le tsob txiv maab. Puab yuav nto moo lug ib yaam le tej cawv txiv maab peg Lenpanoos.8Cov Yixalayees yuav tsi quavntsej tej mlom ntxiv lawm; kuv yuav teb puab tej lug thov hab tsomkwm puab. Kuv yuav ua dluab ntxoo roog puab ib yaam le tsob ntoo kws nplooj ntsuab thaws xyoo; kuv yog lub hauvpaug koob moov rua puab."


  Xaus Lug


  9Thov kuas txhua tug kws txawj ntse totaub txug tej lug kws sau tseg nuav, hab muab khaws nkaus ca rua nruab sab. Tug Tswv txujkev yeej yog txuj tseeb, hab cov tuabneeg ncaaj nceeg kws taug txujkev nuav yuav tau txujsa, tabsis cov tuabneeg txhum yuav dlawm hab qaug vim puab tsi noog tej lug nuav.

  Yau-ees 1


  1Ntawm nuav yog tug Tswv cov lug kws has rua Pethuyees tug tub Yau-ees.


  Tuabneeg Quaj Ntsuag Vim Qoobloo Tuag Taag


  2Mej cov tuabneeg laug ca le ua tuab zoo noog; Txhua tug kws nyob huv tebchaws Yudas, mej ca le noog. Puas tau muaj tej yaam zoo le nuav tshwmsim lug rua mej tam lossis mej cov yawmkoob tam?3Ca le pav tej nuav qha rua mej cov mivnyuas; ces puab maam le pav qha rua puab tej mivnyuas, puab ib tam yuav pav qha rua ib tam moog le.


  4Kooj txomfaav ib paab taag ib paab tuaj, nyob puv nkaus ntawm tej qoobloo; yaam twg kws ib paab kooj noj tsi taag, mas lwm paab kooj lug muab khee noj kuas taag.5Cov tuabneeg qaug cawv, mej ca le sawv hab quaj; cov tuabneeg quav cawv, mej ca le tsaa suab hlo quaj; rua qhov tej txiv maab kws yuav ca ua cawv tshab tub puamtsuaj taag lawm.


  6Ib paab tubrog kooj yaa tsaus nti tuaj tawmtsaam peb lub tebchaws; puab muaj zug heev hab coob kawg nkaus suav tsi txheeb le; puab tej nav ntse npaum nkaus le nav tsuv ntxhuav.7Puab muab peb tej vaaj txiv maab noj taag dlu lug hab noj peb tej ntoo txiv ncuav pas taag huv tuabsi. Puab noj tej nplooj, hab kaws tej tawv, tsuas tshuav tej kaav nyob dlawb paug ca xwb.


  8Tej pejxeem, mej ca le quaj ib yaam le tug hluas nkauj quaj tug hluas nraug kws nwg taabtom yuav moog yuav ua nwg tug quasyawg, tabsis tug hluas nraug ntawd ca le tuag lawm.9Tsi muaj nplej lossis cawv txiv maab coj moog fij rua huv lub Tuamtsev; cov povthawj quaj ntsuag vim tsi muaj tuabneeg nqaa khoom tuaj fij rua tugTswv lawm.10Tej teb aav lab ploog ca; tej aav qhuav nkig nkuav; rua qhov tej qoobloo puamtsuaj taag, tej txiv maab hab tej txiv ntoo roj los qhuav ntsws taag.


  11Cov tuabneeg ua laj ua teb, mej ca le tu sab; cov tuabneeg kws tu tej vaaj txiv maab, mej ca le tsaa suab quaj, rua qhov tej qeb, tej nplej hab tej qoobloo tub puamtsuaj taag lawm.12Tej txiv maab hab txiv ncuav pas qhuav hab ntsws; Tej txiv ntoo puavleej qhuav hab tuag taag. Tej tuabneeg suavdlawg nyob nyuaj sab ntsuav.13Mej cov povthawj kws fij khoom ntawm lub thaaj, ca le npua ntaub tsaaj hab quaj! Ca le moog rua huv lub Tuamtsev hab quaj ib mos kaaj ntug! Rua qhov tsi muaj nplej lossis cawv txiv maab fij rua mej tug Vaajtswv lawm.14Ca le has kuas suavdlawg yoo mov, ca le hu suavdlawg tuaj ua ke! Ca le hu cov thawjcoj hab taagnrho cov Yudas tuaj rua huv tug Tswv kws yog mej tug Vaajtswv lub Tuamtsev, hab thov nwg paab.15Tub yuav txug nub kws Tug TSWV teem ca, yog nub kws tug muaj fwjchim luj kawg nkaus yuav ua kuas ib puas tsaav yaam raug puamtsuaj. Nub ntawd yog nub kws suavdlawg yuav ntshai kawg nkaus le!


  16Peb saib ntsoov peb tej qoobloo raug puamtsuaj taag tsi muaj kev zoo sab nyob huv Vaajtswv lub Tuamtsev lawm.17Tej noob qoob lwj taag rua huv tej aav qhuav, tsi muaj qoobloo sau lug rua huv txhaab; yog le ntawd tej txhaab txhaj pob puag taag.18Tej nyuj qaug zuj zig, rua qhov tsi muaj zaub rua nyuj noj le lawm; tej yaaj los tsi muaj zaub noj ib yaam nkaus.19Tug Tswv, kuv tsaa ncauj thov koj, vim tej nroj tsuag hab tej ntoo tuag taag, ib yaam le suavtawg plhov.20Txawm yog tej tsaj qus los puavleej tsaa suab quaj thov koj paab; rua qhov tej haav dlej qhuav taag lawm.


  


  Yau-ees 2


  


  Kooj Txomfaav Yog Lub Cim Qha Txug tug Tswv Nub


  1Mej ca le nyob sau Vaajtswv lub Roob Dlawbhuv tshuab xyu ceebtoom rua suavdlawg. Cov Yudas, mej ca le ntshai ua ib ce tshee nyo! Rua qhov tub yuav txug nub kws tug Tswv teem tseg.2Nub ntawd ntuj yuav tsaus ndlais teb yuav tsaus nti; fuab laum nkaus, ntuj tsaus dlub ncab, cov tubrog kooj ntawd nas tsaam tsaus nti tuaj ib yaam le dluab ntxoov ntxoo roog tej roob. Yeej tsi tau muaj dlua ib yaam zoo le nuav hlo le, hab yuav tsi muaj ib zag zoo le nuav ntxiv lawm.


  3Puab noj tej nroj tsuag hab qoobloo taag dlu lug ib yaam le suavtawg kub. Lub tebchaws nuav zoo ib yaam le lub Vaaj Edees nyob tom puab hauv ntej, tabsis tom puab qaab, aav lab ploog ib yaam le taj suabpuam. Tsi muaj ib yaam dlaabtsi yuav tsiv dlim ntawm puab le.4Puab lub cev zoo ib yaam le neeg lub; puab dlha ib yaam le tej neeg kws caij moog ntaus rog.5Thaus puab dlha moog rua sau tej roob, mas nrov npaum le tej tsheb neeg nrov; hab nrov nroo ntwg ib yaam le suavtawg kub tej nroj tsuag qhuav. Puab sawv ua tsheej kaab coob ib yaam le cov tubrog kws npaaj nrooj yuav ntaus rog.6Puab moog txug qhov twg, txhua tug tuabneeg ntshai ua ntsejmuag thumxem taag.7Cov kooj ntawd mos tsaus nti tuaj ib yaam le paab tubrog; puab nee tej ntsaa yeej ib yaam le tej tubrog. Puab too hauv li nas tsaam moog rua tom hauv ntej tsi tig saib qaab,8lossis ib tug tsi txeeb ib tug ntej le. Puab nas luas tej yeej tuaj, tsi muaj leejtwg tiv tau le.9Puab txeem tuaj rua huv nroog, puab dlha hlaa tej ntsaa yeej tuaj; puab nee pis hlo moog rua sau tej tsev hab nkaag ntawm tej qhovrais moog ib yaam le tej tub saab.10Thaus puab taug kev tuaj, lub nplajteb ua zug koog, lub ntuj tseeg nkawg. Lub nub hab lub hli ca le tsaus dlub ncab, hab tej nubqub los ca le tsi ci lawm.11Tug Tswv nthe nqho nwg cov tubrog, cov tubrog kws noog lug muaj coob hab muaj zug kawg le. Nub kws tug TSWV teem ca yog nub kws suavdlawg yuav ntshai kawg nkaus! Leejtwg tseem yuav dlim tau?


  Hloov Dlua Sab Tshab


  12Tug Tswv has tas, "Txawm yog le ntawd los nwgnuav mej ca le tso plhuav tej kev txhum ntawd tseg, hab tig rov lug cuag kuv ntawm mej lub sab dlawb paug, ca le yoo mov, quaj ntsuag hab tu sab.13Mej yuavtsum ua rua luas pum has tas mej nyuaj sab tag; tsi yog laam dlua mej tej rig tsho xwb." Ca le rov lug cuag tug Tswv kws yog mej tug Vaajtswv. Nwg muaj lub sab dlawb sab zoo hab puv npo txujkev hlub; Nwg muaj lub sab ntev hab ua lawv le nwg tej lug cog tseg; Nwg zoo sab yuav zaam txim hab tsi rau txim rua mej.14Tej zag tug Tswv kws yog mej tug Vaajtswv, yuav hloov sab hab foom koob moov kuas mej muai qoobloo nplua mag, ces mej yuav muaj qoobloo hab cawv txiv maab fij rua tug TSWV.15Ca le tshuab xyu sau Roob Xi-oos; hu suavdlawg tuaj ua ke hab ua kevcai yoo mov!16Ca le hu kuas cov pejxeem tuaj ua ke; kuas puab txhua tug npaaj tuaj koom lub rooj saablaaj tseemceeb; coj cov laug, cov mivnyuas yau hab cov mivnyuas mog tuaj huv tuabsi. Txawm yog tej namtxiv kws sis yuav tshab los puab yuavtsum tawm huv puab tej tsev tuaj moog koom.17Cov povthawj kws tu tug Tswv ntawm lub thaaj hab ntawm txujkev kws moog rua huv lub Tuamtsev kem nruab nraab, ca le quaj hab thov Vaajtswv has tas: "Tug Tswv, thov hlub koj tsaav tuabneeg. Thov tsi xob ca lwm tsaav tuabneeg txob thuam peb, saib tsi taug peb hab has tas, 'Mej tug Vaajtswv nyob qhovtwg?'"


  Vaajtswv Pub Lub Tebchaws Rov Muaj Qoobloo


  18Tom qaab ntawd tug Tswv rov hlub nwg lub tebchaws hab taabncuab nwg tsaav tuabneeg.19Nwg teb puab tej lug thov has tas, "Nwgnuav kuv yuav pub kuas mej muaj nplej, cawv txiv maab, hab roj txiv ntoo, ces mej yuav txaus sab heev. Lwm tsaav tuabneeg yuav tsi txob thuam mej ntxiv lawm.20Kuv yuav lawv cov tubrog kooj kws tuaj peg qaumteb tuaj kuas tawm moog; hab yuav ntab ibtxha moog rua tom taj suabpuam. Kuv yuav puav paab kws ua ntej moog rua huv Havtxwv Tuag, hab kuv yuav puav paab tom tom qaab moog rua huv Havtxwv Meditelanees. Puab tej cev tuag yuav tsw lwj ntxag. Kuv yuav ua kuas puab puamtsuaj taag, vim tej kws puab tau ua rua mej lawm.21"Tej laj teb, mej tsi xob ntshai, tabsis ca le xyivfaab hab zoo sab rua tej kws tug Tswv tau ua paab mej lawm.22Tej tsaj txhu, tsi xob ntshai, tej tshaav zaub los tub rov hlaav ntsuab xab, tej ntoo los rov tawg paaj txi txiv, hab tej txiv maab txiv ncuav pas los muaj nplua mag lawm.23"Cov tuabneeg huv Xi-oos, ca le zoo sab, zoo sab rua tej kws tug Tswv kws yog mej tug Vaajtswv tub paab mej lawm; nwg tso naag lug kuas txaus rua lub caij ntuj naag; Nwg tso naag ntuj tsaug hab naag ntuj tshab lug rua mej ib yaam le yaav thaus u.24Yuav muaj nplej puv nkaus huv mej tej tshaav nplej; hab tej rhawv tsuam txiv maab yuav muaj cawv txiv maab hab roj txiv ntoo puv phwj yog.25Ntau xyoo kws taag lug, kooj txomfaav noj mej tej qoobloo taag lawm, tabsis nwgnuav kuv yuav them rov qaab rua mej, kuv yog tug kws tso cov tubrog nuav tuaj tawmtsaam mej ntaag.26Nwgnuav mej yuav muaj noj muaj haus nplua mag hab txaus mej sab, mej yuav qhuas tug Tswv kws yog mej tug Vaajtswv, tug kws ua tej num zoo heev paab mej; kuv tsaav tuabneeg yuav tsi raug luas txobthuam ntxiv lawm.27Cov Yixalayees, mej yuav paub has tas, kuv nrug nraim mej hab kuv yog tug Tswv kws yog mej tug Vaajtswv, tsi muaj dlua lwm tug lawm. Kuv tsaav tuabneeg yuav tsi raug luas txobthuam ntxiv lawm.


  Tug Tswv Nub


  28"Tom qaab ntawd kuv yuav pub kuv tug ntsujplig lug rua txhua tug: mej tej tub hab tej ntxhais yuav qha kuv txuj lug; mej cov laug yuav ua npau suav; hab mej cov tub hluas yuav pum tej zaaj ywgtoog.29Thaus txug lub sijhawm ntawd, kuv yuav pub kuv tug ntsujplig rua tej tubkhai, tsi has quaspuj lossis txivneej.30"Thaus txug nub ntawd, kuv yuav ua tej yaam cim qha rua sau nruab ntug hab huv nplajteb; yuav muaj ntshaav nrug, suavtawg hab paa tawg nchu auv nab.31Ua ntej nub tseemceeb hab tej kev txhawj ntshai kws tug Tswv teem ca ntawd lug txug, lub nub yuav tsaus hab lub hli yuav lab ib yaam le ntshaav.32Tabsis txhua tug kws thov tug Tswv paab yuav dlim, lawv le tug Tswv tau has tseg lawm tas, 'Muaj qee leej kws nyob huv Yeluxalees yuav tsiv dlim; cov tuabneeg kws kuv xaiv lawm txhaj yuav muaj sa nyob xwb.'"


  


  Yau-ees 3


  


  Vaajtswv Yuav Txav Txim rua Txhua Tsaav Tuabneeg


  1Tug Tswv has tas, "Thaus txug lub sijhawm ntawd, kuv yuav rov txhim khu lub tebchaws Yudas hab lub nroog Yeluxalees kuas vaammeej.2Kuv yuav sau txhua tsaav tuabneeg tuaj ua ke hab coj puab moog rua huv lub Haav Txav Txim. Kuv yuav txav txim rua puab nyob huv lub haav ntawd lawv le tej kws puab ua rua kuv tsaav tuabneeg lawm. Puab ua rua cov Yixalayees tawg moog nyob ua saab ua sua rua lwm tebchaws, hab muab kuv lub tebchaws Yixalayees faib rua puab.3Puab rhu ntawv saib leejtwg tau cov tuabneeg kws raug nteg ntawd. Puab muab tej tub hab tej ntxhais muag moog ua luas qhev; kuas tau nyaj moog them tej namndlav hab yuav cawv haus.4"Tiles, Xidoos hab lub tebchaws Filitees, mej pheej ua dlaabtsi rua kuv? Puas yog mej yuav ua phem pauj kuv? Yog mej ua le ntawd kuv yuav ua pauj rua mej taamsim nuav ntaag!5Mej muab kuv tej nyaj, tej kub hab nqaa kuv tej khoom kws muaj nqes moog tso rua huv mej tej tuamtsev lawm.6Mej coj cov tuabneeg huv tebchaws Yudas hab huv lub nroog Yeluxalees moog muag rua cov tuabneeg Kilis, kuas puab moog nyob dleb puab lub tebchaws.7Nwgnuav kuv yuav coj puab tawm huv tej tebchaws kws mej coj puab moog muag ntawd rov lug. Kuv yuav ua rua mej ib yaam le mej tau ua rua puab lawm.8Kuv yuav ca luas coj mej tej tub hab tej ntxhais moog muag rua cov tuabneeg Yudas; cov Yudas yuav muab mej tej tub tej ntxhais muag moog rua cov tuabneeg Xanpees kws nyob dleb heev. Kuv yog tug Tswv kws has le ntawd.9"Ca le has qha rua txhua tsaav tuabneeg le nuav: 'Mej ca le npaaj moog ua rog; txhij mej cov tubrog kws txawj ntaus rog tuaj; sau taagnrho mej cov tubrog tuaj hab sawv kev moog!10Ca le muab mej tej khais laij teb lug ntaus ua ntaaj; hab muab mej tej lag hlais nplej lug ntaus ua muv. Txawm yog tug kws tsi muaj zug le los yuavtsum tau moog ntaus rog.11Mej txhua tsaav tuabneeg kws nyob ibncig ntawm nuav, ca le tuajc sis sau rua huv lub vuaghaav.'" Tug Tswv, thov koj ca le tso koj cov tubrog tuaj tawmtsaam puab!12"Txhua tsaav tuabneeg yuavtsum npaaj kuas txhij tuaj rua huv lub Haav Txav Txim. Kuv kws yog tug Tswv yuav nyob quas tsawg qhov ntawd txav txim rua txhua tsaav tuabneeg kws nyob ibncig ntawd.13Puab yog cov tuabneeg kws ua phem heev; ca le muab puab hlais ib yaam le hlais nplej; ca le muab puab tsuam ib yaam le tsuam txiv maab, kuas cov kua ndlwg si laim."14Thaus muaj ntau txheeb ntau vaam leej tuabneeg tuaj rua huv lub Haav Txav Txim lawm; ces nub kws tug Tswv teem tseg tub lug yuav txug.15Lub nub hab lub hli yuav tsaus dlub ncab, hab tej nubqub yuav tsi ci lawm.


  Vaajtswv Yuav Foom Koob Moov rua Nwg Tsaav Tuabneeg


  16Tug Tswv nthe nqho sau lub Roob Xi-oos tuaj; nwg lub suab nrov ntxhe ntwg huv lub nroog Yeluxalees, lub nplajteb hab lub ntuj tseeg nkawg; tabsis nwg yuav tsomkwm nwg tsaav tuabneeg.17"Cov Yixalayees, mej yuavtsum paub has tas, kuv yog tug Tswv kws yog mej tug Vaajtswv; kuv nyob sau lub Roob Xi-oos kws yog kuv lub roob dlawbhuv. Yeluxalees yuav yog lub nroog kws dlawbhuv; tej tuabneeg txawv tebchaws yuav ntaus tsi yeej ib zag le lawm.18"Thaus txug lub sijhawm ntawd luas yuav cog txiv maab puv nkaus sau tej roob, hab yuav pum nyuj noj zaub nplawg nta sau tej roob; tebchaws Yudas yuav muaj dlej nplua mag haus tsi taag. Muaj ib tug dlej yuav ndlwg huv tug TSWV lub Tuamtsev moog ywg lub Haav Akaxias.19"Tebchaws Iziv yuav ua taj suabpuam; hab tebchaws Edoos yuav puamtsuaj taag, rua qhov puab tau tuaj tua lub tebchaws Yudas hab tua tej tuabneeg kws tsi muaj txim.20-21Kuv yuav sawvcev cov tuabneeg kws raug tua tuag chaw ua pauj puab cov yeebncuab, kuv yuav tsi tseg cov tuabneeg ua txhum ib tug le; tabsis lub tebchaws Yudas hab lub nroog Yeluxalees yuav muaj tuabneeg nyob moog ibtxhis; hab kuv kws yog tug Tswv, yuav nyob sau lub Roob Xi-oos."

  Amaus 1


  1Tej nuav yog tug cevlug Amaus tej lug, nwg yog ib tug tub yug yaaj kws nyob huv lub zog Tekau-as. Thaus Uxiyas ua vaajntxwv kaav tebchaws Yudas, hab Yehau-as tug tub Yelaunpau-aas ua vaajntxwv kaav tebchaws Yixalayees; Vaajtswv tau qha txhua yaam txug cov Yixalayees rua Amaus ob xyoos ua ntej kws aav qeeg.2Amaus has tas, "Tug Tswv lub suab nrov nroo ntwg sau lub Roob Xi-oos tuaj; Nwg lub suab nrov ntxhe ntwg huv lub nroog Yeluxalees. Tej tshaav zaub qhuav taag huv tuabsi hab tej nroj tsuag sau roob Kalemees los dlaaj taag."


  Vaajtswv Rau Txim rua Cov Tebchaws Kws Nyob Puagncig Yixalayees


  Cov Xilias


  3Tug Tswv has tas, "Cov tuabneeg kws nyob huv lub nroog Damaxes ua txhum taag los rov ua txhum dlua hab, tub yog vim le nuav kuv yuav rau txim rua puab. Puab tau ua nruj ua tsiv rua cov tuabneeg Nkile-as.4Yog le ntawd kuv txhaj yuav tso suavtawg lug hlawv lub tsev kws Vaajntxwv Haxayees ua hab kuv yuav hlawv Vaajntxwv Npeehadas tej yeej tubrog kuas kub nyab taag.5Kuv yuav tsoo lub nroog Damaxes tej roojvaag hab muab cov tuabneeg kws nyob huv lub Haav Avees hab tug thawj kws kaav lub nroog Npethedees ntab tawm moog. Cov tuabneeg Xilias yuav raug nteg coj moog kaw rua huv tebchaws Kis."


  Cov Filitees


  6Tug Tswv has tas, "Cov tuabneeg Nkaxas ua txhum taag los rov ua txhum dlua hab, tub yog le nuav kuv yuav rau txim rua puab. Puab coj txhua tsaav tuabneeg lug hab muab muag moog ua qhev rua tebchaws Edoos.7Yog le ntawd kuv yuav tso suavtawg lug hlawv lub nroog Damaxes tej ntsaa yeej hab hlawv puab tej yeej tubrog kuas kub nyab taag.8Kuv yuav muab cov thawjcoj kws kaav lub nroog Asedaus hab lub nroog Asekeloos ntab tawm moog. Kuv yuav rau txim rua lub nroog Ekiloos hab cov tuabneeg Filitees kws seem yuav tuag taag huv tuabsi."


  Cov Tiles


  9Tug Tswv has tas, "Cov tuabneeg Tiles ua txhum taag los rov ua txhum dlua hab, tub yog vim le nuav kuv yuav rau txim rua puab. Puab coj txhua tsaav tuabneeg lug hab muab muag moog ua qhev rua tebchaws Edoos, hab tsi ua lawv le tej lug kws puab cog tseg has tas, yuav ua phoojywg ntawd le.10Yog le ntawd kuv yuav tso suavtawg lug hlawv lub nroog Tiles tug ntsaa yeej hab hlawv puab tej yeej tubrog kuas kub nyab taag."


  Cov Edoos


  11Tug Tswv has tas, "Cov tuabneeg Edoos ua txhum taag los rov ua txhum dlua hab, tub yog vim le nuav kuv yuav rau txim rua puab. Puab caum puab cov kwvtij kws yog cov Yixalayees tua hab tsi taabncuab puab le. Puab tsi tso puab tej kev nruj kev tsiv tseg le.12Yog le ntawd kuv yuav tso suavtawg lug hlawv lub nroog Temas hab lub nroog Npauxelas tej yeej tubrog kuas kub nyab taag."


  Cov Amoos


  13Tug Tswv has tas, "Cov Amoos ua txhum taag los rov ua txhum dlua hab, tub yog vim le nuav kuv yuav rau txim rua puab. Puab moog txeeb lwm tsaav tuabneeg lub tebchaws lug ua puab tug, hab puab muab cov quaspuj kws nyob huv cheebtsaam Nkile-as kws tseem taabtom suab mivnyuas phais plaab.14Yog le ntawd, kuv yuav tso suavtawg lug hlawv lub nroog Lanpas tej ntsaa yeej hab tej yeej tubrog kuas kub nyab taag. Nub kws ua rog yuav muaj suab qw nrov ntshu nrooj hab yuav muaj kev sis ntaus sis tua ib yaam le cua dlaaj cua dlub ntsawj.15Puab tug vaajntxwv hab nwg cov numtswv yuav raug nteg moog ua luas qhev."


  


  Amaus 2


  Cov Man-am


  1Tug Tswv has tas, "Cov tuabneeg Mau-am ua txhum taag los rov ua txhum dlua hab, tub yog vim le nuav kuv yuav rau txim rua puab. Puab saib vaajntxwv Edoos cov pobtxhaa tsi muaj nqes, puab txhaj muab hlawv ua tshauv taag lawm.2Kuv yuav tso suavtawg lug hlawv lub tebchaws Mau-am hab lub nroog Keli-aus tej yeej tubrog kuas kub nyab taag. Cov tuabneeg Mau-am yuav tuag taag rua huv tshaav rog thaus sis ntaus sis tua ntxhuv quas nyo hab thaus tej tubrog tshuab xyu hab qw ntshu nrooj.3Kuv yuav tua tug thawj kws kaav lub tebchaws Mau-am hab cov thawjcoj huv lub tebchaws ntawd povtseg huv tuabsi."


  Cov Yuaas


  4Tug Tswv has tas, "Cov tuabneeg Yudas ua txhum taag los rov ua txhum dlua hab, tub yog vim le nuav kuv yuav rau txim rua puab. Puab thuam kuv tej lug qha hab tsi ua lawv le kuv tej Kevcai. Tej vaajtswv cuav kws puab cov yawmkoob ibtxwm teev ua rua puab yuam kev lawm.5Yog le ntawd kuv yuav tso suavtawg lug hlawv cov Yudas hab lub nroog Yeluxalees tej yeej tubrog kuas kub nyab taag."


  Vaajtswv Rau Txim rua Cov Yixalayees


  6Tug Tswv has tas, "Cov tuabneeg Yixalayees ua txhum taag los rov ua txhum dlua hab, tub yog vim le nuav kuv yuav rau txim rua puab. Puab muab cov tuabneeg ncaaj nceeg kws tshuav puab nqe muag moog ua luas qhev, cov tuabneeg ntawd txomnyem heev, txawm yog tuab nkawm khau khab xwb los puab tub tsi muaj nyaj them.7Puab quab yuam caij tsuj cov tuabneeg kws tsi muaj chaw vaamkhom hab muab cov tuabneeg txomnyem thawb ntag rua ib caag. Ob txivtub moog ntxag ib tug nkaujqhe ua rua luas saib tsi taug kuv lub npe kws dlawbhuv.8Txhua qhov kws tuabneeg moog pehawm puavleej muaj tuabneeg pw rawv sau tej khaub dluag kws puab moog muab ntawm cov tuabneeg txomnyem kws tshuav puab nqe lug yuam nqe ca. Puab moog muab cov tuabneeg ntawd tej cawv txiv maab lug haus huv puab tug Vaajtswv lub Tuamtsev.


  9"Kuv tsaav tuabneeg, tub yog vim kuv tseem hlub tshua mej, kuv txhaj ua rua cov tuabneeg Amaules raug kev puamtsuaj taag, puab yog cov tuabneeg kws tej txivneej sab ib yaam le tej ntoo cab hab tawv npaum nkaus le tej ntoo qheb ntaag.10Kuv coj mej tawm nraag tebchaws Iziv lug hab coj mej ncig moog ncig lug nraag taj suabpuam tau plaub caug xyoo hab kuv muab cov Amaules lub tebchaws rua mej ua mej tug.11Kuv tau xaiv mej cov tub qee leej lug ua cov cevlug hab cov tub hluas qee leej lug ua cov Naxis. Cov Yixalayees, tej nuav puas yog lug tseeb tag? Kuv yog tug Tswv tej lug nuav yog kuv has.12Tabsis mej yuam kuas cov Naxis haus cawv hab txwv tsi pub cov cevlug qha kuv tej lug.13Nwgnuav kuv yuav muab mej tsuj ntag rua huv aav hab mej yuav ntsaaj ib yaam le lub tsheb kws ntim nplej puv nkaus kws ndlog nrov qij qej ntaag.14Cov tuabneeg kws dlha ceev yuav tsiv tsi dlim; cov tuabneeg kws muaj zug heev tug zug yuav ntaug, hab cov tubrog yuav tsi muaj peevxwm cawm tau puab txujsa.15Cov tuabneeg tua neevnti yuav sawv tsi taug khov ntawm puab qhov chaw, cov tuabneeg dlha ceev yuav dlha tsi taug, hab cov kws caij neeg puab yuav tsiv tsi dlim le.16Thaus txug nub ntawd, cov tubrog kws sab tawv heev yuav muab puab tej cuabyeej tso tseg hab tsiv lawm xwb." Tug TSWV yog tug kws has le ntawd.


  


  Amaus 3


  1Cov Yixalayees, mej yog tsaav tuabneeg kws tug Tswv coj tawm nraag tebchaws Iziv lug: Mej ca le noog tej lug kws tug Tswv has txug mej.2"Txhua tsaav tuabneeg kws nyob huv lub nplajteb nuav, tsuas yog mej tsaav tuabneeg nkaus xwb, kuv txhaj paub hab hlub. Mej tau ua txhum luj heev kuv yuav rau txim rua mej."


  Tug Cevlug Teg Num


  3Ob tug txivneej kws tsi tau sis thaam hum ua ntej, puas yuav taug kev moog ua ke tau?


  4Yog tsuv ntxhuav tum tsi tau tsaj, nwg puas yuav nyooj huv haav zoov tuaj?


  Yog thaav tsuv ntxhuav tum tsi tau ib yaam dlaabtsi, nwg puas yuav nyooj huv nwg lub qhov tuaj?


  5Yog tsi rau sua noog puas yuav maag ntxab?


  Yog tsi muaj ib yaam dlaabtsi moog phaav rooj ntxab, ntxab puas yuav txhais?


  6Tej suab raaj suab xyu kws tshuab txhij tubrog huv nroog yuav tsi ua rua cov pejxeem ntshai los?


  Yog tug Tswv tsi pub kuas muaj kev puamtsuaj lug raug lub nroog yuav ua le caag muaj tau?


  7Tug TSWV kws kaav ib puas tsaav yaam yuav ua ib yaam dlaabtsi, nwg yeej xub qha rua nwg cov tubkhai kws yog cov cevlug paub ua ntej nwg maam ua.


  8Thaus tsuv ntxhuav nyooj puas muaj leejtwg tawv tsi ntshai?


  Thaus tug TSWV kws kaav ib puas tsaav yaam has lawm, puas yuav muaj leejtwg npog tsi kaam qha nwg tej lug?


  Cov Tuabneeg Xamalis Raug Puamtsuaj


  9Ca le has rua cov tuabneeg kws nyob huv tej loog huv tebchaws Iziv hab huv lub nroog Asedaus has tas: "Ca le moog sis sau rua peg cov pov roob kws nyob puagncig lub nroog Xamalis, suavdlawg yuav pum tej xwm phem hab tej kev nruj tsiv kws cov tuabneeg huv lub nroog ntawd ua."


  10Tug Tswv has tas, "Cov tuabneeg nuav txeeb hab coj luas tej khoom lug tso puv nkaus rua huv puab tej vaajtse. Puab tsi paub yuav ua tuabneeg ncaaj nceeg le.11Yog vim le ntawd yeebncuab yuav tuaj vij puab lub tebchaws, muab puab tej ntsaa yeej rhuav kuas puamtsuaj hab fuab puab tej cuabtaam."


  12Tug Tswv has tas, "Thaus tsuv ntxhuav tum ib tug yaaj noj, ntshai tug tswv yaaj tsuas txeeb tau ob txhais kutaw lossis ib saab pobntseg xwb. Ib yaam nkaus le ntawd, cov tuabneeg Xamalis kws pw dlaa luj luam sau tej rooj kws pua ntaub tsuj ntaub npuag tsuas muaj qee leej txhaj tsiv dlim xwb."13Tug Tswv kws yog Vaajtswv tug kws muaj Fwjchim Luj kawg nkaus has tas, "Mej ca le ua tuab zoo noog hab has rua Yakhauj cov xeebntxwv tas,14Nub kws kuv rau txim rua tsaav tuabneeg Yixalayees vim puab tej kev txhum, kuv yuav rhuav tej thaaj kws nyob huv lub nroog Npethees kuas puamtsuaj. Tej thaaj txhua ceg kaum yuav tawg taag hab poob rua huv aav.15Kuv yuav rhuav tej tsev kws tuabneeg tuaj su thaus lub caij ntuj no hab lub caij ntuj suv. Tej tsev kws muab kaug ntxhw ua yuav pob taag ua tsheej pawg; txhua lub tsev luj los yuav raug rhuav kuas puamtsuaj taag."


  


  Amaus 4


  1Ca le noog, cov quaspuj huv lub nroog Xamalis, mej ua tuab zoo noog tej lug nuav, mej rog ib yaam le cov nyuj kws luas pub zaub rua noj zoo heev peg tebchaws Npasaas, mej tsimtxom cov tuabneeg txomnyem, quab yuam cov tuabneeg pluag, hab mej yuam kuas mej cov quasyawg laub cawv lug rua mej haus!2Tug TSWV kws kaav ib puas tsaav yaam yog tug dlawbhuv, nwg tau coglug tseg has tas, "Thaus txug nub ntawd luas yuav muab nqailauj lug nqai mej cejdlaab caab moog; mej txhua tug yuav zoo ib yaam le tug ntseg kws maag nuv.3Luas yuav caab mej tawm huv tej qhov ntsaa yeej tawg moog, hab muab mej pov rua saab nrau."


  Cov Yixalayees Tsi Ua Le Vaajtswv Has


  4Tug Tswv kws kaav ib puas tsaav yaam has tas, "Cov Yixalayees, mej ca le moog ua kev txhum tom qhov chaw dlawbhuv kws nyob huv Npethees. Yog mej pheej yuav ua kev txhum xwb! Mej ca le moog rua huv lub nroog Nkilenkaas hab ua kev txhum kuas kawg sab kawg ntsws! Ca le naj taagkig caab tsaj moog tua ua khoom fij, hab nqaa mej tej ib feem kaum moog fij peb nub ib zag.5Ca le moog muab mej tej ncuav tuaj fij ua Vaajtswv tsaug hab ca le khaav tej kws mej muab tshaaj coj tuaj ua khoom fij! Mej yeej yog cov tuabneeg kws nyam ua le ntawd.


  6"Kuv yog tug tso tej kev tshaib kev nqhes lug rua mej txhua lub nroog, tabsis mej tseem tsi tig rov lug cuag kuv.7Kuv tsi tso naag lug ywg mej tej qoobloo thaus mej tej laj tej teb qhuav heev. Kuv tso naag lug rua qee lub nroog xwb, tabsis dlua le tej kuv tsi tso, hab kuv tso naag lug rua qee thaaj teb xwb, tabsis dlua le tej aav yuav qhuav nkig nkuav.8Tej tuabneeg nqhes dlej qaug zuj zig, cov tuabneeg kws nyob huv ob peb lub nroog sau nthwv tuaj rua huv lub nroog kws puab ca sab has tas, puab yuav nrhav tau dlej haus, tabsis qhov ntawd kuj tsi muaj dlej txaus haus hab. Txawm le ntawd los mej tseem tsi tig rov lug cuag kuv.


  9"Kuv tso cua tuaj ntsawj mej tej qoobloo qhuav taag. Kuv tso kooj lug noj mej tej vaaj txiv maab, mej tej txiv ncuav pas hab mej tej txiv ntoo roj taag huv tuabsi. Txawm le ntawd los mej tseem tsi tig rov lug cuag kuv.


  10"Kuv tso subtawg subntshaa lug rua mej ib yaam le kuv tso lug rua lub tebchaws Iziv. Kuv tua mej cov tub hluas tuag taag rua huv tshaav rog hab caab mej tej neeg moog taag; kuv ua kuas mej tau na tej tuabneeg kws tuag tej kua lwj huv mej tej yeej. Txawm le ntawd los mej tseem tsi tig rov lug cuag kuv."


  11Tug Tswv has tas, "Kuv tub ua rua mej cov ibtxha raug puamtsuaj ib yaam le kuv ua rua lub nroog Xaudoos hab lub nroog Kaumaulas; mej cov kws seem zoo ib yaam le dlaim tawg kws thau huv qhovcub lug. Txawm le ntawd los mej tseem tsi tig rov lug cuag kuv le.12"Yog le ntawd, cov Yixalayees, kuv yuav rau txim rua mej. Mej ca le npaaj tog, rua qhov kuv yuav txav txim rua mej."13Vaajtswv yog tug kws tsim tej tojroob hauvpeg hab tej cua. Nwg qha nwg tej kev xaav rua tuabneeg paub. Nwg hloov nruab nub moog uamo ntuj. Nwg moog kev sau lub nplajteb qhov chaw sab. Nwg lub npe hu ua tug Tswv kws yog Vaajtswv tug muaj Fwjchim Luj kawg nkaus!


  


  Amaus 5


  


  Hu Kuas Hloov Dlua Sab


  1Cov Yixalayees, mej ca le noog zaaj nkauj quaj ntsuag kws kuv hu rua mej nuav:2Tug nkaujxwb Yixalayees tub qaug lawm hab yuav tsi sawv le! Nwg yuav pw huv aav moog le hab tsi muaj leejtwg yuav tsaa nwg sawv.


  3Tug Tswv kws kaav ib puas tsaav yaam has tas, "Ib lub nroog huv tebchaws Yixalayees xaa ib txheeb leej tubrog tawm moog ntaus rog, tabsis tsuas tshuav ib puas leej rov lug xwb; muaj dlua ib lub nroog xaa ib puas leej tubrog tawm moog, tabsis tsuas tshuav kaum leej rov lug xwb."4Tug Tswv has rua cov Yixalayees tas, "Mej ca le lug cuag kuv, mej txhaj yuav muaj sa ua neej nyob.5Tsi xob moog pehawm kuv huv Npesenpas. Tsi xob moog nrhav kuv huv Npethees, nyob peg Npethees tsi muaj dlaabtsi le. Tsi xob moog peg lub nroog Nkilenkas, nwg cov tuabneeg tub raug nteg coj moog rua lwm tebchaws lawm."


  6Mej ca le moog cuag tug Tswv, mej txhaj yuav muaj sa ua neej nyob. Yog mej tsi moog cuag nwg, nwg yuav sau zog cov Yixalayees moog ib yaam le suavtawg kub. Suavtawg yuav kub cov tuabneeg kws nyob huv lub nroog Npethees, hab yuav tsi muaj leejtwg tua tau tej suavtawg ntawd le.7Mej cov kws muab txujkev ncaaj nceeg hloov ua kev ab kev dlaw hab muab txujkev tseeb tso tseg, mej raug puamtsuaj lawm lauj!.


  8Tug Tswv tsim tej nubqub Peleyas hab Auliyoos. Nwg muab mo ntuj hloov ua nruab nub hab muab nruab nub hloov ua mo ntuj. Nwg hu kuas dlej tawm huv havtxwv tuaj hab muab laub rua lub nplajteb. Nwg lub npe hu ua Tug Tswv.9Nwg tso tej kev puamtsuaj lug rua cov tuabneeg kws muaj fwjchim hab puab tej ntsaa yeej kws khov heev.


  10Mej ntxub txhua tug kws coj ncaaj hab has lug tseeb nyob huv tsev tu plaub.11Mej tsimtxom cov tuabneeg pluag hab nyag puab tej qoobloo. Yog le ntawd mej yuav tsi tau nyob huv tej tsev pobzeb zoo zoo kws mej ua, hab tsi tau haus tej kuas txiv maab kws mej cog.12Kuv paub mej muaj txim luj hab mej tau ua txhum ntau heev. Mej tsimtxom cov tuabneeg ua zoo, mej yuav luas tej nyaj xab hab txwv tsi pub luas txav txim ncaaj nceeg rua cov tuabneeg pluag.13Yog le ntawd, nwgnuav yog lub sijhawm kws muaj kev phem kev qas heev, cov tuabneeg txawj ntse txhaj nyob tuabywv tsi ua dlaabtsi le!


  14Mej yuavtsum xyum ua zoo tsi xob ua phem, mej txhaj muaj sa ua neej nyob. Tug Tswv kws yog Vaajtswv tug muaj Fwjchim Luj kawg nkaus txhaj yuav nrug mej nyob ib yaam le mej tau khaav has tas, nwg nrug nraim mej nyob.15Mej yuavtsum ntxub txujkev ua phem, nyam txujkev ua zoo; hab mej yuavtsum has tej lug tseeb nyob huv tsev tu plaub. Tej zag tug TSWV yuav hlub cov tuabneeg kws tseem nyob huv lub tebchaws nuav.


  16Yog le ntawd tug Tswv kws muaj Fwjchim Luj kawg nkaus, tug kws kaav ib puas tsaav yaam has tas, "Nyob rua huv tej nroog yuav muaj tuabneeg quaj ntsuag lawv tej kev. Txawm yog tej tub qoob tub loo los luas yuav hu tuaj nyav tej tuag nrug cov tuabneeg kws luas ndlav tuaj nyav tej tuag.17Yuav muaj tuabneeg quaj nyav ntshu nrooj huv tej vaaj txiv maab. Tej nuav yuav tshwm tuaj, rua qhov kuv yuav lug txav txim rua mej." Tug Tswv yog tug kws has le ntawd.


  18Mej cov kws xaav pum tug Tswv nub yuav raug kev puamtsuaj lauj! Nub ntawd yuav muaj dlaabtsi zoo rua mej? Vim nub ntawd yog nub kws yuav tsaus ntuj nti rua mej, tsi yog nub kws ci rua mej pum kev.19Nub ntawd yuav zoo ib yaam le tug tuabneeg kws tsiv tsuv ntxhuav moog ntsib dials! Lossis zoo ib yaam le tug tuabneeg kws lug txug tsev, muab teg ntha rua tim phaab ntsaa txawm raug naab tum.20Tug Tswv nub yuav coj kev tsaus ntuj lug tsi yog coj kev kaaj lug; nub ntawd yuav yog nub kws tsaus ntuj nti, tsi muaj qhov kaaj hlo le.


  21Tug Tswv has tas, "Kuv ntxub mej tej kev ua rooj noj rooj haus ntawd heev; kuv saib tsi taug tej ntawd le lawm.22Thaus mej coj tej tsaj tuaj tua hlawv ua khoom fij hab coj tej qoobloo tuaj fij rua kuv, kuv yuav tsi txais yuav; hab kuv yuav tsi txais tej tsaj kws mej txaav rog rog coj tuaj tua fij rua kuv ntawd.23Ca le tseg tsi xob hu nkauj nrov nrov lawm; kuv tsi xaav nov mej tej suab nkauj nogncaas nrov.24Tabsis ca txujkev ncaaj nceeg ndlwg ib yaam le dlej ndlwg hab ca txujkev tseeb ndlwg ib yaam le tug dlej ndlwg tsi paub nqhuab.


  25"Cov Yixalayees, thaus kuv coj mej kev tau plaub caug xyoo nraag taj suabpuam, kuv tsi tau has kuas mej muab tsaj tuaj tua theej txhoj hab ua khoom fij rua kuv le.26Tabsis nwgnuav, vim mej tau pe tug mlom Sakus kws yog mej tug vaajntxwv, hab pe lub Nubqub Kaivaas kws yog mej tug vaajtswv, mej yuavtsum coj tej mlom ntawd nrug mej moog,27thaus kuv muab mej ntab moog nyob huv lub tebchaws kws dlhau ntawm lub nroog Damaxes moog lawm." Tug Tswv kws muaj npe hu ua Vaajtswv tug kws muaj Fwjchim Luj kawg nkaus has le ntawd.


  


  Amaus 6


  Cov Yixalayees Raug kev Puamtsuaj


  1Kev txomnyem yuav lug raug mej cov kws nyob tso sab lug huv lub nroog Xi-oos hab mej cov kws nyob kaaj sab lug huv lub nroog Xamalis, mej cov kws yog tuabneeg tseemceeb ntawm tsaav tuabneeg Yixalayees, hab mej yog cov kws tsoom pejxeem ca sab rua.2Mej ca le moog saib lub nroog Kalenes, ces tsua moog saib lub nroog Hamas kws luj heev hab nqeg moog saib cov Filitees lub nroog Nkas. Puas yog cov nroog nuav zoo tshaaj cov Yudas hab cov Yixalayees ob lub tebchaws? Puas yog puab tej nrim dlej nrim aav dlaav tshaaj mej le?3Mej yeej tsi xaav pum nub kws muaj kev puamtsuaj, tabsis tej kws mej ua taabtom coj nub ntawd lug ze mej lawm.4Kev puamtsuaj yuav lug raug mej cov kws tau zoo pw sau tej rooj kws pua ntaub tsuj ntaub npuag hab tua xyuas nyuj hab thaav yaaj noj xwb!5Mej nyam sau tej nkauj tshab hu ib yaam le Daviv, hab hu nrug tej nkauj nogncaas.6Mej haus tej taig cawv puv phwj yog hab muab tej roj tsw qaab kws kim kim lug pleev ua tsw qaab ntxag, tabsis mej tsi quav ntsej thaus mej pum cov Yixalayees lub tebchaws raug kev puamtsuaj.7Yog le ntawd mej yuav yog thawj paab kws raug luas nteg coj moog rua lwm tebchaws. Qhov kws mej muaj rooj noj rooj haus hab ua kev lomzem yuav tsi muaj ntxiv lawm.


  8Tug Tswv kws yog Vaajtswv tug muaj Fwjchim Luj kawg nkaus tau coglug ruaj khov tseg has tas, "Kuv ntxub cov Yixalayees tej kev khaavtheeb, kuv ntxub puab tej vaaj tse kws ci ntsaa ab. Kuv yuav muab mej lub tuamceeb nroog hab txhua tsaav yaam kws nyob huv cob rua mej cov yeebncuab teg."


  9Txawm yog ib tse tuabneeg tshuav kaum leej txivneej xwb los puab yeej yuav tuag taag huv tuabsi.10Tug tuag ntawd ib tug kwvtij kws saib kev paam tuag yuav tuaj coj tug tuag tawm huv tsev moog. Nwg yuav nug cov tuabneeg kws nyob huv lub tsev ntawd has tas, "Puas muaj lwm tug nrug mej nyob hab?"


  Ces puab yuav teb has tas, "Tsi muaj."


  Ces tug kwvtij ntawd yuav has tas, "Ua tuabywv! Peb yuavtsum ceevfaaj tsi xob tuav tug Tswv lub npe le."


  11Thaus tug Tswv tso ncauj lawm, tej tsev tsi has lub luj lub miv, yuav puamtsuaj taag.12Neeg puas dlha tau tso saas ntwg sau tej roob tsuas? Puas muaj tuabneeg caab nyuj moog laij tau havtxwv? Tabsis mej muab txujkev ncaaj nceeg hloov moog ua tshuaj lom tuabneeg hab muab yaam zoo hloov ua yaam phem.


  13Mej khaav has tas mej moog txeeb tau lub nroog Laudenpas. Mej khaav has tas, "Peb yeej muaj zug txaus kws moog txeeb tau lub nroog Kalena-ees lug ua peb tug."


  14Tug Tswv kws yog Vaajtswv tug muaj Fwjchim Luj kawg nkaus has tas, "Cov Yixalayees, kuv taabtom khaiv cov tubrog txawv tebchaws tuaj tua mej lub tebchaws. Puab yuav tsimtxom mej txij ntawm lub dlawm Hamas saab qaumteb moog txug nraag tug dlej Alanpas kws nyob saab qaabteb."


  


  Amaus 7


  Zaaj Ywgtoog Pum Kooj


  1Tug Tswv kws kaav ib puas tsaav yaam ua rua kuv pum ib zaaj ywgtoog. Thaus luas hlais tej zaub nyuj kws yog vaajntxwv tug taag lawm; kuv pum tug Tswv tso ib cov kooj coob heev lug noj tej zaub nyuj kws taabtom pib hlaav zum zawg tuaj.2Nyob rua huv zaaj ywgtoog ntawd, kuv pum kooj muab txhua yaam nroj tsuag kws ntsuab mog nyoos huv lub tebchaws noj taag dlu lug, ces kuv txhaj has rua tug Tswv tas, "Tug Tswv kws kaav ib puas tsaav yaam, thov koj zaam txim rua koj tsaav tuabneeg! Puab yuav ua le caag ua neej nyob? Rua qhov puab tseem yau hab tsi muaj zug le."


  3Tug Tswv hloov sab hab has tas, "Kuv yuav tsi pub tej kws koj pum nuav tshwmsim."


  Zaaj Ywgtoog Pum Suavtawg


  4Tug TSWV kws kaav ib puas tsaav yaam rov ua rua kuv pum dlua ib zaaj ywgtoog. Kuv pum tug Tswv npaaj suavtawg lug rau txim rua nwg tsaav tuabneeg. Cov suavtawg ntawd tub kub lub nam havtxwv huv nruab tivtxwv hab pib kub thooj aav nuav lawm.5Ces kuv has tas, "Tug Tswv kws kaav ib puas tsaav yaam, thov koj ca le tsum! Koj tsaav tuabneeg yuav ua le caag ua neej nyob? Rua qhov puab tseem yau hab tsi muaj zug le!"


  6Tug Tswv rov hloov dlua sab hab has tas, "Tej nuav los yuav tsi pub kuas tshwmsimibyaamnkaus."


  Zaaj Ywgtoog Pum Ib Txuj Hlua


  7Tug TSWV rov ua rua kuv pum dlua ib zaaj ywgtoog. Kuv pum tug Tswv sawv ntawm ib saab ntsaa yeej kws luas siv txuj hlua ntsuag qhov kws luas ua tav lawm; hab nwg tuav rawv txuj hlua ntawm nwg txhais teg.8Nwg nug kuv has tas, "Amaus, koj pum dlaabtsi?"


  Kuv teb has tas, "Kuv pum ib txuj hlua."


  Ces nwg has tas, "Kuv siv txuj hlua nuav qha rua kuv tsaav tuabneeg paub has tas, puab zoo ib yaam le tej ntsaa yeej kws tsi siv txuj hlua ntsuag kuas ncaaj. Kuv yuav tsi hloov sab ib zag ntxiv le lawm, kuv yeej yuav rau txim rua puab.9Qhov chaw kws Ixaj cov xeebntxwv pehawm kuv yuav raug puamtsuaj. Cov Yixalayees qhov chaw dlawbhuv los yuav muab tso tseg nphob xuav ca. Kuv yuav ua kuas Vaajntxwv Yelaunpau-aas cov xeebntxwv raug nav ntaaj nav rag tuag tu noob nrho moog."


  Amaus hab Amaxiyas


  10Amaxiyas kws yog tug povthawj nyob huv Npethees tau tso xuv moog rua Vaajntxwv Yelaunpau-aas kws kaav tebchaws Yixalayees has tas, "Amaus taabtom tuav tswvyim haub ntxag cov pejxeem kuas ntxeev sab rua koj. Tej lug kws nwg qha ntawd yuav rhuav lub tebchaws nuav kuas puamtsuaj.11Nwg has le nuav: 'Yelaunpau-aas yuav tuag rua huv tshaav rog hab cov Yixalayees yuav raug luas nteg coj tawm huv puab lub tebchaws moog rua lwm tebchaws.'"


  12Ces Amaxiyas txawm has rua Amaus tas, "Yawm cevlug, txaus lawm lauj! Koj ca le rov qaab moog rua nraag tebchaws Yudas hab qhuab qha nyob nraag. Ca puab them nqe zug rua koj.13Tsi xob qhuab qha huv lub nroog Npethees nuav ib zag ntxiv lawm. Rua qhov ntawm nuav yog vaajntxwv qhov chaw pehawm kws yog lub tebchaws nuav lub Tuamtsev."


  14Amaus teb has tas, "Kuv tsi yog tug cev Vaajtswv lug kws yuav nqe zug. Kuv yog ib tug tuabneeg yug tsaj hab kuv tu tej txiv ncuav pas xwb.15Tabsis tug Tswv tau coj kuv tawm ntawm kuv teg num yug yaaj, hab has kuas kuv tuaj cevlug rua nwg tsaav tuabneeg Yixalayees xwb.16Yog le ntawd, nwgnuav koj ca le noog tej lug kws tug Tswv has. Koj has kuas kuv tseg tsi xob cev Vaajtswv lug, hab tseg tsi xob qhuab qha tshev cov tuabneeg Yixalayees lawm.17Yog le ntawd Amaxiyas, tug Tswv has rua koj tas, 'Koj tug quaspuj yuav moog ua namndlav nyob huv nroog, hab koj cov mivnyuas yuav raug tua tuag taag rua huv tshaav rog. Yuav muab koj lub tebchaws faib rua luas, hab koj yuav moog tuag rua huv lwm tsaav tuabneeg kws tsi ntseeg Vaajtswv lub tebchaws. Hab tsaav tuabneeg Yixalayees yuav raug luas coj tawm huv puab lub tebchaws moog nyob rua lwm tebchaws.'"


  


  Amaus 8


  Zaaj Ywgtoog Pum Ib Tawb Txiv


  1Tug Tswv kws kaav ib puas tsaav yaam rov ua rua kuv pum dlua ib zaaj ywgtoog. Kuv pum ib tawb txiv ntoo.2Tug Tswv nug kuv has tas, "Amaus, koj pum dlaabtsi?"


  Kuv teb has tas, "Kuv pum ib tawb txiv ntoo."


  Tug Tswv has rua kuv tas, "Lub sijhawm kawg' tub lug txug kuv tsaav tuabneeg Yixalayees lawm. Kuv yuav tsi hloov sab ib zag ntxiv le lawm, kuv yuav rau txim rua puab xwb.3Thaus txug nub ntawd tej suab hu nkauj huv vaajntxwv lub loog yuav hloov ua suab quaj suab nyav. Yuav muaj tuabneeg tuag nyob txhua qhov. Luas yuav coj puab moog povtseg ntsag tu lawm xwb."


  Cov Yixalayees Raug Kev Puamtsuaj


  4Mej cov kws caij tsuj cov tuabneeg txomnyem hab tuavhuv ua kuas cov tuabneeg pluag kws nyob huv lub tebchaws puamtsuaj, mej ca le noog.5Mej xaav tuabywv huv sab has tas, "Peb laaj tog nub dlawbhuv dlhau kawg le, peb yuav rawm muag peb tej qoobloo. Thaus twg nub Xanpataus maam le dlhau, kuas peb txhaj tau muag peb tej qoobloo? Ces peb muab muag kuas kim kim, txhobtxwm luj kuas tsi puv hab khu peb tej teev lug luj ntxo cov tuabneeg kws tuaj yuav peb tej qoob.6Peb muab peb tej nplej kws tsi puv muag ua nqe kim kim. Peb moog nrhav yuav tug tuabneeg pluag kws tshuav luas nqe lug ua qhev, txawm yog ib nkawm khau khab xwb los nwg tub them tsi taug luas."


  7Tug Tswv kws yog cov Yixalayees tug Vaajtswv tau coglug has tas, "Kuv yuav cim ntsoov tej kev phem kws puab ua ntawd ca.8Yog le ntawd aav yuav qeeg, hab lub tebchaws yuav cu ua zug koog; lub tebchaws yuav fuam hab nphau nphwv ib yaam le tug dlej Niles. Ces txhua tug tuabneeg kws nyob huv lub tebchaws yuav quaj ntsuag.9Thaus txug lub sijhawm ntawd kuv yuav ua kuas lub nub poob thaus taav su, hab thaus nruab nub lub nplajteb yuav tsaus nti. Kuv yog tug Tswv kws kaav ib puas tsaav yaam has le ntawd.10Kuv yuav muab mej tej rooj noj rooj haus hloov moog ua nteeg pluj nteeg tuag hab muab tej nkauj kws mej hu ua kev zoo sab hloov moog ua suab quaj suab nyav. Kuv yuav ua kuas mej muab mej tej plaubhau chais hab muab ntaub tsaaj lug naav, hab mej yuav zoo ib yaam le tej namtxiv kws quaj nyav obtug tuab tug tub kws tuag lawm. Nub ntawd yuav yog nub kawg kws lwj sab tshaaj plawg.


  11"Thaus txug lub sijhawm ntawd, kuv yuav tso kev tshaib nqhes lug rua lub tebchaws. Tej tuabneeg yuav tshaib nqhes heev, tabsis tsi yog tshaib mov; puab yuav nqhes heev tabsis tsi yog nqhes dlej. Puab yuav tshaib hab nqhes tug Tswv tej lug. Kuv yog tug Tswv kws kaav ib puas tsaav yaam has le ntawd.12Tej tuabneeg yuav taug kev ntawm Havtxwv Tuag moog txug rua tom Havtxwv Meditelanees hab ncig saab qaumteb moog txug rua saab nubtuaj. Puab yuav nrhav tug Tswv Txujlug rua txhua qhov chaw, tabsis puab yuav nrhav tsi tau le.13Nub ntawd tej tub hluas hab ntxhais hluas kws muaj zug khov kho los yuav qaug zug heev vim txujkev tshaib nqhes.14Cov tuabneeg kws twv ntxhas tej mlom huv lub nroog Xamalis has tas, 'Muaj cov Daas tug vaajtswv,' lossis 'Muaj cov Npesenpas tug vaajtswv,' cov tuabneeg ntawd yuav qaug hab tsi sawv rov lug ib zag le lawm."


  


  Amaus 9


  Vaajtswv Txujkev Txav Txim


  1Kuv pum tug Tswv sawv ntawm lub thaaj ib saab. Nwg saamfwm has tas, "Ca le siv zug tsoo lub Tuamtsev tej hauv ncej kuas tej taw ntsaa ua zug koog. Tsoo kuas tej ntawd tawg taag hab ca tej ntawd poob moog tsoo tej tuabneeg taubhau. Kuv yuav tua cov tuabneeg kws seem txhua tug kuas tuag taag rua huv tshaav rog. Yuav tsi pub leejtwg tsiv dlhau; tsi pub ib tug twg tsiv tau dlim le.2Txawm yog puab yuav khawb puab txujkev moog txug rua huv tub tuag teb los kuv yuav nteg puab rov lug. Txawm yog puab yuav nee moog txug sau ntuj los kuv yuav coj puab nqeg rov lug.3Yog puab tsiv moog nkaum sau ncov roob Kalemees los kuv yuav nrhav kuas tau hab nteg puab lug. Yog puab tsiv moog nkaum huv qaab thu havtxwv los kuv yuav has kuas tug tsaj nyaum huv havtxwv moog tum puab.4Yog puab raug puab cov yeebncuab nteg coj moog lawm los kuv yuav has kuas puab cov yeebncuab muab puab tua huv tuabsi. Kuv tub txav txim sab lawm has tas, kuv yuav ua kuas puab raug kev puamtsuaj taag hab yuav tsi paab puab ib zag ntxiv le lawm."5Tug Tswv kws kaav ib puas Tsaav yaam kws muaj Fwjchim Luj kawg nkaus, nwg kov lub nplajteb, lub nplajteb qeeg ua zug koog; txhua tug kws nyob huv lub nplajteb yuav quaj ntsuag. Lub nplajteb yuav nphau pis nphwv saus pis zog ib yaam le tug Dlej Niles.6Tug Tswv tsim nwg lub tsev rua sau ntuj ceebtsheej, nwg tsim nruab ntug zoo le lub kaus roog lub nplajteb. Nwg hu kuas dlej tawm huv havtxwv tuaj hab muab laub rua lub nplajteb. Nwg lub npe hu ua tug Tswv!


  7Tug Tswv has tas, "Cov Yixalayees, kuv xaav txug cov tuabneeg Sudaas ib yaam le kuv xaav txug mej. Kuv coj cov tuabneeg Filitees huv koog povtxwv Keletes hab cov Xilias huv tebchaws Kis lug, ib yaam le kuv coj mej nraag tebchaws Iziv lug hab ntaag.8Kuv kws yog tug Tswv kws kaav ib puas tsaav yaam, kuv saib ntsoov lub tebchaws Yixalayees kws puv nkaus txujkev txhum, hab kuv yuav ua kuas nwg raug kev puamtsuaj taag huv lub nplajteb nuav moog. Tabsis kuv yuav tsi ua kuas Yakhauj cov xeebntxwv raug puamtsuaj.


  9"Kuv yuav tso ncauj hab tshau cov Yixalayees ib yaam le luas muab tshaus tshau nplej. Kuv yuav muab puab xyaw txhua tsaav tuabneeg txhaj tshem tau cov tuabneeg kws tsi muaj nqes povtseg.10Cov tuabneeg txhum kws nyob xyaw kuv tsaav tuabneeg yuav raug tua tuag taag rua huv tshaav rog, puab yog cov kws has tas, 'Vaajtswv yuav tsi ca kev phem lug raug peb ib zag le.'"


  Txhim Khu Cov Yixalayees Yaav Tom ntej


  11Tug Tswv has tas, "Thaus txug nub ntawd kuv yuav rov txhim khu Daviv lub tebchaws kws zoo ib yaam le lub tsev kws tub puag taag lawm. Kuv yuav txhim khu tej ntsaa yeej dlua tshab. Kuv yuav rov khu hab ua kuas zoo ib yaam le lub qub thaus u.12Cov Yixalayees yuav ntaus yeej cov tuabneeg kws seem nyob huv lub tebchaws Edoos hab txhua tsaav tuabneeg kws thaus u yog kuv tsaav tuabneeg ib zag lug lawm." Tug Tswv kws ua kuas muaj tej nuav tshwmsim yog tug has le ntawd.


  13Tug Tswv has tas, "Nub ntawd tub lug yuav txug, thaus ntawd tej qoobloo yuav sav sai heev hab sau tsi yeej, hab tej txiv maab los yuav sav sai heev, tsuam kua txiv maab los tub tsuam tsi yeej. Cawv qaab zib yuav nrug sau tej hauv roob lug, hab tej cawv ntawd yuav ndlwg laub lug sau tej pov roob.


  14Kuv yuav coj kuv tsaav tuabneeg rov lug nyob rua huv puab lub tebchaws. Puab yuav rov txhim khu puab tej nroog kws puag taag lawm rua puab nyob; puab yuav xov vaaj cog txiv maab txhaj tau cawv txiv maab haus; puab yuav xov vaaj cog txiv ntoo txhaj tau txivntoonoj.15Kuv yuav ca puab nyob huv lub tebchaws kws kuv muab pub rua puab ua puab tug lawm, hab kuv yuav tsi muab puab ntab tawm ib zag ntxiv le lawm." Tug Tswv kws yog mej tug Vaajtswv has le ntawd.

  Aunpadiyas 1


  1Ntawm nuav yog Aunpadiyas zaaj lug qha tshwm kws tug Tswv kws kaav ib puas tsaav yaam has txug cov Edoos.


  Vaajtswv Txav Txim rua Cov Edoos


  Tug Tswv tau khaiv nwg tug cevlug moog rua ntau lub tebchaws, hab peb tau nov nwg tej lug has tas: "Npaaj kuas txhij! Ca peb moog ua rog rua cov Edoos!"2Tug TSWV has rua cov Edoos tas, "Kuv yuav ua kuas mej qaug zug; txhua tug tuabneeg yuav txobthuam mej.3Mej lub sab kws khaavtheeb tau dlaag ntxag mej. Mej cov kws nyob huv tej qhov tsua sau tej pob tsuas, huv mej tej tsev kws sab heev nyob sau tej roob, mej yuav xaav has tas, 'Leejtwg txhaj muaj cuabkaav chua tau kuv lug?'4Txawm yog mej ua mej tej tsev nyob sab ib yaam le zeg dlaav, hab txawm yog mej tej tsev nyob sab nrug tej nubqub sis txig los kuv yuav chua kuas mej poob lug rua huv aav.5"Thaus tsaus ntuj tubsaab tuaj, puab tsuas nyag tej kws puab xaav yuav xwb. Thaus tej tuabneeg dle txiv maab, puab yeej tseg ibtxha ca. Tabsis mej cov yeebncuab tuaj fuab mej taag dlu lug, tsi tseg ib yaam dlaabtsi le.6Exaus cov xeebntxwv, mej yuav raug tubsaab nyag; hab mej tej nyaj yuav raug luas fuab coj moog taag dlu lug.7Cov tuabneeg kws koom teg nrug mej tau dlaag ntxag mej; puab tau muab mej ntab tawm huv mej lub tebchaws moog. Cov tuabneeg kws ua phoojywg rua mej, nwgnuav puab kovyeej mej lawm. Cov phoojywg kws nrug mej noj ib tsum mov puab cuab muv tog mej kev; puab yuav has rua mej tas, 'Nwg tej kev txawj ntse nyob qhovtwg lawm?'8"Nub kws kuv rau txim rua cov Edoos kuv yuav muab puab cov tuabneeg kws txawj ntse ua kuas puamtsuaj taag hab muab puab tej tswvyim rhuav tshem moog povtseg.9Lub nroog Temas cov tubrog yuav ntshai kawg nkaus le, hab txhua tug tubrog kws nyob huv lub nroog Edoos, yuav raug tua tuag taag.


  Qhov kws Cov Edoos Raug Txim


  10"Vim mej tau moog nyag hab tua mej cov kwvtij kws yog Yakhauj cov xeebntxwv; mej yuav raug kev puamtsuaj hab yuav raug txaajmuag moog ibtxhis.11Nub kws yeebncuab tsoo puab tej roojvaag, thaus ntawd mej moog sawv ib caag saib; mej lub sab yeej phem ib yaam le cov tuabneeg txawv tebchaws kws tuaj nqaa tej khoom muaj nqes huv lub nroog Yeluxalees moog sis faib.12Mej tsi xob saib tsi taug mej cov kwvtij kws txomnyem huv tebchaws Yudas; mej tsi xob zoo sab nub kws puab raug kev puamtsuaj. Mej tsi xob luag puab plig, thaus puab raug kev nyuaj sab.13Mej tsi xob tuaj rua huv kuv tsaav tuabneeg lub nroog, tsi xob ua saib tsi taug puab tej kev txomnyem hab tsi xob fuab puab tej nyaj txag nub kws puab raug kev puamtsuaj.14Mej tsi xob moog sawv ntawm tej kev tshuam nteg cov tuabneeg kws nrhav kev tsiv. Mej tsi xob muab puab cob rua yeebncuab teg nub kws puab raug kev txomnyem,


  Vaajtswv Yuav Txav Txim rua Txhua Tsaav Tuabneeg


  15"Nub kws tug Tswv yuav txav txim rua txhua tsaav tuabneeg tub lug ze lawm. Edoos, koj tau ua le caag rua luas lawm, luas yuav ua le ntawd rua koj. Tej kws koj tau ua lawm yuav rov lug raug koj.16Kuv tsaav tuabneeg tau haus lub khob dlej ab kws yog txujkev txav txim sau kuv lub Roob Dlawbhuv. Tabsis txhua tsaav tuabneeg kws nyob puagncig ntawd, tseem yuav tau haus khob dlej ab tshaaj kws yog txujkev txav txim. Puab yuav haus khee hlo hab pluj ndlais moog lawm.


  Cov Yixalayees Kovyeej


  17"Tabsis muaj qee leej yuav tsiv dlim sau lub Roob Xi-oos, hab lub roob ntawd yuav ua qhov chaw dlawbhuv. Yakhauj tsev tuabneeg yuav tau lub tebchaws lug ua puab tug.18Yakhauj hab Yauxej obtug cov xeebntxwv yuav zoo ib yaam le suavtawg; puab yuav rhuav tshem Exaus cov xeebntxwv, ib yaam le suavtawg kub tej quavnyaab. Exaus caajceg yuav tsi muaj ib tug tsiv dlim le. Kuv yog tug Tswv kws has le ntawd.19"Cov Yudas kws nyob yaav qaabteb yuav tuaj txeeb tau lub tebchaws Edoos. Cov tuabneeg kws nyob lawv tej taw roob saab nubpoob yuav tuaj txeeb tau lub tebchaws Filitees. Cov Yixalayees yuav moog txeeb tau cov Efalayees hab cov Xamalis cheebtsaam aav; cov Npeenyamees yuav moog txeeb tau cheebtsaam Nkile-as.20Cov tubrog Yixalayees peg qaumteb kws raug luas nteg moog lawm, yuav rov qaab lug hab moog ntaus yeej lub xeev Faunikias moog rua saab qaumteb moog txug rua Xalefas. Cov tuabneeg kws luas nteg huv Yeluxalees . coj moog nyob rua huv Xaladis, yuav lug txeeb tau tej nroog huv tebchaws Yudas saab qaabteb21Cov tuabneeg muaj yeej kws nyob huv lub nroog Yeluxalees, yuav moog ntaus lub tebchaws Edoos hab kaav lub tebchaws ntawd. Hab tug Tswv yuav ua Vaajntxwv kaav puab."

  Yaunas 1


  1Muaj ib nub Vaajtswv has rua Yaunas kws yog Amitais tug tub.2Vaajtswv has tas, "Koj ca le moog rua peg lub nroog Nineves kws luj heev hab qha rua lub nroog ntawd; vim puab tej kev ua phem ua qas tub nrov tuaj txug kuv lawm."3Tabsis Yaunas xaav tsiv ntawm Vaajtswv moog, nwg txhaj moog rua lwm qhov lawm. Nwg moog rua huv lub nroog Yaupas. Thaus nwg moog txug nraag, nwg pum ib lub nkoj kws taabtom yuav sawv kev moog rua tim tebchaws Xapees. Nwg txawm them nqe nkoj hab nrug cov tuabneeg ntawd moog rua tim tebchaws Xapees, kuas nwg nyob dleb ntawm tug Tswv.


  4Tabsis tug Tswv tso cua dlaaj cua dlub hlub heev lug ntsawj havtxwv, ua rua lub nkoj yuav tog.5Cov tuabneeg kws nyob huv lub nkoj ntshai heev hab quaj qw, nyag thov nyag tug vaajtswv paab. Puab thau tej khooma nyaav huv nkoj povtseg rua huv havtxwv kuas lub nkoj sib. Thaus ntawd Yaunas moog pw tsaug zug rua txheej huv qaab lawm.


  6Tug thawj tsaav nkoj nqeg moog pum Yaunas hab has rua nwg tas, "Koj tseem pw tsaug zug ua dlaabtsi? Ca le sawv hab thov koj tug Vaajtswv paab, tej zag nwg yuav hlub peb hab cawm peb txujsa."


  7Cov tuabneeg huv lub nkoj sis thaam zum zawg has tas, "Ca peb sau suavdlawg npe hab rhu ntawv saib leejtwg yog tug ua txhum, txhaj ua rua peb raug kev txhawj ntshai le nuav." Puab txawm pum zoo ua le ntawd, ces puab rhu tau Yaunas lub npe.81 Yog le ntawd puab txhaj has rua Yaunas has tas, "Koj ca le qha rua peb taamsim nuav saib! Leejtwg yog tug kws ua txhum txhaj le muaj tej xwm nuav? Koj tuaj ua dlaabtsi ntawm nuav? Koj tuaj lub tebchaws twg tuaj? Hab koj yog tsaav tuabneeg dlaabtsi?"


  9Yaunas teb has tas, "Kuv yog tuabneeg Henplais, kuv pehawm tug Tswv kws yog Vaajtswv tug nyob sau ntuj, nwg yog tug tsim lub nplajteb hab dlej havtxwv."101 Yaunas qha rua puab has tas, nwg taabtom tsiv tug Tswv.


  Cov tuabneeg huv nkoj ntshai heev, hab puab has rua Yaunas has tas, "Qhov kws koj ua nuav yog ib qhov tsi zoo hab tsi tsimnyog ua hlo le!111 Cua dlaaj cua dlub ntsawj hlub heev zuj zug, yog le ntawd cov tuabneeg huv nkoj txhaj le nug Yaunas has tas, "Peb yuav ua le caag rua koj cua txhaj tu?"


  12Yaunas teb has tas, "Mej muab kuv pov rua huv havtxwv cua txhaj yuav tu. Kuv paub has tas kuv yog tug kws ua txhum lawm txhaj muaj cua dlaaj cua dlub lug ntsawj mej le nuav."


  hais tias kuv yog tus uas ua txhaum lawm, thiaj muaj cua daj cua dub los ntsawg nej li no."


  13Txawm yog le ntawd los cov tuabneeg huv nkoj tsi ua lawv le Yaunas has, puab pheej taag zug nkuam kuas lub nkoj moog lawm tim ntug xwb, tabsis cua dlaaj cua dlub pheej ntsawj hlub heev zuj zug tuaj, ua rua puab nkuam lub nkoj moog tsi tau rua qhov twg le.14Yog le ntawd puab txhaj tsaa suab thov tug Tswv has tas, "Tug Tswv, thov koj tsi xob rau txim tuag rua peb vim qhov kws peb txuv tug txivneej nuav txujsa. Tug Tswv, thov koj leeg paub tej nuav; tub yog koj ua txhaj muaj tej nuav ntaag."151 Ces puab txawm muab Yaunas pov rua huv havtxwv, hab taamsim ntawd havtxwv ca le tug hab tsi ndlaas lawm.16Thaus cov tuabneeg huv lub nkoj pum le ntawd, ua rua puab ntshai tug Tswv heev, puab muab khoom hlawv fij rua tug Tswv hab coglug yuav pehawm nwg.


  17Tabsis tug Tswv kuas ib tug ntseg luj heev tuaj nqog Yaunas, Yaunas nyob huv ntseg plaab tau peb nub peb mos.


  


  Yaunas 2


  Yaunas Tej Lug Thov Vaajtswv


  1Yaunas thov tug Tswv kws yog nwg tug Vaajtswv huv ntseg plaab tuaj has tas:2"Tug TSWV, vim kuv txujkev txomnyem, kuv thov koj hab koj tub teb kuv tej lug thov lawm; kuv nyob huv tub tuag teb quaj thov koj paab kuv, koj nov kuv tej lug hab teb kuv tej lug thov.3Koj muab kuv pov rua huv qaab thu havtxwv qhov kws tub tshaaj plawg, nyob huv nuav dlej nyaab puag ncig kuv, koj lub fwjchim ua dlej nphau pis nphwv lug npug kuv.4Kuv txhaj xaav has tas, koj muab kuv xyeeb tawm ntawm koj lub xubndlag moog, hab kuv yuav tsi tau pum koj lub Tuamtsev kws dlawbhuv ib zag le lawm.5Dlej nphau nphwv lug npug kuv hab ua rua kuv ua tsi taug paa le lawm, havtxwv nyaab puagncig kuv hab tej ntxhuab huv havtxwv rig thoob plawg kuv lub taubhau.6Kuv poob moog ti nkaus rua huv tej qaab taw roob, huv lub tebchaws kws tej roojvaag kaw ntum nti moog ibtxhis le. Tabsis tug Tswv kws yog kuv tug Vaajtswv, koj nqug kuv tawm huv tivtxwv dlej lug muaj txujsa nyob.7Tug Tswv, thaus kws kuv txujsa yuav tu, kuv thov koj paab kuv, koj nyob huv koj lub Tuamtsev kws diawbnuv nov kuv tej lug thov.8Cov tuabneeg pe tej mlom kws tsi muaj nqes dlaabtsi yeej tsi muab lub sab npuabkoj.9Tabsis kuv yuav hu nkauj qhuas koj; yuav tua tsaj fij rua koj, hab kuv yuav ua lawv le kws kuv tau coglug tseg rua koj lawm. Txuj kev cawm dlim yog lug ntawm tug Tswv lug xwb."


  10Ces tug TSWV txhaj has kuas tug ntseg tawm tuaj ntuav Yaunas rua tim ntug dlej, hab tug ntseg txawm ua le ntawd.


  


  Yaunas 3


  Yaunas Noog Vaajtswv Lug


  1Tug Tswv rov has rua Yaunas has tas:2"Koj ca le moog rua peg lub nroog Nineves kws yog lub nroog luj, hab moog qha rua puab lawv le tej lug kws kuv tub qha rua koj lawm."3Yog le ntawd Yaunas txhaj noog tug Tswv lug hab moog rua peg lub nroog Nineves kws yog lub nroog luj heev, moog kutaw peb nub txhaj le dlhau.4Yaunas sawv kev moog rua peg lub nroog. Thaus kws nwg moog tau ib nub lawm, nwg tshaajtawm has tas, "Tshuav plaub caug nub sau nuav xwb lub nroog Nineves yuav raug puamtsuaj."


  5Cov tuabneeg kws nyob huv lub nroog Nineves txawm ntseeg Vaajtswv tej lug. Yog le ntawd, puab txhaj txav txim sab kuas txhua tug ua kevcai yoo mov, tsi has tej numtswv, tej tubqhe hab tug hlub tug yau muab ntaub tsaaj lug npua, qha has tas puab tub tso txuj kev txhum tseg lawm.


  6Thaus tug vaajntxwv kws kaav lub nroog Nineves nov dlheev txug tej lug ntawd, nwg txawm nqeg sau nwg lub zwmtxwv lug, hle nwg lub tsho ntev tseg, muab ntaub tsaaj lug npua hab moog nyob huv qhov tshauv.7Nwg tshaajtawm rua tsoom pejxeem huv lub nroog Nineves has tas, "Ntawm nuav yog vaajntxwv hab nwg cov numtswv tej lug saamfwm rua suavdlawg, tsi pub leejtwg noj ib yaam dlaabtsi, tsi has txhua tug tuabneeg, txhua tug nyuj hab txhua tug yaaj huv tuabsi.8Txhua tug tuabneeg hab txhua tug tsaj yuavtsum npua ntaub tsaaj. Txhua tug yuavtsum thov Vaajtswv kuas kawg sab kawg ntsws hab tso tej kev phem kev qas huv tuabsi tseg.9Tej zag Vaajtswv yuav hloov sab, tej zag nwg yuav tsi chim rua peb, hab peb yuav tsi tuag."


  10Vaajtswv pum tej kws puab tau ua ntawd, nwg pum puab tso puab tej kev txhum tseg lawm tag. Yog le ntawd, Vaajtswv txhaj hloov sab hab tsi rau txim rua puab lawv le kws nwg tau has tseg.


  


  Yaunas 4


  Yaunas Kev Chim hab Vaajtswv Kev Hlub


  1Yaunas tsi txaus sab rua tej nuav hab nwg chim kawg le.2Yog le ntawd Yaunas txhaj thov Vaajtswv has tas, "Tug Tswv, thaus kuv yuav sawv kev huv tsev tuaj, kuv puas tau has rua koj ua ntej tas, koj yeej yuav ua le nuav? Tub yog vim le nuav kuv txhaj nrhav kev tsiv moog rua tim tebchaws Xapees. Kuv paub koj yog tug Vaajtswv kws muaj kev hlub, sab ntev, sab dlawb sab zoo, npaaj rawv tog hloov sab hab tsi rau txim.3Tug Tswv, taamsim nuav thov koj ca le rhu kuv txujsa moog, rua qhov yog kuv tuag yuav zoo dlua le kuv ua neej nyob."


  4Tug Tswv teb has tas, "Puas tsimnyog koj chim npaum le ko?"


  5Yaunas tawm huv lub nroog moog rua saab nubtuaj hab nwg moog su rua tid. Nwg ua tau ib lub tsev pheeb suab rua nwg nraim ntxoo tog saib puas muaj xwm dlaabtsi tshwmsim rua lub nroog Nineves.6Tug Tswv kws yog Vaajtswv ua ib tsob ntoo tuaj ua dluab ntxoov ntxoo rua Yaunas nraim tshaav, hab ua rua Yaunas zoo sab kawg le. Yaunas txaus sab heev rua tsob ntoo ntawd.7Tabsis nub tom qaab thaus kaaj ntug txoog, Vaajtswv kuas ib tug kaab lug noj tsob ntoo ntawd, tsob ntoo ca le ntsws hab tuag lawm.8Thaus lub nub tawm tuaj, Vaajtswv tso ib cov cua kub heev ntsawj saab nubtuaj tuaj, hab tshaav ntuj zab Yaunas taubhau ua rua nwg tsaug muas. Yog le ntawd Yaunas txhaj xaav has tas, kheevlaam yog nwg tuag lawm. Nwg txhaj has tas, "Ca kuv tuag moog yuav zoo dlua le kuv ua neej nyob."


  9Tabsis Vaajtswv has rua Yaunas has tas, "Puas tsimnyog koj chim rua tsob ntoo nuav?"


  Yaunas teb has tas, "Yeej tsimnyog kuv chim kawg le, kuv chim tshuav tuag lawm xwb."


  10Tug Tswv has rua Yaunas has tas, "Ib mos xwb tsob ntoo nuav hlub tuaj, hab ib mos xwb tsob ntoo nuav tuag lawm; koj tub tsi tau siv dlaag siv zug cog tsob ntoo nuav hab koj tub tsi tau ua kuas nwg luj hlub tuaj, koj tub khauvxwm tsob ntoo nuav taag npaum.11Yog le ntawd kuv yimfuab khauvxwm lub nroog Nineves kws yog lub nroog luj ntawd. Dlua le ntawd tseem muaj tej mivnyuas yau kws tsi paub qaabhau dlaabtsi coob tshaaj ib puas neeg nkaum txheeb leej nyob huv lub nroog ntawd, hab tseem muaj tej tsaj txhu coob ua npoj ntwg nyob huv."

  Mikhas 1


  1Ntu kws Yauthaas, Ahas hab Hexekiyas ua vaajntxwv kaav tebchaws Yudas, tug Tswv tau has tej lug nuav rua Mikhas kws yog tug cev Vaajtswv lug kws nyob rua huv lub nroog Mauleses. Tug Tswv qha txhua yaam nuav rua Mikhas txug lub nroog Xamalis hab lub nroog Yeluxalees.


  Nkauj Quaj Ntsuag rua Lub Nroog Xamalis hab Lub Nroog Yeluxalees


  2Txhua tsaav tuabneeg, mej ca le noog tej lug nuav; Txhua tug tuabneeg kws nyob huv nplajteb mej ca le noog tej lug nuav; Tug TSWV kws kaav ib puas tsaav yaam yuav ua timkhawv tawmtsaam mej. Ca le noog! Nwg has tej lug nuav huv nwg lub Tuamtsev sau ntuj tuaj.3Tug TSWV taabtom nqeg sau nwg lub chaw kws dlawbhuv lug; nwg yuav nqeg hab taug kev sau tej ncov roob lug.4Ces tej hauv roob yuav yaaj huv nwg qaab xibtaws ib yaam le muab cab ntaab sub sau suavtawg; tej hauv roob yuav ndlwg laub lug, lug rua huv tej haav ib yaam le dlej ndlwg sau tej ncov roob lug.


  5Txhua yaam nuav yuav muaj tshwmsim lug vim cov Yixalayees tau ua txhum luj heev hab tau ntxeev sab rua Vaajtswv. Leejtwg yog tug kws ua rua cov Yixalayees ntxeev sab? Tub yog cov tuabneeg huv lub nroog Xamalis ntaag! Leejtwg tau pe mlom huv tebchaws Yudas? Tub yog cov tuabneeg huv lub nroog Yeluxalees ntaag!6Yog le ntawd tug Tswv txhaj has tas, "Kuv yuav ua kuas lub nroog Xamalis puamtsuaj taag ua ib pawg rua huv taj nraag hab ua chaw rua luas cog txiv maab. Kuv yuav muab lub nroog ntawd tej thwvcib nchuav rua huv kwj haa, tsuas tseg tej dlaim txag zeb kws pua lub nroog lawm xwb.7Lub nroog ntawd tej mlom yuav raug luas muab tsoo tawg ntsoog ntxawg; txhua yaam kws tuabneeg nqaa tuaj fij rua huv lub tsev namndlav yuav kub nyab, hab lub nroog ntawd tej mlom yuav raug rhuav kuas puamtsuaj taag. Lub nroog Xamalis muab tej ntawd lug teev lug pe, tabsis nwgnuav nwg cov yeebncuab yuav tuaj nqaa tej ntawd coj moog teev rua huv lwm lub tsev namndlav."


  8Mikhas has tas, "Vim tej xwm nuav kuv txhaj ntxhuv sab hab quaj ntsuag. Kuv yuav moog kutaw dlo hab labqaab moog qha rua suavdlawg paub kuv tej kev nyuaj sab. Kuv yuav tsaa suab hlo quaj ib yaam le tug maa nqov ntuj, hab quaj seev quas yeeg ib yaam le tug noog ntxhuav quaj.9Vim tsi muaj tuabneeg khu tau Xamalis tej qhov txhaab, hab Yudas yuav raug kev txomnyem ib yaam nkaus le ntawd; kev puamtsuaj tub tuaj ti ntawm lub nroog Yeluxalees tej roojvaag kws kuv tsaav tuabneeg nyob lawm."


  Yeebncuab Tuaj Ze Lub Nroog Yeluxalees


  10Tsi xob qha rua peb cov yeebncuab kws nyob huv lub nroog Nkathas paub has tas peb swb lawm; tsi xob ca puab pum mej quaj ntsuag. Cov tuabneeg Npes-Le-afalas, mej ca le quaj dlaa huv aav qha has tas mej taag kev ca sab lawm!11Cov tuabneeg kws nyob huv lub nroog Safis raug luas nteg coj labqaab ploog moog hab txaajmuag ntsuav. Cov tuabneeg kws nyob huv Xa-anaas yuav tsi muaj cuabkaav tawm huv puab lub nroog moog rua saab nrau. Thaus mej nov cov tuabneeg huv Npethexees nyav, mej yuav paub has tas tsi muaj chaw cawm sav nyob qhov twg lawm.12Cov tuabneeg kws nyob huv Malaus ua neej nyob lwjsab ntsuav tog nrhw txujkev cawm dlim rua qhov tug Tswv tub tso txujkev puamtsuaj tuaj ti lub nroog Yeluxalees lawm.13Mej cov kws nyob huv lub nroog Lakhis, ca le muab neeg lug hai tej tsheb neeg ua rog. Mej nyam ua txhum ib yaam le cov tuabneeg Yixalayees ua txhaj ua rua cov tuabneeg kws nyob huv lub nroog Yeluxalees ua txhum taag.14Cov Yudas, taamsim nuav mej ca le tsiv tawm huv lub nroog Mauleses Nkas moog. Cov tuabneeg huv lub nroog Akhaxis yuav tsi tuaj paab cov Yixalayees tej vaajntxwv lawm.


  15Cov Melesas, tug Tswv yuav muab mej cob rua cov yeebncuab kws tuaj txeeb mej lub nroog. Cov Yixalayees tej thawjcoj yuav tsiv moog nkaum rua huv lub qhov tsua ntawm Adulaas.16Cov Yudas, mej ca le txav mej tej plaubhau hab quaj nyav mej tej mivnyuas kws mej hlub. Chais mej tej plaubhau kuas dlo dlus ib yaam le taubhau dlaav npoj, rua qhov mej tej mivnyuas yuav raug luas nteg coj moog nyob rua lwm qhov.


  


  Mikhas 2


  Cov Tuabneeg Ua Phem Yuav Raug Txim


  1Cov tuabneeg kws pw sau txaaj tuav tswvyim moog ua phem yuav raug kev txomnyem! Thaus kaaj ntug txoog puab tawm moog ua phem lawv le puab tub xaav tseg lawm.2Thaus puab xaav tau luas tej teb, puab moog txeeb kag lug ua puab tug; thaus puab xaav tau luas tej tsev, puab moog txeeb kag lug rua puab yuav. Tsi muaj ib tug tuabneeg twg kws nwg tsev tuabneeg lossis nwg tej cuabtaam yuav nyob tso sab lug tsi pluj le.


  3Yog le ntawd, tug Tswv txhaj has tas, "Kuv yuav tso kev puamtsuaj lug raug mej, hab mej yuav tsiv tsi dlim le. Thaus mej raug kev kub ntxhuv le ntawd, mej yuav tsi tau moog kev muaj plhus ntxhas lawm.4Thaus txug nub ntawd tuabneeg yuav muab mej txujkev puamtsuaj lug pav ua yaam ntxwv qha rua suavdlawg, hab puab yuav hu nkauj qha mej txujkev tu sab rua suavdlawg noog le nuav: Peb raug kev puamtsuaj taaglawmlauj! Tug Tswv tub muab peb lub tebchaws tshem moog lawm hab muab cob rua cov tuabneeg kws tuaj nteg peb ntawd txhais teg "


  5Yog le ntawd, thaus txug nub kws tug Tswv rov tu lub tebchaws rua nwg tsaav tuabneeg nyob, mej yuav tsi muaj ib tug nrug luas muaj feem muaj tug le.


  6Cov tuabneeg ywg kuv has tas, "Koj tsi xob tuaj qha peb, tsi xob qha tej ntawd lawm. Vaajtswv yeej tsi pub kuas peb poob ntsejmuag ib zag le.7Koj xaav has tas cov Yixalayees raug foom tsi zoo lawm nua los? Tug Tswv ua tsi taug sab ntev lawm los? Nwg yog tug yuav ua tej ntawd ntaag los? Nwg tsi has lug mog lug muas rua cov tuabneeg kws ua ncaaj le ntaag los?"


  8Tug Tswv teb has tas, "Mej txhobtxwm ua yeebncuab rua kuv tsaav tuabneeg. Cov tuabneeg kws rov huv tshaav rog lug xaav has tas puab yuav tau nyob kaaj sab lug huv puab tej tsev, tabsis mej moog tog kev fuab puab tej tsho luj nqaa moog lawm."9Mej muab tej quaspuj kws yog kuv tsaav tuabneeg ntab tawm huv puab tej tsev kws yog puab lub chaw tshua, hab mej tsi pub puab tej mivnyuas lug yuav kuv txuj koob koov moog ibtxhis.10Mej ca le sawv tawm moog; ntawm nuav tsi muaj chaw rua mej nkaum lawm. Tub yog vim mej tej kev txhum, lub tebchaws txhaj raug kev puamtsuaj.11"Cov tuabneeg nuav nyam tug cevlug kws moog ncig dlaag rua nuav rua u has tas, 'Kuv yog tug qha rua mej has tas cawv txiv maab hab cawv ntxws yuav nchuav laub lug, lug rua mej.'


  12"Tabsis kuv yuav sau taagnrho mej cov Yixalayees kws seem lug nyob ua ke. Kuv yuav coj mej lug ua ke ib yaam le paab yaaj kws lug sis sau rua huv nkuaj. Yuav muaj tuabneeg lug nyob puv nkaus huv mej lub tebchaws dlua ib zag ntxiv ib yaam le paab yaaj kws nyob puv nkaus huv lub tshaav zaub."


  13Tug Tswv yuav qheb kev rua puab hab coj puab huv lub tebchaws kws puab raug nteg moog nyob rov qaab lug. Puab yuav tsoo tej roojvaag nroog tawg txua hab tawm moog nyob ywj sab. Tug Tswv kws yog puab tug Vaajntxwv yuav coj puab kev tawm moog.


  


  Mikhas 3


  Mikhas Tshev Yixalayees Cov Thawjcoj


  1Mej cov kws ua thawj tswjfwm cov Yixalayees, mej ca le ua tuab zoo noog! Tsimnyog mej yuavtsum paub txujkev ncaaj nceeg,2tabsis mej ntxub txujkev ua zoo hab nyam txujkev ua phem. Mej muab kuv tsaav tuabneeg laws tawv caj hab luas puab tej nqaj tawm ntawm puab tej pobtxhaa.3Mej noj kuv tsaav tuabneeg, mej muab puab laws tawv, tsoo puab tej pobtxhaa hab muab puab tsuav ib yaam le tsuav nqaj rua huv laujkaub.4Muaj ib nub twg mej yuav quaj hu tug Tswv, tabsis nwg yuav tsi teb mej. Nwg yuav tsi noog mej tej lug thov vim tej kev phem kev qas kws mej tau ua taag lug.


  5Kuv tsaav tuabneeg raug cov cevlug cuav coglug dlaag ntxag has tas cov kws them nqe rua puab yuav tau txais kev thaajyeeb, tabsis cov kws tsi them nqe rua puab yuav ntsib kev tsuv kev rog. Tug Tswv has rua cov cevlug ntawd has tas,6"Cov cevlug, mej lub neej tub yuav xaus; lub nub tub yuav poob qho. Rua qhov mej coj kuv tsaav tuabneeg yuam kev, mej yuav tsi ua ywgtoog pum qhov tseeb hab mej yuav tsi paub qha tej kws yuav muaj lug yaav tom ntej le lawm!"7Cov tuabneeg kws paub txug yaav tom ntej yuav poob ntsejmuag vim tej lug kws puab qha tsi tseeb. Puab yuav poob ntsejmuag rua qhov tug TSWV tsi teb puab tej lug lawm.8Tabsis tug Tswv pub nwg tug ntsujplig hab lub fwjchim rua kuv; nwg pub kuv paub txujkev ncaaj nceeg hab pub kuv muaj lub sab tawv moog qha cov Yixalayees kuas puab paub puab tej kev txhum.9Mej cov kws ua thawj tswjfwm cov Yixalayees, mej ca le ua tuab zoo noog kuv tej lug, mej ntxub txujkev ncaaj nceeg hab muab qhov zoo ntxeev ua qhov phem.10Mej muab txujkev tsi ncaaj nceeg hab luas tej roj ntshaa lug pua lub nroog Yeluxalees kws yog Vaajtswv lub nroog.11Cov thawjcoj kws tswjfwm lub nroog nuav, puab txav txim vim puab xaav tau tej nyaj kws luas coj tuaj xab puab cov povthawj txhais txuj Kevcai vim tej nqe zug kws luas them rua puab. Cov cevlug qha tej kws yuav tshwm lug yaav tom ntej vim xaav tau nyaj xwb puab cov ntawd khaav has tas, tug Tswv nrug nraim puab nyob. Puab has tas, "Tug TSWV nrug nraim peb, yeej tsi muaj ib yaam xwm dlaabtsi yuav lug raug peb le."


  12Tub yog vim mej ntaag, lub nroog Xi-oos txhaj raug luas muab laij ib yaam le laij teb, lub nroog Yeluxalees yuav raug luas muab rhuav kuas puamtsuaj taag ua ib pawg, hab lub pov roob kws ua lub Tuamtsev rua yuav caj ua haav zoov.


  


  Mikhas 4


  Vaajtswv Kaav Nplajteb Nyob Thaajyeeb Lug


  1Muaj ib nub tom ntej nuav lub roob kws ua lub Tuamtsev rua sau yuav yog lub kws sab tshaaj cov; nwg tshwm sab dlua txhua lub pov roob huv tuabsi. Ntau tsaav tuabneeg yuav nchuav nthwv tuaj rua ntawm lub roob ntawd,2hab puab yuav has tas, "Peb ca le nee moog rua sau tug Tswv lub ncov roob moog rua sau cov Yixalayees tug Vaajtswv lub Tuamtsev. Vaajtswv yuav qha rua peb paub tej kws nwg xaav kuas peb ua; peb yuav taug txujkev kws nwg tau xaiv rua peb lawm. Tug TSWV tej lug qhuab qha taabtom tawm huv Yeluxalees tuaj; nwg tuaj sau lub Roob Xi-oos has rua nwg tsaav tuabneeg."3Nwg yuav txav txim rua txhua tsaav tuabneeg rua cov tuabneeg kws muaj fwjchim luj tsi has nyob dleb hab nyob ze. Puab yuav muab puab tej ntaaj ntaus ua khais hab yuav muab puab tej muv ntaus ua lag. Txhua tsaav tuabneeg yuav tseg tsi ua rog hab tsi npaaj sis tua ntxiv lawm.4 Txhua tug yuav nyob kaaj sab lug ntawm nyag tej vaaj txiv maab, txiv ncuav pas, hab yuav tsi muaj leejtwg ua rua nwg tau kev txhawj kev ntshai le. Tug Tswv kws muaj Fwjchim Luj kawg nkaus tau coglug tseg le ntawd.


  5Txhua tsaav tuabneeg nyag pe hab noog nyag tug vaajtswv lug, tabsis peb yuav pe hab noog tug Tswv kws yog peb tug Vaajtswv lug moog ibtxhis tsi kawg.


  Cov Yixalayees Yuav Tau Rov Lug


  6Tug Tswv has tas, "Thaus txug lub sijhawm lawm, kuv yuav sau taagnrho cov tuabneeg kws kuv tau rau txim rua kuas luas nteg coj moog ua qhev txomnyem ntsuav ntawd rov qaab lug nyob ua ke dlua.7Puab puavleej yog tuabneeg saavceg hab nyob dleb ntawm puab tej vaaj tse, tabsis kuv yuav tsaa cov tuabneeg kws seem kuas pib ua dlua lub neej tshab, hab puab yuav ua ib tsaav tuabneeg kws muaj fwjchim heev. Kuv yuav nyob sau lub Roob Xi-oos kaav puab suav txij nub ntawd moog ibtxhis le."


  8Lub nroog Yeluxalees, koj yog lub nroog kws Vaajtswv zuv rawv tsomkwm nwg tsaav tuabneeg ib yaam le tug tswv yug yaaj kws sawv sau lub chaw tsomfaaj zuv nwg paab yaaj; koj yuav rov tau ua lub tuamceeb nroog rua koj lub tebchaws ib yaam le yaav thaus u.9Vim le caag koj quaj nrov ua luaj? Vim le caag koj raug kev txomnyem npaum nkaus le tug quaspuj kws taabtom yug mivnyuas? Puas yog koj tsi muaj vaajntxwv hab koj cov tuavxaam tuag taag lawm?10Cov tuabneeg kws nyob huv Yeluxalees, mej ca le quaj ntswj pis yog hab ntsaaj 3 ib yaam le tug quaspuj kws taabtom yug mivnyuas, rua qhov nwgnuav mej yuav tau tso mej lub nroog tseg hab moog nyob tom tej roob mojsaab. Mej yuav tau moog nyob tim tebchaws Npanpiloos, tabsis tug Tswv yuav paab kuas mej dlim ntawm mej cov yeebncuab.11Ntau tsaav tuabneeg tau sis sau tuaj tua koj. Puab has tas, "Peb yuavtsum rhuav kuas tau lub nroog Yeluxalees! Peb yuav pum lub nroog nuav raug puamtsuaj lauj!"12Tabsis tej tsaav tuabneeg ntawd tsi paub tej kws tug Tswv xaav. Puab tub tsi paub has tas, tug Tswv sau puab lug ua ke yuav txav txim rua puab ib yaam le luas sau nplej lug tib ca yuav muab ntaus.


  13Tug Tswv has tas, "Cov tuabneeg kws nyob huv Yeluxalees, mej ca le moog rau txim rua mej cov yeebncuab! Kuv yuav ua kuas mej muaj zug ib yaam le tug txiv nyuj kws muaj txwm kub hlau hab muaj rau tooj. Mej yuav ntaus yeej ntau tsaav tuabneeg hab coj tej nyaj kws puab moog txeeb tau lug, tuaj pub rua kuv kws yog tug Tswv kws kaav lub nplajteb."


  


  Mikhas 5


  1Cov Yixalayees, ca le txhij mej cov tubrog! Luas tub tuaj vij peb lawm! Luas tub tuaj tawmtsaam cov Yixalayees tug thawjcoj lawm.


  Ib Tug Thawjcoj Yuav Tshwm huv Npelehees


  2Tug Tswv has tas, "Npelehees Efalathas, koj yog ib lub nroog kws miv tshaaj plawg nyob huv tebchaws Yudas, tabsis kuv yuav tso ib tug thawjcoj lug tshwm rua huv koj lug kaav cov Yixalayees, nwg yeej muaj caajceg sis txuas ua ntu zug thaus u lug."


  3Yog le ntawd tug Tswv yuav muab nwg tsaav tuabneeg tso rua puab cov yeebncuab txhais teg moog txug thaus tug quaspuj suab mivnyuas yug tau nwg tug tub. Ces nwg tsaav tuabneeg kws raug luas nteg moog lawm yuav rov sis sau lug ua ib tsaav tuabneeg dlua.4Thaus nwg lug, tug Tswv kws yog Vaajtswv yuav pub nwg tug zug hab lub fwjchim rua nwg kaav nwg tsaav tuabneeg. Nwg tsaav tuabneeg yuav nyob kaaj sab lug rua qhov txhua tsaav tuabneeg thoob nplajteb yuav leeg has tas, nwg yog tug kws muaj fwjchim luj kawg nkaus,5hab nwg yuav coj txujkev kaaj sab lug rua suavdlawg.


  Kev Cawm Dlim hab Kev Rau Txim


  Thaus cov Axilias tuaj vij peb lub tebchaws hab hlaa tuaj rua huv peb nrim dlej nrim aav, peb yuav tso peb cov thawj tubrog kws sab tawv tshaaj plawg moog tua puab.6Puab yuav rhu puab tej ntaaj tua yeej lub tebchaws Axilias, lub tebchaws Nilaus hab puab yuav paab kuas peb dlim ntawm cov Axilias kws tuaj tua peb lub tebchaws.


  7Cov Yixalayees kws seem yuav zoo ib yaam le tej lwg dlej kws tug Tswv tso lug yug ntau tsaav tuabneeg hab zoo ib yaam le cov naag kws lug yug tej qoobloo. Puab yuav vaamkhom Vaajtswv xwb tsi vaamkhom tuabneeg lawm.8Cov seem kws tseem nrug txhua tsaav tuabneeg nyob yuav zoo ib yaam le tug tsuv ntxhuav kws moog nrhav tsaj tum noj huv haav zoov lossis huv tshaav zaub: nwg nkaag moog nyob huv paab yaaj, dlha nioog mos paab yaaj, hab muab cov yaaj dlua ua tej dlaim; nyob qhov ntawd yeej tsi muaj kev ca sab rua leejtwg yuav paab tau dlim.9Cov Yixalayees yuav tua yeej puab cov yeebncuab hab ua kuas cov yeebncuab ntawd puamtsuaj taag.


  10Tug Tswv has tas, "Thaus lub sijhawm ntawd kuv yuav caab mej cov neeg moog hab muab tej tsheb neeg rhuav kuas puamtsuaj taag.11Kuv yuav rhuav mej tej nroog kws nyob huv mej lub tebchaws hab muab mej tej ntsaa yeej tsoo kuas pob puag taag huv tuabsi.12Kuv yuav rhuav tshem mej tej khawvkoob kuas puamtsuaj hab tsi pub mej cov tuabneeg kws saib moov ib tug seem nyob qhov twg le.13Kuv yuav muab tej mlom kws mej pe hab tej ncej zeb kws mej teev tsoo povtseg; mej yuav tsi tau pe tej mlom kws mej txhais teg puab ib zag ntxiv le lawm.14Kuv yuav muab tej mlom quaspuj Aselas huv mej lub tebchaws tsoo povtseg hab muab mej tej nroog rhuav kuas puamtsuaj taag.15Vim kuv chim heev, kuv yuav ua nruj ua tsiv pauj txhua tsaav tuabneeg kws tsi noog kuv lug."


  


  Mikhas 6


  Tug Tswv Ua Plaub rua Cov Yixalayees


  1Mej ca le noog tug Tswv rooj plaub kws nrug cov Yixalayees sis has. Tug Tswv, ca le sawv hab has Koj rooj plaub; thov ca tej toj roob hauv peg nrug ua timkhawv nov koj tej lug.


  2Tej roob hab tej hauvpaug caag kws tuav lub nplajteb nyob moog ibtxhis, mej ca le ua tuab zoo noog tug TSWV rooj plaub! Tug Tswv tau kom ib rooj plaub nrug nwg tsaav tuabneeg. Nwg taabtom ua plaub rua cov Yixalayees.


  3Tug TSWV has tas, "Kuv tsaav tuabneeg, kuv tau ua le caag rua mej? Kuv tau ua rua mej nyuaj sab los? Mej ca le teb kuv!4Kuv tau coj mej tawm nraag tebchaws Iziv lug; kuv tau tso mej dlim ntawm txujkev ua luas qhev; kuv khaiv Mauxes, Aloos hab Milias ua cov coj mej.5Kuv tsaav tuabneeg, ncu ntsoov tej kws cov Mau-am tug Vaajntxwv Npalaj tuav tswvyim ua phem rua mej, hab tej kws Npe-aus tug tub Npala-aas tau teb rua Npalaj ntawd? Ncu ntsoov tej xwmtxheej kws thaus mej taabtom tawm huv lub yeej ntawm Akaxias lug rua ntawm Nkilenkas. Ncu ntsoov tej nuav, mej txhaj yuav paub tej kws kuv tau paab mej dlim ua ntu zug lug."


  Yaam Kws tug Tswv Xaav Kuas Tuabneeg Ua


  6Thaus kuv moog pehawm tug Tswv kws yog Vaajtswv tug kws kaav sau qaum ntuj, kuv yuav coj dlaabtsi moog rua nwg? Kuv yuav coj tej mivnyuas nyuj kws zoo tshaaj plawg moog tua hlawv ua khoom fij rua nwg los?7Tug Tswv puas yuav txaus sab, yog has tas kuv coj ib txheeb tug yaaj lossis tej roj txiv ntoo kws txhawv le tug dlej tsi tu moog rua nwg? Puas yog kuv yuav tau muab kuv tug tub hlub moog tua ua khoom fij rua tug Tswv txhaj theej tau kuv lub txhoj?8Yeej tsi tau hlo le, tug Tswv tub qha yaam zoo rua peb lawm. Tej kws nwg xaav kuas peb ua yog le nuav: Ua lub sab ncaaj, cog kev sis hlub kuas ruaj khov hab ua lub neej txu fwjchim nrug peb tug Vaajtswv sis raug zoo.


  9Tug kws fwm tug Tswv txhaj yog tug muaj tswvyim. Tug Tswv has rua cov tuabneeg kws nyob huv lub nroog has tas, "Mej cov kws tuaj sis sau rua huv nroog, mej ca le ua tuab zoo noog!10Huv cov tuabneeg ua phem tej tsev puv nkaus tej khoom kws puab moog dlaag tau lug. Puab muab raab teev tsi txwm luj ntxo luas tug noj, kuv ntxub tej ntawd kawg le.11Kuv yuav ua le caag txhaj zaam txim tau rua cov tuabneeg kws muab raab teev tsi txwm coj lug luj ntxo luas tug ntawd?12Mej cov tuabneeg kws muaj txag npluanuj, mej nrhav nrhw fuab cov tuabneeg pluag tug lug rua mej yuav, hab mej txhua tug puavleej yog tuabneeg dlaag xwb.13Yog le ntawd kuv tub pibfc ua kuas mej raug puamtsuaj, vim tej kws mej ua txhum ntawd lawm.14Mej yuav tau noj tabsis tsi tsau plaab, mej tseem tshaib nqhes. Mej nqaa ntau yaam moog, tabsis mej yuav txuag tsi tau tej ntawd ca; txhua yaam kws mej khaws ca kuv yuav muab ua kuas puamtsuaj taag rua huv tshaav rog.15Mej tseb noob nplej, tabsis mej yuav tsi muaj qoobloo sau. Mej tsuam txiv ntoo roj, tabsis mej yuav tsi muaj roj siv. Mej tsuam cawv txiv maab, tabsis mej yuav tsi muaj cawv haus.16Tej nuav yuav tshwmsim tuaj, vim mej tau ua phem lawv le Vaajntxwv Aumelis hab nwg tug tub kws yog Vaajntxwv Ahaj ua. Mej xyum ua lawv le ob tug ua, yog le ntawd kuv yuav ua kuas mej raug kev puamtsuaj hab luas yuav thuam mej. Tej tuabneegl kws nyob txhua qhov yuav saib tsi taug mej."


  


  Mikhas 7


  Cov Yixalayees Ua tsi Ncaaj


  1Kuv Taag kev ca sab lawm lauj! Kuv zoo ib yaam le tug tuabneeg tshaib plaab kws xawb tsi tau ib lub txiv nyob sau ntoo, hab tsi muaj txiv maab nyob ntawm tej maab dle lug noj le. Txhua rev txiv maab kws qaab hab thawj phaum txiv ncuav pas luas tub muab dle taag lawm.2Tsi tshuav ib tug tuabneeg ncaaj nceeg nyob huv lub tebchaws hlo le; tsi muaj ib tug tuabneeg kws muab sab npuab Vaajtswv. Txhua tug npaaj rawv tog tua tuabneeg. Txhua tug nyaag nrhw yuav tua nwg tej kwvtij zej zog.3Puab txhua tug puavleej txawj ua phem. Cov numtswv hab cov txav txim xaav tau luas tej nyaj xab. Tug kws ua zoo neej xaav tau ib yaam dlaabtsi nwg tsaa ncauj has xwb luas yeej tuaj sis txoos ua ke tuav tswvyim lawm ntaag.4Txawm yog tug kws ua zoo hab ua ncaaj tshaaj plawg ntawm puab cov ntawd los tseem zoo le tsob xuavpaug xwb.


  Tub txug nub kws Vaajtswv yuav txav txim rua cov tuabneeg ntawd lawv le kws nwg tau has kuas cov cevlug kws yog cov tuabneeg faajxwm ceebtoom rua puab lawm. Nwgnuav puab ntxhuv sab heev.5Tsi xob ntseeg koj tej kwvtij zej zog lossis tsi xob ca sab rua koj tej phoojywg. Txawm yog tej lug kws koj has rua koj tug quaspuj los koj yuavtsum tau ceevfaaj.6Lub sijhawm nuav tej tub yuav thuam leej txiv has tas ruag. Tej ntxhais yuav tawmtsaam leej nam hab tej nyaab yuav nrug nampuj sis caav sis tshe; koj cov yeebncuab yog koj tsev tuabneeg ntaag.


  7Tabsis kuv saib ntsoov tug Tswv; kuv tog rawv Vaajtswv tug kws yuav lug cawm kuas kuv dlim. Kuv tug Vaajtswv yuav noog kuv tej lug thov.


  Tug Tswv Coj Kev Cawm Dlim Lug


  8Peb tej yeebncuab tsi muaj lug yuav nyos peb. Peb qaug lawm, tabsis peb yuav sawv tau rov lug dlua. Taamsim nuav peb nyob huv qhov chaw kws tsaus ntuj nti, tabsis tug Tswv yuav ua lub teeb ci rua peb pum kev.9Peb tau ua txhum rua tug Tswv lawm, yog le ntawd peb yuav tau ua sab ntev tiv nwg txujkev chim moog ib nyuas ntu. Tabsis txug thaus kawg nwg yuav tuaj peb tog hab paab dlaws peb tej plaub ntug. Nwg yuav coj peb tawm moog rua ntawm qhov kaaj; peb yuav saib ntsoov nwg cawm peb dlim.10Thaus ntawd peb cov yeebncuab yuav pum tej nuav, hab puab yuav poob ntsejmuag heev. Puab yog cov yeebncuab kws nyos peb has tas, "Tug Tswv kws yog mej tug Vaajtswv nyob qhovtwg? " Peb yuav saib ntsoov puab swb hab peb yuav pum luas tsup puab ib yaam le tuabneeg tsuj aav nkus tom tej kev.


  11Cov tuabneeg kws nyob huv lub nroog Yeluxalees, tub txug lub sijhawm kws mej rov khu tug ntsaa yeej kws thaiv lub nroog lawm. Thaus ntawd mej lub nroog tej nrim yuav dlaav fo moog ntxiv.12Tej tuabneeg kws tsiv moog nyob rua txhua qhov lawm suavdlawg yuav tau rov lug. Saab nubtuaj, puab yuav lug peg tebchaws Axilias lug; saab qaabteb, puab yuav lug nraag tebchaws Iziv lug. Puab yuav lug ntawm tej tebchaws kws nyob ntawm ntug dlej Efalates lug, lug tim tej havtxwv kws nyob dleb hab sau tej roob kws nyob dleb lug.13Tabsis lub nplajteb yuav ua suabpuam taag rua qhov tuabneeg nplajteb ua phem ua qas.


  Tug Tswv Hlub Cov Yixalayees


  14Tug Tswv, koj ca le ua tug tswv yug yaaj saib koj tsaav tuabneeg; puab yog tsaav tuabneeg kws koj tau xaiv tseg lawm. Txawm yog puab nyob ua twmzeej rua tom tej roob mojsaab qhua los nyob puagncig puab tseem muaj tej tebchaws kws zoo qoobloo heev. Thov ca puab moog noj tej zaub kws ntau heev huv lub tebchaws Npasaas hab cheebtsaam Nkile-as ib yaam le puab tau noj yaav thaus u lawm.


  15Tug Tswv, thov koj ua tej txujci tseemceeb rua peb pum ib yaam le koj tau ua thaus koj coj peb tawm nraag tebchaws Iziv lug.16Thaus txhua tsaav tuabneeg pum tej nuav yuav ua rua puab sab ntsws puag hab zug ntaug taag. Puab yuav pus qhovncauj hab ntsaws qhovntsej vim puab ntshai heev.17Puab yuav nkaag chaub laug huv aav ib yaam le naab; puab yuav ntshai tshee nyo tawm huv puab tej chaw nkaum tuaj. Puab yuav ntshai tshee nyo tig rov qaab lug cuag tug Tswv kws yog peb tug Vaajtswv.


  18Tug TSWV, yeej tsi muaj ib tug Vaajtswv zoo npaum le koj, koj zaam txim rua koj tsaav tuabneeg kws seem rov lug. Koj tsi chim taag ibtxhis, tabsis koj txaus sab hlo hlub peb moog le.19Koj yuav rov taabncuab peb dlua ib zag ntxiv. Koj yuav muab peb tej kev txhum tsuj ntag rua huv koj qaab xibtaws hab muab tej kev txhum ntawd moog pov rua huv qaab thu havtxwv.20Koj yuav ua ncaaj hab hlub koj tsaav tuabneeg kws yog Anplahaas hab Yakhauj cov xeebntxwv, lawv le koj tau coglug rua peb cov yawmkoob thaus u lawm.

  Nahus 1


  1Ntawm nuav yog cov lug kws has txug lub nroog Nineves, hab yog ib zaaj ywgtoog kws Nahus tau pum, Nahus nyob huv lub nroog Elekauses.


  Tug Tswv Chim rua Lub Nroog Nineves


  2Tug Tswv kws yog Vaajtswv khib hab tsi zaam txim rua leejtwg le; nwg rau txim rua cov tuabneeg kws tawmtsaam nwg. nwg ua pauj rua nwg cov yeebncuab vim nwg txujkev chim.3Tug TSWV yeej tsi chim sai, tabsis nwg muaj fwjchim heev, hab nwg tsi ca tug tuabneeg txhum dlim dlawb tsi raug txav txim. Tug Tswv moog txug qhov twg muaj naagxub naagcua txug qhov ntawd; muaj fuab laum nkaus ib yaam le tej paa aav ntawm tug Tswv txhais kutaw!4Nwg saamfwm rua havtxwv, havtxwv ca le qhuav lawm! Nwg ua rua tej dlej nqhuab qhuav taag huv tuabsi; tej taj nraag huv tebchaws Npasaas qhuav nkig nkuav, lub Roob Kalemees qhuav ua aav lab ploog hab tej paaj ntoos kws nyob peg Lenpanoos ntsws taag.5Tej hauv roob sab yuav qeeg ntawm tug Tswv lub xubndlag; tej ncov roob yuav yaaj taag ntawm nwg hauv ntej. Thaus tug Tswv tshwm lug, lub nplajteb ua zug koog. Lub nplajteb hab tej tuabneeg tshee laim txag.6Thaus twg tug Tswv chim lawm leejtwg txhaj yuav muaj sa nyob? Leejtwg txhaj yuav dlim tau ntawm nwg txujkev npautawg kws txaus ntshai heev? Nwg txujkev chim kws kub ib yaam le suavtawg phwj tuaj, tej pobzeb los yuav tawg ua moov taag taabmeeg nwg.7Tug TSWV yog tug kws zoo; nwg tsomkwm nwg tsaav tuabneeg thaus muaj kev kub ntxhuv; nwg cawm cov tuabneeg kws tig rov qaab lug cuag nwg.8Nwg rhuav tej yeebncuab kuas puamtsuaj taag ib yaam le dlej fuam lug tshoob tej moov aav; nwg muab cov tuabneeg kws tawmtsaam nwg xaa moog rua txujkev tuag.9Ua le caag mej txhaj ntxeev sab tawmtsaam tug Tswv? nwg yuav rhuav kuas mej puamtsuaj taag; Tsi muaj leejtwg tawmtsaam yeej nwg ib zag le.10Mej zoo ib yaam le tej xuavpaug kws sis qhab, hab tej quavnyaab qhuav kws yuav raug suavtawg kub.


  11Tug tuabneeg kws tuav tswvyim ua phem ua qas, hab ntxeev sab tawmtsaam tug TSWV, tub yog tawm huv lub nroog Nineves tuaj ntaag los sas!12Tug Tswv has rua nwg tsaav tuabneeg Yixalayees has tas, "Txawm yog cov Axilias muaj zug hab coob heev los puab yuav raug puamtsuaj hab pluj taag moog. Kuv tsaav tuabneeg, kuv ua kuas mej raug kev txomnyem ntaag, tabsis kuv yuav tsi ua ib zag ntxiv lawm.13Nwgnuav kuv yuav txu cov Axilias lub fwjchim kws quab yuam mej kuas xaus moog, hab muab puab tej saw hlau kws khi mej txav kuas tu taag."


  14Tej nuav yog tej lug kws tug Tswv has txug cov Axilias has tas, "Puab yuav tsi muaj xeebntxwv lug ris puab lub npe moog ntxiv lawm. Kuv yuav muab tej mlom huv puab tej vaajtswv tej tsev rhuav kuas puamtsuaj taag. Kuv taabtom npaaj ib lub qhov ntxaa rua cov Axilias; puab tsi tsimnyog ua tuabneeg nyob lawm."


  15Saib maj, muaj ib tug xaa xuv taabtom taug kev sau roob coj xuv zoo tuaj lawm! Nwg tuaj tshaajtawm txujkev muaj yeej! Cov Yudas, mej ca le npaaj ua kevcai noj haus zoo sab hab muab tej khoom kws mej tau coglug tseg lawm fij rua Vaajtswv. Cov tuabneeg sab phem yuav tsi tuaj tua mej lub tebchaws ntxiv le lawm. Puab tub raug puamtsuaj taag lawm!


  


  Nahus 2


  Lub Nroog Nineves Puamtsuaj


  1Nineves, koj yuav raug luas tua! lub fwjchim kws yuav tsoo koj tub lug txug lawm; tug tubrog kws tiv thaiv, ca le ua tuab zoo zuv kev! Ca le npaaj tog sis tua!2(Tug Tswv tub rov txhim khu kuas tsaav tuabneeg Yixalayees tau koob meej ib yaam le yaav thaus u kws puab cov yeebncuab tseem tsi tau tuaj tua puab.)3Yeebncuab tej tubrog nqaa tej dlaim thaiv nav ntaaj kws lab ploog hab naav tej rig tsho kws lab ploog, Puab yeej npaaj txhij tuaj ua rog lawm! Puab tej tsheb neeg ntaus rog cig laam lug cuag nplaim tawg! Puab tej neeg dlha raag ntwg tuaj!4Puab tej tsheb neeg ntaus rog nas tsaus tsi lug rua huv tej plawv kev; hab tej neeg hai tsheb, dlha moog dlha lug huv plawv nroog. Tej tsheb ntawd cig laam lug ib yaam le teg tsau hab cig laim lag cuag tsaglig xub!5Nwg hu cov thawj tubrog, thaus puab sis tw dlha moog; puab dlawm qaug pawg lug. Puab dlha nplawg nta moog rua ntawm tug ntsaa yeej, hab rhu puab tej thaiv nav ntaaj lug npaaj tog.6Tej roojvaag kws nyob ze tug dlej los qheb lug ca; muaj kev txhawj ntshai luj heev nyob huv lub loog.7Tug puj vaajntxwv los raug nteg coj moog; nwg cov ntxhais qhev quaj ntsuag ib yaam le nquab quaj; hab puab ntaus puab tej hauvsab quaj tu sab nrho.8Thaus cov tuabneeg tsiv tawm huv nroog Nineves, zoo ib yaam le cov dlej paim huv lub paag dlej tauv. Muaj ib lub suab qw nrov nrov has tas "Nreg! Nreg!" Tabsis tsi muaj leejtwg tig rov qaab le.9Ca le fuab tej nyaj! Ca le fuab tej kub! Muaj nyaj hab kub puv nkaus huv lub nroog!10Nineves raug puamtsuaj, ua suabpuam hab nyob qhuav nkuag ca! Puab tej sab ntsws puag taag vim txujkev txhawj ntshai, puab tej hauvcaug tshee ndluas txag, puab zug ntaug hab ntsejmuag dlaaj taag.11Puas yog nwgnuav lub nroog ntawd zoo ib yaam le lub qhov tsuv ntxhuav kws yog qhov chaw tsuv ntxhuav pub mivnyuas mig; hab yog qhov chaw kws tug txiv hab tug maum tsuv ntxhuav moog qhovtwg lawm los cov mivnyuas tsuv ntxhuav nyob tso sab plhuav?12Tsuv ntxhuav yuav muab tug tsaj kws nwg tum tau dlua faib rua lwm tug hab nwg cov mivnyuas noj; hab nwg yuav muab tej nqaj dlua pov pawg lug rua huv nwg lub chaw.


  13Tug Tswv kws muaj Fwjchim Luj kawg nkaus has tas, "Kuv yog koj tug yeebncuab ntaag! Kuv yuav muab koj tej tsheb neeg hlawv kuas kub nyab taag. Koj cov tubrog yuav raug tua tuag taag rua huv tshaav rog, hab kuv yuav coj txhua yaam kws koj moog txeeb tau ntawm lwm tug lug moog huv tuabsi, hab yuav tsi nov koj tej tuabneeg xaa xuv tej suab ntxiv lawm."


  


  Nahus 3


  1Kev puamtsuaj lug raug lub nroog kws muaj kev dlaag ntxag, kev tua tuabneeg, hab kev npluanuj kws yog moog txhaav hab fuab tau lug.2Ca le noog tej suab nplawm neeg, tej suab tsheb, tej suab neeg dlha, hab tej suab tsheb neeg ndlog nrov.3Cov tuabneeg kws caij neeg dlha tuaj nqaa ntaaj nav ci nplaag hab tej muv ntse zuag plag; tuabneeg tuag sis tsub sis nas ua tsheej pawg; muaj tuabneeg tuag suav tsi txheeb, tuabneeg tuaj dlawm tej tuabneeg tuag ntawd qaug.4Nineves kws yog tug namndlav taabtom raug rau txim; tug quaspuj kws zoo nkauj, ua rua ntau leej tuag rua nwg lub tswvyim phem, nwg ntxag/ ntau tsaav tuabneeg lub sab qaug quas lais rua nwg.5"Tug Tswv kws muaj Fwjchim Luj kawg nkaus has tas, Nineves, kuv yuav rau txim rua koj; kuv yuav muab koj hle labqaab ploog rua txhua tsaav tuabneeg saib, luas yuav pum koj qhov chaw txaajmuag.6Kuv yuav saib koj tsi muaj nqes hab muab txujkev phem kev qas lug qhwv koj. Tej tuabneeg kws pum koj yuav luag koj plig.7Txhua tug kws pum koj yuav fee hlo rua lwm qhov; Puab yuav has tas, 'Nineves raug puamtsuaj taag lawm lauj! Puas yuav muaj leejtwg hlub tshua nwg hab? Puas yuav muaj leejtwg moog nplig tau nwg sab? '"


  8Nineves, koj tseem zoo tshaaj Thenpes kws yog Iziv lub tuamceeb nroog hab los? Nwg muaj ib tug dlej luj thaiv nwg ib yaam le tug ntsaa yeej thaiv. Tug Dlej Niles yog tug kws thaiv nwg ntaag.9Nineves kaav taagnrho tebchaws Sudaas hab tebchaws Iziv. Nwg lub fwjchim yeej tsi muaj qhov kawg le; Linpias yog ib lub tebchaws kws koom teg nrug nwg hab.10Cov tuabneeg huv lub nroog Thenpes raug luas nteg coj moog lawm. Puab tej mivnyuas raug luas ntaus tuag rua txhua txujkev. Luas muab saw hlau khi puab tej thawjcoj hab muab faib rua cov tuabneeg kws tuaj nteg tau puab ntawd caab moog.


  11Nineves, koj yuav qaug ib yaam le tug tuabneeg qaug cawv. Koj tseem yuav nrhav kev tsiv kuas dlim ntawm koj cov yeebncuab!12Koj tej chaw faajxwm yuav zoo ib yaam le tej ntoo txiv ncuav pas kws cov txiv sav lawm: Koj tuav tsob ntoo cu ces tej txiv poob lug nkaag koj qhovncauj xwb.13Koj tej tubrog zoo ib yaam le tej quaspuj, koj lub tebchaws txhaj tiv tsi yeej koj tej yeebncuab. Suavtawg yuav kub koj tej nqaaj roojvaag huv tuabsi.14Moog nqaa dlej lug npaaj ca, vim luas yuav tuaj vij koj. Hab txhij koj cov tubrog zuv tej chaw faajxwm kuas zoo! Ca le tsuj aav kuas nplaum lug puab ua thwvcib, hab muab tej thwvcib ntawd hlawv kuas tawv.15Txawm yog koj yuav ua npaum le caag los xij, koj yuav raug hlawv kub nyab tuag lossis raug tua tuag rua huv tshaav rog. Koj yuav raug luas ntab tsiv moog taag ib yaam le tej qoobloo kws kooj txomfaav muab noj taag lawm.


  Koj fuamvaam coob ib yaam le kooj txomfaav ntaag.16Koj tej tub laag tub luam muaj ntau tshaaj tej nubqub sau nruab ntug! Tabsis nwgnuav puab pluj taag ib yaam le tej kooj txomfaav kws nthuav tis yaa taag lawm.17Koj cov numtswv zoo ib yaam tej kooj txomfaav kws lug nyob ntawm ntsaa laajkaab tej nub kws no no ntaag. Tabsis thaus lub nub tawm tuaj zab, puab yaa taag tsi muaj leejtwg paub sov puab yaa moog rua qhov twg lawm!


  18Tug vaajntxwv kws kaav tebchaws Axilias, koj cov tswv xeev tuag taag, hab koj cov numtswv tsaug zug moog ibtxhis. Koj cov pejxeem tsiv ua saab ua sua moog rua sau tej roob; tsi muaj leejtwg coj puab rov qaab lug tsev le lawm.19Tsi muaj tshuaj khu koj tej qhov txhaab, hab koj tej qhov txhaab los yuav tsi txawj zoo. Txhua tug kws nov txug koj tej kev puamtsuaj, puab yuav luag npuaj teg zoo sab heev. Puas muaj leejtwg tsiv dlim koj txujkev ua limham kws tsi paub kawg le?

  Hanpakus 1


  1Ntawm nuav yog tug Tswv tej lug kws has rua Hanpakus kws yog tug cev Vaajtswv lug.


  Hanpakus Ywg Txug Kev tsi Ncaaj Nceeg


  2Tug Tswv, kuv yuav thov koj ntev npaum le caag, koj maam le noog hab cawm kuas peb dlim ntawm txujkev ua limham?3Vim le caag koj ca kuv pum tej kev txomnyem nyuaj sab nuav? Ua caag koj sawv tuabywv saib tej kev txhum ntawd xwb? Muaj kev puamtsuaj hab kev yuam cai nyob puagncig kuv, muaj kev sis ntaus sis tua hab kev sis caav sis tshe nyob txhua qhov.4Txuj kevcai tsi tseemceeb hab tsi muaj qaabhau lawm, tsi muaj tuabneeg ua ncaaj ua nceeg. Cov tuabneeg sab phem quab yuam cov tuabneeg ncaaj nceeg, txuj kev phem txhaj muab txujkev ncaaj nceeg npug taag lawm.


  Tug Tswv Tej Lug Teb


  5Tug Tswv has rua nwg tsaav tuabneeg tas, "Mej ca le tsaa qhovmuag saib txhua tsaav tuabneeg kws nyob puagncig mej, hab tej kws mej pum yuav ua rua mej xaav tsi thoob. Kuv yuav ua tej yaam tshwm kuas thaus mej nov tej ntawd, mej yuav tsi ntseeg.6Kuv yuav tsaa cov tuabneeg Npanpiloos kws muaj lub sab ceev, hab muaj lub sab nrujtsiv kws muaj fwjchim. Puab taabtom tawm tuaj moog kuas thoob lub nplajteb hab yuav txeeb luas lwm lub tebchaws kaav.7Puab tso hemthawj kuas suavdlawg txhawj hab ntshai, hab puab khaavtheeb, puab tsi yuav leejtwg txuj cai, puab yuav puab txuj cai nkaus xwb.


  8"Puab tej neeg dlha ceev dlua tsuv pomtxwv hab nyaum tshaaj tej maa kws tshaib plaab. Puab cov tubrog caij neeg dlha raag ntwg ceev heev ntawm tej tebchaws kws nyob dleb tuaj. Puab dlha ceev heev tuaj ib yaam le tug dlaav yaa rwg si lug muab qab.


  9"Puab cov tubrog tuaj txeeb tebchaws kaav ua limham ntsuav, hab thaus puab tuaj txug,a puab ua rua txhua tug ntshai tshee nyo. Cov tuabneeg kws puab nteg tau mas coob npaum le tej xuabzeb suav tsi txheeb.10Puab saib tsi taug cov vaajntxwv, hab luag cov numtswv luj plig ua tsuj ua tsaug. Tsi muaj ib lub yeej twg kws yuav tiv thaiv tau puab, puab khawb aav lug meem kuas sab hab txeeb kuas tau lub nroog ntawd.11Puab txeeb tau lub nroog twg, puab dlhau plawg moog ib yaam le nthwv cua ntsawj ib vuag xwb. Cov tuabneeg nuav muab puab lub fwjchim saib hlub ib yaam le yog puab tug vaajtswv ntaag."


  Hanpakus Ywg rua tug Tswv Noog


  12Tug Tswv, koj yeej yog Vaajtswv tug kws nyob thaus u lug lawm. Koj yog kuv tug Vaajtswv, tug dlawbhuv hab nyob moog ibtxhis. Tug Tswv yog kuv tug Vaajtswv hab yog tug tsomkwm kuv, koj tau xaiv cov tuabneeg Npanpiloos hab pub puab muaj fwjchim luj, kuas puab rau txim tau rua peb.13Ua le caag koj tseem tseg cov tuabneeg ua phem ua qas ntawd ca? Koj ob lub qhovmuag dlawbhuv heev, saib tsi taug tej kev phem kev qas, hab koj yeej tsi kaam sawv taabmeeg cov tuabneeg txhum ntawd le. Tabsis yog vim le caag thaus cov tuabneeg phem tuaj niuab cov tuabneeg ncaaj nceeg tua povtseg taag lawm, koj nyob ntsag tu tsi quavntsej le?


  14Yog le caag koj saib tuabneeg zoo ib yaam le tej ntseg huv havtxwv lossis tej kaab tej ntsaum kws tsi muaj tug kaav hab coj puab kev le xwb?15Cov Npanpiloos tuaj nteg tuabneeg hab muab nuv ntseg chob ib yaam le tej tuabneeg ntawd yog ntseg. Puab muab vaag khwb cov tuabneeg ntawd caab hab luag qw ua tsuj ua tsaug zoo sab kawg rua cov tuabneeg kws puab nteg tau ntawd.16Puab pe puab tej vaag hab tua tsaj fij rua tej vaag ntawd, rua qhov puab tej vaag ntawd ua rua puab npluanuj heev.


  17Puas yog puab yuav siv puab tej ntaaj tua kuas ntau lub tebchaws raug puamtsuaj moog tsi muaj kev hlub le?


  


  Hanpakus 2


  Tug Tswv tej Lug Teb Hanpakus


  1Kuv yuav nee moog rua sau kuv lub chaw tsomfaaj hab tog saib tug Tswv yuav kuas kuv has le caag, hab nwg yuav teb kuv tej lug ywg le caag.2Tug Tswv teb le nuav rua kuv has tas: "Koj ca le muab zaaj kws kuv qha rua koj huv nruab npau suav sau kuas meej rua ntawm tej ntxag zeb, kuas tug tuabneeg kws dlha ceev los txhaj nyeem tau.3Koj ca le muab tej lug nuav sau tseg ca, rua qhov tej xwm kws kuv qha rua koj nuav tseem tsi tau txug caij tshwm lug. Tabsis lub sijhawm ntawd yuav lug txug sai sai, hab tej kws kuv qha rua koj yuav tshwm lawv le ntawd. Yuav pum tej ntawd maam maam tshwm lug, tabsis koj ua sab ntev tog; tej ntawd yuav muaj lug tag, hab yuav tsi ncua sijhawm ntxiv le lawm.4Cov lug ntawd yog has le nuav: 'Cov tuabneeg ua phem ua qas yuav tsi muaj sa nyob, tabsis cov tuabneeg kws ncaaj nceeg yuav muaj sa nyob, rua qhov puab ntseeg Vaajtswv.'"


  Cov Tuabneeg tsi Ncaaj Nceeg Raug Puamtsuaj


  5Kev muaj txag npluanuj ntxag tau tuabneeg yuam kev. Cov tuabneeg sab hlub kws khaavtheeb hab xaav tau ntau tsi paub txaus, ib yaam le txuj kev tuag. Tub yog vim le ntawd, puab txhaj txeeb ib lub tebchaws rua ib lub tebchaws kuas tau lug ua puab tug.6Txhua tsaav tuabneeg kws raug tua swb lawm, yuav tshev hab saib tsi taug cov tuabneeg kws tuaj tua yeej puab. Puab yuav tshev has tas, "Mej tau txeeb luas tug lug ua mej tug, tabsis mej yuav raug kev puamtsuaj! Mej yuav yuam cov tuabneeg kws tshuav mej nqe them rov rua mej kuas mej npluanuj moog txug nub twg? "


  7Tabsis thaus mej raag txug, cov tuabneeg kws mej tsimtxom tub sau nthwv tuaj tsib tej nqe kws mej tshuav puab hab yuam kuas mej them ib npaug ntxiv rua puab. Yeebncuab yuav tuaj hab ua rua mej ntshai tshee nyo. Puab yuav fuab txhua yaam kws mej muaj nqaa huv tuabsi moog!8Mej tau moog fuab ntau tsaav tuabneeg, tabsis nwgnuav cov tuabneeg kws seem yuav tuaj fuab mej, vim mej tua tuabneeg hab ua limham tawmtsaam tej tuabneeg thoob nplajteb, hab txeeb luas tej nroog.


  9Mej raug puamtsuaj lawm! Mej lub cuab lub yig muaj txag npluanuj rua qhov mej moog yuam cai txeeb luas tug, hab mej tseem xaav ua kuas mej tsev tuabneeg tau zoo nyob tso sab lug tsi ntshai dlaabtsi le!10Tabsis mej tej tswvyim phem ntawd, tub ua rua mej tsev tuabneeg txaajmuag kawg nkaus. Qhov kws mej muab ntau tsaav tuabneeg ua puamtsuaj taag lawm, tub yog mej rov lob kev puamtsuaj lug rua mej ntaag.11Txawm yog tej ntsaa yeej pobzeb los yuav quaj qw ntshu nrooj tshev mej, hab tej qhaab tse los yuav nyos mej ntsoog qeeg.


  12Mej raug puamtsuaj lawm! Mej ua kev nruj kev tsiv hab tua tuabneeg, mej txhaj rhawv hab tsim ntau lub nroog.13Txhua tsaav tuabneeg kws mej ntaus yeej, ua num nkim puab lub zug qhuav xwb, hab txhua yaam kws puab ua ntawd puavleej raug kub nyab taag huv tuabsi. Tug Tswv kws muaj fwjchim luj kawg nkaus yog tug kws ua tej nuav ntaag.14Tabsis lub nplajteb yuav puv nkaus tug Tswv txujkev txawj ntse hab tug tshwjchim ib yaam le muaj dlej puv nkaus havtxwv.


  15Mej raug puamtsuaj lawm! Thaus mej npautawg, mej ua rua tej tuabneeg zej zog poob ntsejmuag taag; mej tau ua rua puab moog kev qaug puj poog ib yaam le tug tuabneeg qaug cawv.16Mej xaav has tas, mej ua le ntawd mej txhaj yuav tau ntsejmuag, tabsis mej hajyam yuav poob ntsejmuag heev. Txawm yog mej los yuav qaug cawv puj poog ib yaam nkaus. Tug Tswv yuav muab lub khob kws yog txujkev txav txim lug rua mej haus, hab mej lub koob meej yuav hloov moog ua kev poob ntsejmuag.17Mej muab tej ntoo peg Roob Lenpanoos ntuv taag le caag, nwgnuav mej yuav raug luas ntuv ib yaam le ntawd. Mej muab tej tsaj peg Roob Lenpanoos tua taag le caag; nwgnuav tej tsaj ntawd yuav ua kuas mej ntshai heev le ntawd. Tej xwm nuav tshwm tuaj tub yog vim txujkev txhum kws mej tua tuabneeg hab vim tej kws mej tau ua rua tuabneeg nplajteb hab puab tej nroogc puamtsuaj.


  18Tej mlom ntawd muaj nqes dlaabtsi? Nwg yog yaam kws tuabneeg ob txhais teg puab hab nwg yeej qha tsi tau ib yaam tseeb rua mej tsuas yog dlaag xwb. Tug mlom ntawd ua puas tau dlaabtsi zoo kuas tug kws puab nwg ca sab rua nwg, nwg yog tug vaajtswv kws tsi txawj has lug xwb los sav!19Mej raug puamtsuaj lawm! Mej has rua ib thooj ntoo tas, "Ca le tsim dlheev!" lossis has rua ib lub pobzeb tas, "Ca le sawv!" Tug mlom ntawd puas qha tau ib zaaj dlaabtsi rua mej? Txawm yog luas muab nyaj muab kub vuam tug mlom ntawd ci nplaag los nwg yeej tsi muaj sa le.


  20Tug TSWV nyob huv nwg lub Tuamtsev kws dlawbhuv; txhua tug tuabneeg kws nyob huv nplajteb nuav ca le nyob tuabywv ntawm nwg lub xubndlag.


  


  Hanpakus 3


  Hanpakus tej Lug Thov Vaajtswv


  1Ntawm nuav yog tug cevlug Hanpakus tej lug thov Vaajtswv.


  2Tug TSWV, kuv tau nov txug tej kws koj tau ua taag lug, hab ua rua kuv ntshai kawg nkaus le. kawgnkausle. Nwgnuav thov koj rov qaab ua koj teg num tseemceeb kws thaus u koj tub ua lawm rua peb tam kws tseem ua neej nyob nuav pum dlua! Txawm yog thaus koj chim heev los thov koj hlub tshua txug peb hab.


  3Vaajtswv yuav tuaj huv lub tebchaws Edoos tuaj dlua; Vaajtswv tug kws dlawbhuv taabtom rov sau tej hauv roob Palaas lug. Nwg lub fwjchim ci ntsaa ab plooj nkaus sau nruab ntug hab tuabneeg thoob nplajteb puavleej ua nwg tsaug.


  4Thaus nwg lug, nwg tug tshwjchim ci ntsaa ab cuag tsaglig xub; muaj nplaim tawg ci laim lag ntawm nwg txhais teg, qhov ntawd yog qhov chaw kws nwg zais nwg lub fwjchim.


  5Nwg tso tej kaab mob moog ua nwg ntej hab kuas kev tuag lawv nwg qaab.


  6Thaus kws nwg nreg, lub nplajteb cu ua zug koog; thaus nwg laaj muag saib txhua tsaav tuabneeg ntshai tshee nyo. Tej roob kws ibtxwm nyob thaus u lug cu ua zug koog; tej ncov roob kws ibtxwm muaj nyob los saus pis zog pluj taag lawm; tej ncov roob ntawd yog tej kws thaus u nwg ibtxwm hlaa lug moog.


  7Kuv pum cov tuabneeg Kusaas ntshai kawg nkaus le hab cov tuabneeg Midias mas ntshai ua ib ce tshee nyo.


  8Tug Tswv, puas yog tej dlej ntawd ua rua koj chim? Puas yog dlej havtxwv ua rua koj npautawg? Koj nyob rawv sau tej fuab dlawb; tauv fuab dlub yog koj lub tsheb, koj tuaj paab koj tsaav tuabneeg kuas muaj yeej.


  9Koj npaaj rawv yuav tua koj raab neevnti tuaj, hab npaaj rawv koj xib xubvug tua tuaj lawm xwb. Koj ua tsaglig xub tua lub nplajteb tawg rhe.


  Koj ua kom muaj xob laim tua lub ntiajteb no tawg rhe.


  10Thaus tej roob pum koj, puab ntshai tshee ua zug koog; dlej nchuav laub lug sau nruab ntug lug. tej dlej kws nyob huv qaab tivtxwv aav nyooj lawg tuaj, hab npau tej nam twv sab kawg nkaus le.


  11Thaus koj tej xubvug yaa ua dluab ci nplaag ceev heev tuaj hab koj tej muv yaa ua dluab ci hob tuaj lawm, lub nub hab lub hli txawm nreg nkaus rua ntawm nwg qhov chaw.


  12Koj rhais ruam hlaa lub nplajteb ua tug chim nyov tuaj; hab koj tsuj ntag txhua tsaav tuabneeg ua tug npautawg vog.


  13Koj tuaj cawm koj tsaav tuabneeg hab cawm tug vaajntxwv kws koj xaiv tseg lawm.


  Koj muab cov tuabneeg ua phem tug thawj tua povtseg, hab muab cov tuabneeg kws tuaj nwg tog tua tu noob nrho.


  14Koj tua tej xubvug tuaj ntsa nkaus nwg tug thawj tubrog; thaus nwg paab tubrog tuaj ib yaam le nthwv naagxub naagcua ntsawj peb tawg ua saab ua sua ib yaam le cov tuabneeg kws soj rawv yuav tsimtxom cov tuabneeg pluag.


  15Koj cov neeg txauj dlej havtxwv hab havtxwv txawm ndlaas nphau pis nphwv tuaj.


  16Thaus kuv nov tej xwm nuav, kuv ntshai tshee nyo; kuv dlaim tawvncauj tshee mog nyoos vim kuv ntshai heev. Kuv ibce tuag taag hab kuv ob txhais kutaw sis dlawm kuv txhaj qaug. Kuv yuav nyob ntsag tu tog txug thaus lub sijhawm kws Vaajtswv lug rau txim rua cov tuabneeg kws tawmtsaam peb tsaiv.


  17Txawm yog tej ntoo txiv ncuav pas tsi tawg paaj, hab tej txiv maab tsi txi txiv, txawm yog tej ntoo roj txiv zeeg taag, hab tej laj teb qoobloo tsi tuaj; txawm yog tej yaaj tuag taag hab tej nkuaj nyug khoob lug ca xwb los


  18kuv tseem muaj kev zoo sab, hab txaus sab, vim muaj tug Tswv kws yog Vaajtswv ua kuv tug Cawmseej.


  19Tug Tswv kws kaav ib puas tsaav yaam pub rua kuv muaj zug. Nwg ua rua kuv ob txhais kutaw moog kev nplaum ib yaam le tug sai, hab nwg tsomkwm kuv kaaj sab lug sau tej laaj roob.

  Xefaniyas 1


  1Cov lug nuav yog tug TSWV has rua Xefaniyas kws yog tug cev Vaajtswv lug ntu kws Amoos tug tub Yauxiyas ua vaajntxwv kaav tebchaws Yudas. (Xefaniyas yog caajceg lug ntawm Vaajntxwv Hexekiyas, Amaliyas, Kedaliyas hab Kusis.)


  Nub Kws tug Tswv Txav Txim


  2Tug Tswv has tas, "Kuv taabtom yuav rhuav kuas ib puas tsaav yaam kws nyob huv lub nplajteb raug puamtsuaj,3tsi has tej tuabneeg, tej tsaj txhu, tej noog hab tej ntseg huv tuabsi. Kuv yuav muab cov tuabneeg ua phem ua qas rhuav kuas puamtsuaj taag. Kuv yuav rhuav txhua tsaav tuabneeg kuas puamtsuaj taag tsi tseg ib tug le. Kuv yog tug Tswv kws has tej lug nuav.


  4"Kuv yuav rau txim rua cov tuabneeg huv Yeluxalees hab cov Yudas. Kuv yuav muab tej chaw kws luas pe Npa-aas ua kuas puamtsuaj taag moog hab yuav tsi muaj leejtwg ncu tau cov thawj kws coj Npa-aas kevcai le lawm.5Kuv yuav muab txhua tug tuabneeg kws nee moog rua sau ruv tsev hab pe lub nub, lub hli hab tej nubqub ua kuas puamtsuaj taag. Kuv tseem yuav muab cov tuabneeg kws pehawm kuv hab muab lub sab npuab kuv tabsis tsua tuav tug vaajtswv Maulej lub npe coglug ua kuas puamtsuaj huv tuabsi.6Kuv yuav muab txhua tug tuabneeg kws tso kuv tseg, tsi lawv kuv qaab hab tsi lug cuag kuv lossis tsi thov kuv ua tug coj puab txuj hauv kev ua kuas puamtsuaj taag."


  7Nub kws tug Tswv yuav nyob ntawm nwg lub zwmtxwv txav txim tub lug ze lawm; yog le ntawd, mej ca le nyob tuabywv ntawm nwg xubndlag. Tug Tswv taabtom npaaj nwg tsaav tuabneeg moog ua khoom fij hab tub caw yeebncuab tuaj fuab cov Yudas lawm.


  8Tug Tswv has tas, "Txug nub kws tua cov Yudas, kuv yuav rau txim rua cov numtswv, vaajntxwv cov tub hab txhua tug kws moog xyum coj lwm tsaav tuabneeg tej kevcai.9Kuv yuav rau txim rua cov tuabneeg pe dlaab, ua tubsaab hab moog tua tuabneeg fuab luas tej khoom nqaa lug tso puv nkaus huv puab tug tswv lub tsev.


  10Tug Tswv has tas, "Thaus txug nub ntawd, mej yuav nov lub suab quaj ntawm lub Roojvaag Ntseg huv lub nroog Yeluxalees tuaj. Mej yuav nov tej suab quaj ntsoog qeeg ntawm lub nroog txuas tshab hab nov tej suab sis tsoo nrov qeeg nkawg sau tej pov roob tuaj.11Mej cov kws nyob theem qeg ntawm lub nroog, mej ca le quaj ntsuag thaus mej nov tej nuav rua qhov mej tej tub laag tub luam hab puab tej khoom muaj nqes puamtsuaj taag lawm!


  12"Thaus ntawd kuv yuav taws teeb moog tshawb lub nroog Yeluxalees. Kuv yuav rau txim rua cov tuabneeg kws txaus sab hab ca sab rua puab xwb; cov kws puab xaav huv puab lub sab has tas, 'Tug TSWV yeej tsi ua zoo lossis ua phem le!'13Puab tej nyaj yuav raug luas fuab hab puab tej vaajtse yuav raug rhuav kuas puamtsuaj taag. Puab yuav tsi tau nyob huv tej tsev kws puab taabtom ua lossis yuav tsi tau haus tej cawv txiv maab kws puab cog rua huv puab tej vaaj."14Nub tseemceeb kws yog tug Tswv nub tub lug ze lawm, nub ntawd lug ze zuj zug hab lug ceev heev le! Nub ntawd yuav ab sab kawg, txawm yogc tej tubrog kws sab tawv los yuav ca le tsaa suab hlo quaj hab taag kev ca sab!15Nub ntawd yuav yog ib nub kws npautawg heev, yog nub kws muaj kev txomnyem hab ntxhuv sab kawg, yog nub kws muaj kev puamtsuaj, yog nub kws tsaus ntuj nti, yog nub kws tsaus dlub ncab hab pus fuab nti,16yog nub kws nov tej suab raaj suab xyu txhij tubrog, hab nov tej suab sis ntaus sis tua quaj ntsoog qeeg huv tej nroog kws txhim zeb khov kho hab sau tej chaw tsomfaaj tuaj.


  17Tug Tswv has tas, "Kuv yuav tso subtawg subntshaa lug rua tuabneeg kuas txhua tug moog kev ib yaam le tug dligmuag. Vim puab tau ua txhum tawmtsaam kuv, mas nwgnuav puab cov ntshaav yuav raug muab laub tawm ib yaam le laub dlej hab puab tej cevtuag yuav lwj pawg lug rua sau npoo aav."


  18Thaus txug nub ntawd, tug Tswv yuav qha nwg txujkev chim rua suavdlawg; txawm yog puab tej nyaj tej kub los yuav cawm tsi tau puab dlim. Lub nplajteb yuav raug tug Tswv txujkev chim ib yaam le suavtawg kub; nwg yuav ua kuas txhua tug kws nyob huv lub nplajteb nuav puamtsuaj taamsim.


  


  Xefaniyas 2


  Thov Hloov Dlua Sab Tshab


  1Tsaav tuabneeg kws tsi paub txaajmuag, mej ca le lug sis sau ua ke2ua ntej mej yuav ntsws hab tuag ib yaam le tej paaj ntoos, ua ntej tug Tswv txujkev chim lug kub mej hab ua ntej nub kws tug Tswv qha nwg txujkev npautawg rua mej.3Cov tuabneeg kws txu fwjchim nyob huv lub tebchaws nuav hab cov tuabneeg kws noog nwg tej lug, mej txhua tug ca le tig lug cuag tug Tswv. Ca le ua ncaaj nceeg hab txu fwjchim taabmeeg tug TSWV. Tej zag mej yuav tsiv dlim ntawm tug TSWV txujkev txav txim, nub kws tug Tswv qha nwg txujkev chim rua mej.


  Txhua Tsaav Tuabneeg Kws Nyob Puagncig Yixalayees Raug Puamtsuaj


  4Yuav tsi muaj ib tug tuabneeg seem nyob huv lub nroog Nkaxas le lawm. Asekeloos yuav ua suabpuam taag. Cov tuabneeg huv Asedaus yuav raug ntab tawm moog thaus taavsu, hab cov tuabneeg huv Ekiloos yuav raug ntab tawm tsiv huv puab lub nroog moog.5Mej cov Filitees kws nyob lawv ntug havtxwv raug kev puamtsuaj lawm lauj! Tug Tswv tub txav txim rua mej lawm. Nwg yuav ua kuas mej puamtsuaj taag hab yuav tsi tseg mej ib tug seem hlo le.6Mej tej aav kws nyob lawv ntug havtxwv yuav ua tshaav zaub rua cov tub yug yaaj tuaj ua tsev hab ua nkuaj rua puab tej yaaj nyob.7Cov Yudas kws seem yuav kaav mej lub tebchaws. Puab yuav coj puab tej tsaj tuaj noj zaub hab pw huv cov Akeseloos tej tsev. Tug TSWV kws yog puab tug Vaajtswv yuav nrug nraim puab hab paab kuas puab lub neej rov vaammeej.


  8Tug Tswv kws muaj Fwjchim Luj kawg nkaus has tas, "Kuv tub nov cov Mau-am hab cov Amoos tej lug thuam hab tej lug has saib tsi taug kuv tsaav tuabneeg hab khaav has tas yuav tuaj txeeb kuv tsaav tuabneeg lub tebchaws.9Kuv qha tseeb rua mej has tas kuv yog tug Tswv kws yog cov Yixalayees tug Vaajtswv kws muaj sa nyob, kuv coglug has tas, cov Mau-am hab cov Amoos yuav raug muab rhuav kuas puamtsuaj taag ib yaam le lub nroog Xaudoos hab lub nroog Kaumaulas. Puab yuav caj ua qhov ntsev hab puamtsuaj moog ibtxhis, tej nroj tsuag yuav tuaj faab nyo thoob plawg xwb. Kuv tsaav tuabneeg kws seem yuav fuab hab txeeb puab lub tebchaws."


  10Tub yog vim le ntawd, cov Mau-am hab cov Amoos kws khaavtheeb yuav raug txim rua qhov puab txobthuam tug TSWV kws muaj Fwjchim Luj kawg nkaus tsaav tuabneeg.11Tug Tswv yuav ua kuas puab ntshai heev; nwg yuav muab tej vaajtswv kws nyob huv nplajteb nuav txu kuas tsi muaj qaabhau, ces txhua tsaav tuabneeg nyag txhaj yuav nyob huv nyag lub tebchaws pehawm tug Tswv.


  12Tug Tswv tseem yuav tua cov tuabneeg Sudaas kuas tuag taag huv tuabsi hab.


  13Tug Tswv yuav siv nwg lub fwjchim rhuav lub tebchaws Axilias kuas puamtsuaj. Nwg yuav muab lub nroog Nineves rhuav kuas puamtsuaj ua suabpuam taag nyob qhuav nkuag ca.14Ces Nineves yuav ua lub chaw rua tej yaaj, tej tshis hab txhua yaam tsaj yuav lug nyob lug pw. Plaas yuav lug nyob huv tej tsev kws puag taag ntawd hab quaj ntawm tej qhovrais. Uab laag yuav lug quaj ntawm tej taw rooj. Tej ntoo cab kws xov tej tsev huv lub nroog yuav raug muab tsoo coj moog povtseg.15Tub yog vim le ntawd, txhaj muaj tej nuav tshwmsim lug raug lub nroog kws khaavtheeb txug nwg tug zug hab xaav has tas nwg tau zoo nyob kaaj sab lug lawm. Hab nwg cov tuabneeg xaav has tas puab lub nroog yog lub kws luj tshaaj plawg tej nroog huv lub nplajteb nuav. Lub nroog ntawd yuav nyob ntsag tu hab yuav ua chaw rua tej tsaj qus lug nyob lawm xwb! Tej tuabneeg kws dlua kev yuav ntshai yoob taag hab thim rov qaab.


  


  Xefaniyas 3


  Yeluxalees Ua Kev Txhum Hab Raug Txhwv Rov Lug


  1Yeluxalees raug kev puamtsuaj vim ua tsi ncaaj, ntxeev sab hab tsimtxom nwg cov tuabneeg.2Nwg yeej tsi noog tug TSWV tej lug lossis tsi yuav tug TSWV tej lug ntuag. Nwg tsi ca sab rua tug Tswv lossis tsi thov tug Tswv paab.3Nwg cov numtswv zoo ib yaam le cov tsuv ntxhuav kws nyooj lawg xwb; nwg cov txav txim zoo ib yaam le cov maa kws tshaib plaab heev, noj ntau hab tsi tseg ib nyuas pobtxhaa seem ca rua taagkig le.4Cov cev Vaajtswv lug tsi muab sab rau ua puab tej num tabsis ntxag noj ntxag haus nkaus xwb; cov povthawj ua rua qhov chaw dlawbhuv tsi tseemceeb lawm hab hloov Vaajtswv txuj Kevcai lawv le puab lub sab nyam.5Tabsis tug TSWV tseem nyob huv lub nroog; nwg ncaaj nceeg hab tsi ua txhum le. Nwg ua ncaaj nceeg rua nwg tsaav tuabneeg txhua taagkig tsi tu ncua le. Txawm le ntawd los cov tuabneeg tsi ncaaj nceeg tseem ua txhum qeeg tsi paub txaajmuag le.


  6Tug TSWV has tas, kuv tub coj txhua tsaav tuabneeg moog taag huv tuabsi lawm; kuv tub muab puab tej nroog rhuav puamtsuaj taag, tseg puab tej ntsaa loog hab tej chaw tsomfaaj tawg ntsoog ntxawg ca lawm xwb. Tej nroog ua suabpuam taag, hab tej kev nphob xuav tsi muaj leejtwg taug le.7Kuv xaav has tas kuv tsaav tuabneeg yuav fwm kuv hab yuav noog kuv tej lug ntuag, hab puab yuav ncu qaab ntsoov s tej lug kws kuv qha rua puab. Tabsis tsi ntev xwb puab tseem ua phem tshaaj le kws puab ibtxwm ua taag lug lawm.


  8Tug Tswv has tas, "Mej tog mivntsiv, tog txug nub kws kuv txav txim rua txhua tsaav tuabneeg tsaiv. Kuv yeej txav txim sab yuav sau txhua tsaav tuabneeg hab txhua lub tebchaws lug nyob ua ke hab yuav muab kuv txuj kev chim laub rua puab. Thoob plawg lub nplajteb yuav raug kev puamtsuaj taag lug ntawm cov suavtawg kws yog kuv txujkev chim.


  9"Ces kuv yuav muab txhua tsaav tuabneeg hloov hab puab yuav pehawm kuv tuableeg xwb tsi pe lwm tug vaajtswv le lawm. Puab txhua tug yuav noog kuv lug.10Txawm yog kuv tsaav tuabneeg kws tawg ua saab ua sua moog nyob dleb rua nraag tebchaws Sudaas lawm los puab yeej yuav coj khoom tuaj fij rua kuv.11Thaus txug lub sijhawm ntawd mej cov kws yog kuv tsaav tuabneeg yuav tsi txaajmuag rua tej kws mej tau ntxeev sab tawmtsaam kuv lawm. Kuv yuav muab txhua tug tuabneeg khaavtheeb hab muaj plhus tshem tawm kuas taag hab mej yuav tsi ntxeev sab rua kuv sau kuv lub Roob Dlawbhuv ib zag ntxiv le lawm.12Kuv yuav ca cov tuabneeg txu fwjchim hab cov tuabneeg txomnyem nrug mej nyob, puab txhaj yuav tuaj thov kuv paab puab.13Cov Yixalayees kws seem yuav tsi ua txhum rua leejtwg, tsi has lug dlaag lossis dlaag ntxag lwm tug. Puab yuav vaammeej hab ua neej nyob kaaj sab lug tsi ntshai leejtwg le."


  Zaaj Nkauj Zoo Sab


  14Cov Yixalayees, ca le hu nkauj hab qw zoo sab! Lub nroog Yeluxalees, ca le zoo sab kuas kawg koj lub sab lub ntsws!15Tug Tswv tub tseg tsi rau txim rua koj lawm; nwg tub muab koj cov yeebncuab tshem tawm taag huv tuabsi lawm; Tug Tswv kws yog cov Yixalayees tug Vaajtswv yeej nrug nraim koj nyob; nwgnuav tsi xob ntshai tej kev puamtsuaj ib yaam dlaabtsi hlo le lawm.16Thaus txug lub sijhawm ntawd puab yuav has rua lub nroog Yeluxalees tas, "Lub Nroog Xi-oos, koj tsi xob ntshai! Tsi xob ca koj ob txhais teg tsaug leeg hlo le!17Tug Tswv kws yog mej tug Vaajtswv yeej nrug nraim mej nyob; nwg lub fwjchim ua rua mej kovyeej lawm! tug Tswv yuav txaus sab kawg rua mej vim nwg txujkev hlub, nwg yuav pub mej muaj lub neej tshab. Nwg yuav hu nkauj hab zoo sab heev rua mej,18ib yaam le cov tuabneeg kws zoo sab rua rooj noj rooj haus." Tug Tswv has tas, "Kuv tub tshem txujkev puamtsuaj tawm ntawm mej, hab tub tshem mej txujkev txaajmuag tawm huv tuabsi lawm.19Taabtom txug sijhawm lawm lauj! kuv yuav rau txim rua cov tuabneeg kws tsimtxom mej; kuv yuav cawm txhua tug kws cegtawv hab yuav coj cov tuabneeg kws raug nteg rov lug tsev; kuv yuav muab puab txujkev txaajmuag hloov ua kev tau ntsejmuag, hab txhua tsaav tuabneeg huv nplajteb yuav qhuas puab.20Taabtom txug sijhawm lawm lauj! kuv yuav coj mej cov kws tawg moog nyob ua saab ua sua rov lug tsev; kuv yuav ua kuas mej lub koob lub npe nrov nchaa moo lug moog thoob nplajteb; hab kuv yuav ua kuas mej rov muaj kev vaammeej dlua ib zag ntxiv." Tug Tswv yog tug kws has tej lug nuav.

  Hakais 1


  


  Tug Tswv Has Kuas Txhim Khu Lub Tuamtsev


  1Thaus Fuabtais Dali-us kaav teb-chaws Pawxias tau ob xyoos lawm, lub rau hli ntuj nub xab ib tug Tswv lug has rua Hakais kws yog tug cev Vaajtswv lug. Tug Tswv cov lug yog has rua Se-atiyees tug tub Xelunpanpees kws ua tswv xeev kaav lub xeev Yudas, hab has rua tug Povthawj Hlub Yausuas kws yog Yehauxadas tug tub.


  2Tug Tswv kws muaj Fwjchim Luj kawg nkaus has rua Hakais tas, "Cov tuabneeg suavdlawg has tas, lub sijhawm nuav tseem tsi tau yog lub caij kws yuav txhim khu lub Tuamtsev."3Yog le ntawd tug Tswv txhaj muab cov lug nuav rua Hakais kws yog tug cev Vaajtswv lug kuas moog has rua cov tuabneeg suavdlawg tas,4"Kuv tsaav tuabneeg, vim le caag mej tub nyob tej tsev zoo zoo lawm, tabsis kuv lub Tuamtsev pob puag taag le? "5Mej puas pum tej xwm txheej kws taabtom yuav lug raug mej?6Mej cog qoob ntau, tabsis mej sau tau tsawg. Mej muaj zaub mov noj, tabsis tsi tsau. Mej muaj cawv txiv maab haus, tabsis tsi qaug! Mej muaj rig tsho naav, tabsis tsi suv. Tej tuabneeg kws ua num tau nyaj los tsi txaus siv.7Mej puas pum has tas, yog vim le caag txhaj muaj tej xwm txheej nuav lug raug mej?8Mej ca le moog peg tej roob hab txav ntoo lug khu lub Tuamtsev; kuv txhaj yuav txaus sab, hab tuabneeg txhaj tau chaw tuaj pehawm kuv kuas tsimnyog.


  9"Mej ca sab has tas yuav sau tau qoobloo ntau, tabsis mej sau tau tsawg kawg le. Hab thaus mej coj tej qoobloo lug rua huv tsev, kuv yuav muab tshuab kuas yaa taag. Vim le caag kuv txhaj ua le ntawd? Rua qhov thaus kuv lub Tuamtsev pob puag taag, mej txhua tug nyag rau sab ntso ua nyag lub tsev nkaus xwb.10Tub yog vim le ntawd lub ntuj txhaj tsi muaj naag lug, hab lub nplajteb tsi pub kuas mej tej qoobloo tuaj taug le.11Kuv tso ntuj qhua teb nkig lug rua lub tebchaws, sau tej roob, tej teb npleg, teb txiv maab, hab teb txiv ntoo roj, txhua yaam qoobloo kws tuaj huv aav, tuabneeg hab tsaj txhu hab txhua yaam kws mej cog ntawd huv tuabsi."


  Cov Tuabneeg Noog tug Tswv Lug


  12Xelunpanpees, Yausuas hab taagnrho cov tuabneeg kws raug luas nteg moog hab tau rov qaab6 tim tebchaws Npanpiloos lug, tau ua lawv le tug Tswv kws yog puab tug Vaajtswv tej lug. Puab ntshai hab fwm tug cevlug Hakais kws yog tug TSWV tug tubkhai kawg le.13Hakais txhaj qha tug Tswv tej lug rua cov pejxeem le nuav has tas: "Kuv yuav nrug nraim mej nyob, ntawm nuav yog kuv tej lug cogtseg rua mej."14Tug Tswv tshoov Xelunpanpees kws yog tug tswvxeev kws kaav lub xeev Yudas, Yausuas kws yog tug Povthawj Hlub, hab taagnrho cov tuabneeg kws raug luas nteg moog, hab tau rov qaab lug sab, kuas puab txhua tug txhim khu lub Tuamtsev. Puab txhaj pib txhim khu tug Tswv kws yog puab tug Vaajtswv kws muaj Fwjchim Luj kawg nkaus lub Tuamtsev,15thaus lub rau hli ntuj nub neeg nkaum plaub kws Dali-us ua fuabtais kaav lub tebchaws tau ob xyoos lawm.


  


  Hakais 2


  


  Ua Tau Lub Tuamtsev Tshab Zoo Heev


  1Lub xyaa hli ntuj nub neeg nkaum ib kws yog tuab lub xyoos ntawd, tug TSWV has rua Hakais kws yog tug cev Vaajtswv lug dlua ib zag ntxiv.2Tug Tswv kuas Hakais moog has rua Xelunpanpees kws yog tug tswv xeev kws kaav lub xeev Yudas, has rua Yausuas kws yog tug Povthawj Hlub, hab has rua cov pejxeem suavdlawg tas,3"Mej puas muaj leejtwg ncu tau has tas lub Tuamtsev thaus u zoo npaum le caag? Nwgnuav mej saib zoo le caag lawm? Mej saib lub Tuamtsev zoo le tsi tseemceeb le lawm.4Tabsis nwgnuav mej txhua tug tsi xob qaug zug. Mej ca le rau sab ntso ua mini, rua qhov kuv nrug nraim mej nyob.5Thaus mej tsiv nraag tebchaws Iziv lug, kuv tau coglug rua mej has tas, kuv yuav nrug nraim mej nyob. Yog le ntawd kuv tseem nrug nraim mej nyob, mej tsi xob ntshai.


  6"Tshuav tsi ntev kuv yuav cu lub ntuj hab lub nplajteb, thooj aav hab dlej havtxwv.7Kuv yuav rhuav txhua tsaav tuabneeg, hab yuav coj puab tej nyaj tej kub lug tso rua ntawm nuav, kuas lub Tuamtsev txhaj muaj nyaj puv nkaus.8TTej nyaj hab tej kub kws nyob huv nplajteb nuav puavleej yog kuv le huv tuabsi.9Lub Tuamtsev tshab nuav yuav zoo tshaaj lub qub thaus u, kuv yuav pub kuas kuv tsaav tuabneeg muaj kev vaammeej hab nyob kaaj sab lug qhov ntawd." Tug Tswv kws muaj Fwjchim Luj kawg nkaus yog tug has le ntawd.


  Tug Cev Vaajtswv Lug nrug Cov Povthawj Tuavxaam


  10Thaus lub cuaj hlis ntuj nub neeg nkaum plaub kws Dali-us ua fuabtais kaav tebchaws tau ob xyoos lawm, tug Tswv kws muaj Fwjchim Luj kawg nkaus rov lug has rua Hakais kws yog tug cev Vaajtswv lug dlua ib zag ntxiv.11Tug Tswv has tas, "Koj ca le nug cov povthawj lawv le tej kev tswjfwm nuav:12Yog has tas leejtwg muab ib thooj nqaj kws tub muab fij theejtxhoj lawm, ntsaws rua huv nwg lub nqaws tsho ntev nqaa tawm moog, hab yog has tas nwg lub tsho ntawd chwv tej ncuav, tej zaub mov, tej cawv txiv maab, tej txiv ntoo roj, lossis txhua yaam khoom noj, puas yuav ua rua tej khoom ntawd dlawbhuv lawm? "


  Thaus kws tug cev Vaajtswv lug nug le ntawd taag lawm, cov povthawj teb has tas, "Yeej tsi huv le."


  13Ces Hakais nug has tas, "Yog muaj ib tug tuabneeg twg ua rua nwg tsi huv vim nwg moog kov tug tuabneeg tuag lawm, hab nwg tsua lug kov tej zaub mov nuav, puas yuav ua rua tej zaub mov ntawd tsi huv hab? "


  Cov povthawj teb has tas, "Yog tag, yeej ua rua tej zaub mov ntawd tsi huv lawm."


  14Hakais has tas, "Tug Tswv has tas, saav tuabneeg kws nyob huv lub tebchaws nuav hab txhua yaam kws cov tuabneeg nuav khwv tau lug zoo ib yaam le ntawd; hab txhua yaam kws puab muab fij rua sau lub thaaj yeej tsi huv lawm."


  Tug Tswv Coglug Yuav Foom Koob Moov


  15Tug Tswv has tas, "Mej puas pum tej xwmtxheej kws muaj lug raug mej, ua ntej kws mej pib txhim khu lub Tuamtsev?16Mej yuav moog rua ntawm lub txhaab nplej, ca sab has tas, yuav yawm tau neeg nkaum kawm nplej, tabsis tsuas yawm tau kaum kawm xwb. Mej yuav moog rua ntawm qhov chaw tsuam txiv maab, dlaus kuas tau tsib caug thoob kua txiv maab, tabsis mej tsuas dlaus tau neeg nkaum thoob xwb.17Kuv tso cua nplawm hab tso lawg lug ntaus txhua yaam kws mej cog kuas puamtsuaj taag. Txawm le ntawd los mej tseem tsi tau tso mej lub sab qub tseg le hab.18Nub nua, yog nub neeg nkaum plaub lub cuaj hli ntuj, yog nub kws pua tau lub plaag Tuamtsev tav log lawm. Mej sim saib txij nuav moog yuav muaj dlaabtsi tshwmsim tuaj?19Txawm yog tsi tshuav nplej, tsi tshuav txiv maab, tsi tshuav txiv ncuavpas, tsi tshuav txiv ntsab pobkws hab tsi tau txug caij txi txiv ntoo roj los txij nuav moog kuv yeej yuav foom koob koov rua mej."


  Tug Tswv Coglug rua Xelunpanpees


  20Nub neeg nkaum plaub lub hlis ntawd, tug Tswv rov has rua Hakais dlua zag ob,21 kuas nwg moog has rua Xelunpanpees kws yog tug tswv xeev kws kaav lub xeev Yudas has tas, "Kuv taabtom yuav cu lub ntuj hab lub nplajteb,22hab muab txhua lub zwmtxwv ntawm txhua lub tebchaws ntxeev hab txu puab tej fwjchim. Kuv yuav muab puab tej tsheb neeg hab cov tuabneeg kws tsaav tsheb neeg ntxeev; tej neeg yuav tuag taag hab puab cov tuabneeg kws caij neeg ib leeg yuav tig tua ib leeg kuas tuag taag.23Xelunpanpees kws yog kuv tug tubkhai, nub ntawd kuv yuav coj koj moog hab kuv yuav tsaa koj tuav kuv lub npe kaav tebchaws. Koj yog tug kws kuv xaiv tseg lawm." Tug Tswv kws muaj Fwjchim Luj kawg nkaus yog tug has tej lug nuav.


  


  Xakhaliyas


  
    
      1


      11

    


    
      2


      12

    


    
      3


      13

    


    
      4


      14

    


    
      5

    


    
      6

    


    
      7

    


    
      8

    


    
      9

    


    
      10

    

  


  


  Xakhaliyas 1


  Tug Tswv Hu Nwg Tsaav Tuabneeg Rov Lug Cuag Nwg


  1Xyoo ob thaus lub yim hli ntuj kws Dali-us ua fuabtais kaav tebchaws Pawxias, tug Tswv tau has cov lug nuav rua Xakaliyas kws yog tug cev Vaajtswv lug kws yog Npelekiyas tug tub, hab yog Idaus tug xeebntxwv.2Tug Tswv kws muaj Fwjchim Luj kawg nkaus has rua Xakaliyas kuas moog has rua cov tuabneeg tas, "Kuv kws yog tug Tswv chim heev rua mej cov yawmkoob,3tabsis nwgnuav kuv has rua mej tas, 'Mej ca le rov lug cuag kuv, hab kuv yuav rov lug cuag mej.4Tsi xob ua le mej cov yawmkoob ua taag lug lawm. Yaav thaus u cov cevlug tau muab kuv tej lug coj moog pav qha puab, kuas puab tsi xob ua kev phem kev qas, ca le tso lub neej kws ua kev txhum tseg. Tabsis puab tsi noog lossis tsi quavntsej kuv tej lug le.5Mej cov yawmkoob hab cov cev Vaajtswv lug ntawd txhaj tsi muaj sa nyob taag lawm.6Kuv tej lug hab tej kevcai, kuv tub qha rua kuv cov tubkhai kws yog cov cevlug lawm, puab tseem tsi tau muab qha rua mej cov yawmkoob hab los? Yog le ntawd, puab txhaj leeg txim has tas, tug Tswv kws muaj Fwjchim Luj kawg nkaus txav txim rua peb lawv le tej kws peb tau ua, hab yeej tsimnyog peb raug lawv le tug TSWV tau npaaj sab lawm.'"


  Tug Cev Vaajtswv Lug Ua Ywgtoog Pum Ib Cov Neeg


  7Xyoo ob thaus lub kaum ib hlis ntuj (yog lub hli Senpas) nub neeg nkaum plaub kws Dali-us ua fuabtais kaav tebchaws ntawd. Muaj ib mos kuv ua ywgtoog pum tug Tswv lug has ib cov lug rua kuv,8Kuv pum tug Tswv ib tug timtswv caij rawv ib tug txiv neeg lab. Nwg txawm lug nreg rua ntawm ib koog ntoo miles kws nyob huv ib lub haav, hab nyob tom nwg qaab muaj dlua ib cov neeg lab, neeg txaij hab neeg dlawb.9Kuv nug nwg has tas, "Tug tswv, cov neeg nuav yog pev txug dlaabtsi? " Nwg teb has tas, "Kuv yuav qha rua koj saib cov neeg nuav yog pev txug dlaabtsi.10Tug Tswv tso cov neeg ntawd tuaj tshuaj lub nplajteb."


  11Cov neeg ntawd txawm rov lug tshaab xu rua tug timtswv ceebtsheej has tas: "Peb tau moog ncig thoob plawg lub nplajteb, peb pum lub nplajteb nyob ntsag tu hab tsi muaj leejtwg paab le."


  12Ces tug timtswv ceebtsheej has tas, "Tug Tswv kws muaj Fwjchim Luj kawg nkaus, koj yeej chim rua lub nroog Yeluxalees hab tej nroog huv tebchaws Yudas lug tau xyaa caum xyoo nuav lawm. Tseem tshuav ntev le caag koj txhaj le yuav hlub hab taabncuab puab? "


  13Tug Tswv teb ib cov lug nplig sab rua tug timtswv ceebtsheej ntawd,14hab tug timtswv ceebtsheej has kuas kuv ca le qha lawv le tug Tswv kws muaj Fwjchim Luj kawg nkaus tej lug kws has tas, "Kuv yeej hlub tshua Yeluxalees kws yog kuv lub nroog dlawbhuv,15hab kuv chim kawg nkaus rua txhua tsaav tuabneeg kws muaj kev zoo sab nyob ntsag tu hab muaj kev thaajyeeb lug ntawd. Thaus kuv thim kuv txuj kev chim lug rua kuv tsaav tuabneeg ib nyuas ntu ntawd, txhua tsaav tuabneeg ua rua kuv tsaav tuabneeg raug txomnyem kawg le lawm.16Yog le ntawd, kuv txhaj rov lug rua huv lub nroog Yeluxalees hab qha kuv txuj kev hlub rua lub nroog ntawd. Kuv yuav rov txhim khu lub Tuamtsev dlua tshab, hab yuav rov txhim khu lub nroog kuas zoo"


  17Tug timtswv ceebtsheej tseem kuas kuv qha ntxiv has tas: "Tug Tswv kws muaj Fwjchim Luj kawg nkaus has tas, nwg tej nroog yuav rov vaammeej dlua, nwg yuav paab lub nroog Yeluxalees dlua ib zag ntxiv hab hu has tas yog nwg lub nroog."


  Zaaj Ywgtoog Kws Pum Cov Kub Nyuj


  18Muaj dlua ib zaaj ywgtoog kws kuv pum plaub tug kub nyuj.19Kuv txawm nug tug timtswv ceebtsheej kws nrug kuv thaam ntawd has tas, "Cov kub nyuj nuav pev txug dlaabtsi? "


  Nwg teb kuv has tas, "Cov kub nyuj nuav pev txug tej tebchaws kws muaj fwjchim huv lub nplajteb kws tau muab cov Yudas, cov Yixalayees hab cov tuabneeg huv lub nroog Yeluxalees lawv tsiv ri sua rua nuav rua u."


  20Ces tug Tswv coj kuv moog saib plaub tug tuabneeg ua num kws ib leeg tuav rawv ib raab rauj.21Kuv nug has tas, "Cov txivneej nuav taabtom tuaj ua dlaabtsi?"


  Nwg teb has tas, "Puab tuaj hem hab ntaus txhua tsaav tuabneeg kws tuaj muab lub tebchaws Yudas tsuj puamtsuaj taag, hab muab cov Yudas lawv tsiv moog nyob ua saab ua sua lawm."


  


  Xakhaliyas 2


  Zaaj Ywgtoog Kws Pum Txuj Hlua Ntsuag


  1Kuv ua dlua ib zaaj ywgtoog pum ib tug txivneej tuav rawv ib txuj hlua ntsuag ntawm nwg txhais teg.2Kuv nug nwg has tas, "Koj yuav moog qhov twg ?"


  Nwg teb has tas, "Kuv yuav moog ntsuag lub nroog Yeluxalees, saib ntev hab dlaav npaum le caag."


  3Ces kuv pum tug timtswv ceebtsheej kws pheej nrug kuv thaam ntawd txaav zog moog rua tom hauv ntej hab muaj dlua ib tug timtswv ceebtsheej lug nrug nwg thaam.4Thawj tug timtswv ceebtsheej has rua lwm tug timtswv ceebtsheej has tas, "Koj ca le dlha moog has rua tug tub hluas kws tuav txuj hlua ntsuag ntawd tas, yuav ua tsi tau ntsaa yeej thaiv lub nroog Yeluxalees, rua qhov muaj tuabneeg hab tsaj txhu nyob coob heev rua huv lub nroog.5Tug Tswv coglug has tas, nwg yuav ua tug ntsaa yeej nplaim tawg thaiv hab tsomkwm puagncig lub nroog, hab nwg tug tshwjchim yuav ci ntsaa ab huv lub nroog ntawd."


  Hu Cov Tuabneeg Kws Raug Nteg Moog Rov Lug


  6-7Tug Tswv has rua nwg tsaav tuabneeg tas, "Kuv muab mej ntab tsiv moog nyob rua txhua qhov chaw. Tabsis nwgnuav, mej cov kws raug luas nteg moog ca le tsiv tawm huv lub tebchaws Npanpiloos rov lug nyob huv lub nroog Yeluxalees.8Yog leejtwg ntaus mej, ces yog nwg ntaus kuv lub ntsabmuag ntaag."


  Yog le ntawd, tug Tswv kws muaj Fwjchim Luj kawg nkaus khaiv kuas kuv coj nwg cov lug moog qha rua txhua tsaav tuabneeg kws tau tuaj fuab nwg tsaav tuabneeg has tas:9"Tug Tswv yuav tawmtsaam mej, hab cov tuabneeg kws tub ua mej qhev ib zag lawm yuav tuaj fuab mej."


  Thaus tej nuav tshwm tuaj, txhua tug yuav paub has tas tug Tswv kws muaj Fwjchim Luj kawg nkaus khaiv kuv tuaj ntaag.


  10Tug Tswv has tas, "Cov tuabneeg huv Yeluxalees, mej ca le hu nkauj zoo sab! Kuv taabtom lug nrug mej nyob lawm!"


  11Thaus lub sijhawm ntawd yuav muaj ntau tsaav tuabneeg lug cuag tug Tswv hab ua nwg tsaav tuabneeg. Nwg yuav nrug mej nyob hab mej yuav paub has tas tub yog nwg khaiv kuv tuaj cuag mej.12Cov Yudas yuav tau rov lug ua tug Tswv tsaav tuabneeg nyob huv nwg lub tebchaws kws dlawbhuv dlua ib zag ntxiv, hab lub nroog Yeluxalees yuav yog lub nroog kws nwg hlub tshaaj plawg tej nroog huv tuabsi.


  13Mej txhua tug nyob tuabywv taabmeeg tug Tswv, rua qhov nwg taabtom nqeg ntawm nwg lub chaw dlawbhuv lug.


  


  Xakhaliyas 3


  Tug Cev Vaajtswv Lug Ua Ywgtoog Pum tug Povthawj Hlub


  1Ruv ua dlua ib zaaj ywgtoog, tug Tswv ua rua kuv pum tug Povthawj Hlub Yausuas taabtom sawv ntawm tug Tswv tug timtswv hauv ntej. Hab Ntxwgnyoog sawv ntawm Yausuas saab xis, npaaj rawv tog yuav nkaug Yausuas.2Tug Tswv tug timtswv has rua Ntxwgnyoog has tas, "Ntxwgnyoog, thov kuas tug Tswv rau txim rua koj! Thov kuas tug Tswv kws hlub lub nroog Yeluxalees rau txim rua koj. Tug tuabneeg nuav zoo ib yaam le tug paas ntoo kws tub muab rhu tawm huv qhovcub lug lawm."


  3Yausuas naav ib cev rig tsho lu aav heev sawv qhov ntawd.4Tug timtswv ceebtsheej has rua cov timtswv kws sawv ntawm nwg hauv ntej tas, "Ca le muab cev rig tsho lu aav heev kws tug txivneej ntawd naav hle povtseg." Hab nwg has rua Yausuas tas, "Kuv tub muab koj tej kev txhum tshem taag lawm, kuv yuav muab dlua ib cev rig tsho tshab rua koj naav."


  5Nwg has kuas cov timtswv ceebtsheej kws nrug nwg tuaj ntawd muab ib pluaj ntaub kws huv heev lug khi Yausuas taubhau. Puab ua lawv le nwg has, hab puab muab ib cev rig tsho tshab lug rua Yausuas naav thaus kws tug TSWV tug timtswv tseem nyob ntawd.


  6Ces tug timtswv ceebtsheej qha rua Yausuas has tas7tug TSWV kws muaj Fwjchim Luj kawg nkaus has tas: "Yog koj coj lawv le kuv tej kevcai hab leeg ua tej num kws kuv muab cob rua koj, ces koj yuav tau ua tug saib kuv lubTuamtsev hab tej chaav tsev kws nyob rua huv, hab kuv yuav noog koj tej lug thov ib yaam le kuv noog cov timtswv kws nyob ntawm kuv xubndlag tej lug thov.8Yausuas kws yog tug Povthawj Hlub, koj ca le noog kuv has; hab mej cov povthawj kws yog nwg tsoom phoojywg ca le noog kuv has, mej suavdlawg yog lub cim zoo rua yaav tom ntej: kuv yuav coj kuv tug tubkhai kws hu ua Tug Ceg lug rua mej pum!9Kuv muab ib lub pobzeb kws muaj xyaa nreej lug tso rua ntawm Yausuas xubndlag. Kuv yuav txaug ib cov lug ruantawm lub pobzeb, hab tuab nub xwb kuv yuav tshem lub tebchaws nuav tej kev txhum moog kuas taag huv tuabsi.10Thaus txug nub ntawd, nyag yuav caw nyag tej phoojywg nruab ze tuaj nyob huv mej tej vaaj txiv maab hab txiv ncuav pas muaj kev zoo sab, kev thaajyeeb hab kev kaaj sab lug."


  


  Xakhaliyas 4


  Zaaj Ywgtoog Kws Pum tug Ncej Txawb Teeb


  1Tug timtswv ceebtsheej kws pheej nrug kuv thaam rov lug rua ntawm kuv dlua, hab tsaa kuv ib yaam le tsaa tug tuabneeg kws tsaug zug sawv.2Nwg nug kuv has tas, "Koj pum dlaabtsi? " kuv teb has tas,


  "Kuv pum ib tug ncej txawb teeb kws yog muab kub ua, hab muaj ib lub taig ntim roj txawb rua sau. Sau tug ncej txawb teeb ntawd muaj xyaa lub teeb kws nyag muaj nyag ib tug teebxeeb.3Dlua le ntawd tseem muaj ob tsob txiv ntoo roj nyob ntawm tug ncej txawb teeb ntawd, ib tsob nyob ib saab."4Ces kuv nug tug timtswv ceebtsheej has tas, "Tug tswv, tej nuav yog pev txug dlaabtsi? "


  5Nwg teb kuv has tas, "Koj tsi paub los? " Kuv teb nwg has tas, "Tug Tswv, kuv tsi paub le."


  Vaajtswv Coglug rua Xelunpanpees


  6Tug timtswv ceebtsheej kuas kuv coj tug Tswv cov lug nuav moog qha rua Xelunpanpees has tas, "Koj yuav ntaus yeej rog, tabsis tsi yog qhov kws koj muaj tubrog coob lossis koj tug zug, tabsis yog kuv tug ntsujplig lub fwjchim xwb.7Txawm yog muaj kev covnyom luj luaj lub hauv roob los yuav yaaj ntshis ntawm koj hauv ntej moog. Koj yuav rov txhim khu lub Tuamtsev dlua, thaus kws koj tso lub pobzeb kawg rua ntawm nwg qhov chaw, cov tuabneeg yuav qw has tas, 'Zoo nkauj kawg, zoo kawg nkaus le lauj!'"


  8Tug Tswv rov has ib cov lug rua kuv dlua.9Nwg has tas, "Xelunpanpees tub pua lub Tuamtsev taag lawm, hab nwg yuav ua kuas lub Tuamtsev nuav tav. Thaus muaj le nuav lawm, kuv tsaav tuabneeg yuav paub has tas, kuv yog tug kws tau khaiv koj moog cuag puab.10aPuab tub taag kev ca sab lawm, rua qhov puab tsi pum muaj txujkev zoo ntxiv lawm. Tabsis puab yuav pum Xelunpanpees rau sab ntso ua lub Tuamtsev, hab puab yuav zoo sab heev."


  10bXug timtswv ceebtsheej ntawd has rua kuv tas, "Xyaa lub teeb ntawd yog tug Tswv xyaa lub qhovmuag kws pum thoob plawg lub nplajteb nuav."


  11Ces kuv nug nwg has tas, "Yog le ntawd, ob tsob txiv ntoo roj kws ib tsob nyob ib saab ntawm tug ncej txawb teeb yog txhais le caag?12Hab ob tug ceg ntoo roj kws ib tug nyob ib saab ntawm tug kaig kub kws laub roj ntawd yog txhais le caag? "


  13Nwg teb kuv has tas, "Koj tsi paub los?"


  Kuv teb has tas, "Kuv tsi paub le."


  14Ces nwg has tas, "Ntawd yog pev txug ob tug tuabneeg kws Vaajtswv tau xaiv hab muab txhawb meejthawj lug ua tug Tswv kws kaav taagnrho lub nplajteb nuav teg num."

  Zaaj Ywgtoog Kws Pum Ib Thooj Ntawv Yaa


  1Kuv rov tsaa qhovmuag saib, hab zag nuav kuv pum ib thooj ntawv yaa sau nruab ntug.2Tug timtswv ceebtsheej nug kuv has tas, "Koj pum dlaabtsi?" Kuv teb nwg has tas, "Kuv pum ib thooj ntawv yaa sau nruab ntug; ntev neeg nkaum tshim hab dlaav kaum tshim."


  3Ces nwg rov has rua kuv tas, "Thooj ntawv ntawd yog sau tej lug foom phem kws yuav coj tawm moog kuas thoob lub tebchaws. Nyob rua ntawm thooj ntawv ntawd muaj ib saab sau has tas, txhua tug tubsaab yuav raug muab tshem tawm huv lub tebchaws nuav moog; hab nyob rua ib saab sau has tas, txhua tug kws coglug dlaag yuav raug tshem tawm moog ib yaam nkaus.4Tug Tswv kws muaj Fwjchim Luj kawg nkaus has tas, nwg yuav tso tej lug foom phem tawm moog, hab yuav moog nkaag rua huv txhua tug tubsaab hab txhua tug kws coglug dlaag tej tsev. Tej lug ntawd yuav nyob huv puab tej tsev hab ua kuas puab puamtsuaj taag."


  Zaaj Ywgtoog Kws Pum Ib Tug Quaspuj Nyob huv Lub Tawb


  5Tug timtswv ceebtsheej rov lug tshwm rua kuv pum hab has rua kuv tas, "Koj saib! Muaj dlua ib yaam tshwm tuaj lawm hab!"


  6 Kuv nug has tas, "Qhov ntawd yog dlaabtsi?"


  Nwg teb has tas, "Yog ib lub tawb kws pev txug tej kev txhum/ kws lub tebchaws nuav ua."


  7Lub hau khwb lub tawb ntawd yog muab tooj dlawb ua. Thaus kuv tsaa qhovmuag saib, lub hau txawm qheb hlo hab muaj ib tug quaspuj nyob quastsawg huv lub tawb ntawd!


  8Tug timtswv ceebtsheej has tas, "Tug quaspuj ntawd pev txug kev phem kev qas." Ces tug timtswv ceebtsheej txawm muab tug quaspuj ntawd nas rov rua huv lub tawb hab muab lub hau khwb kag rua lawm.9Kuv tsaa hlo qhovmuag saib hab pum ob tug quaspuj yaa ncaaj nraim lug rua ntawm kuv, ob phaab tis ntxuaj muaj zug ib yaam le tug noog dlej. Ob tug ca le tsawv nkaus lub tawb hab yaa plawg lawm.


  10Kuv nug tug timtswv ceebtsheej has tas, "Obtug nqaa lub tawb moog rua qhovtwglawm?"


  11Nwg teb has tas, "Obtug nqaa moog rua tim tebchaws Npanpiloos lawm, obtug yuav ua ib lub tuamtsev rua lub tawb ntawd. Thaus twg ua tau lub tuamtsev lawm, obtug yuav muab lub tawb ntawd tso rua huv, rua tej tuabneeg tuaj pehawm."

  Zaaj Ywgtoog Kws Pum plaub Lub Tsheb Neeg


  1Kuv ua dlua ib zaaj ywgtoog. Zag nuav kuv pum plaub lub tsheb neeg taabtom tawm huv ob lub roob tooj dlaag kis nruab nraab tuaj.2Thawj lub tsheb yog cov neeg lab hai, lub tsheb ob yog cov neeg dlub hai,3lub tsheb peb yog cov neeg dlawb hai, hab lub tsheb plaub yog cov neeg txaij hai.4Ces kuv nug tug timtswv ceebtsheej has tas, "Tug Tswv, cov neeg ntawd pev txug dlaabtsi?"


  5Nwg teb kuv has tas, "Plaub paab neeg nuav pev txug plaub nthwv cua; puab taabtom tawm ntawm tug Tswv kws kaav lub nplajteb nuav lub xubndlag tuaj."


  6Lub tsheb kws cov neeg dlub hai yog moog rua saab qaumteb hab moog rua Npanpiloos lawm, cov neeg dlawb moog rua saab nubpoob, hab cov neeg txaij moog rua nraag lub tebchaws kws nyob saab qaabteb.7Thaus kws cov neeg txaij tawm tuaj, puab tog tsi taug yuav rawm moog tshuaj saib lub nplajteb. Tug timtswv ceebtsheej txhaj has tas, "Mej ca le moog tshuaj saib lub nplajteb!" Ces puab txawm moog lawm.8Tug timtswv ceebtsheej qw nrov nrov rua kuv has tas, "Cov neeg kws moog rua saab qaumteb kws yog moog rua tim Npanpiloos lawm, ua rua tug Tswv txujkev chim txag lawm."


  Muab Lub Mom Yeebkoob rua Yausuas Ntoo


  9Tug Tswv muab cov lug nuav cob rua kuv.10Nwg has tas, "Koj nqaa tej nyaj tej kub kws Heledais, Taunpiyas hab Yedayas muab moog tso rua huv Xefaniyas tug tub Yauxiyas lub tsev. Puab yog cov kws raug nteg moog hab nyav nyuas rov tim tebchaws Npanpiloos lug.11Ca le muab tej nyaj tej kub kws puab muab ntawd nchuav ua ib lub mom yeebkoob, hab muab rua Yausuas kws yog Yehauxadas tug tub ntoo.12Koj qha rua nwg has tas tug Tswv kws muaj Fwjchim Luj kawg nkaus has le nuav, 'Tug txivneej kws hu ua Tug Ceg, lub neej yuav vaammeej nyob ntawm qhov chaw kws nwg nyob hab rov txhim khu tug Tswv lub Tuamtsev.13Nwg yog tug kws yuav ua tug Tswv lub Tuamtsev hab txais lub meejmom ua tug vaajntxwv, hab nwg yuav kaav nwg tsaav tuabneeg. Muaj ib tug povthawj yuav sawv ntawm nwg lub zwmtxwv, obtug yuav ua num sis humxeeb hab nyob kaaj sab lug.'14Muab lub mom yeebkoob ntawd khaws ca rua huv tug Tswv lub Tuamtsev ua lub cim ncu txug Heledais, Taunpiyas, Yedayas hab Yauxiyas."


  15Cov tuabneeg kws nyob dleb yuav tuaj paab txhim khu tug Tswv lub Tuamtsev. Thaus txhim khu lub Tuamtsev lawm, mej yuav paub has tas tug Tswv kws muaj Fwjchim Luj kawg nkaus khaiv kuv tuaj cuag mej. Tej nuav yeej yuav tshwmsim yog has tas mej noog tug Tswv kws yog mej tug Vaajtswv tej lug.

  Tug Tswv Rau Txim rua Cov Tuabneeg Kws Ua Txuj Yoo Mov


  1Xyoo plaub thaus lub cuaj hlis ntuj (kws yog lub hlis Kislev) nub xab plaub kws Dali-us ua vaajntxwv kaav tebchaws, tug Tswv has ib cov lug rua kuv.


  2Cov tuabneeg huv Npethees tso Salexes, Lenkemelej, hab puab cov tuabneeg tuaj rua huv tug Tswv kws muaj Fwjchim Luj kawg nkaus lub Tuamtsev, puab tuaj thov kuas tug Tswv foom koob moov rua puab,3puab nug cov povthawj hab cov cevlug has tas: "Puas tsimnyog kws peb quaj ntsuag vim lub Tuamtsev raug puamtsuaj taag, hab ua kevcai yoo mov rua thaus lub tsib hlis ntuj lawv le peb ibtxwm ua lug ntau xyoo lawm? "


  4Ntawm nuav moog yog cov lug kws tug TSWV has rua kuv.5Nwg has tas, "Koj ca le qha rua cov pejxeem kws nyob huv lub tebchaws nuav hab cov povthawj has tas, qhov kws puab ua kevcai yoo mov hab quaj ntsuag thaus lub tsib hlis hab lub xyaa hli ntuj tau xyaa caum xyoo lug nuav tsi yog ua fwm kuv.6Thaus puab noj puab haus ntawd, tsuas yog ua kuas puab txaus sab nkaus xwb."


  7Ntawm nuav yog tej lug kws tug Tswv has rua cov cevlug txheej thaus u kws lub nroog Yeluxalees tseem vaammeej hab muaj tuabneeg nyob puv nkaus huv, hab thaus ntawd cov tuabneeg tsi yog nyob huv tej zog kws nyob ibncig lub nroog ntawd xwb, tabsis tseem nyob moog rua saab qaabteb hab thoob plawg ntawm tej taw roob kws nyob saab nubpoob huv tuabsi.


  Tsi Noog Lug Txhaj Raug Nteg Moog rua Lwm Tebchaws


  8Tug Tswv has cov lug nuav rua Xakaliyas tas:9"Kuv tub qha cov lug nuav rua kuv tsaav tuabneeg thaus u lug lawm has tas: 'Mej yeej yuav pum txujkev ncaaj nceeg nyob huv mej kev coj noj coj ua, hab mej yuavtsum ua sab dlawb sab zoo hab ib leeg hlub ib leeg.10Mej tsi xob tsimtxom cov puj ntsuag, tej mivnyuas ntsuag hab cov tuabneeg txawv tebchaws kws nrug mej nyob lossis tug kws raug kev txomnyem. Hab tsi xob nyaag nrhw ua phem rua ib leeg tug twg le.'


  11"Tabsis kuv tsaav tuabneeg tawvncauj heev, tsi noog kuv lug le. Puab ntsaws puab tej qhovntsej12hab puab lub sab tawv ib yaam le pobzeb. Vim puab tsi noog kuv tej lug qhuab qha kws kuv khaiv cov cevlug thaus u moog qha puab, kuv txhaj le chim heev.13Rua qhov puab tsi noog kuv has; thaus puab thov kuv txhaj tsi teb puab.14Kuv muab puab ntab tawm moog nyob rua lwm tebchaws ib yaam le cua dlaaj cua dlub ntsawj. Hab muab lub tebchaws kws zoo heev nuav tso tseg nyob qhuav nkuag ca tsi muaj leejtwg nyob lawm."


  


  Xakhaliyas 8


  Tug Tswv Coglug Yuav Txhim Khu Lub Nroog Yeluxalees


  1Tug Tswv kws muaj Fwjchim Luj kawg nkaus has cov lug nuav rua Xakaliyas tas:2"Kuv npaaj sab ntev lug lawm, yuav paab lub nroog Yeluxalees, vim kuv hlub cov tuabneeg huv lub nroog ntawd heev, yog txujkev hlub kws ua rua kuv chim kawg nkaus rua nwg cov yeebncuab.3Kuv yuav rov lug nyob huv Yeluxalees kws yog kuv lub nroog dlawbhuv. Yuav hu Yeluxalees ua lub nroog kws muaj kev ncaaj nceeg, hab yuav muab tug Tswv kws muaj Fwjchim Luj kawg nkaus lub roob hu ua roob dlawbhuv.4Cov tuabneeg laug, tsi has quaspuj txivneej, cov laug heev kws nreg paas moog kev lawm xwb, yuav rov tau nyob quas tsawg ntawm tej chaw ua si huv lub nroog.5Hab tej tub tej ntxhais yuav rov ua si nplawg nta ntawm tej kev dlua ib zag ntxiv.


  6"Tug Tswv has tas, tej zag zaaj nuav yuav nyuaj heev rua cov tuabneeg kws nyob tam nuav, tabsis yeej tsi nyuaj rua kuv hlo le.7Kuv yuav cawm kuv tsaav tuabneeg kuas dlim ntawm tej tebchaws kws puab raug nteg moog ua luas qhev,8hab yuav coj puab tim saab nubtuaj hab saab nubpoob rov lug nyob rua huv lub nroog Yeluxalees. Puab yuav ua kuv tsaav tuabneeg hab kuv yuav ua puab tug Vaajtswv, kuv yuav kaav puab ntawm lub sab dlawb paug hab txujkev ncaaj nceeg.


  


  9"Mej ca le kub sab lug! Nwgnuav mej tub nov tej lug kws cov cev Vaajtswv lug tau has thaus lub sijhawm kws luas pib pua lub plaag tsev kws yog rov txhim khu kuv lub Tuamtsev dlua tshab lawm.10Ua ntej lub sijhawm ntawd, yeej tsi muaj leejtwg ndlav taug tuabneeg lossis tej tsaj lug ua num, hab yeej tsi muaj leejtwg dlim ntawm nwg cov yeebncuab le. Kuv ua rua cov tuabneeg ntawd kuas ib leeg rov tawmtsaam ib leeg.11Tabsis nwgnuav kuv yuav tsi ua rua tsaav tuabneeg nuav cov kws seem nyob ib yaam le kuv ua yaav taag lug lawm.12Puab yuav cog puab tej qoobloo hab nyob thaajyeeb lug; puab tej txiv maab yuav txi txiv new, aav yuav zoo qoob heev hab yuav muaj naag ntau. Kuv yuav muab taagnrho tej koob moov nuav rua kuv tsaav tuabneeg kws seem ntawd.13Cov Yudas hab cov Yixalayees! Yaav taag lug cov tuabneeg txawv tebchaws ib leeg foom phem rua ib leeg has tas, 'Thov kuas tej kev puamtsuaj kws lug raug cov Yudas hab cov Yixalayees poob lug raug koj ib yaam nkaus!' Tabsis kuv yuav cawm mej, ces cov tuabneeg txawv tebchaws ib leeg yuav rov has rua ib leeg tas, 'Thov kuas koj tau txais tej koob koov kws cov Yudas hab cov Yixalayees tau txais lawm!' Yog le ntawd, mej ca le ua sab luj hab tsi xob ntshai."


  14Tug Tswv kws muaj Fwjchim Luj kawg nkaus has tas, "Thaus kws mej cov yawmkoob tau ua rua kuv chim, kuv tub npaaj sab tso kev puamtsuaj lug rua puab hab kuv yeej tsi hloov sab le, hab kuv ua lawv le kuv tau npaaj tseg lawm.15Tabsis nwgnuav kuv npaaj sab yuav foom koob koov rua cov tuabneeg huv lub nroog Yeluxalees hab huv tebchaws Yudas. Yog le ntawd, mej tsi xob ntshai.16Ntawm nuav yog tej kws mej yuav tau ua: Ib leeg yuavtsum has lug tseeb rua ib leeg, txav txim ncaaj nceeg huv tsev tu plaub, qhov kws ua sab dlawb sab zoo coj kev thaajyeeb lug rua suavdlawg.17Tsi xob tuav tswvyim ua phem rua lwm tug. Tsi xob coglug ua timkhawv tsi tseeb. Kuv ntxub txuj kev dlaag, kev ua tsi ncaaj hab ua nruj ua tsiv."


  18Tug Tswv kws muaj Fwjchim Luj kawg nkaus has tej lug nuav rua Xakaliyas tas:19"Ua kevcai yoo mov thaus lub plaub hlis, tsib hlis, xyaa hli hab lub kaum hli ntuj, yog cov kevcai zoo sab hab lomzem rua cov tuabneeg Yudas ntaag. Mej yuavtsum nyam qhov tseeb hab txujkev thaajyeeb."


  20Tug Tswv kws muaj Fwjchim Luj kawg nkaus has tas, "Thaus txug lub sijhawm ntawd, yuav muaj tuabneeg coob heev nyob huv ntau lub nroog tuaj rua huv lub nroog Yeluxalees.21Cov tuabneeg kws tuaj huv ib lub nroog tuaj, yuav has rua cov tuabneeg kws tuaj dlua lwm lub nroog tuaj has tas, 'Peb taabtom tuaj pehawm tug Tswv kws muaj Fwjchim Luj kawg nkaus hab thov nwg foom koob koov rua peb. Mej ca le nrug peb moog los mas!'22Muaj tuabneeg coob heev^ hab ntau tsaav tuabneeg kws muaj fwjchim yuav tuaj pehawm tug Tswv kws muaj Fwjchim Luj kawg nkaus huv lub nroog Yeluxalees hab thov nwg foom koob koov rua puab.23Thaus txug lub sijhawm ntawd, kaum tug tuabneeg txawv tebchaws yuav tuaj cuag ib tug tuabneeg Yudais hab has tas, 'Peb xaav nrug mej tau koob koov, rua qhov peb nov has tas Vaajtswv nrug nraimmej nyob.'"

  Txav Txim rua Yixalayees Cov Yeebncuab


  1Ntawm nuav yog tug Tswv cov lug: Nwg tau txav txim rua lub tebchaws Hadakes hab lub nroog Damaxes. Tsi yog txav txim rua txhua xeem Yixalayees xwb, tabsis txav txim rua cov Xilias lub tuamceeb nroog kws yog tug Tswv tug;2lub nroog Hamas kws nyob rua ntawm tebchaws Hadakes tug nrimteb, hab tej nroog kws nyob peg Tiles hab Xidoos, hab taagnrho puab tej kev txawj ntse huv tuabsi.3Lub nroog Tiles tau ua tej chaw faajxwm kws khov heev thaiv nwg hab sau nyaj kub lug teeb ua tej pawg ca, ua rua luas saib zoo le tej pawg lamsim xwb.4Tabsis tug Tswv yuav muab txhua yaam kws nwg muaj tshem moog povtseg. Tug Tswv yuav muab nwg tej kev npluanuj pov rua huv havtxwv, hab lub nroog yuav raug hlawv kuas kub nyab taag moog ua tshauv.


  5Lub nroog Asekeloos yuav pum tej xwm nuav hab yuav ntshai heev. Lub nroog Nkaxas yuav pum tej xwm nuav hab yuav mob sab kawg nkaus. Lub nroog Ekiloos los ib yaam nkaus, nwg yuav taag kev ca sab hab ntshai tshee nyo. Lub nroog Nkaxas yuav tsi muaj vaajntxwv, hab yuav muab lub nroog Asekeloos tso ca ua suabpuam.6Ntau tsaav tuabneeg yuav tuaj nyob sis xyaw ntxawg huv lub nroog Asedaus. Tug Tswv has tas, "Kuv yuav muab cov tuabneeg Filitees txu fwjchim kuas puab tsi xob khaavtheeb lawm.7Puab yuav tseg tsi noj nqaj xyaw ntshaav lossis tej khoom noj kws txwv tsi pub noj lawm. Taagnrho cov tuabneeg kws seem yuav tau lug ua kuv tsaav tuabneeg hab zoo ib yaam le xeem Yudas. Ekiloos yuav tau lug ua ib feem ntawm kuv tsaav tuabneeg, ib yaam le cov Yenpus tub tau lug ua lawm.8Kuv yuav tsomkwm kuv lub tebchaws hab tsi pub kuas muaj tubrog tuaj tau rua huv. Kuv yuav tsi pub kuas kuv tsaav tuabneeg raug cov tuabneeg Tiles tsimtxom ntxiv lawm. Rua qhov kuv yeej pum ntsoov kuv tsaav tuabneeg raug kev txomnyem luj kawg le."


  Tug Vaajntxwv Kws Yuav Lug Yaav Tom Ntej


  9Cov tuabneeg huv Xi-oos, mej ca le zoo sab, ca le zoo sab! Cov tuabneeg huv Yeluxalees, mej ca le qw zoo sab hlo! Saib lauj, mej tug vaajntxwv taabtom lug cuag mej lawm! Nwg yog tug ncaaj nceeg hab coj kev muaj yeej lug, tabsis nwg txu fwjchim hab caij ib tug neeg luav lug.10Tug Tswv has tas, "Kuv yuav muab tej tsheb neeg ua rog tshem tawm ntawm cov Yixalayees, hab coj tej neeg tawm huv lub nroog Yeluxalees moog; hab tej neevnti kws tua rog yuav raug rhuav kuas puamtsuaj taag. Mej tug vaajntxwv yuav ua kuas txhua tsaav tuabneeg muaj kev thaajyeeb; Nwg yuav kaav ib lub havtxwv rua ib lub havtxwv, txij ndlua ntawm tug dlej Efalates moog txug qaab ntuj kawg."


  Rov Txhim Khu Vaajtswv Tsaav Tuabneeg


  11Tug Tswv has tas, "Rua qhov kuv tau nrug mej coglug kws yog muab ntshaav ua khoom fij ua lub cim nas rua, kuv yuav tso mej tsaav tuabneeg kuas dlim ntawm qhov chaw tsi muaj dlej kws luas coj mej moog nyob rov lug.12Cov tuabneeg kws raug nteg moog, nwgnuav mej rov muaj kev ca sab lawm, mej ca le rov lug; rov lug nyob huv mej lub tebchaws tso sab lug. Nwgnuav kuv qha rua mej has tas, kuv yuav them ob npaug rov rua mej, hab foom koob moov rua tej kws mej raug kev txomnyem lug lawm.13Kuv yuav siv Yudas ib yaam le tug tubrog raab neevnti, hab siv cov Yixalayees ib yaam le cov xubvug. Kuv yuav siv cov tuabneeg huv Xi-oos ib yaam le raab ntaaj moog tua cov tuabneeg Kilis."14Tug Tswv yuav tshwm lug rua sau nwg tsaav tuabneeg; nwg yuav tua nwg tej xubvug ib yaam le tsaghg xub laim. Tug Tswv kws kaav ib puas tsaav yaam yuav tshuab raaj tshuab xyu; nwg yuav nrug naag xub naag cua tuaj nraag saab qaabteb tuaj.15Tug Tswv kws muaj Fwjchim Lui kawg nkaus yuav tiv thaiv nwg tsaav tuabneeg, hab puab yuav rhuav kuas puab cov yeebncuab puamtsuaj taag. Puab yuav qw ntshu nrooj huv tshaav rog ib yaam le tej tuabneeg qaug cawv, hab puab yuav ua rua puab cov yeebncuab nqaj ndluag ntshaav nrug; tej ntshaav ntawd yuav ndlwg ib yaam le tej ntshaav ua khoom fij kws muab laub rua sau lubthaaj.'16Thaus txug lub siihawm ntawd, tug Tswv yuav cawm nwg tsaav tuabneeg, ib yaam le tug tswv yug yaaj cawm nwg paab yaaj dlim ntawm txujkev puamtsuaj. Puab yuav ci ntsaa ab rua lub tebchaws ib yaam le lub mom kub.17Ua caag lub tebchaws yuav zoo hab zoo nkauj ua luaj! Nplej hab cawv yuav ua rua cov hluas hlub mog nyoos hab muaj zug heev.

  Tug Tswv Coglug Tso Nwg Tsaav Tuabneeg Dlim


  1Ca le thov kuas tug Tswv tso naag tshab lug rua lub caij nplooj ntoos hlaav. Tug Tswv yog tug kws tso naag tshauv hab tuamtsaam naag lug, ua kuas tej qoobloo hlub ntsuab xwbxab rua txhua leej txhua tug.2Tej tuabneeg moog pe mlom hab saib moov, tabsis tej lug kws luas teb rua puab yog lug dlaag hab tsi muaj qaabhau dlaabtsi. Muaj qee leej txhais npau suav, tabsis coj mej kuas ua yuam kev xwb; tej lug kws puab nplig mej sab yeej tsi muaj tseeb le. Yog le ntawd, cov tuabneeg txhaj ncig moog ncig lug ib yaam le tug yaaj kws yuam kev lawm. Puab raug luas tsimtxom vim puab tsi muaj thawjcoj.


  3Tug TSWV has tas, "Kuv chim heev rua cov tuabneeg txawv tebchaws kws kaav kuv tsaav tuabneeg, hab kuv yuav rau txim rua puab. Cov Yudas yog kuv tsaav tuabneeg, hab kuv yog tug Tswv kws muaj Fwjchim Luj kawg nkaus, kuv yuav tsomkwm puab. Puab yuav zoo le kuv cov neeg kws caij ntaus rog kws muaj zug heev huv tshaav rog.4Yuav muaj cov numtswv, cov thawjcoj hab cov thawj tubrog sawv huv puab lug tswjfwm kuv tsaav tuabneeg."5Cov Yudas yuav muaj yeej ib yaam le cov tubrog kws muab puab cov yeebncuab tsuj nthi rua huv cov aav nkus ntawm tej kev. Puab yuav moog ntaus rog rua qhov tug Tswv nrug nraim puab, hab txawm yog cov yeebncuab tej tubrog kws caij neeg los puab yuav tua yeej.6"Kuv yuav ua kuas cov Yudas muaj zug heev; kuv yuav cawm cov Yixalayees kuas dlim plawg lug. Kuv yuav hlub tshua puab hab coj puab rov lug tsev. Puab yuav nyob xauv npo ib yaam le kws kuv tsi tau tso puab tseg. Kuv yog tug TSWV kws yog puab tug Vaajtswv; kuv yuav teb puab tej lug thov.7Cov Yixalayees yuav muaj zug ib yaam le paab tubrog, yuav zoo sab ib yaam le cov tuabneeg kws haus cawv txiv maab. Puab cov xeebntxwv yuav ncu ntsoov txujkev kws muaj yeej, hab zoo sab heev rua tej kws tug Tswv tau ua taag lug lawm.8"Kuv yuav hu kuv tsaav tuabneeg hab sau puab rov lug nyob ua ke. Kuv yuav cawm puab hab ua kuas puab rov fuamvaam coob ib yaam le thaus u.9Txawm yog kuv muab puab ntab moog nrug txhua tsaav tuabneeg nyob, hab txawm yog puab moog nyob puag tim tej tebchaws kws dleb heev los puab tseem yuav ncu ntsoov kuv; puab hab puab tej mivnyuas yuav dlim, hab yuav ua ke rov lug tsev.10Kuv yuav coj puab tawm huv tebchaws Iziv hab Axilias rov lug, hab ca puab rov lug nyob huv puab lub tebchaws. Kuv yuav ca puab moog nyob huv Nkile-as hab peg Lenpanoos huv tuabsi; yuav muaj tuabneeg moog nyob thoob plawg huv lub tebchaws.11Txawm yog thaus puab hlaa havtxwv muaj teebmeem rua puab los kuv yog tug TSWV, kuv yuav ua kuas tej dlej ndlaas ntawd tug, hab tug Dlej Niles kws tub tshaaj plawg yuav nqhuab taag. Cov Axilias txujkev khaavtheeb yuav raug txu kuas qeg, hab lub tebchaws Iziv kws muaj zug heev yuav poob fwjchim.12Kuv yuav txhawb kuas kuv tsaav tuabneeg muaj zug heev; puab txhaj yuav pehawm kuv hab noog kuv lug." Tug Tswv yog tug kws has tej lug nuav.

  Cov Tuabneeg Tiles Swb Lawm


  1Lenpanoos, ca le qheb koj lub qhovrooj, suavtawg txhaj yuav kub koj tej ntoo cab!2Cov ntoo thuv, ca le quaj ntsuag rua qhov tej ntoo cab tub qaug taag lawm; tej ntoo kws muaj meejmom tub raug rhuav puamtsuaj taag lawm! Tej ntoo qheb huv tebchaws Npasaas, ca le quaj ntsuag, tej roob ntoo kws tsaus nti tub raug luas muab ntuv qaug taag lawm!3Cov numtswv tsaa suab hlo quaj tu sab kawg le; puab tej meejmom tub poob taag! Ca le noog tsuv ntxhuav tej suab nyooj; thaaj zoov kws yog puab qhov chaw nkaum nyob lawv tug dlej Yauladees raug puamtsuaj taag lawm!


  Ob Tug Tub Yug Yaaj


  4Tug Tswv kws yog kuv tug Vaajtswv has rua kuv tas, "Koj ca le ua yaam le koj yog ib tug yug yaaj kws zuv rawv ib paab yaaj kws taabtom raug luas coj moog tua.5Cov tswv muab cov yaaj tua hab rov moog tsev tsi raug txim dlaabtsi. Puab muab cov nqaj coj moog muag hab has tas, 'Ua tug Tswv tsaug! Peb npluanuj heev!' Txawm yog puab yog cov tswv yaaj los puab tub tsi taabncuab cov yaaj."


  6(Tug Tswv has tas, "Kuv yuav tsi hlub ib tug tuabneeg twg nyob huv nplajteb nuav ntxiv lawm. Kuv yuav muab txhua tsaav tuabneeg cob rua puab cov numtswv teg. Cov numtswv nuav yuav rhuav lub nplajteb, hab kuv yuav tsi cawm lub nplajteb kuas dlim ntawm puab lub fwjchim le.")


  7Cov tuabneeg muag yaaj hab cov yuav yaaj ndlav kuv ua tug yug cov yaaj kws yuav coj moog tua. Kuv muab tau ob tug paas ntoo lug: muaj ib tug kuv tis npe hu ua "Nyam" hab muaj dlua ib tug kuv tis npe hu ua "Koom ua ke." Hab kuv ua tug tu paab yaaj ntawd.8Kuv txawm ua tsi taug sab ntev rua peb tug yug yaaj kws pheej ntxub kuv, kuv txhaj ua rua puab peb tug ntawd raug puamtsuaj taag huv tuabsi rua tuab lub hlis nkaus xwb.9Ces kuv has rua cov yaaj tas, "Kuv yuav tsi ua mej tug yug yaaj ntxiv lawm. Ca cov tuabneeg kws yuav tuag, tuag moog. Ca cov tuabneeg kws yuav puamtsuaj, raug puamtsuaj moog. Ca cov tuabneeg kws seem ib leeg ua kuas ib leeg raug puamtsuaj huv tuabsi hab."10Ces kuv txawm muab tug paas ntoo kws hu ua "Nyam" lug, hab muab luv; kuas rhuav tug Tswv tej lug kws tau cog tseg rua ntau tsaav tuabneeg lawm.11Yog le ntawd, tug Tswv tej lug cogtseg txhaj raug muab rhuav nub ntawd lawm. Cov tuabneeg kws muag yaaj hab cov yuav yaaj puavleej tsaa qhovmuag saib kuv, hab puab paub has tas yog tug Tswv has rua kuv txug tej kws kuv ua ntawd ntaag.12Kuv has rua puab tas, "Yog mej txaus sab, mej ca le them kuv tej nqe zug rua kuv. Tabsis yog mej tsi txaus sab, mej muab khaws ca los tau." Ces puab txhaj muab tau peb caug dlaim nyaj lug them kuv.


  13Tug Tswv has rua kuv tas, "Koj ca le coj cov nyaj ko moog tso rua huv qhov chaw ca nyaj huv lub Tuamtsev." Yog le ntawd, kuv txhaj coj peb caug dlaim nyaj kws puab muab ua nqe zug rua kuv ntawd moog tso rua huv lub chaw ca nyaj huv lub Tuamtsev lawm.14Ces kuv muab tug paas ntoo kws hu ua "Koom ua ke" luv hab ua rua cov Yudas hab cov Yixalayees tawg nyob tsi tau ua ke.


  15Ces tug Tswv has rua kuv tas, "Koj ca le rov qaab ua ib yaam le koj yog ib tug yug yaaj, hab zag nuav koj ua ib yaam le ib tug yug yaaj kws tsi tsimtxaj hlo le.16Kuv tau tsaa ib tug yug yaaj ua tug saib kuv paab yaaj, tabsis nwg tsi paab cov yaaj kws raug luas ntaus puamtsuaj, nwg tsi moog nrhav tug kws pluj lossis tsi khu tug kws raug mob lossis tsi pub zaub rua cov seem noj le. Tabsis nwg xaav noj tej yaaj kws rog hab muab yaaj tej rau taw tev huv tuabsi.17Tug tub yug yaaj kws tsi tsim txaj le ntawd raug puamtsuaj lawm lauj! Nwg muab nwg paab yaaj tso tseg lawm. Kev tsuv kev rog yuav rhuav nwg lub fwjchim kuas puamtsuaj. Nwg txhais npaab yuav qhuav hab nwg lub qhovmuag saab xis yuav dlig."

  Yaav tom ntej Yuav Tso Kuas Yeluxalees Dlim


  1Ntawm nuav yog tug Tswv tej lug kws has txug cov Yixalayees, tug TSWV yog tug kws nthuav lub ntuj, yog tug kws tsim lub nplajteb, hab yog tug kws rau sav rau paa rua tuabneeg nplajteb. Nwg has tas,2"Kuv yuav ua kuas Yeluxalees zoo ib yaam le khob cawv; txhua tsaav tuabneeg kws nyob puagncig nwg yuav haus hab qaug pawg lug ib yaam le qaug cawv. Thaus luas tuaj vij lub nroog Yeluxalees, tej nroog kws nyob huv tebchaws Yudas yuav raug vij ib yaam nkaus.3Tabsis thaus txug lub sijhawm ntawd, kuv yuav ua kuas Yeluxalees zoo le lub pobzeb kws nyaav heev, tsaav tuabneeg twg kws tuaj tsaws lub pobzeb ntawd yuav raug mob. Txhua tsaav tuabneeg kws nyob huv nplajteb nuav yuav sau nthwv tuaj tawmtsaam nwg.4Lub sijhawm ntawd kuv yuav hem kuas puab tej neeg ntshai hab ua kuas cov tuabneeg caij neeg txhua tug vwm huv tuabsi. Kuv yuav tsomkwm cov Yudas, tabsis kuv yuav ua kuas puab cov yeebncuab tej neeg dlig muag taag.5Ces xeem Yudas yuav rov has rua puab tas, "Tug Tswv kws yog Vaajtswv tug kws muaj Fwjchim Luj kawg nkaus txhawb nwg tsaav tuabneeg kws nyob huv lub nroog Yeluxalees kuas puab muaj zug luj zug nchaav!'


  6"Lub sijhawm ntawd, kuv yuav ua kuas xeem Yudas zoo ib yaam le cov suavtawg kws kub ib thaaj haavzoov lossis kub ib thaaj teb kws nplej sav heev lawm, puab yuav muab txhua tsaav tuabneeg kws nyob puagncig puab rhuav kuas puamtsuaj taag. Cov tuabneeg kws nyob huv lub nroog Yeluxalees yuav nyob tso sab lug huv lub nroog.


  7"Kuv yog tug Tswv, kuv yuav xub paab kuas cov tubrog Yudas muaj yeej, kuas lub meejmom kws Daviv cov xeebntxwv hab cov tuabneeg kws nyob huv Yeluxalees tau txais ntawd txhaj tsi luj tshaaj lub meejmom kws lwm paab Yudas tau txais.8Lub sijhawm ntawd tug Tswv yuav tivthaiv cov tuabneeg kws nyob huv Yeluxalees, txawm yog cov tuabneeg qaug zug kws nrug puab nyob huv los yuav muaj zug ib yaam le Daviv. Daviv cov xeebntxwv yuav coj puab kev ib yaam le tug Tswv tug timtswv, hab zoo ib yaam le Vaajtswv ntaag.9Lub sijhawm ntawd kuv yuav rhuav tshem txhua tsaav tuabneeg kws pheej nrhav kev tuaj tawmtsaam lub nroog Yeluxalees.


  10"Kuv yuav pub kuas Daviv cov xeebntxwv hab cov tuabneeg kws nyob huv lub nroog Yeluxalees muaj lub sab puvnpo txujkev hlub hab muaj lub sab kub lug thov Vaajtswv. Puab yuav saib ntsoov tug kws puab muab nkaug tuag lawm, hab puab yuav quaj nwg ib yaam le tug kws muaj tuab tug mivnyuas kws tuag lawm. Puab yuav quaj nwg tu sab nrho ib yaam le cov tuabneeg kws quaj puab thawj tug tub hlub kws tuag lawm.11Thaus txug lub sijhawm ntawd, cov tuabneeg kws taabtom quaj ntsuag huv lub nroog Yeluxalees yuav coob ib yaam le cov tuabneeg kws taabtom quaj nyav Hadas-limoos kws nyob huv lub taj Menkidaus.12-13-14Txhua tsev tuabneeg kws nyob huv lub tebchaws ntawd, nyag quaj ntsuag nyob huv nyag tsev: caajceg kws yog Daviv xeebntxwv, caajceg kws yog Nathaas xeebntxwv, caajceg kws yog Levis xeebntxwv, caajceg kws yog Sime-is xeebntxwv, hab taagnrho lwm tsev tuabneeg huv tuabsi. Txhua tsev tuabneeg nyag yuav quaj ntsuag nyob huv nyag tsev, hab txhua tsev tuabneeg cov txivneej nyag yuav moog quaj nyag nyob rua ib qho tsi nrug cov quaspuj."

  1Tug Tswv kws muaj Fwjchim Luj kawg nkaus has tas, "Thaus txug lub sijhawm ntawd, lub qhov dlej ntshab kws huv sab si yuav qheb hlo ntxuav Daviv cov xeebntxwv hab cov tuabneeg kws nyob huv lub nroog Yeluxalees tej kev txhum hab tej kev pe mlom moog povtseg.2Lub sijhawm ntawd kuv yuav tshem cov mlom kws nyob huv lub tebchaws ntawd tej npe tawm moog kuas taag, hab tsi muaj leejtwg yuav ncu txug puab ntxiv le lawm. Kuv yuav tshem txhua tug kws khaav has tas nwg yog tug cev Vaajtswv lug hab muab puab txujkev kws ntshaw pe mlom coj moog povtseg.3Yog leejtwg tseem nyam ua tug cevlug, mas nwg nam nwg txiv yuavtsum qha rua nwg has tas, 'Nwg yuav raug muab tua kuas tuag, rua qhov nwg khaav has tas yog nwg qha tug Tswv txujlug, tabsis yog nwg has tej lug dlaag xwb.' Thaus nwg cevlug, nwg nam hab nwg txiv yuavtsum muab nwg ntaus kuas tuag.4Thaus txug lub sijhawm ntawd, cov cevlug yuav raug txaajmuag, txhua tug yuav tsi khaav puab tej ywgtoog; puab yuav tsi naav cov cevlug tej tsho ntev moog dlaag ntxag tuabneeg ntxiv lawm.5Tabsis, nwg yuav has tas, 'Kuv tsi yog ib tug cevlug. Kuv yog ib tug tuabneeg ua teb xwb, kuv lub neej yeej ibtxwm yog tuabneeg ua teb lug txug naj nub nua.'6Yog leejtwg nug nwg has tas, 'Ua le caag koj muaj qhov txhaab nyob ntawm koj hauvsab?' Nwg yuav teb has tas, 'Kuv raug tej qhov txhaab nuav huv kuv tug phoojywg tsev lug.'"


  Saamfwm Kuas Tua Vaajtswv tug Tub Yug Yaaj


  7Tug TSWV kws muaj Fwjchim Luj kawg nkaus has tas, "Raab ntaaj, koj ca le sawv, hab moog tua tug tub yug yaajr kws ua num rua kuv! Ca le muab nwg tua kuas tuag, ces cov yaaj yuav tawg tsiv ri sua rua nuav rua u. Kuv yuav tawmtsaam kuv tsaav tuabneeg,8hab nyob thoob plawg huv lub tebchaws yuav muaj tuabneeg tuag txug ob feem peb.9Kuv yuav sim ib feem peb kws seem ntawd, hab yuav muab puab ntxuav kuas dlawbhuv ib yaam le tej nyaj kws coj moog hlawv huv qhovcub kuas tau tej tseem nyaj. Kuv yuav sim puab ib yaam le sim kub. Ces puab yuav thov kuv, hab kuv yuav teb puab tej lug thov. Kuv yuav qha rua puab has tas puab yog kuv tsaav tuabneeg, hab puab yuav leeg has tas kuv yog puab tug Vaajtswv."

  Yeluxalees hab Txhua Tsaav Tuabneeg


  1Nub kws tug Tswv yuav lug nyob ntawm lub rooj txav txim tub lug ze heev lawm. Lub nroog Yeluxalees yuav raug luas fuab, hab tej khoom kws luas fuab tau ntawd yuav muab faib rua mej qhovmuag saib ntsoov.2Tug Tswv yuav coj txhua tsaav tuabneeg tuaj ua ke ua rog rua lub nroog Yeluxalees. Luas yuav txeeb tau lub nroog hab fuab tej vaajtse, hab tej quaspuj yuav raug luas yuam. Cov tuabneeg ib nraab yuav raug luas nteg coj moog rua lwm tebchaws, tabsis cov kws seem yuav tsi raug coj tawm huv lub nroog moog.3Ces tug Tswv yuav tawm moog tua txhua tsaav tuabneeg ntawd, ib yaam le nwg tau ntaus rog yaav taag lug lawm.4Thaus txug lub sijhawm ntawd, nwg yuav sawv sau lub Roob Txiv Ntoo Roj kws nyob ntawm lub nroog Yeluxalees saab nubtuaj. Ces lub Roob Txiv Ntoo Roj yuav tawg ua ob saab, txij ndlua saab nubtuaj moog rua saab nubpoob, yuav ua ib lub kwjhaa luj heev. Lub roob ntawd ib saab yuav txaav nee toj moog rua saab qaumteb, hab ib saab yuav txaav nqeg moog rua saab qaabteb.5Mej yuav tau kev tsiv dlim huv lub haav kws dlaav heev ntawd moog rua saab roob nrau u. Mej yuav tsiv dlim ib yaam le mej cov yawmkoob tsiv thaus aav qeeg tam kws Vaajntxwv Uxiyas kaav tebchaws Yudas. Tug Tswv kws yog kuv tug Vaajtswv yuav lug, hab coj taagnrho cov timtswv ceebtsheej nrug nwg lug.


  6Thaus txug lub sijhawm ntawd, yuav tsi muaj ntuj no hab dlej nkoog,7lossis tsi muaj kev tsaus ntuj. Txawm yog mo ntuj los yuav hloov ua nruab nub pum kev kaaj nrig. Tsuas yog tug Tswv tuab leeg xwb txhaj paub has tas, thaus twg lub sijhawm nuav maam le lug txug.


  8Thaus txug nub ntawd, yuav muaj ib tug dlej txhawv huv lub nroog Yeluxalees lug, ib ceg yuav ndlwg moog rua nraag Havtxwv Tuag hab ib ceg yuav ndlwg moog rua tom Havtxwv Meditelanees. Tug dlej ntawd yuav ndlwg thaws naj thaws xyoo, tsi has lub caij ntuj qhua lossis lub caij ntuj naag.9Tug Tswv yuav lug ua Vaajntxwv kaav lub nplajteb, txhua tug yuav tuaj pehawm nwg tug kws yog Vaajtswv, hab nwg muaj tuab lub npe xwb.


  10Taagnrho cheebtsaam ntawm Nkenpas saab qaumteb lug txug rua ntawm Limoos saab qaabteb, mas yuav muab meem kuas taj sis txig. Lub nroog Yeluxalees yuav yog lub chaw tsomfaaj kws nyob sab tshaaj tej tebchaws kws nyob puagncig nwg; lub nroog ntawd yuav pib kag ntawm lub Roojvaag Npeenyamees moog txug ndlua ntawm lub Roojvaag Cegkaum kws yeej yog ib lub roojvaag thaus u lug lawm, hab txij ndlua ntawm lub chaw tsomfaaj Hananees moog rua ntawm vaajntxwv lub chaw tsuam txiv maab.11Cov tuabneeg yuav nyob kaaj sab lug huv qhov chaw ntawd, yuav tsi muaj kev puamtsuaj lug raug puab ib zag ntxiv le lawm.


  12Tug Tswv yuav tso ib yaam kaab mob kws txaus ntshai heev lug rua txhua tsaav tuabneeg kws tuaj ua rog tawmtsaam lub nroog Yeluxalees. Puab tej nqaj yuav lwj thaus puab tseem cajsa; puab lub qhovmuag hab tug nplaig yuav lwj taag huv tuabsi.


  13Lub sijhawm ntawd tug Tswv yuav ua kuas puab feeb tsi meej hab ntshai heev, puab ib leeg yuav nteg ib leeg hab ib leeg yuav tawmtsaam ib leeg.14Cov Yudas yuav tiv thaiv lub nroog Yeluxalees. Puab yuav fuab txhua tsaav tuabneeg tej khoom muaj nqes: kub, nyaj, hab rig tsho tau ntau kawg le.


  15Tej kaab mob phem kws txaus ntshai nuav yuav raug tej neeg, tej neeg zaag, tej ntxhuav, tej neeg luav hab raug txhua yaam tsaj kws nyob huv cov yeebncuab tej yeej.


  16Ces cov tuabneeg kws seem ntawm txhua tsaav tuabneeg kws tuaj tua lub nroog Yeluxalees, yuavtsum naj xyoo tuaj pehawm Vaajntxwv tug kws yog tug TSWV tug muaj Fwjchim Luj kawg nkaus hab ua kevcai nyob Tsev Pheeb Suab huv lub nroog Yeluxalees.17Yog has tas ib tsaav tuabneeg twg tseem tsi kaam moog pehawm Vaajtswv tug kws yog tug Tswv kws muaj Fwjchim Luj kawg nkaus, ces yuav tsi muaj naag lug rua puab lub tebchaws.18Yog cov Iziv tsi kaam tuaj ua kevcai nyob Tsev Pheeb Suab, puab yuav raug yaam kaab mob phem kws tug TSWV tso lug rua txhua lub tebchaws kws tsi kaam moog pehawm nwg ntawd.19Tej nuav yog txujkev rau txim kws yuav raug cov tuabneeg Iziv hab txhua tsaav tuabneeg kws tsi kaam moog ua kevcai nyob Tsev Pheeb Suab.


  20Lub sijhawm ntawd txawm yog tej tswb neeg los yuav sau ntawv rua has tas, "Fij rua tug Tswv." Tej laujkaub kws siv ua noj huv lub Tuamtsev yuav dlawbhuv ib yaam le tej taig kws txawb rua ntawm lub thaaj hauv ntej.21Txhua lub laujkaub kws siv ua noj huv Yeluxalees hab huv tebchaws Yudas yuav muab tshwj tseg rua ibcaag txhaj tau siv pehawm tug Tswv kws muaj Fwjchim Luj kawg nkaus. Cov tuabneeg kws tuaj fij khoom yuav siv tej laujkaub ntawd lug hau tej nqaj kws coj tuaj tua ua khoom fij. Thaus txug lub sijhawm ntawd, yuav tsi muaj kev ua laag ua luam nyob huv tug Tswv tug kws muaj Fwjchim Luj kawg nkaus lub Tuamtsev lawm.

  Malakis 1


  1Ntawm nuav yog cov lug kws tug Tswv has rua Malakis kuas nwg coj moog qha rua cov Yixalayees.


  Tug Tswv Hlub Cov Yixalayees


  2Tug Tswv has rua nwg tsaav tuabneeg tas, "Kuv yeej ibtxwm hlub mej."


  Tabsis puab nug tug Tswv has tas, "Koj hlub peb le caag? "


  Tug Tswv teb has tas, "Exaus hab Yakhauj yog ob kwvtij, tabsis kuv hlub Yakhauj hab nwg cov xeebntxwv,3kuv ntxub Exaus hab nwg cov xeebntxwv. Kuv muab Exaus lub ncov roob rhuav kuas puamtsuaj hab muab nwg lub tebchaws tso tseg rua tej tsaj qus nyob."


  4Exaus cov xeebntxwv kws yog cov Edoos has tas, "Txawm yog peb tej nroog puamtsuaj taag lawm los peb yuav rov txhim khu dlua tshab." Ces tug Tswv yuav teb has tas, "Ca puab yijmeem txhim khu dlua tshab ntaag. Kuv yuav rov muab tej nroog ntawd rhuav povtseg dlua. Tej tuabneeg yuav hu puab has tas, 'Lub tebchaws ua phem' hab 'Tsaav tuabneeg kws tug Tswv chim rua puab moogibtxhisle.'"


  5Cov Yixalayees lub qhovmuag yuav tau pum tej xwmtxheej ntawd, hab puab yuav has tas, "Txawm yog dlhau ntawm cov Yixalayees tug nrim tebchaws lawm los tug Tswv tseem muaj Fwjchim Luj kawg nkaus."


  Tug Tswv Rhuav Cov Povthawj Ntsejmuag


  6Tug Tswv kws muaj Fwjchim Luj kawg nkaus has rua cov povthawj tas, "Tug tub yeej fwm leej txiv, hab tug qhev yeej fwm nwg tug tswv. Kuv yog mej Txiv, ua le caag mej tsi fwm kuv? Kuv yog mej tug Tswv, ua le caag mej tsi fwm kuv? Mej saib tsi taug kuv hab mej tseem nug has tas, 'Peb saib tsi taug koj le caag?'7Tub yog vim mej muab tej zaub mov kws tsi muaj nqes coj moog fij rua sau kuv lub thaaj. Mej tseem muaj plhus nug has tas, 'Peb tsi fwm koj le caag?' Kuv yuav qha qhov kws mej ua saib tsi taug kuv lub thaaj rua mej.8Thaus mej coj tug tsaj dligmuag, muaj mob lossis cegtawv tuaj tua fij rua kuv, mej xaav has tas ua le ntawd yeej tsi txhum le los? Mej sim coj cov tsaj zoo le ntawd moog pub rua tug tswv xeev saib! Nwg puas yuav zoo sab lossis txaus sab rua mej? "


  9Nwgnuav mej cov kws yog povthawj, mej sim thov kuas Vaajtswv taabncuab peb saib. Nwg yuav tsi teb mej tej lug thov, rua qhov yog tim mej ua txhum lawm.10Tug Tswv kws muaj Fwjchim Luj kawg nkaus has tas, "Kuv xaav kuas mej ib tug moog muab lub Tuamtsev tej qhovrooj kaw, tsi pub mej laam moog rauv tawg rua sau kuv lub thaaj. Kuv tsi txaus sab rua mej; kuv yuav tsi leeg tej khoom kws mej coj tuaj fij rua kuv ntawd.11Tej tuabneeg nyob thoob nplajteb puavleej fwm kuv. Puab hlawv tshuaj tsw qaab txhua qhov fij rua kuv hab muab tej khoom kws txaus kuv sab fij rua kuv xwb. Puab suavdlawg puavleej ua rua kuv tau ntsejmuag!12Tabsis thaus mej has tas kuv lub thaaj tsi muaj nqes hab thaus mej saib tsi taug tej zaub mov kws mej coj tuaj fij rua sau kuv lub thaaj, tub yog mej tsi fwm kuv ntaag.13Mej has tas, 'Peb dlhuav tej nuav kawg nkaus le!' Mej ua saib tsi taug kuv, vim le ntawd mej txhaj coj tug tsaj kws mej moog nyag lug lossis tug tsaj luv ceg lossis tug tsaj muaj mob tuaj fij rua kuv. Mej xaav has tas kuv yuav leeg yuav tej ntawd nua los?14Kuv yuav foom phem rua tug tuabneeg dlaag kws tau coglug has tas, nwg yuav muab nwg paab tsaj tug kws zoo tshaaj plawg fij rua kuv, tabsis nwg muab tug kws phem tshaaj plawg tuaj fij rua kuv xwb. Kuv yog tug Vaajntxwv kws muaj Fwjchim Luj kawg nkaus hab txhua tsaav tuabneeg puavleej fwm kuv lub npe."


  


  Malakis 2


  1Tug Tswv kws muaj Fwjchim Luj kawg nkaus has rua cov povthawj tas, "Tej lug nuav yog kuv has rua mej:2Mej yuavtsum ua mej teg num kuas kuv tau ntsejmuag. Yog mej tsi noog kuv has, kuv yuav foom phem rua mej. Kuv yuav foom phem rua tej khoom kws luas coj tuaj pub rua mej. Qhov tseeb, kuv tub foom phem rua tej ntawd lawm, vim mej tsi ua lawv le kuv tej lug.3Kuv yuav rau txim rua mej cov mivnyuas hab yuav muab tej tsaj kws mej coj tuaj tua fij rua kuv ntawd cov quav pleev mej ntsejmuag, hab kuv yuav coj mej moog pov rua ntawm qhov chaw kws pov tej quav tsaj.4Thaus ntawd mej yuav paub has tas kuv tub has rua mej lawm, kuas kuv tej lug cog tseg rua cov povthawj kws yog cov Levis cov xeebntxwv yuav nyob moog ibtxhis.


  5"Kuv nrug puab coglug, kuv coglug has tas kuv yuav pub kuas puab muaj sa ntev hab nyob kaaj sab lug, hab kuv pub tej nuav rua puab kuas puab fwm kuv. Thaus ntawd puab puavleej fwm hab ntshai kuv kawg le.6Puab yeej qha tej zaaj tseeb xwb, puab tsi laam qha tej zaaj kws tsi yog le. Puab ua neej lawv le kuv lub sab nyam; tsi yog puab coj ncaaj xwb, tabsis puab tseem paab tau coob leej tso txujkev ua phem tseg hab.7Cov povthawj yog cov kws qha kuas suavdlawg paub Vaajtswv tseeb. Tsimnyog tej tuabneeg moog cuag cov povthawj kuas puab qha suavdlawg paub ua lub neej hum kuv sab, rua qhov cov povthawj yog cov kws cev tug Tswv kws muaj Fwjchim Luj kawg nkaus tej lug.


  8"Tabsis nwgnuav mej cov kws yog cov povthawj tau tso txujkev tseeb tseg lawm. Tej lug kws mej qha tub ua rua coob leej moog ua txhum lawm. Mej rhuav tej lug kws kuv cog tseg rua mej.9Yog le ntawd, kuv yuav ca kuas cov Yixalayees saib tsi taug mej, rua qhov mej tsi ua lawv le kuv tej lug qha, thaus mej qha kuv tsaav tuabneeg, mej tsi qha suavdlawg ib yaam."


  Cov Tuabneeg tsi Muab Sab Npuab Vaajtswv


  10Puas yog peb suavdlawg koom tuableeg txiv? Puas yog tuab tug Vaajtswv tsim peb suavdlawg xwb? Vim le caag peb rhuav tej lug cog tseg kws peb ib leeg cog lug rua ib leeg? Hab vim le caag peb txhaj thuam tej lug kws Vaajtswv tau cog tseg rua peb cov yawmkoob lawm?11Cov Yudas tsi ua lawv le tej lug kws puab cog tseg rua Vaajtswv lawm, puab ua tej kev phem kev qas nyob huv lub nroog Yeluxalees hab thoob plawg huv lub tebchaws. Puab tau ua rua lub Tuamtsev kws Vaajtswv hlub kawg nkaus tsi huv lawm. Cov txivneej tau moog yuav tej ntxhais kws pe lwm tsaav tuabneeg tej vaajtswv lug ua quaspuj.12Thov tug Tswv muab cov tuabneeg kws ua le ntawd tshem tawm huv cov Yixalayees moog kuas taag, hab tsi xob pub puab nrug peb tsaav tuabneeg koom coj tej khoom tuaj fij rua tug Tswv kws muaj Fwjchim Luj kawg nkaus ntxiv le lawm.


  13Muaj dlua ib yaam kws mej ua, mej tuaj quaj ua kua muag lug ntub tug Tswv lub thaaj taag, vim nwg tsi yuav tej khoom kws mej coj tuaj fij rua nwg.14Mej tseem muaj plhus nug has tas, vim le caag nwg txhaj tsi yuav tej khoom fij ntawd? Nwg tsi yuav rua qhov nwg paub has tas koj tsi ua lawv le tej lug cog tseg rua tug quaspuj kws koj yuav thaus koj tseem hluas. Nwg yog koj tug txwj nkawm, tabsis koj rhuav tej lug kws koj cog tseg rua nwg lawm. Txawm yog koj tau coglug rua Vaajtswv has tas, koj yuav muab lub sab npuab nwg los koj tsi ua lawv le koj has.15Puas yog Vaajtswv tub muab koj lug koom ua ib lub cev hab ib lub sab nrug nwg lawm? Vim le caag Vaajtswv txhaj ua le nuav? Tub yog nwg xaav kuas meb muaj tub muaj ki kws yog Vaajtswv tsaav tuabneeg tag. Yog le ntawd, mej tsi xob rhuav tej lug kws mej cog tseg rua mej tug quaspuj lawm.16Tug TSWV kws yog cov Yixalayees tug Vaajtswv has tas, "Kuv ntxub txujkev sis nrauj heev. Kuv ntxub thaus kws muaj ib tug twg ua nruj ua tsiv rua nwg tug quaspuj. Mej yuavtsum ncu ntsoov tsi xob rhuav mej tej lug cog tseg kws has tas mej yuav muab sab npuab mej tug quaspuj."


  Nub Vaajtswv Txav Txim Lug ze lawm


  17Mej ua rua tug Tswv dlhuav mej tej lug kawg le. Tabsis mej tseem nug has tas, "Peb ua rua tug Tswv dlhuav le caag? " Mej ua rua nwg dlhuav thaus kws mej has tas, "Tug Tswv kws muaj Fwjchim Luj kawg nkaus xaav has tas txhua tug kws ua txhum puavleej yog tuabneeg zoo; hab has tas, nwg yeej nyam puab." Lossis mej nug has tas, "Vaajtswv tug kws ncaaj nceeg nyob qhov twg? "


  


  Malakis 3


  1Tug Tswv kws muaj Fwjchim Luj kawg nkaus teb has tas, "Kuv yuav khaiv kuv ib tug tubkhai ua ntej moog khu kev tog kuv. Thaus ntawd tug Tswv kws mej naj nub tog yuav lug rua huv nwg lub Tuamtsev. Tug tubkhai kws mej xaav pum lug ntev lawm, yuav lug hab tshaajtawm kuv tej lug cog tseg."2Tabsis nub kws nwg lug, leejtwg yuav muaj cuabkaav fim taug nwg? Thaus nwg tshwm plawg lug, leejtwg tseem yuav muaj sa nyob? Nwg yuav zoo ib yaam le cov tshuaj kws zawv khaub dluag dlawb paug, hab zoo ib yaam le cov nplaim tawg kws cig huv lub yeejvub nchuav hlau.3Nwg yuav lug txav txim ib yaam le tug tuabneeg nchuav nyaj, nwg muab nyaj nchuav kuas tau cov tseem nyaj. Tug Tswv tug tubkhai yuav lug muab cov povthawj ntxuav kuas dlawbhuv ib yaam le tej nyaj tej kub kws tug nchuav nyaj tub muab nchuav tau lawm, yog le ntawd, puab txhaj yuav coj tej khoom kws hum tug Tswv sab tuaj fij rua nwg.4Yog le ntawd, tej khoom kws cov Yudas hab cov tuabneeg huv Yeluxalees coj tuaj fij rua tug Tswv txhaj yuav txaus nwg sab ib yaam le thaus u puab ibtxwm ua lug lawm.


  5Tug TSWV kws muaj Fwjchim Luj kawg nkaus has tas, "Kuv yuav lug saib mej hab txav txim rua suavdlawg, hab kuv yuav nthuav suavdlawg tej kev txhum, tsi has cov tuabneeg kws txawj ua yeegsiv, cov tuabneeg kws ntxag luas quaspuj luas quasyawg, cov tuabneeg kws ua timkhawv tsi tseeb, cov tuabneeg kws dlaag nwg tej tub zug tej nyaj yuav, hab cov tuabneeg kws txhaav cov puj ntsuag, tej mivnyuas ntsuag, hab cov tuabneeg txawv tebchaws tug noj, hab txhua tug kws tsi fwm kuv.


  Muab Ib Feem Kaum


  6"Kuv yog tug TSWV, kuv yeej tsi hloov le; yog le ntawd, mej cov kws yog Yakhauj cov xeebntxwv tseem tsi tau tu noob.7Mej zoo ib yaam le mej cov yawmkoob kws nyob ua ntej mej lawm hab ntaag. Mej tau tso kuv tej kevcai tseg hab tsi ua lawv le tej kevcai ntawd. Mej ca le tig rov lug cuag kuv, kuv txhaj yuav tig lug cuag mej. Tabsis mej nug has tas, 'Peb yuav ua le caag txhaj tig tau rov lug cuag koj? '


  8Kuv nug mej has tas, puas tsimnyog ib tug tuabneeg twg qee Vaajtswv tug? Yeej tsi tsimnyog, tabsis mej pheej qee kuv tug. Mej nug has tas, 'Peb qee koj dlaabtsi?' Tub yog mej tsi muab ib feem kaum hab tej khoom fij rua kuv.9Kuv tub foom phem rua mej txhua tug lawm, rua qhov taagnrho mej tsaav tuabneeg puavleej qee kuv tug.10Mej yuavtsum nqaa tej kws mej muaj ib feem kaum tuaj tso rua huv lub Tuamtsev, txhaj le muaj noj muaj haus nplua mag nyob rua huv. Mej sim ua lawv le kuv has saib, mej yeej yuav pum kuv qheb rooj ntug nchuav koob moov ntau nplua mag lug rua mej.11Kuv yuav tsi pub kaab hab kooj noj mej tej qoobloo, hab mej tej txiv maab yuav txi txiv new.12Thaus ntawd txhua tsaav tuabneeg yuav hu mej ua cov tuabneeg kws tau koob moov, rua qhov mej lub tebchaws yog lub kws tau zoo noj tau zoo nyob."


  Vaajtswv Coglug Hlub Nwg Tsaav Tuabneeg


  13Tug Tswv has tas, "Mej has lug phem kawg nkaus thuam kuv, tabsis mej tseem nug has tas, 'Peb has lug phem le caag thuam koj?'14Mej has tas, 'Qhov kws peb ua Vaajtswv teg num ntawd yeej tsi muaj nqes dlaabtsi le. Yog peb ua lawv le tug TSWV kws muaj Fwjchim Luj kawg nkaus has lossis leeg tej kev txhum kws peb ua taag lug lawm rua nwg huv tuabsi, puas yuav muaj qaabhau dlaabtsi rua peb hab?15Peb ibtxwm pum cov tuabneeg khaavtheeb yog cov kws tau koob moov; cov tuabneeg ua phem tsi yog muaj kev vaammeej xwb, tabsis puab tseem txhobtxwm ua txhum sim Vaajtswv sab los Vaajtswv yeej tsi rau txim rua puab le.'"16Thaus cov tuabneeg kws paub ntshai tug Tswv, puab ib leeg has rua ib leeg, tug TSWV yeej noog ntsoov hab nov tej lug kws puab has ntawd. Cov tuabneeg kws paub ntshai tug Tswv hab fwm nwg, puab tej npe puavleej muab sau rua huv ib phoo ntawv rua tug TSWV khaws tseg lawm.17Tug TSWV kws muaj Fwjchim Luj kawg nkaus has tas, "Puab yuav yog kuv tsaav tuabneeg. Thaus txug nub kws kuv lug ua kuv teg num, puab yuav yog kuv tug. Kuv yuav hlub puab ib yaam le leej txiv hlub nwg tug tub kws tu nwg ntaag. 18 Kuv tsaav tuabneeg yuav pum cov tuabneeg ncaaj nceeg hab cov tuabneeg ua phem ua qas dlua ib zag ntxiv saib sis txawv le caag, cov tuabneeg kws ua kuv teg num hab cov tuabneeg kws tsi ua txawv le caag."


  


  Malakis 4


  Vaajtswv Nub Tub Lug Yuav Txug


  1Tug Tswv kws muaj Fwjchim Luj kawg nkaus has tas, "Thaus txug nub ntawd cov tuabneeg khaavtheeb hab cov tuabneeg ua phem ua qas yuav kub nyab ib yaam le tej quavnyaab. Nub ntawd puab yuav kub nyab taag, hab puab yuav tsi tshuav ib yaam dlaabtsi seem le.2Tabsis kuv lub fwjchim yuav tawm tuaj cawm mej cov kws noog kuv lug ib yaam le lub nub tawm tuaj, hab coj kev khu mob lug rua mej ib yaam le tej dluab nub tuaj zab. Mej yuav nyob ywj sab hab muaj kev kaaj sab ib yaam le tej mivnyuas nyuj kws tso tawm huv nkuaj lug.3Thaus txug nub kws kuv lug ua kuv teg num, mej yuav tawmtsaam yeej cov tuabneeg ua phem, hab mej yuav tsuj puab ib yaam le tsuj tej moov aav.


  4"Mej ncu ntsoov kuv tug tubkhai Mauxes tej lug qha, yog tej kevcai hab tej lug saamfwm kws kuv muab rua nwg sau Roob Xinais, kuas cov Yixalayees txhua tug yuavtsum coj hab ua lawv le ntawd.


  5"Tabsis ua ntej nub tseemceeb hab nub kws tug Tswv lug txav txim, kuv yuav khaiv Eliyas kws yog tug cev Vaajtswv lug, lug qha mej.6Nwg yuav coj cov kws ua nam ua txiv hab tej mivnyuas rov lug nyob ua ke sis raug zoo dlua; yog tsi ua le ntawd, kuv yuav lug hab rhuav mej lub tebchaws kuas puamtsuaj."

  Mathais 1


  Yexus Khetos Cov Yawmkoob


  (Lukas 3:23-38)


  1Zaaj nuav yog has txug Yexus Khetos cov yawmkoob tej npe. Yexus yog Daviv Tub hab Daviv yog Anplahaas xeebntxwv.2Txij thaus Anplahaas lug txug thaus Vaajntxwv Daviv, Yexus cov yawmkoob muaj le nuav: Anplahaas yog Ixaj txiv, Ixaj yog Yakhauj txiv, Yakhauj yog Yudas hab nwg cov kwvtij txiv,3Yudas yog Peles hab Zelas txiv (obtug nam yog Tamaj), Pelej yog Heloos txiv, Heloos yog Laas txiv, Laas yog Anpinadas txiv, Anpinadas yog Nasoos txiv.


  4Nasoos yog Xalemoos txiv,5Xalemoos yog Npau-am txiv, (Npau-am nam yog Lahaj), Npau-am yog Aunpes txiv, (Aunpes nam yog Luv), Aunpes yog Yexais txiv,6Yexais yog Vaajntxwv Daviv txiv. Txij thaus Daviv lug txug rua thaus cov Yixalayees raug nteg moog rua tebchaws Npanpiloos, Yexus cov yawmkoob muaj le nuav: Daviv yog Xalumoos txiv, ( Xalumoos nam yog Uliyas tug quaspuj,)7Xalumoos yog Lehaunpau-aas txiv, Lehaunpau-aas yog Anpiyas txiv, Anpiyas yog Axas txiv,8Axas yog Yehausafas txiv, Yehausafas yog Yehaulaas txiv, Yehaulaas yog Uxiyas txiv,9Uxiyas yog Yauthaas txiv, Yauthaas yog Ahas txiv, Ahas yog Hexekiyas txiv, Hexekiyas yog Manaxes txiv, Manaxes yog Amoos txiv,10Amoos yog Yauxiyas txiv,11Yauxiyas yog Yehauyakhees hab nwg cov kwvtij txiv.


  12Txij thaus cov Yixalayees raug nteg moog rua tebchaws Npanpiloos lug txug rua thaus yug Yexus, Yexus cov yawmkoob muaj le nuav: Yehauyakhees yog Se-atiyees txiv, Se-atiyees yog Xelunpanpees txiv, 13 Xelunpanpees yog Anpi-us txiv, Anpi-us yog Eli-akees txiv, Eli-akees yog Axaus txiv,14Axaus yog Xadaus txiv, Xadaus yog Akhis txiv, Akhis yog Eli-us txiv,15Eli-us yog Ele-axas txiv, Ele-axas yog Mathaas txiv, Mathaas yog Yakhauj txiv,16Yakhauj yog Yauxej txiv. Malis kws yog Yexus nam yog Yauxej tug quaspuj. Yexus yog tug kws suavdlawg hu ua tug Cawmseej.


  17Yog le ntawd, txij thaus Anplahaas lug txug Daviv, muaj kaum plaub tam, txij thaus Daviv lug txug thaus cov Yixalayees raug nteg moog rua tebchaws Npanpiloos muaj kaum plaub tam, hab txij thaus cov Yixalayees raug nteg moog rua tebchaws Npanpiloos lug txug thaus yug tug Mexiyas muaj kaum plaub tam.


  Yug Yexus Khetos


  (Lukas 2:1-7)


  18Zaaj kws yuav has nuav yog has txug zaaj kws Yexus lug yug rua huv lub nplajteb nuav. Yauxej tub xub qhab Malis kws yog Yexus nam ca lawm. Tabsis thaus obtug tseem tsi tau sis yuav, Malis paub has tas Vaaj Ntsujplig tug Dlawbhuv ua rua nwg xeeb tub lawm.19Yauxej tug kws qhab Malis yog ib tug tuabneeg ncaaj nceeg, nwg tsi xaav ca Malis poob ntsejmuag, nwg txawm xaav has tas, nwg yuav tso Malis tuabywv tseg.20Thaus Yauxej tseem xaav txug zaaj ntawd, Yauxej txawm ua npau suav pum tug Tswv ib tug timtswv lug has rua nwg tas, “Yauxej kws yog Daviv tug xeebntxwv, koj tsi xob nyuaj sab. Koj ca le moog yuav Malis lug ua koj quaspuj. Rua qhov tub yog Vaaj Ntsujplig tug Dlawbhuv ua rua Malis xeeb tub.21Malis yuav yug ib tug mivtub, koj yuavtsum tis tug mivtub ntawd npe hu ua Yexus, rua qhov nwg yog tug kws yuav lug cawm nwg tsaav tuabneeg kuas puab dlim puab lub txim.”22Tej nuav muaj lawv le tej lug kws tug Tswv tau qha rua tug cev Vaajtswv lug lawm has tas,23“Ib tug nkaujxwb yuav xeeb tub hab yuav yug ib tug mivtub hab suavdlawg yuav hu nwg lub npe has tas Emanu-ees” (Lub npe nuav txhais has tas, “Vaajtswv nrug peb nyob”).24Thaus Yauxej tsim dlheev lug, nwg txawm moog coj Malis lug ua nwg quaspuj lawv le tug Tswv tug timtswv tau has rua nwg lawm.25Tabsis Yauxej yeej tsi nrug Malis pw moog txug thaus kws Malis yug tug mivtub ntawd. Thaus yug tau lawm, Yauxej tis tug mivtub ntawd npe hu ua Yexus.


  


  Mathais 2


  Cov Tuabneeg Kws Txawj Saib Nubqub Tuaj Hawm tug Mivtub


  1Yexus yug huv lub nroog Npelehees kws nyob huv cov Yudais lub tebchaws. Lub sijhawm ntawd Helauj ua vaajntxwv kaav tebchaws. Tom qaab ntawd tsi ntev muaj cov tuabneeg kws txawj saib nubqub ob peb leeg tuaj saab nubtuaj tuaj txug huv lub nroog Yeluxalees.2Puab nug has tas, “Tug mivtub kws yuav ua cov Yudais tug vaajntxwv nwg yug rua qhov twg? Peb pum nwg lub nubqub kws qha has tas, nwg yug lug lawm tawm tim saab nubtuaj tuaj, peb txhaj tuaj pehawm nwg.”


  3Thaus Vaajntxwv Helauj nov le ntawd, nwg hab tej tuabneeg kws nyob huv lub nroog Yeluxalees nyuaj sab heev.4Helauj txawm hu cov thawj ntawm cov povthawj, hab cov xwbfwb kws qha Vaajtswv txuj kevcai tuaj ua ke, Helauj nug puab has tas, “Tug Mexiyas yuav yug rua qhovtwg?”


  5Puab teb has tas, “Nwg yuav yug huv lub nroog Npelehees kws nyob huv cov Yudais lub tebchaws. Tug kws cev Vaajtswv lug sau le nuav tseg has tas,6'lub nroog Npelehees kws nyob huv xeev Yudas, Koj tsi yog lub nroog kws miv dlua tej nroog huv tebchaws Yudas; rua qhov yuav muaj ib tug thawjcoj lug yug huv koj. Nwg yuav coj kuv tsaav tuabneeg Yixalayees.' “


  7Ces Helauj txawm hu cov tuabneeg kws txawj saib nubqub lug cuag nwg tsi pub leejtwg paub. Helauj kuas puab qha nwg saib lub sijhawm twg puab pum lub nubqub ntawd tawm tuaj.8Tom qaab ntawd Helauj kuas puab moog nraag lub nroog Npelehees hab has rua puab tas, “Mej ca le moog nrhav tug mivtub ntawd; yog mej moog nrhav tau nwg lawm, mej rov qaab lug qha rua kuv, kuv yuav moog pehawm nwg hab.”


  9Thaus Helauj has le ntawd taag, ces puab txawm tawm moog lawm. Thaus puab taabtom taug kev moog puab pum lub nubqub kws puab xub pum tim saab nubtuaj. Lub nubqub ntawd coj puab kev moog hab lub nubqub ntawd moog nreg ncaaj ntawm qhov chaw kws tug mivtub ntawd nyob lawm sau.10Thaus Puab pum lub nubqub ntawd, puab zoo sab kawg le.11Thaus puab moog rua huv tsev, puab pum tug mivtub hab Malis kws yog tug mivtub ntawd nam, puab txhus caug ndlua pehawm tug mivtub. Puab thau puab tej kub, tej tshuaj tsw qaab, hab tej roj tsw qaab huv puab cov naab lug pub rua tug mivtub.


  12Mo ntawd puab ua npau suav pum Vaajtswv lug has rua puab tas, kuas puab moog lwm txujkev moog tsev, tsi xob rov moog qha rua Helauj.


  Yauxej Coj tug Mivtub Moog nraag Tebchaws Iziv


  13Thaus cov tuabneeg txawj saib nubqub rov moog lawm, Yauxej ua npau suav pum tug Tswv ib tug timtswv lug has rua Yauxej has tas, “Koj ca le sawv hab coj tug mivtub hab nwg nam tsiv moog rua nraag tebchaws Iziv, hab nyob nraag moog txug thaus kws kuv kuas mej moog rua lwm qhov. Rua qhov Vaajntxwv Helauj taabtom nrhav tug mivtub nuav tua povtseg. “


  14Yauxej txawm sawv tseeg coj tug mivtub hab Malis maub tsiv moog rua nraag tebchaws Iziv.15Yauxej puab nyob nraag moog txug thaus Helauj tuag. Tej nuav muaj kuas tav lawv le tug cev Vaajtswv lug tau has tseg lawm has tas, “Kuv yuav hu kuv tug Tub tawm huv tebchaws Iziv lug.”


  Tua Cov Mivnyuas Yau


  16Thaus Helauj paub has tas, cov tub txawg kws txawj saib nubqub dlaag nwg lawm, nwg chim heev. Nwg txawm khaiv tuabneeg moog rua huv lub nroog Npelehees hab tej zej zog kws nyob ibncig lub nroog ntawd, muab cov mivnyuas tub kws muaj noobnyoog ob xyoos rov huv tua povtseg huv tuabsi. Helauj ua le nuav kuas hum lub sijhawm kws cov tuabneeg txawj saib nubqub pum lub nubqub ntawd.


  17Tej nuav muaj kuas tav lawv le Yelemis kws yog tug cev Vaajtswv lug qha tseg has tas,18“Suavdlawg yuav nov suab quaj suab nyav huv lub nroog Lamas, yog lub suab quaj kws tu sab kawg le. Laxees yuav quaj ntsuag rua nwg tej mivnyuas; tsi muaj leejtwg yuav nplig tau nwg sab, rua qhov nwg cov mivnyuas tuag taag lawm.”


  Yauxej hab Malis Rov nraag Tebchaws Iziv Lug


  19Tom qaab kws Helauj tuag lawm, Yauxej tseem nyob nraag tebchaws Iziv, Yauxej txawm ua npau suav pum tug Tswv ib tug timtswv lug has rua Yauxej has tas,20“Koj ca le sawv tseeg coj tug mivtub hab nwg nam rov qaab moog rua peg tebchaws Yixalayees, rua qhov tug kws yuav tua tug mivtub nuav tub tuag lawm.”21Yauxej txawm sawv tseeg coj tug mivtub hab Malis rov qaab moog rua peg tebchaws Yixalayees.22Tabsis thaus Yauxej nov has tas, Akhilaus ua vaajntxwv kaav tebchaws Yudas hloov nwg txiv Helauj chaw lawm. Yauxej ntshai, Yauxej tsi kaam moog nyob qhov ntawd. Yauxej rov qaab ua npau suav pum Vaajtswv lug qha rua nwg, ces nwg txawm moog rua peg xeev Kalilais lawm.23Nwg moog nyob huv ib lub nroog hu ua Naxales. Yauxej ua le nuav kuas muaj tav lawv le tej lug kws cov cev Vaajtswv lug tau qha tseg txug tug mivtub ntawd has tas, “Suavdlawg yuav hu nwg has tas nwg yog tuabneeg Naxales.”


  


  Mathais 3


  Yauhaas Teg Num


  (Malakaus 1:1-8; Lukas 3:1-18; Yauhaas 1:19-28)


  1Thaus ntawd Yauhaas tug kws muab tuabneeg ua kevcai raus dlej, nwg tawm moog qhuab qha tom roob mojsaab qhua huv cov Yudais lub tebchaws.2Yauhaas has tas, “Mej ca le tso plhuav mej tej kev txhum tseg, rua qhov Ntuj Ceebtsheej tub lug ze lawm!”


  3Yauhaas yog tug kws Yaxayas kws yog tug cev Vaajtswv lug tub qha tseg lawm has tas: “Muaj ib tug has nrov nrov tom roob mojsaab qhua has tas, 'Ca le khu kev tog tug Tswv; khu kev kuas ncaaj, nwg yuav lug!' “


  4Yauhaas tej rig tsho yog muab plaub ntxhuav ua; nwg sa hlaab tawv, nwg noj kooj hab zib ntaab.


  5Muaj tuabneeg coob coob huv lub nroog Yeluxalees hab thoob plawg cov Yudais lub tebchaws, hab huv tej zog kws nyob ob caag ntawm tug Dlej Yauladees tuaj cuag Yauhaas.6Cov tuabneeg nyag leeg nyag lub txim, Yauhaas muab puab ua kevcai raus dlej huv tug dlej Yauladees.


  7Thaus Yauhaas pum cov Falixais hab cov Xadukais coob leej tuaj thov Yauhaas, kuas Yauhaas muab puab ua kevcai raus dlej, Yauhaas has rua puab tas, “Cov nam naab, leejtwg qha rua mej has tas, mej yuav tsiv dlim Vaajtswv txujkev txav txim kws yuav muaj lug sai sai nuav?


  8Mej yuavtsum ua mej lub neej kuas tsimnyog qhov kws mej tub tso mej tej kev txhum tseg lawm.9Mej tsi xob khaav has tas mej yog Anplahaas cov xeebntxwv, ces mej txawm yuav dlim tsi raug txim. Kuv qha rua mej has tas, txawm yog Vaajtswv yuav muab tej pobzeb lug ua Anplahaas cov xeebntxwv los nwg yeej ua tau!


  10Nwgnuav tub npaaj tau raab taus lawm, yuav ntuv tej ntoo, txhua tsob ntoo kws tsi txi cov txiv zoo, yuav muab ntuv pov rua huv cub suavtawg huv tuabsi.11Qhov kws kuv muab mej ua kevcai raus rua huv dlej qha has tas mej tub tso mej tej kev txhum tseg lawm, tabsis tug kws yuav lawv kuv qaab lug, nwg yuav muab mej raus lug ntawm Vaaj Ntsujplig tug Dlawbhuv hab ntawm suavtawg. Tug ntawd muaj fwjchim luj dlua kuv; kuv tub tsi tsimnyog nqaa nwg nkawm khau khab.


  12Nwg tuav rawv ib raab ntxuam, nwg yuav ntxuaj nwg pawg nplej kuas cov npluag yaa tawm huv tuabsi! Nwg yuav muab cov nplej zoo ntim rua huv nwg lub txhaab, tabsis nwg yuav muab cov npluag pov rua huv cub suavtawg kws cig tsi paub tuag.”


  Yexus Ua Kevcai Raus Dlej


  (Malakaus 1:9-11; Lukas 3:21-22)


  13Thaus ntawd Yexus tuaj peg Kalilais tuaj cuag Yauhaas ntawm tug dlej Yauladees, kuas Yauhaas muab Yexus ua kevcai raus dlej.14Tabsis Yauhaas tsi kaam, Yauhaas has rua Yexus has tas, “Tsimnyog koj muab kuv ua kevcai raus dlej, ua caag koj tsua tuaj cuag kuv?”


  15Yexus teb Yauhaas has tas, “Koj ca le muab kuv ua kevcai raus dlej, rua qhov tub tsimnyog peb ua txhua yaam lawv le Vaajtswv pum zoo kuas peb ua.” Yog le ntawd, Yauhaas txhaj muab Yexus ua kevcai raus dlej.


  16Thaus Yexus ua kevcai raus dlej taag, nwg tawm huv haav dlej lug. Taamsim ntawd rooj ntug txawm qheb hlo, nwg pum Vaajtswv tug Ntsujplig zoo le tug nquab lug tsaws sau nwg taubhau.


  17Muaj ib lub suab has sau ntuj tuaj has tas, “Tug nuav yog kuv tug Tub kws kuv hlub, kuv txaus sab rua nwg.”


  


  Mathais 4


  Dlaab Ntxwgnyoog Sim Yexus Sab


  (Malakaus 1:12-13; Lukas 4:1-13)


  1Tom qaab ntawd Vaaj Ntsujplig coj Yexus moog rua tom roob mojsaab qhua kuas Dlaab Ntxwgnyoog tau sim Yexus sab.2Yexus nyob tod tau plaub caug nub plaub caug mo, nwg tsi tau noj ib yaam dlaabtsi le. Thaus dlhau lub sijhawm ntawd lawm nwg tshaib plaab heev.3Dlaab Ntxwgnyoog lug has rua Yexus has tas, “Yog koj yog Vaajtswv tug Tub tag, koj ca le has kuas lub pobzeb nuav txa ua mov.”4Tabsis Yexus teb has tas, “Vaajtswv txujlug sau tseg has tas, 'Tsi yog mov xwb txhaj cawm tau tuabneeg txujsa, tabsis yog Vaajtswv tej lug txhua lu txhaj cawm tau.'"


  5Tom qaab ntawd, dlaab Ntxwgnyoog txawm coj Yexus moog rua huv lub nroog Yeluxalees kws yog lub Nroog Dlawbhuv. Nwg coj Yexus moog rua sau lub Tuamtsev qhov chaw kws sab tshaaj plawg.6Nwg has rua Yexus has tas, “Yog koj yog Vaajtswv tug Tub tag, koj ca le dlha rua huv aav, rua qhov tub muaj lug sau tseg rua huv Vaajtswv txujlug has tas: 'Vaajtswv yuav kuas nwg cov timtswv tsomkwm koj; puab ob txhais teg yuav fwj koj, hab yuav tsi pub koj ob txhais kutaw tsoo pobzeb le.' “


  7Yexus teb dlaab Ntxwgnyoog has tas, “Vaajtswv txujlug has tas, 'Koj tsi xob sim tug Tswv kws yog koj tug Vaajtswv sab.'"


  8Tom qaab ntawd dlaab Ntxwgnyoog txawm coj Yexus moog rua sau ib lub roob sab sab hab ua rua Yexus pum taagnrho tej tebchaws huv qaab ntuj nuav hab pum tej kev vaammeej huv tej tebchaws ntawd.9Dlaab Ntxwgnyoog has rua Yexus has tas, “Yog koj txhus caug pe kuv, kuv yuav muab txhua yaam nuav rua koj.“10Yexus has rua dlaab Ntxwgnyoog has tas, “Ntxwgnyoog, koj ca le tsiv moog! Vaajtswv txujlug has tas, 'Mej yuavtsum pehawm tug Tswv kws yog mej tug Vaajtswv tuab leeg hab ua nwg teg num xwb!'"11Ces dlaab Ntxwgnyoog txawm ncaim Yexus lawm. Tom qaab ntawd muaj ib cov timtswv ceebtsheej lug tu Yexus.


  Yexus Pib Ua Num huv Kalilais


  (Malakaus 1:14-15; Lukas 4:14-15)


  12Thaus Yexus nov has tas, luas nteg Yauhaas coj moog kaw rua huv tsev lojcuj lawm, ces Yexus txawm moog rua peg Kalilais. 13 Yexus tsi moog nyob huv lub nroog Naxales, tabsis nwg moog nyob huv lub nroog Kapena-us, ntawm ntug dlej havtxwv Kalilais kws yog xeem Xenpuloos hab xeem Nathalis cheebtsaam aav.14Tej nuav muaj kuas tav lawv le Yaxayas kws yog tug cev Vaajtswv lug tau qha tseg has tas,15“Xeem Xenpuloos cheebtsaam aav hab xeem Nathalis cheebtsaam aav kws nyob saab ntug dlej Yauladees tim u, ntawm txujkev kws moog rua havtxwv huv lub xeev Kalilais kws lwm Tsaav Tuabneeg nyob!16Cov tuabneeg kws nyob qhov tsaus ntuj yuav pum kev kaaj nrig. Hab txujkev kaaj ntawd yuav ci rua cov tuabneeg kws nyob huv qhov tsaus ntuj kws yog txujkev tuag.”17Txij thaus ntawd lug Yexus txawm pib qha rua suavdlawg has tas: “Mej ca le tso mej tej kev txhum tseg, rua qhov Ntuj Ceebtsheej tub lug ze lawm!”


  Yexus Hu Plaub Leeg Lug Ua Thwjtim


  (Malakaus 1:16-20; Lukas 5:1-11)


  18Thaus Yexus taabtom taug ntug dlej Havtxwv Kalilais, nwg pum ob kwvtij kws yog, Ximoos (kws hu ua Petus) hab nwg tug kwv Aadales, obtug taabtom muab vaag ntaus ntseg huv havtxwv.19Yexus has rua obtug tas, “Meb ca le nrug kuv moog, kuv yuav qha kuas meb paub moog nrhav tuabneeg.”


  20Taamsim ntawd obtug txawm tso plhuav obtug ob lub vaag tseg hab nrug Yexus moog.21Yexus moog tom ntej mivntsiv, Yexus pum dlua ob kwvtij kws yog Yakaunpaus hab Yauhaas, obtug yog Xenpedais tub. Obtug taabtom nrug obtug txiv Xenpedais ntxiv vaag huv nkoj, Yexus txawm hu obtug nrug Yexus moog.22Taamsim ntawd obtug txawm tso lub nkoj hab obtug txiv tseg, hab obtug nrug Yexus moog.


  Yexus Qhuab Qha hab Khu Mob


  (Lukas 6:17-19)


  23Yexus moog thoob plawg huv lub xeev Kalilais, nwg qhuab qha huv tej tsev saablaaj, hab qha Txujmoo Zoo kws has txug Vaajtswv lub Tebchaws. Hab Yexus khu cov tuabneeg muaj mob tsi has cov tuabneeg mob yaam mob twg los nwg khu zoo huv tuabsi.24Yexus lub moo rov nchaa moog thoob plawg tebchaws Xilias, ces suavdlawg txawm coj tej tuabneeg muaj mob, tsi has tug mob yaam mob twg los tuaj cuag Yexus, tej tuabneeg raug dlaab, tej tuabneeg qaug dlaabpeg, hab tej tuabneeg tuag teg tuag taw los Yexus khu txhua tug zoo huv tuabsi.


  25Muaj tuabneeg coob coob huv xeev Kalilais, huv lub nroog Dekapaulis, huv lub nroog Yeluxalees, huv cov Yudais lub tebchaws hab huv lub tebchaws kws nyob saab ntug dlej Yauladees tim u tuaj nrug Yexus moog.


  


  Mathais 5


  Yexus Zaaj Lug Qhuab Qha Sau Roob


  1Thaus Yexus pum cov tuabneeg coob coob le ntawd, Yexus txawm moog rua peg roob, thaus Yexus nyob quastsawg lawm. Yexus cov thwjtim txawm lug cuag Yexus.2Yexus txawm pib qha puab:


  Cov Kws Tau Koob Moov


  (Lukas 6:20-23)


  3"Cov kws paub has tas puab ua tsi tau puab lub neej lawv le Vaajtswv lub sab nyam; cov ntawd tau koob moov, rua qhov Ntuj Ceebtsheej yog puab le!4Cov kws paub nyuaj sab rua puab tej kev txhum, cov ntawd tau koob moov, rua qhov Vaajtswv yuav nplig puab sab!"


  5“Cov kws txu fwjchim, cov ntawd tau koob moov, puab yuav tau txais tej kws Vaajtswv coglug tseg has tas Vaajtswv yuav muab rua puab.6Cov kws xaav ua lawv le Vaajtswv lub sab nyam, cov ntawd tau koob moov, Vaajtswv yuav muab rua puab kuas txaus nkaus le puab lub sab xaav."


  7“Cov kws muaj lub sab hlub lwm tug, cov ntawd tau koob moov,Vaajtswv yuav hlub puab!8Cov kws muaj lub sab ncaaj nceeg, cov ntawd tau koob moov, puab yuav pum Vaajtswv!9Cov kws ua rua tuabneeg nyob sis humxeeb, cov ntawd tau koob moov, Vaajtswv yuav hu puab has tas, puab yog Vaajtswv cov mivnyuas!10Cov kws raug luas tsimtxom vim puab ua lawv le Vaajtswv lub sab nyam, cov ntawd tau koob moov, Ntuj Ceebtsheej yog puab tug."


  11“Thaus luas thuam mej hab tsimtxom mej, vim mej yog kuv cov thwjtim, mej tau koob moov.12Mej ca le zoo sab rua qhov Vaajtswv tub npaaj nqe zug ntau kawg le ca rua sau ntuj ceebtsheej rua mej lawm. Thaus u luas tub tsimtxom cov kws cev Vaajtswv lug le nuav lawm hab."


  Cov Ntsev hab Lub Teeb


  (Malakaus 9:50; Lukas 14:34-35)


  13“Mej yog cov ntsev kws laag tuabneeg nplajteb. Yog cov ntsev tsuag lawm, yuav ua le caag ua kuas rov qaab ntsev tau? Cov ntsev ntawd tsi muaj nqes dlaabtsi, tsuas muaj yuav muab povtseg hab tuabneeg yuav muab tsuj xwb.14Mej yog lub teeb kws ci rua tuabneeg nplajteb pum kev. Lub nroog kws nyob sau roob, yeej tsi muaj ib yaam dlaabtsi yuav thaiv tau lub nroog ntawd.15Tsi muaj leejtwg taws teeb hab muab phab khwb rua; tabsis tsuas muaj yuav muab txawb rua qhov chaw sab, kuas txhua tug kws nyob huv lub tsev pum kev.16Ib yaam le ntawd, mej yuavtsum ci rua suavdlawg pum tej num zoo kws mej ua, puab txhaj yuav qhuas mej leej Txiv tug kws nyob sau ntuj ceebtsheej."


  Yexus Qha Txug Mauxes Txuj Kevcai


  17“Mej tsi xob xaav has tas yog kuv lug rhuav Mauxes txuj Kevcai hab tej lug kws cov cev Vaajtswv lug tau qha tseg lawm. Tsi yog kuv lug rhuav tej lug ntawd, tabsis yog kuv lug ua kuas tej lug ntawd tav.18Kuv qha rua mej has tas, yog lub ntuj hab lub nplajteb tseem muaj nyob, ces txuj Kevcai ntawd yuav tsi muaj ib lus poob moog txug thaus txhua yaam tav lawm.19Yog leejtwg tsi kaam ua lawv le nqai lug kws miv dlua huv txuj Kevcai nuav hab nwg tseem qha lwm tug kuas tsi xob ua lawv le ntawd, ces Vaajtswv yuav suav has tas tug ntawd yog tug kws yau dlua ndlais kws nyob sau Ntuj Ceebtsheej. Tabsis tug kws ua lawv le txuj Kevcai ntawd hab qha rua lwm tug kuas ua lawv le ntawd, ces tug ntawd yuav yog tug luj kws nyob sau Ntuj Ceebtsheej.20Kuv qha rua mej has tas, yog mej tsi ua ncaaj dlua cov xwbfwb kws qha Vaajtswv txuj Kevcai hab cov Falixais, ces mej yuav tsi tau moog nyob sau Ntuj Ceebtsheej."


  Yexus Has Txug Kev Chim


  21“Mej tub nov tej lug kws luas qha rua cov tuabneeg thaus u lawm has tas, 'Tsi xob tua tuabneeg; tug kws tua tuabneeg, tug ntawd yuav raug txim.'22Tabsis nwgnuav kuv qha rua mej le nuav: yog leejtwg chim rua nwg tug kwvtij, tug ntawd yuav raug txim, hab tug kws has rua nwg tug kwvtij has tas, 'Tuabneeg ruag!' Ces luas yeej yuav coj tug ntawd moog rua cov numtswv txav txim; hab tug kws hu nwg ib tug kwvtij has tas, 'Tuabneeg vwm!', ces tug ntawd lub txim txaus nwg poob moog rua huv ntuj tawg lawm.


  23Yog le ntawd, thaus koj taabtom muab khoom rua sau lub thaaj yuav fij rua Vaajtswv, hab koj ncu has tas koj tau ua txhum rua koj ib tug kwvtij lawm,24ces koj ca le tso plhuav tej khoom fij rua ntawm hauv ntej lub thaaj, koj ca le rov qaab moog has kuas meb sis hum tsaiv, koj maam le rov qaab tuaj muab koj tej khoom fij rua Vaajtswv.


  25Yog leejtwg xyuam phaaj kom koj rua huv tsev tu plaub hab yuav coj koj moog has plaub, ua ntej kws tsi tau moog has plaub, koj ca le thov nwg kuas meb rov sis hum, nyob tsaam thaus meb moog txug huv lub tsev tu plaub ntug lawm, nwg yuav muab koj rua tug txav txim, ces tug txav txim yuav muab koj cob rua tug ceevxwm, hab tug ceevxwm yuav coj koj moog kaw rua huv tsev lojcuj.


  26Kuv qha tseeb rua koj has tas, koj yuav tawm tsi tau huv qhov chaw ntawd moog txug thaus kws koj them nqe taag."


  Tsi Xob Ntxag Luas Quaspuj Luas Quasyawg


  27“Mej tub nov tej lug kws luas qha has tas, 'Tsi xob ntxag luas quaspuj luas quasyawg.'28Tabsis nwgnuav kuv qha rua mej has tas, yog leejtwg saib ib tug quaspuj hab xaav ntxag tug quaspuj ntawd, qhov kws nwg saib le ntawd kuj txhum ib yaam le nwg tub tau ntxag tug quaspuj ntawd lawm ntaag.


  29Yog koj saab qhovmuag xis ua rua koj ua txhum, koj ca le muab saab qhovmuag ntawd kaus povtseg! Koj muaj ib saab qhovmuag xwb zoo dlua le muab taagnrho koj lub cev pov rua huv ntuj tawg.30Yog koj saab teg xis ua rua koj ua txhum, ces koj ca le muab saab teg ntawd txav povtseg! Koj tshuav ib saab teg xwb, zoo dlua le muab taagnrho koj lub cev pov rua huv ntuj tawg."


  Yexus Has Txug Kev Sis Nrauj


  (Mathais 19:9; Malakaus 10:11-12; Lukas 16:18)


  31“Muaj dlua ib zaaj kws luas qha has tas, 'Yog leejtwg yuav nrauj nwg tug quaspuj, mas nwg yuavtsum ua ntawv nas teg sis nrauj rua nwg tug quaspuj.'32Tabsis nwgnuav kuv qha rua mej has tas: yog leejtwg tug quaspuj tsi tau ntxag hluas nraug, nwg ca le muab nrauj lawm, kuj yog nwg ua rua tug quaspuj ua txhum kev nkauj kev nraug, hab yog leejtwg moog yuav tug quaspuj ntawd, kuj ib yaam le tug ntawd ntxag luas quaspuj."


  Has Txug Twv Ntuj Twv Teb


  33“Hab mej tub nov tej lug kws luas qha rua cov tuabneeg thaus u lawm has tas, 'Mej yuavtsum ua lawv le mej tau coglug tseg rua tug Tswv lawm, tsi xob rhuav tej lug cog tseg ntawd.'34Tabsis nwgnuav kuv qha rua mej has tas, thaus mej coglug tseg, mej tsi xob twv ntuj twv teb . Tsi xob twv lub ntuj, rua qhov lub ntuj yog Vaajtswv lub zwmtxwv;35tsi xob twv lub nplajteb, rua qhov lub nplajteb yog Vaajtswv qhov chaw tag taw; tsi xob twv txug lub nroog Yeluxalees, rua qhov lub nroog Yeluxalees yog tug Vaajntxwv kws muaj fwjchim luj lub.36Tsi xob twv rua mej lub taubhau, rua qhov mej ua tsi tau kuas mej ib txuj plaubhau dlawb lossis ib txuj dlub.37Qhov kws yog mej ca le has tas 'Yog,' qhov kws tsi yog, mej ca le has tas, 'Tsi yog.' Yog mej has tshaaj ob lu lug ntawd, ces tej lug ntawd yog lug ntawm dlaab Ntxwgnyoog lug xwb."


  Tsi Xob Ua Phem Pauj Phem


  (Lukas 6:29-30)


  38“Mej tub nov tej lug kws qha has tas, 'Qhovmuag pauj qhovmuag, nav pauj nav.'39Tabsis nwgnuav kuv qha rua mej has tas: Mej tsi xob ua pauj. Yog leejtwg ntaus mej saab plhu xis, mej ca le tig saab txhumphem rua nwg ntaus hab.40Yog leejtwg kom mej rua huv tsev tu plaub txeeb yuav mej lub tsho kws naav tuaj saab huv, ces mej ca le hle mej lub tsho kws naav tuaj saab nrau rua luas hab.41Yog leejtwg yuam mej kuas ris nwg lub nraa moog ib kilumev, ces mej ca le ris moog ob kilumev.42Yog leejtwg tuaj thov yuav mej ib yaam dlaabtsi, mej ca le muab rua nwg; yog leejtwg qev mej ib yaam dlaabtsi, mej ca le qev rua nwg."


  Hlub Yeebncuab


  (Lukas 6:27-28, 32-36)


  43“Mej tub nov tej lug kws has tas, 'Yuavtsum hlub mej cov kwvtij hab ntxub mej cov yeebncuab.'44Tabsis nwgnuav kuv qha rua mej has tas: Hlub mej cov yeebncuab hab thov Vaajtswv paab rua cov kws tsimtxom mej,45Yog mej ua le nuav, mej txhaj yog leej Txiv tug kws nyob sau ntuj cov mivnyuas. Rua qhov Vaajtswv ua nwg lub nub ci rua cov tuabneeg ua phem hab cov tuabneeg ua zoo, hab tso naag lug rua cov tuabneeg ncaaj hab cov tuabneeg tsi ncaaj ib yaam nkaus.46Yog mej tsuas hlub cov kws hlub mej xwb, mej xaav has tas Vaajtswv tseem yuav muab nqe zug rua mej hab nua los? Txawm yog cov tuabneeg sau se los puab tub paub hlub cov tuabneeg kws hlub puab hab.


  47Yog mej tsuas fwm mej cov kwvtij nkaus xwb, mej tsua ua tau zoo tshaaj lwm tug qhovtwg? Txawm yog cov tuabneeg kws tsi paub Vaajtswv los puab tub paub sis fwm hab.48Yog le ntawd, mej yuavtsum ua zoo kawg nkaus, ib yaam le mej leej Txiv tug kws nyob sau ntuj ceebtsheej, nwg yog tug zoo kawg nkaus."


  


  Mathais 6


  Yexus Has Txug Paab Lwm tug


  1“Mej yuavtsum ceevfaaj, tsi xob coj Vaajtswv txuj Kevcai kuas lwm tug qhuas mej xwb. Yog mej ua le ntawd, mej leej Txiv tug kws nyob sau ntuj ceebtsheej yuav tsi muab nqe zug rua mej.2Yog le ntawd, thaus mej pub ib yaam dlaabtsi rua tej tuabneeg txomnyem, mej tsi xob qha rua tug nuav tug u, ib yaam le cov tuabneeg kws ntsejmuag ncaaj sab nkhaus ua nyob rua huv tej tsev saablaaj hab ntawm tej kev tshuam kuas luas qhuas puab. Kuv qha rua mej has tas, puab tub tau puab tej nqe zug lawm.3Tabsis thaus mej paab ib tug tuabneeg txomnyem, mej tsi xob pub mej saab teg txhumphem paub has tas mej saab teg xis ua dlaabtsi.4Thaus mej paab lwm tug, mej ca le paab tuabywv xwb, mej leej Txiv tug kws nyob sau ntuj pum tej kws mej ua tuabywv ua ntawd, nwg txhaj yuav muab nqe zug rua mej."


  Yexus Qha Txug Kev Thov Vaajtswv


  (Lukas 11:2-4)


  5“Thaus mej thov Vaajtswv, mej tsi xob ua le cov tuabneeg ntsejmuag ncaaj sab nkhaus ua. Puab nyam moog sawv thov Vaajtswv huv tej tsev saablaaj hab ntawm tej kev tshuam kuas luas pum puab. Kuv qha rua mej has tas, puab tub tau puab tej nqe zug lawm.6Tabsis thaus mej thov Vaajtswv, mej ca le moog rua huv txaaj hab kaw rooj txaag tsaiv, mej maam le thov mej leej Txiv tug kws mej qhovmuag tsi pum. Nwg txhaj yuav muab nqe zug rua mej.7Thaus mej thov Vaajtswv, tsi xob has moog has lug tej lug kws tsi muaj qaabhau ib yaam le cov tuabneeg tsi ntseeg Vaajtswv, puab xaav has tas yog puab thov ntev le ntawd Vaajtswv txhaj yuav nov.8Mej tsi xob ua le puab. Thaus mej tsi tau thov, mej leej Txiv tub paub tej kws mej xaav yuav lawm.9Mej yuavtsum thov le nuav:


  'Peb leej Txiv tug kws nyob sau ntuj ceebtsheej; Thov kuas suavdlawg fwm koj lub npe;10thov koj lug kaav tuabneeg lub sab; thov koj paab kuas peb ua tau lawv le koj lub sab nyam ib yaam le cov kws nyob sau ntuj.11Thov koj pub mov rua peb muaj noj nub nua.12Thov koj zaam txim rua peb ib yaam le peb tub zaam txim rua cov kws ua txhum rua peb lawm. 13 Thov koj tsi xob ca tej kev sim sab ntxag tau peb, tabsis thov koj paab kuas peb dlim ntawm dlaab Ntxwgnyoog txais teg.'"


  14“Yog mej zaam txim rua tug kws ua txhum rua mej lawm, mej leej Txiv tug kws nyob sau ntuj ceebtsheej yuav zaam txim rua mej.15Tabsis yog mej tsi zaam txim rua lwm tug, mej leej Txiv tug kws nyob sau ntuj ceebtsheej yuav tsi zaam txim rua mej hab."


  Yexus Qha Txug Kevcai Yoo Mov


  16“Thaus mej ua kevcai yoo mov, mej tsi xob ua ntsejmuag mluag mluag ib yaam le cov tuabneeg kws ntsejmuag ncaaj sab nkhaus. Puab ua txuj ua ntsejmuag mluag quas mlob, kuas suavdlawg paub has tas yog puab yoo mov. Kuv qha rua mej has tas, puab tub tau puab tej nqe zug lawm.


  17Tabsis thaus mej ua kevcai yoo mov, mej ca le ntxuav muag hab ntsis plaubhau,18kuas lwm tug tsi paub has tas yog mej yoo mov. Tsuas pub mej leej Txiv tug kws mej qhovmuag tsi pum paub xwb. Ces mej leej Txiv tug kws pum tej kws mej ua tuabywv ua, nwg txhaj yuav muab nqe zug rua mej."


  Khaws Nyaj Txag rua Sau Ntuj Ceebtsheej


  (Lukas 12:33-34)


  19“Mej tsi xob khaws nyaj txag hab qhov txhua chaw rua mej huv nplajteb nuav, rua qhov huv nplajteb nuav muaj ntsaum kaabrwg hab xeb noj, hab muaj tubsaab nyag.


  20Tabsis mej ca le khaws nyaj txag hab qhov txhua chaw ca rua mej sau ntuj ceebtsheej, qhov ntawd tsi muaj ntsaum kaabrwg hab xeb noj, hab tsi muaj tubsaab nyag.21Rua qhov mej tej nyaj txag hab qhov txhua chaw nyob qhov twg, mej lub sab yeej nyob qhov ntawd."


  Lub Teeb Kws Ci rua Lub Cev


  (Lukas 11:34-36)


  22“Ob lub qhovmuag yog lub teeb kws ci rua lub cev pum kev. Yog mej ob lub qhovmuag pum kev tseeb, taagnrho mej lub cev yuav pum kev kaaj nrig;23tabsis yog mej ob lub qhovmuag pum kev tsi tseeb, taagnrho mej lub cev yuav tsaus ntuj nti. Yog has tas qhov pum kev kws mej muaj tsaus lawm, qhov tsaus ntawd tsuas muaj yuav tsaus heev zuj zug ntxiv xwb!"


  Vaajtswv hab Nyajtxag


  (Lukas 16:13; 12:22-31)


  24“Tsi muaj leejtwg yuav ua qhev tau rua ob tug tswv. Yog nwg ua le ntawd, nwg yuav ntxub ib tug hab nyam ib tug; nwg yuav fwm ib tug hab saib tsi taug ib tug. Yog mej yuav muab Vaajtswv hab nyaj txag saib hlub ib yaam nkaus yeej tsi tau.


  25Vim le ntawd kuv txhaj qha rua mej, kuas mej tsi xob txhawj has tas mej yuavtsum muaj zaub mov noj lossis yuavtsum muaj rig tsho naav txhaj nyob taug, rua qhov txujsa tseemceeb dlua tej zaub mov, hab lub cev tseemceeb dlua tej rig tsho.


  26Mej sim ua tuab zoo xaav saib tej noog kws yaa sau nruab ntug, cov noog ntawd tsi cog qoobloo, tsi hlais hab tsi sau ntim rua huv txhaab; tabsis mej leej Txiv tug kws nyob sau ntuj ceebtsheej tseem yug cov noog ntawd! Mej tseem muaj nqes dlua cov noog ntawd.


  27Mej tej kev txhawj ntawd puas yuav paab tau kuas mej muaj txujsa nyob ob peb xyoos ntxiv?28Hab ua le caag mej yuav txhawj has tas mej yuav muab dlaabtsi naav? Mej sim saib tej paaj ntoos tom taj nraag tawg le caag. Tej paaj ntoos ntawd tub tsi ua num hab tsi ntus ntaub naav.


  29Tabsis kuv qha rua mej has tas, txawm yog Vaajntxwv Xalumoos muaj nyaj txag ntau kawg le los nwg tub tsi tau naav ib cev rig tsho zoo npaum le tej paaj ntoos ntawd ib lub.


  30Tej nroj tsuag kws nyob nub nua xwb, pigkig luas tub yuav muab pov hlawv rua huv qhov cub, ua cav Vaajtswv tub pub rua tej nroj tsuag ntawd zoo nkauj ua luaj. Yog le ntawd, Vaajtswv yimfuab yuav pub rua mej muaj naav zoo dlua tej nroj tsuag ntawd. Ua le caag mej kev ntseeg yuav tsawg ua luaj!


  31Yog le ntawd, mej tsi xob txhawj has tas: "Peb yuav muab dlaabtsi lug noj lug haus, hab lug naav?32(Cov tuabneeg kws tsi ntseeg Vaajtswv, puab naj nub txhawj txug tej nuav.) Mej leej Txiv tug kws nyob sau ntuj ceebtsheej yeej paub has tas, mej yuavtsum muaj tej nuav.33Tabsis mej yuavtsum xub nrhav Vaajtswv lub Tebchaws, hab ua lawv le Vaajtswv lub sab nyam tsaiv, Vaajtswv maam le muab tej nuav ntxiv rua mej.


  34Yog le ntawd, mej tsi xob txhawj rua pigkig, rua qhov pigkig yeej muaj kev txhawj txaus rua pigkig lawm. Kev nyuaj sab nub twg yeej muaj txaus rua nub ntawd lawm, tsi taag yuav moog nrhav kev nyuaj sab lug ntxiv."


  


  Mathais 7


  Tsi Xob Txav Txim rua Lwm tug


  Lukas (6:37-38, 41-42)


  1“Mej tsi xob txav txim rua lwm tug, Vaajtswv txhaj yuav tsi txav txim rua mej,2rua qhov Vaajtswv yuav txav txim rua mej ib yaam le mej tau txav txim rua lwm tug, hab mej muab lub luaj le caag luj rua lwm tug lawm, lwm tug yuav muab lub luaj le ntawd luj rua mej.


  3Vim le caag mej yuav saib qhov nyuas moov ntoo kws nyob huv mej tug kwvtij lub qhovmuag, tabsis mej tsi paub has tas muaj ib yaav ntoo nyob huv mej lub qhovmuag.


  4Thaus tseem muaj ib yaav ntoo nyob huv mej lub qhovmuag, mej tsi xob has rua mej tug kwvtij has tas, 'Ca kuv paab muab koj qhov nyuas moov ntoo kws nyob huv koj lub qhovmuag?'


  5Mej cov kws yog tuabneeg ntsejmuag ncaaj sab nkhaus! Mej ca le xub muab yaav ntoo huv mej lub qhovmuag tsaiv, mej txhaj yuav pum kev muab qhov nyuas moov ntoo huv mej tug kwvtij lub qhovmuag.


  6Mej tsi xob muab tej yaam kws muaj nqes pov rua dlev, nyob tsaam dlev tig lug tum mej. Mej tsi xob muab tej hlaws muaj nqes pov rua ntawm npua hauv ntej, npua yuav muab tsuj xwb."


  Thov, Nrhav, hab Khob


  (Lukas 11:9-13)


  7“Mej thov, mej txhaj yuav tau; mej nrhav, mej txhaj yuav ntsib; mej khob, Vaajtswv txhaj yuav qheb qhovrooj rua mej.8Rua qhov txhua tug kws thov yeej yuav tau, txhua tug kws nrhav yeej yuav ntsib, hab txhua tug kws khob, Vaajtswv yeej yuav qheb qhovrooj rua nwg.9Mej cov kws yog leej txiv, yog mej tug mivnyuas thov mov, mej yuav muab pobzeb rua los?


  10Lossis yog tug mivnyuas thov ntseg, mej yuav muab naab rua los?


  11Txawm yog mej yog tuabneeg txhum los mej tseem paub muab yaam kws zoo rua mej tej mivnyuas. Yog le ntawd, mej leej Txiv tug kws nyob sau ntuj ceebtsheej, nwg yimfuab yuav muab tej kws zoo dlua tej ntawd rua txhua tug kws thov nwg hab!12Yog mej xaav kuas lwm tug ua le caag rua mej, mej yuavtsum ua ib yaam le ntawd rua lwm tug. Ua le nuav txhaj lawv le Mauxes txuj Kevcai hab lawv le cov cev Vaajtswv lug tau qha tseg lawm."


  Lub Qhovrooj Nqaim


  (Lukas 13:24)


  13"Mej yuavtsum moog lub qhovrooj nqaim, rua qhov lub qhovrooj luj hab txujkev dlaav coj moog rua ntuj tawg hab muaj coob leej taug txujkev ntawd,14Tabsis lub qhovrooj nqaim hab txujkev nqaim kws moog nyuaj yuav coj moog tau txujsa, cov tuabneeg kws taug txujkev ntawd tsi muaj coob leej."


  Tsob Ntoo hab Cov Txiv


  (Lukas 6:43-44)


  15“Mej yuavtsum ceevfaaj cov cevlug cuav; thaus puab tuaj cuag mej, puab ua txuj ua le puab yog cov yaaj, tabsis puab lub sab phem ib yaam le maa.16Thaus mej pum puab teg num mej yuav paub. Tsob xuavpaug nqai hlau yeej tsi txi txiv maab, hab tsob ntoo xuavpaug paaj ntshaa yeej tsi txi txiv ncuav pas.17Ib yaam nkaus le ntawd, tsob ntoo zoo yeej txi cov txiv zoo, tsob ntoo phem yeej txi cov txiv phem.18Tsob ntoo zoo yeej tsi txi cov txiv phem, hab tsob ntoo phem yeej tsi txi cov txiv zoo.19Txhua tsob ntoo kws tsi txi cov txiv zoo, luas yuav muab ntuv hab muab pov rua huv cub suavtawg.20Yog le ntawd, mej yuav paub cov xwbfwb cuav lug ntawm puab teg num kws puab ua."


  Kuv Tsi Leeg Paub Mej


  (Lukas 13:25-27)


  21“Tsi yog txhua tug kws hu kuv has tas, 'Tug Tswv, Tug Tswv,' ces yuav tau moog Ntuj Ceebtsheej. Tabsis tsuas yog cov kws ua lawv le kuv Txiv tug kws nyob sau ntuj lub sab nyam, txhaj tau moog xwb.22Thaus txug nub ntawd yuav muaj ntau leej has rua kuv tas, 'Tug Tswv, Tug Tswv, peb tub tuav koj lub npe qha Vaajtswv Txujlug, peb tuav koj lub npe ntab dlaab tawm, hab ua ntau yaam txujci tseemceeb!'23Thaus ntawd kuv yuav has rua puab tas, 'Cov tuabneeg sab phem, ca le tsiv moog, kuv tsi paub mej!'"


  Ob tug Kws Ua Tsev


  (Lukas 6:47-49)


  24“Yog le ntawd txhua tug kws nov kuv tej lug hab ua lawv le tej lug ntawd, tug ntawd zoo ib yaam le tug kws muaj tswvyim, nwg ua nwg lub tsev rua sau pobzeb.25Thaus lug naag xub naag cua, dlej nyaab hab cua ntsawj lub tsev ntawd. Lub tsev ntawd tsi qaug, rua qhov nwg ua rua sau pobzeb.26Tug kws nov kuv tej lug, tabsis tsi ua lawv le tej lug ntawd, tug ntawd zoo ib yaam le tug kws tsi muaj tswvyim, nwg ua nwg lub tsev rua sau cov xuabzeb.27Thaus lug naag xub naag cua, dlej nyaab hab cua ntsawj lub tsev ntawd, ces lub tsev ntawd txawm qaug hab puamtsuaj taag huv tuabsi lawm!”


  Yexus Muaj Fwjchim Qha


  28"Thaus Yexus qha tej nuav taag lawm, cov tuabneeg kws tuaj noog Yexus qha ntawd xaav tsi thoob le.29Yexus muaj fwjchim qha hab Yexus qha tsi thooj le cov xwbfwb kws qha Vaajtswv txuj Kevcai qha."


  


  Mathais 8


  Yexus Khu Tug Mob Ruas


  (Malakaus 1:40-45; Lukas 5:12-16)


  1Thaus Yexus nqeg peg roob lug, muaj tuabneeg coob coob tuaj lawv Yexus qaab.


  2Muaj ib tug txivneej mob ruas lug txhus caug ndlua ntawm Yexus hauv ntej thov has tas, “Tug Tswv, yog koj txaus sab khu kuv tug mob, koj yeej khu tau kuv zoo.”3Yexus txawm cev teg moog tuav nkaus tug ntawd hab has tas, “Kuv txaus sab paab koj. Koj tej ruas ca le zoo hlo!” Taamsim ntawd nwg tej ruas txawm zoo taag huv tuabsi lawm.


  4Yexus has rua nwg tas, “Koj tsi xob moog qha zaaj nuav rua leejtwg le, tabsis koj ca le ncaaj nraim moog cuag tug povthawj hab kuas nwg saib has tas koj tej ruas tub zoo lawm. Tom qaab ntawd koj ca le nqaa khoom moog fij rua Vaajtswv lawv le Mauxes tau qha tseg, suavdlawg txhaj paub has tas koj tub zoo lawm.”


  Yexus Khu tug Thawj Tubrog tug Tubkhai


  (Lukas 7:1-10)


  5Thaus Yexus moog txug huv lub nroog Kapena-us, muaj ib tug thawj tubrog pawg pua tuaj cuag Yexus. Nwg thov Yexus has tas,6“Tug Tswv, kuv tug tubkhai mob heev tom tsev, nwg teg taw tub txhaav taag hab nwg txomnyem kawg.7Yexus has tas, “Kuv yuav moog khu nwg.”


  8Tug thawj tubrog teb has tas, “Tug Tswv, koj tsi xob moog. Kuv yog ib tug kws tsi tsimnyog koj yuav moog huv kuv lub tsev. Thov koj has ib lus xwb ces kuv tug tubkhai yeej yuav zoo.


  9Txawm yog kuv los kuv tseem muaj ib cov thawj kws kaav kuv, hab kuv muaj ib cov tubrog kws kuv kaav. Yog kuv has rua tug nuav tas, "Moog!" ces nwg txawm moog. Yog kuv has rua tug tod tas, "Lug!" ces nwg txawm lug. Hab yog kuv has rua kuv tug tubkhai tas, "Ua le nuav! nwg txawm ua le ntawd.”


  10Thaus Yexus nov tug thawj tubrog has le ntawd, Yexus xaav tsi thoob le, Yexus txhaj tig moog has rua cov tuabneeg coob coob kws lawv Yexus qaab has tas, “Kuv qha rua mej has tas, txawm yog huv cov Yixalayees los kuv tsi tau pum ib tug kws muaj kev ntseeg npaum le nuav.11Kuv qha rua mej has tas, yuav muaj tuabneeg coob coob tuaj saab nubtuaj hab tuaj saab nubpoob tuaj. Puab cov ntawd yuav nrug Anplahaas, Ixaj, hab Yakhauj puab nyob ua ke huv Vaajtswv lub Tebchaws.12Tabsis cov tuabneeg kws tub tsimnyog yuav tau moog nyob huv Vaajtswv lub Tebchaws, puab yuav tsi tau moog, rua qhov puab tsi noog Vaajtswv lug. Puab yuav raug pov rua huv qhov kws tsaus ntuj nti. Puab yuav quaj qw tum nav qawv qhov ntawd”


  13Yexus txawm has rua tug thawj tubrog ntawd tas, “Koj ca le rov qaab moog tsev, koj tug tubkhai yuav zoo lawv le koj ntseeg.” Ces taamsim ntawd tug thawj tubrog tug tubkhai tom tsev txawm zoo lawm.


  Yexus Khu Petus Nam Tais


  (Malakaus 1:29-34; Lukas 4:38-41)


  14Thaus Yexus moog rua huv Petus tsev, Yexus pum Petus nam tais ua npaws hab pw sau txaaj.15Yexus tuav nwg txhais teg; ces nwg txawm zoo hab nwg sawv lug ua zaub ua mov rua Yexus noj.


  16Thaus yuav tsaus ntuj muaj tuabneeg coj tej tuabneeg kws raug dlaab tuaj cuag Yexus. Yexus has tuab lus xwb ces dlaab txawm tawm lawm, hab Yexus khu tej tuabneeg kws muaj mob txhua tug zoo huv tuabsi.


  17Yexus ua le ntawd kuas muaj tav lawv le Yaxayas tug kws cev Vaajtswv lug tau qha tseg lawm has tas, “Nwg muab peb tej kev tsaug muas tshem hab nwg ris peb tej kev mob kev nkeeg moog lawm.”


  Tug Kws Xaav nrug Yexus Moog


  (Lukas 9:57-62)


  18Thaus Yexus pum muaj tuabneeg coob coob nyob puagncig nwg, Yexus txawm has rua cov thwjtim has tas, “Ca le moog rua saab havtxwv tim u.”


  19Muaj ib tug xwbfwb qha Vaajtswv txuj Kevcai tuaj cuag Yexus hab has tas, “Xwbfwb, kuv yuav nrug koj moog, txawm yog koj yuav moog qhovtwg los kuv yuav nrug koj moog.”


  20Yexus teb tug ntawd has tas, “Txawm yog maa los muaj qhov nkaum, hab noog los muaj zeg, tabsis tuabneeg leej Tub tsi muaj chaw pw.”


  21Muaj dlua ib tug kws yog ib tug thwjtim has tas, “Tug Tswv, thov ca kuv moog log kuv txiv tsaiv, kuv maam le nrug koj moog.”22Yexus teb has tas, “Koj ca le nrug kuv moog, ca cov tuabneeg tuag log puab tug tuag.”


  Yexus Txwv Cua


  (Malakaus 4:35-41; Lukas 8:22-25)


  23Tom qaab ntawd Yexus nce moog rua huv lub nkoj, hab nwg cov thwjtim nrug nwg moog.24Taamsim ntawd txawm muaj cua dlaaj cua dlub hlub heev ntsawj dlej ndlaas lug ntaus lub nkoj ua rua lub nkoj tub yuav tog. Tabsis thaus ntawd Yexus pw tsaug zug lawm.


  25Cov thwjtim txawm moog tsaa Yexus has tas, “Tug Tswv, thov koj paab peb, peb tub yuav tuag!”


  26Yexus teb has tas, “Ua le caag mej yuav ntshai ua luaj? Ua le caag mej kev ntseeg yuav tsawg ua luaj?” Yexus txawm sawv tseeg lug txwv cua hab dlej, cua txawm tu hab dlej tsi ndlaas lawm.


  27Cov thwjtim xaav tsi thoob le, puab sis thaam has tas, “Tug nuav yog leejtwg, ua le caag cua hab dlej tsua noog nwg lug!”


  Yexus Khu Ob tug Tuabneeg Raug Dlaab


  (Malakaus 5:1-20; Lukas 8:26-39)


  28Thaus Yexus moog txug ntawm cheebtsaam Nkadalas kws nyob rua saab ntug havtxwv tim u, Yexus txawm ntsib ob tug txivneej kws raug dlaab tawm tom roob toj ntxaas lug. Obtug nyaum kawg le, tsi muaj leejtwg kaam taug txujkev ntawd.


  29Thaus Yexus ntsib nthaav obtug, obtug txawm qw nrov nrov has tas, “Vaajtswv tug Tub, koj tuaj thaab wb ua dlaabtsi? Tub tsi tau txug lub sijhawm, koj txawm siv tuaj tsimtxom wb lawm los?”


  30Nyob tsi dleb ntawd, muaj ib paab npua coob coob taabtom nrhav noj.31Cov dlaab txawm thov Yexus has tas, “Yog koj yuav ntab peb tawm moog, thov ca peb moog rua huv paab npua ntawd.”


  32Yexus has rua cov dlaab ntawd tas, “Ca le moog.” Cov dlaab moog nkaag rua paab npua, ces paab npua txawm dlha moog poob tsaag tsua rua huv havtxwv tuag taag huv tuabsi lawm.


  33Cov tuabneeg kws zuv npua ntawd txawm dlha moog rua huv nroog, qha tej xwm ntawd hab qha zaaj kws dlaab tawm huv ob tug txivneej ntawd rua suavdlawg noog.


  34Cov tuabneeg kws nyob huv nroog txawm tawm tuaj saib Yexus; thaus puab pum Yexus, puab txawm thov kuas Yexus tawm huv puab cheebtsaam ntawd moog rua lwm qhov.

  Yexus Khu tug Txivneej Kws Tuag Teg Tuag Taw


  (Malakaus 2:1-12; Lukas 5:17-26)


  1Yexus txawm nce moog rua huv nkoj hab hlaa havtxwv rov lug txug rua huv nwg lub nroog,2txawm muaj tuabneeg muab choj qhwv ib tug txivneej tuag teg tuag taw kwv tuaj cuag Yexus. Thaus Yexus pum has tas puab muaj kev ntseeg heev le ntawd, Yexus txhaj has rua tug tuag teg tuag taw ntawd has tas, “Mivtub, koj tsi xob nyuaj sab! Kuv tub zaam koj lub txim lawm.”


  3Muaj cov xwbfwb kws qha Vaajtswv txuj Kevcai qee leej sis thaam has tas, “Tug txivneej nuav has lug saib tsi taug Vaajtswv!”


  4Yexus tub paub tej kws puab has lawm, nwg txhaj has rua puab tas, “Ua le caag mej yuav xaav phem ua luaj le?5Lu lug kws has tas, 'Kuv tub zaam koj lub txim lawm,' lossis lu lug kws has tas, 'Koj ca le sawv tseeg moog tsev. Ob lus nuav lu twg yuav yoojyim has dlua?'6Kuv ua le nuav qha rua mej paub has tas, Tuabneeg leej Tub muaj fwjchim huv nplajteb nuav zaam txim tau rua tuabneeg.” Yexus txhaj has rua tug txivneej kws tuag teg tuag taw ntawd has tas, “Koj ca le sawv hab nqaa koj dlaim choj moog tsev!”


  7Tug txivneej ntawd txawm sawv tseeg moog tsev lawm.8Thaus suavdlawg pum le ntawd, puab ntshai kawg hab puab ua Vaajtswv tsaug, rua qhov Vaajtswv tub pub fwjchim rua tuabneeg lawm.


  Yexus Hu Mathais


  (Malakaus 2:13-17; Lukas 5: 27-32)


  9Yexus txawm tawm qhov ntawd moog, thaus nwg taabtom taug kev moog, nwg pum ib tug txivneej sau se hu ua Mathais nyob quastsawg ntawm lub rooj sau se. Yexus has rua Mathais has tas, “Koj ca le nrug kuv moog.” Ces Mathais txawm sawv tseeg nrug Yexus moog.


  10Thaus Yexus taabtom noj mov huv Mathais tsev, cov tuabneeg sau se hab cov tuabneeg txhum ntau leej tuaj nrug Yexus hab nwg cov thwjtim nyob ntawm rooj noj mov ua ke.11Thaus cov Falixais pum le ntawd, puab txawm nug Yexus cov thwjtim has tas, “Ua le caag mej tug xwbfwb nrug cov tuabneeg sau se hab cov tuabneeg txhum noj mov ua ke?”


  12Yexus nov puab sis thaam le ntawd, nwg teb has tas, “Cov tuabneeg tsi muaj mob yeej tsi moog cuag kws tshuaj, tsuas yog cov tuabneeg muaj mob txhaj moog cuag kws tshuaj xwb. 13 Mej ca le moog nyeem Vaajtswv Txujlug kws has tas, 'Qhov kws kuv xaav tau yog kuas mej muaj lub sab hlub, tsi yog tug tsaj kws muab tua theej txhoj,' rua qhov kuv tsi yog lug hu cov tuabneeg ncaaj nceeg, tabsis yog kuv lug hu cov tuabneeg txhum.”


  Nug Txug Kevcai Yoo Mov


  (Malakaus 2:18-22; Lukas 5:33-39)


  14Tom qaab ntawd Yauhaas tug kws muab tuabneeg ua kevcai rau dlej cov thwjtim txawm tuaj nug Yexus has tas, “Ua le caag peb cov hab cov Falixais pheej ua kevcai yoo mov, tabsis koj cov thwjtim tsi ua le?”


  15Yexus teb puab has tas, “Mej xaav has tas thaus tug nraug vauv tseem nrug nwg cov phoojywg noj tshoob ua ke, puab yuav nyuaj sab nua los? Puab yeej tsi nyuaj sab le! Tabsis thaus txug lub sijhawm kws luas coj tug nraug vauv moog lawm, ces puab yuav yoo mov.”16“Yeej tsi muaj leejtwg yuav muab ib dlaim ntaub tshab lug ntxiv lub tsho qub, yog nwg ua le ntawd, dlaim ntaub tshab yuav dlua ua rua lub tsho qub hajyam ndluag luj xwb.17Hab tsi muaj leejtwg yuav muab cov cawv txiv maab tshab ntim rua huv lub naab tawv qub. Yog nwg ua le ntawd lub naab tawv qub yuav tawg, cov cawv txiv maab yuav lug taag, hab lub naab tawv yuav tsi zoo siv lawm. Tabsis cov cawv txiv maab tshab yuavtsum muab ntim rua huv lub naab tawv tshab, lub naab tawv txhaj tsi tawg, cov cawv txiv maab txhaj tsi txeej.”


  Nom tug Ntxhais hab tug Quaspuj Kws Kov Yexus Tw Tsho


  (Malakaus 5:21-43; Lukas 8:40-56)


  18Thaus Yexus tseem taabtom has le ntawd rua puab, cov Yudais ib tug nom txawm tuaj txhus caug ntawm Yexus kutaw hab thov has tas, “Kuv tug ntxhais nyav nyuas tu sav nrho nuav, thov koj moog tsaa teg rua sau nwg, nwg txhaj yuav caj rov lug.”


  19Yexus txawm sawv tseeg nrug tug nom ntawd moog, Yexus cov thwjtim nrug Yexus moog hab.20Thaus ntawd muaj ib tug quaspuj kws coj khaub dluag tau kaum ob xyoos tsi tu le, nwg txiv ntag lug rua ntawm Yexus nrausqaum hab kov Yexus lub tw tsho.21Nwg xaav has tas, “Yog kuv kov Yexus lub tw tsho, kuv tug mob yuav zoo.”


  22Yexus tig hlo saib tug quaspuj ntawd, hab has rua nwg tas, “Mivntxhais, koj tsi xob nyuaj sab! Vim koj ntseeg, koj tug mob txhaj zoo lawm.” Taamsim ntawd tug quaspuj ntawd tug mob txawm zoo hlo lawm.


  23Thaus Yexus moog txug huv tug nom ntawd lub tsev, nwg pum cov tuabneeg tshuab qeej ntaus nruag hab suavdlawg quaj nyav ntshu nrooj.


  24Yexus txawm has kuas cov tuabneeg ntawd tawm moog rua nrau zoov hab has tas, “Tug ntxhais nuav tsi tuag, nwg tsaug zug xwb!” Ces suavdlawg txawm luag Yexus zum zawg.


  25Thaus cov tuabneeg tawm moog taag lawm, Yexus txawm moog rua huv chaav kws puab tso tug ntxhais ntawd hab tuav nkaus tug ntxhais txhais teg, ces tug ntxhais ntawd txawm sawv tseeg.


  26Zaaj nuav nrov nchaa moo lug moog thoob plawg cheebtsaam ntawd.


  Yexus Khu Ob tug Tuabneeg Dligmuag


  27Thaus Yexus tawm qhov ntawd hab taug kev moog, muaj ob tug txivneej dligmuag lawv nwg qaab. Obtug hu Yexus nrov nrov has tas, “Daviv tug Tub, thov koj hlub wb!”


  28Thaus Yexus moog rua huv tsev lawm, ob tug txivneej dligmuag ntawd txawm lug cuag nwg. Yexus nug obtug has tas, “Meb puas ntseeg has tas kuv khu tau meb?” Obtug teb has tas, “Tug Tswv, wb ntseeg.”29Ces Yexus txawm kov obtug ob lub qhovmuag hab has tas, “Ca le muaj lawv le meb ntseeg!”


  30Obtug txawm rov pum kev le qub lawm. Yexus txwv obtug has tas, “Meb tsi xob qha zaaj nuav rua leejtwg le!”31Tabsis obtug tawm moog hab qha Yexus lub moo nrov nchaa lug moog thoob plawg cheebtsaam ntawd.


  Yexus Khu tug Txivneej Kws Has tsi Tau Lug


  32Thaus ob tug txivneej dligmuag ntawd taabtom tawm moog, txawm muaj tuabneeg coj ib tug txivneej kws raug dlaab hab has tsi tau lug tuaj cuag Yexus.33Thaus Yexus ntab dlaab tawm lawm, taamsim ntawd tug txivneej ntawd txawm has tau lug. Suavdlawg xaav tsi thoob hab has tas, “Peb tsi tau pum dlua le nuav nyob huv lub tebchaws Yixalayees le!”


  34Tabsis cov Falixais has tas, “Yog Ntxwgnyoog kws yog cov dlaab tug thawj pub fwjchim rua nwg, nwg txhaj ntab tau dlaab tawm.”


  Yexus Hlub Cov Tuabneeg Suavdlawg


  35Yexus moog txhua nrho huv tej nroog hab huv tej zog. Nwg qhuab qha huv tej tsev saablaaj, nwg qha Txujmoo Zoo kws has txug Vaajtswv lub Tebchaws, hab khu tej tuabneeg kws muaj mob, txawm yog tug mob le caag los Yexus khu tau zoo huv tuabsi.36Thaus Yexus saib cov tuabneeg coob coob ntawd, nwg hlub puab kawg le, rua qhov puab ntxhuv sab hab tsi muaj leejtwg paab puab, puab zoo ib yaam le paab yaaj kws tsi muaj tug tswv yug.


  37Ces Yexus has rua nwg cov thwjtim has tas, “Cov nplej kws zoo hlais lawm muaj ntau, tabsis cov tuabneeg kws hlais muaj tsawg.38Mej ca le thov tug tswv teb kuas nwg khaiv dlua ib co tuabneeg moog paab hlais nwg cov nplej.”

  Yexus Kaum Ob tug Timthawj


  (Malakaus 3:13-19; Lukas 6:12-16)


  1Yexus hu nwg kaum ob tug thwjtim lug rua ntawm nwg. Nwg muab fwjchim rua puab ntab tau dlaab tawm hab khu tau txhua yaam mob huv tuabsi.2Kaum ob tug timthawj ntawd npe hu le nuav: Ximoos (tug kws hu ua Petus) hab nwg tug kwv Aadales; Yakaunpaus hab nwg tug kwv Yauhaas, obtug yog Xenpedais tub;3Filis hab Npataulaumais; Thaumas hab Mathais kws yog tug sau se; Yakaunpaus kws yog Alafais tug tub, hab Thade-us;4Ximoos, tug kws xaav kuas nwg tsaav tuabneeg muaj kev ywjpheej, hab Yudas Ixakali-us, tug kws ntxeev sab rua Yexus.


  Yexus Khaiv Kaum Ob tug Thwjtim Moog Qha Txujmoo Zoo


  (Malakaus 6:7-13; Lukas 9:1-6)


  5Yexus khaiv kaum ob tug thwjtim moog hab nwg qha rua puab has tas:“Mej tsi xob moog rua huv lwm Tsaav Tuabneeg, hab tsi xob moog huv cov Xamalis tej nroog.6Tabsis mej ca le moog nrhav cov tuabneeg Yixalayees, rua qhov puab zoo le paab yaaj kws pluj lawm.7Mej ca le moog qha has tas "Ntuj Ceebtsheej tub lug ze lawm!"8Mej ca le moog khu tej tuabneeg kws muaj mob, tsaa cov tuabneeg kws tuag lawm sawv rov qaab lug, khu cov tuabneeg mob ruas hab ntab dlaab tawm. Kuv pub lub fwjchim dlawb dlawb rua mej, yog le ntawd, mej yuavtsum pub dlawb rua lwm tug, tsi xob yuav nqe.9Mej tsi xob nqaa kub, nyaj lossis txaj toog lab rua huv mej tej naab tshos moog;10Mej moog, mej tsi xob khuam naab thoobpuab, tsi xob npaaj tsho moog hloov, tsi xob nqaa khau lossis paas nreg moog. Rua qhov tug kws ua num yeej tsimnyog luas pub rua nwg noj nwg naav.11Thaus mej moog txug huv ib lub nroog twg lossis huv ib lub zog twg, mej ca le moog rua huv tug kws txaus sab hu mej moog su huv nwg tsev, hab nyob huv nwg tsev moog txug thaus mej tawm huv lub nroog ntawd moog.12Thaus mej moog huv leejtwg tsev, mej yuavtsum xub has lug noj qaab nyob zoo rua puab.13Yog tsev tuabneeg ntawd hu mej moog huv puab tsev, puab yuav tau koob moov, tabsis yog puab tsi hu mej moog huv puab tsev, puab yuav tsi tau koob moov le.14Yog tsev tuabneeg twg lossis lub nroog twg tsi hu mej hab tsi noog tej lug kws mej qha, ces thaus mej tawm moog, mej ca le nchus tej moov aav kws lu mej kutaw povtseg.15Kuv qha tseeb rua mej has tas Nub kws Vaajtswv Txav Txim, nwg yuav rau txim rua lub nroog ntawd nyaav dlua le nwg rau txim rua lub nroog Xaudoos hab lub nroog Kaumaulas!"


  Yuav Muaj Kev Tsimtxom


  (Malakaus 13:9-13; Lukas 21:12-17)


  16“Mej ca le noog kuv has! Kuv khaiv mej moog ib yaam le paab yaaj kws yuav moog rua huv paab maa. Mej yuavtsum ntse ib yaam le tug naab hab muaj lub sab mog sab muas ib yaam le tug nquab.17Mej yuavtsum ceevfaaj, rua qhov yuav muaj tuabneeg nteg mej coj moog rua huv tsev tu plaub, hab luas yuav muab mej nplawm huv tej tsev saablaaj.18Luas yuav coj mej moog sawv taabmeeg tej numtswv hab cov vaajntxwv, puab yuav taug mej zaaj, vim mej ua kuv teg num, mej txhaj yuav muaj sijhawm qha Txujmoo Zoo rua puab hab rua lwm Tsaav Tuabneeg.19Thaus puab coj mej moog taug mej zaaj, mej tsi xob txhawj has tas, mej yuav has le caag. Thaus txug lub sijhawm ntawd, Vaajtswv yuav qha kuas mej paub has.20Tej lug kws mej yuav has, tsi yog mej lug, tabsis yog mej leej Txiv tug Ntsujplig qha rua mej.21Tij yuav muab kwv, kwv yuav muab tij coj moog cob rua luas tua. Txiv yuav ua ib yaam le ntawd rua tej mivnyuas, hab mivnyuas yuav tawmtsaam nam txiv, hab coj moog rua luas tua.22Txhua tug yuav ntxub mej, vim mej yog cov kws ntseeg kuv, tabsis tug kws ua sab ntev moog txug thaus kawg, tug ntawd yuav dlim.23Yog lub nroog twg tsimtxom mej, mej ca le tsiv moog rua lwm lub nroog. Kuv qha tseeb rua mej has tas, thaus mej tseem tsi tau moog qha thoob tej nroog huv lub tebchaws Yixalayees, Tuabneeg leej Tub tub lug lawm.24“Tsi muaj ib tug tub kawm ntawv kws yuav paub tshaaj nwg tug xwbfwb, hab tsi muaj ib tug tubqhe kws yuav muaj fwjchim dlua nwg tug tswv.25Yog ib tug tub kawm ntawv paub le nwg tug xwbfwb lawm, hab tug tubqhe muaj fwjchim npaum le nwg tug tswv, kuj zoo lawm. Yog tug tswv tsev tub tau lub npe hu ua Npexenpus lawm, ces nwg tsev tuabneeg hajyam yuav tau lub npe phem dlua le ntawd hab!"


  Yuavtsum Ntshai Leejtwg


  (Lukas 12:2-7)


  26“Yog le ntawd, mej tsi xob ntshai tuabneeg, rua qhov tej kws tuabneeg muab npog ca lawm, yuav muaj tug muab nthuav lug rua suavdlawg saib, hab tej kws tsi muaj leejtwg paub, yuav muaj tug muab qha rua suavdlawg.27Tej kws kuv qha rua mej thaus tsaus ntuj, nruab nub mej yuavtsum qha rua suavdlawg, hab tej kws kuv has tuabywv rua mej, mej yuavtsum moog qha rua suavdlawg nov.28Mej tsi xob ntshai tug kws tua tau mej lub cev, tabsis tua tsi tau mej tug ntsujplig. Mej yuavtsum ntshai Vaajtswv tug kws muab tau mej lub cev hab mej tug ntsujplig pov rua huv ntuj tawg.29Ob tug noog tsev, luas muag ob xus xwb puas yog? Tabsis yog mej leej Txiv tsi pum zoo ca ib tug poob rua huv aav, yeej tsi poob le.30Hab txawm yog mej tej plaubhau los Vaajtswv tub suav txhua txuj huv tuabsi lawm.31Yog le ntawd, mej tsi xob ntshai; mej muaj nqes heev dlua ntau tug noog tsev!"


  Tug Kws Leeg Yuav Yexus Taabmeeg Suavdlawg


  (Lukas 12:8-9)


  32“Tug kws leeg taabmeeg suavdlawg has tas, nwg yog kuv le, ces kuv yuav leeg yuav tug ntawd taabmeeg kuv Txiv tug kws nyob sau ntuj ceebtsheej ib yaam le ntawd.33Tabsis tug kws tsi leeg yuav kuv taabmeeg suavdlawg, kuv yuav tsi leeg tug ntawd taabmeeg kuv Txiv tug kws nyob sau ntuj ceebtsheej."


  Tsi Yog Kev Thaajyeeb, Tabsis Yog Raab Ntaaj


  (Lukas 12:51-53; 14:26-27)


  34“Mej tsi xob xaav has tas, yog kuv coj kev thaajyeeb lug rua nplajteb. Tsi yog le ntawd, kuv tsi coj kev thaajyeeb lug, tabsis kuv coj ntaaj lug.35Kuv lug yog lug ua kuas tub tawmtsaam txiv, ntxhais tawmtsaam nam, hab nyaab tawmtsaam puj;36Yug cov yeebncuab kws phem tshaaj yog yug tsev tuabneeg.37Tug kws hlub nwg nam nwg txiv heev dlua hlub kuv, tug ntawd tsi tsimnyog ua kuv tug thwjtim; tug kws hlub nwg tej tub tej ntxhais heev dlua hlub kuv, tug ntawd tsi tsimnyog ua kuv tug thwjtim.38Tug kws tsi kwv nwg tug ntoo khaublig nrug kuv moog, tug ntawd tsi tsimnyog ua kuv tug thwjtim.39Tug kws khauvxwm nwg txujsa, tug ntawd yuav tsi tau txujsa, tabsis tug kws tsi khauvxwm nwg txujsa vim nwg ntseeg kuv, tug ntawd yuav tau txujsa."


  Nqe Zug


  (Malakaus 9:41)


  40“Tug kws tog txais mej, tub yog nwg tog txais kuv; hab tug kws tog txais kuv, tub yog tug ntawd tog txais tug kws khaiv kuv lug.41Tug kws tog txais Vaajtswv ib tug tubkhai, vim nwg paub has tas tug ntawd yog tug kws qha Vaajtswv txujlug, ces nwg yuav tau nqe zug ib yaam le tug tubkhai ntawd. Tug kws tog txais ib tug tuabneeg ncaaj nceeg, rua qhov nwg paub has tas tug ntawd yog tuabneeg ncaaj nceeg, ces nwg yuav tau nqe zug ib yaam le tug ntawd.42Kuv qha tseeb rua mej has tas, tug kws muab ib khob dlej txag rua kuv cov thwjtim tug kws yau dlua ndlais haus, vim nwg paub has tas tug ntawd yog kuv tug thwjtim, ces nwg yuav tau nqe zug."

  Yauhaas Khaiv Nwg Cov Thwjtim Moog Nug Yexus


  (Lukas 7:18-35)


  1Thaus Yexus qha nwg kaum ob tug thwjtim taag lawm, nwg txawm tawm qhov ntawd moog qha hab qhuab qha rua huv tej nroog kws nyob ze ntawd.2Thaus Yauhaas tug kws muab tuabneeg ua kevcai raus dlej tseem raug kaw rua huv tsev lojcuj nov txug tej kws Yexus naj nub ua, nwg txawm khaiv nwg cov thwjtim qee leej moog cuag Yexus.3Puab tuaj nug Yexus has tas, “Thov koj qha rua peb saib koj puas yog tug kws Yauhaas has tas yuav lug lossis peb tseem yuav tog dlua lwm tug?”


  4Yexus teb has tas,“Mej ca le rov moog qha tej kws mej nov hab tej kws mej pum lawm rua Yauhaas has tas,5cov tuabneeg dligmuag rov pum kev, cov tuabneeg tuag ceg moog taug kev, cov tuabneeg mob ruas zoo, cov tuabneeg laagntseg nov lug, cov tuabneeg tuag lawm sawv rov lug hab tub muaj tuabneeg moog qha Txujmoo Zoo rua cov tuabneeg txomnyem lawm.6Tug kws ntseeg kuv, tug ntawd tau koob moov.”


  7Thaus Yauhaas cov thwjtim rov moog lawm, Yexus txawm has rua cov tuabneeg coob coob ntawd tas,“Thaus mej moog cuag Yauhaas tom roob mojsaab qhua, mej moog saib dlaabtsi? Mej moog saib tug lojkov kws cua tshuab rawv moog rawv lug los?8Mej moog saib dlaabtsi? Mej moog saib tug kws naav tej tsoog tsho zoo zoo los? Tsuas yog cov tuabneeg kws nyob huv vaajntxwv lub loog txhaj tau naav zoo xwb!9Mej qha rua kuv saib, mej moog saib dlaabtsi? Moog saib ib tug cev Vaajtswv lug los? Yog lawm, tabsis tug kws mej pum ntawd muaj fwjchim luj dlua ib tug cev Vaajtswv lug.10Tug Yauhaas nuav yog tug kws Vaajtswv Txujlug tub xub qha tseg lawm. Vaajtswv has tas, "Kuv yuav khaiv kuv tug tubkhai ua koj ntej moog khu kev tog koj."


  11Kuv qha tseeb rua mej has tas, txhua tug kws yug lug ntawm quaspuj, tsi muaj ib tug muaj fwjchim npaum le Yauhaas tug kws muab tuabneeg ua kevcai raus dlej. Tabsis tug kws yau tshaaj nyob sau Ntuj Ceebtsheej, tug ntawd tseem muaj fwjchim luj dlua Yauhaas hab.


  12Txij thaus Yauhaas tug kws muab tuabneeg ua kevcai raus dlej qhuab qha lug txug naj nub nua, muaj cov tuabneeg kws tawmtsaam qhov kws tuabneeg moog Ntuj Ceebtsheej. Hab muaj cov tuabneeg kws siv zug txeeb kuas tau moog Ntuj Ceebtsheej.13Cov cev Vaajtswv lug hab Mauxes txuj Kevcai yeej qha txug Ntuj Ceebtsheej lug txug rua Yauhaas; hab14yog mej ntseeg tej lug kws puab qha ntawd , mej yeej yuav ntseeg has tas Yauhaas yog Eliyas tug kws puab has tas, nwg yuav lug.15Yog le ntawd, leejtwg muaj qhovntsej ca le noog!


  16“Kuv yuav muab cov tuabneeg tam nuav pev rua dlaabtsi? Puab zoo ib yaam le tej mivnyuas yau kws ua si tom tshaav puam. Paab nuav has rua paab tod tas,17"Peb tub tshuab raaj lawm, tabsis mej tsi seev cev! Peb quaj nyav, tabsis mej tsi mob sab!18Yauhaas lug, nwg ua kevcai yoo mov hab nwg tsi haus cawv txiv maab, suavdlawg txhaj has tas, "Nwg raug dlaab lawm!"


  19Tuabneeg leej Tub lug, nwg noj hab haus, suavdlawg txhaj has tas, "Mej saib, tug tuabneeg nuav noj luj haus luj, nwg nrug cov tuabneeg kws sau se hab cov tuabneeg txhum ua phoojywg!" Tug kws pum Vaajtswv teg num, tug ntawd yuav paub tseeb has tas Vaajtswv yog tug muaj tswvyim.”


  Tej Nroog Kws tsi Tso Kev Txhum Tseg


  (Lukas 10:13-15)


  20Yexus txawm tshev cov tuabneeg kws nyob huv tej nroog kws Yexus tau moog ua txujci tseemceeb ntau zag lawm, rua qhov puab tsi kaam tso puab tej kev txhum tseg.21“Lub nroog Khaulaxis, koj yuav raug kev puamtsuaj! Lub nroog Npexaidas, koj yuav raug kev puamtsuaj! Tej txujci tseemceeb kws tub ua rua meb pum lawm, yog ua tej ntawd rua huv lub nroog Tiles hab lub nroog Xidoos, ces cov tuabneeg kws nyob huv ob lub nroog ntawd tub xub muab naab tsaaj lug npua hab tsuab tshauv nphoo rua ibce ntxuv lug lawm! Puab yuav ua le ntawd kuas suavdlawg paub has tas, puab tub tso puab tej kev txhum tseg lawm.


  22Kuv qha rua meb has tas, nub kws Vaajtswv txav txim, nwg yuav rau txim rua meb nyaav dlua rau txim rua lub nroog Tiles hab lub nroog Xidoos.23Lub nroog Kapena-us, koj yuav tsaav koj lub fwjchim moog kuas txij ntuj los? Yuav muab koj pov moog rua huv ntuj tawg! Yog has tas tej txujci tseemceeb kws ua rua koj pum lawm, ua rua huv lub nroog Xaudoos, lub nroog ntawd yeej yuav nyob lug txug najnub nua.24Kuv qha rua koj has tas, nub kws Vaajtswv txav txim, nwg yuav rau txim rua koj nyaav dlua le nwg rau txim rua lub nroog Xaudoos!”


  Tug Kws Ris Nraa Nyaav Ca Le Lug Cuag Yexus


  (Lukas 10:21-22)


  25Thaus ntawd Yexus has tas,“Txiv, koj yog tug Tswv kws kaav lub ntuj hab lub nplajteb nuav! Kuv ua koj tsaug, rua qhov koj tub muab tej nuav zais ca tsi qha rua cov tuabneeg muaj tswvyim hab txawj ntse paub, tabsis koj qha tej ntawd rua cov tuabneeg kws tsi txawj tsi ntse paub xwb.26Txiv, koj yeej pum zoo ca ua le ntawd.27“Kuv Txiv tub muab ib puas tsaav yaam tso rua kuv lawm. Tsi muaj leejtwg paub leej Tub, tsuas yog leej Txiv txhaj paub xwb, hab tsi muaj leejtwg paub leej Txiv, tsuas yog leej Tub hab cov kws leej Tub pum zoo qha rua txhaj paub xwb.28“Mej cov kws saab saab vim ris nraa nyaav, mej ca le lug cuag kuv, kuv yuav ca mej su.29Kuv yog tug kws muaj sab dlawb sab zoo, yog le ntawd, mej ca le lug kwv kuv tug quabtwg hab kawm tej kws kuv qha, mej txhaj yuav tau su.30Tug quabtwg kws kuv muab rua mej kwv yoojyim kwv, hab lub nraa kws kuv muab rua mej ris, lub ntawd tsi nyaav.”


  


  Mathais 12


  Cov Thwjtim Dle Naab Nplej Noj Nub Xanpataus


  (Malakaus 2:23-28; Lukas 6:1-5)


  1Tsi ntev tom qaab ntawd, nub Xanpataus Yexus taug kev moog txug huv ib dlaim teb npleg. Yexus cov thwjtim tshaib plaab, puab txawm dle naab nplej lug tev noj.


  2Thaus cov Falixais pum cov thwjtim ua le ntawd, puab has rua Yexus has tas, “Koj saib, nub Xanpataus koj cov thwjtim ua le ntawd, puab ua txhum peb txuj Kevcai lawm!”


  3Yexus teb has tas,“Mej tsi tau nyeem zaaj kws Daviv ua thaus kws Daviv hab nwg cov tuabneeg tshaib plaab los?


  4Daviv moog rua huv Vaajtswv lub Tuamtsev, Daviv hab nwg cov tuabneeg muab tej ncuav kws tub muab fij rua Vaajtswv lawm lug noj, txawm yog Vaajtswv txuj kevcai txwv tsi pub lwm tug noj tej ncuav ntawd, tsuas yog cov povthawj txhaj noj tau xwb los puab tseem muab noj hab.


  5Lossis mej tsi tau nyeem txuj Kevcai kws has tas, txhua nub Xanpataus cov povthawj kws nyob huv lub Tuamtsev ua txhum kevcai nub Xanpataus, tabsis tsi muaj tuabneeg has tas, puab ua txhum nua los?


  6Kuv qha tseeb rua mej has tas, nyob ntawm nuav muaj ib yaam kws tseemceeb dlua lub Tuamtsev.


  7Vaajtswv Txujlug has tas, "Qhov kws kuv xaav tau, yog kuas mej muaj lub sab hlub, tsi yog tug tsaj kws muab tua theej txhoj." Yog mej totaub zaaj nuav lawm, mej yuav tsi rau txim rua cov kws tsi tau ua txhum;8rua qhov Tuabneeg leej Tub yog tug Tswv nub Xanpataus.”


  Yexus Khu tug Txivneej Qhuav Teg


  (Malakaus 3:1-6; Lukas 6:6-11)


  9Yexus tawm qhov ntawd hab moog rua huv ib lub tsev saablaaj,10Muaj ib tug txivneej qhuav teg nyob qhov ntawd. Cov tuabneeg kws tuaj nyob ntawd muaj qee leej xaav nrhav txim rua Yexus, puab txawm nug Yexus has tas, “Khu mob nub Xanpataus puas txhum Kevcai?”11Yexus teb puab has tas,“Yog mej cov leejtwg muaj ib tug yaaj poob qhov tshij Nub Xanpataus, mej tsi moog muab rhu tawm los?


  12Tuabneeg muaj nqes heev dlua tug yaaj! Yog le ntawd, txuj Kevcai yeej pub peb paab tuabneeg nub Xanpataus.”


  13Ces Yexus has rua tug txivneej qhuav teg ntawd tas,“Koj ca le xyaab koj txhais teg.”


  Nwg txawm xyaab hlo nwg txhais teg, ua cav nwg txhais teg txawm zoo hlo ib yaam le saab kws tsi qhuav lawm.


  14Cov Falixais txawm tawm moog saablaaj saib yuav ua le caag puab txhaj tua tau Yexus.


  Tug Tubkhai Kws Vaajtswv Xaiv


  15Thaus Yexus paub le ntawd, nwg txawm tawm qhov chaw ntawd moog; hab muaj tuabneeg coob coob nrug nwg moog. Yexus khu tej tuabneeg kws muaj mob txhua tug zoo huv tuabsi,16hab nwg txwv tsi pub puab moog qha nwg rua leejtwg le.17Nwg ua le nuav kuas muaj tav lawv le Yaxayas kws yog tug cev Vaajtswv lug tau qha tseg lawm has tas:


  18“Tug nuav yog kuv tug tubkhai kws kuv xaiv tseg lawm, kuv hlub nwg hab kuv txaus sab rua nwg, kuv yuav tso kuv tug Ntsujplig lug rua sau nwg. Hab nwg yuav qha kuv txujkev ncaaj nceeg rua txhua tsaav tuabneeg paub.


  19Nwg yuav tsi nrug leejtwg sis caav sis tshe, lossis qw nrov nrov, lossis nwg yuav tsi has lug nrov nrov ntawm tej kev.


  20Tug lojkov kws po lawm, nwg yuav tsi muab luv, lossis lub teeb kws tub yuav tuag, nwg yuav tsi tshuab kuas tuag. Nwg yuav ua sab ntev moog txug thaus txujkev ncaaj nceeg kovyeej lawm.21Hab txhua tsaav tuabneeg yuav ca sab rua nwg.”


  Yexus hab Npexenpus


  (Malakaus 3:20-30; Lukas 11:14-23)


  22Thaus ntawd muaj tuabneeg coj ib tug txivneej dligmuag hab has tsi tau lug tuaj cuag Yexus, rua qhov nwg raug dlaab. Yexus khu tug txivneej ntawd zoo, nwg txawm has tau lug hab pum kev lawm.


  23Cov tuabneeg kws pum Yexus ua le ntawd, puab xaav tsi thoob le, puab sis nug has tas, “Nwg puas yog Daviv tug Tub?”


  24Thaus cov Falixais nov suavdlawg has le ntawd, puab teb has tas, “Nwg ntab tau dlaab tawm tub yog Npexenpus kws yog dlaab tug thawj pub fwjchim rua nwg ntab.”


  25Yexus tub paub tej kws puab xaav hab nwg has rua puab tas,“Yog ib lub tebchaws twg tawg ua ob peb paab lawm, hab cov tuabneeg ntawd sis ntaus sis tua, ces lub tebchaws ntawd yuav puamtsuaj moog. Hab ib lub nroog twg lossis ib tsev tuabneeg twg tawg ua ob peb paab lawm, hab cov tuabneeg ntawd sis ntaus sis tua, ces puab yeej yuav tawg taag moog.


  26Yog cov tuabneeg kws dlaab Ntxwgnyoog kaav sis ntaus sis tua, ces kuj pev ib yaam le puab tub tawg ua ob peb paab lawm, tsi ntev puab yuav tawg moog taag!


  27Mej has tas yog Npexenpus pub fwjchim rua kuv ntab tau dlaab. Yog le ntawd, yog leejtwg pub fwjchim rua mej cov tuabneeg kws ntab tau dlaab ntab dlaab? Mej cov tuabneeg kws ntab dlaab yog cov kws yuav txav txim rua mej!


  28Tsi yog le mej has! Tabsis yog Vaajtswv tug Ntsujplig pub fwjchim rua kuv, kuv txhaj ntab tau dlaab. Qhov ntawd qha rua mej paub has tas Vaajtswv lub Tebchaws tub lug txug mej lawm.


  29“Tsi muaj leejtwg yuav tsoo moog tau rua huv tug txivneej kws muaj zug lub tsev hab fuab `nwg tej qhov txhua chaw, tsuas yog nwg xub muab tug kws muaj zug ntawd khi tsaiv, nwg txhaj fuab tau tej qhov txhua chaw huv tug ntawd tsev.


  30“Tug kws tsi tuaj kuv tog, tug ntawd yeej tawmtsaam kuv. Tug kws tsi koom nrug kuv, tug ntawd ua kuas tawg paab tawg pawg.31Yog le ntawd, kuv txhaj has rua mej has tas, txhua yaam kev txhum kws tuabneeg ua lossis txhua lu lug phem kws tuabneeg has, lossis tej lug phem kws puab has tawmtsaam Vaajtswv.* Vaajtswv zaam txim tau, tabsis yog leejtwg thuam Vaaj Ntsujplig tug Dlawbhuv, Vaajtswv yuav zaam txim tsi tau rua tug ntawd.


  32Yog leejtwg thuam Tuabneeg leej Tub, Vaajtswv zaam txim tau rua tug ntawd, tabsis yog leejtwg thuam Vaaj Ntsujplig tug Dlawbhuv, Vaajtswv yuav zaam txim tsi tau rua tug ntawd, tsi has tam nuav lossis tam tom ntej.


  Tsob Ntoo Hab Cov Txiv


  (Lukas 6:43-45)


  33“Tsob ntoo zoo yeej txi cov txiv zoo; tsob ntoo phem yeej txi cov txiv phem. Yog yug pum cov txiv yug yeej paub has tas tsob ntoo ntawd yog tsob phem lossis tsob zoo.


  34Cov nam naab! Mej yog tuabneeg sab phem, mej yuav ua le caag has tau lug zoo! Rua qhov lub sab xaav le caag, lub ncauj yeej has le ntawd.


  35Tug tuabneeg sab zoo yeej has tej lug zoo; hab tug tuabneeg sab phem yeej has tej lug phem.


  36Kuv qha rua mej has tas, “Nub kws Vaajtswv txav txim, txhua tug nyag yuavtsum tau leeg txhua lu lug tsi muaj qaabhau kws nyag tau has lawm rua Vaajtswv.


  37Mej yuav raug txim lossis tsi raug, yog nyob ntawm tej lug kws mej has.”


  Cov Tuabneeg Sab Phem Xaav Pum Txujci Tseemceeb


  (Malakaus 8:11-12; Lukas 11:29-32)


  38Cov xwbfwb kws qha Vaajtswv Kevcai hab cov Falixais qee leej tuaj has rua Yexus has tas, “Xwbfwb, peb xaav kuas koj ua ib yaam txujci tseemceeb rua peb saib.”


  39Yexus teb has tas,“Cov tuabneeg tam nuav ua phem ua qas hab tsi ntseeg Vaajtswv le. Mej xaav kuas kuv ua ib yaam txujci tseemceeb rua mej saib nua los? Kuv yuav tsi ua! zaaj txujci kws mej yuav pum, tsuas yog Yaunas zaaj xwb.


  40Yaunas nyob huv tug ntseg kws luj luj lub plaab tau peb nub peb mos le caag, Tuabneeg leej Tub yuav nyob huv nruab aa peb nub peb mos ib yaam le ntawd.


  41Nub kws Vaajtswv txav txim, cov tuabneeg kws nyob huv lub nroog Nineves yuav sawv qha mej tej kev txhum rua mej, rua qhov thaus puab nov Yaunas qha, puab txawm tso puab tej kev txhum tseg. Kuv qha rua mej has tas muaj ib tug nyob ntawm nuav, nwg tseem muaj fwjchim luj dlua Yaunas hab!


  42Nub kws Vaajtswv txav txim, tug puj vaajntxwv kws kaav tebchaws Senpas yuav sawv qha mej tej kev txhum rua mej, rua qhov nwg tuaj nraag nwg lub tebchaws tuaj noog Vaajntxwv Xalumoos pav nwg tej kev txawj ntse; kuv qha rua mej has tas muaj ib tug nyob ntawm nuav, nwg tseem muaj fwjchim luj dlua Vaajntxwv Xalumoos hab!


  Dlaab Rov Qaab Lug Nyob Lub Qub Tsev


  (Lukas 11:24-26)


  43“Thaus dlaab tawm huv ib tug tuabneeg lub cev moog lawm, tug dlaab ntawd txawm moog rua tom roob mojsaab qhua hab nrhav chaw su. Yog nwg nrhav tsi tau,44nwg yuav has tas, "Kuv yuav rov qaab moog rua tom kuv lub qub tsev kws kuv tawm tuaj." Thaus nwg rov lug txug nwg lub qub tsev, ua cav tsi muaj leejtwg nyob, hab tub tu dlu lug ca lawm.45Nwg txawm moog coj xyaa tug dlaab kws nyaum dlua nwg lug nrug nwg nyob huv lub tsev ntawd. Thaus kawg tug tuabneeg ntawd hajyam txomnyem heev dlua thaus chivthawj. Cov tuabneeg sab phem tam nuav yuav raug kev txomnyem ib yaam le ntawd ntaag.”


  Yexus Nam hab Yexus Cov Kwv


  (Malakaus 3:31-35; Lukas 8:19-21)


  46Thaus Yexus tseem taabtom qha cov tuabneeg kws nyob ntawd, ces Yexus nam hab Yexus cov kwv txawm tuaj txug. Puab sawv saab nrau hab puab has tas, puab xaav nrug Yexus thaam.47Muaj ib tug has rua Yexus has tas, “Koj nam hab koj cov kwv tuaj sawv saab nrau, puab xaav nrug koj thaam.”


  48Yexus teb has tas,“Leejtwg yog kuv nam? Leejtwg yog kuv cov kwv?”


  49Yexus taw teg rua cov thwjtim hab has tas,“Cov nuav yog kuv nam hab kuv cov kwv.50Tug kws ua lawv le kuv Txiv tug kws nyob sau ntuj ceebtsheej lub sab nyam, tug ntawd yog kuv tug kwv, kuv tug muam, hab kuv nam.”


  


  Mathais 13


  Zaaj Lug Pevtxwv Has Txug tug Tseb Nplej


  (Malakaus 4:1-9; Lukas 8:4-8)


  1Tuab nub ntawd Yexus txawm tawm huv tsev moog nyob quastsawg nraag ntug havtxwv.2Muaj tuabneeg coob coob tuaj nyob puagncig Yexus, nwg txhaj nce moog rua huv lub nkoj, ces cov tuabneeg coob coob sawv ntawm ntug dlej.


  3Yexus ua lug pevtxwv qha ntau zaaj rua puab noog has tas,“Muaj ib tug txivneej nqaa noob nplej moog tseb.4Thaus nwg tseb cov noob nplej rua huv dlaim teb, muaj qee lub poob rua huv plawv kev, ces noog txawm lug khaws noj lawm.5Muaj qee lub poob rua ntawm qhov aav kws huv muaj pobzeb tiv lawm. Cov noob ntawd tuaj sai sai, vim aav tsi tub.6Thaus tshaav ntuj kub, cov kaug ntsws hab qhuav lawm; vim tug caag ntsa aav tsi tub.7Muaj qee lub poob rua huv qaab tsob xuavpaug, ces tsob xuavpaug hlub tuaj laum tsob nplej ntawd tuag taag lawm.8Muaj qee lub poob rua ntawm qhov aav zoo, cov ntawd txhawv taug. Qee naab txi tau ib puas lub, qee naab txi tau rau caum lub, hab qee naab txi tau peb caug lub.”9Yexus xaus lug has tas,“Yog leejtwg muaj qhovntsej ca le noog!”


  Lub Homphaj Ntawm Zaaj Lug Pevtxwv


  (Malakaus 4:10-12; Lukas 8:9-10)


  10Cov thwjtim lug nug Yexus has tas, “Ua le caag koj pheej ua lug pevtxwv qha puab xwb?”


  11Yexus teb has tas,“Zaaj kws tuabneeg tsi tau paub has txug Ntuj Ceebtsheej, kuv tub qha rua mej lawm, tabsis tsi tau qha rua cov tuabneeg ntawd paub.12Rua qhov tug kws tub muaj lawm, yeej yuav muab ntxiv kuas nwg muaj nplua mag, tabsis tug kws tsi muaj, txawm yog nwg tsuas muaj mivntsiv xwb los Vaajtswv yuav muab rhu moog huv tuabsi.


  13Yog le ntawd kuv txhaj ua lug pevtxwv qha xwb, rua qhov yog puab saib los puab tsi pum, puab noog tabsis puab tsi nov hab tsi totaub.14Ua le ntawd txhaj muaj tav lawv le Yaxayas kws yog tug cev Vaajtswv lug tau has tseg tas:


  "Mej yuav noog taag noog thab, tabsis mej yuav tsi totaub; mej yuav saib taag saib thab, tabsis mej yuav tsi pum,15rua qhov cov tuabneeg nuav lub sab ruag, puab tsi xaav noog, puab ntsaws qhovntsej, puab tsi xaav saib, puab qe muag. Yog tsi ua le ntawd, nyob tsaam puab qhovmuag yuav pum puab qhovntsej yuav nov, puab yuav totaub, ces puab yuav tig rov lug cuag kuv, hab kuv yuav khu puab tej mob zoo."


  16“Tabsis mej yog cov kws muaj moo, mej qhovmuag txhaj pum hab mej qhov ntsej txhaj nov.17Kuv qha tseeb rua mej has tas, cov cev Vaajtswv lug hab cov tuabneeg ncaaj nceeg tog ntev loo, xaav pum tej kws mej pum, tabsis puab tsi tau pum, puab xaav nov tej kws mej nov, tabsis puab tsi tau nov.


  Yexus Txhais Zaaj Lug Pevtxwv Has Txug tug Tseb Nplej


  (Malakaus 4:13-20; Lukas 8:11-15)


  18“Mej ca le noog, kuv yuav txhais zaaj lug pevtxwv kws has txug tug tseb nplej lub ntsab rua mej.19Cov tuabneeg kws nov zaaj lug kws has txug Ntuj Ceebtsheej tabsis tsi totaub, zoo ib yaam le lub noob nplej kws poob rua huv plawv kev. Dlaab Ntxwgnyoog txawm lug txeeb tej lug ntawd huv puab lub sab lawm.


  20Cov noob nplej kws poob rua ntawm qhov aav kws huv muaj pobzeb tiv lawm, pev txug Vaajtswv txujlug kws thaus tuabneeg nov dlheev, puab txaus sab hlo txais yuav taamsim ntawd.21Tabsis txujlug ntawd cog tsi ruaj rua huv puab lub sab, txujlug ntawd nyob tsi ntev. Thaus puab raug kev txomnyem lossis kev tsimtxom, ces puab txawm muab tso tseg taamsim ntawd.22Cov noob nplej kws poob rua huv qaab tsob xuavpaug, pev txug Vaajtswv Txujlug kws tuabneeg nov; tabsis puab tej kev nyuaj sab, kev ntshaw nyaj hlub tuaj laum Vaajtswv txujlug lawm, puab txuj kev ntseeg txhaj tsi luj hlub.23Hab cov noob nplej kws poob rua ntawm qhov aav zoo, pev txug Vaajtswv Txujlug kws tuabneeg nov, hab totaub: cov tuabneeg ntawd ibtxha txi tau ib puas lub, ibtxha txi tau rau caum lub, hab ibtxha txi tau peb caug lub.”


  Zaaj Lug Pevtxwv Has Txug Cov Txhauv


  24Yexus qha dlua ib zaaj lug pevtxwv rua puab noog has tas:“Ntuj Ceebtsheej pev ib yaam le ib tug txivneej kws coj noob nplej moog tseb rua huv nwg dlaim teb.25Muaj ib mos thaus suavdlawg pw tsaug zug taag lawm, tug ntawd tug yeebncuab txawm coj cov noob txhauv tuaj tseb xyaw rua cov nplej, ces nwg txawm tsiv lawm.26Thaus cov nplej luj hlub hab pib txhawv lawm, ua cav pum muaj txhauv tuaj xyaw hab.27Tug tswv cov tubkhai lug has rua nwg tas, "Tug tswv, puas yog koj tsuas tseb cov noob nplej zoo rua huv koj dlaim teb xwb? Ua le caag nwgnuav tsua muaj txhauv tuaj xyaw hab?"


  28Nwg teb puab has tas, "Tej ntawd yog yeebncuab ua xwb." Cov tubkhai nug nwg has tas, "Koj puas xaav kuas peb moog muab cov txhauv ntawd dlob povtseg?"29Nwg teb has tas, "Tsi xob moog dlob, nyob tsaam thaus mej dlob cov txhauv, mej yuav dlob tau cov nplej hab.30Ca cov nplej hab cov txhauv nyob ua ke moog txug lub caij hlais tsaiv, kuv maam has kuas cov hlais xub hlais cov txhauv paav ua tej teg hab muab moog pov hlawv, hab sau cov nplej lug rua huv kuv lub txhaab." “


  Lub Noob Zaub


  (Malakaus 4:30-32; Lukas 13:18-19)


  31Yexus has dlua ib zaaj lug pevtxwv rua puab noog has tas:“Ntuj Ceebtsheej pev ib yaam le lub noob zaub. Muaj ib tug txivneej coj ib lub noob zaub moog cog rua huv nwg dlaim teb.32Lub noob zaub ntawd miv dlua lwm yaam noob huv tuabsi. Thaus lub noob ntawd tuaj lawm, nwg luj hlub ua ib tsob kws luj dlua tej zaub huv tuabsi. Nwg luj ua ib tsob ntoo hab noog lug ua zeg rua sau nwg tej ceg.”


  Cov Keeb


  (Lukas 13:20-21)


  33Yexus has dlua ib zaaj lug pevtxwv rua puab noog has tas:“Ntuj Ceebtsheej pev ib yaam le cov keeb kws ib tug quaspuj muab xyaw rua peb sab moov nplej, hab ua rua cov moov nplej su taag huv tuabsi.”


  Yexus Ua Lug Pevtxwv Qha


  (Malakaus 4:33-34)


  34Tej zaaj kws Yexus qha rua suavdlawg, nwg ua lug pevtxwv qha xwb tsi muaj ib zaaj kws nwg tsi ua lug pevtxwv qha le.35Nwg ua le ntawd kuas muaj tav lawv le Yaxayas kws yog tug cev Vaajtswv lug tau qha tseg has tas: “Thaus kuv has rua puab, kuv yuav ua lug pevtxwv has xwb. Kuv yuav qha tej kws tsi muaj tuabneeg paub, txij thaus tsim lub nplajteb lug rua puab noog.”


  Yexus Txhais Zaaj Lug Pevtxwv Has Txug Nplej hab Txhauv


  36Yexus txawm tso cov tuabneeg coob coob ntawd tseg hab nwg moog rua huv tsev. Nwg cov thwjtim lug has rua nwg tas, “Thov koj txhais zaaj lug pevtxwv kws koj has txug cov txhauv huv dlaim teb ntawd rua peb noog saib yog le caag.”


  37Yexus qha has tas,“Tug kws tseb cov noob nplej zoo yog Tuabneeg leej Tub;38dlaim teb yog lub nplajteb nuav; cov noob nplej kws zoo yog cov tuabneeg kws yog Vaajtswv cov; cov txhauv yog cov tuabneeg kws yog dlaab Ntxwgnyoog cov.39Hab tug yeebncuab kws tuaj tseb cov noob txhauv ntawd yog dlaab Ntxwgnyoog. Lub caij hlais yog lub sijhawm kws nplajteb kawg, cov hlais yog cov timtswv ceebtsheej.40Lub sijhawm nplajteb kawg yuav zoo ib yaam le thaus puab sau cov txhauv moog povtseg.


  41Tuabneeg leej Tub yuav khaiv nwg cov timtswv moog sau cov tuabneeg kws ua rua lwm tug ua txhum hab cov tuabneeg ua phem ua qas huv tuabsi tawm huv nwg lub tebchaws42hab coj cov tuabneeg ntawd moog pov rua huv lub cubtawg kws cig hlub hlub, puab yuav quaj tum nav qawv qhov ntawd.43Thaus ntawd Vaajtswv cov tuabneeg yuav ci ntsaa ab ib yaam le lub nub nyob huv puab leej Txiv lub Tebchaws. Yog leejtwg muaj qhovntsej, ca le noog!


  Hub Nyaj Kws Faus Ca


  44“Ntuj Ceebtsheej pev ib yaam le hub nyaj kws luas muab faus ca rua huv ib dlaim teb. Muaj ib tug moog pum ces nwg txawm muab aav npoog rua, nwg zoo sab kawg le. Nwg rov moog muab nwg lub cuabtaam muag huv tuabsi, hab muab cov nyaj moog yuav dlaim teb ntawd.


  Cov Hlaws Kws Muaj Nqes


  45“Hab Ntuj Ceebtsheej pev ib yaam le ib tug tub luam moog nrhav yuav cov hlaws kws muaj nqes,46hab thaus nwg moog nrhav pum ib cov hlaws kws muaj nqes dlua tej huv tuabsi lawm, nwg txawm rov lug muab nwg lub cuabtaam muag hab muab cov nyaj moog yuav cov hlaws ntawd.


  Lub Vaag Cuab Ntseg


  47“Hab Ntuj Ceebtsheej pev ib yaam le lub vaag cuab ntseg kws luas muab cuab rua huv havtxwv maag tau txhua yaam ntseg.48Thaus lub vaag maag tau ntseg ntau heev lawm, cov tuabneeg cuab ntseg txawm nqug lub vaag lug rua tim ntug. Puab nyob quastsawg xaiv cov ntseg zoo ntim rua huv tawb, hab muab cov kws tsi muaj nqes povtseg.49Thaus lub sijhawm nplajteb kawg yuav zoo le ntawd ntaag. Cov timtswv yuav lug muab cov tuabneeg ua phem cais tawm ntawm cov tuabneeg ua zoo moog,50hab coj moog pov rua huv lub cubtawg kws cig hlub hlub, puab yuav quaj tum nav qawv qhov ntawd.


  Tej Tshab Hab Tej Qub


  51Yexus nug cov thwjtim has tas,“Mej puas totaub tej nuav?” Puab teb has tas, “Peb totaub lawm.”52Ces Yexus txawm has rua puab tas,“Yog le ntawd, txhua tug xwbfwb kws qha Vaajtswv txuj Kevcai kws tub kawm paub txug Ntuj Ceebtsheej lawm, puab zoo ib yaam le tug tswv tsev kws muab nwg tej qhov txhua chaw qub hab tshab rhu tawm huv nwg lub txhaab lug siv.


  Cov Tuabneeg huv Naxales tsi Fwm Yexus


  (Malakaus 6:14-29; Lukas 9:7-9)


  53Thaus Yexus qha tej zaaj lug pevtxwv nuav taag lawm, nwg txawm tawm qhov ntawd54hab rov moog rua huv nwg lub nroog. Nwg moog qhuab qha huv lub tsev saablaaj, hab cov tuabneeg kws nov nwg qha xaav tsi thoob le. Puab sis thaam has tas, “Nwg tau tej tswvyim nuav qhovtwg lug? Hab ua caag nwg ua tau tej txujci nuav?


  55Nwg puas yog tug kws ntoo tug tub? Nwg nam puas yog Malis? Hab nwg cov kwv puas yog Yakaunpaus, Yauxej, Ximoos hab Yudas?56Puas yog nwg cov muam puavleej nyob huv lub nroog nuav? Nwg tau tej tswvyim nuav qhovtwg lug?”


  57Puab txawm tsi fwm Yexus. Yexus has rua puab tas,“Tej tuabneeg ob caag puavleej fwm tug cev Vaajtswv lug, tsuas yog cov tuabneeg kws nyob huv nwg lub zog hab nwg tsev tuabneeg txhaj tsi fwm nwg xwb.”58Yexus tsi tau ua tej txujci tseemceeb ntau pistsawg qhov ntawd, rua qhov puab tsi ntseeg.


  


  Mathais 14


  Luas Txav Yauhaas Cejdlaab


  (Malakaus 6:14-29; Lukas 9:7-9)


  1Lub sijhawm ntawd, Helauj tug kws kaav lub xeev Kalilais nov txug Yexus lub moo.2Nwg txawm qha rua nwg cov numtswv has tas, “Tug nuav yeej yog Yauhaas tug kws muab tuabneeg ua kevcai raus dlej sawv huv qhov tuag rov lug lawm, nwg txhaj ua tau tej txujci tseemceeb nuav.”


  3Rua qhov Helauj tau khaiv tuabneeg moog nteg Yauhaas khi hab coj nwg moog kaw rua huv tsev lojcuj. Helauj ua le ntawd tub yog Helauj yuav Helaudias kws yog nwg tug kwv Filis tug quaspuj.4Rua qhov Yauhaas tug kws muab tuabneeg ua kevcai raus dlej has rua Helauj has tas, “Qhov kws koj yuav Helaudias ua koj quaspuj txhum kevcai lawm!”


  5Helauj xaav tua Yauhaas, tabsis nwg ntshai cov Yudais, rua qhov suavdlawg paub tseeb has tas Yauhaas yog ib tug cev Vaajtswv lug.6Nub kws luas ncu txug Helauj nub yug, Helaudias tug ntxhais lug seevcev rua suavdlawg saib, Helauj txaus sab heev,7Helauj coglug rua tug ntxhais has tas, “Yog koj thov yaam twg, kuv yuav muab yaam ntawd rua koj!”


  8Tug ntxhais txawm moog thov Helauj lawv le nwg nam qha rua nwg lawm has tas, “Koj ca le muab Yauhaas tug kws muab tuabneeg ua kevcai raus dlej lub taubhau txav tso rua huv lub phaaj nqaa lug rua ntawm nuav!”


  9Vaajntxwv nyuaj sab kawg le, tabsis vim nwg tau coglug taabmeeg suavdlawg lawm, nwg txhaj ua lawv le tug ntxhais thov.10Ces nwg txawm khaiv tuabneeg moog txav Yauhaas cejdlaab huv tsev lojcuj.11Puab muab Yauhaas lub taubhau tso rua huv lub phaaj nqaa lug rua tug ntxhais, ces tug ntxhais nqaa moog rua nwg nam.12Yauhaas cov thwjtim txawm tuaj muab Yauhaas lub cev coj moog log lawm; hab puab moog qha tej nuav rua Yexus paub.


  Yexus Muab Mov rua Tsib Txheeb Leej Noj


  (Malakaus 6:30-44; Lukas 9:10-17; Yauhaas 6:1-4)


  13Thaus Yexus nov has tas Yauhaas tuag lawm, Yexus tuab leeg txawm caij nkoj tawm qhov ntawd moog rua ib qhov chaw kws tsi muaj tuabneeg. Thaus suavdlawg nov has tas Yexus moog rua qhov ntawd lawm, puab txawm tawm huv puab tej nroog taug ntug dlej caum Yexus qaab.


  14Thaus Yexus tawm huv nkoj lug, nwg pum muaj tuabneeg coob coob, nwg hlub puab hab nwg khu puab cov tuabneeg muaj mob txhua tug zoo huv tuabsi.15Thaus yuav tsaus ntuj, Yexus cov thwjtim lug has rua Yexus has tas, “Qhov nuav nyob dleb nroog hab tub lig lig lawm, thov koj kuas suavdlawg moog nrhav yuav mov tom tej zog noj.”


  16Yexus teb has tas,“Tsi xob kuas puab moog, mej ca le muab mov rua puab noj!”17Cov thwjtim teb has tas, “Peb tsuas muaj tsib lub ncuav hab ob tug ntseg xwb.”18Yexus has tas, “Ca le muab lug rua kuv.”


  19Yexus kuas suavdlawg nyob quastsawg ntawm tej nyom; Yexus muab tsib lub ncuav hab ob tug ntseg lug, ces nwg tsaa qhovmuag saib rua sau ntuj, hab ua Vaajtswv tsaug hab muab cov ncuav ndlais cev rua cov thwjtim hab cov thwjtim coj moog faib rua suavdlawg noj.


  20Txhua tug puavleej tau noj tsau huv tuabsi. Cov thwjtim moog sau cov ncuav seem kws suavdlawg noj tsi taag tau kaum ob tawb puv nkaus.21Cov tuabneeg kws noj mov nub ntawd, cov txivneej muaj kwvlaam le tsib txheeb leej, tsi suav cov quaspuj hab mivnyuas.


  Yexus Moog Sau Nplaim Dlej


  (Malakaus 6:45-52; Yauhaas 6:15-21)


  22Tom qaab ntawd Yexus kuas cov thwjtim nce moog rua huv nkoj hab caij hlaa havtxwv ua ntej moog rua saab tim u, ces Yexus txawm kuas suavdlawg rov moog tsev.23Tom qaab kws Yexus kuas puab moog tsev taag lawm, nwg tuab leeg nce moog thov Vaajtswv peg roob. Thaus tsaus ntuj lawm nwg tseem nyob nwg peg roob.24Lub sijhawm ntawd cov thwjtim tub caij lub nkoj moog txug ib nraab dlej lawm. Cua ntsawj tom hauv ntej tuaj ua rua dlej ndlaas tej nam twv tuaj ntaus lub nkoj.25Thaus plaub teev yuav kaaj ntug, Yexus lug kutaw sau nplaim dlej lug cuag cov thwjtim.26Thaus puab pum Yexus lug kutaw sau nplaim dlej, puab ntshai kawg le hab qw has tas, “Yog dlaab!”


  27Taamsim ntawd Yexus has rua puab tas, “Mej tsi xob poob sab! Yog kuv ntaag, tsi xob ntshai!”28Petus has tas, “Tug Tswv, yog has tas yog koj tag, thov koj has kuas kuv moog tau sau nplaim dlej tuaj cuag koj.”


  29Yexus teb has tas,“Ca le tuaj!” Petus txawm tawm huv lub nkoj moog kutaw sau nplaim dlej moog cuag Yexus.


  30Tabsis thaus Petus pum cua ntsawj hlub hlub nwg ntshai kawg le, ces nwg txawm tog zog rua huv dlej. Nwg hu nrov nrov has tas, “Tug Tswv , thov koj paab kuv!”


  31Taamsim ntawd Yexus txawm cev loo teg moog tuav nkaus Petus hab has tas,“Ua le caag koj kev ntseeg yuav tsawg ua luaj le! Ua le caag koj tsi ca sab?”


  32Thaus obtug nce moog rua huv lub nkoj, ces cua txawm tu lawm.33Cov thwjtim kws nyob huv lub nkoj txawm txhus caug ndlua hawm Yexus hab has tas, “Koj yog Vaajtswv tug Tub tag.”


  Yexus Khu Mob huv Nkenexales


  (Malakaus 6:53-56)


  34Yexus hab nwg cov thwjtim caij nkoj hlaa havtxwv moog txug tim Nkenexales.


  35Cov tuabneeg kws nyob cheebtsaam ntawd paub has tas yog Yexus. Puab txawm khaiv tuabneeg moog qha rua cov tuabneeg kws nyob puagncig cheebtsaam ntawd. Ces puab txawm coj tej tuabneeg muaj mob tuaj cuag Yexus.


  36Puab thov Yexus has tas, ca puab kov Yexus lub tw tsho xwb; hab puab txhua tug kws tau kov puavleej zoo huv tuabsi.


  


  Mathais 15


  Cov Yawmkoob Tej Lug Qha


  (Malakaus 7:1-13)


  1Tom qaab ntawd muaj cov Falixais hab cov xwbfwb kws qha Vaajtswv txuj Kevcai tuaj nraag lub nroog Yeluxalees tuaj cuag Yexus hab nug has tas,2“Ua le caag koj cov thwjtim tsi ua lawv le tej kevcai kws peb cov yawmkoob ibtxwm qha rua peb? Koj cov thwjtim tsi xub ntxuav teg lawv le kevcai tsaiv maam le noj mov!”


  3Yexus teb has tas,“Ua le caag mej ua lawv le tej kevcai, tabsis mej tsi ua lawv le Vaajtswv Txujlug qha?4Vaajtswv has tas, 'Koj yuavtsum fwm koj nam koj txiv,' hab has tas, 'Yog leejtwg tshev nwg nam nwg txiv, yuavtsum muab tug ntawd tua povtseg.'


  5Tabsis mej qha has tas yog leejtwg muaj ib yaam dlaabtsi kws yuav paab tau nwg nam nwg txiv, tabsis nwg has tas, "Kuv tub muab rua Vaajtswv lawm,"6tsi taag tug ntawd yuav fwm nwg nam nwg txiv lawm. Qhov kws mej ua le mej tej kevcai nuav, yog mej ua saib tsi taug Vaajtswv txujlug.7Cov tuabneeg ntsejmuag ncaaj sab nkhaus! Qhov kws Yaxayas tug kws cev Vaajtswv lug tau has txug mej yeej muaj tseeb tag:8Vaajtswv has tas, 'Cov tuabneeg nuav lub qhovncauj fwm kuv tabsis puab lub sab tsi npuab kuv.9Qhov kws puab pehawm kuv tsi muaj nqes le, rua qhov puab muab tuabneeg tej kevcai lug qha ib yaam le tej kevcai ntawd yog kuv tej kevcai!'"


  Yaam Kws Ua rua Tuabneeg Ua Txhum


  (Malakaus 7:14-23)


  10Yexus hu cov tuabneeg coob coob ntawd lug cuag nwg, hab nwg has rua puab has tas,“Mej ua tuab zoo noog kuv has, mej txhaj totaub!11Tsi yog yaam kws moog rua huv tuabneeg lub qhovncauj, ua rua tuabneeg ua txhum, tabsis yog tej kws tawm huv tuabneeg lub qhovncauj lug, txhaj ua rua tuabneeg ua txhum xwb.”


  12Thaus ntawd cov thwjtim lug has rua Yexus has tas, “Koj tsi paub has tas tej lug kws koj has ntawd ua rua cov Falixais chim kawg le los?”


  13Yexus teb has tas,“Txhua tsob ntoo kws tsi yog kuv Txiv tug kws nyob sau ntuj cog, yuav muab rhu huv tuabsi povtseg.”


  14“Puamchawj puab! Puab yog cov thawjcoj kws coj cov dligmuag; yog ib tug dligmuag coj ib tug dligmuag kev, ces obtug yeej yuav poob qhov xwb.”


  15Petus has tas, “Thov koj txhais zaaj lug pevtxwv nuav rua peb.”16Yexus teb cov thwjtim has tas,“Mej tseem tsi totaub le hab los?


  17Mej tsi paub has tas, yaam kws moog ntawm tuabneeg lub qhovncauj, yaam ntawd moog rua huv tuabneeg lub plaab, hab tawm dlhau lawm xwb.18Tabsis tej lug kws tuabneeg lub qhovncauj has, yog tawm huv tuabneeg lub sab lug, tej lug ntawd ua rua tuabneeg ua txhum.19Rua qhov yaam kws tawm huv tuabneeg lub sab lug, ua rua tuabneeg tua tuabneeg, ntxag luas quaspuj luas quasyawg, ua kev nkauj kev nraug, ua tubsaab, has lug dlaag, hab rhuav lwm tug ntsejmuag.20Tej nuav yog tej kws ua rua tuabneeg ua txhum, tabsis qhov kws tsi ntxuav teg maam le noj mov, yeej tsi ua rua tuabneeg ua txhum.”


  Tug Quaspuj Kana-aas Kev Ntseeg


  (Malakaus 7:24-30)


  21Yexus tawm qhov ntawd moog rua peg cheebtsaam kws ze lub nroog Tiles hab lub nroog Xidoos.22Muaj ib tug quaspuj kws yog tuabneeg Kana-aas nyob huv cheebtsaam ntawd tuaj cuag Yexus hab thov has tas, “Daviv tug Tub, thov koj hlub kuv! Kuv tug ntxhais raug dlaab, ua rua nwg txomnyem kawg le.”


  23Tabsis Yexus tsi teb tug quaspuj ntawd ib lus le. Yexus cov thwjtim lug cuag Yexus hab has tas, “Koj kuas nwg tsiv moog! Rua qhov nwg pheej lawv peb qaab hab quaj thov le ntawd!”


  24Yexus teb has tas,“Vaajtswv tsuas khaiv kuv lug nrhav cov Yixalayees kws yog paab yaaj kws pluj lawm xwb.”


  25Thaus tug quaspuj nov le ntawd, nwg txawm lug txhus caug ndlua ntawm Yexus kutaw hab thov has tas, “Tug Tswv, thov koj paab kuv.”


  26Yexus teb has tas,“Tsi tsimnyog muab mivnyuas tej mov pov rua tej dlev noj.”


  27Tug quaspuj ntawd teb has tas, “Yog los mas tug Tswv, tabsis txawm yog tej dlev los tseem tau noj tej mov kws poob sau nwg tug tswv lub rooj lug hab.”


  28Yexus teb tug quaspuj ntawd has tas, “Koj yog ib tug quaspuj kws muaj kev ntseeg heev! Koj yeej yuav tau lawv le koj thov.”Ces lub sijhawm ntawd nwg tug ntxhais txawm zoo lawm.


  Yexus Khu Ntau Leej


  29Yexus tawm qhov ntawd rov lug, hab taug ntug Havtxwv Kalilais moog rua peg roob hab nyob quastsawg.


  30Muaj tuabneeg coob coob tuaj cuag nwg, puab coj tej tuabneeg kws qhuav teg qhuav taw, dligmuag, cegtawv, has tsi tau lug, hab cov tuabneeg kws muaj mob ntau leej tuaj tso rua ntawm Yexus kutaw; hab Yexus khu puab txhua tug zoo huv tuabsi.


  31Thaus cov tuabneeg suavdlawg pum cov tuabneeg kws has tsi tau lug, has tau lug, tej tuabneeg cegtawv zoo, tej tuabneeg qhuav teg qhuav taw moog taug kev, hab tej tuabneeg dligmuag pum kev lawm, ces suavdlawg xaav tsi thoob hab ua cov Yixalayees tug Vaajtswv tsaug.


  Yexus Pub Mov rua Plaub Txheeb Leej Noj


  (Malakaus 8:1-10)


  32Yexus hu cov thwjtim lug cuag nwg hab has rua puab has tas,“Kuv taabncuab cov tuabneeg nuav, vim puab tuaj nrug kuv nyob tau peb nub, hab nwgnuav puab tsi muaj dlaabtsi noj lawm. Kuv tsi xaav ca puab yoo tshaib le ntawd moog tsev, nyob tsaam puab tsaus muag qaug tom tej kev.”


  33Cov thwjtim nug Yexus has tas, “Ntawm nuav yog roob mojsaab qhua xwb, peb yuav moog nrhav mov qhovtwg lug kuas txaus cov tuabneeg nuav noj?”


  34Yexus nug cov thwjtim has tas,“Mej muaj pistsawg lub ncuav?”Puab teb has tas, “Peb muaj xyaa lub ncuav hab ob peb tug ntseg miv miv xwb.”


  35Yexus has kuas suavdlawg nyob quastsawg huv aav.36Ces nwg txawm muab xyaa lub ncuav hab cov ntseg ntawd lug ua Vaajtswv tsaug, hab muab ndlais cev rua cov thwjtim; cov thwjtim coj moog faib rua suavdlawg noj.37Txhua tug puavleej tau noj tsau huv tuabsi. Cov thwjtim moog sau cov ncuav seem kws suavdlawg noj tsi taag tau xyaa tawb puv nkaus.38Cov tuabneeg kws noj mov, cov txivneej muaj plaub txheeb leej, tsi suav cov quaspuj hab mivnyuas.39Thaus Yexus kuas suavdlawg rov moog tsev taag lawm, Yexus txawm nce nkoj moog rua tim cheebtsaam Mankadaas lawm.


  


  Mathais 16


  Cov Tuabneeg Sab Phem Xaav Pum Txujci Tseemceeb


  (Malakaus 8:11-13; Lukas 12:54-56)


  1Cov Falixais hab cov Xadukais qee leej tuaj cuag Yexus xaav sim nwg, puab kuas nwg ua ib yaam txujci tseemceeb sau ntuj lug rua puab saib.2Tabsis Yexus teb puab has tas,“Thaus nub yuav poob qho, mej pum qaab ntug lab lab, mej has tas, "Pigkig yuav tshaav ntuj."3Thaus kaaj ntug mej pum hauv ntuj lab ploog hab tsaus nti, mej paub has tas, yuav lug naag. Mej saib fuab saib cua mej paub has tas, yuav tshaav ntuj lossis yuav lug naag, tabsis tej txujci kws naj nub nua muaj lawm, mej tsua tsi paub.4Yexus txawm has rua puab tas,"Cov tuabneeg tam nuav ua phem ua qas hab puab tsi ntseeg Vaajtswv! Mej xaav kuas kuv ua ib yaam txujci tseemceeb rua mej saib. Kuv yuav tsi ua! Tsuas yog mej yuav pum Yaunas zaaj xwb. “ Ces Yexus txawm tso puab tseg hab moog rua lwm qhov lawm.


  Cov Falixais hab Cov Xadukais Cov Keeb


  (Malakaus 8:32-9:1; Lukas 9:22-27)


  5Thaus puab caij nkoj hlaa havtxwv moog rua saab tim u, cov thwjtim tsi ncu qaab ntim mov moog.6Yexus has rua puab tas,“Mej yuavtsum ceevfaaj cov Falixais hab cov Xadukais cov keeb.7Ces cov thwjtim sis thaam has tas, “Ntshai yog peb tsi ntim mov tuaj, nwg txhaj has le ntawd.”


  8Yexus tub paub tej kws puab thaam lawm, nwg txawm has tas,“Vim le caag mej pheej sis thaam txug qhov kws mej tsi ntim mov tuaj? Ua le caag mej kev ntseeg yuav tsawg ua luaj!9Mej tseem tsi tau totaub los? Mej tsi ncu qaab zag kws kuv muab tsib lub ncuav ndlais faib rua tsib txheeb leej noj los? Mej sau tej kws seem tau pistsawg tawb?10Hab zag kws kuv muab xyaa lub ncuav ndlais faib rua plaub txheeb leej noj, mej sau tej kws seem tau pistsawg tawb?11Ua le caag mej tsi totaub zaaj kws kuv has rua mej? `Kuv tub tsi tau has txug mov los sav. Tabsis kuv has kuas mej ceevfaaj cov Falixais hab cov Xadukais cov keeb.12Thaus ntawd cov thwjtim txhaj totaub has tas, Yexus tsi tau has kuas puab ceevfaaj tej keeb kws muab xyaw ncuav, tabsis nwg has kuas puab ceevfaaj cov Falixais hab cov Xadukais tej lug qha.


  Petus Has Tas Yexus Yog Tug Mexiyas


  (Malakaus 8:27-30; Lukas 9:18-21)


  13Yexus moog rua peg cheebtsaam kws nyob ze lub nroog Xixaleyas Filipis, nwg nug nwg cov thwjtim has tas,“Suavdlawg has tas Tuabneeg Leej Tub yog leejtwg?”14Puab teb has tas, “Qee leej has tas, nwg yog Yauhaas tug kws muab tuabneeg ua kevcai raus dlej, qee leej has tas nwg yog Eliyas, qee leej has tas nwg yog Yelemis lossis yog ib tug cev Vaajtswv lug.”


  15Yexus nug puab has tas,“Mej ne, mej tsua has tas kuv yog leejtwg?”16Ximoos Petus teb has tas, “Koj yog tug Mexiyas kws yog Vaajtswv tug kws muaj sa nyob tug Tub.”17Yexus teb has tas,“Yauhaas tug tub Ximoos, koj moov zoo kawg! Tej lug nuav tsi yog tuabneeg qha rua koj, tabsis yog kuv Txiv tug kws nyob sau ntuj ceebtsheej qha rua koj.18Kuv has rua koj tas, koj yog Petus hab kuv yuav tsaa kuv pawg ntseeg rua sau lub pobzeb nuav, txawm yog kev tuag los yuav kov tsi yeej pawg ntseeg ntawd.19Kuv yuav muab tug yumsij kws qheb Ntuj Ceebtsheej rua koj; yaam kws koj txwv huv nplajteb nuav, Vaajtswv yuav txwv yaam ntawd sau ntuj ceebtsheej. Yaam kws koj tso cai huv nplajteb nuav, Vaajtswv yuav tso cai yaam ntawd sau ntuj Ceebtsheej.”20Yexus txwv nwg cov thwjtim tsi pub puab qha rua leejtwg paub has tas, nwg yog tug Mexiyas.


  Yexus Qha Txug Nwg Kev Tuag


  (Malakaus 8:31-9:1; Lukas 9:22-27)


  21Txij thaus ntawd lug Yexus txawm pib qha rua nwg cov thwjtim has tas, “Kuv yuavtsum moog nraag lub nroog Yeluxalees, cov txwjlaug, cov thawj ntawm cov povthawj, hab cov xwbfwb kws qha Vaajtswv txuj Kevcai yuav tsimtxom kuv hab muab kuv tua, tabsis peb nub kuv yuav sawv huv qhov tuag rov qaab lug.”


  22Petus txawm coj Yexus moog rua ib caag hab cheem has tas, “Tug Tswv, thov Vaajtswv txwv kuas tsi xob muaj le ntawd. Koj yeej yuav tsi raug tej nuav le!”23Yexus tig hlo lug has rua Petus has tas,“Dlaab Ntxwgnyoog, koj ca le tsiv ntawm kuv moog! Koj tsi xob taav kuv kev. Tej kws koj xaav ko yog tuabneeg le xwb, tsi yog Vaajtswv le.”24Yexus has rua cov thwjtim has tas,“Yog leejtwg xaav nrug kuv moog, tug ntawd yuavtsum tswj nwg lub sab, hab kwv nwg tug ntoo khaublig nrug kuv moog.25Rua qhov tug kws khauvxwm nwg txujsa, tug ntawd yuav tsi tau txujsa, tabsis tug kws tsi khauvxwm nwg txujsa, vim nwg ntseeg kuv, tug ntawd yuav tau txujsa.26Yog leejtwg tau ib puas tsaav yaam huv nplajteb nuav lug ua nwg tug, tabsis nwg txujsa tu lawm, tej ntawd yuav muaj nqes dlaabtsi rua nwg? Yeej tsi muaj ib yaam dlaabtsi kws nwg yuav coj moog txhwv tau nwg txujsa rov qaab lug.27Thaus Tuabneeg Leej Tub lug, nwg yuav muaj Leej Txiv tug tshwjchim ci ntsaa ab, hab nwg cov timtswv yuav nrug nwg lug, hab nwg yuav muab nqe zug rua txhua tug lawv le teg num kws puab tau ua lawm.28Kuv qha tseeb rua mej has tas, cov tuabneeg kws nyob ntawm nuav muaj qee leej yuav tsi tau tuag ua ntej puab pum Tuabneeg Leej Tub lug ua Vaajntxwv.”


  


  Mathais 17


  Yexus Lub Cev Hloov


  (Malakaus 9:2-13; Lukas 9:28-36)


  1Tom qaab ntawd rau nub Yexus coj Petus, Yakaunpaus hab Yakaunpaus tug kwv Yauhaas nrug Yexus moog rua sau ib lub roob sab.


  2Thaus puab taabtom saib Yexus, Yexus lub cev txawm hloov hlo: nwg lub ntsejmuag ci ib yaam le lub nub, hab nwg cev rig tsho ci ntsaa ab dlawb paug.


  3Peb tug thwjtim ntawd pum Mauxes hab Eliyas nrug Yexus thaam.


  4Petus has rua Yexus has tas, “Tug Tswv, peb tuaj nyob ntawm nuav zoo kawg le! Yog koj pum zoo, kuv yuav ua peb lub tsev pheebsuab rua ntawm nuav, ib lub rua koj, ib lub rua Mauxes, hab ib lub rua Eliyas.”


  5Thaus Petus tseem taabtom has le ntawd, txawm muaj ib tauv fuab ci dlawb paug lug roog puab, hab muaj ib lub suab has huv tauv fuab ntawd tuaj has tas, “Tug nuav yog kuv tug Tub kws kuv hlub, kuv txaus sab rua nwg, mej yuavtsum noog nwg lug.”


  6Thaus cov thwjtim nov lub suab ntawd, puab ntshai kawg le, puab txawm txhus caug ndlua nyo rua huv aav.


  7Yexus lug tuav nkaus puab hab has tas,“Mej ca le sawv, tsi xob ntshai.”


  8Puab tsaa qhovmuag saib, tsi pum leejtwg le, tsuas pum Yexus tuab leeg xwb.


  9Thaus puab nqeg peg roob lug, Yexus txwv has tas,“Mej tsi xob qha zaaj kws mej pum ntawd rua leejtwg paub moog txug thaus Tuabneeg Leej Tub sawv huv qhovtuag rov qaab lug tsaiv.”


  10Cov thwjtim nug Yexus has tas, “Vim le caag cov xwbfwb kws qha Vaajtswv txuj Kevcai has tas Eliyas yuav xub lug?”


  11Yexus teb has tas,“Eliyas yeej yuav xub lug tag, hab nwg yuav npaaj txhua yaam kuas tav tog.


  12Kuv qha rua mej has tas, Eliyas tub lug lawm, tabsis tuabneeg tsi paub nwg, puab txhaj ua rua nwg lawv le puab sab nyam. Puab yuav tsimtxom Tuabneeg Leej Tub ib yaam le ntawd hab.”


  13Cov thwjtim totaub has tas, qhov kws Yexus has rua puab ntawd, yog nwg has txug Yauhaas tug kws muab tuabneeg ua kevcai raus dlej.


  Yexus Khu tug Tub Kws Raug Dlaab


  (Malakaus 9:14-29; Lukas 9:37-43a)


  14Thaus Yexus hab nwg peb tug thwjtim rov lug txug ntawm cov tuabneeg coob coob, txawm muaj ib tug txivneej tuaj txhus caug ndlua ntawm Yexus kutaw,


  15hab thov has tas, “Tug Tswv, thov koj taabncuab kuv tug tub, nwg qaug dlaabpeg hab txomnyem kawg le. Nwg pheej qaug rua huv qhovcub hab rua huv dlej.


  16Kuv coj nwg tuaj rua koj cov thwjtim khu, tabsis puab khu tsi tau.”


  17Yexus teb has tas,“Cov tuabneeg tsi ntseeg hab tsi ncaaj! Kuv tseem yuav nrug mej nyob ntev le caag? Hab kuv yuav ua sab ntev rua mej moog txug nub twg? Ca le coj tug mivtub lug rua kuv!”


  18Yexus ntab dlaab, ces dlaab txawm tawm ntawm tug mivtub moog, hab taamsim ntawd tug mivtub txawm zoo hlo lawm.


  19Tom qaab ntawd Yexus cov thwjtim lug cuag nwg tuabywv hab nug has tas, “Vim le caag peb ntab tsi tau dlaab tawm?”


  20Yexus teb has tas,“Tub yog vim mej tsi muaj kev ntseeg txaus. Kuv qha tseeb rua mej has tas, yog mej muaj kev ntseeg luaj lub noob zaub, mej has rua lub roob nuav tas, "Ca le txaav ntawm nuav moog rua tod!" Ces lub roob ntawd yeej yuav txaav moog. Mej yuav ua tau txhua yaam huv tuabsi!


  21[Tabsis mej yuavtsum thov Vaajtswv hab yoo mov, mej txhaj ntab tau yaam dlaab nuav.”]


  Yexus Rov Has Txug Nwg Kev Tuag


  (Malakaus 9:30-32; Lukas 9:43b-45)


  22Thaus Yexus hab nwg cov thwjtim tuaj ua ke rua huv lub xeev Kalilais, Yexus has rua puab tas,“Luas yuav nteg Tuabneeg Leej Tub coj moog tsimtxom.


  23Luas yuav muab nwg tua; tabsis peb nub nwg yuav sawv huv qhov tuag rov qaab lug.” Cov thwjtim nyuaj sab kawg le.


  Them Se rua Lub Tuamtsev


  24Thaus Yexus hab nwg cov thwjtim tuaj txug huv lub nroog Kapena-us, cov tuabneeg kws sau se rua lub Tuamtsev lug cuag Petus hab nug has tas, “Koj tug xwbfwb puas them se rua lub Tuamtsev?”


  25Petus teb has tas, “Them huas.”


  Thaus Petus moog rua huv tsev, Yexus txawm nug has tas,“Ximoos, koj xaav le caag? Leejtwg yog cov kws them se rua tej vaajntxwv huv nplajteb nuav? Puab cov tub ki lossis lwm tug them?”


  26Petus teb has tas, “Lwm tug them xwb.”


  Yexus has tas,“Yog le ntawd tsi taag cov tub ki yuav them le.


  27Tabsis peb tsi xob ua rua puab ntsawv sab? Koj ca le moog nuv ntseg nraag havtxwv. Thawj tug ntseg kws koj nuv tau, koj ca le muab lub qhovncauj rua, koj yuav pum ib lub nyaj nyob huv. Koj nqaa lub nyaj ntawd moog them kuv se hab koj se. “


  


  Mathais 18


  Leejtwg Yuav Tau Ua tug Luj Sau Ntuj Ceebtsheej


  (Malakaus 9:33-37; Lukas 9:46-48)


  1Thaus lub sijhawm ntawd cov thwjtim lug cuag Yexus hab nug has tas, “Leejtwg yog tug luj dlua ndlais nyob sau Ntuj Ceebtsheej?”


  2Yexus hu ib tug mivnyuas yau lug sawv ntawm puab xubndlag3hab has tas,“Kuv qha tseeb rua mej has tas, yog mej tsi hloov mej lub sab kuas zoo le ib tug mivnyuas yau nuav lub, ces mej yuav tsi tau moog sau Ntuj Ceebtsheej.


  4Tug kws txu fwjchim le tug mivnyuas yau nuav, tug ntawd yuav yog tug kws luj dlua dlais nyob sau Ntuj Ceebtsheej.


  5Tug kws leeg yuav tug mivnyuas yau nuav ntawm kuv lub npe, kuj yog tug ntawd leeg yuav kuv.


  Yaam Kws Ntxag Kuas Tuabneeg Ua Txhum


  (Malakaus 9:42-48; Lukas 17:1-2)


  6“Yog leejtwg ua rua cov mivnyuas kws ntseeg kuv nuav ib tug ua txhum, ca le muab hlua khi ib txhib zeb kws luj dlai rua tug ntawd cejdlaab, hab coj nwg moog pov rua huv havtxwv yuav zoo dlua.


  7Lub nplajteb nuav yuav raug puamtsuaj, rua qhov muaj tej kws ua rua tuabneeg ua txhum! Yeej yuav muaj tej ntawd lug, tabsis tug kws ua kuas muaj tej ntawd yuav raug kev puamtsuaj!


  8“Yog koj txhais teg lossis koj txhais kutaw ua rua koj ua txhum, koj ca le muab txhais ntawd


  txav povtseg! Yog koj tu ib saab teg lossis ib saab kutaw, koj tau txujsa, zoo dlua le koj muaj ob txhais teg lossis ob txhais kutaw, hab muab koj pov rua huv lub cubtawg kws cig tsi paub tuag moog ibtxhis le.


  9Hab yog koj ib saab qhovmuag ua rua koj ua txhum, koj ca le muab saab ntawd kaus povtseg! Koj muaj ib saab qhovmuag xwb, koj tau txujsa, zoo dlua le koj muaj ob saab qhovmuag, hab muab koj pov rua huv ntujtawg.


  Tug Yaaj Kws Pluj Lawm


  (Lukas 15:3-7)


  10“Mej yuavtsum ceevfaaj, tsi xob saib tsi taug cov mivnyuas nuav ib tug: Kuv qha rua mej has tas, cov timtswv ceebtsheej kws nyob ntawm kuv Txiv tug kws nyob sau ntuj Ceebtsheej lub xubndlag naj nub tsomkwm cov mivnyuas nuav.


  11[Qhov kws Tuabneeg Leej Tub lug, yog lug nrhav cov kws yuam kev lawm.]


  12“Mej xaav le caag? Muaj ib tug txivneej muaj ib puas tug yaaj, yog ib tug pluj lawm, nwg yeej yuav tso cuaj caum cuaj tug rua peg ntaav toj, hab moog nrhav tug kws pluj lawm.


  13Kuv qha rua mej has tas, thaus nwg nrhav tau lawm, nwg zoo sab rua tug yaaj kws pluj lawm heev dlua le nwg zoo sab rua cuaj caum cuaj tug kws tsi pluj.


  14Ib yaam nkaus le ntawd, mej leej Txiv tug kws nyob sau ntuj ceebtsheej yeej tsi xaav kuas cov mivnyuas nuav ib tug puamtsuaj le.


  Tug Kwvtij Kws Ua Txhum


  15“Yog koj ib tug kwvtij ua txhum rua koj, koj ca le moog qha nwg qhov txhum rua nwg thaus meb ob leeg xwb. Yog nwg noog koj lug, koj yuav tau nwg rov lug ua koj kwvtij le qub.


  16Tabsis yog nwg tsi noog koj lug, koj ca le coj ib lossis ob tug nrug koj moog, txhaj lawv le Vaajtswv txujlug kws tau qha tseg has tas, "thaus koj moog qha ib tug qhov txhum rua nwg, koj yuavtsum coj ob peb leeg nrug koj moog ua timkhawv."


  17Tabsis yog nwg tsi noog puab lug, mej ca le moog pav txhua yaam qha rua cov ntseeg. Yog nwg tsi noog cov ntseeg lug hab, ces mej ca le suav has tas nwg yog lwm Tsaav Tuabneeg lossis yog ib tug tuabneeg sau se.


  Txwv Hab Tso Cai


  18“Kuv qha tseeb rua mej has tas, yaam kws mej txwv huv nplajteb nuav, Vaajtswv yuav txwv


  yaam ntawd sau ntuj ceebtsheej, yaam kws mej tso cai huv nplajteb nuav, Vaajtswv yuav tso cai yaam ntawd sau ntuj ceebtsheej..


  19“Kuv qha rua mej has tas, yog mej cov kws nyob huv nplajteb nuav muaj ob leeg ua ib lub sab thov yaam twg, kuv Txiv tug kws nyob sau ntuj ceebtsheej yuav pub yaam ntawd rua obtug.


  20Rua qhov yog muaj ob lossis peb leeg tuaj nyob ua ke qhov twg tuav kuv lub npe thov, kuv yuav nrug puab nyob qhov ntawd.


  Tug Tubkhai Kws Tsi Zaam Txim


  21Petus lug nug Yexus has tas, “Tug Tswv, yog kuv ib tug kwvtij pheej ua txhum rua kuv, kuv yuav zaam txim rua nwg pistsawg zag? Zaam xyaa zag los”?


  22Yexus teb has tas,“Tsi yog xyaa zag xwb, tabsis yog xyaa zag xyaa caum;


  23Ntuj Ceebtsheej pev ib yaam le ib tug vaajntxwv moog txheeb nwg tej ntawv saib nwg cov tubkhai puas muaj leejtwg tshuav nwg nqe.


  24Thaus nwg nyav nyuas pib txheeb, txawm muaj tuabneeg coj ib tug tubkhai kws tshuav vaajntxwv nqe ib plhom nyaj lug cuag vaajntxwv.


  25Tug tubkhai ntawd tsi muaj nyaj them, ces vaajntxwv txhaj has kuas ca le muab nwg, nwg quaspuj mivnyuas hab txhua yaam kws nwg muaj coj moog muag huv tuabsi, kuas tau nyaj lug them nwg tej nqe.


  26Tug tubkhai ntawd txawm txhus caug ndlua ntawm vaajntxwv kutaw hab thov has tas, "Thov koj ua sab ntev rua kuv, kuv maam le moog nrhav lug them rua koj huv tuabsi!"


  27Vaajntxwv hlub tug tubkhai ntawd, ces vaajntxwv txawm zaam tej nqe huv tuabsi rua nwg hab tso nwg moog lawm.


  28“Thaus tug tubkhai ntawd tawm moog, nwg moog ntsib ib tug kws yog puab tuab paab tubkhai. Tug ntawd tshuav nwg nqe ib puas lub nyaj xwb. Nwg txawm ntsab nkaus tug ntawd nyem rojpaas hab has tas, "Koj ca le them cov nqe kws koj tshuav kuv lug rua kuv taamsim nuav!"


  29Tug ntawd txhus caug ndlua thov nwg has tas, "Thov koj ua sab ntev rua kuv, kuv maam le nrhav lug them rua koj!"


  30Tabsis tug tubkhai ntawd tsi yib le, nwg txawm coj tug ntawd moog kaw rua huv tsev lojcuj moog txug nub kws tug ntawd them nqes taag.


  31Thaus nwg tuab paab tubkhai pum nwg ua le ntawd, puab chim heev, puab txhaj moog qha zaaj ntawd rua vaajntxwv.


  32Vaajntxwv txawm hu tug tubkhai ntawd tuaj cuag nwg hab has tas, "Tug tubkhai kws sab phem! Kuv tub zaam tej nuj nqes kws koj tshuav kuv huv tuabsi rua koj lawm, vim koj thov kuv.


  33Tsimnyog koj yuavtsum hlub tug tubkhai kws yog koj ib paab, ib yaam le kuv tub hlub koj lawm."


  34Vaajntxwv chim heev, nwg txawm kuas luas muab tug tubkhai ntawd coj moog kaw rua huv tsev lojcuj moog txug nub kws tug ntawd them nqes taag.”


  35Yexus xaus lug has tas,“Yog mej ib leeg tsi zaam txim rua ib leeg, kuv Txiv tug kws nyob sau ntuj ceebtsheej yuav ua ib yaam nkaus le ntawd rua mej hab. “


  


  Mathais 19


  Has Txug Kev Sis Nrauj


  (Malakaus 10:1-12)


  1Thaus Yexus qha tej ntawd taag lawm, nwg txawm tawm huv lub xeev Kalilais moog rua nraag lub xeev Yudas saab Dlej Yauladees tim u.


  2Muaj tuabneeg coob coob nrug nwg moog, hab nyob qhov ntawd nwg khu puab txhua tug zoo mob huv tuabsi.


  3Muaj cov Falixais qee leej tuaj cuag Yexus, puab xaub saib Yexus puas yuav has txhum. Puab nug Yexus has tas, “Peb txuj kevcai puas pub ib tug quasyawg twg muab nwg tug quaspuj nrauj, tsi has nwg ua txhum luj lossis ua txhum yau?”


  4Yexus teb has tas,“Mej tsi tau nyeem Vaajtswv txujlug kws has tas, “Thaus chivkeeb Vaajtswv tau tsim txivneej hab quaspuj?


  5Hab has tas, "Tub yog vim le nuav tug txivneej txhaj tso nwg nam nwg txiv tseg hab moog nrug nwg tug quaspuj nyob, obtug yuav koom ua ib lub cev."


  6Obtug tsi yog ob leeg lawm, tabsis yog ib leeg xwb. Vaajtswv tub muab obtug lug txis ua txwj ua nkawm lawm, yog le ntawd tuabneeg tsi xob muab obtug cais.”


  7Cov Falixais rov nug Yexus has tas, “Vim le caag Mauxes tsua tso cai rua tug quasyawg ua ntawv nrauj rua nwg tug quaspuj, ces nrauj tau?”


  8Yexus teb has tas,“Qhov kws Mauxes tso cai rua mej nrauj quaspuj, tub yog vim mej tawv ncauj tsi muaj leejtwg has tau. Tabsis thaus chivkeeb yeej tsi muaj le ntawd.


  9Kuv qha rua mej has tas, yog leejtwg tug quaspuj tsi tau moog ntxag hluas nraug, nwg ca le muab nrauj lawm, yog nwg moog yuav dlua quaspuj tshab, ces yog nwg ntxag luas quaspuj.”


  10Cov thwjtim has rua Yexus has tas, “Yog yuav quaspuj yuav quasyawg zoo le ntawd, ces tsi xob yuav kuj zoo dlua?”


  11Yexus teb has tas,“Tsi yog txhua tug yuav ua tau le txujlug nuav qha, tabsis tsuas yog tug kws Vaajtswv pub rua txhaj ua tau xwb.


  12Muaj qee leej tsi yuav quaspuj, rua qhov puab yeej zoo le ntawd thaus nruab thab lug: Muaj qee leej tsi yuav, rua qhov luas ua rua puab zoo le ntawd. Hab muaj qee leej tsi yuav, rua qhov puab xaav ua Vaajtswv teg num. Yog leejtwg coj tau lawv le txujlug nuav qha, ca le khaws coj.”


  Yexus Foom Koob Moov rua Cov Mivnyuas Yau


  (Malakaus 10:13-16; Lukas 18:15-17)


  13Muaj tuabneeg coj tej mivnyuas yau tuaj cuag Yexus hab thov kuas nwg cev teg plhw cov mivnyuas hab foom koob moov rua puab, tabsis cov thwjtim tshev cov tuabneeg ntawd.


  14Yexus has tas,“Ca le coj cov mivnyuas lug cuag kuv, tsi xob txwv puab, rua qhov Ntuj Ceebtsheej yog cov tuabneeg kws muaj lub sab mog sab muas ib yaam le cov mivnyuas yau nuav tug.”


  15Thaus Yexus cev teg plhw cov mivnyuas ntawd taubhau taag, ces Yexus txawm tawm qhov chaw ntawd moog lawm.


  Tug Hluas Kws Npluanuj


  (Malakaus 10:17-31; Lukas 18:18-30)


  16Muaj ib zag ib tug txivneej tuaj cuag Yexus hab nug has tas, “Xwbfwb, yaam twg yog yaam zoo kws kuv yuavtsum ua, kuv txhaj tau txujsa ntev dlhawv moog ibtxhis?”


  17Yexus teb has tas,“Vim le caag koj nug kuv has txug yaam twg yog yaam zoo? Tsuas muaj tuab tug txhaj yog tug zoo xwb. Yog koj xaav tau txujsa, koj yuavtsum coj lawv le Vaajtswv txuj Kevcai.”


  18Nwg rov nug Yexus has tas, “Yog nqai twg?”


  Yexus teb has tas,“Tsi xob tua tuabneeg; tsi xob ntxag luas quaspuj luas quasyawg; tsi xob ua tubsaab; tsi xob ua timkhawv tsi tseeb.


  19Fwm koj nam koj txiv; hab hlub kwvtij zej zog ib yaam le koj hlub koj lub cev.”


  20Tug hluas ntawd teb has tas, “Tej ko kuv tub coj txhua nqai huv tuabsi lawm. Tseem tshuav yaam twg kws kuv tsi tau ua hab?”


  21Yexus has rua nwg tas,“Yog koj xaav ua tug kws zoo kawg nkaus, koj ca le moog muab koj tej qhov txhua chaw muag huv tuabsi hab muab cov nyaj ntawd faib rua cov tuabneeg pluag, koj txhaj yuav yog tug kws npluanuj nyob sau ntuj ceebtsheej; tom qaab ntawd koj ca le tuaj nrug kuv moog.”


  22Thaus tug hluas ntawd nov Yexus has le nuav, nwg nyuaj sab kawg hab tawm lawm, rua qhov nwg npluanuj heev.


  23Yexus has rua nwg cov thwjtim has tas,“Kuv qha tseeb rua mej has tas, ib tug tuabneeg npluanuj yuav moog Ntuj Ceebtsheej mas nyuaj kawg le.


  24Kuv has ntxiv rua mej has tas, ib tug ntxhuav nkaag lub qhov koob tseem yoojyim dlua ib tug tuabneeg npluanuj moog Vaajtswv lub Tebchaws.”


  25Thaus cov thwjtim nov le ntawd, puab xaav tsi thoob le. Puab nug has tas, “Yog le ntawd, leejtwg txhaj yuav dlim tau?”


  26Yexus tsaa qhovmuag saib puab hab teb has tas,“Tuabneeg ua tsi tau, tabsis Vaajtswv ua tau ib puas tsaav yaam huv tuabsi.”


  27Ces Petus has rua Yexus has tas, “Peb tub tso txhua yaam tseg hab nrug koj txug taav nuav, peb yuav tau dlaabtsi?”


  28Yexus has rua puab tas,“Kuv qha tseeb rua mej has tas, thaus Tuabneeg Leej Tub nyob sau lub zwmtxwv kws ci ntsaa ab huv lub nplajteb tshab, mas mej kaum ob leeg kws nrug kuv nuav yuav tau nyob sau kaum ob lub zwmtxwv, hab txav txim rua kaum ob xeem Yixalayees.


  29Hab txhua tug kws tso vaaj tse, tso kwvtij, tso nkauj muam, tso nam txiv, tso mivnyuas, hab tso laj teb, vim nwg ntseeg kuv, tug ntawd yuav tau ib puas npaug, hab nwg yuav tau txujsa ntev dlhawv moog ibtxhis.


  30Tabsis muaj ntau tug kws nwgnuav ua cov thawj yuav tau moog nyob tom tw, hab cov kws nwgnuav nyob tom tw yuav tau lug ua cov thawj.

  Cov Tub Zug


  1“Ntuj Ceebtsheej pev ib yaam le ib tug tswv vaaj kws sawv ntxuv moog nrhav tub zug tuaj tu nwg lub vaaj txiv maab.


  2Nwg has hum nrug cov tub zug ib nub twg ib lub nyaj, ces nwg txawm kuas cov tub zug moog tu nwg lub vaaj.


  3Thaus cuaj teev, nwg rov moog tom kab, nwg pum ib cov tuabneeg ncig nkuj nkuag tsi muaj num ua.


  4Nwg txawm has rua puab tas, "Mej ca le moog tu kuv lub vaaj txiv maab, kuv yuav muab nqe zug kuas tsimnyog rua mej."


  5Puab txawm moog lawm. Thaus kaum ob teev hab thaus peb teev, nwg kuj moog ua ib yaam le thawj ob zag kws nwg tau ua lug lawm hab.


  6Thaus yuav laug txug tsib teev, nwg rov moog rua tom kab, nwg pum ib cov tuabneeg sawv ncig nkuj nkuag ntawd. Ces nwg has rua puab tas, "Vim le caag mej tuaj nyob ib nub dlawb dlawb ntawm nuav tsi ua dlaabtsi le?" Puab teb has tas,


  7"Tub tsi muaj leejtwg ndlav peb." Nwg txhaj has rua puab tas, " Mej ca le moog tu kuv lub vaaj txiv maab hab."


  8Thaus tsaus ntuj lawm, tug tswv vaaj kuas tug kws saib cov tub zug moog hu cov tub zug lug hab them nqe zug rua puab. Nwg has tas, "Koj xub muab rua cov kws tuaj tom qaab tsaiv, koj maam le muab rua cov kws xub tuaj."


  9Cov kws tuaj ua num thaus tsib teev, puab ib leeg tau ib lub nyaj.


  10Cov kws xub tuaj xaav has tas, puab yuav tau ntau dlua cov kws tuaj tom qaab; tabsis puab ib leeg tsuas tau ib lub nyaj hab xwb.


  11Thaus muab nyaj rua puab taag lawm, puab txawm ywg rua tug tswv vaaj has tas,


  12"Cov tuabneeg kws tuaj ua num thaus yuav tsaus ntuj, puab nyav nyuas ua tau ib txoog teev xwb, peb tiv tshaav ua num ib nub tsaus ntuj los koj muab rua peb npaum le koj muab rua puab hab xwb!"


  13Tug tswv vaaj teb rua puab cov ntawd ib tug has tas, "Phoojywg, tsi yog kuv ua tsi ncaaj rua koj, koj tub yeej zoo sab ua ib nub ib lub nyaj lawm los sav.


  14Koj ca le nqaa koj lub nyaj hab moog tsev. Kuv zoo sab muab rua tug kws tuaj tom qaab npaum le kws kuv muab rua koj.


  15Kuv tsi muaj cai muab kuv tej nyaj siv lawv le kuv pum zoo los? Koj pum kuv muaj sab dlawb, koj txawm khib los?" “


  16Yexus xaus lug has tas,“Cov kws nwgnuav nyob tom tw yuav tau moog ua cov thawj, hab cov kws nwgnuav ua cov thawj, yuav tau lug nyob tom tw.”


  Zag Peb Kws Yexus Rov Has Txug Nwg Kev Tuag


  (Malakaus 10:32-34; Lukas 18:31-34)


  17Thaus Yexus moog nraag lub nroog Yeluxalees, nwg coj nwg kaum ob tug thwjtim nrug nwg moog. Thaus puab taug kev moog, nwg has tuabywv rua puab tas,


  18“Mej ua tuab zoo noog, peb yuav moog rua nraag lub nroog Yeluxalees. Nyob nraag, yuav muaj tuabneeg nteg Tuabneeg Leej Tub coj moog cob rua cov thawj ntawm cov povthawj hab cov xwbfwb kws qha Vaajtswv txuj Kevcai. Puab yuav txav txim coj nwg moog tua povtseg,


  19hab muab nwg rua lwm Tsaav Tuabneeg, puab yuav thuam nwg hab ua saib tsi taug nwg, muab nwg nplawm, hab muab nwg ntsa rua sau ntoo khaublig, hab peb nub nwg yuav sawv rov qaab lug.”


  Leej Nam Thov Meej Mom rua Ob tug Tub


  (Malakaus 10:35-45)


  20Xenpedais tug quaspuj coj nwg ob tug tub tuaj cuag Yexus, nwg txhus caug ndlua ntawm Yexus kutaw hab thov ib yaam ntawm Yexus.


  21Yexus nug nwg has tas,“Koj xaav tau dlaabtsi?


  Nwg teb has tas, “Thov koj coglug rua kuv has tas, thaus koj lug ua Vaajntxwv lawm, koj yuav pub kuv ob tug tub, ib tug nyob ntawm koj saab xis hab ib tug nyob ntawm koj saab txhumphem.”


  22Yexus teb has tas,“Yaam kws meb thov ntawd, meb tsi totaub. Lub khob kws kuv yuav haus, meb puas haus taug?” Obtug teb has tas, “Wb haus taug.”


  23Yexus has rua obtug tas,“Meb yeej yuav haus taug lub khob kws kuv haus. Tabsis qhov kws meb ib leeg yuav nyob ntawm kuv saab xis, hab ib leeg yuav nyob ntawm kuv saab txhumphem, kuv tsi muaj cuabkaav muab rua meb. Ob lub chaw ntawd, kuv Txiv npaaj rua leejtwg, tug ntawd txhaj tau xwb.”


  24Thaus cov thwjtim kaum leej nov le ntawd, puab chim rua obtug.


  25Yexus hu cov thwjtim lug ua ke hab has rua puab tas,“Mej tub paub lawm has tas cov numtswv kws kaav tebchaws muaj fwjchim luj dlua cov pejxeem. Hab puab yuam kuas cov pejxeem ua lawv le puab has.


  26Tabsis mej cov tsi xob ua le ntawd. Yog mej cov leejtwg xaav ua tug hlub, tug ntawd yuavtsum ua mej tug tubkhai;


  27hab yog mej cov leejtwg xaav ua tug thawj, tug ntawd yuavtsum ua mej tug qhev.


  28Ib yaam le Tuabneeg Leej Tub, nwg lug nwg tsi tau kuas leejtwg tu nwg, tabsis nwg lug tu suavdlawg hab muab nwg txujsa lug txhwv ntau leej.”


  Yexus Khu Ob Tug Dligmuag


  (Malakaus 10:46-52; Lukas 18:35-43)


  29Thaus Yexus hab nwg cov thwjtim taabtom tawm huv lub nroog Yelikaus moog, muaj tuabneeg coob coob lawv nwg qaab moog.


  30Muaj ob tug txivneej dligmuag nyob quastsawg ntawm ntug kev nov has tas Yexus taug kev tuaj, ces obtug txawm hu nrov nrov has tas, “Daviv tug Tub! Thov koj taabncuab wb hab!”


  31Cov tuabneeg coob coob ntawd cheem obtug has tas, “Meb tsi xob has lug.” Tabsis obtug hajyam hu nrov nrov has tas, “Daviv tug Tub! Thov koj taabncuab wb hab!”


  32Yexus txawm nreg hab hu obtug lug cuag nwg, nwg nug obtug has tas,“Meb xaav kuas kuv paab meb dlaabtsi?”


  33Obtug teb has tas, “Tug Tswv, thov koj khu wb ob lub qhovmuag kuas pum kev!”


  34Yexus taabncuab obtug, nwg txawm cev teg moog kov obtug ob lub qhovmuag; ces taamsim ntawd obtug txawm pum kev, hab obtug nrug Yexus moog.

  Yexus Caij tug Neeg Luav Moog huv Yeluxalees


  (Malakaus 11:1-11; Lukas 19:28-40; Yauhaas 12:12-19)


  1Thaus Yexus hab nwg cov thwjtim moog yuav txug huv lub nroog Yeluxalees, puab moog txug lub zog Npefakhes kws nyob ntawm roob txiv ntoo roj. Yexus txawm khaiv ob tug thwjtim ua ntej moog


  2hab qha obtug has tas,“Meb ca le ncaaj nraim moog rua huv lub zog kws nyob tom meb hauv ntej. Thaus meb moog txug meb yuav pum ob nam tub neeg luav khi ca qhov ntawd. Meb ca le dlaws hab caab lug rua kuv.


  3Yog muaj leejtwg nug meb, meb ca le teb has tas, 'Tug Tswv' xaav siv; ces tug ntawd yuav ca meb caab lug taamsim ntawd.”


  4Muaj le nuav kuas tav lawv le tug cev Vaajtswv lug tau has tseg lawm has tas:


  5“Ca le qha rua cov tuabneeg kws nyob huv lub nroog Xi-oos has tas, mej tug vaajntxwv


  taabtom lug cuag mej! Nwg txu fwjchim hab caij ib tug mivnyuas neeg luav lug.”


  6Ob tug thwjtim txawm moog ua lawv le Yexus qha.


  7Obtug txhaj caab tau ob nam tub neeg luav lug, obtug hle obtug ob lub tsho ntev lug pua tug mivnyuas neeg luav nrausqaum rua Yexus caij.


  8Cov tuabneeg coob coob kws nrug Yexus moog ntawd muaj ib txha hle puab tej tsho lug pua, hab ib txha txav nplooj ntoos lug pua.


  9Cov tuabneeg coob coob kws moog ua Yexus ntej hab cov kws lawv Yexus qaab qw nrov nrov has tas, “Ca le qhuas Daviv tug Tub! Thov Vaajtswv foom koob moov rua tug kws Vaajtswv khaiv lug! Ca le qhuas Vaajtswv tug kws nyob sau ntuj ceebtsheej!”


  10Thaus Yexus moog txug huv lub nroog Yeluxalees lawm, cov tuabneeg kws nyob huv lub nroog raag zum zawg hab sis nug has tas, “Tug nuav yog leejtwg?”


  11Cov tuabneeg coob coob ntawd teb has tas, “Tug nuav yog Yexus kws yog ib tug cev Vaajtswv lug, nwg tuaj peg lub nroog Naxales kws nyob huv xeev Kalilais tuaj.”


  Yexus Ntab Cov Tuabneeg Ua Luam Ntawm Lub Tuamtsev


  (Malakaus 11:11:15-19; Lukas 19:45-48; Yauhaas 2:13-220


  12Yexus moog rua ntawm lub Tuamtsev, hab ntab cov tuabneeg kws tuaj ua laag ua luam ib ncig ntawm lub Tuamtsev tawm moog. Nwg muab cov tuabneeg pauv nyaj tej rooj hab cov tuabneeg kws muag nquab tej rooj nyob ntxeev pis hlo.


  13Yexus has rua puab tas,“Vaajtswv Txujlug sau tseg has tas, "Suavdlawg yuav hu kuv lub Tuamtsev has tas yog qhov chaw thov Vaajtswv." Tabsis mej muab ua qhov chaw rua tubsaab nkaum!”


  14Muaj cov tuabneeg dligmuag hab cegtawv tuaj cuag Yexus huv lub Tuamtsev, hab Yexus khu puab txhua tug zoo huv tuabsi.


  15Thaus cov thawj ntawm cov povthawj hab cov xwbfwb kws qha Vaajtswv txuj Kevcai pum tej txujci tseemceeb kws Yexus ua ntawd, hab nov cov mivnyuas yau kws tuaj nyob huv lub Tuamtsev qw has tas, “Ca le qhuas Daviv tug Tub!” Ces puab chim kawg le.


  16Puab has rua Yexus has tas, “Koj tsi nov tej lug kws cov mivnyuas ntawd has los?”


  Yexus teb has tas,“Kuv nov, mej tsi tau nyeem Vaajtswv txujlug kws has tas, "Koj tub cob cov mivnyuas yau hab cov mivnyuas mog lab kuas paub qhuas Vaajtswv lawm." “


  17Yexus txawm ncaim puab hab tawm huv lub nroog moog pw tom lub zog Npethanis lawm.


  Yexus Foom Tsob Txiv Ncuav Pas


  (Malakaus 11:12-14, 20-24)


  18Nub tom qaab thaus sawv ntxuv, Yexus taug kev rov moog rua tom lub nroog, nwg tshaib plaab.


  19Nwg pum ib tsob txiv ncuav pas nyob ntawm ntug kev, nwg txawm moog saib. Tabsis tsi pum muaj txiv le, tsuas muaj nplooj xwb. Yexus has rua tsob ntoo tas,“Txij nuav moog koj yuav tsi tau txi txiv ib zag le lawm!”Taamsim ntawd tsob txiv ncuav pas txawm ca le qhuav lawm.


  20Thaus cov thwjtim pum le ntawd puab xaav tsi thoob hab has tas, “Ua le caag tsob txiv ncuav pas nuav yuav tuag sai ua luaj le ntawd?”


  21Yexus teb has tas,“Kuv qha tseeb rua mej has tas, yog mej ntseeg tag tag, mej yeej muaj cuabkaav ua tau ib yaam le kuv ua rua tsob txiv ncuav pas nuav. Tsi taag le ntawd xwb, yog mej has rua lub roob nuav has tas, "Ca le txaav lawm nraag dlej havtxwv," ces lub roob yeej yuav moog lawv le mej has.


  22Yog mej ntseeg tag, mej thov yaam twg, mej yuav tau yaam ntawd.”


  Leejtwg Tso Cai rua Yexus


  (Malakaus 11:27-33; Lukas 20:1-8)


  23Yexus rov moog rua huv lub Tuamtsev; thaus nwg taabtom qha, cov thawj ntawm cov povthawj, hab cov txwjlaug txawm tuaj nug Yexus has tas, “Ua le caag koj muaj cai tuaj ua tej nuav? Leejtwg tso cai rua koj?”


  24Yexus teb puab has tas,“Kuv yuav nug mej ib lus, yog mej teb tau, kuv maam le qha rua mej saib ua le caag kuv muaj cai ua tej nuav.


  25Leejtwg tso cai rua Yauhaas muab tuabneeg ua kevcai raus dlej, Vaajtswv lossis tuabneeg?”


  Puab txawm sis thaam has tas, “Yog peb teb has tas, "Vaajtswv kuas Yauhaas ua," nwg yuav has rua peb tas, "Vim le caag mej tsua tsi ntseeg Yauhaas tej lug?"


  26Yog peb teb has tas, "Tuabneeg kuas Yauhaas ua," Peb ntshai nyob tsaam cov pejxeem tsua ua phem rua peb, rua qhov suavdlawg yeej paub has tas Yauhaas yog ib tug cev Vaajtswv lug.”


  27Yog le ntawd, puab txhaj teb Yexus has tas, “Peb tsi paub!”


  Yexus has rua puab tas,“Yog le ntawd, kuv yuav tsi qha rua mej paub has tas yog leejtwg tso cai rua kuv ua tej nuav hab.”


  Zaaj Lug Pevtxwv Has Txug Ob tug Tub


  28“Mej xaav le caag? Muaj ib tug txivneej muaj ob tug tub. Leej txiv moog has rua tug tub hlub tas, "Mivtub, nub nua koj moog tu kuv lub vaaj txiv maab."


  29Tug tub hlub teb has tas, "Kuv tsi moog." Tabsis tom qaab ntawd nwg txawm moog lawm.


  30Leej txiv tsua moog has rua tug tub yau ib yaam le ntawd hab. Tug tub yau teb has tas, "Txiv, kuv maam le moog." Tabsis nwg tsi moog.


  31Ob tug tub nuav, tug twg yog tug kws noog leej txiv lug?”


  Puab teb has tas, “Yog tug tub hlub.”


  Yexus has rua puab tas,“Kuv qha rua mej has tas, cov tuabneeg sau se hab cov namndlav yuav xub tau moog rua huv Vaajtswv lub Tebchaws ua ntej mej.


  32Rua qhov Yauhaas tug kws muab tuabneeg ua kevcai raus dlej tub lug qha txujkev ncaaj nceeg rua mej, tabsis mej tsi ntseeg, tsuas yog cov tuabneeg sau se hab cov namndlav txhaj ntseeg xwb. Txawm yog mej pum le ntawd los mej tsi tso mej tej kev txhum tseg hab lug ntseeg nwg tej lug.”


  Cov Tuabneeg Kws Tu Lub Vaaj Txiv Maab


  (Malakaus 12:1-12; Lukas 20:9-19)


  33Yexus has tas,“Mej noog, kuv yuav qha ib zaaj lug pevtxwv rua mej. Muaj ib tug tswv vaaj, nwg xov tau ib lub vaaj hab cog txiv maab rua huv, nwg khawb ib lub qhov tsuam txiv maab hab ua lub chaw tsomfaaj zuv. Nwg muab tso rua ib cov tuabneeg tu sis faib cov txiv, ces nwg txawm moog rua lwm tebchaws lawm.


  34Thaus txug lub caij dle txiv maab, nwg txawm khaiv nwg cov tubkhai moog sau cov txiv maab kws yog nwg tug lug rua nwg.


  35Tabsis cov tuabneeg kws tu lub vaaj txawm muab tug tswv cov tubkhai nteg, muab ib tug ntaus, muab ib tug tua, hab muab pobzeb ntaus ib tug.


  36Tug tswv khaiv dlua ib cov tubkhai coob dlua thawj paab moog. Cov tuabneeg kws tu lub vaaj kuj ua phem rua cov tubkhai ntawd ib yaam nkaus le thawj zag hab.


  37Thaus kawg tug tswv vaaj khaiv nwg tug tub moog cuag puab. Nwg xaav has tas, "Puab yuav fwm kuv tug tub."


  38Tabsis thaus cov tuabneeg kws tu lub vaaj pum tug tswv tug tub tuaj, puab sis thaam has tas, "Tug nuav yog tug tswv vaaj tug tub, peb ca le muab nwg tua povtseg, peb txhaj tau nwg lub vaaj!"


  39Puab txawm nteg kag nwg, muab nwg thawb moog rua saab ntug vaaj nrau hab muab nwg tua povtseg.


  40Yexus nug has tas,“Thaus tug tswv vaaj rov qaab lug, nwg yuav ua le caag rua cov tuabneeg kws tu lub vaaj ntawd?”


  41Puab teb has tas, “Nwg yuav muab cov tuabneeg sab phem kws tu lub vaaj ntawd tua povtseg huv tuabsi, hab muab lub vaaj ntawd rua lwm cov tu. Thaus txug lub caij faib txiv maab, puab yuav faib cov kws yog nwg tug rua nwg.”


  42Yexus has rua puab tas,“Mej tsi tau nyeem Vaajtswv Txujlug kws has tas, "Lub pobzeb kws cov kws ua tsev muab povtseg, lub ntawd tub lug ua lub thawj lawm. Qhov nuav yog tug Tswv ua;


  Peb pum le ntawd, peb xaav tsi thoob le!"


  43Yexus has ntxiv tas,“Kuv qha rua mej has tas Vaajtswv yuav muab nwg lub Tebchaws tshem tawm ntawm mej moog rua ib tsaav tuabneeg kws noog Vaajtswv lug.”


  44[Yog leejtwg qaug tsoo lub pobzeb ntawd, tug ntawd lub cev yuav tawg taag, yog lub pobzeb ntawd poob lug tsoo leejtwg, tug ntawd lub cev yuav ntsoog taag huv tuabsi.]


  45Thaus cov thawj ntawm cov povthawj hab cov Falixais nov tej lug pevtxwv kws Yexus qha ntawd, puab paub has tas yog Yexus has txug puab.


  46Ces puab txawm xaav nteg Yexus taamsim ntawd, tabsis puab ntshai cov pejxeem, rua qhov suavdlawg yeej paub has tas Yexus yog ib tug cev Vaajtswv lug.

  Vaajntxwv Yuav Nyaab rua Nwg tug Tub


  (Lukas 14:15-24)


  1Yexus has dlua ob peb zaaj lug pevtxwv rua suavdlawg noog has tas,


  2“Ntuj Ceebtsheej pev ib yaam le ib tug vaajntxwv yuav nyaab rua nwg tug tub hab noj tshoob.


  3Vaajntxwv txawm khaiv nwg cov tubkhai moog hu cov qhua kws nwg tub caw lawm kuas tuaj nrug nwg noj tshoob, tabsis tsi muaj leejtwg tuaj le.


  4Nwg txhaj khaiv dlua ib paab tubkhai moog has rua cov qhua kws nwg tub caw lawm has tas, "kuv rooj tshoob, kuv tub npaaj txhij lawm. Kuv tej saam nyuj hab kuv tej mivnyuas nyuj rog rog, kuv tub tua hab ua sav taag lawm, mej ca le tuaj noj."


  5Tabsis cov qhua ntawd tsi muaj leejtwg quavntsej le, nyag txawm moog ua nyag num taag lawm: tug moog ua teb los muaj, tug moog ua luam los muaj,


  6dlua le tej tseem nteg cov tubkhai ntawd, muab puab ntaus hab muab tua povtseg.


  7Vaajntxwv chim heev; nwg txawm txhij nwg cov tubrog moog muab cov tuabneeg tua tuabneeg ntawd tua povtseg, hab muab puab lub nroog hlawv taag huv tuabsi.


  8Vaajntxwv txawm hu nwg cov tubkhai lug hab has rua puab tas, "Kuv rooj tshoob, kuv tub npaaj txhij lawm, tabsis cov tuabneeg kws kuv caw ntawd, puab tsi tsimnyog tuaj noj.


  9Mej ca le moog rua tom tej kev luj, mej ntsib leejtwg los hu kuas puab ca le tuaj noj kuv rooj tshoob nuav.


  10Ces cov tubkhai txawm tawm moog rua tom tej kev, tej tuabneeg kws puab ntsib, tsi has tug zoo tug phem los puab hu kuas tuaj huv tuabsi; suavdlawg tuaj nyob puv nkaus vaajntxwv tsev.


  11“Thaus vaajntxwv lug saib cov qhua kws tuaj, nwg pum ib tug txivneej kws naav rig tsho tsi phim rooj tshoob.


  12Vaajntxwv nug has tas, "Phoojywg, koj tub tsi naav cev rig tsho ua tshoob, ua le caag koj tsua tuaj huv nuav?" Tabsis tug ntawd has tsi taug ib lus le.


  13Vaajntxwv txawm has rua vaajntxwv cov tubkhai has tas, 'Mej ca le muab tug ntawd paav teg paav taw, hab muab nwg pov rua saab nrau qhov kws tsaus ntuj nti. Nyob qhov ntawd nwg yuav quaj qw tum nav quas qawv.'"


  14Yexus xaus lug has tas,“Cov tuabneeg kws tau hu lawm muaj coob, tabsis cov kws xaiv tau muaj tsawg.”


  Them Se rua Xixas Puas Txhum


  (Malakaus 12:13-17; Lukas 20:20-26)


  15Cov Falixais txawm tawm moog saablaaj has tas, puab yuav nug le caag, Yexus txhaj has txhum.


  16Puab khaiv puab cov thawj qee leej hab Helauj cov qee leej tuaj cuag Yexus, hab nug has tas, “Xwbfwb, peb paub has tas koj yog tug ncaaj nceeg, hab qha Vaajtswv txujlug tseeb rua tuabneeg, koj tsi xaiv leejtwg ntsejmuag le, txawm yog puab yuav nyam hab tsi nyam los xij.


  17Koj qha rua peb saib koj xaav le caag? Yog peb them se rua Xixas puas txhum peb txuj kevcai los tsi txhum?”


  18Yexus tub paub puab lub sab xaav phem lawm, nwg txhaj has rua puab tas,“Cov nam tuabneeg ntsejmuag ncaaj sab nkhaus! Mej tuaj sim kuv ua dlaabtsi?


  19Ca le muab lub nyaj kws yuav coj moog them se ntawd lug rua kuv saib!”


  Puab txawm muab lub nyaj rua Yexus.


  20Yexus nug puab has tas,“Lub ntsejmuag hab lub npe kws sau rua ntawm lub nyaj nuav yog leejtwg lub?”


  21Puab teb has tas, “Yog Xixas lub.”


  Yexus has rua puab tas, “Yaam kws yog Xixas le, ca le muab rua Xixas hab yaam kws yog Vaajtswv le, ca le muab rua Vaajtswv.”


  22Thaus puab nov le ntawd, puab xaav tsi thoob le; ces puab txawm tso Yexus tseg hab tsiv lawm.


  Nug Txug Cov Tuabneeg Kws Tuag Sawv Rov Qaab Lug


  (Malakaus 12:18-27; Lukas 20:27-40)


  23Tuab nub ntawd cov Xadukais qee leej tuaj cuag Yexus. Puab yog cov kws tsi ntseeg has tas, tuabneeg yuav sawv huv qhov tuag rov qaab lug.


  24Puab nug Yexus has tas, “Xwbfwb, Mauxes has tas, yog muaj ib tug quasyawg tuag thaus nwg tug quaspuj tsi tau muaj mivnyuas, nwg tug kwv yuavtsum yuav tug namtij, tug tijlaug txhaj muaj xeebntxwv.


  25Yaav taag lug huv peb lub zog nuav muaj xyaa leej kwvtij. Tug tijlaug yuav quaspuj, tabsis tseem tsi tau muaj mivnyuas, nwg txawm tuag lawm, tso tug quaspuj rua tug kwv yuav.


  26Thaus tseem tsi tau muaj mivnyuas tug kwv txawm tuag lawm hab. Tug kwv peb moog txug tug kwv xyaa, puab puavleej ua ib yaam nkaus le ntawd, hab puab tuag taag huv tuabsi.


  27Thaus kawg tug quaspuj ntawd txawm tuag lawm hab.


  28Yog le ntawd, nub kws cov tuabneeg tuag sawv rov qaab lug, tug quaspuj ntawd yuav yog tug twg tug quaspuj? Rua qhov puab puavleej tau yuav nwg huv tuabsi lawm.”


  29Yexus teb puab has tas,“Mej xaav yuam kev lawm! Rua qhov mej tsi totaub Vaajtswv txujlug hab tsi paub Vaajtswv lub fwjchim.


  30Thaus cov tuabneeg kws tuag lawm sawv rov qaab lug, puab yuav zoo ib yaam le cov timtswv kws nyob sau ntuj ceebtsheej, puab tsi yuav quaspuj tsi yuav quasyawg lawm.


  31Mej tsi tau nyeem zaaj kws Vaajtswv tsaa cov tuabneeg tuag sawv rov qaab lug los? Vaajtswv tub qha rua mej lawm has tas,


  32"Kuv yog Anplahaas tug Vaajtswv, Ixaj tug Vaajtswv, hab Yakhauj tug Vaajtswv." Vaajtswv tsi yog cov tuabneeg tuag tug Vaajtswv, tabsis yog cov tuabneeg caj tug Vaajtswv.”


  33Thaus cov tuabneeg coob coob nov tej kws Yexus qha ntawd, puab xaav tsi thoob le.


  Nqai Kevcai Kws Tseemceeb Dlua Ndlais


  (Malakaus 12:28-34; Lukas 20:25-28)


  34Thaus cov Falixais nov has tas cov Xadukais tsi muaj lug teb tau Yexus le, puab txawm tuaj ua ke saablaaj,


  35muaj ib tug xwbfwb qha Vaajtswv txuj Kevcai kws nyob huv puab paab ntawd, nwg xaub Yexus has tas,


  36“Xwbfwb, Vaajtswv txuj Kevcai nqai twg yog nqai kws tseemceeb dlua ndlais huv tuabsi?”


  37Yexus teb has tas,“'Hlub tug Tswv kws yog mej tug Vaajtswv kuas kawg sab kawg ntsws, kawg plaab kawg plawv, hab kawg mej tug dlaag tug zug."


  38Nqai nuav txhaj yog nqai kws tseemceeb dlua ndlais.


  39Hab nqai ob kws tseemceeb, has le nuav has tas: "Hlub mej tej kwvtij zej zog ib yaam le mej hlub mej lub cev."


  40Mauxes txuj Kevcai hab cov cev Vaajtswv lug tej lug qha puavleej nyob taagnrho huv ob nqai nuav.”


  Tug Mexiyas Yog Leejtwg Tub


  (Malakaus 12:35-37; Lukas 20:41-44)


  41Thaus cov Falixais taabtom saablaaj ua ke, Yexus nug puab has tas,


  42“Mej xaav le caag txug tug Mexiyas? Nwg yog leejtwg tug Tub?”


  Puab teb has tas, “Nwg yog Daviv Tub.”


  43Yexus rov nug puab has tas,“Yog le caag Vaaj Ntsujplig txhaj tshoov Daviv sab, kuas Daviv hu nwg has tas, "Tug Tswv" Daviv has tas:


  44"Tug Tswv has rua kuv tug Tswv tas, Koj ca le lug nyob ntawm kuv saab xis moog txug thaus kuv muab koj cov yeebncuablug rua koj tsuj."


  45Yog Daviv tub hu nwg has tas, "Tug Tswv," yuav ua le caag has tau tas, tug Mexiyas yog Daviv tug Tub?”


  46Tsi muaj leejtwg teb taug Yexus ib lus le. Txij nub ntawd lug, tsi muaj leejtwg kaam nug Yexus le lawm.


  


  Mathais 23


  Yexus Qha Kuas tsi Xob Ua Le Cov Xwbfwb Qha Vaajtswv txuj Kevcai Hab Cov Falixais


  (Malakaus 12:38-39; Lukas 11:43, 46; 20:45-46)


  1Tom qaab ntawd Yexus has rua cov tuabneeg coob coob hab nwg cov thwjtim has tas:


  2“Cov xwbfwb kws qha Vaajtswv txuj Kevcai hab cov Falixais yog cov kws muaj cuabkaav txhais Mauxes txuj Kevcai.


  3Yog le ntawd, mej yuavtsum noog puab lug hab ua lawv le tej lug kws puab qha, tabsis tsi xob xyum ua lawv le puab ua; rua qhov puab tsi ua lawv le puab qha.


  4Puab muab tej nraa nyaav lug nog rua suavdlawg ris, tabsis puab tub tsi kaam cev puab tug ntiv teg moog paab thab tej nraa ntawd le.


  5Puab ua yaam twg puab xaav ua kuas suavdlawg qhuas puab xwb. Puab xaws tej lub naab miv miv ntim Vaajtswv txujlug, muab paav rua ntawm puab hauvplaj hab ntawm puab tej ncej npaab, puab naav tej tsho ntev ntev kws ntxhoo lwg kaab!


  6Thaus muaj rooj noj rooj haus hab thaus puab moog rua huv tej tsev saablaaj, puab moog xaiv nyob lub chaw zoo xwb.


  7Thaus puab moog tom tej kab, puab nyam kuas suavdlawg fwm puab hab hu puab has tas, "Xwbfwb."


  8Tsi xob ca leejtwg hu mej has tas "Xwbfwb," rua qhov mej suavdlawg puavleej yog kwvtij huv tuabsi, hab mej tsuas muaj tuab tug xwbfwb xwb.


  9Cov tuabneeg kws nyob huv nplajteb nuav, mej tsi xob hu leejtwg has tas, "Txiv," rua qhov mej tsuas muaj tuab leeg Txiv tug kws nyob sau ntuj ceebtsheej xwb.


  10Hab tsi xob ca leejtwg hu mej has tas, "Tug Tswv," rua qhov mej tsuas muaj tuab tug Tswv kws yog tug Mexiyas xwb.


  11Mej cov leejtwg xaav ua tug hlub, tug ntawd yuavtsum ua mej suavdlawg qhev.


  12Tug kws tsaav fwjchim, Vaajtswv yuav txu tug ntawd lub fwjchim, hab tug kws txu fwjchim, Vaajtswv yuav tsaav tug ntawd lub fwjchim.


  Cov Tuabneeg Ntsejmuag Ncaaj Sab Nkhaus


  (Malakaus 12;40; Lukas 11:39-42, 44, 52; 20:47)


  13Cov xwbfwb kws qha Vaajtswv txuj Kevcai hab cov Falixais kws ntsejmuag ncaaj sab nkhaus, mej yuav raug kev puamtsuaj! Rua qhov mej kaw qhovrooj tsi pub leejtwg moog Ntuj Ceebtsheej. Txawm yog mej los mej tub tsi moog huv, hab cov kws xaav moog los mej tseem txwv tsi pub


  puab moog.


  14[Cov xwbfwb kws qha Vaajtswv txuj Kevcai hab cov Falixais kws ntsejmuag ncaaj sab nkhaus, mej yuav raug kev puamtsuaj! Mej txeeb cov puj ntsuag tej vaaj tse lug ua mej tug, hab ua txuj thov Vaajtswv ntev ntev, kuas suavdlawg qhuas mej. Vim le ntawd mej yuav raug txim nyaav dlua suavdlawg!]


  15“Cov xwbfwb kws qha Vaajtswv txuj Kevcai hab cov Falixais kws ntsejmuag ncaaj sab nkhaus, mej yuav raug kev puamtsuaj! Mej caij nkoj hlaa dlej havtxwv moog thoob tebchaws nrhav kuas tau ib tug lug coj mej txuj kevcai; tabsis thaus mej nrhav tau lawm, mej ua rua tug ntawd tsimnyog poob rua huv ntuj tawg tshaaj mej ob npaug!


  16“Cov tuabneeg dligmuag kws coj lwm tug kev, mej yuav raug kev puamtsuaj! Mej qha has tas, "Yog leejtwg tuav txug lub Tuamtsev coglug, yog nwg tsi ua lawv le nwg coglug los tau; tabsis yog nwg tuav txug tej nyaj kub kws nyob huv lub Tuamtsev coglug, nwg yuavtsum ua lawv le nwg tau coglug tseg lawm."


  17Cov tuabneeg dligmuag kws ruag! Yaam twg tseemceeb dlua? Tej kub lossis lub Tuamtsev kws ua rua tej kub ntawd tseemceeb?


  18Hab mej tseem qha has tas, "Yog leejtwg tuav txug tej thaaj fij coglug, nwg tsi ua lawv le nwg coglug los tau. Tabsis yog nwg tuav txug tej khoom fij kws nyob sau lub thaaj coglug, nwg yuavtsum ua lawv le nwg tau coglug lawm."


  19Cov tuabneeg dligmuag! Yaam twg tseemceeb dlua? Tej khoom fij kws nyob sau lub thaaj, lossis lub thaaj kws ua rua tej khoom ntawd muaj nqes?


  20Yog le ntawd, thaus leejtwg tuav txug lub thaaj fij kws rau tej khoom kws fij rua Vaajtswv, yog nwg tuav txug lub thaaj hab cov khoom fij kws nyob sau lub thaaj huv tuabsi;


  21hab thaus leejtwg tuav txug lub Tuamtsev coglug, ces yog tuav txug lub Tuamtsev hab tug Vaajtswv kws nyob huv lub Tuamtsev ntawd coglug;


  22hab thaus leejtwg tuav txug lub ntuj coglug, ces yog nwg tuav txug lub zwmtxwv hab tug kws nyob sau lub zwmtxwv ntawd coglug.


  23“Cov xwbfwb kws qha Vaajtswv txuj Kevcai hab cov Falixais kws ntsejmuag ncaaj sab nkhaus, mej yuav raug puamtsuaj! Mej muab tej txumlom, tsi has pumhum, zaub txhwb hab xyaab txob, ib feem kaum rua Vaajtswv, tabsis mej tsi ua lawv le tej lug tseemceeb kws Vaajtswv txuj Kevcai qha kuas tuabneeg ua ncaaj nceeg, muaj kev taabncuab, hab ua lub sab ncaaj.Tsimnyog mej ua lawv le tej lug qha nuav, hab tsi xob tso lwm nqai tseg.


  24Cov tuabneeg dligmuag kws coj lwm tug kev! Tug yoov poob rua huv cov dlej kws mej yuav haus, mej tseem muab lim huv tuabsi, tabsis mej tub nqog ib tug ntxhuav lawm mej tsi paub!


  25“Cov xwbfwb kws qha Vaajtswv txuj Kevcai hab cov Falixais kws ntsejmuag ncaaj sab nkhaus! Mej yuav raug kev puamtsuaj! Mej ibtxwm ntxuav taig ntxuav khob saab nrau kuas huv huv, tabsis saab huv puv nkaus tej kev phem kev qas hab sab hlub.


  26Cov Falixais kws dligmuag! Yog mej xub ntxuav taig ntxuav khob saab huv kuas huv lawm, ces saab nrau yeej yuav huv hab.


  27“Cov xwbfwb kws qha Vaajtswv txuj Kevcai hab cov Falixais kws ntsejmuag ncaaj sab nkhaus! Mej yuav raug kev puamtsuaj! Mej zoo ib yaam le lub ntxaa kws pleev moov sib saab nrau dlawb paug, tabsis saab huv puv nkaus pobtxhaa tuabneeg tuag hab tsw lwj ntxag xwb.


  28Mej zoo ib yaam nkaus le ntawd, suavdlawg saib saab nrau, suavdlawg xaav has tas, mej yog tuabneeg zoo, tabsis mej yog tuabneeg ntsejmuag ncaaj sab nkhaus, hab ua txhum.


  29“Cov xwbfwb kws qha Vaajtswv txuj Kevcai hab cov Falixais kws ntsejmuag ncaaj sab nkhaus! Mej yuav raug kev puamtsuaj! Mej txhim cov cev Vaajtswv lug tej ntxaa zoo nkauj heev, hab ua rua tej pemthuam kws tuabneeg puab ncu txug cov tuabneeg ncaaj nceeg thaus u, kuas zoo nkauj.


  30Hab mej has tas, "Yog peb nyob tam kws peb cov yawmkoob nyob, peb yuav tsi nrug puab tua cov cev Vaajtswv lug.


  31Mej has le ntawd, kuj yog mej leeg has tas, mej yog cov kws tua cov cev Vaajtswv lug ntawd cov xeebntxwv ntaag!


  32Yog le ntawd, mej ca le ua tej kws mej cov yawmkoob tau ua lawm kuas tav!


  33Cov nam naab, hab naab cov mivnyuas! Mej xaav has tas, mej yuav tsi raug txav txim hab yuav tsi poob moog rua huv ntujtawg nua los?


  34Kuv qha tseeb rua mej has tas, kuv yuav khaiv cov kws cev Vaajtswv lug, cov tuabneeg muaj tswvyim, hab ib cov xwbfwb tuaj qha mej; mej yuav muab qee leej tua povtseg, muab qee leej ntsa rua sau ntoo khaublig, muab qee leej nplawm huv tej tsev saablaaj hab ntab puab tsiv ib lub nroog moog rua ib lub nroog.


  35Vim le ntawd, mej yuav tau ris cov tuabneeg kws tua cov kws tsi tau ua txhum lub txim. Txij thaus Anpees tug kws tsi muaj txim raug tua lug txug thaus mej tua Npelekhiyas tug tub Xakhaliyas ntawm lub Tuamtsev hab lub thaaj fij kis nruab nraab.


  36Kuv qha tseeb rua mej has tas, cov tuabneeg tam nuav yuav tau ris cov tuabneeg kws tua tuabneeg ntawd lub txim huv tuabsi!”


  Yexus Hlub Cov Tuabneeg Kws Nyob huv Yeluxalees


  (Lukas 13:34-35)


  37“Yeluxalees, Yeluxalees! Koj muab cov kws cev Vaajtswv lug tua povtseg, koj muab pobzeb ntaus cov tubkhai kws Vaajtswv khaiv lug qha koj! Muaj ntau zag kuv tub yuav muab koj cov pejxeem lug puag, ib yaam le tug puj qab cuab nwg cov mivnyuas lug puag rua huv nwg ob phob tis, tabsis koj tsi kaam ca kuv ua le ntawd!


  38Nwgnuav koj lub Tuamtsev yuav raug muab tso tseg nyob qhuav nkuag ca.


  39Kuv qha rua koj has tas, txij nuav moog koj yuav tsi pum kuv moog txug nub kws koj has tas, 'Thov Vaajtswv foom koob moov rua tug kws Vaajtswv khaiv lug.'"


  


  Mathais 24


  Lub Tuamtsev Yuav Puamtsuaj


  (Malakaus 13:1-2; Lukas 21:5-6)


  1Thaus Yexus taabtom tawm ntawm lub Tuamtsev moog, nwg cov thwjtim txawm taw teg kuas Yexus saib tej tsev kws nyob ibncig lub Tuamtsev.


  2Yexus has tas,“Yog tag, mej tub pum tej tsev nuav lawm? Tabsis kuv qha tseeb rua mej has tas, tej pobzeb kws muab sis dlhos ntawd txhua lub yuav pluam nyag nyob nyag taag huv tuabsi.


  Kev Txomnyem hab Kev Tsimtxom Thaus Lub Nplajteb Yuav Kawg


  (Malakaus 13:3-13; Lukas 21:5-6)


  3Thaus Yexus nyob peg lub Roob Txiv Ntoo Roj, nwg cov thwjtim lug cuag nwg tuabywv hab nug has tas, “Thov koj qha rua peb saib thaus twg maam le muaj tej nuav? Hab yuav muaj yaam twg qha rua peb paub has tas, tub txug lub sijhawm kws koj yuav lug hab lub nplajteb yuav kawg.”


  4Yexus teb has tas,“Mej yuavtsum ceevfaaj, tsi xob pub leejtwg dlaag ntxag tau mej yuam kev.


  5Yuav muaj ntau leej tuav kuv lub npe dlaag ntxag mej has tas, "Kuv yog tug Mexiyas!" Hab puab yuav dlaag ntxag ntau leej yuam kev.


  6Mej yuav nov suab ntaaj suab rag nyob ze mej hab yuav nov tej tebchaws kws nyob dleb ua tsuv ua rog; mej tsi xob poob sab, yeej yuav muaj tej ntawd, tabsis tej ntawd tsi tau qha has tas tub txug lub sijhawm nplajteb kawg lawm.


  7Ib lub tebchaws yuav sawv tawmtsaam ib lub tebchaws; hab ib tsaav tuabneeg yuav sawv tawmtsaam ib tsaav tuabneeg. Yuav muaj kev tshaib kev nqhes hab aav yuav qeeg txhua qhov.


  8Tej ntawd zoo ib yaam le tug quaspuj kws nyavnyuas pib mob plaab yuav yug mivnyuas.


  9“Thaus ntawd yuav muaj tuabneeg nteg mej coj moog tsimtxom hab muab mej tua povtseg. Txhua tsaav tuabneeg yuav ntxub mej, vim mej yog cov kws ntseeg kuv.


  10Lub sijhawm ntawd yuav muaj ntau leej tso kev ntseeg tseg; puab ib leeg yuav ntxeev sab rua ib leeg hab ib leeg yuav ntxub ib leeg.


  11Yuav muaj cov cevlug cuav coob leej dlaag ntxag kuas tuabneeg coob leej yuam kev.


  12Thaus tej kev phem fuam luj heev, suavdlawg yuav tsi txawj sis hlub lawm.


  13Tabsis tug kws ua sab ntev moog txug nub kawg, tug ntawd yuav dlim.


  14Thaus muaj tuabneeg moog qha Txujmoo Zoo kws has txug Ntuj Ceebtsheej moog thoob qaab ntuj hab ua timkhawv rua txhua tsaav tuabneeg paub lawm, ces thaus ntawd tub yuav txug lub sijhawm kawg.


  Yaam Kws Phem Kawg Nkaus


  (Malakaus 13:14-23; Lukas 21:20-24)


  15“Mej yuav pum yaam kws phem kawg nkaus tso rua huv qhov chaw dlawbhuv, lawv le Daniyees tug kws cev Vaajtswv lug tau has tseg lawm. (Tug kws nyeem zaaj nuav, ca le totaub!)


  16“Thaus ntawd cov tuabneeg kws nyob huv xeev Yudas ca le tsiv moog rua peg tej roob.


  17Tug kws nyob nrau zoov, tsi xob moog nqaa ib yaam dlaabtsi huv tsev.


  18Tug kws nyob tom teb, tsi xob rov lug nqaa nwg lub tsho ntev.


  19Lub sijhawm ntawd tej quaspuj kws suab mivnyuas hab cov quaspuj kws muaj mivnyuas mog noj mig yuav txomnyem kawg le!


  20Mej ca le thov Vaajtswv paab kuas mej tsi xob tau tsiv lub caij ntuj no lossis nub Xanpataus!


  21Rua qhov lub sijhawm ntawd suavdlawg yuav txomnyem kawg nkaus, txij thaus chivkeeb lug txug naj nub nua yeej tsi tau muaj kev txomnyem npaum le zag nuav. Hab yaav tom ntej yuav tsi muaj le zag nuav lawm.


  22Tabsis Vaajtswv tub txav nub txav nyoog kuas tuab lu lawm. Yog nwg tsi ua le ntawd yeej yuav tsi muaj ib tug dlim le. Qhov kws Vaajtswv txav nub txav nyoog kuas tuab lu le ntawd yog vim nwg hlub tsaav tuabneeg kws nwg tau xaiv ca lawm.


  23Thaus ntawd yog leejtwg has rua mej has tas, "Mej saib, tug Mexiyas nyob ntawm nuav!" Lossis has tas, "Nwg nyob tod!" Los mej tsi xob ntseeg tug ntawd tej lug.


  24Rua qhov yuav muaj tug Mexiyas cuav hab tej cevlug kws cuav lug ua tej txujci tseemceeb ntxag Vaajtswv tsaav tuabneeg saib puas yuav ntxag tau kuas puab yuam kev.


  25Mej yuavtsum ncu ntsoov tej lug kws kuv tub qha rua mej nuav lawm.


  26“Yog leejtwg has rua mej has tas, "Mej saib, nwg nyob tom roob mojsaab qhua!" Mej tsi xob moog saib; lossis has tas, "Mej saib, nwg nkaum ntawm nuav!" Mej tsi xob ntseeg.


  27Rua qhov nub kws Tuabneeg Leej Tub lug, yuav zoo ib yaam le tsaglig xub laim tim saab nubtuaj ci moog txug rua tim saab nubpoob.


  28“Cev tuag nyob qhovtwg, dlaav npoj yuav sau nthwv lug rua qhov ntawd.


  Tuabneeg Leej Tub Yuav Lug


  (Malakaus 13:24-27; Lukas 21:25-28)


  29“Lub sijhawm kws tej kev txomnyem ntawd dlhau lawm, lub nub yuav tsaus, lub hli yuav tsi ci, tej nubqub sau ntuj yuav poob lug, hab yaam kws muaj fwjchim nyob sau nruab ntug yuav ua zug koog taag huv tuabsi.


  30Thaus ntawd mej yuav pum ib lub cim tshwm sau nruab ntug qha has tas Tuabneeg Leej Tub yuav lug. Txhua tsaav tuabneeg huv qaab ntuj nuav yuav quaj nyav ntsoog qeeg thaus puab pum Tuabneeg Leej Tub nrug nwg tug tshwjchim kws ci ntsaa ab hab nwg lub fwjchim lug sau ntuj lug.


  31Nwg yuav khaiv nwg cov timtswv tshuab raaj tshuab xyu nrov nrov hu. Puab yuav moog sau cov tuabneeg kws nwg xaiv ca lawm txhua nrho plaub ceg kaum ntuj, saab ntuj tim nuav moog txug saab ntuj tim u lug nyob ua ke.


  Tsob Txiv Ncuav Pas Pib Hlaav Nplooj


  (Malakaus 13:28-31; Lukas 21:29-33)


  32“Mej saib tsob txiv ncuav pas qha le caag. Thaus nwg tej ceg rov ntsuab hab pib hlaav nplooj mog nyoos, mej paub has tas tub yuav txug lub caij ntuj naag.


  33Ib yaam nkaus le ntawd, thaus mej pum tej ntawd, mej yuav paub has tas nwg tub lug ze ntawd qhovrooj lawm.


  34Kuv qha tseeb rua mej has tas thaus cov tuabneeg tam nuav tseem tuag tsi tau taag, tub xub muaj tej ntawd lawm.


  35Lub ntuj hab lub nplajteb yuav pluj moog, tabsis kuv tej lug yuav tsi muaj ib lus poob le.


  Tsi Muaj Leejtwg Paub Nub hab Lub Sijhawm Ntawd


  (Malakaus 13:32-37; Lukas 17:26-30, 34-36)


  36“Tabsis nub ntawd hab lub sijhawm ntawd tsi muaj leejtwg paub, txawm yog cov timtswv ceebtsheej lossis Tuabneeg Leej Tub


  los yeej tsi paub le; tsuas yog leej Txiv tuab leeg txhaj paub xwb.


  37Lub sijhawm kws Tuabneeg Leej Tub lug, yuav zoo ib yaam le tej kws tshwmsim rua tam Nau-es nyob.


  38Thaus dlej tseem tsi tau lug nyaab nplajteb, suavdlawg ua noj ua haus, ua tshoob ua kug moog txug nub kws Nau-es nce moog rua huv lub nkoj;


  39puab tsi paub moog txug thaus dlej lug nyaab hab kuav puab moog taag huv tuabsi le caag, thaus Tuabneeg Leej Tub lug, yuav zoo ib yaam le ntawd.


  40Lub sijhawm ntawd muaj ob tug txivneej ua num ua ke tom teb, yuav coj ib tug moog, tseg ib tug ca.


  41Muaj ob tug quaspuj zum zeb ua ke: yuav coj ib tug moog tseg ib tug ca.


  42Mej yuavtsum ceevfaaj zuv tog, rua qhov mej tsi paub lub sijhawm kws mej tug Tswv yuav lug.


  43Mej yeej paub has tas, yog tug tswv tsev xub paub has tas, thaus twg tubsaab yuav tuaj, nwg yeej yuav zuv tog tsi pub tubsaab lug tau rua huv nwg tsev.


  44Yog le ntawd, mej yuavtsum zuv tog, rua qhov Tuabneeg Leej Tub yuav lug lub sijhawm kws mej tsi ceevfaaj.


  Tug Tubkhai Kws Ncaaj hab tug Kws tsi Ncaaj


  (Lukas 12:41-48)


  45“Tug tubkhai kws ncaaj hab muaj tswvyim, tug tswv yuav tsaa nwg ua tug luj kws saib tug tswv cov tubkhai, hab thaus txug sijhawm noj, tug ntawd yuav ua tug faib zaub faib mov rua cov tubkhai noj.


  46Thaus tug tswv rov lug pum tug tubkhai ntawd taabtom ua tej num nuav, ces tug tubkhai ntawd yuav tau ntsejmuag!


  47Kuv qha tseeb rua mej has tas, tug tswv yuav tsaa tug tubkhai ntawd ua tug saib tug tswv tej qhov txhua chaw.


  48Tabsis yog tug tubkhai muaj lub sab phem, hab xaav has tas tshuav ntev kuv tug tswv maam rov lug,


  49ces nwg txawm muab cov tubkhai ntaus hab moog nrug cov tuabneeg quav cawv noj haus ua ke,


  50nwg tsi paub nub twg hab lub sijhawm twg, nwg tug tswv yuav lug, nwg txhaj tsi ceevfaaj.


  51Tug tswv yuav muab tug tubkhai ntawd hlais ua tej dlaim, hab muab nwg pov moog nrug cov tuabneeg kws ntsejmuag ncaaj sab nkhaus nyob. Puab yuav quaj tum nav qawv qhov ntawd.


  


  Mathais 25


  Kaum tug Hluas Nkauj


  1“Lub sijhawm ntawd Ntuj Ceebtsheej pev ib yaam le kaum tug hluas nkauj kws taws teeb moog tog tug nraug vauv.


  2Tsib tug tsi muaj tswvyim hab tsib tug muaj tswvyim.


  3Cov kws tsi muaj tswvyim, puab nqaa teeb, tabsis tsi npaaj nroj txhaab.


  4Cov kws muaj tswvyim, puab nqaa teeb hab ib leeg npaaj ib fwj nroj nqaa moog.


  5Tub lig lig lawm tug nraug vauv pheej tsi txawj tuaj, ces cov hluas nkauj txawm tsaug zug ncaws nruj nris.


  6Thaus txug ib taagmo txawm muaj ib lub suab hu nrov nrov has tas, "Tug nraug vauv tuaj lawm! Ca le tawm tuaj tog nwg!"


  7Kaum tug hluas nkauj txawm sawv huv tuabsi, hab nyag khu nyag lub teeb kuas cig.


  8Ces tsib tug kws tsi muaj tswvyim has rua tsib tug kws muaj tswvyim has tas, "Thov muab mej cov roj faib mivntsiv rua peb, rua qhov peb cov teeb roj taag lawm tub yuav tuag."


  9Tsib tug kws muaj tswvyim teb has tas, "Tsi tau, nyob tsaam tsi txaus rua peb hab mej. Mej ca le moog nrhav yuav tom kab rua mej."


  10Thaus tsib tug kws tsi muaj tswvyim taabtom moog yuav roj lawm; tug nraug vauv txawm tuaj txug. Tsib tug muaj tswvyim kws tub xub npaaj roj tseg lawm, txawm nrug tug nraug vauv moog noj tshoob huv tsev, hab kaw qhovrooj rua lawm.


  11“Tom qaab ntawd tsib tug hluas nkauj kws tsi muaj tswvyim rov lug txug. Puab txawm hu has tas, "Tug tswv! Tug tswv, thov qheb qhovrooj rua peb!"


  12Tug nraug vauv teb has tas, 'Kuv tsi paub mej!'“


  13Yexus xaus lug has tas, “Mej yuavtsum ceevfaaj, rua qhov mej tsi paub nub twg hab lub sijhawm twg yuav muaj le ntawd.


  Tug Tswv Muab Nyaj rua Peb tug Tubkhai


  (Lukas 19:11-27)


  14“Ntuj Ceebtsheej pev ib yaam le ib tug txivneej yuav moog rua lwm tebchaws; nwg hu nwg cov tubkhai lug, hab kuas puab saib nwg tej vaaj tse hab tej qhov txhua chaw.


  15Nwg muab tsib caug choj nyaj rua ib tug, neeg nkaum choj rua ib tug, hab kaum choj rua ib tug lawv le puab muaj tswvyim coj moog siv ua laag ua luam. Ces nwg txawm moog lawm.


  16Tug tubkhai kws tau tsib caug choj, nwg txawm coj moog ua luam taamsim, hab nwg tsaam tsib caug choj ntxiv.


  17Tug tubkhai kws tau neeg nkaum choj, kuj coj moog ua luam tsaam neeg nkaum choj ntxiv.


  18Tabsis tug tubkhai kws tau kaum choj, nwg txawm muab nwg tug tswv cov nyaj coj moog faus aav tseg.


  19“Tom qaab ntawd ntev loo, cov tubkhai ntawd tug tswv rov qaab lug txheeb saib puab ib leeg tsaam pistsawg choj.


  20Tug tubkhai kws tau tsib caug choj txawm nqaa tsib caug choj kws nwg tsaam lug has tas, "Tug Tswv, koj muab tsib caug choj rua kuv, koj saib kuv tsaam tsib caug choj hab."


  21Tug tswv has tas, "Zoo heev, koj yog tug tubkhai kws zoo hab ncaaj nceeg! Tej yaam miv miv kws koj saib, koj ua ncaaj, kuv yuav tsaa koj ua tug kws saib yaam kws luj. Koj ca le lug nrug kuv nyob kaaj sab lug!"


  22Tug tubkhai kws tau neeg nkaum choj, txawm lug has tas, "Tug tswv, koj muab neeg nkaum choj rua kuv, koj saib kuv tsaam neeg nkaum choj hab.”


  23Tug tswv has tas, "Zoo heev, koj yog tug tubkhai kws zoo hab ncaaj nceeg! Tej yaam miv miv kws koj saib, koj ua ncaaj. Kuv yuav tsaa koj ua tug saib yaam kws luj. Koj ca le lug nrug kuv nyob kaaj sab lug!"


  24Tug tubkhai kws tau kaum choj txawm lug has rua tug tswv has tas, "Tug Tswv, kuv paub has tas koj yog ib tug tuabneeg nyaum heev; koj ibtxwm hlais tej kws tsi yog koj cog, hab sau tej kws tsi yog koj tseb.


  25Kuv ntshai, kuv txhaj coj koj cov nyaj moog faus aav tseg. Koj saib, koj cov nyaj nyob ntawm nuav."


  26Tug tswv has tas, "Tug tubkhai kws sab phem hab tubnkeeg! Koj tub paub has tas kuv ibtxwm hlais tej kws tsi yog kuv cog, hab sau tej kws tsi yog kuv tseb.


  27Ua le caag koj tsi muab kuv cov nyaj moog tso rua huv txhaab nyaj, thaus kuv rov lug, kuv txhaj tau kuv cov nyaj hab tau paaj ntxiv?


  28Mej ca le muab cov nyaj ntawm nwg coj moog ntxiv rua tug kws muaj ib puas choj.


  29Rua qhov txhua tug kws muaj lawm, yuav muab ntxiv kuas puab muaj nplua mag; tabsis tug kws tsi muaj, txawm yog nwg muaj mivntsiv xwb los yuav muab rhu ntawm nwg moog.


  30Ca le muab tug tubkhai kws tsi tsimtxaj nuav pov rua saab nrau qhov kws tsaus ntuj nti, nwg yuav quaj tum nav qawv qhov ntawd.


  Kev Txav Txim Thaus Kawg


  31“Thaus Tuabneeg Leej Tub lug ua Vaajntxwv, taagnrho cov timtswv ceebtsheej yuav nrug nwg lug, hab nwg yuav nyob sau nwg lub zwmtxwv kws ci ntsaa ab.


  32Txhua tsaav tuabneeg huv qaab ntuj yuav tuaj sis sau ua ke rua ntawm nwg xubndlag, hab nwg yuav muab suavdlawg cais ua ob paab, ib yaam le tug tswv yug yaaj muab paab yaaj cais tawm ntawm paab tshis moog.


  33Nwg yuav kuas cov tuabneeg ncaaj nceeg lug nyob ntawm nwg saab xis, hab kuas cov tuabneeg kws tsi ncaaj nceeg lug nyob ntawm nwg saab txhumphem.


  34Thaus ntawd Vaajntxwv yuav has rua cov tuabneeg kws nyob ntawm nwg saab xis has tas, "Mej cov kws tau kuv Txiv txuj koob moov, mej ca le lug kaav lub tebchaws kws tub npaaj rua mej thaus tsim lub nplajteb lug lawm.


  35Thaus kuv tshaib plaab, mej pub mov rua kuv noj, thaus kuv nqhes dlej; mej pub dlej rua kuv haus; thaus kuv tuaj ua qhua, mej hu kuv lug huv mej tsev.


  36Thaus kuv tsi muaj rig tsho naav; mej muab rua kuv naav. Thaus kuv muaj mob, mej tuaj tu kuv. Thaus kuv raug kaw rua huv tsev lojcuj, mej tuaj saib kuv!"


  37Thaus cov tuabneeg ncaaj nceeg nov le ntawd, puab yuav teb has tas, "Tug Tswv, thaus twg peb pum koj tshaib plaab, hab muab mov rua koj noj lossis pum koj nqhes dlej, hab muab dlej rua koj haus?


  38Thaus twg koj tuaj ua qhua, peb hu koj lug huv peb tsev lossis pum koj tsi muaj rig tsho naav, hab peb muab rua koj naav?


  39Thaus twg peb pum koj muaj mob lossis raug kaw huv tsev lojcuj, hab peb tuaj saib koj?"


  40Vaajntxwv yuav teb has tas, "Kuv qha tseeb rua mej has tas, thaus kws mej tau paab kuv cov kwvtij nuav ib tug, txawm yog tug ntawd muaj fwjchim yau dlua cov los mej tseem paab nwg hab, qhov kws mej paab tug ntawd, tub yog mej paab kuv ntaag! "


  41“Hab nwg has rua cov kws nyob ntawm nwg saab txhumphem has tas, "Mej cov kws raug Vaajtswv foom tsi zoo. Mej ca le tsiv ntawm kuv moog rua huv lub cubtawg kws cig tsi paub tuag moog ibtxhis kws tub npaaj tseg rua dlaab Ntxwgnyoog hab nwg cov tubkhai moog nyob lawm!


  42Thaus kuv tshaib plaab, mej tsi pub mov rua kuv noj; thaus kuv nqhes dlej, mej tsi pub dlej rua kuv haus;


  43thaus kuv tuaj ua qhua, mej tsi hu kuv lug huv mej tsev. Thaus kuv tsi muaj rig tsho naav, mej tsi muab rua kuv naav; thaus kuv muaj mob hab raug kaw rua huv tsev lojcuj, mej tsi tuaj tu hab saib kuv.


  44Puab yuav teb nwg has tas, "Tug Tswv, thaus twg peb pum koj tshaib plaab, nqhes dlej, tuaj ua qhua lossis tsi muaj rig tsho naav, hab raug kaw rua huv tsev lojcuj, peb tsi paab koj?"


  45Tug Vaajntxwv yuav teb puab has tas, "Kuv qha tseeb rua mej has tas, qhov kws mej tsi paab cov tuabneeg nuav tug kws yau dlua cov, ces yog mej tsi paab kuv ntaag."


  46Cov tuabneeg ntawd yuav raug txim moog ibtxhis le, tabsis cov tuabneeg ncaaj nceeg yuav tau txujsa ntev dlhawv moog ibtxhis tsi kawg.”


  


  Mathais 26


  Cov Thawjcoj Nrhav Kev Nteg Yexus


  (Malakaus 14:1-2; Lukas 22:1-2; Yauhaas 11:45-53)


  1Thaus Yexus qha tej nuav rua puab taag lawm, nwg has rua cov thwjtim has tas,


  2“Mej tub paub lawm has tas, tshuav ob nub xwb txug lub caij ua Kevcai Hlaa Dlhau, hab luas yuav muab Tuabneeg Leej Tub coj moog ntsa rua sau ntoo khaublig.”


  3Cov thawj ntawm cov povthawj hab cov txwjlaug tuaj ua ke saablaaj huv tug Povthawj Hlub Kaiyafas tsev,


  4nrhav kev yuav nteg Yexus tuabywv coj moog tua povtseg.


  5Puab has tas, “Peb tsi xob nteg nwg thaus suavdlawg taabtom ua kevcai, nyob tsaam tej pejxeem yuav ntxhuv.”


  Muab Roj Tsw Qaab Laub rua Yexus Taubhau


  (Malakaus 14:3-9; Yauhaas 12:1-8)


  6Thaus Yexus nyob huv Ximoos tug kws thaus mob ruas ib zag lawm lub tsev tom lub zog Npethanis.


  7Thaus Yexus taabtom noj mov muaj ib tug quaspuj nqaa ib fwj roj tsw qaab kws kim heev tuaj laub rua Yexus taubhau.


  8Thaus cov thwjtim pum le ntawd, puab tsi txaus sab hab has tas, “Ua le caag muab cov roj tsw qaab ntawd nkim povtseg?


  9Yog muab fwj roj ntawd muag, yuav tau nyaj ntau, hab muab cov nyaj ntawd moog pub rua cov tuabneeg pluag kuj zoo dlua!”


  10Yexus tub paub tej kws puab has ntawd lawm, nwg has rua puab tas,“Ua le caag mej ua rua tug quaspuj nuav nyuaj sab? Qhov kws nwg ua rua kuv ntawd yog qhov zoo.


  11Yeej yuav muaj cov tuabneeg pluag nrug mej nyob moog le, tabsis kuv yuav tsi nrug mej nyob moog ib sim neej.


  12Qhov kws tug quaspuj nuav laub roj tsw qaab rua kuv lub cev, tub yog nwg tu kuv lub cev ca rua nub kws log kuv.


  13Kuv qha tseeb rua mej has tas, qhov kws tug quaspuj nuav ua rua kuv yuav nrov nchaa moog rua huv qaab ntuj nuav txhua qhov kws muaj tuabneeg moog qha Txujmoo Zoo, kuas suavdlawg ncu txug teg num kws tug quaspuj nuav tau ua lawm.”


  Yudas Ntxeev Sab rua Yexus


  (Malakaus 14:10-11; Lukas 22:3-6)


  14Tom qaab ntawd, Yexus kaum ob tug thwjtim, tug kws hu ua Yudas Ixakali-us txawm moog cuag cov thawj ntawm cov povthawj,


  15hab nug has tas, “Yog kuv muab Yexus rua mej, mej yuav muab dlaabtsi rua kuv?” Puab txawm suav peb caug lub nyaj rua nwg.


  16Txij nub ntawd lug Yudas txawm nrhav sijhawm muab Yexus rua puab.


  Yexus nrug Cov Thwjtim Ua Kevcai Hlaa Dlhau


  (Malakaus 14:12-21; Lukas 22:7-14, 21-23; Yauhaas 13:21-30)


  17Thawj nub kws puab ua Kevcai Noj Ncuav Tsi Xyaw Keeb, cov thwjtim txawm lug cuag Yexus hab nug nwg has tas, “Koj xaav kuas peb moog npaaj pluag mov noj ua Kevcai Hlaa Dlhau rua koj noj qhov twg?


  18Yexus teb has tas,“Mej ca le moog cuag ib tug txivneej kws nyob huv nroog hab has rua nwg tas, "Xwbfwb has tas, kuv lub sijhawm lug ze lawm; kuv hab kuv cov thwjtim yuav lug ua Kevcai Hlaa Dlhau huv koj tsev." “


  19Cov thwjtim txawm moog npaaj pluag mov ua Kevcai Hlaa Dlhau lawv le Yexus has rua puab lawm.


  20Thaus tsaus ntuj, Yexus hab kaum ob tug thwjtim nyob quastsawg noj mov.


  21Thaus puab taabtom noj mov, Yexus has tas,“Kuv qha rua mej has tas, mej cov kws nyob ntawm nuav muaj ib tug yuav ntxeev sab rua kuv.”


  22Thaus cov thwjtim nov le ntawd, puab nyuaj sab heev, puab nyag taug nyag nug Yexus has tas, “Tug Tswv, koj has le ko, puas yog koj has kuv?”


  23Yexus teb has tas,“Tug kws nrug kuv koom ntsw ib lub taig, tug ntawd, yog tug kws yuav ntxeev sab rua kuv.


  24Tuabneeg Leej Tub yuav tuag lawv le Vaajtswv Txujlug sau tseg has txug nwg, tabsis tug kws ntxeev sab rua Tuabneeg Leej Tub, nwg yuav raug kev puamtsuaj! Yog nwg tsi xob yug lug kuj yuav zoo dlua!”


  25Yudas tug kws ntxeev sab rua Yexus nug has tas, “Xwbfwb, koj has le ko puas yog koj has kuv?”


  Yexus teb has tas,“Koj has yog lawm.”


  Yexus Rooj Mov


  (Malakaus 14:22-25; Lukas 22:14-20; 1 Kauleethaus 11:23-25)


  26Thaus puab tseem noj mov Yexus txawm muab ib lub ncuav lug hab ua Vaajtswv tsaug, nwg muab lub ncuav ntawd ndlais cev rua cov thwjtim hab has tas,“Lub ncuav nuav yog kuv lub cev, mej ca le txais moog noj.”


  27Tom qaab ntawd Yexus muab ib khob cawv txiv maab lug, hab ua Vaajtswv tsaug, nwg muab khob cawv txiv maab ntawd cev rua puab hab has tas,“Mej txhua tug ca le txais moog haus,


  28khob cawv txiv maab nuav yog kuv cov ntshaav kws ua lub homthawj nas rua Vaajtswv txujlug cog tseg. Kuv cov ntshaav nuav yuav ndlwg lug ntxuav ntau leej tej kev txhum huv tuabsi moog.


  29Kuv qha rua mej has tas, kuv yuav tsi haus cov cawv txiv maab nuav moog txug nub kws kuv nrug mej haus cov cawv txiv maab tshab huv kuv Txiv lub Tebchaws.”


  30Thaus puab hu ib zaaj nkauj taag, puab txawm tawm moog rua peg Roob Txiv Ntoo Roj lawm.


  Petus Yuav Tsi Leeg Paub Yexus


  (Malakaus 14:27-31; Lukas 22:31-34; Yauhaas 13:36-38)


  31Yexus has rua cov thwjtim has tas,“Mo nuav mej txhua tug yuav tsiv taag huv tuabsi tso kuv tseg, rua qhov Vaajtswv txujlug sau tseg lawm has tas, "Vaajtswv yuav tua tug tswv yug yaaj, hab paab yaaj yuav tawg nyag tsiv nyag taag huv tuabsi."


  32Tabsis thaus kuv sawv huv qhov tuag rov qaab lug lawm, kuv yuav ua mej ntej moog rua peg Kalilais.”


  33Petus teb has tas, “Txawm yog suavdlawg tso koj tseg taag lawm los kuv yuav tsi tso koj tseg le!”


  34Yexus has rua Petus has tas,“Kuv qha rua koj has tas, mo nuav thaus qab tsi tau qua, koj yuav has peb zag has tas, koj tsi paub kuv.”


  35Petus teb has tas, “Txawm yog kuv yuav nrug koj tuag los kuv yeej yuav tsi has tas, kuv tsi paub koj!”


  Hab taagnrho cov thwjtim puavleej has ib yaam nkaus.


  Yexus Thov Vaajtswv huv Lub Vaaj Khexemanes


  (Malakaus 14:32-42; Lukas 22:39-46)


  36Yexus nrug nwg cov thwjtim moog rua ntawm qhov chaw kws hu ua Khexemanes, nwg has rua cov thwjtim has tas,“Mej nyob ntawm nuav, kuv yuav moog thov Vaajtswv tod.”


  37Yexus txawm coj Petus hab Xenpedais ob tug tub nrug nwg moog. Yexus nyuaj sab hab ntxhuv sab kawg le.


  38Hab nwg has rua puab tas,“Kuv nyuaj sab hab ntxhuv sab kawg le, tub yuav tuag, mej ca le nrug kuv nyob ntawm nuav tsi xob tsaug zug.”


  39Yexus moog tom ntej mivntsiv, ces nwg txhus caug ndlua rua huv aav hab thov Vaajtswv has tas,“Kuv Txiv, yog koj pum zoo, thov koj tshem lub khob nuav ntawm kuv moog! Txawm yog le caag los thov koj tsi xob ua lawv le kuv lub sab nyam, tabsis ca ua lawv le koj lub sab nyam xwb!”


  40Thaus Yexus rov lug rua ntawm peb tug thwjtim, nwg pum puab tsaug zug taag lawm; nwg has rua Petus has tas,“Mej yoo tsi taug dlaab ndlub nrug kuv nyob ib txoog teev le los?


  41Mej yuavtsum ceevfaaj hab thov Vaajtswv paab, kev sim sab txhaj yuav ntxag tsi tau mej. Lub sab mas kub lug, tabsis cev nqaj dlaim tawv qaug zug kawg le.”


  42Yexus rov moog thov Vaajtswv dlua zag ob has tas,“Kuv Txiv, yog koj tsi pum zoo muab lub khob nuav tshem ntawm kuv moog, yuav ca kuv haus xwb, ces ca ua lawv le koj lub sab nyam.”


  43Yexus rov lug dlua hab pum cov thwjtim tsaug zug taag lawm; puab rua tsi taug qhovmuag le.


  44Yexus rov moog thov Vaajtswv zag peb, nwg has ib yaam le thawj ob zag.


  45Yexus rov qaab lug hab has rua cov thwjtim has tas,“Mej tseem yuav tsaug zug hab su kuas txaus tsaiv los? Nwgnuav tub txug lub sijhawm kws Tuabneeg Leej Tub yuav raug nteg coj moog rua cov tuabneeg txhum txhais teg lawm.


  46Mej ca le sawv peb moog. Mej saib, tug kws ntxeev sab rua kuv tub tuaj txug lawm!”


  Nteg Yexus


  (Malakaus 14:43-50; Lukas 22:47-53; Yauhaas 18:3-12)


  47Thaus Yexus tseem taabtom has le ntawd, ces Yudas kws yog ib tug ntawm kaum ob tug thwjtim txawm tuaj txug. Muaj ib paab tuabneeg coob coob nqaa ntaaj nqaa qws nrug nwg tuaj. Paab ntawd yog cov thawj ntawm cov povthawj hab cov txwjlaug tso tuaj.


  48Tug kws ntxeev sab rua Yexus, nwg tub xub qha rua cov tuabneeg coob coob ntawd lawm has tas, “Kuv nwj tug twg, ces yog tug ntawd ntaag; mej ca le nteg nwg!”


  49Thaus Yudas tuaj txug, nwg ncaaj nraim moog rua ntawm Yexus hab has tas, “Nyob zoo Xwbfwb.” Ces nwg txawm nwj kag Yexus.


  50Yexus teb has tas,“Phoojywg, koj yuav ua dlaabtsi, koj ca le ua nrawm nroog.”


  Cov tuabneeg ntawd txawm sau nthwv lug nteg Yexus, hab tuav nwg ruaj ruaj.


  51Cov tuabneeg kws nrug Yexus nyob ntawd muaj ib tug rhu hlo nwg raab ntaaj lug tuab ntaag rua tug Povthawj Hlub ib tug qhev saab nploojntseg xis tu nrho.


  52Yexus txawm has rua tug ntawd tas,“Koj ca le muab koj raab ntaaj ntxig rov rua huv naab, rua qhov txhua tug kws siv ntaaj yeej yuav tuag rua nav ntaaj.


  53Koj tsi paub has tas, yog kuv thov kuv Txiv, nwg yeej yuav khaiv nwg cov timtswv coob dlua kaum ob pawg txheeb leej lug paab kuv taamsim nua los?


  54Tabsis yog kuv ua le ntawd, yuav tsi tav lawv le Vaajtswv Txujlug kws has tas yuavtsum muaj le nuav.”


  55Thaus ntawd, Yexus has rua cov tuabneeg coob coob ntawd tas,“Mej nqaa ntaaj nqaa qws tuaj nteg kuv, ib yaam le kuv yog tubsaab los? Kuv naj nub nyob huv lub Tuamtsev qha mej, ua le caag mej tsua tsi nteg kuv?


  56Tabsis yeej yuav muaj le nuav txhaj muaj tav lawv le Vaajtswv tej lug kws cov cev Vaajtswv


  lug tau sau tseg lawm.”


  Ces cov thwjtim txawm tsiv taag lawm hab tso Yexus tseg.


  Cov Numtswv Taug Yexus Zaaj


  (Malakaus 14:53-65; Lukas 22:54-55, 63-71; Yauhaas 18:13-14, 19-24)


  57Cov tuabneeg kws nteg Yexus coj Yexus moog rua tom tug Povthawj Hlub Kaiyafas tsev, cov xwbfwb kws qha Vaajtswv txuj Kevcai hab cov txwjlaug tub tuaj ua ke saablaaj qhov ntawd lawm.


  58Tabsis Petus lawv Yexus qaab nrug dleb dleb, nwg moog txug ntawm lub tshaavpuam ntawm tug Povthawj Hlub lub tsev, ces nwg txawm moog nrug cov tuabneeg kws zuv tug Povthawj Hlub lub tsev nyob ua ke nrau tshaavpuam, tog saib luas yuav ua le caag rua Yexus.


  59Cov thawj ntawm cov povthawj hab taagnrho cov numtswv nrhav lug nkaug Yexus, puab txhaj tau kev muab Yexus tua povtseg.


  60Txawm yog muaj ntau leej tuaj ua timkhawv dlaag los puab nrhav tsi tau lug nkaug Yexus. Thaus kawg muaj ob tug txivneej


  61nkaug has tas, “Nwg has tas, "Kuv yuav rhuav lub Tuamtsev hab peb nub, kuv yuav ua kuas tau ib lub tshab." “


  62Tug Povthawj Hlub txawm sawv tseeg nug Yexus has tas, “Obtug nkaug koj le ntawd, koj tsi muaj lug teb le los?”


  63Tabsis Yexus tsi teb ib lus le. Tug Povthawj Hlub rov has rua Yexus has tas, “Koj ca le tuav Vaajtswv tug kws muaj sa nyob lub npe coglug has tas, koj yog tug Mexiyas kws yog Vaajtswv Tug Tub.”


  64Yexus teb has tas,“Koj has yog lawm. Tabsis kuv has rua mej suavdlawg has as, txij nuav moog mej yuav pum Tuabneeg Leej Tub nyob ntawm Vaajtswv tug kws muaj Fwjchim Luj kawg nkaus saab xis, hab nrug fuab nrug cua lug sau ntuj lug!”


  65Ces tug Povthawj Hlub txawm dlua rhe nwg lub tsho hab has tas, “Nwg has lug saib tsi taug Vaajtswv! Tsi taag peb yuav moog nrhav timkhawv ntxiv! Mej tub nov nwg tej lug thuam ntawd lawm!


  66Mej xaav le caag?”


  Puab teb has tas, “Nwg ua txhum lawm, tsimnyog muab nwg tua povtseg.”


  67Puab txawm ntu quavncaug rua Yexus ntsejmuag hab ntaus nwg; hab cov kws xuas tawgncuav rua Yexus,


  68puab has tas, “Tug Mexiyas, koj sim twv saib yog leejtwg ntaus koj!”


  Petus tsi Leeg Paub Yexus


  (Malakaus 14:66-72; Lukas 22:56-62; Yauhaas 18:15-18, 25-27)


  69Thaus Petus tseem nyob quastsawg ntawm tshaavpuam, tug Povthawj Hlub ib tug ntxhais


  qhev txawm tuaj has rua Petus has tas, “Koj yog ib tug kws ibtxwm nrug Yexus tug kws yog tuabneeg Kalilais los sav.”


  70Tabsis Petus tsi leeg le, nwg taabmeeg has rua suavdlawg tas, “Qhov kws koj has ko kuv tsi paub le.”


  71Petus txawm moog rua tom roojvaag, tsua muaj dlua ib tug ntxhais qhev pum Petus, hab nwg has rua cov txivneej kws nyob ntawd tas, “Tug nuav yog tug kws ibtxwm nrug Yexus tug kws yog tuabneeg Naxales ntaag.”


  72Petus rov tsi leeg dlua hab nwg twv has tas, “Kuv tsi paub tug txivneej ntawd!”


  73Tom qaab ntawd mivntsiv, cov tuabneeg kws sawv ntawd txawm lug has rua Petus has tas, “Koj yeej yog puab cov ib tug tag, rua qhov koj lub suab has zoo ib yaam le puab lub!”


  74Petus txawm twv has tas, “Kuv tsi paub tug txivneej ntawd. Yog kuv dlaag thov Vaajtswv rau txim rua kuv!” Taamsim ntawd qab txawm qua,


  75ces Petus txawm ncu dlheev txug tej lug kws Yexus has rua Petus has tas,“Thaus qab tsi tau qua, koj yuav has peb zag has tas, koj tsi paub kuv.”Petus txawm tawm moog rua saab nrau, hab quaj tu sab kawg le.


  


  Mathais 27


  Coj Yexus Moog Cuag Philaj


  (Malakaus 15:1; Lukas 23:1-2; Yauhaas 18:28-32)


  1Thaus sawv ntxuv, cov thawj ntawm cov povthawj hab cov txwjlaug txawm saablaaj pum zoo has tas puab yuav coj Yexus moog tua povtseg.


  2Puab muab saw hlau khi Yexus, hab coj moog rua Philaj kws yog cov tuabneeg Loos tug tswv xeev.


  Yudas Dlai Tuag


  (Teg Num 1:18-19)


  3Thaus Yudas tug kws ntxeev sab rua Yexus nov has tas, luas txav txim rua Yexus lawm, nwg tu sab heev, rua qhov nwg ua txhum lawm, ces nwg txawm nqaa peb caug lub nyaj rov qaab moog rua cov thawj ntawm cov povthawj hab cov txwjlaug.


  4Nwg has tas, “Qhov kws kuv muab ib tug tuabneeg tsi tau ua txhum rua luas tua, yog kuv ua txhum lawm!”


  Puab teb has tas, “Peb tsi nrug koj paub, ntawd yog koj num xwb!”


  5Yudas txawm muab cov nyaj ntawd pov rua huv lub Tuamtsev; ces nwg txawm moog dlai cejdlaab tuag lawm.


  6Cov thawj ntawm cov povthawj txhaj khaws cov nyaj ntawd hab has tas, “Yog yuav muab cov nyaj nuav tso rua huv lub txhaab nyaj huv lub Tuamtsev, yuav txhum kevcai, rua qhov cov nyaj nuav yog nqe ntshaav.”


  7Thaus puab saablaaj pum zoo lawm, puab txawm muab cov nyaj ntawd moog yuav tug kws Puab Laujkaub Aav Thaaj Teb, ca ua toj ntxaas log lwm Tsaav Tuabneeg.


  8Tub yog vim le ntawd suavdlawg txhaj hu thaaj teb ntawd has tas, “Teb Ntshaav” lug txug naj nub nua.


  9Tej nuav muaj kuas tav lawv le Yelemis kws yog tug cev Vaajtswv lug tau qha tseg lawm has tas: “Cov Yixalayees tub has hum lawm has tas, ib tug tuabneeg nqe taubhau tsuas yog peb caug lub nyaj xwb.


  10Puab txhaj muab cov nyaj ntawd moog yuav tug kws puab laujkaub aav thaaj teb, lawv le tug Tswv tau has rua kuv lawm.”


  Philaj Taug Yexus Zaaj


  (Malakaus 15:2-5; Lukas 23:3-5; Yauhaas 18:33-38)


  11Thaus Yexus sawv ntawm cov tuabneeg Loos tug tswv xeev xubndlag, nwg nug Yexus has tas, “Koj puas yog cov Yudais tug vaajntxwv?”


  Yexus teb has tas,“Koj yog tug kws has le ntawd.”


  12Tabsis thaus cov thawj ntawm cov povthawj hab cov txwjlaug nkaug Yexus, Yexus tsi teb puab ib lus le.


  13Philaj txhaj has rua Yexus has tas, “Koj tsi nov tej lug kws puab nkaug koj le los?”


  14Tabsis Yexus tsi teb ib lus le, tug tswv xeev xaav tsi thoob, sov yog ua le caag Yexus txhaj tsi teb.


  Txav Txim Muab Yexus Tua


  (Malakaus 15:6-15; Lukas 23:13-25; Yauhaas 18:39-19:16)


  15Lawv le ibtxwm, txhua xyoo thaus txug lub caij ua Kevcai Hlaa Dlhau, cov tuabneeg Loos tug tswv xeev yuavtsum tso ib tug tuabneeg raug txim lawv le cov pejxeem thov. Puab thov tug twg nwg tso tug ntawd.


  16Thaus ntawd muaj ib tug txivneej raug txim hu ua Yexus Npalanpas kws suavdlawg yeej paub nwg zoo.


  17Thaus cov pejxeem tuaj ua ke coob coob, Philaj txawm nug puab has tas, “Mej xaav kuas kuv tso tug twg rua mej? Tso tug Yexus Npalanpas lossis tso Yexus tug kws hu ua Mexiyas?”


  18Philaj paub has tas, puab khib, puab txhaj nteg Yexus coj tuaj rua nwg.


  19Thaus Philaj nyob ntawm lub rooj has plaub, Philaj tug quaspuj khaiv tuabneeg tuaj has rua Philaj has tas: “Koj tsi xob ua le caag rua tug txivneej kws tsi muaj txim nuav, rua qhov naagmo kuv ua npau suav txug tug txivneej nuav, ua rua kuv nyuaj sab kawg le.”


  20Cov thawj ntawm cov povthawj hab cov txwjlaug ntxag cov pejxeem kuas thov Philaj tso


  Npalanpas, hab muab Yexus coj moog tua povtseg.


  21Tabsis Philaj nug has tas, “Mej xaav kuas kuv tso ob tug nuav, tug twg rua mej?”


  Puab teb has tas, “Npalanpas!”


  22Philaj nug puab has tas, “Yog le ntawd, mej yuav kuas kuv ua le caag rua Yexus tug kws hu ua Mexiyas?”


  Puab teb has tas, “Muab nwg ntsa rua sau ntoo khaublig!”


  23Tabsis Philaj nug puab has tas, “Nwg ua txhum dlaabtsi?”


  Puab suavdlawg hajyam qw nrov nrov has tas, “Muab nwg ntsa rua sau ntoo khaublig!”


  24Thaus Philaj pum has tas, cov pejxeem yeej yuav ua kuas muaj kev kub ntxhuv xwb, nwg paab tsi tau Yexus lawm. Nwg txawm muab dlej lug ntxuav teg taabmeeg suavdlawg hab has tas, “Lub txim kws mej tua tug txivneej nuav, kuv tsi kaam ris, ca mej ris mej!”


  25Ces cov pejxeem suavdlawg teb has tas, “Lub txim kws peb tua tug txivneej nuav, ca peb hab peb cov mivnyuas ris!”


  26Philaj txawm tso Npalanpas rua puab, nwg kuas cov tubrog muab Yexus nplawm, hab coj moog ntsa rua sau ntoo khaublig.


  Cov Tubrog Ua Saib tsi Taug Yexus


  (Malakaus 15:16-20; Yauhaas 19:2-3)


  27Thaus ntawd, Philaj cov tubrog txawm coj Yexus moog rua huv tug tswv xeev lub tsev, hab cov tubrog txawm lug sawv vij Yexus.


  28Puab muab Yexus lub tsho hle, hab muab ib lub tsho ntev tsaamxem lab lug khu rua Yexus naav.


  29Puab muab maab xuavpaug lug ua kauj looj Yexus taubhau, hab muab ib tug lojkov rua Yexus saab teg xis tuav; puab txawm txhus caug ntawm Yexus xubndlag luag hab has lug saib tsi taug Yexus has tas, “Thov kuas cov Yudais tug Vaajntxwv muaj sa nyob ntev!”


  30Puab ntu quavncaug rua Yexus, hab muab tug lojkov lug ntaus Yexus taubhau.


  31Thaus puab ua saib tsi taug Yexus taag lawm, puab muab lub tsho ntev tsaamxem lab ntawd hle, hab muab lub qub khu rov rua Yexus naav. Ces puab txawm coj Yexus tawm moog ntsa rua sau tug ntoo khaublig lawm.


  Muab Yexus Ntsa rua sau Ntoo Khaublig


  (Malakaus 15:21-32; Lukas 23:26-43; Yauhaas 19:17-27)


  32Thaus puab taabtom moog puab ntsib ib tug txivneej hu ua Ximoos kws nyob huv lub nroog Khulenes tuaj.


  33Puab yuam nwg kwv Yexus tug ntoo khaublig moog txug ib qhov chaw hu ua Khaulakhauthas kws txhais has tas, “Pobtxhaa Taubhau,”


  34Puab muab kua ab xyaw cawv txiv maab rua Yexus haus; tabsis thaus Yexus saaj mivntsiv lawm, nwg tsi kaam haus.


  35Thaus puab muab Yexus ntsa rua sau ntoo khaublig lawm, puab muab nwg cev rig tsho lug twv saib leejtwg yuav tau yaam twg.


  36Puab ua le ntawd taag, ces puab txawm nyob quastsawg zuv nwg.


  37Puab muab ib dlaim txag sau nqai lug kws nkaug Yexus, ntsa rua sau tug ntoo khaublig, ncaaj ntawm Yexus taubhau rua sau has tas, “Tug nuav yog Yexus tug kws yog cov Yudais tug Vaajntxwv.”


  38Thaus ntawd puab muab ob tug tubsaab ntsa rua sau ob tug ntoo khaublig, muab ib tug txhus rua ntawm Yexus saab xis, hab muab ib tug txhus rua ntawm Yexus saab txhumphem.


  39Cov tuabneeg kws dlua kev, puab cu taubhau hab thuam Yexus has tas:


  40“Koj has tas koj yuav rhuav lub Tuamtsev, hab peb nub, koj yuav rov ua tau ib lub tshab! Yog koj yog Vaajtswv tug tub tag, koj ca le paab kuas koj dlim hab nqeg kag sau tug ntoo khaublig ko lug!”


  41Cov thawj ntawm cov povthawj hab cov xwbfwb kws qha Vaajtswv txuj Kevcai puavleej thuam Yexus hab has tas,


  42“Nwg cawm tau lwm tug, tabsis nwg tsua paab tsi tau nwg! Nwg tsi yog cov Yixalayees tug Vaajntxwv los? Yog nwg nqeg sau tug ntoo khaublig lug taamsim nuav, peb txhaj yuav ntseeg nwg!


  43Nwg ca sab rua Vaajtswv hab has tas nwg yog Vaajtswv tug Tub. Yog le ntawd, peb sim saib, Vaajtswv puas yuav cawm kuas nwg dlim taamsim nuav!”


  44Txawm yog ob tug tubsaab kws raug ntsa rua sau ntoo khaublig ib yaam le Yexus los obtug kuj thuam Yexus hab.


  Yexus Tuag


  Malakaus 15:33-41; Lukas 23:44-49; Yauhaas 19:28-30)


  45Thaus nub ntseg, txawm tsaus ntuj nti thoob plawg lub tebchaws ntawd moog txug thaus peb teev.


  46Thaus peb teev ntawd, Yexus hu nrov nrov has tas,“Elis, Elis, lemas xanpathanis?” Lu lug ntawd txhais has tas,“Kuv tug Vaajtswv! Kuv tug Vaajtswv! Ua le caag koj tso kuv tseg lawm?”


  47Cov tuabneeg kws sawv ntawd muaj qee leej kws nov Yexus has le ntawd. puab has tas, “Nwg hu Eliyas!”


  48Taamsim ntawd, muaj ib tug txawm dlha moog muab ib lub taub ntxuav yag raus cawv txiv maab qaub chob rua ib tug lojkov cev moog rua Yexus haus.


  49Tabsis muaj dlua ib cov has tas, “Tog mivntsiv tsaiv, peb saib Eliyas puas yuav lug cawm kuas nwg dlim!”


  50Yexus rov quaj hu dlua ib zag nrov nrov, ces nwg txawm tu sav nrho lawm.


  51Taamsim ntawd dlaim ntaub kws thaiv huv lub Tuamtsev ndluag rhe sau ti nkaus huv taw ua ob dlaig. Lub nplajteb ua zug koog, tej pobzeb pobtsuas tawg zum zawg.


  52tej qhov ntxaa txawm qheb, hab cov tuabneeg ntseeg Vaajtswv kws tuag lawm, muaj ntau leej muaj sa sawv rov lug.


  53Puab tawm huv qhov ntxaa lug, hab thaus Yexus sawv huv qhov tuag rov qaab lug lawm, ces puab txawm moog rua huv lub Nroog Yeluxalees, hab cov tuabneeg kws nyob huv muaj tau leej pum puab.


  54Thaus tug thawj tubrog hab cov tubrog kws zuv Yexus pum lub nplajteb ua zug koog hab pum txhua yaam kws muaj lug ntawd, puab ntshai kawg le. Hab puab sis thaam has tas, “Tug nuav yeej yog Vaajtswv tug Tub tag!”


  55Muaj ntau leej quaspuj tuaj sawv dleb dleb saib. Puab yog cov kws ibtxwm paab Yexus hab nrug Yexus tuaj peg Kalilais tuaj.


  56Cov quaspuj ntawd yog Malis Madalas, Malis tug kws yog Yakaunpaus hab Yauxej nam, hab muaj ib tug yog Xenpedais tug quaspuj.


  Log Yexus


  (Malakaus 15:42-47; Lukas 23:50-56; Yauhaas 19:38-42)


  57Thaus yuav tsaus ntuj, muaj ib tug txivneej npluanuj, hu ua Yauxej kws nyob peg lub nroog Alimathas txawm tuaj txug. Nwg yog Yexus ib tug thwjtim hab,


  58nwg moog cuag Philaj hab thov Philaj muab Yexus lub cev rua nwg. Ces Philaj txhaj kuas puab moog muab Yexus lub cev rua Yauxej,


  59Yauxej muab ib chaws ntaub maag tshab lug qhwv Yexus lub cev,


  60hab kwv moog tso rua huv lub qhov ntxaa tshab kws nwg txaug tau rua huv ib phaab zeb. Nwg dlov ib dlaim txag zeb luj luj lug npug lub rooj ntxaas ca, hab nwg txawm moog tsev lawm.


  61Malis Madalas hab muaj dlua ib tug Malis nyob ntawm rooj ntxaas saib.


  Cov Tubrog Kws Zuv Lub Qhov Ntxaa


  62Nub tomqaab kws yog nub Xanpataus, cov thawj ntawm cov povthawj hab cov Falixais moog cuag Philaj


  63hab has tas, “Peb ncu tau has tas, thaus tug tuabneeg dlaag ntawd tseem muaj sa nyob, nwg has tas, "Peb nub kuv yuav sawv rov qaab lug."


  64Yog le ntawd, thov koj tso tuabneeg moog zuv lub qhov ntxaa zoo zoo kuas puv peb nub, nyob tsaam nwg cov thwjtim yuav tuaj nyag nwg lub cev hab moog qha rua suavdlawg has tas, nwg tub sawv huv qhov tuag rov qaab lug lawm. Ces zaaj kws puab dlaag ntawd, hajyam yuav phem heev dlua thawj zag.”


  65Philaj txawm has rua puab tas, “Mej ca le coj ib paab tubrog moog zuv lub qhov ntxaa zoo zoo lawv le mej zuv tau.”


  66Puab txawm moog nas homthawj rua dlaim txag zeb, hab tso tubrog zuv.


  


  Mathais 28


  Yexus Sawv huv Qhov Tuag Rov Lug


  (Malakaus 16:1-10; Lukas 24:1-12; Yauhaas 20:1-10)


  1Tom qaab nub Xanpataus kws yog Nubkaaj thaus sawv ntxuv, Malis Madalas, hab dlua ib tug Malis moog saib Yexus lub ntxaa.


  2Taamsim ntawd nplajteb ua zug koog, tug Tswv ib tug timtswv nqeg lug muab dlaim txag zeb kws npug lub rooj ntxaas dlov tawm, hab nwg nyob quastsawg ntawm dlaim txag zeb ntawd.


  3Nwg lub ntsejmuag ci ib yaam le tsaglig xub laim, hab nwg cev rig tsho dlawb paug ib yaam le dlaus.


  4Cov tubrog kws zuv lub qhov ntxaa ntshai ua ibce tshee nyo hab txhaav taag ib yaam le cov tuabneeg tuag lawm.


  5Tug timtswv ntawd has rua ob tug quaspuj tas, “Meb tsi xob ntshai; kuv paub has tas yog meb tuaj nrhav Yexus tug kws luas muab ntsa rua sau ntoo khaublig.


  6Nwg tsi nyob ntawm nuav, nwg tub sawv lawv le nwg qha tseg lawm. Meb ca le lug saib qhov chaw kws luas tso nwg lub cev ca.


  7Meb ca le rov moog qha rua nwg cov thwjtim has tas, nwg tub sawv huv qhov tuag rov lug lawm. "Nwg yuav ua mej ntej moog rua peg Kalilais; hab mej yuav ntsib nwg peg!" Ncu ntsoov tej kws kuv has rua meb nuav!”


  8Ob tug txawm rov nrawm nroog ntawm lub qhov ntxaa moog lawm, obtug ntshai los ntshai, zoo sab los zoo sab, hab sis tw dlha rov moog qha rua Yexus cov thwjtim paub.


  9Thaus obtug taabtom rov moog, obtug txawm ntsib Yexus. Yexus has rua obtug tas,“Thov kuas meb tau nyob kaaj sab lug.”Obtug lug tuav nkaus Yexus ob txhais kutaw hab pehawm nwg.


  10Yexus has rua obtug tas,“Mej tsi xob ntshai, meb ca le moog qha kuv cov thwjtim kuas puab moog rua peg Kalilais, puab yuav pum kuv peg.”


  Cov Tubrog Lug Qha rua Cov Povthawj


  11Thaus ob tug quaspuj ntawd taabtom taug kev moog, cov tubrog kws zuv lub qhov ntxaa qee leej dlha moog rua huv nroog hab qha tej kws muaj lawm rua cov thawj ntawm cov povthawj noog.


  12Thaus cov thawj ntawm cov povthawj moog nrug cov txwjlaug saablaaj taag; puab txawm muab nyaj ntau rua cov tubrog


  13hab has tas, “Mej yuavtsum has tas, thaus ib taagmo kws mej tsaug zug lawm, ces nwg cov thwjtim txawm tuaj nyag nwg lub cev lawm.


  14Mej tsi xob txhawj, yog tug tswv xeev nov txug zaaj nuav, peb maam le has nwg, tsi pub mej raug teebmeem.”


  15Cov tubrog txais cov nyaj ntawd, ces puab txawm ua lawv le cov povthawj has. Zaaj nuav nrov nchaa moog thoob plawg txhua qhov rua cov Yudais nov txug naj nub nua.


  Teg Num Kws Yexus Kuas Cov Thwjtim Ua


  (Malakaus 16:14-18; Lukas 24:36-49; Yauhaas 20:19-23; num 1:6-8)


  16Kaum ib tug thwjtim txawm moog rua peg Kalilais hab nce moog rua peg lub roob lawv le Yexus has rua puab lawm.


  17Thaus puab moog pum Yexus, puab txawm txhus caug ndlua pehawm nwg, tabsis tseem muaj qee leej ua xyem xyaav.


  18Yexus txaav lug ze puab hab has rua puab tas,“Vaajtswv tub muab fwjchim rua kuv kaav taagnrho ib puas tsaav yaam sau ntuj hab huv nplajteb nuav lawm.


  19Yog le ntawd, mej ca le tawm moog qha txhua tsaav tuabneeg huv qaab ntuj nuav, kuas puab lug ua kuv cov thwjtim: Mej yuavtsum tuav Vaaj Leej Txiv, Vaaj Leej Tub, hab Vaaj Ntsujplig tug Dlawbhuv lub npe muab puab ua kevcai raus dlej.


  20Hab qha kuas puab paub coj lawv le txhua yaam kws kuv tau qha rua mej lawm; hab kuv yuav nrug nraim mej moog txug nub kws lub nplajteb nuav kawg.”

  Malakaus 1


  Yauhaas tug Kws Muab Tuabneeg Ua Kevcai Raus Dlej


  (Mathais 3:1-12; Lukas 3:1-18; Yauhaas 1:19-28)


  1Ntawm nuav yog Txujmoo Zoo kws has txug Yexus Khetos kws yog Vaajtswv tug Tub.


  2Lub hauvpaug chiv yog lawv le Yaxayas kws yog tug cev Vaajtswv lug tau sau tseg lawm has tas:


  "Vaajtswv has tas, "Kuv yuav khaiv kuv tug tubkhai ua koj ntej moog khu kev tog koj."


  3Muaj ib tug has nrov nrov tom roob mojsaab qhua has tas, "Ca le khu kev tog tug Tswv;


  khu kev kuas ncaaj nwg yuav lug!'"


  4Yauhaas tug kws muab tuabneeg ua kevcai raus dlej tawm tom roob mojsaab qhua lug, nwg muab tuabneeg ua kevcai raus dlej hab nwg qhuab qha has tas, “Mej yuavtsum tso mej tej kev txhum tseg hab ua kevcai raus dlej, Vaajtswv txhaj yuav zaam mej lub txim.”


  5Cov tuabneeg kws nyob thoob plawg huv xeev Yudas hab huv lub nroog Yeluxalees, suavdlawg tuaj moog noog Yauhaas qha. Puab txhua tug nyag leeg nyag lub txim, hab Yauhaas muab puab ua kevcai raus dlej huv tug dlej Yauladees.


  6Yauhaas naav cev rig tsho kws muab plaub ntxhuav ua, nwg sa hlaab tawv, nwg noj kooj hab zib ntaab.


  7Yauhaas qha has tas, “Tug kws yuav lawv kuv qaab lug, tug ntawd muaj fwjchim luj dlua kuv, kuv tub tsi tsimnyog nyo moog dlaws nwg txuj nyuas hluas khau.


  8Kuv muab mej ua kevcai raus rua huv dlej, tabsis tug ntawd yuav muab mej raus lug ntawm Vaaj Ntsujplig tug Dlawbhuv.”


  Yexus Ua Kevcai Raus Dlej hab dlaab Ntxwgnyoog Sim Yexus Sab


  (Mathais 3:13-4:11; Lukas 3:21-22; 4:1-13)


  9Tom qaab ntawd tsi ntev Yexus txawm tuaj peg lub zog Naxales kws nyob huv xeev Kalilais tuaj, hab Yauhaas muab nwg ua kevcai raus dlej huv tug dlej Yauladees.


  10Thaus Yexus sawv huv dlej lug, taamsim ntawd Yexus txawm pum rooj ntug qheb hlo, hab pum Vaaj Ntsujplig zoo le ib tug nquab lug rua sau Yexus.


  11Hab Yexus nov ib lub suab has sau ntuj tuaj has tas, “Koj yog kuv tug Tub kws kuv hlub. Kuv txaus sab rua koj.”


  12Taamsim ntawd Vaaj Ntsujplig kuas Yexus moog rua tom roob mojsaab qhua,


  13Yexus nyob tod tau plaub caug nub, dlaab Ntxwgnyoog sim Yexus sab, Yexus nrug tej tsaj qus nyob, tabsis muaj ib cov timtswv ceebtsheej lug tu Yexus.


  Yexus Hu Plaub Leeg Lug Ua Thwjtim


  (Mathais 4:12-22; Lukas 4:14-15; 5:1-11)


  14Thaus puab muab Yauhaas kaw lawm, tom qaab ntawd Yexus txawm moog rua peg Kalilais hab qha Vaajtswv Txujmoo Zoo peg.


  15Yexus qha has tas,“Tub txug lub sijhawm kws Vaajtswv lub Tebchaws lug ze lawm! Mej ca le tso mej tej kev txhum tseg lug ntseeg Txujmoo Zoo!”


  16Thaus Yexus taabtom taug ntug dlej Havtxwv Kalilais moog, nwg pum ob tug tuabneeg nrhav ntseg kws yog Ximoos hab nwg tug kwv Aadales taabtom muab vaag ntaus ntseg huv havtxwv.


  17Yexus has rua obtug tas,“Meb ca le nrug kuv moog, kuv yuav qha kuas meb paub moog nrhav tuabneeg.”


  18Taamsim ntawd obtug txawm tso plhuav obtug ob lub vaag tseg hab nrug Yexus moog.


  19Yexus moog tom ntej mivntsiv, nwg pum dlua ob tug kwvtij kws yog Yakaunpaus hab Yauhaas, obtug yog Xenpedais tub. Obtug taabtom ntxiv vaag huv nkoj.


  20Thaus Yexus pum dlheev obtug, ces Yexus txawm hu obtug lug; obtug txawm tso obtug txiv Xenpedais hab cov tubkhai tseg rua huv lub nkoj, hab obtug nrug Yexus moog.


  Tug Txivneej Raug Dlaab


  21Yexus hab nwg cov thwjtim moog txug huv lub nroog Kapena-us, nub Xanpataus Yexus moog qhuab qha huv lub tsev saablaaj.


  22Cov tuabneeg kws tuaj noog Yexus qhuab qha, puab xaav tsi thoob le, rua qhov Yexus tej lug qha tseemceeb heev, nwg qha tsi thooj le cov xwbfwb kws qha Vaajtswv txuj Kevcai qha.


  23Taamsim ntawd muaj ib tug txivneej raug dlaab lug rua huv tsev saablaaj. Nwg qw nrov nrov has tas,


  24“Yexus kws yog tuabneeg Naxales, koj tuaj taabkaum peb ua dlaabtsi? Koj tuaj ua kuas peb puamtsuaj los? Kuv paub koj yog leejtwg, koj yog Vaajtswv tug tubkhai kws dlawbhuv!”


  25Yexus has tawv tawv rua dlaab has tas,“Koj tsi xob has lug, koj ca le tawm huv tug txivneej nuav moog!”


  26Dlaab txawm ua rua tug txivneej ntawd fuam ib thaaj hab qw nrov nrov, ces dlaab txawm tawm plawg lawm.


  27Cov tuabneeg kws nyob ntawd xaav tsi thoob le, puab txawm sis nug has tas, “Muaj dlua ib zaaj lug qha tshab los ua caag? Tug txivneej nuav muaj fwjchim ntab tau dlaab hab dlaab kuj noog nwg lug!”


  28Yexus lub moo txawm nrov nchaa moog thoob plawg txhua qhov huv xeev Kalilais.


  Yexus Khu Ntau Leej Zoo Mob


  (Mathais 8:14-17; Lukas 4:38-41)


  29Yakaunpaus, Yauhaas hab taagnrho Yexus cov thwjtim nrug Yexus tawm huv tsev saablaaj moog rua tom Ximoos hab Aadales tsev.


  30Ximoos namtais ua npaws hab pw sau txaaj, thaus Yexus moog txug ndlua huv tsev, muaj tuabneeg qha rua Yexus has tas Ximoos nam tais mob.


  31Yexus txawm moog saib nwg, Yexus tuav nwg teg nqug nwg sawv. Ces nwg txawm zoo hab sawv lug ua zaub ua mov rua puab noj.


  32Thaus nub poob qho kws yuav tsaus ntuj, muaj tuabneeg coj tej tuabneeg kws muaj mob hab tej tuabneeg kws raug dlaab tuaj cuag Yexus.


  33Tej tuabneeg zej zog tuaj nyob nrau qhovrooj.


  34Yexus khu txhua tug kws muaj mob zoo huv tuabsi hab Yexus ntab ntau tug dlaab tawm. Yexus tsi pub dlaab has lug, rua qhov dlaab yeej paub Yexus.


  Yexus Qhuab Qha huv Xeev Kalilais


  (Lukas 4:42-44)


  35Nub tom qaab thaus kaaj ntug txoog, Yexus txawm sawv hab tawm huv tsev moog rua tom ib qhov chaw kws tsi muaj tuabneeg hab thov Vaajtswv.


  36Ximoos hab nwg cov phoojywg moog nrhav Yexus,


  37thaus puab nrhav tau Yexus lawm, puab has rua Yexus has tas, “Muaj tuabneeg coob coob tuaj nrhav koj.”


  38Yexus teb has tas,“Peb yuav tsum moog txhua nrho tej zog kws nyob ib ncig nuav hab kuv yuavtsum moog qha huv tej zog ntawd, rua qhov kuv yeej los lug ua teg num nuav.”


  39Yexus txawm moog thoob plawg huv xeev Kalilais, nwg qhuab qha huv tej tsev saablaaj, hab nwg ntab ntau tug dlaab tawm huv cov tuabneeg kws raug dlaab moog.


  Yexus Khu tug Txivneej Mob Ruas


  Mathais 8:1-4; Lukas 5:12-16)


  40Muaj ib tug txivneej mob ruas tuaj cuag Yexus, nwg txhus caug ndlua ntawm Yexus kutaw hab thov has tas, “Yog koj txaus sab khu kuv tug mob, koj yeej khu tau.”


  41Yexus hlub nwg heev, Yexus txawm cev teg moog tuav nwg hab has tas,“Kuv txaus sab paab koj, koj tej ruas ca le zoo hlo!”


  42Taamsim ntawd nwg tej ruas txawm zoo taag huv tuabsi lawm.


  43Yexus txwv tawv tawv hab kuas nwg ca le moog,


  44Yexus has tas,“Koj tsi xob qha zaaj nuav rua leejtwg. Koj ca le ncaaj nraim moog cuag tug povthawj, kuas nwg saib has tas koj tej ruas tub zoo lawm; hab tom qaab ntawd koj ca le nqaa khoom moog hlawv fij rua Vaajtswv lawv le Mauxes tau qha tseg, suavdlawg txhaj paub has tas koj tub zoo lawm.”


  45Tabsis nwg moog qha zaaj nuav rua suavdlawg thoob plawg txhua qhov huv tuabsi, nwg tsi zais le, txij nub ntawd lug Yexus moog tsi tau taabmeeg huv tej nroog lawm. Tabsis Yexus moog rua tom tej qhov chaw kws tsi muaj tuabneeg nyob coob, hab pheej muaj tuabneeg tuaj txhua qhov tuaj cuag Yexus.


  


  Malakaus 2


  Yexus Khu tug Txivneej Kws Tuag Teg Tuag Taw


  (Mathais 9:1-8; Lukas 5:17-26)


  1Tau ob peb nub tom qaab ntawd Yexus rov qaab lug txug rua huv lub nroog Kapena-us, suavdlawg nov has tas, Yexus rov lug tsev lawm.


  2Muaj tuabneeg coob coob tuaj saib Yexus, puab nyob puv tsev taag, txawm yog ntawm qhovrooj los tub tsi tau kev moog rua huv tsev.


  3Thaus Yexus taabtom qha Txujmoo Zoo rua puab noog, ces txawm muaj plaub leeg kwv ib tug txivneej tuag teg tuag taw tuaj rua Yexus khu.


  4Tabsis muaj tuabneeg coob coob, puab tsi tau kev kwv nwg moog cuag Yexus, ces puab txawm nce moog rua sau ruv tsev hab lauj ib qho ncaaj ntawm Yexus rua sau. Thaus puab qheb tau lawm, puab txawm muab hlua khi dlaim choj kws pua nwg tso nwg dlauv moog rua huv.


  5Thaus Yexus pum has tas puab muaj kev ntseeg heev, Yexus txawm has rua tug txivneej kws tuag teg tuag taw ntawd has tas,“Mivtub, kuv tub zaam koj lub txim lawm.”


  6Cov xwbfwb kws qha Vaajtswv txuj Kevcai qee leej kws nyob ntawd xaav has tas,


  7“Ua le caag nwg yuav has le ntawd? Nwg has le ntawd, kuj yog nwg saib tsi taug Vaajtswv! Tsi muaj leejtwg zaam tau tuabneeg lub txim, tsuas yog Vaajtswv tuableeg xwb txhaj zaam tau!”


  8Taamsim ntawd Yexus paub has tas puab xaav le ntawd, Yexus txawm has rua puab tas,“Ua le caag mej xaav le ntawd?


  9Lu lug kws has rua tug txivneej tuag teg tuag taw nuav has tas, "Kuv tub zaam koj lub txim lawm," lossis lu lug kws has tas, "Ca le sawv muab koj dlaim choj pua chaw nqaa moog tsev." Ob lu lug nuav lu twg yuav yoojyim has dlua?


  10Kuv ua le nuav qha rua mej paub has tas, Tuabneeg leej Tub muaj fwjchim nyob huv nplajteb nuav zaam txim tau rua tuabneeg.” Yexus txhaj has rua tug txivneej tuag teg tuag taw has tas,


  11“Kuv has rua koj has tas, koj ca le sawv hab nqaa koj dlaim choj pua chaw moog tsev!”


  12Thaus suavdlawg taabtom saib ntsoov nwg, nwg txawm sawv tseeg nqaa hlo nwg dlaim choj pua chaw tawm nrawm nroog moog lawm. Puab xaav tsi thoob le, puab qhuas Vaajtswv has tas, “Peb tsi tau pum dlua le nuav ib zag le!”


  Yexus Hu Levis


  (Mathais 9:9-13; Lukas 5:27-32)


  13Yexus rov qaab moog nraag ntug Havtxwv Kalilais. Muaj ib paab tuabneeg coob coob tuaj cuag nwg, ces nwg txawm qha puab.


  14Thaus Yexus taabtom moog, nwg pum ib tug txivneej sau se hu ua Levis kws yog Alafais tug tub nyob ntawm lub rooj sau se. Yexus has rua Levis has tas,“Koj ca le nrug kuv moog.”Ces Levis txawm sawv tseeg nrug Yexus moog.


  15Tom qaab ntawd Yexus moog noj mov huv Levis tsev. Cov tuabneeg sau se hab cov tuabneeg txhum ntau leej nrug Yexus moog, hab muaj coob leej nrug Yexus hab Yexus cov thwjtim noj mov ua ke.


  16Cov xwbfwb kws qha Vaajtswv txuj Kevcai kws yog cov Falixais qee leej pum Yexus nrug cov tuabneeg txhum hab cov tuabneeg sau se noj mov ua ke, puab txawm nug Yexus cov thwjtim has tas, “Vim le caag Yexus yuav nrug cov tuabneeg sau se hab cov tuabneeg txhum noj mov?”


  17Yexus nov puab nug le ntawd, Yexus txawm teb has tas,“Cov tuabneeg tsi muaj mob yeej tsi moog cuag kws tshuaj, tsuas yog cov tuabneeg muaj mob txhaj moog cuag kws tshuaj xwb. Kuv tsi yog lug hu cov tuabneeg ncaaj nceeg, tabsis kuv lug hu cov tuabneeg txhum.”


  Nug Txug Kevcai Yoo Mov


  (Mathais 9:14-17; Lukas 5:33-39)


  18Muaj ib zag Yauhaas tug kws muab tuabneeg ua kevcai raus dlej cov thwjtim hab cov Falixais taabtom ua kevcai yoo mov, txawm muaj tuabneeg tuaj nug Yexus has tas, “Ua le caag Yauhaas cov thwjtim hab cov Falixais cov thwjtim ua kevcai yoo mov, tabsis koj cov tsi yoo?”


  19Yexus teb has tas,“Mej xaav has tas thaus tug nraug vauv tseem nrug nwg cov phoojywg noj tshoob ua ke, puab yuav yoo mov nua los? Thaus tug raug vauv tseem nrug puab nyob, puab yeej yuav tsi yoo le.


  20Tabsis Thaus txug lub sijhawm kws luas coj tug raug vauv moog lawm, ces puab yuav yoo mov.


  21“Tsi muaj leejtwg yuav muab dlaim ntaub tshab lug ntxiv rua lub tsho qub, yog ua le ntawd, dlaim ntaub tshab yuav ua rua lub tsho qub hajyam ndluag luj ntxiv.


  22Hab tsi muaj leejtwg yuav muab cov cawv txiv maab tshab ntim rua huv lub naab tawv qub, yog ua le ntawd, cov cawv txiv maab tshab yuav tsaam kuas lub naab tawv qub tawg, cov cawv txiv maab yuav lug taag, hab lub naab tawv qub yuav tsi zoo siv lawm. Cov cawv txiv maab tshab yuavtsum muab ntim rua huv lub naab tawv tshab, lub naab tawv txhaj tsi tawg.”


  Cov Thwjtim Dle Naab Nplej Nub Xanpataus


  (Mathais 12:1-8; Lukas 6:1-5)


  23Muaj ib zag kws yog nub Xanpataus, Yexus hab nwg cov thwjtim taug kev moog txug huv ib dlaim teb npleg. Cov thwjtim txawm dle nplej lug tev noj.


  24Thaus cov Falixais pum Yexus cov thwjtim ua le ntawd, puab txawm has rua Yexus has tas, “Koj saib, nub Xanpataus koj cov thwjtim ua le ntawd, puab ua txhum peb txuj kevcai lawm.”


  25Yexus teb has tas,“Mej tsi tau nyeem zaaj kws thaus Daviv hab nwg cov tuabneeg tshaib plaab, puab xaav tau dlaabtsi noj, nwg ua le caag los?


  26Daviv moog rua huv lub Tuamtsev hab muab tej ncuav kws tub muab fij rua Vaajtswv lawm lug noj. Thaus ntawd yog lub sijhawm kws Anpiyathas ua tug Povthawj Hlub. Lawv le peb txuj Kevcai, tsuas yog cov povthawj txhaj noj tau tej ncuav ntawd xwb, tabsis Daviv noj hab muab faib rua cov tuabneeg kws nrug nwg ua ke noj huv tuabsi.”


  27Yexus xaus lug has tas,“Vaajtswv tsim nub Xanpataus rua tuabneeg; tsi yog tsim tuabneeg rua nub Xanpataus.


  28Yog le ntawd, Tuabneeg leej Tub yog tug Tswv nub Xanpataus.”


  


  Malakaus 3


  Yexus Khu tug Txivneej Qhuav Teg


  (Mathais 12:9-14; Lukas 6:6-11)


  1Yexus txawm rov qaab moog rua huv lub tsev saablaaj, muaj ib tug txivneej qhuav teg nyob ntawd.


  2Cov tuabneeg kws nyob ntawd muaj qee leej xaav nrhav txim rua Yexus, puab txawm saib nub Xanpataus Yexus puas yuav khu tug txivneej ntawd txhais teg los tsi khu.


  3Yexus has rua tug txivneej kws qhuav teg ntawd has tas,“Koj ca le sawv lug ntawm nuav.”


  4Yexus txawm nug suavdlawg has tas,“Nub Xanpataus peb txuj kevcai ca peb ua le caag? Ca ua zoo lossis ca ua phem? Cawm txujsa lossis ca txujsa tu?”


  Tabsis tsi muaj leejtwg teb le.


  5Yexus saib cov tuabneeg kws nyob ntawd, nwg chim hab nwg nyuaj sab rua puab, rua qhov puab muaj lub sab tawv. Yexus has rua tug txivneej kws qhuav teg has tas,“koj ca le xyaab hlo koj txhais teg.”Nwg xyaab hlo teg, ces nwg txhais teg txawm rov zoo le qub lawm.


  6Taamsim ntawd cov Falixais txawm tawm huv tsev saablaaj moog nrug Helauj cov tuabneeg qee leej saablaaj, puab tuav tswvyim yuav muab Yexus tua povtseg.


  Muaj Tuabneeg Coob Coob Tuaj Nraag Ntug Havtxwv


  7Yexus hab nwg cov thwjtim moog rua nraag ntug Havtxwv Kalilais, muaj tuabneeg coob coob nrug Yexus moog hab. Cov tuabneeg ntawd muaj ibtxha tuaj huv xeev Kalilais tuaj, muaj ibtxha tuaj nraag xeev Yudas tuaj,


  8muaj ibtxha tuaj nraag lub nroog Yeluxalees tuaj, muaj ibtxha tuaj nraag cheebtsaam Idumias tuaj, muaj ibtxha tuaj saab ntug dlej Yauladees tim u tuaj, hab muaj ibtxha tuaj peg tej zog kws nyob ze lub nroog Tiles hab lub nroog Xidoos tuaj. Cov tuabneeg ntawd tuaj saib Yexus, rua qhov puab nov txug tej num kws Yexus ua.


  9Muaj tuabneeg coob coob, ces Yexus txawm has kuas nwg cov thwjtim npaaj ib lub nkoj tog nwg, cov tuabneeg coob coob ntawd txhaj tsi txaav lug ti Yexus.


  10Yexus khu ntau leej mob zoo lawm, ces tej tuabneeg kws muaj mob txawm pheej sis txiv lug kuas ze, puab txhaj kov tau Yexus.


  11Txhua zag kws cov tuabneeg raug dlaab pum Yexus, puab txawm qhau cev hlo ntawm Yexus kutaw hab qw nrov nrov has tas, “Koj yog Vaajtswv tug Tub.”


  12Yexus txwv tawv tawv cov dlaab ntawd has tas, “Mej tsi xob qha has tas kuv yog leejtwg.”


  Yexus Xaiv Kaum Ob tug Thwjtim


  (Mathais 10:1-4; Lukas 6:12-16)


  13Tom qaab ntawd, Yexus txawm nce moog rua peg ib lub roob. Nwg hu cov tuabneeg kws nwg xaav yuav ua nwg cov thwjtim lug cuag nwg, Ces puab txawm lug cuag nwg.


  14Nwg xaiv tau kaum ob leeg. Nwg hu kaum ob leeg ntawd ua cov timthawj. Nwg has rua puab tas, “Kuv xaiv mej lug nrug kuv nyob. Kuv yuav khaiv mej moog qha Txujmoo Zoo,


  15hab kuv yuav pub fwjchim rua mej kuas mej ntab tau dlaab.”


  16Kaum ob leeg kws Yexus xaiv ntawd yog: Ximoos (tug kws Yexus tis dlua ib lub npe hu ua Petus).


  17Yakaunpaus hab nwg tug kwv Yauhaas, Obtug yog Xenpedais tub; (Yexus tis npe rua obtug hu ua Npau-anekes, “Rua qhov obtug “sab ceev heev.”);


  18Aadales, Filis, Npataulaumais, Mathais, Thaumas, Yakaunpaus kws yog Alafais tug tub, Thade-us, Ximoos tug kws xaav kuas nwg tsaav tuabneeg muaj kev ywjpheej,


  19hab Yudas Ixakali-us tug kws ntxeev sab rua Yexus.


  Yexus hab Npexenpus


  (Mathais 12:22-32; Lukas 11:14-23; 12:10)


  20Yexus moog txug huv ib lub tsev, muaj dlua ib cov tuabneeg coob coob tuaj, Yexus hab nwg cov thwjtim tsi khoom noj mov le.


  21Thaus Yexus tsev tuabneeg nov le ntawd, puab txawm moog nrhav Yexus hab coj Yexus lug tsev, rua qhov muaj tuabneeg has tas, “Yexus vwm lawm!”


  22Cov xwbfwb kws qha Vaajtswv txuj Kevcai qee leej kws tuaj nraag Yeluxalees tuaj has tas, “Yog Npexenpus pub fwjchim rua nwg! Yog dlaab Ntxwgnyoog pub fwjchim rua nwg, nwg txhaj ntab tau dlaab.”


  23Yexus txawm hu cov tuabneeg coob coob ntawd lug cuag nwg, hab nwg ua lug pevtxwv qha rua puab has tas:"Dlaab Ntxwgnyoog yuav ua le caag ntab tau dlaab Ntxwgnyoog?


  24Yog muaj ib lub tebchaws tawg ua ob peb paab, hab cov tuabneeg ntawd sis ntaus sis tua, ces lub tebchaws ntawd yeej yuav puamtsuaj moog.


  25Yog tsev tuabneeg twg tsi sis hum, ces tsev tuabneeg ntawd yeej yuav tawg moog taag.


  26Cov tuabneeg kws dlaab Ntxwgnyoog kaav , yog puab tsi sis hum, puab yeej yuav nyob tsi tau ua ke, puab yuav tawg moog taag.


  27“Tsi muaj leejtwg yuav tsoo moog tau rua huv tug txivneej kws muaj zug heev lub tsev, hab fuab nwg tej qhov txhua chaw, tsuas yog nwg xub muab tug kws muaj zug ntawd khi tsaiv, nwg txhaj fuab tau tej qhov txhua chaw huv tug ntawd tsev.


  28“Kuv qha tseeb rua mej has tas, txhua yaam kev txhum kws tuabneeg ua hab txhua lu lug phem kws tuabneeg has, mas Vaajtswv zaam tau.


  29Tabsis tug kws thuam Vaaj Ntsujplig tug Dlawbhuv, Vaajtswv zaam txim tsi tau rua tug ntawd. Tug ntawd yuavtsum ris nwg lub txim moog ibtxhis.”


  30(Yexus has le ntawd, rua qhov muaj qee leej has tas, “Yexus raug dlaab.”)


  Yexus Nam hab Yexus Cov Kwv


  (Mathais 12:46-50; Lukas 8:19-21)


  31Thaus ntawd Yexus nam hab Yexus cov kwv tuaj sawv nrau zoov. Puab tso tuabneeg moog hu Yexus lug.


  32Muaj tuabneeg coob coob nyob puagncig Yexus. Puab has rua Yexus has tas, “Koj saib, koj nam hab koj cov kwv tuaj nrhav koj, puab nyob saab nrau.”


  33Yexus teb has tas,“Leejtwg yog kuv nam? Hab cov twg yog kuv cov kwv?


  34Yexus txawm saib cov tuabneeg kws nyob puagncig nwg hab has tas,“Cov tuabneeg kws nyob ntawm nuav txhaj yog kuv nam hab kuv cov kwv!


  35Tug kws ua lawv le Vaajtswv lub sab nyam, tug ntawd txhaj yog kuv tug kwv, yog kuv tug muam, hab yog kuv nam.”


  


  Malakaus 4


  Zaaj Lug Pevtxwv Has Txug tug Tseb Nplej


  (Mathais 13:1-19; Lukas 8:4-8)


  1Yexus rov qaab moog qha nraag ntug dlej Havtxwv Kalilais dlua ib zag. Muaj tuabneeg coob coob tuaj cuag Yexus, ces Yexus txhaj nce moog nyob rua huv ib lub nkoj huv havtxwv. Cov tuabneeg coob coob ntawd sawv tim ntug dlej.


  2Yexus ua lug pevtxwv qha ntau zaaj rua puab noog has tas,


  3“Mej ua tuab zoo noog! Muaj ib tug txivneej nqaa nplej moog tseb.


  4Thaus nwg tseb cov noob nplej rua huv dlaim teb, muaj qee lub poob rua huv plawv kev, ces noog txawm yaa lug khaws noj lawm.


  5Muaj qee lub poob rua ntawm qhov aav kws huv muaj pobzeb tiv lawm. Cov noob ntawd tuaj sai sai, rua qhov aav tsi tub.


  6Thaus tshaav ntuj kub cov kaug nplej txawm ntsws hab qhuav lawm, rua qhov cov caag ntsa aav tsi tub.


  7Muaj qee lub poob rua huv qaab tsob xuavpaug, ces cov xuavpaug hlub tuaj laum cov nplej ntawd tuag taag lawm, hab cov nplej txhawv tsi taug.


  8Tabsis muaj qee lub poob rua ntawm qhov aav zoo, cov ntawd tuaj kaug, hlub sai hab txhawv zoo. Qee naab txi tau peb caug lub, qee naab txi tau rau caum lub, hab qee naab txi tau ib puas lub.”


  9Yexus xaus lug has tas,“Yog leejtwg muaj qhovntsej, ca le noog!”


  Lub Homphaj ntawm Zaaj Lug Pevtxwv


  (Mathais 13:10-17; Lukas 8:9-10)


  10Thaus Yexus nyob ib leeg xwb, cov tuabneeg kws nov Yexus qha muaj qee leej nrug cov thwjtim tuaj thov Yexus txhais zaaj lug pevtxwv ntawd rua puab paub.


  11Yexus has rua puab tas,“Yaav taag lug mej tsi paub zaaj kws has txug Vaajtswv lub Tebchaws, tabsis nwgnuav Vaajtswv tub qha zaaj ntawd rua mej paub lawm. Txhua zaaj kws lwm tug nov puavleej yog lug pevtxwv xwb,12kuas muaj tav lawv le Vaajtswv txujlug kws has tas: "Puab yuav saib taag saib thab, tabsis puab yuav tsi pum; puab yuav noog taag noog thab, tabsis puab yuav tsi totaub. Yog puab pum hab totaub lawm, nyob tsaam puab yuav rov lug cuag Vaajtswv, hab Vaajtswv yuav zaam puab lub txim.'“


  Yexus Txhais Zaaj Lug Pevtxwv Has Txug tug Tseb Nplej


  (Mathais 13:18-23; Lukas 8:11-15)


  13Yexus has rua puab tas,“Mej tsi totaub zaaj lug pevtxwv nuav los? Yog mej tsi totaub zaaj nuav, mej yuav ua le caag totaub lwm zaaj?


  14Tug tseb nplej tub yog tug kws qha Vaajtswv txujlug.


  15Cov noob nplej kws poob rua huv plawv kev ntawd, pev txug Vaajtswv txujlug kws tseb rua huv tuabneeg lub sab, thaus puab nov dlheev lawm, taamsim ntawd dlaab Ntxwgnyoog txawm lug txeeb txujlug ntawd huv puab lub sab moog lawm.


  16Cov noob nplej kws poob rua ntawm qhov aav kws huv muaj pobzeb tiv lawm, pev txug Vaajtswv txujlug kws thaus tuabneeg nov dlheev, puab txaus sab hlo txais yuav taamsim ntawd.


  17Tabsis txujlug ntawd cog tsi ruaj rua huv puab lub sab, puab ntseeg ib nyuas ntu xwb. Thaus puab raug kev txomnyem lossis raug kev tsimtxom, vim puab ntseeg txujlug ntawd, ces puab txawm thim rov qaab lawm.


  18Cov noob nplej kws poob rua huv qaab tsob xuavpaug, pev txug cov tuabneeg kws nov Vaajtswv txujlug,


  19tabsis puab tej kev nyuaj sab, kev ntshaw nyaj, hab ntshaw yaam nuav yaam u, txawm luj hlub tuaj laum Vaajtswv txujlug, ces puab lub neej txhaj tsi tawg paaj hab tsi txi txiv.


  20Cov noob nplej kws poob rua ntawm qhov aav zoo, pev txug Vaajtswv txujlug kws tuabneeg nov dlheev hab puab khaws tej lug ntawd ca rua huv puab lub sab, puab lub neej txhaj tawg paaj txi txiv. Muaj qee naab txi tau peb caug lub, muaj qee naab txi tau rau caum lub, hab muaj qee naab txi tau ib puas lub.”


  Muab Phab Khwb Lub Teeb


  (Lukas 8:16-18)


  21Yexus qha ntxiv has tas,“Puas muaj leejtwg taws teeb hab muab phab khwb rua lossis muab txawb rua huv qaab txaag? Tsuas muaj yuav muab txawb rua sau qhov chaw sab xwb.


  22Tej kws muab zais ca lawm, yeej yuav muaj tuabneeg pum. Hab tej kws muab npog ca lawm, yeej yuav muaj tug muab nthuav lug rua suavdlawg saib.


  23Yog leejtwg muaj qhovntsej, ca le noog!”


  24Yexus has ntxiv rua puab tas,“Mej yuavtsum ua tua zoo noog tej kws mej nov. Mej muab lub luaj le caag luj rua lwm tug, Vaajtswv yuav muab lub luaj le ntawd luj rua mej. Tsi yog le ntawd xwb, Vaajtswv tseem yuav tsaav ntxiv rua mej hab.


  25Tug kws muaj lawm, Vaajtswv yuav muab ntxiv rua tug ntawd, tabsis tug kws tsi muaj, txawm yog nwg muaj mivntsiv xwb los Vaajtswv yuav muab tej ntawd rhu ntawm nwg moog.”


  Zaaj Lug Pevtxwv Has Txug Lub Noob Nplej Kws Tuaj Kaug


  26Yexus qha ntxiv has tas,“Vaajtswv lub Tebchaws pev ib yaam le ib tug txivneej moog tseb nplej rua huv nwg dlaim teb.


  27Mo ntuj nwg pw tsaug zug, nruab nub nwg sawv ua num, mo ntuj lossis nruab nub cov noob nplej tuaj kaug hab pheej hlub zuj zug tuaj. Nwg tsi paub sov ua le caag cov nplej txawj hlub le ntawd.


  28Tub yog cov aav ua kuas nplej tuaj hab txhawv, xub muaj tug kaug mog mog hlub tuaj maam le txhawv, tom qaab rau ntsab taag, maam le pib dlaaj qaab naab.


  29Thaus nplej sav lawm, tug txivneej ntawd txawm muab lag moog hlais, rua qhov tub txug lub caij hlais lawm.


  Lub Noob Zaub


  (Mathais 13:31-32, 34; Lukas 13:18-19)


  30Yexus qha ntxiv has tas,“Yuav muab Vaajtswv lub Tebchaws pev rua yaam twg txhaj phim? Hab yuav ua lug pevtxwv le caag qha suavdlawg txhaj totaub?


  31Vaajtswv lub Tebchaws pev ib yaam le lub noob zaub, lub noob ntawd yog lub kws miv dlua lwm yaam noob huv nplajteb nuav, hab muaj ib tug txivneej nqaa lub noob ntawd moog cog rua huv aav.


  32Tsi ntev lub noob ntawd txawm tuaj kaug hab hlub tuaj luj dlua tej zaub huv tuabsi, nwg ncau ceg ntau hab noog lug ua zeg rua sau tej ceg kws muaj nplooj roog.”


  33Yexus qha Vaajtswv txujlug rua suavdlawg, nwg ua lug pevtxwv ntau zaaj zoo le tej kws nwg xub qha taag lug lawm rua puab; tej kws nwg qha ntawd, nwg tsuas qha tej zaaj kws puab yuav totaub xwb.


  34Thaus nwg qha suavdlawg, nwg ua lug pevtxwv qha xwb, tabsis thaus nwg tuab leeg nrug cov thwjtim nyob, nwg txhais txhua zaaj rua cov thwjtim paub.


  Yexus Txwv Cua


  (Mathais 8:23-27; Lukas 13:18-19)


  35Nub ntawd thaus yuav tsaus ntuj, Yexus has rua nwg cov thwjtim has tas,“Peb ca le hlaa havtxwv moog rua saab tim u.”


  36Puab ncaim suavdlawg moog lawm; Yexus xub moog nyob huv lub nkoj, cov thwjtim maam le nce lawv qaab moog rua huv, hab coj Yexus nrug puab moog. Muaj ob peb lub nkoj nrug Yexus puab lub moog hab.


  37Taamsim ntawd txawm muaj cua dlaaj cua dlub hlub heev ntsawj dlej ndlaas lug rua huv lub nkoj, dlej tub yuav puv lub nkoj.


  38Yexus rau ncoo pw tsaug zug tom tw nkoj, cov thwjtim txawm lug tsaa Yexus has tas, “Xwbfwb, koj tsi quavntsej peb los? Peb tub yuav tuag.”


  39Yexus sawv tseeg lug txwv cua has tas,“Ca le tu!”hab txwv dlej has tas, “Ca le tug.”Ces cua txawm tu hab dlej tsi ndlaas lawm.


  40Yexus has rua nwg cov thwjtim has tas, “Vim le caag mej ntshai ua luaj? Ua le caag mej tsi muaj kev ntseeg le?”


  41Tabsis puab ntshai kawg, puab sis thaam has tas, “Tug nuav yog leejtwg,? Ua le caag cua hab dlej yuav noog nwg lug?”


  


  Malakaus 5


  Yexus Khu tug Txivneej Raug Dlaab


  (Mathais 8:28-34; Lukas 8:26-39)


  1Yexus hab nwg cov thwjtim moog txug saab ntug Havtxwv Kalilais tim u, kws yog cheebtsaam Nkelaxas.


  2Thaus Yexus tawm huv lub nkoj lug, taamsim ntawd muaj ib tug txivneej raug dlaab tawm tom roob toj ntxaas lug cuag Yexus. Tug txivneej ntawd muaj ib tug dlaab nyob huv nwg,


  3hab tug txivneej ntawd yeej nyob tom roob toj ntxaas xwb. Muaj tuabneeg tub muab saw hlau khi nwg ntau zag, tabsis nwg muaj zug heev, nwgnuav puab khi tsi tau nwg lawm.


  4Puab muab saw hlau khi nwg teg nwg taw ntau zag, tabsis txhua zag kws puab khi nwg, nwg muab ntag tu taag, hab muab tej khawb hlau kws xauv nwg kutaw luv taag. Nwg muaj zug heev, tsi muaj leejtwg kovyeej nwg le.


  5Nwg yos taag nub taag mo tom toj ntxaas hab peg tej roob, nwg pheej qw nrov nrov hab muab pobzeb hlais nwg lub cev.


  6Thaus nwg pum Yexus, nwg tseem nyob dleb tsawv, nwg txawm dlha lug txhus caug ndlua ntawm Yexus kutaw,


  7hab nwg qw nrov nrov has tas, “Yexus kws yog Vaajtswv tug kws muaj Fwjchim Luj kawg nkaus tug Tub! Koj tuaj thaab kuv ua dlaabtsi? Muaj Vaajtswv nyob sau ntuj pum, kuv thov koj tsi xob tsimtxom kuv!”


  8(Nwg has le ntawd, rua qhov Yexus has rua nwg tas,“Nam dlaab phem, koj ca le tawm huv tug txivneej nuav moog!”)


  9Yexus nug nwg has tas,“Koj lub npe hu le caag!”


  “Nwg teb has tas, "Kuv lub npe hu ua Coob" rua qhov peb muaj coob tug!”


  10Nwg txawm thov Yexus has tas, “Thov koj tsi xob ntab peb tawm huv thaaj chaw nuav moog.”


  11Nyob ze ntawd muaj ib paab npua coob coob taabtom nrhav noj ntawm ib ntaa toj.


  12Cov dlaab ntawd thov Yexus has tas, “Ca peb moog rua huv paab npua ntawd.”


  13Yexus txawm ca dlaab moog rua huv paab npua, ces cov dlaab txawm tawm plawg huv tug txivneej moog nkaag rua paab npua. Paab npua ntawd yuav laug muaj ob txheeb tug. Thaus dlaab moog rua huv paab npua lawm, ces paab npua txawm dlha moog poob tsaag tsua rua huv havtxwv tuag taag huv tuabsi lawm.


  14Thaus cov tuabneeg kws zuv npua pum le ntawd, puab txawm dlha rov qaab moog qha tej ntawd rua cov tuabneeg kws nyob huv nroog hab huv tej zog kws nyob ib ncig lub nroog ntawd, ces suavdlawg txawm tuaj saib muaj le caag tag.


  15Thaus puab tuaj txug ntawm Yexus, puab pum tug tuabneeg kws raug ntau tug dlaab nyob quastsawg ntawd, nwg naav rig tsho hab nwg tub feeb meej lawm, puab ntshai kawg le.


  16Cov tuabneeg kws pum Yexus ntab dlaab, puab txawm qha zaaj kws Yexus ntab dlaab tawm huv tug txivneej ntawd, hab qha txug paab npua rua suavdlawg noog.


  17Thaus suavdlawg nov le ntawd, puab txawm thov kuas Yexus tawm huv puab cheebtsaam ntawd moog.


  18Thaus Yexus taabtom nce moog rua huv lub nkoj, tug txivneej kws raug dlaab thov Yexus has tas, “Ca kuv nrug koj moog!”


  19Tabsis Yexus tsi kheev, Yexus has rua nwg tas,“Koj ca le rov qaab moog tsev hab qha rua koj cov kwvtij paub has tas, tug Tswv paab koj hab hlub koj npaum le caag.”


  20Tug txivneej ntawd txawm moog qha thoob plawg huv lub nroog Dekapaulis txug tej kws Yexus tau paab nwg lawm rua suavdlawg noog, txhua tug kws nov nwg qha xaav tsi thoob le.


  Yailus tug Ntxhais hab tug Quaspuj Kws Kov Yexus Tw Tsho


  (Mathais 9:18-28; Lukas 8:40-56)


  21Yexus txawm caij nkoj hlaa havtxwv rov qaab moog rua saab tim u. Muaj tuabneeg coob coob tuaj cuag Yexus ntawm ntug dlej.


  22Muaj ib tug txivneej hu ua Yailus, nwg yog tug kws saib num huv lub tsev saablaaj huv lub nroog ntawd. Nwg tuaj txug, nwg pum dlheev Yexus, nwg txawm lug txhus caug ndlua ntawm Yexus kutaw.


  23Nwg thov Yexus has tas, “Kuv tug ntxhais mob heev tub yuav tuag. Thov koj moog cev teg tuav nwg, nwg txhaj yuav zoo.”


  24Yexus nrug Yailus moog hab muaj tuabneeg coob coob nrug Yexus moog sis nphoo quas tshua.


  25Muaj ib tug quaspuj kws coj khaub dluag tau kaum ob xyoos tsi tu, hab nwg txomnyem kawg le.


  26Nwg ndlav ntau tug kws tshuaj khu, tabsis tsi zoo. Txawm yog nwg siv taagnrho nwg cov nyaj khu los tsi zoo, nwg pheej mob luj zuj zug ntxiv xwb.


  27Tug quaspuj ntawd nov suavdlawg has tas Yexus txawj khu mob, ces nwg txawm nrug suavdlawg caum Yexus qaab moog,


  28nwg xaav has tas, “Yog kuv kov Yexus lub tw tsho, kuv tug mob yuav zoo.”


  29Nwg txawm cev teg moog kov Yexus lub tw tsho, taamsim ntawd ntshaav txawm tu nrho hab nwg noog nwg lub cev tub zoo lawm.


  30Taamsim ntawd Yexus paub has tas fwjchim tawm ntawm nwg moog lawm, Yexus txawm tig hlo lug nug cov tuabneeg kws lawv nwg qaab has tas,“Leejtwg kov kuv lub tsho?”


  31Yexus cov thwjtim teb has tas, “Koj tsi pum has tas, muaj tuabneeg coob ua luaj le nuav txiv koj los? Ua le caag koj yuav nug has tas, leejtwg kov koj lub tw tsho?”


  32Tabsis Yexus tseem saib tej tuabneeg kws sawv ibncig Yexus, saib yog leejtwg kov Yexus.


  33Tug quaspuj ntawd paub has tas nwg tug mob zoo lawm, nwg ntshai ua ib ce tshee quas nyo, nwg txawm lug txhus caug ndlua ntawm Yexus kutaw, hab qha txhua yaam rua Yexus.


  34Yexus has rua nwg tas,“Mivntxhais, koj tug mob zoo lawm, tub yog vim koj ntseeg. koj ca le moog tso sab lug, koj tug mob tub zoo lawm.”


  35Thaus Yexus tseem taabtom has le ntawd, txawm muaj tuabneeg khaiv ob peb leeg tuaj tom Yailus tsev tuaj has rua Yailus has tas, “Koj tug ntxhais tub tuag lawm. Ua le caag koj tseem yuav taabkaum Xwbfwb ua dlaabtsi hab?”


  36Tabsis Yexus tsi quavntsej tej lug kws puab has ntawd, Yexus has rua Yailus has tas,“Koj tsi xob ntshai, ca le ntseeg xwb.”


  37Yexus tsi pub suavdlawg nrug nwg moog, nwg tsuas pub Petus, Yakaunpaus, hab Yakaunpaus tug kwv Yauhaas nrug nwg moog xwb.


  38Thaus puab moog txug ntawm Yailus tsev, Yexus pum suavdlawg ua ntxhuv quas nab, hab quaj nyav ntsoog qeeg huv tsev.


  39Yexus moog rua huv tsev hab has rua suavdlawg tas,“Mej ua ntxhuv quas nab hab quaj ua dlaabtsi? Tug mivntxhais ntawd tub tsi tuag, nwg tsaug zug xwb.”


  40Suavdlawg luag Yexus zum zawg, Yexus kuas puab tawm moog rua nrau zoov, ces Yexus txawm coj tug mivnyuas ntawd nam hab txiv, hab Yexus peb tug thwjtim nrug nwg moog rua huv lub txaaj kws tug mivnyuas pw.


  41Yexus moog tuav nkaus tug mivnyuas ntawd txhais teg hab has rua nwg tas,“Talithas khumis,”lu lug ntawd txhais has tas,“Mivntxhais, kuv has rua koj tas, koj ca le sawv tseeg!”


  42Taamsim ntawd tug ntxhais ntawd txawm sawv tseeg moog kev. (Nwg noobnyoog muaj kaum ob xyoos.) Thaus suavdlawg pum le ntawd, suavdlawg xaav tsi thoob le.


  43Tabsis Yexus has tawv tawv rua puab kuas tsi xob moog qha zaaj nuav rua leejtwg, hab Yexus has tas, “Mej ca le moog muab mov lug rua tug mivntxhais nuav noj.”


  


  Malakaus 6


  Cov Tuabneeg huv Naxales tsi Fwm Yexus


  (Mathais 13:53-58; Lukas 4:16-30)


  1Yexus txawm tawm qhov ntawd rov qaab moog rua huv nwg lub nroog, nwg cov thwjtim nrug nwg moog hab.


  2Nub Xanpataus Yexus moog qha huv tsev saablaaj. Cov tuabneeg coob coob kws noog Yexus qha xaav tsi thoob le. Puab sis thaam has tas, “Nwg tau tej nuav qhov twg lug? Lub tswvyim kws nwg tau nuav yog tswvyim dlaabtsi? Nwg ua le caag ua tau tej txujci tseemceeb ntawd?


  3Nwg puas yog ib tug kws ntoo kws yog Malis tug tub, hab Yakaunpaus, Yauxej, Yudas hab Ximoos puab puas yog nwg cov kwv? Hab puas yog nwg cov muam nrug peb nyob ntawm nuav?” Cov tuabneeg ntawd txawm tsi fwm Yexus.


  4Yexus has rua puab tas,“Tej tuabneeg ob caag puavleej fwm tug cev Vaajtswv lug, tsuas yog cov tuabneeg kws nyob huv nwg lub zog, nwg cov kwvtij, hab nwg tsev tuabneeg txhaj tsi fwm nwg xwb.”


  5Yexus tsi tau ua tej txujci tseemceeb ntau pistsawg qhov ntawd, nwg tsuas cev teg tuav ob peb leeg kuas puab tej mob zoo xwb.


  6Yexus xaav tsi thoob, rua qhov cov tuabneeg kws nyob huv nwg lub nroog ntawd tsi ntseeg nwg.


  Yexus Khaiv Kaum Ob tug Thwjtim Moog Qha Txujmoo Zoo


  (Mathais 10:5-15; Lukas 9:1-6)


  Tom qaab ntawd, Yexus moog qha thoob plawg txhua lub zog kws nyob huv lub tebchaws ntawd.


  7Yexus hu kaum ob tug thwjtim lug cuag nwg, hab nwg khaiv puab moog qha Txujmoo Zoo. Nwg kuas puab ob leeg moog ib qho. Hab nwg pub fwjchim rua puab, kuas ntab tau dlaab tawm,8hab nwg has rua puab tas,“Mej tsi xob nqaa dlaabtsi moog, tsuas pub mej nqaa tug paas nreg xwb. Tsi xob ntim mov, tsi xob khuam naab thoobpuab hab tsi xob nqaa nyaj moog.


  9Mej yuavtsum rau khau, tabsis tsi xob npaaj tsho moog hloov.”


  10Yexus has ntxiv rua puab tas, “Yog yim twg zoo sab hu mej moog huv puab tsev, mej ca le moog su huv yim ntawd moog txug nub kws mej tawm huv lub nroog ntawd moog.


  11Mej moog txug huv lub nroog twg yog tsi muaj tuabneeg hu mej moog huv puab tej tsev, hab puab tsi noog mej tej lug qha, mej ca le tawm qhov ntawd moog hab nchus tej moov aav kws lu mej kutaw povtseg. Mej ua le ntawd kuas puab paub has tas, puab muaj txim!”


  12Cov thwjtim txawm moog, hab puab qha suavdlawg kuas nyag tso nyag tej kev txhum tseg.


  13Tej tuabneeg kws raug dlaab los cov thwjtim ntab dlaab tawm, hab cov tuabneeg muaj mob los cov thwjtim muab roj pleev hab khu txhua tug zoo huv tuabsi.


  Luas Txav Yauhaas Cejdlaab


  (Mathais 14:1-12; Lukas 9:7-9)


  14Vaajntxwv Helauj


  nov tej nuav, rua qhov Yexus lub moo tub nrov nchaa moog thoob plawg txhua qhov chaw lawm. Muaj qee leej has tas, “Tug Yauhaas kws muab tuabneeg ua kevcai raus dlej tub sawv rov qaab lug lawm, nwg txhaj ua tau tej txujci tseemceeb ntawd!.”


  15Tabsis muaj qee leej has tas, “Yexus yog Eliyas.”


  Muaj qee leej has tas, “Yexus yog ib tug cev Vaajtswv lug, ib yaam le cov cev Vaajtswv lug thaus u ib tug.”


  16Thaus Helauj nov suavdlawg has le ntawd, nwg has tas, “Tug ntawd tub yog tug Yauhaas kws muab tuabneeg ua kevcai raus dlej ntaag! Kuv tub muab nwg txav cejdlaab, tabsis nwgnuav nwg sawv rov qaab lug lawm!”


  17Helauj yog tug kws has kuas luas nteg Yauhaas coj moog kaw rua huv tsev lojcuj. Helauj ua le ntawd tub yog nwg ua kuas hum Helaudias sab. Txawm yog Helaudias yog Helauj tug kwv Filis tug quaspuj los Helauj tseem yuav Helaudias lug ua nwg quaspuj hab.


  18Thaus Yauhaas tseem ua neej nyob, nwg pheej ntuag Helauj has tas, “Qhov kws koj yuav koj tug kwv tug quaspuj txhum kevcai lawm!”


  19Vim le ntawd Helaudias txhaj ntxub Yauhaas heev, hab xaav muab Yauhaas tua povtseg, tabsis tua tsi tau, rua qhov Helauj tsi kheev kuas tua.


  20Helauj ntshai Yauhaas, rua qhov Helauj paub has tas, Yauhaas yog ib tug tuabneeg ncaaj nceeg hab dlawbhuv, Helauj txhaj tsi pub leejtwg ua phem rua Yauhaas. Txawm yog tej kws Yauhaas qha pheej ua rua Helauj nyuaj sab los Helauj nyam noog Yauhaas qha.


  21Muaj ib nub Helaudias nrhav tau kev ua phem rua Yauhaas lawm. Nub ntawd yog nub kws Helauj ua ib rooj mov ncu txug Helauj nub yug, Helauj hu cov numtswv, cov thawj tubrog hab cov tuabneeg tseemceeb huv lub xeev Kalilais tuaj nrug Helauj noj mov.


  22Helaudias tug ntxhais txawm lug seev cev rua suavdlawg saib. Nwg ua le ntawd, Helauj hab cov numtswv suavdlawg txaus sab kawg le. Vaajntxwv Helauj txawm has rua tug ntxhais tas, “Koj xaav yuav dlaabtsi koj ca le thov, kuv yuav muab pub rua koj.”


  23Helauj txawm coglug has tas, “Kuv qha tseeb rua koj has tas, yog koj thov yaam twg, kuv yuav muab yaam ntawd rua koj. Txawm yog koj xaav tau kuv lub tebchaws ib nraab los kuv yuav muab rua koj!”


  24Tug ntxhais txawm tawm moog nug nwg nam has tas, “Kuv yuav thov dlaabtsi?”


  Nwg nam teb has tas, “Koj ca le thov yuav Yauhaas tug kws muab tuabneeg ua kevcai raus dlej lub taubhau.”


  25Taamsim ntawd tug ntxhais txawm rov lug cuag Vaajntxwv Helauj hab has tas, “Kuv xaav kuas koj muab Yauhaas tug kws muab tuabneeg ua kevcai raus dlej lub taubhau tso rua huv lub phaaj nqaa lug rua kuv taamsim nuav!”


  26Tug ntxhais has le ntawd, vaajntxwv nyuaj sab kawg le, tabsis nwg hloov tsi tau lug lawm, rua qhov nwg tub coglug rua txug ntxhais taabmeeg suavdlawg lawm.


  27Helauj txawm khaiv ib tug tubrog moog txav Yauhaas cejdlaab. Ces tug tubrog txawm moog rua tom tsev lojcuj hab txav Yauhaas cejdlaab;


  28nwg muab Yauhaas lub taubhau tso rua huv ib lub phaaj nqaa lug rua tug ntxhais. Ces tug ntxhais txawm nqaa moog rua nwg nam.


  29Thaus Yauhaas cov thwjtim nov le ntawd, puab txawm tuaj muab Yauhaas lub cev kwv moog log lawm.


  Yexus Muab Mov rua Tsib Txheeb Leej Noj


  (Mathais 14:13-21; Lukas 9:10-17; Yauhaas 6:1-14)


  30Yexus cov timthawj rov qaab lug cuag nwg, hab qha txhua yaam kws puab moog ua hab qha lawm rua Yexus noog.


  31Muaj tuabneeg coob coob pheej tuaj noog Yexus qha, paab noog taag, paab tuaj. Yexus hab nwg cov thwjtim tsi tau su le, txawm yog yuav noj mov los tub tsi khoom noj. Yexus txhaj has rua cov thwjtim has tas,“Peb ca le moog rua tej qhov chaw kws tsi muaj tuabneeg, mej txhaj tau su mivntsiv.”


  32Yexus hab nwg cov thwjtim txawm caij nkoj hlaa havtxwv moog rua ib qhov chaw kws tsi muaj tuabneeg.


  33Txawm le ntawd los muaj ntau leej pum Yexus hab nwg cov thwjtim sawv kev moog, puab paub has tas yog Yexus hab nwg cov thwjtim. Cov tuabneeg ntawd txawm dlha lawv ntug havtxwv moog, puab xub moog txug qhov chaw kws Yexus hab nwg cov thwjtim yuav moog.


  34Thaus Yexus tawm huv lub nkoj lug, nwg pum cov tuabneeg coob coob ntawd, nwg hlub puab kawg le, rua qhov puab zoo le paab yaaj kws tsi muaj tug tswv yug. Yexus txhaj pib qha ntau zaaj rua puab noog.


  35Thaus yuav tsaus ntuj Yexus cov thwjtim lug has rua Yexus has tas, “Tub lig lig lawm ntawm nuav tsi muaj mov,


  36koj ca le kuas suavdlawg moog nrhav yuav mov tom tej zog hab tej teb kws nyob ntawm nuav noj.”


  37Yexus has rua cov thwjtim has tas,“Mej ca le nrhav rua puab noj.”


  Cov thwjtim nug Yexus has tas, “Koj xaav kuas peb muab ob puas lub nyaj moog yuav mov lug rua suavdlawg noj los?”


  38Yexus txawm has rua cov thwjtim has tas,“Mej ca le moog saib mej muaj pistsawg lub ncuav?”


  Thaus puab moog saib, puab rov lug qha rua Yexus has tas, “Peb muaj tsib lub ncuav hab ob tug ntseg.”


  39Yexus kuas cov thwjtim moog has rua cov tuabneeg coob coob ntawd kuas nyob quastsawg ua tej paab rua ntawm tej nyom.


  40Cov tuabneeg ntawd txawm nyob quastsawg ua tej paab, qee paab muaj ib puas leej, hab qee paab muaj tsib caug leej.


  41Nwg muab tsib lub ncuav hab ob tug ntseg lug, ces nwg tsaa qhovmuag saib rua sau ntuj hab ua Vaajtswv tsaug, hab muab cov ncuav ndlais faib rua nwg cov thwjtim nqaa moog faib rua suavdlawg: Nwg muab ob tug ntseg faib rua suavdlawg hab.


  42Txhua tug puavleej tau noj tsau huv tuabsi.


  43Cov thwjtim moog sau tej ncuav hab tej ntseg kws suavdlawg noj tsi taag tau kaum ob tawb puv nkaus.


  44Cov tuabneeg kws noj mov nub ntawd, cov txivneej xwb muaj tsib txheeb leej.


  Yexus Moog sau Nplaim Dlej


  (Mathais 14:22-23; Yauhaas 6:15-21)


  45Taamsim ntawd Yexus txawm kuas cov tuabneeg suavdlawg rov moog tsev, hab nwg kuas nwg cov thwjtim nce moog huv nkoj caij hlaa dlej havtxwv ua nwg ntej moog nyob tim lub nroog Npexaidas tog nwg.


  46Thaus suavdlawg moog taag lawm, Yexus nce moog thov Vaajtswv peg roob.


  47Thaus tsaus ntuj cov thwjtim tub caij nkoj moog txug ib nraab dlej lawm, Yexus tseem nyob ib leeg peg roob.


  48Yexus pum nwg cov thwjtim nkuam nkoj nyuaj kawg le, rua qhov muaj cua nplawm lub nkoj. Thaus yuav kaaj ntug Yexus lug kutaw sau nplaim dlej lug cuag cov thwjtim. Nwg yeej yuav dlhau plawg puab moog,49tabsis thaus cov thwjtim pum nwg moog sau nplaim dlej, puab xaav has tas nwg yog dlaab, puab txawm qw ntsoog qeeg.


  50Thaus puab pum nwg, puab ntshai kawg le. Taamsim ntawd Yexus has rua puab tas,“Mej tsi xob poob sab! Tub yog kuv ntaag, tsi xob ntshai.”


  51Yexus nce moog nrug cov thwjtim nyob huv lub nkoj, ces cua txawm tu lawm. Cov thwjtim xaav tsi thoob le,


  52Puab tsi totaub zaaj kws Yexus muab ncuav faib rua tsib txheeb leej noj; rua qhov puab lub sab tawv.


  Yexus Khu Mob huv Nkenexales


  (Mathais 14:34-36)


  53Yexus hab nwg cov thwjtim caij nkoj hlaa havtxwv moog txug tim Nkenexales, puab txawm tso lub nkoj rua ntawm ntug havtxwv.


  54Thaus Yexus puab taabtom tawm huv lub nkoj lug, taamsim ntawd, cov tuabneeg kws nyob ntawd paub has tas yog Yexus.


  55Ces cov tuabneeg ntawd txawm dlha moog qha rua tej tuabneeg kws nyob huv cheebtsaam ntawd has tas, Yexus nyob qhovtwg. Puab txawm muab choj qhwv cov tuabneeg kws muaj mob kwv tuaj rua Yexus khu qhov ntawd.


  56Txhua qhov kws Yexus moog, tsi has lub zog luj lossis lub zog miv lossis huv tej nroog, pheej muaj tuabneeg coj puab tej tuabneeg muaj mob tuaj tso rua ntawm tej kab. Puab thov Yexus has tas, “Ca peb cov tuabneeg muaj mob kov koj lub tw tsho; ces txhua tug kws kov puavleej zoo huv tuabsi.


  


  Malakaus 7


  Cov Yawmkoob tej Lug Qha


  (Mathais 15:1-9)


  1Muaj cov Falixais hab cov xwbfwb kws qha Vaajtswv txuj Kevcai qee leej tuaj nraag lub nroog Yeluxalees tuaj cuag Yexus.


  2Puab pum Yexus cov thwjtim qee leej noj mov tsi ntxuav teg lawv le txuj kevcai kws qha has tas, yuavtsum xub ntxuav teg, maam le noj mov.


  3(Lawv le cov Falixais hab cov Yudais cov yawmkoob tau qha rua puab lawm, yog puab tsi tau ntxuav teg, puab yeej tsi noj mov.


  4Txhua yaam kws puab yuav tom kab lug, puab yuavtsum muab ntxuav tsaiv maam le noj. Puab coj ntau txuj kevcai kws puab cov yawmkoob qha rua puab lawm, tsi has ntxuav laujkaub, taig dlav, tej taig tooj lab hab tej txaaj pw.


  5Cov Falixais hab cov xwbfwb kws qha Vaajtswv txuj Kevcai nug Yexus has tas, “Vim le caag koj cov thwjtim tsi ua lawv le peb cov yawmkoob qha, puab tsi xub ntxuav teg tsaiv maam le noj mov?”


  6Yexus teb has tas,“Qhov kws Yaxayas tug kws cev Vaajtswv lug has tseg txug mej yeej muaj tseeb tag! Mej yog cov tuabneeg ntsejmuag ncaaj sab nkhaus lawv le nwg sau tseg has tas:


  Vaajtswv has tas, Cov tuabneeg nuav lub ncauj fwm kuv tabsis puab lub sab tsi npuab kuv.


  7Qhov kws puab pehawm kuv tsi muaj nqes le, rua qhov puab muab tuabneeg tej kevcai qha ib yaam le tej ntawd yog kuv txuj kevcai!”


  8“Nwgnuav mej tsi coj lawv le Vaajtswv tej lug qha, mej tsua moog coj lawv le tuabneeg tej kevcai.”


  9Hab Yexus has ntxiv tas,“Ua le caag mej yuav ntse ua luaj le? Mej muab Vaajtswv txuj kevcai tso tseg, kuas mej tau kev moog ua lawv le mej tej kevcai.


  10Mauxes qha has tas, "Mej yuavtsum fwm mej nam mej txiv," hab has tas, "Yog leejtwg tshev nwg nam nwg txiv, yuavtsum muab tug ntawd tua povtseg."


  11Tabsis mej qha has tas, yog leejtwg muaj ib yaam dlaabtsi yuav paab tau rua nwg nam nwg txiv, tabsis nwg has tas, "Tej ntawd tub muab rua Vaajtswv lawm,"


  12ces tsi taag nwg yuav paab nwg nam nwg txiv lawm.


  13Mej ua le ntawd, tub yog mej ua saib tsi taug Vaajtswv txujlug, rua qhov mej qha lawv le mej cov yawmkoob qha rua mej xwb. Hab tseem ua ntau yaam zoo le nuav.


  Yaam Kws Ua rua Tuabneeg Ua Txhum


  (Mathais 15:10-20)


  14Yexus rov hu cov tuabneeg coob coob lug cuag nwg, hab nwg has rua puab tas,“Mej txhua tug ua tuab zoo noog kuv tej lug, mej txhaj totaub.


  15Tsi yog yaam kws moog rua huv tuabneeg lub qhovncauj, ua rua tuabneeg ua txhum; tabsis yog tej kws tawm huv tuabneeg lub sab lug, txhaj ua rua tuabneeg ua txhum.”


  16Yog leejtwg muaj qhovntsej, ca le noog.


  17Thaus Yexus ncaim cov tuabneeg coob coob ntawd moog rua huv tsev lawm, nwg cov thwjtim lug thov kuas nwg txhais zaaj lug pevtxwv ntawd.


  18Yexus teb puab has tas,“Mej tsi totaub ib yaam le puab cov ntawd hab los? Mej tsi paub has tas tsi yog yaam kws moog rua huv tuabneeg lub qhovncauj, ua rua tuabneeg ua txhum,


  19rua qhov tej ntawd tsi moog rua huv tuabneeg lub sab, tsuas moog rua huv tuabneeg lub plaab hab tawm lawm xwb.”(Yexus qha le nuav, yog nwg has tas, tej zaub mov tuabneeg noj tau huv tuabsi tsi txhum.)


  20Yexus has ntxiv tas,“Tej kws tawm huv tuabneeg lub sab lug, tej ntawd txhaj ua rua tuabneeg ua txhum.


  21Tej kws tuabneeg xaav huv nruab sab, tej ntawd coj tuabneeg moog ua txhum kev nkauj kev nraug, ua tubsaab, tua tuabneeg,


  22ntxag luas quaspuj luas quasyawg, ntshaw luas tug, ua txhua yaam phem, dlaag ntxag, ua phem ua qas, khib, xyaav lwm tug moo, khaavtheeb, hab ua tuabneeg ruag.


  23Tej ntawd puavleej tawm huv tuabneeg lub sab lug, hab ua rua tuabneeg ua txhum.”


  Tug Quaspuj Kana-aas Kev Ntseeg


  (Mathais 15:21-28)


  24Tom qaab ntawd Yexus moog rua peg cheebtsaam kws ze lub nroog Tiles. Nwg moog huv ib lub tsev, nwg tsi xaav pub leejtwg paub has tas nwg nyob huv, tabsis nwg nraim tsi tau.


  25Muaj ib tug quaspuj kws nwg tug ntxhais raug dlaab nov has tas Yexus tuaj, nwg txawm tuaj txhus caug ndlua ntawm Yexus kutaw.


  26Tug quaspuj ntawd yog lwm Tsaav Tuabneeg, nwg yug huv lub xeev Faunikias tebchaws Xilias. Nwg thov kuas Yexus ntab dlaab tawm ntawm nwg tug ntxhais moog.


  27Tabsis Yexus has tas,“Peb yuavtsum xub pub mov rua mivnyuas noj tsaiv. Rua qhov tsi tsimnyog peb yuav muab mivnyuas tej mov pov rua dlev noj.”


  28Tug quaspuj ntawd teb has tas, “Tug Tswv, txawm le ntawd los tej dlev kws nyob huv qaab rooj, tub tau noj mivnyuas tej qub mov hab!”


  29Yexus txawm has rua nwg tas,“Tub yog vim lu lug kws koj has ko, koj ca le rov qaab moog tsev, dlaab tub tawm huv koj tug ntxhais lawm!”


  30Nwg txawm rov moog tsev, hab pum nwg tug ntxhais pw sau txaaj, dlaab tub tawm lawm.


  Yexus Khu tug Txivneej Laagntseg hab Has tsi Tau Lug


  31Tom qaab ntawd, Yexus tawm huv lub nroog Tiles hab hlaa lub nroog Xidoos moog rua nraag Havtxwv Kalilais kws yog taug txujkev moog rua nraag lub nroog Dekapaulis.


  32Muaj ib cov tuabneeg coj ib tug txivneej laagntseg kws has tsi tau lug tuaj cuag Yexus hab thov Yexus cev teg tuav nwg.


  33Yexus coj tug txivneej ntawd moog rua ib qho nrug dleb ntawm cov tuabneeg coob coob. Yexus muab ntivteg ntxig rua huv tug txivneej ntawd ob lub qhovntsej, hab nwg muab ntivteg tub quavncaug pleev tug ntawd tug nplaig.


  34Yexus tsaa qhovmuag saib sau ntuj hab nwg hlu ib suab, ces nwg txhawm has rua tug txivneej ntawd tas,“Efathas!”lu lug ntawd txhais has tas,“Ca le qheb hlo!”


  35Taamsim ntawd tug txivneej ntawd txawm nov lug, nwg tug nplaig tsi txhaav, hab has tau lug meej lawm.


  36Yexus txwv tsi pub suavdlawg qha zaaj nuav rua leejtwg le. Txawm yog Yexus txwv puab heev npaum le caag los nwg txwv tsi tau, puab hajyam qha heev ntxiv xwb.


  37Txhua tug kws nov tej nuav xaav tsi thoob le, puab sis thaam has tas, “Txhua yaam kws nwg ua puavleej zoo huv tuabsi. Txawm yog tej tuabneeg laagntseg los nwg khu tau nov lug, cov tuabneeg kws has tsi tau lug los nwg khu has tau lug!”


  


  Malakaus 8


  Yexus Pub Mov rua Plaub Txheeb Leej Noj


  (Mathais 15:32-39)


  1Tom qaab ntawd tsi ntev muaj dlua ib cov tuabneeg coob coob tuaj ua ke. Tej mov kws puab ntim tuaj, puab noj taag lawm, Yexus txawm hu nwg cov thwjtim lug cuag nwg hab has rua puab tas,


  2“Kuv hlub cov tuabneeg nuav heev, puab tub tuaj nrug kuv nyob ntawm nuav tau peb nub lawm, puab tsi muaj ib yaam dlaabtsi noj.


  3Yog kuv ca puab moog tsev tsi muab mov rua puab noj, nyob tsaam puab tsaus muag hab qaug tom tej tog kev, rua qhov ibtxha tuaj dleb tuaj.”


  4Yexus cov thwjtim has rua Yexus has tas, “Ntawm nuav yog roob mojsaab qhua xwb, leejtwg yuav moog nrhav tau mov lug rua suavdlawg noj?”


  5Yexus nug cov thwjtim has tas,“Mej muaj pistsawg lub ncuav?”


  Puab teb has tas, “Peb muaj xyaa lub.”


  6Yexus kuas suavdlawg nyob quastsawg huv aav. Yexus muab xyaa lub ncuav lug ua Vaajtswv tsaug, hab muab ndlais cev rua cov thwjtim nqaa moog faib rua suavdlawg. Cov thwjtim txawm ua le ntawd.


  7Cov thwjtim muaj ob peb tug ntseg miv miv. Thaus Yexus ua Vaajtswv tsaug taag, Yexus kuas cov thwjtim nqaa cov ntseg moog faib rua suavdlawg hab.


  8Txhua tug puavleej tau noj tsau huv tuabsi.


  9Cov tuabneeg kws noj mov nub ntawd yuav laug muaj plaub txheeb leej. Cov thwjtim moog sau tej seem kws suavdlawg noj tsi taag tau xyaa tawb puv nkaus. Tom qaab ntawd, Yexus kuas suavdlawg rov qaab moog tsev,


  10taamsim ntawd Yexus hab nwg cov thwjtim txawm nce moog rua huv nkoj hab caij moog rua tim cheebtsaam Damanuthas lawm.


  Cov Falixais Thov Yexus Ua Ib Yaam Txujci Tseemceeb


  (Mathais 16:1-4)


  11Cov Falixais qee leej tuaj nrug Yexus sis caav, puab xaav sim Yexus, puab txawm kuas Yexus ua ib yaam txujci tseemceeb rua puab saib, puab txhaj ntseeg has tas yog Vaajtswv khaiv Yexus lug.


  12Yexus hlu ib suab hab has tas,“Ua le caag cov tuabneeg tam nuav tsuas xaav pum tej txujci tseemceeb xwb? Kuv qha tseeb rua mej has tas, kuv yuav tsi ua tej txujci tseemceeb rua cov tuabneeg nuav pum le!”


  13Yexus txawm tso puab tseg, hab nce moog rua huv nkoj, caij hlaa moog rua saab tim u lawm.


  Cov Falixais hab Helauj Cov Keeb


  (Mathais 16:5-12)


  14Cov thwjtim tsi ncu ntim mov moog, puab tsuas muaj ib lub ncuav nyob huv lub nkoj xwb.


  15Yexus has rua puab tas,“Mej yuavtsum ceevfaaj cov Falixais hab Helauj cov keeb.”


  16Cov thwjtim txawm sis thaam has tas, “Ntshai yog peb tsi ntim mov tuaj, nwg txhaj has le ntawd.”


  17Yexus tub paub tej kws puab sis thaam ntawd lawm, nwg txawm has rua puab tas,“Ua le caag mej sis thaam has txug qhov kws mej tsi ntim mov tuaj? Mej tseem tsi pum hab tsi totaub los? Ua le caag mej yuav ruag ua luaj le?


  18Mej tub muaj qhovmuag, mej tsi pum los? Mej tub muaj qhovntsej, mej tsi nov los? Mej tsi ncu qaab


  19thaus kuv muab tsib lub ncuav ndlais faib rua tsib txheeb leej noj, mej sau tej kws seem ntawd tau pistsawg tawb?”


  Puab teb has tas, “Peb sau tau kaum ob tawb.”


  20“Hab thaus kuv muab xyaa lub ncuav ndlais faib rua plaub txheeb leej noj, mej khaws tej kws seem tau pistsawg tawb?”


  Puab teb has tas, “Peb sau tau xyaa tawb.”


  21Yexus nug puab has tas,“Mej tseem tsi totaub hab los?”


  Yexus Khu tug Dligmuag huv Lub Nroog Npexaidas


  22Yexus hab nwg cov thwjtim moog txug huv lub nroog Npexaidas. Muaj tuabneeg coj ib tug txivneej dligmuag tuaj cuag Yexus hab thov Yexus khu tug dligmuag ntawd.


  23Yexus tuav tug txivneej ntawd teg hab coj nwg moog rua tom ntug zog. Yexus nti quavncaug pleev tug ntawd ob lub qhovmuag hab cev teg kov. Yexus nug nwg has tas,“Koj pum dlaabtsi?”


  24Tug txivneej ntawd tsaa qhovmuag saib hab has tas, “Kuv pum tuabneeg moog moog lug lug, tabsis puab zoo le tej ntoo.”


  25Yexus rov cev teg moog kov tug ntawd ob lub qhovmuag dlua ib zag. Nwg qheb tau qhovmuag, nwg lub qhovmuag zoo lawm, hab nwg pum kev tseeb.


  26Yexus kuas nwg ca le moog tsev hab has tas, “Koj tsi xob rov moog rua huv zog lawm.”


  Petus Has Tas Yexus Yog tug Mexiyas


  (Mathais 16:13-20; Lukas 9:18-21)


  27Tom qaab ntawd Yexus hab nwg cov thwjtim moog rua peg tej zog kws nyob ib ncig lub nroog Xixaleyas Filipis. Thaus puab taabtom taug kev moog, Yexus nug cov thwjtim has tas,“Mej qha kuv saib, suavdlawg has tas kuv yog leejtwg?”


  28Cov thwjtim teb has tas, “Muaj qee leej has tas, koj yog Yauhaas tug kws muab tuabneeg ua kevcai raus dlej, muaj qee leej has tas, koj yog Eliyas, hab muaj qee leej has tas, koj yog ib tug kws cev Vaajtswv lug.”


  29Yexus nug has tas,“Mej ne, mej has tas kuv yog leejtwg?”


  Petus teb has tas, “Koj yog tug Mexiyas.”


  30Yexus txwv puab has tas, “Mej tsi xob moog qha rua leejtwg has tas, kuv yog tug Mexiyas.”


  Yexus Qha Txug Nwg Kev Tuag


  (Mathais 16:21-28; Lukas 9:22-27)


  31Tom qaab ntawd, Yexus txawm pib qha rua nwg cov thwjtim has tas, “Tuabneeg leej Tub yuav raug tsimtxom ntau yaam, cov txwjlaug, cov thawj ntawm cov povthawj, hab cov xwbfwb kws qha Vaajtswv txuj Kevcai yuav tsi leeg yuav nwg. Puab yuav muab nwg tua povtseg, tabsis tom qaab ntawd peb nub nwg yuav sawv huv qhov tuag rov qaab lug.”


  32Yexus qha zaaj nuav tseeb tseeb rua cov thwjtim, ces Petus txawm coj Yexus moog rua ib caag hab cheem Yexus.


  33Tabsis Yexus tig lug saib nwg cov thwjtim hab tshev Petus has tas,“Dlaab Ntxwgnyoog, koj ca le tsiv ntawm kuv moog. Tej kws koj has ko tsi yog lawv le Vaajtswv lub sab, tabsis yog has lawv le tuabneeg lub sab xwb.”


  34Yexus txawm hu cov tuabneeg coob coob ntawd hab nwg cov thwjtim lug cuag nwg, nwg has rua puab tas,“Yog leejtwg xaav nrug kuv moog, tug ntawd yuavtsum tswj nwg lub sab hab kwv nwg tug ntoo khaublig nrug kuv moog.


  35Rua qhov tug kws khauvxwm nwg txujsa, tug ntawd yuav tsi tau txujsa. Tabsis tug kws tsi khauvxwm nwg txujsa, vim nwg ntseeg kuv, hab moog qha Txujmoo Zoo, tug ntawd yuav tau txujsa.


  36Yog leejtwg tau ib puas tsaav yaam huv nplajteb nuav lug ua nwg tug, tabsis nwg txujsa tu lawm, tej ntawd yuav muaj nqes dlaabtsi rua nwg?


  37Yeej tsi muaj ib yaam dlaabtsi kws nwg yuav coj moog txhwv tau txujsa rov qaab lug!


  38Yog leejtwg txaajmuag qha kuv lub npe hab kuv tej lug rua cov tuabneeg sab phem tam nuav, ces thaus Tuabneeg Leej Tub tug kws muaj leej Txiv tug tshwjchim ci ntsaa ab nrug cov timtswv kws dlawbhuv lug sau ntuj lug, nwg yuav txaajmuag leeg has tas, tug ntawd yog nwg le.”


  


  Malakaus 9


  1Yexus has ntxiv rua puab tas,“Kuv qha tseeb rua mej has tas, cov tuabneeg kws nyob ntawm nuav muaj qee leej yuav tsi tau tuag ua ntej puab pum Vaajtswv lub Tebchaws nrug Vaajtswv lub fwjchim lug.”


  Yexus Lub Cev Hloov


  (Mathais 17:1-13; Lukas 9:28-36)


  2Tom qaab ntawd rau nub, Yexus coj Petus, Yakaunpaus, hab Yauhaas nrug Yexus moog rua sau ib lub roob sab, tsi muaj lwm tug nrug puab moog. Thaus peb tug thwjtim taabtom saib ntsoov Yexus, Yexus lub cev txawm hloov hlo,


  3hab Yexus cev rig tsho ci ntsaa ab dlawb paug, tej tuabneeg kws nyob huv nplajteb nuav, tsi muaj leejtwg yuav ntxhua tau ib cev rig tsho dlawb npaum le ntawd.


  4Peb tug thwjtim ntawd pum Eliyas hab Mauxes nrug Yexus thaam.


  5Petus txawm has rua Yexus has tas, “Xwbfwb , peb tuaj nyob ntawm nuav zoo kawg le! Peb yuav ua peb lub tsev pheebsuab, ib lub rua koj, ib lub rua Mauxes, hab ib lub rua Eliyas.”


  6Petus puab ntshai kawg le, Petus txhaj has le ntawd.


  7Muaj ib tauv fuab lug nroog puab, hab muaj ib lub suab has huv tauv fuab ntawd tuaj has tas, “Tug nuav yog kuv tug Tub kws kuv hlub, mej ca le noog nwg lug!


  8Taamsim ntawd cov thwjtim txawm xaam ncig leeg, tabsis tsi pum leejtwg le; tsuas pum Yexus tuab leeg nrug puab nyob xwb.


  9Thaus Yexus hab nwg peb tug thwjtim nqeg peg roob lug, Yexus txwv peb tug thwjtim ntawd has tas, “Mej tsi xob qha tej kws mej pum ntawd rua leejtwg paub moog txug thaus kws Tuabneeg leej Tub sawv huv qhov tuag rov qaab lug tsaiv.”


  10Ces puab txawm khaws Yexus tej lug rua nruab sab. Puab tsi qha rua leejtwg le. Tabsis puab sis thaam has tas, “Qhov kws nwg has tas, "sawv huv qhov tuag rov qaab lug," yog nwg has txug dlaabtsi?”


  11Ces puab txhaj nug Yexus has tas, “Vim le caag cov xwbfwb kws qha Vaajtswv txuj Kevcai has tas, Eliyas yuav xub lug?”


  12Yexus teb has tas,“Eliyas yeej xub lug tag, nwg lug npaaj txhua yaam ca. Vim le caag Vaajtswv txujlug has tas, Tuabneeg leej Tub yuav raug tsimtxom hab suavdlawg yuav saib tsi taug nwg?


  13Tabsis kuv qha tseeb rua mej has tas, Eliyas tub lug lawm, tej tuabneeg ua phem rua nwg lawv le puab lub sab xaav ua, hab lawv le Vaajtswv txujlug sau tseg has tas, puab yuav ua le ntawd rua nwg.”


  Yexus Khu tug Tub Kws Raug Dlaab


  (Mathais 17:14-21; Lukas 9:37-43a)


  14Thaus Yexus hab peb tug thwjtim rov lug txug ntawm Yexus cov thwjtim, puab pum muaj tuabneeg coob coob tuaj nyob puagncig cov thwjtim, hab muaj cov xwbfwb kws qha Vaajtswv txuj Kevcai qee leej taabtom nrug cov thwjtim sis caav.


  15Thaus cov tuabneeg ntawd pum dlheev Yexus, puab xaav tsi thoob le, ces suavdlawg txawm dlha zum zawg moog rua ntawm Yexus hab hawm nwg.


  16Yexus nug nwg cov thwjtim has tas,“Mej nrug puab sis caav txug dlaabtsi?”


  17Muaj ib tug txivneej ntawm cov tuabneeg coob coob ntawd teb has tas, “Xwbfwb, kuv coj kuv tug mivtub tuaj thov koj paab khu, rua qhov nwg raug dlaab hab has tsi tau lug.


  18Txhua zag kws dlaab tuaj, dlaab ua rua nwg qaug rua huv aav, nwg npuag ncauj tawm plawg, nwg zum nav nrov pis qawj hab nwg ib ce txhaav taag. Kuv thov koj cov thwjtim ntab dlaab tawm, tabsis puab ntab tsi tau.”


  19Yexus has rua puab tas,“Ua le caag mej cov tuabneeg tam nuav pheej tsi ntseeg hlo le! Kuv tseem yuav nrug mej nyob ntev le caag hab? Hab kuv tseem yuav ua sab ntev rua mej moog txug thaus twg? Ca le coj tug mivtub lug rua kuv!”


  20Puab txawm coj tug mivtub lug rua Yexus.


  Thaus dlaab pum dlheev Yexus, dlaab txawm ua rua tug mivtub ntawd fuam ib thaaj, qaug kag rua huv aav nti moog nti lug, hab npuag ncauj nto plawg.


  21Yexus nug tug mivtub ntawd leej txiv has tas,“Nwg ua le nuav tau hov ntev lug lawm?”


  Leej txiv teb has tas, “Nwg tub ua le nuav thaus miv miv lug lawm.


  22Muaj ntau zag dlaab ua rua nwg qaug rua huv qhovcub hab rua huv dlej kuas nwg tuag. Yog koj paab tau, thov koj hlub hab paab wb ob txiv tub!”


  23Yexus has rua tug mivtub ntawd leej txiv tas,“Ua le caag koj has tas, "Yog koj paab tau!" Yog leejtwg ntseeg, kuv yeej ua tau txhua yaam huv tuabsi.”


  24Taamsim ntawd tug mivtub leej txiv has tas, “Kuv ntseeg, tabsis tsi txaus, thov koj paab kuas kuv muaj kev ntseeg ntxiv!”


  25Thaus Yexus pum cov tuabneeg coob coob txaav lug ze quas zug, Yexus txawm has rua tug dlaab ntawd tas, “Ua le caag koj ua rua tug mivtub nuav laagntseg hab has tsi tau lug? Kuv has rua koj tas, koj ca le tawm huv tug mivtub nuav moog, tsi xob rov qaab lug rua huv nwg ib zag le lawm!”


  26Dlaab qw nrov nrov hab ua rua tug mivtub fuam ib thaaj heev heev, ces tug dlaab txawm tawm plawg lawm. Tug mivtub ntawd zoo le ib tug tuabneeg tuag, suavdlawg txawm has zum zawg tas,”Nwg tuag lawm!”


  27Tabsis Yexus cev teg moog tuav nkaus tug mivtub txhais teg hab nqug nwg sawv, ces nwg txawm sawv tseeg sawv ntsug.


  28Thaus Yexus moog rua huv tsev lawm, nwg cov thwjtim nug nwg tuabywv has tas, “Vim le caag peb ntab tsi tau tug dlaab ntawd tawm?”


  29Yexus teb has tas,“Yaam dlaab nuav, yug yuavtsum thov Vaajtswv txhaj ntab tau tawm.”


  Yexus Rov Has Txug Nwg Kev Tuag


  30Yexus hab nwg cov thwjtim tawm qhov ntawd hlaa dlhau plawg Kalilais moog. Yexus tsi xaav pub leejtwg paub has tas, nwg nyob qhovtwg,


  31rua qhov nwg taabtom qha rua nwg cov thwjtim has tas,“Yuav muaj tuabneeg muab Tuabneeg Leej Tub coj moog rua luas tua, tabsis tom qaab ntawd peb nub nwg yuav sawv huv qhov tuag rov qaab lug.”


  32Cov thwjtim tsi totaub lub ntsab lug kws Yexus qha, tabsis puab ntshai nug nwg.


  Leejtwg Yuav Tau Ua tug Luj


  (Mathais 18:1-5; Lukas 9:46-48)


  33Yexus hab nwg cov thwjtim moog txug huv lub nroog Kapena-us, hab moog rua huv tsev, Yexus txawm nug cov thwjtim has tas,“Puas taab thaus peb taug kev tuaj, mej pheej sis caav has txug dlaabtsi?”


  34Tabsis puab tsi teb Yexus le, rua qhov thaus taug kev tuaj, puab sis caav has txug qhov kws leejtwg yuav tau ua tug luj dlua.


  35Thaus Yexus nyob quastsawg lawm, nwg hu nwg kaum ob tug thwjtim lug cuag nwg hab nwg has rua puab tas,“Yog leejtwg xaav ua tug thawj, tug ntawd yuavtsum nyob tom tw, hab ua suavdlawg qhev.”


  36Yexus moog coj ib tug mivnyuas yau lug sawv ntawm cov thwjtim xubndlag. Yexus puag tug mivnyuas yau ntawd hab has rua cov thwjtim tas,


  37“Tug kws leeg yuav cov mivnyuas yau nuav ib tug ntawm kuv lub npe, kuj yog tug ntawd leeg yuav kuv; hab leejtwg leeg yuav kuv, tsi yog nwg leeg yuav kuv tuab leeg xwb, tabsis yog nwg leeg yuav tug kws khaiv kuv lug hab.”


  Tug Kws tsi Tawmtsaam Peb, tug ntawd Yog Peb Cov


  (Lukas 9:49-50)


  38Yauhaas has rua Yexus has tas, “Xwbfwb, peb pum ib tug txivneej tuav koj lub npe ntab dlaab, peb txwv tsi pub nwg ua le ntawd, rua qhov nwg tsi yog peb cov.”


  39Yexus has rua puab tas,“Tsi xob txwv nwg, leejtwg tuav kuv lub npe ua tej txujci tseemceeb, tom qaab ntawd nwg yeej yuav tsi thuam kuv.”


  40Tug kws tsi tawmtsaam peb, tug ntawd yog peb cov.


  41Kuv qha tseeb rua mej has tas, tug kws muab ib khob dlej rua mej haus, vim nwg paub has tas, mej yog kuv cov thwjtim, ces nwg yeej yuav tau nqe zug.


  Yaam Kws Ntxag Tuabneeg Ua Kev Txhum


  (Mathais 18:6-9; Lukas 17:1-2)


  42“Yog leejtwg ua rua cov mivnyuas kws ntseeg kuv nuav ib tug ua txhum, ca le muab hlua khi ib txhib zeb kws luj dlai rua tug ntawm cejdlaab, hab coj nwg moog pov rua huv havtxwv yuav zoo dlua.


  43Yog koj txhais teg ua rua koj ua txhum, ca le muab koj txhais teg ntawd txav povtseg! Koj muaj ib saab teg xwb, koj tau txujsa, zoo dlua le koj muaj ob saab teg, koj poob moog rua huv ntuj tawg qhov kws muaj suavtawg cig tsi paub tuag le.


  44Qhov ntawd, tej kaas kws noj puab ntawd tsi txawj tuag, hab suavtawg yuav cig moog ibtxhis le.


  45Hab yog koj ib txhais kutaw ua rua koj ua txhum, ca le muab koj txhais kutaw ntawd txav povtseg! Koj tu ib saab kutaw, koj tau txujsa, zoo dlua le koj muaj ob txhais kutaw, koj poob moog rua huv ntuj tawg.


  46Qhov ntawd tej kaas kws noj puab ntawd tsi txawj tuag, hab suavtawg yuav cig moog ibtxhis le.


  47Hab yog koj ib saab qhovmuag ua rua koj ua txhum, ca le muab koj saab qhovmuag ntawd kaus povtseg! Koj muaj ib saab qhovmuag xwb, koj tau moog Vaajtswv lub Tebchaws, zoo dlua le ca koj muaj ob saab qhovmuag, koj poob moog rua huv ntuj tawg.


  48Qhov ntawd tej kaas kws noj puab ntawd tsi txawj tuag, hab suavtawg yuav cig moog ibtxhis le."


  49“Vaajtswv yuav muab suavtawg hlawv txhua tug kuas huv ib yaam le cov nqaj kws muab ntsev laag yuav coj moog fij.


  50“Ntsev yog yaam kws zoo, tabsis yog ntsev tsuag lawm, mej yuav ua le caag kuas rov qaab ntsev tau?


  “Mej yuavtsum ua le cov ntsev kws zoo, hab mej yuavtsum nyob sis hum.”


  


  Malakaus 10


  Yexus Has Txug Kev sis Nrauj


  (Mathais 19:1-12; Lukas 16:18)


  1Yexus tawm huv lub nroog ntawd moog rua nraag xeev Yudas, hab hlaa tug dlej Yauladees moog rua saab tim u. Muaj tuabneeg coob coob tuaj cuag Yexus, hab Yexus qha puab ib yaam le nwg naj zag qha.


  2Cov Falixais qee leej tuaj cuag Yexus, hab xaav sim Yexus. Puab nug Yexus has tas, “Peb txuj kevcai puas pub ib tug quasyawg twg muab nwg tug quaspuj nrauj?”


  3Yexus teb puab has tas,“Mauxes sau tseg le caag qha rua mej?”


  4Puab teb has tas, “Mauxes pub peb nrauj.Tabsis yuavtsum xub ua ntawv nas teg tsaiv maam le nrauj tau.”


  5Yexus has rua puab tas,“Qhov kws Mauxes sau txuj cai ntawd rua mej, tub yog vim mej tawv ncauj.


  6Tabsis thaus chivkeeb kws Vaajtswv tsim lub ntuj hab lub nplajteb, Vaajtswv tsim tug quasyawg hab tug quaspuj,


  7"Tub yog vim le nuav tug quasyawg txhaj tso nwg nam nwg txiv tseg, hab moog nrug nwg tug quaspuj nyob,8hab obtug yuav koom ua ib lub cev. Yog le ntawd, obtug tsi yog ob leeg lawm, tabsis yog ib leeg xwb."


  9Vaajtswv tub muab obtug txis ua txwj ua nkawm lawm, yog le ntawd tuabneeg tsi xob muab obtug cais.”


  10Thaus Yexus hab cov thwjtim moog rua huv tsev lawm, cov thwjtim txawm nug Yexus txug zaaj nuav.


  11Yexus has rua puab tas,“Yog leejtwg muab nwg tug quaspuj nrauj hab moog yuav dlua quaspuj, kuj yog nwg ntxag luas quaspuj.


  12Ib yaam nkaus le ntawd, yog ib tug quaspuj muab nwg tug quasyawg nrauj, hab nwg moog yuav dlua quasyawg, kuj yog nwg ntxag luas quasyawg.”


  Yexus Foom Koob Moov rua Cov Mivnyuas Yau


  (Mathais 19:13-15; Lukas 18:15-17)


  13Muaj tuabneeg coj puab tej mivnyuas tuaj cuag Yexus, hab thov Yexus cev teg plhw cov mivnyuas yau, tabsis cov thwjtim tshev cov tuabneeg ntawd.


  14Thaus Yexus pum cov thwjtim ua le ntawd, Yexus tsi txaus sab, hab nwg has rua cov thwjtim has tas,“Ca cov mivnyuas lug cuag kuv, tsi xob txwv puab, rua qhov Vaajtswv lub Tebchaws yog cov tuabneeg kws muaj lub sab mog sab muas le cov mivnyuas ntawd tug.


  15Kuv qha tseeb rua mej has tas, yog leejtwg tsi muaj lub sab mog sab muas le cov mivnyuas yau nuav, tug ntawd yuav tsi tau Vaajtswv lub Tebchaws ua nwg tug.”


  16Yexus txawm nqug cov mivnyuas yau ntawd lug rua huv nwg xubndlag, nwg cev teg plhw puab txhua tug hab foom koob moov rua puab.


  Tug Txivneej Npluanuj


  (Mathais 19:16-30; Lukas 18:18-30)


  17Thaus Yexus taabtom sawvkev moog, muaj ib tug txivneej dlha dlha tuaj txhus caug ndlua ntawm Yexus hauv ntej, nwg nug Yexus has tas, “Tug Xwbfwb kws muaj lub sab zoo, kuv yuav ua le caag, kuv txhaj tau txujsa kws ntev dlhawv moog ibtxhis?”


  18Yexus teb nwg has tas,“Vim le caag koj hu kuv has tas, tug kws muaj lub sab zoo? Tsi muaj ib tug kws muaj lub sab zoo, tsuas yog Vaajtswv tuab leeg xwb.


  19Koj yeej paub tej kevcai kws has tas: "Tsi xob tua tuabneeg; tsi xob ntxag luas quaspuj luas quasyawg; tsi xob ua tubsaab; tsi xob ua timkhawv tsi tseeb, tsi xob ntxo luas tug; hab fwm koj nam koj txiv." “


  20Tug txivneej ntawd teb has tas, “Xwbfwb, tej kws koj has ko, kuv tub coj thaus kuv tseem yau lug lawm.”


  21Yexus hlub tug ntawd, Yexus tsaa qhovmuag saib nwg hab has tas,“Tseem tshuav ib qho kws koj tsi tau ua. Koj ca le rov moog muab koj tej qhov txhua chaw muag huv tuabsi, hab muab cov nyaj ntawd coj moog faib rua cov tuabneeg pluag, koj txhaj yog tug npluanuj nyob sau ntuj ceebtsheej. Tom qaab ntawd koj ca le tuaj nrug kuv moog.”


  22Thaus tug txivneej ntawd nov dlheev Yexus has le ntawd, nwg ua ntsejmuag ntshaus ntsho, nwg txawm rov moog tsev lawm, nwg nyuaj sab kawg le, rua qhov nwg npluanuj heev.


  23Yexus tig lug saib cov thwjtim hab has rua puab tas,“Cov tuabneeg npluanuj yuav moog rua Vaajtswv lub Tebchaws, mas nyuaj kawg le!”


  24Thaus cov thwjtim nov Yexus has le ntawd, puab xaav tsi thoob le, tabsis Yexus has ntxiv tas,“Cov mivnyuas, tuabneeg yuav moog Vaajtswv lub Tebchaws mas nyuaj kawg le!


  25Ib tug ntxhuav nkaag lub qhov koob, yoojyim dlua ib tug tuabneeg npluanuj moog rua Vaajtswv lub Tebchaws.”


  26Cov thwjtim nov le ntawd, puab hajyam xaav tsi thoob. Puab sis thaam has tas, “Yog le ntawd leejtwg txhaj yuav dlim?”


  27Yexus tsaa qhovmuag saib cov thwjtim hab has tas,“Tuabneeg ua tsi tau, tabsis Vaajtswv ua tau; rua qhov Vaajtswv ua tau txhua yaam huv tuabsi.”


  28Ces Petus has rua Yexus has tas, “Peb tub tso txhua yaam tseg, hab tuaj nrug koj moog lawm.”


  29Yexus has rua puab tas,“Yog tag, tabsis kuv qha tseeb rua mej has tas, tug kws tso vaaj tse, tso kwvtij, tso nkauj muam, tso nam txiv hab mivnyuas, hab tso laj teb tseg, vim nwg nrug kuv moog hab qha Txujmoo Zoo,


  30tam nuav, nwg yuav tau ib puas npaug ntxiv, xws le: vaaj tse, kwvtij, nkauj muam, nam hab txiv, mivnyuas, laj teb, hab nwg yuav raug kev tsimtxom; tam tom ntej nwg yuav tau txujsa ntev dlhawv moog ibtxhis.


  31Tabsis muaj ntau leej kws nwg nuav ua cov thawj, puab yuav tau moog nyob tom tw, hab muaj ntau leej kws nyob tom tw, yuav tau lug ua cov thawj.”


  Zag Peb Kws Yexus Has Txug Nwg Kev Tuag


  (Mathais 20:17-19; Lukas 18:31-34)


  32Thaus Yexus hab nwg cov thwjtim taug kev moog rua nraag lub nroog Yeluxalees, Yexus ua cov thwjtim ntej, cov thwjtim poob sab, hab cov tuabneeg kws lawv qaab ntshai kawg le. Yexus txawm rov coj cov thwjtim moog rua ib caag hab qha tej xwm kws yuav lug raug nwg rua puab noog.


  33Yexus has tas,“Nwgnuav peb taabtom taug kev moog rua nraag lub nroog Yeluxalees, thaus moog txug nraag yuav muaj tuabneeg nteg Tuabneeg leej Tub coj moog rua cov thawj ntawm cov povthawj hab cov xwbfwb kws qha Vaajtswv txuj Kevcai. Puab yuav txav txim coj nwg moog tua povtseg, hab muab nwg rua lwm Tsaav Tuabneeg,


  34puab yuav thuam nwg, ua saib tsi taug nwg, ntu quavncaug rua nwg, nplawm nwg, hab muab nwg tua povtseg; tom qaab ntawd peb nub nwg yuav sawv huv qhov tuag rov qaab lug.”


  Yakaunpaus hab Yauhaas Thov Meejmom


  (Mathais 20:20-28)


  35Tom qaab ntawd Yakaunpaus hab Yauhaas kws yog Xenpedais ob tug tub tuaj cuag Yexus hab has tas, “Xwbfwb, thov koj pub yaam kws wb xaav tau rua wb.”


  36Yexus nug obtug has tas,“Meb xav kuas kuv muab dlaabtsi rua meb?”


  37Obtug teb has tas, “Thaus koj ua vaajntxwv nyob sau koj lub zwmtxwv kws ci ntsaa ab, thov koj ca wb ib tug nyob ntawm koj saab xis, ib tug nyob ntawm koj saab txhumphem.”


  38Yexus has rua obtug tas,“Yaam kws meb thov nuav, meb tsi totaub. Lub khob kws kuv yuav haus, meb puas haus taug? Txuj kevcai raus dlej kws kuv yuav raus, meb puas raus taug?”


  39Obtug teb has tas, “Taug xwb.”


  Yexus has rua obtug tas,“Lub khob kws kuv yuav haus, meb yeej yuav haus taug, hab txuj kevcai raus dlej kws kuv yuav raus, meb yeej yuav raus taug tag.


  40Tabsis qhov kws meb ib tug yuav nyob ntawm kuv saab xis, hab ib tug yuav nyob ntawm kuv saab txhumphem ntawd, kuv muab tsi tau rua meb. Yog Vaajtswv npaaj rua leejtwg, tug ntawd txhaj tau xwb.”


  41Thaus cov thwjtim kaum leej nov le ntawd, puab chim rua Yakaunpaus hab Yauhaas obtug.


  42Yexus hu cov thwjtim txhua tug lug ua ke hab has rua puab has tas,“Mej tub paub lawm has tas, cov numtswv kws saib pejxeem muaj fwjchim kaav pejxeem, hab cov thawj muaj fwjchim yuam kuas cov pejxeem ua lawv le puab has.


  43Tabsis mej tsi xob ua le ntawd, mej cov yog leejtwg xaav ua tug hlub, tug ntawd yuavtsum ua suavdlawg tug tubkhai,


  44hab mej cov yog leejtwg xaav ua tug thawj, tug ntawd yuavtsum ua suavdlawg qhev.


  45Txawm yog Tuabneeg Leej Tub los nwg tsi tau kuas leejtwg tu nwg, tabsis nwg lug tu suavdlawg, hab muab nwg txujsa lug txhwv ntau leej.”


  Yexus Khu Npatimes Qhovmuag


  (Mathais 20:29-34; Lukas 18;35-43)


  46Yexus hab nwg cov thwjtim tuaj txug huv lub nroog Yelikaus. Thaus Yexus puab taabtom taug kev huv lub nroog moog, muaj tuabneeg coob coob nrug puab moog, puab moog ntsib ib tug txivneej dligmuag hu ua Npatimes nyob ntawm ntug kev thov khawv, nwg yog Times tug tub.


  47Thaus nwg nov suavdlawg has tas, Yexus tug kws yog tuabneeg Naxales tuaj, ces nwg txawm hu nrov nrov has tas, “Yexus kws yog Daviv tug Tub! Thov koj taabncuab kuv lauj!”


  48Muaj ntau leej cheem nwg kuas nwg tsi xob has lug, tabsis nwg hajyam hu nrov has tas, “Daviv tug Tub, thov koj taabncuab kuv lauj!”


  49Yexus txawm nreg hab has tas,“Hu nwg lug ntawm nuav.”


  Yog le ntawd, puab txawm moog has rua tug dligmuag tas, “Yexus hu koj, koj ca le zoo sab hab sawv moog cuag nwg.”


  50Tug dligmuag txawm hle hlo nwg lub tsho ntev hab sawv tseeg moog cuag Yexus.


  51Yexus nug tug dligmuag has tas,“Koj xaav kuas kuv paab koj dlaabtsi?”


  Tug dligmuag teb has tas, “Xwbfwb, kuv xaav rov pum kev.”


  52Yexus has rua nwg tas,“Koj ca le moog, koj txujkev ntseeg tub ua rua koj ob lub qhovmuag zoo lawm.”Taamsim ntawd nwg txawm pum kev hab nrug Yexus taug kev moog


  


  Malakaus 11


  Yexus Caij tug Neeg Luav Moog huv Yeluxalees


  (Mathais 21:1-11; Lukas 19:28-40; Yauhaas 12:12-19)


  1Thaus Yexus puab moog yuav txug ntawm lub zog Npefakhes hab lub zog Npethanis kws nyob ze lub nroog Yeluxalees, puab moog txug ntawm lub Roob Txiv Ntoo Roj. Yexus khaiv nwg ob tug thwjtim ua nwg ntej moog,


  2Nwg qha obtug has tas,“meb ca le ncaaj nraim moog rua huv lub zog kws nyob tom meb hauv ntej. Thaus meb moog txug huv lawm, meb yuav pum ib tug miv nyuas neeg luav khi rua ntawm ib tug ncej. Tug mivnyuas neeg luav ntawd tsi tau muaj tuabneeg caij ib zag le, meb ca le dlaws caab lug.


  3Yog muaj leejtwg nug meb has tas, “Meb yuav dlaws caab moog ua dlaabtsi? Meb ca le teb has tas, tug Tswv xaav siv, ib ntsiv nwg maam le xaa rov qaab lug.”


  4Obtug moog pum ib tug mivnyuas neeg luav khi rua ntawm ntug kev ze ntawm qhov rooj. Thaus obtug taabtom dlaws tug neeg luav,


  5cov tuabneeg kws nyob ntawd muaj qee leej nug has tas, “Meb yuav dlaws tug mivnyuas neeg luav caab moog ua dlaabtsi?”


  6Obtug teb lawv le Yexus tau qha rua obtug lawm, ces puab txawm ca obtug caab moog.


  7Obtug caab tug mivnyuas neeg luav moog rua Yexus, obtug hle obtug ob lub tsho ntev pua tug mivnyuas neeg luav nrausqaum rua Yexus caij.


  8Muaj ntau leej hle puab tej tsho pua huv kev, muaj ibtxha moog txav nplooj tom ntug zog nqaa lug pua kev.


  9Cov tuabneeg kws ua ntej hab cov kws lawv qaab suavdlawg qw nrov nrov has tas, “Ua Vaajtswv tsaug! Thov Vaajtswv foom koob moov rua tug kws Vaajtswv khaiv lug!


  10Thov Vaajtswv foom koob moov rua tug kws yuav kaav tuabneeg lub sab, ib yaam le thaus peb yawmkoob Daviv, nwg kaav nwg tsaav tuabneeg! Ca le qhuas Vaajtswv tug kws nyob sau ntuj ceebtsheej!”


  11Thaus Yexus moog txug huv lub nroog Yeluxalees lawm, nwg moog rua huv lub Tuamtsev, hab nwg saib txhua yaam huv lub Tuamtsev. Tabsis thaus ntawd tub yuav tsaus ntuj, nwg txhaj coj kaum ob tug thwjtim nrug nwg moog tom lub zog Npethanis.


  Yexus Foom Tsob Ntoo Txiv Ncuav Pas


  (Mathais 21:18-19)


  12Taagkig thaus Yexus hab nwg cov thwjtim rov qaab tom lub zog Npethanis lug, Yexus tshaib plaab heev.


  13Nwg pum ib tsob txiv ncuav pas muaj nplooj tsaus nti nyob tom nwg hauv ntej. Yexus txawm moog saib puas txi txiv. Tabsis thaus nwg moog txug, tsi pum muaj ib lub txiv le, tsuas pum muaj nplooj xwb, rua qhov tseem tsi tau txug lub caij txi.


  14Yexus txawm has rua tsob txiv ncuav pas ntawd tas,“Txij nuav moog yuav tsi muaj leejtwg tau noj koj cov txiv ib zag le lawm!”


  Cov thwjtim nov Yexus has le ntawd rua tsob ntoo.


  Yexus Moog rua ntawm Lub Tuamtsev


  (Mathais 21:12-17; Lukas 19:45-48; Yauhaas 2:13-22)


  15Thaus Yexus puab moog txug huv lub nroog Yeluxalees lawm, Yexus moog rua ntawm lub Tuamtsev, hab ntab cov tuabneeg kws tuaj ua laag ua luam kuas tawm moog. Nwg muab puab tej rooj pauv nyaj hab cov tuabneeg kws muag nquab tej rooj nyob ntxeev pis hlo.


  16Hab nwg txwv tsi pub leejtwg coj ib yaam dlaabtsi tuaj moog muag rua ntawm lub tshaavpuam ntawm lub Tuamtsev.


  17Yexus has rua puab tas,“Vaajtswv txujlug sau tseg has tas, suavdlawg yuav hu kuv lub Tuamtsev has tas, yog lub tsev kws txhua tsaav tuabneeg tuaj thov Vaajtswv.” Tabsis mej muab ua qhov chaw rua tubsaab nkaum!”


  18Cov thawj ntawm cov povthawj hab cov xwbfwb kws qha Vaajtswv txuj Kevcai nov tej nuav, puab txawm nrhav kev muab Yexus tua povtseg. Puab ntshai Yexus, rua qhov suavdlawg xaav tsi thoob rua Yexus tej lug qha.


  19Thaus yuav tsaus ntuj, Yexus hab nwg cov thwjtim txawm tawm huv lub nroog moog lawm.


  Tsob Txiv Ncuav Pas Qhuav Lawm


  (Mathais 21:20-22)


  20Taagkig sawv ntxuv Yexus hab nwg cov thwjtim rov qaab moog tom lub nroog. Puab pum tsob txiv ncuav pas tub qhuav lawm. Txawm yog tej caag los qhuav taag huv tuabsi.


  21Petus ncu dlheev txug Yexus cov lug hab has rua Yexus has tas, “Xwbfwb, koj saib tsob txiv ncuav pas kws naagmo koj foom tub qhuav taag lawm!”


  22Yexus teb has tas,“Yog mej ntseeg Vaajtswv tag.


  23kuv qha tseeb rua mej has tas, yog mej has rua lub roob nuav kuas txaav moog rua huv havtxwv, lub roob yeej yuav txaav moog. Tabsis mej yuavtsum ntseeg has tas, yuav muaj lawv le mej has, ces yeej yuav muaj lawv le ntawd tag.


  24Tub yog vim le ntawd, kuv txhaj has rua mej tas, thaus mej thov Vaajtswv pub ib yaam dlaabtsi rua mej, mej yuavtsum ntseeg has tas Vaajtswv tub pub yaam ntawd rua mej lawm, mej txhaj yuav tau yaam kws mej thov.


  25Thaus mej sawv ntsug thov Vaajtswv, mej yuavtsum zaam txim rua tug kws tau ua txhum rua mej lawm. Yog mej ua le ntawd, mej leej Txiv tug kws nyob sau ntuj ceebtsheej txhaj yuav zaam mej lub txim.


  26Yog mej tsi zaam txim rua lwm tug, mej leej Txiv tug kws nyob sau ntuj ceebtsheej yuav tsi zaam txim rua mej hab.


  Leejtwg Tso Cai rua Yexus


  (Mathais 21:23-27; Lukas 20:1-8)


  27Yexus hab nwg cov thwjtim moog rua huv lub nroog Yeluxalees. Thaus Yexus moog rua huv lub tshaavpuam ntawm lub Tuamtsev, cov thawj ntawm cov povthawj, cov xwbfwb kws qha Vaajtswv txuj Kevcai, hab cov txwjlaug tuaj cuag Yexus,


  28puab nug Yexus has tas, “Ua le caag koj muaj cai ua tej nuav? Leejtwg tso cai rua koj?”


  29Yexus teb puab has tas,“Kuv yuav nug mej ib lus, yog mej teb tau, kuv maam le qha rua mej has tas yog vim le caag kuv muaj cai ua tej nuav.


  30Mej sim qha rua kuv saib, leejtwg tso cai rua Yauhaas muab tuabneeg ua kevcai raus dlej, Vaajtswv lossis tuabneeg?”


  31Puab txawm sis thaam has tas, “Peb yuav teb le caag txhaj zoo? Yog peb teb has tas, "Vaajtswv kuas Yauhaas ua," nwg yuav has tas, "Ua le caag mej tsua tsi ntseeg Yauhaas tej lug?"


  32Yog peb teb has tas, "Tuabneeg kuas Yauhaas ua\dots ." “ (Peb ntshai nyob tsaam cov pejxeem ua phem rua peb, rua qhov suavdlawg yeej paub has tas, Yauhaas yog tug cev Vaajtswv lug.)


  33Puab txhaj teb has tas, “Peb tsi paub.”


  Yexus has rua puab tas,“Yog le ntawd kuv yuav tsi qha rua mej has tas, yog leejtwg tso cai rua kuv ua tej nuav hab.”


  


  Malakaus 12


  Cov Tuabneeg Kws Tu Lub Vaaj Txiv Maab


  (Mathais 21:33-46: Lukas 20:9-19)


  1Yexus ua lug pevtxwv qha rua puab has tas:“Muaj ib tug txivneej xov tau ib lub vaaj hab cog txiv maab rua huv, nwg khawb ib lub qhov tsuam txiv maab hab ua lub chaw tsomfaaj zuv. Nwg muab tso rua ib cov tuabneeg tu sis faib cov txiv, ces nwg txawm moog rua lwm tebchaws lawm.


  2Thaus txug lub caij dle txiv maab, nwg txawm khaiv nwg ib tug tubkhai moog sau tej txiv kws yog nwg tug lug rua nwg.


  3Cov tuabneeg kws tu lub vaaj nteg tug tubkhai ntawd, muab nwg ntaus, hab ntab rov qaab moog teg dlawb teg nplag.


  4Tug tswv vaaj rov khaiv dlua ib tug tubkhai moog cuag cov tuabneeg kws tu lub vaaj. Cov tuabneeg kws tu lub vaaj muab tug tubkhai ntawd ntaus taubhau to, hab ua ob peb yaam phem rua nwg.


  5Tug tswv vaaj rov khaiv dlua ib tug tubkhai moog. Cov tuabneeg kws tu lub vaaj muab tug tubkhai ntawd tua povtseg; tom qaab ntawd tug tswv vaaj khaiv dlua ntau leej moog los puab ua ib yaam le ua rua cov kws xub moog. Puab muab qee leej ntaus hab muab qee leej tua povtseg.


  6Tshuav tug tswv vaaj tug tub xwb txhaj tsi tau moog. Thaus kawg tug tswv vaaj txhaj khaiv nwg tuab leeg tub kws nwg hlub heev moog cuag cov tuabneeg kws tu lub vaaj. Nwg xaav has tas, "Puab yuav fwm kuv tug tub."


  7Tabsis puab sis ntxhi has tas, "Tug nuav yog tug tswv vaaj tug tub. Peb ca le muab nwg tua povtseg, peb txhaj tau lub vaaj!"


  8Puab txawm nteg kag tug tub ntawd, muab nwg tua hab muab nwg pov rua saab ntug vaaj nrau.


  9Yexus nug has tas, “Yog le ntawd, tug tswv vaaj yuav ua le caag rua cov tuabneeg kws tu lub vaaj? Nwg yeej yuav moog muab cov tuabneeg ntawd tua povtseg huv tuabsi, hab muab nwg lub vaaj tso rua lwm cov tu.


  10Mej tub nyeem Vaajtswv txujlug kws has tas: "Lub pobzeb kws cov kws ua tsev muab povtseg, lub ntawd tub lug ua lub thawj lawm.


  11Qhov nuav yog tug Tswv ua, peb xaav tsi thoob le!"


  12Cov Yudas cov thawjcoj nrhav kev nteg Yexus, rua qhov puab paub has tas, Yexus qha zaaj lug pevtxwv ntawd tawmtsaam puab. Tabsis puab ntshai cov tuabneeg coob coob ntawd, puab txawm ca le tsiv lawm.


  Them Se rua Xixas Puas Txhum


  (Mathais 22:15-22; Lukas 20:20-26)


  13Puab khaiv cov Falixais qee leej hab Helauj cov tuabneeg qee leej moog cuag Yexus hab nug nwg ob peb yaam saib nwg puas yuav has txhum.


  14Puab tuaj cuag Yexus hab nug has tas, “Xwbfwb, peb paub has tas, koj yog tug ncaaj nceeg, koj tsi xaiv leejtwg ntsejmuag. Koj tsi ua lawv le tuabneeg lub sab, tabsis koj qha Vaajtswv txujkev tseeb rua tuabneeg. Koj qha rua peb saib, yog peb them se rua Xixas, puas txhum peb txuj kevcai los tsi txhum?”


  15Tabsis Yexus tub paub lawm has tas, yog puab tuaj sim nwg xwb, nwg txhaj teb puab has tas,“Mej tuaj sim kuv ua dlaabtsi? Mej ca le muab ib lub nyaj lug rua kuv saib.”


  16Puab muab ib lub nyaj lug rua Yexus. Yexus nug puab has tas,“Lub ntsejmuag hab lub npe ntawm lub nyaj nuav yog leejtwg lub?”


  Puab teb has tas, “Yog Xixas lub.”


  17Yexus has tas, “Yog le ntawd, yaam kws yog Xixas le, mej ca le muab rua Xixas, hab yaam kws yog Vaajtswv le, mej ca le muab rua Vaajtswv.”


  Thaus puab nov Yexus has le ntawd, puab xaav tsi thoob le.


  Nug Txug Cov Tuabneeg Kws Tuag Sawv Rov Qaab Lug


  (Mathais 22:23-33; Lukas 20:27-40)


  18Cov Xadukais qee leej kws tsi ntseeg has tas, tuabneeg yuav sawv huv qhov tuag rov qaab lug, qee leej tuaj ntsib Yexus hab nug has tas,


  19“Xwbfwb, Mauxes sau ib txuj kevcai qha rua peb has tas, "Yog tug quasyawg tuag thaus nwg tug quaspuj tseem tsi tau muaj mivnyuas, nwg tug kwv yuavtsum yuav tug namtij, tug tijlaug txhaj muaj xeebntxwv."


  20Thaus muaj xyaa leej kwvtij; tug tijlaug yuav quaspuj tabsis tseem tsi tau muaj mivnyuas, nwg txawm tuag lawm.


  21Tug kwv yuav tug namtij ntawd, tsi tau muaj mivnyuas, tug kwv txawm tuag lawm, tug kwv ob tsua yuav tug namtij, tabsis nwg kuj tuag lawm hab,


  22Taagnrho xyaa leej kwvtij kws yuav tug quaspuj ntawd puavleej tuag huv tuabsi tsi tau muaj mivnyuas. Thaus kawg tug quaspuj ntawd kuj tuag lawm hab.


  23Yog le ntawd, thaus txug nub kws cov tuabneeg tuag sawv rov qaab lug, tug quaspuj ntawd yuav yog leejtwg tug quaspuj? Rua qhov puab xyaa leej kwvtij puavleej tau yuav nwg lawm.”


  24Yexus teb has tas,“Mej xaav yuam kev lawm, rua qhov mej tsi totaub Vaajtswv txujlug hab tsi paub Vaajtswv lub fwjchim.


  25Thaus cov tuabneeg kws tuag lawm sawv rov qaab lug, puab yuav zoo ib yaam le cov timtswv kws nyob sau ntuj ceebtsheej, puab tsi yuav quaspuj tsi yuav quasyawg lawm.


  26Has txug qhov kws cov tuabneeg tuag sawv rov qaab lug, mej puas tau nyeem Mauxes phoo ntawv kws has txug cov nplaim tawg kws cig ntawm tsob ntoo? Vaajtswv has rua Mauxes has tas, "Kuv yog Anplahaas tug Vaajtswv, Ixaj tug Vaajtswv, hab Yakhauj tug Vaajtswv,"


  27Vaajtswv tsi yog cov tuabneeg tuag tug Vaajtswv, tabsis nwg yog cov tuabneeg caj tug Vaajtswv. Mej xaav yuam kev lawm!”


  Nqai Kevcai Kws Tseemceeb Dlua Ndlais


  (Mathais 22:34-40; Lukas 10:25-28)


  28Muaj ib tug xwbfwb kws qha Vaajtswv txuj Kevcai nyob ntawd nov puab sis thaam. Nwg pum Yexus ua tuab zoo teb cov Xadukais, nwg txawm lug nug Yexus has tas, “Vaajtswv txuj kevcai, nqai twg yog nqai kws tseemceeb dlua ndlais huv tuabsi?”


  29Yexus teb has tas,“Nqai nuav yog nqai kws tseemceeb dlua ndlais; "Cov tuabneeg Yixalayees, mej ua tuab zoo noog! Tug Tswv kws yog peb tug Vaajtswv, nwg tuab leeg xwb txhaj yog tug Tswv.


  30Mej yuavtsum hlub tug Tswv kws yog mej tug Vaajtswv kawg sab kawg ntsws, kawg plaab kawg plawv, hab kawg mej tug dlaag tug zug."


  31Nqai ob kws tseemceeb has le nuav tas, "hlub mej tej kwvtij zej zog ib yaam le mej hlub mej lub cev." Tsi muaj dlua lwm nqai kws tseemceeb tshaaj ob nqai nuav lawm.”


  32Tug xwbfwb kws qha Vaajtswv txuj kevcai teb Yexus has tas, “Yog lawm, Xwbfwb! Yeej muaj tseeb le koj has tag, tsuas muaj tuab tug Tswv kws yog Vaajtswv xwb, tsi muaj dlua lwm tug Vaajtswv lawm.


  33Yog le ntawd, yuavtsum hlub Vaajtswv kawg sab kawg ntsws, kawg plaab kawg plawv, hab kawg tug dlaag tug zug, hab hlub kwvtij zej zog ib yaam le yug hlub yug lub cev. Yog ua lawv le ob nqai nuav kuj tseemceeb dlua le yug muab tej tsaj tua theej txhoj, hab muab khoom hlawv fij rua Vaajtswv.”


  34Yexus pum has tas nwg muaj tswvyim teb, ces Yexus txawm has rua nwg tas,“Koj nyob tsi dleb Vaajtswv lub Tebchaws lawm.”


  Tom qaab ntawd tsi muaj leejtwg kaam nug Yexus le lawm.


  Tug Mexiyas Yog Leejtwg Tub


  (Mathais 22:41-46; Lukas 20:41-44)


  35Thaus Yexus taabtom qha huv lub Tuamtsev, nwg nug has tas,“Ua le caag cov xwbfwb kws qha Vaajtswv txuj Kevcai has tas, tug Mexiyas yog Daviv tug Tub?


  36"Vaaj Ntsujplig Tshoov Daviv sab, Daviv txhaj has tas:


  "Tug Tswv has rua kuv tug Tswv has tas, Koj ca le lug nyob ntawm kuv saab xis moog txug thaus kuv muab koj cov yeebncuab lug rua koj tsuj."


  37Daviv tub hu nwg has tas "Tug Tswv"; yuav ua le caag has tau has tas, tug Mexiyas yog Daviv tug Tub?”


  Yexus Qha Kuas tsi Xob Ua Le Cov Xwbfwb Kws Qha Kevcai


  (Mathais 23:1-36; Lukas 20:45-47)


  Cov tuabneeg coob coob kws taabtom noog Yexus qha ntawd, puab zoo sab kawg le.


  38Yexus qha puab has tas,“Mej yuavtsum ceevfaaj cov xwbfwb kws qha Vaajtswv txuj Kevcai, puab nyam naav tej tsho ntev ncig moog ncig lug tom kab kuas suavdlawg fwm puab,


  39hab puab xaiv tej chaw kws zoo huv tej tsev saablaaj lossis huv tej rooj noj rooj haus nyob xwb.


  40Puab txhaav tej puj ntsuag tej vaaj tse yuav, hab thov Vaajtswv ntev ntev kuas suavdlawg qhuas puab. Puab yeej yuav raug txim nyaav dlua lwm tug huv tuabsi!”


  Tug Puj Ntsuag Tso Nyaj


  (Lukas 21:1-4)


  41Yexus nyob ze lub phijxaab kws suavdlawg coj nyaj tuaj tso huv lub Tuamtsev, Yexus saib cov tuabneeg kws tuaj tso nyaj. Muaj cov tuabneeg npluanuj ntau leej tso nyaj ntau ntau rua huv lub phijxaab;


  42hab muaj ib tug puj ntsuag pluag pluag muab ob lub txaj toog tuaj tso rua huv.


  43Yexus hu nwg cov thwjtim lug cuag nwg hab has rua puab tas,“Kuv qha tseeb rua mej has tas, tug puj ntsuag kws pluag pluag ntawd tso nyaj ntau dlua lwm tug.


  44Rua qhov lwm tug muab puab tej nyaj kws seem coj tuaj tso xwb; tabsis tug puj ntsuag kws pluag pluag nuav muab hlo ob lub txaj toog kws nwg muaj tuaj tso huv tuabsi.


  


  Malakaus 13


  Lub Tuamtsev Yuav Puamtsuaj


  (Mathais 24:1-2; Lukas 21:5-6)


  1Thaus Yexus taabtom tawm ntawm lub Tuamtsev moog, Yexus cov thwjtim muaj ib tug has rua Yexus has tas, “Xwbfwb, koj saib tej pobzeb hab tej tsev ntawd zoo nkauj kawg le!”


  2Yexus teb has tas,“Koj pum tej tsev kws luj luj nuav los? Kuv qha rua koj has tas, tej pobzeb kws muab sis dlhos ua ke ntawd, txhua lub yuav pluam nyag nyob nyag taag huv tuabsi.”


  Kev Txomnyem hab Kev Tsimtxom thaus Nplajteb Yuav Kawg


  (Mathais 24:3-14) Lukas 21:7-19)


  3Thaus Yexus nyob peg lub Roob Txiv Ntoo Roj kws nyob ncaaj lub Tuamtsev saab tid, thaus ntawd Petus, Yakaunpaus, Yauhaas, hab Aadales lug nug Yexus tuabywv.


  4Puab has tas, “Koj qha rua peb saib, thaus twg maam le muaj tej nuav? Hab yuav muaj yaam dlaabtsi qha rua peb paub has tas, tub txug lub sijhawm kws muaj tej ntawd lawm?”


  5Yexus qha rua puab has tas,“Mej yuavtsum ceevfaaj, tsi xob pub leejtwg ntxag tau mej yuam kev.


  6Yuav muaj ntau leej tuav kuv lub npe has rua mej tas, "Kuv yog nwg!" Hab puab yuav ntxag ntau leej yuam kev.


  7Thaus mej nov suab ntaaj suab rag nyob ze mej hab nov tej tebchaws nyob dleb ua tsuv ua rog, mej tsi xob poob sab, yeej yuav xub muaj tej ntawd, tabsis tej ntawd tsi tau qha has tas, tub txug lub sijhawm nplajteb kawg lawm.


  8Ib lub tebchaws yuav sawv tawmtsaam ib lub tebchaws, hab ib tsaav tuabneeg yuav sawv tawmtsaam ib tsaav tuabneeg. Yuav muaj aav qeeg txhua qhov, hab yuav muaj kev tshaib kev nqhes. Tej ntawd zoo ib yaam le tug quaspuj kws nyavnyuas pib mob plaab yuav yug mivnyuas.


  9“Mej yuavtsum ceevfaaj, rua qhov yuav muaj tuabneeg nteg mej coj moog rua huv tej tsev has plaub, luas yuav muab mej ntaus huv tej tsev saablaaj, hab yuav coj mej moog sawv


  taabmeeg tej numtswv hab tej vaajntxwv, vim mej yog cov kws ntseeg kuv, thaus ntawd yog lub sijhawm zoo rua mej qha Txujmoo Zoo.


  10Tabsis yuavtsum muaj tuabneeg moog qha Txujmoo Zoo rua txhua tsaav tuabneeg ua ntej tsaiv, maam le muaj tej nuav.


  11Thaus luas nteg mej coj moog rua huv tej tsev has plaub, mej tsi xob txhawj has tas mej yuav has le caag; thaus txug lub sijhawm ntawd , Vaajtswv yuav qha kuas mej paub has, rua qhov tej lug kws mej has tsi yog mej tej lug; tabsis yog Vaaj Ntsujplig tug Dlawbhuv tej lug.


  12Tej kwvtij ib tug yuav muab ib tug coj moog rua luas tua, txiv yuav ua ib yaam le ntawd rua tej mivnyuas. Hab tej mivnyuas yuav tawmtsaam nam txiv hab coj moog rua luas tua.


  13Txhua tug yuav ntxub mej, vim mej yog cov kws ntseeg kuv, tabsis tug kws ua sab ntev moog txug nub kawg, tug ntawd yuav dlim.


  Yaam Kws Phem Kawg Nkaus


  (Mathais 24:15-28; Lukas 21:20-24)


  14“Mej yuav pum "Yaam kws phem kawg nkaus" nyob huv qhov chaw kws tsi tsimnyog yaam ntawd nyob.” (Tug kws nyeem zaaj nuav, ca le totaub!) ",Thaus ntawd cov tuabneeg kws nyob huv lub xeev Yudas ca le tsiv moog rua peg tej roob.


  15Tug kws nyob nrau zoov tsi xob rov moog nqaa ib yaam dlaabtsi huv tsev.


  16Tug kws nyob tom teb, tsi xob rov lug nqaa nwg lub tsho ntev.


  17Lub sijhawm ntawd tej quaspuj kws suab mivnyuas hab tej quaspuj kws muaj mivnyuas mog noj mig yuav txomnyem kawg le.


  18Mej yuavtsum thov Vaajtswv paab kuas mej tsi xob tau tsiv lub caij ntuj no!


  19Txij thaus Vaajtswv tsim lub nplajteb lug txug naj nub nua, tsi muaj kev txomnyem heev npaum le zag nuav, hab yaav tom ntej yuav tsi muaj le zag nuav lawm.


  20Tabsis tug Tswv tub txav nub txav nyoog kuas tuablu lawm. Yog nwg tsi ua le ntawd, yeej yuav tsi muaj leejtwg dlim le. Qhov kws Vaajtswv txav nub txav nyoog kuas tuablu ntawd, tub yog vim nwg hlub nwg tsaav tuabneeg kws nwg tau xaiv ca lawm.


  21“Thaus ntawd, yog leejtwg has rua mej has tas, "Mej saib, tug Mexiyas nyob ntawm nuav!" Lossis has tas, "Nwg nyob tod!" Mej tsi xob ntseeg tug ntawd tej lug.


  22Rua qhov yuav muaj tej Mexiyas cuav hab tej cevlug cuav lug ua tej txujci tseemceeb ntxag Vaajtswv tsaav tuabneeg saib puas yuav ntxag tau kuas puab yuam kev.


  23Mej yuavtsum ceevfaaj, rua qhov kuv tub qha tej nuav rua mej paub ua ntej lawm.


  Tuabneeg Leej Tub Yuav Lug


  (Mathais 24:29-31; Lukas 21:25-28)


  24“Thaus tej kev txomnyem ntawd dlhau lawm, lub nub yuav tsaus, lub hli yuav tsi ci,


  25tej nubqub sau ntuj yuav poob lug, hab txhua yaam kws muaj fwjchim nyob sau nruab ntug yuav ua zug koog huv tuabsi.


  26Thaus ntawd suavdlawg yuav pum Tuabneeg leej Tub tshwm sau cov fuab lug, nwg lub fwjchim hab tug tshwjchim ci ntsaa ab.


  27Nwg yuav khaiv nwg cov timtswv moog txhua nrho plaub ceg kaum ntuj, hu cov tuabneeg kws Vaajtswv tub xaiv ca lawm, saab ntuj tim nuav moog txug saab ntuj tim u, lug nyob ua ke.


  Tsob Txiv Ncuav Pas Pib Hlaav Nplooj


  (Mathais 24:32-35; Lukas 21:29-33)


  28“Mej saib tsob txiv ncuav pas qha le caag. Thaus nwg tej ceg rov ntsuab hab pib hlaav nplooj mog nyoos, ces mej paub has tas, tub yuav txug lub caij ntuj naag .


  29Ib yaam nkaus le ntawd, thaus mej pum tej ntawd, mej yuav paub has tas, nwg tub lug ze lawm.


  30Kuv qha tseeb rua mej has tas, thaus cov tuabneeg tam nuav tseem tuag tsi tau taag, tub xub muaj tej ntawd lawm.


  31Lub ntuj hab lub nplajteb yuav pluj moog, tabsis kuv tej lug yuav tsi muaj ib lus poob le.


  Tsi Muaj Leejtwg Paub Nub hab Lub Sijhawm ntawd


  (Mathais 24:36-44)


  32“Tabsis nub ntawd hab lub sijhawm ntawd, tsi muaj leejtwg paub. Txawm yog cov timtswv ceebtsheej lossis Tuabneeg leej Tub los yeej tsi paub; tsuas yog leej Txiv tuab leeg txhaj paub xwb.


  33Mej yuavtsum ceevfaaj hab zuv tog, rua qhov mej tsi paub has tas, thaus twg yuav txug lub sijhawm ntawd.


  34Lub sijhawm ntawd zoo ib yaam le ib tug txivneej kws tawm huv nwg lub tsev moog rua lwm qhov, tseg nwg cov tubkhai zuv tsev hab faib num rua puab, nyag muaj nyag ib teg num. Hab nwg has kuas tug zuv qhovrooj, zuv zoo zoo.


  35Yog le ntawd, mej yuavtsum zuv zoo zoo, rua qhov mej tsi paub has tas thaus twg mej tug Tswv yuav rov lug. Tej zag nwg yuav lug thaus tsaus ntuj lossis thaus ib taagmo lossis thaus qab qua lossis thaus kaaj ntug.


  36Nyob tsaam nwg lug taamsim, hab pum mej tseem pw tsaug zug.


  37Tej lug kws kuv qha rua mej, kuv has rua suavdlawg ib yaam nkaus tas, mej yuavtsum zuv Tog!”


  


  Malakaus 14


  Cov Thawjcoj Nrhav Kev Nteg Yexus


  (Mathais 26:1-5; Lukas 22:1-2; Yauhaas 11:45-53)


  1Tshuav ob nub xwb txug nub ua Kevcai Hlaa Dlhau hab ua Kevcai Noj Ncuav Tsi Xyaw Keeb. Cov thawj ntawm cov povthawj hab cov xwbfwb kws qha Vaajtswv txuj Kevcai taabtom nrhav kev nteg Yexus tuabywv coj moog tua povtseg.


  2Puab has tas, “Peb tsi xob rawm ua le ntawd thaus suavdlawg tseem taabtom ua kevcai, nyob tsaam ua rua suavdlawg ntxhuv.”


  Muab Roj Tsw Qaab Laub rua Yexus Taubhau


  (Mathais 26:6-13; Yauhaas 12:1-8)


  3Tom qaab ntawd Yexus su huv Ximoos tug kws thaus mob ruas ib zag lawm lub tsev tom lub zog Npethanis. Thaus Yexus taabtom noj mov, muaj ib tug quaspuj nqaa ib fwj roj tsw qaab kim heev kws muab nroj naludas ua tuaj. Nwg muab lub ncauj fwj luv, hab muab cov roj tsw qaab ntawd laub rua Yexus taubhau.


  4Cov tuabneeg kws nyob ntawd muaj qee leej tsi txaus sab, hab has tas, “Ua le caag nwg yuav muab cov roj tsw qaab ntawd nkim povtseg?


  5Yog muab coj moog muag, yuav tau ntau dlua peb puas lub nyaj, hab muab cov nyaj ntawd moog pub rua cov tuabneeg pluag kuj zoo dlua!” Hab puab thuam tug quaspuj ntawd heev.


  6Tabsis Yexus has rua puab tas,“Ca nwg ua nwg! Tsi xob ua rua nwg nyuaj sab! Qhov kws nwg ua rua kuv ntawd yog ib qhov zoo.


  7Yeej yuav muaj cov tuabneeg pluag nrug mej nyob moog le, mej xaav paab puab thaus twg los yeej tau, tabsis kuv yuav tsi nrug mej nyob moog ib simneej.


  8Tug quaspuj nuav yeej ua lawv le nwg ua tau. Nwg muab roj tsw qaab laub rua kuv lub cev, tub yog nwg tu kuv lub cev tseg rua nub kws log kuv.


  9Kuv qha tseeb rua mej has tas, qhov kws tug quaspuj nuav ua yuav nrov nchaa moog rua txhua qhov huv qaab ntuj kws muaj tuabneeg moog qha Txujmoo Zoo, kuas suavdlawg ncu txug tej kws tug quaspuj nuav tau ua lawm.”


  Yudas Ntxeev Sab rua Yexus


  (Mathais 26:14-16; Lukas 22:3-6)


  10Tom qaab ntawd Yexus kaum ob tug thwjtim tug kws hu ua Yudas Ixakali-us txawm moog cuag cov thawj ntawm cov povthawj, nwg ntxeev sab muab Yexus muag rua puab.


  11Thaus puab nov Yudas has le ntawd, puab zoo sab kawg le, puab coglug has tas puab yuav muab nyaj rua Yudas. Yog le ntawd, Yudas txawm nrhav sijhawm muab Yexus rua puab.


  Yexus nrug Nwg Cov Thwjtim Ua Kevcai Hlaa Dlhau


  (Mathais 26:17-25; Lukas 22:7-14, 21-23; Yauhaas 13:21-30)


  12Thawj nub kws ua Kevcai Noj Ncuav Tsi Xyaw Keeb, nub ntawd yog nub kws suavdlawg tua mivnyuas yaaj noj ua Kevcai Hlaa dlhau. Yexus cov thwjtim nug Yexus has tas, “Koj xaav kuas peb moog npaaj pluag mov ua Kevcai Hlaa Dlhau rua koj noj qhovtwg?”


  13Yexus txawm khaiv nwg ob tug thwjtim moog hab qha obtug has tas,“Meb ca le moog huv lub nroog, yuav muaj ib tug txivneej kwv ib hub dlej lug ntsib meb. Meb ca le lawv nwg qaab moog


  14rua huv tsev, hab meb has rua tug tswv tsev tas, "Xwbfwb has tas koj yuav muab chaav twg rua kuv hab kuv cov thwjtim noj pluag mov ua Kevcai Hlaa Dlhau?"


  15Tug tswv tsev ntawd yuav coj meb nce moog rua txheej sau, hab nwg yuav qha ib chaav dlaav dlaav kws tub muaj rooj muaj tog txhij lawm rua meb. Meb ca le npaaj txhua yaam ca rua qhov ntawd tog peb.”


  16Ob tug thwjtim txawm moog huv lub nroog, hab pum txhua yaam lawv le Yexus qha rua obtug lawm, obtug txawm npaaj pluag mov ua Kevcai Hlaa Dlhau rua qhov ntawd.


  17Thaus yuav tsaus ntuj, Yexus hab kaum ob tug thwjtim lug txug.


  18Thaus puab taabtom noj mov ntawm rooj, Yexus has tas,“Kuv qha tseeb rua mej has tas, mej cov kws nrug kuv noj mov ntawm nuav, muaj ib tug yuav ntxeev sab rua kuv, nwg yog tug kws nrug kuv noj ua ke.”


  19Thaus cov thwjtim nov Yexus has le ntawd, puab nyuaj sab, puab nug Yexus zum zawg has tas, “Koj has le ko puas yog kuv?”


  20Yexus teb has tas,“Mej kaum ob leeg nuav yog ib leeg ntaag, tug ntawd yog tug kws nrug kuv koom ntsw ib lub taig.


  21Tuabneeg leej Tub yeej yuav tuag lawv le Vaajtswv txujlug sau has txug nwg lawm, tabsis tug kws ntxeev sab rua Tuabneeg leej Tub, nwg yuav raug kev puamtsuaj! Yog nwg tsi xob yug lug kuj yuav zoo dlua!”


  Yexus Rooj Mov


  (Mathais 26:26-30; Lukas 22:14-20; 1 Kauleethaus 11:23-25)


  22Thaus puab tseem taabtom noj mo, Yexus muab ib lub ncuav lug tuav ntawm teg. Nwg ua Vaajtswv tsaug hab muab lub ncuav ntawd ndlais cev rua nwg cov thwjtim hab has tas,“Lub ncuav nuav yog kuv lub cev, mej ca le txais moog noj.”


  23Tom qaab ntawd, Yexus muab ib khob cawv txiv maab lug hab ua Vaajtswv tsaug, nwg muab khov cawv ntawd cev rua puab, hab puab txhua tug txais haus.


  24Yexus has rua puab tas,“Cov cawv txiv maab nuav yog kuv cov ntshaav kws ndlwg lug ntxuav ntau leej lub txim. Kuv cov ntshaav yog ua lub homthawj kws nas rua Vaajtswv txujlug cog tseg.


  25Kuv qha rua mej has tas, kuv yuav tsi haus cov cawv txiv maab nuav moog txug nub kws kuv haus cov cawv txiv maab tshab huv Vaajtswv lub tebchaws.”


  26Thaus puab hu ib zaaj nkauj taag, puab txawm tawm moog rua peg Roob Txiv Ntoo Roj lawm.


  Petus Yuav tsi Leeg Paub Yexus


  (Mathais 26:31-35; Lukas 22:31-34; Yauhaas 13:36-38)


  27Yexus has rua puab tas,“Mej txhua tug yuav tsiv huv tuabsi tso kuv tseg, rua qhov Vaajtswv txujlug sau tseg lawm has tas, "Vaajtswv yuav tua tug tswv yug yaaj, hab paab yaaj yuav tawg nyag tsiv nyag moog taag huv tuabsi.."


  28Tabsis thaus kuv sawv huv qhov tuag rov qaab lug lawm, kuv yuav ua mej ntej moog rua peg Kalilais.”


  29Petus teb Yexus has tas, “Txawm yog suavdlawg tso koj tseg taag lawm los kuv yuav tsi tso koj tseg!”


  30Yexus has rua Petus has tas,“Kuv qha rua koj has tas, “Mo nuav thaus qab tsi tau qua ob tsig, koj yuav has peb zag has tas, koj tsi paub kuv.”


  31Petus teb tawv qhawv has tas, “Txawm yog kuv yuav nrug koj tuag los kuv yuav tsi has tas, kuv tsi paub koj ib zag le!”


  Hab taagnrho cov thwjtim puavleej has ib yaam nkaus.


  Yexus Thov Vaajtswv huv Lub Vaaj Khexemanes


  (Mathais 26:36-46; Lukas 22:39-46)


  32Yexus nrug nwg cov thwjtim moog rua ntawm qhov chaw kws hu ua Khexemanes. Nwg has rua cov thwjtim has tas,“Mej nyob ntawm nuav kuv yuav moog thov Vaajtswv tod.”


  33Yexus txawm coj Petus, Yakaunpaus, hab Yauhaas nrug nwg moog. Yexus nyuaj sab hab ntxhuv sab kawg le.


  34Nwg has rua puab tas,“Kuv nyuaj sab kawg le, tub yuav tuag, mej ca le nrug kuv nyob ntawm nuav tsi xob tsaug zug.”


  35Yexus moog tom ntej mivntsiv, ces nwg txawm txhus caug ndlua rua huv aav thov Vaajtswv has tas, yog tau, thov kuas nwg tsi xob raug txujkev txomnyem nuav.


  36Nwg thov ntxiv has tas,“Kuv Txiv, kuv Txiv! Koj ua tau ib puas tsaav yaam huv tuabsi, thov koj muab lub khob nuav tshem ntawm kuv moog. Txawm le caag los thov koj tsi xob ua lawv le kuv lub sab nyam, tabsis ua lawv le koj lub sab nyam xwb.”


  37Thaus Yexus rov qaab lug rua ntawm nwg peb tug thwjtim, nwg pum puab tsaug zug taag lawm. Nwg has rua Petus has tas,“Ximoos, koj tsaug zug lawm los? Koj tub yoo tsi taug dlaab ndlub nrug kuv nyob ib txoog teev le los?”


  38Hab Yexus has rua puab tas,“Mej yuavtsum ceevfaaj hab thov Vaajtswv paab, kev sim sab txhaj yuav ntxag tsi tau mej. Lub sab mas kub quas lug, tabsis lub cev qaug zug heev.”


  39Yexus rov qaab moog thov Vaajtswv dlua ib zag, hab has ib yaam le qub.


  40Thaus nwg rov qaab lug, nwg pum cov thwjtim tsaug zug taag lawm; puab rua tsi taug qhovmuag le, hab puab tsi paub yuav has le caag rua nwg.


  41Thaus nwg rov qaab lug zag peb, nwg has rua puab tas,“Mej tseem yuav tsaug zug hab su kuas txaus tsaiv los? Tsaug zug le ko xwb txaus lawm! Tub txug lub sijhawm lawm! Mej saib, Tuabneeg leej Tub yuav raug luas nteg coj moog rua cov tuabneeg txhum txhais teg.


  42Mej ca le sawv peb moog. Mej saib, tug tuabneeg kws ntxeev sab rua kuv tub tuaj txug lawm!”


  Nteg Yexus


  (Mathais 26:47-56; Lukas 22:47-53; Yauhaas 18:3-12)


  43Thaus Yexus tseem taabtom has le ntawd, ces Yudas kws yog ib tug ntawm kaum ob tug thwjtim txawm tuaj txug. Muaj ib paab tuabneeg coob coob nqaa ntaaj nqaa qws nrug nwg tuaj. Paab ntawd yog cov thawj ntawm cov povthawj, cov xwbfwb kws qha Vaajtswv txuj Kevcai hab cov txwjlaug tso tuaj.


  44Tug kws ntxeev sab rua Yexus tub xub qha rua cov tuabneeg ntawd lawm has tas, “Kuv nwj tug twg, ces yog tug ntawd ntaag. Mej ca le nteg nwg hab coj nwg moog, mej saib zoo zoo tsi xob pub nwg tsiv.”


  45Thaus Yudas tuaj txug, nwg ncaaj nraim moog rua ntawm Yexus hab has tas, “Xwbfwb!” ces nwg txawm nwj kag Yexus.


  46Cov tuabneeg kws nrug Yudas tuaj txawm sau nthwv lug nteg Yexus hab tuav Yexus ruaj ruaj.


  47Ces cov tuabneeg kws sawv ze ntawd, muaj ib tug rhu hlo nwg raab ntaaj lug tuab ntaag rua tug Povthawj Hlub ib tug tubqhe saab nploojntseg xis tu nrho.


  48Yexus has rua puab tas,“Mej nqaa ntaaj nqaa qws tuaj nteg kuv ib yaam le kuv yog tubsaab los?


  49Kuv naj nub qha mej huv lub Tuamtsev, ua le caag mej tsua tsi nteg kuv? Tabsis yeej yuav muaj le nuav, txhaj tav lawv le Vaajtswv txujlug.”


  50Cov thwjtim txawm tsiv taag lawm tso Yexus tseg.


  51Muaj ib tug tub hluas lawv Yexus qaab, nwg tsi naav rig tsho, nwg npua ib dlaim ntaub maag xwb. Cov tuabneeg ntawd yuav nteg nwg hab,


  52tabsis nwg muab dlaim ntaub ntawd hle hlo tseg hab tsiv labqaab ploog lawm.


  Cov Numtswv Taug Yexus Zaaj


  (Mathais 26:57-68; Lukas 22:54-55, 63-71; Yauhaas 18:13-14, 19-24)


  53Tom qaab ntawd, puab coj Yexus moog rua tom tug Povthawj Hlub lub tsev, cov thawj ntawm cov povthawj, hab cov xwbfwb kws qha Vaajtswv txuj Kevcai tub tuaj ua ke saablaaj qhov ntawd lawm.


  54Petus lawv Yexus qaab nrug dleb dleb, nwg moog txug ntawm lub tshaavpuam ntawm tug Povthawj Hlub lub tsev. Nwg moog nrug cov tuabneeg kws zuv tug Povthawj Hlub lub tsev nte tawg.


  55Cov thawj ntawm cov povthawj nrhav lug nkaug Yexus, kuas puab tau cai muab Yexus tua povtseg, tabsis puab nrhav tsi tau.


  56Muaj ntau leej tuaj ua timkhawv dlaag has tas, Yexus ua txhum, tabsis tej lug kws puab has tsi sis thooj.


  57Muaj qee leej sawv ua timkhawv nkaug Yexus has tas,


  58“Peb nov nwg has tas, "Kuv yuav muab lub Tuamtsev kws yog tuabneeg txhais teg ua nuav lauj povtseg. Hab tom qaab ntawd peb nub, kuv yuav ua tau ib lub tshab kws tsi yog tuabneeg txhais teg ua." “


  59Txawm yog puab has ib zaaj xwb los puab tej lug tsi sis thooj.


  60Tug Povthawj Hlub txawm sawv tseeg nug Yexus has tas, “Puab nkaug koj le ntawd, koj tsi muaj lug teb puab le los?”


  61Tabsis Yexus ua tuabywv tsi teb ib lus le. Tug Povthawj Hlub rov nug Yexus has tas, “Koj puas yog tug Mexiyas kws yog Vaajtswv tug kws Dlawbhuv tug Tub?”


  62Yexus teb has tas,“Kuv yog! Hab mej yuav pum Tuabneeg leej Tub nyob ntawm Vaajtswv tug kws muaj Fwjchim Luj kawg nkaus saab xis, hab nrug fuab nrug cua lug sau ntuj lug!


  63Thaus tug Povthawj Hlub nov le ntawd, nwg txawm dlua rhe nwg lub tsho hab has tas, “Tsi taag peb yuav moog nrhav timkhawv ntxiv lawm!


  64Mej tub nov nwg tej lug thuam ntawd lawm. Mej yuav has le caag?”


  Puab suavdlawg teb has tas, “Nwg ua txhum lawm, tsimnyog muab nwg tua povtseg.


  65Cov tuabneeg ntawd muaj qee leej ntu quavncaug rua Yexus, puab muab phuam paav Yexus qhovmuag hab ntaus Yexus. Puab has rua Yexus has tas, “Koj sim twv saib yog leejtwg ntaus koj?” Cov tubrog coj Yexus moog hab xuas tawg ncuav rua Yexus.


  Petus tsi Leeg Paub Yexus


  (Mathais 26:69-75; Lukas 22:56-62; Yauhaas 18:15-18, 25-27)


  66Petus tseem nyob ntawm tshaavpuam, tug Povthawj Hlub ib tug ntxhais qhev tuaj


  67pum Petus nyob quastsawg nte tawg, nwg saib ntsoov Petus hab has tas, “Koj yog tug kws ibtxwm nrug Yexus tug kws yog tuabneeg Naxales hab los sav.”


  68Tabsis Petus tsi leeg le. Petus teb has tas, “Koj has le ko, sov yog koj has leejtwg, kuv tsi paub le. “ Petus tawm moog txug ntawm roojvaag. Taamsim ntawm qab txawm qua.


  69Thaus tug ntxhais qhev pum Petus nyob ntawd, nwg txawm has rua cov tuabneeg kws sawv ntawd tas, “Tug nuav yog Yexus puab paab ib tug tag!”


  70Tabsis Petus tsi leeg dlua ib zag.


  Tom qaab ntawd mivntsiv, cov tuabneeg kws sawv ntawd has rua Petus has tas, “Koj tsi xob has tas, koj tsi yog puab paab ntawd ib tug, rua qhov peb tub paub has tas, koj yog tuabneeg Kalilais.”


  71Petus txawm twv has tas, “Yog kuv dlaag, thov Vaajtswv rau txim rua kuv. Kuv tsi paub tug txivneej kws mej has ntawd le.”


  72Taamsim ntawd qab txawm qua zag ob. Petus ncu dlheev txug tej lug kws Yexus has rua Petus has tas,“Thaus qab tsi tau qua ob tsig, koj yuav has peb zag has tas, koj tsi paub kuv.”Petus quaj tu sab kawg le.


  


  Malakaus 15


  Philaj Taug Yexus Zaaj


  (Mathais 27:1-2, 11-14; Lukas 23:1-5; Yauhaas 18:28-38)


  1Thaus kaaj ntug lawm, cov thawj ntawm cov povthawj txawm moog nrug cov txwjlaug, cov xwbfwb kws qha Vaajtswv txuj Kevcai, hab cov numtswv saablaaj, saib puab yuav ua le caag rua Yexus. Puab muab Yexus khi coj moog rua Philaj.


  2Philaj nug Yexus has tas, “Koj yog cov Yudas tug vaajntxwv los?


  Yexus teb has tas,“Yog le koj has.”


  3Cov thawj ntawm cov povthawj has ntau zaaj nkaug Yexus,


  4Philaj rov nug Yexus has tas, “Koj tsi teb puab los? Koj tsi nov puab has ntau zaaj nkaug koj los?”


  5Tabsis Yexus tsi teb ib lus le hab, ua rua Philaj xaav tsi thoob le.


  Txav Txim Muab Yexus Tua


  (Mathais 27:15:26; Lukas 23:13-25; Yauhaas 18:39-19:16)


  6Lawv le ibtxwm, txhua zag kws ua Kevcai Hlaa Dlhau, Philaj yeej tso ib tug tuabneeg raug txim lawv le cov pejxeem thov. Puab thov tug twg, nwg tso tug ntawd.


  7Thaus ntawd muaj ib tug txivneej hu ua Npalanpas, nwg raug kaw huv tsev lojcuj, vim nwg nrug cov tuabneeg ntxeev num ntxeev tswv kws tua tuabneeg.


  8Thaus cov tuabneeg coob coob ua ke tuaj thov Philaj tso ib tug tuabneeg rua puab lawv le nwg ibtxwm tso,


  9Philaj nug puab has tas, “Mej xaav kuas kuv tso cov Yudais tug vaajntxwv rua mej los?


  10Philaj yeej paub tseeb has tas, cov thawj ntawm cov povthawj khib, puab txhaj nteg Yexus coj tuaj rua nwg.


  11Tabsis cov thawj ntawm cov povthawj ntxag kuas cov pejxeem thov Philaj tso Npalanpas lug rua puab.


  12Philaj rov nug cov pejxeem has tas, “Mej xaav kuas kuv ua le caag rua tug txivneej kws mej hu has tas, "Cov Yudais tug vaajntxwv?" “


  13Puab teb nrov nrov has tas, “Muab nwg ntsa rua sau ntoo khaublig!”


  14Philaj rov nug puab has tas, “Nwg ua txhum dlaabtsi?”


  Puab hajyam has nrov dlua qub has tas, “Muab nwg ntsa rua sau ntoo khaublig.”


  15Philaj xaav ua kuas hum cov pejxeem suavdlawg sab, nwg txhaj tso Npalanpas rua puab. Tom qaab ntawd nwg kuas luas muab Yexus nplawm, hab coj Yexus moog ntsa rua sau ntoo khaublig.


  Cov Tubrog Ua Saib tsi Taug Yexus


  (Mathais 27:27-31; Yauhaas 19:2-3)


  16Cov tubrog txawm coj Yexus moog rua huv lub tshaavpuam ntawm tug tswv xeev lub tsev, hab hu paab tubrog taagnrho tuaj ua ke.


  17Puab muab ib lub tsho ntev tsaamxem lab rua Yexus naav, hab muab maab xuavpaug ua kauj looj Yexus taubhau.


  18Puab ua txuj hawm nwg dlog dlig hab has tas, “Thov kuas cov Yudais tug Vaajntxwv muaj sa nyob ntev!”


  19Puab muab ib tug lojkov ntaus Yexus taubhau, ntu quavncaug rua Yexus, txhus caug hab ua txuj pe nwg.


  20Thaus puab ua saib tsi taug Yexus taag lawm, puab muab lub tsho ntev tsaamxem lab hle hab muab Yexus lub khu rua Yexus naav. Puab coj Yexus moog ntsa rua sau ntoo khaublig.


  Muab Yexus Ntsa rua Sau Ntoo Khaublig


  (Mathais 27:32-44; Lukas 23:26-43; Yauhaas 19:17-27)


  21Thaus puab taugkev moog, puab ntsib ib tug txivneej hu ua Ximoos, nwg tuaj peg yaajsaab tuaj, yuav moog rua huv lub nroog. Puab yuam nwg kwv Yexus tug ntoo khaublig. (Tug Ximoos nuav nyob huv lub nroog Kulenes, nwg ob tug tub yog Alexaades hab Lufus.)


  22Puab coj Yexus moog rua ntawm qhov chaw kws hu ua Khaulakhauthas, lub npe ntawd txhais has tas, “Pobtxhaa Taubhau.”


  23Thaus puab moog txug tod lawm, puab muab cawv txiv maab xyaw tshuaj tsw qaab maules cev rua Yexus haus, tabsis Yexus tsi kaam haus.


  24Thaus puab muab Yexus ntsa rua sau ntoo khaublig lawm, puab muab Yexus cev rig tsho lug twv saib leejtwg yuav tau yaam twg.


  25Lub sijhawm kws puab muab Yexus ntsa rua sau ntoo khaublig, yog thaus cuaj teev sawv ntxuv.


  26Puab sau ib nqais lug nkaug Yexus has tas, “Cov Yudais tug Vaajntxwv.”.


  27Puab muab ob tug tubsaab ntsa rua sau ob tug ntoo khaublig, muab ib tug txhus rua ntawm Yexus saab xis, hab muab ib tug txhus rua ntawm Yexus saab txhumphem.


  28Tej nuav muaj tav lawv le Vaajtswv txujlug kws has tas, “Luas suav has tas nwg ua txhum ib yaam le cov tuabneeg ua txhum.


  29Cov tuabneeg kws dlhau txujkev ntawd, puab cu hau nto hab thuam has tas, “Koj has tas, koj yuav rhuav lub Tuamtsev, hab peb nub koj yuav rov ua tau ib lub tshab!


  30Koj ca le paab koj kuas dlim hab nqeg sau tug ntoo khaublig ko lug!”


  31Cov thawj ntawm cov povthawj hab cov xwbfwb kws qha Vaajtswv txuj Kevcai thuam Yexus ib yaam nkaus. Puab sis thaam has tas, “Nwg cawm tau lwm tug, tabsis nwg cawm tsi tau nwg!


  32Kuas tug Mexiyas kws yog cov Yixalayees tug vaajntxwv ca le nqeg kag sau tug ntoo khaublig lug rua peb saib, peb txhaj yuav ntseeg nwg!”


  Ob tug tubsaab kws raug ntsa rua sau ntoo khaublig ib yaam le Yexus los kuj thuam Yexus hab.


  Yexus Tuag


  (Mathais 27:45-56; Lukas 23:44-49; Yauhaas 19:28-30)


  33Thaus nub ntseg txawm tsaus ntuj nti thoob plawg lub tebchaws, tsaus moog txug thaus peb teev nub qaij.


  34Thaus peb teev nub qaij , Yexus hu nrov nrov has tas,“Elau-is, Elau-is, lemas xanpathanis?“Lu lug ntawd txhais has tas,“Kuv tug Vaajtswv, kuv tug Vaajtswv, ua le caag koj muab kuv tso tseg lawm?”


  35Cov tuabneeg kws sawv ntawd muaj qee leej nov Yexus has le ntawd, puab has tas, “Mej noog saib, nwg hu Eliyas!”


  36Cov tuabneeg ntawd muaj ib tug txawm moog muab ib tug lojkov chob ib lub taub ntxuav yag raus cawv txiv maab qaub, cev moog rua ntawm Yexus qhovncauj hab has tas, “Peb tog mivntsiv saib, puas pum Eliyas lug paab nwg dlim ntawm tug ntoo khaublig!”


  37Yexus qw ib suab nrov nrov, ces nwg txawm tu sav nrho lawm.


  38Taamsim ntawd dlaim ntaub kws thaiv huv lub Tuamtsev txawm ndluag rhe sau ti nkaus rua huv taw ua ob dlaig.


  39Tug thawj tubrog kws sawv ze ntawm tug ntoo khaublig pum Yexus tuag le ntawd ,


  Nwg has tas, “Tug nuav yog Vaajtswv tug Tub tag.”


  40Muaj ib cov quaspuj tuaj sawv dleb dleb saib. Cov quaspuj ntawd yog Malis Madalas, Malis tug kws yog Yakaunpaus hluas hab Yauxej nam, hab Xalaumes.


  41Cov quaspuj ntawd yog cov kws ibtxwm paab Yexus, hab nrug Yexus tuaj peg Kalilais tuaj, hab muaj dlua ib cov quaspuj kws nrug Yexus tuaj rua huv Yeluxalees los nyob ntawd hab.


  Log Yexus


  (Mathais 27:57-61; Lukas 23:50-56; Yauhaas 19:38-42)


  42Thaus yuav tsaus ntuj kws yog nub npaaj qhov txhua chaw ca rua nub Xanpataus, Yauxej kws nyob huv lub nroog Alimathas txawm tuaj txug.


  43Nwg yog ib tug numtswv kws suavdlawg fwm , hab nwg yog ib tug kws tog ntsoov Vaajtswv lub Tebchaws yuav lug. Yauxej moog thov Philaj kuas muab Yexus lub cev rua nwg.


  44Thaus Philaj nov has tas Yexus tuag lawm, nwg xaav tsi thoob le. Nwg hu tug thawj tubrog lug nug saib Yexus tuag tau hov ntev lawm.


  45Thaus tug thawj tubrog qha rua Philaj taag lawm, Philaj pub Yauxej moog muab Yexus lub cev txu coj moog log.


  46Yauxej moog yuav ib chaws ntaub maag , nwg muab Yexus lub cev txu hab muab chaws ntaub maag qhwv hab kwv moog log rua huv ib lub qhov ntxaa kws luas txaug tau rua huv ib phaab pobzeb. Nwg dlov ib dlaim txag zeb luj lug npug lub rooj ntxaas ca.


  47Malis Madalas hab Malis kws yog Yauxej nam pum qhov chaw kws Yauxej coj Yexus lub cev moog log.


  


  Malakaus 16


  Yexus Sawv huv Qhov Tuag Rov Lug


  (Mathais 28:1-8; Lukas 24:1-12; Yauhaas 20:1-10)


  1Thaus dlhau nub Xanpataus lawm, Malis Madalas, Malis kws yog Yakaunpaus nam, hab Xalaumes txawm moog yuav tshuaj tsw qaab coj moog pleev Yexus lub cev.


  2Nubkaaj thaus sawv ntxuv puab moog txug tom lub qhov ntxaa thaus nub taabtom tawm tuaj.


  3Thaus puab taug kev moog puab sis thaam has tas, “Leejtwg yuav paab muab dlaim txag zeb kws npug lub rooj ntxaas dlov tawm?” (Dlaim txag zeb ntawd luj kawg le.)


  4Thaus puab moog yuav txug, puab tsaa qhovmuag saib hab pum dlaim txag zeb tub muab dlov rua ib saab lawm.


  5Puab moog rua huv lub qhov ntxaa, hab puab pum ib tug tub hluas naav ib lub tsho dlawb ntev ntev nyob huv lub qhov ntxaa saab xis, puab ntshai kawg le.


  6Tug tub hluas ntawd has rua puab tas, “Mej tsi xob ntshai, kuv paub has tas mej tuaj nrhav Yexus kws yog tuabneeg Naxales kws luas muab ntsa rua sau ntoo khaublig. Nwg tsi nyob ntawm nuav, nwg tub sawv lawm! Mej saib ntawm nuav yog qhov chaw kws luas tso nwg lub cev ca.


  7Mej ca le rov qaab moog qha rua nwg cov thwjtim, hab has rua Petus has tas, 'Nwg yuav ua mej ntej moog rua peg Kalilais, mej yuav ntsib nwg peg lawv le nwg tau qha rua mej lawm.'“


  8Cov quaspuj ntawm txawm tawm huv lub qhov ntxaa dlha rov qaab lug, ntshai ua ib ce tshee quas nyo. Puab tsi qha rua leejtwg le, rua qhov puab ntshai heev.


  NQAI XAUS QUB NTAWM PHOO MALAKAUS


  Yexus Tshwm rua Malis Madalas Pum


  (Mathais 28:9-10; Yauhaas 20:11-18)


  9[Nub ib kws yog Nubkaaj thaus sawv ntxuv kws Yexus sawv huv qhov tuag rov qaab lug, Yexus xub lug tshwm rua Malis Madalas pum. Tug Malis nuav yog tug kws thaus raug xyaa tug dlaab hab Yexus ntab cov dlaab ntawd tawm lawm.


  10Nwg moog qha tej kws nwg pum rua Yexus cov phoojywg. Thaus ntawd puab taabtom nyuaj sab hab quaj ntsuag;


  11puab nov Malis has tas, Yexus rov muaj txujsa hab Malis tub pum Yexus lawm los puab tsi ntseeg Malis tej lug le.


  Yexus Lug Tshwm rua Ob Tug Thwjtim Pum


  (Lukas 24:13-35)


  12Tom qaab ntawd, Yexus lug tshwm rua ob tug thwjtim pum, thaus obtug taabtom taug kev yuav moog peg yaajsaab, tabsis nwg lub cev hloov lawm.


  13Obtug rov qaab lug qha tej nuav rua cov thwjtim noog, tabsis puab tsi ntseeg obtug tej lug le.


  Yexus Lug Tshwm rua Kaum Ib Tug Thwjtim Pum


  (Mathais 28:16-20; Lukas 24:36-49; Yauhaas 20:19-23; Dlejnum 1:6-8)


  14Thaus kawg Yexus lug tshwm rua kaum ib tug thwjtim pum thaus puab taabtom noj mov. Yexus tshev cov thwjtim, rua qhov puab tsi ntseeg, puab muaj lub sab tawv, hab tsi ntseeg tej lug kws cov tuabneeg has tas, puab tub pum Yexus sawv rov muaj sa lawm.


  15Yexus has rua cov thwjtim has tas,“Mej ca le moog thoob plawg lub nplajteb nuav, hab qha Txujmoo Zoo kuas suavdlawg nov.


  16Tug kws ntseeg hab ua kevcai raus dlej yuav dlim; tabsis tug kws tsi ntseeg yuav raug txim.


  17Cov kws ntseeg yuav tau lub fwjchim ua tej txujci tseemceeb: puab yuav tuav kuv lub npe ntab tau dlaab tawm; puab yuav has tau tej lug txawv txawv.


  18Yog puab nteg naab los naab yuav tsi tum puab, yog puab haus tej tshuaj muaj taug los puab yuav tsi tuag; thaus puab cev teg tuav cov tuabneeg muaj mob, cov tuabneeg ntawd yuav zoo.”


  Vaajtswv Coj Yexus Moog Sau Ntuj


  (Lukas 24:50-53; Teg Num 1:9-110)


  19Thaus Tswv Yexus qha puab taag, Vaajtswv txawm coj Yexus moog rua sau ntuj ceebtsheej lawm, hab nwg moog nyob ntawm Vaajtswv saab xis.


  20Cov thwjtim txawm moog qha thoob plawg txhua qhov, hab tug Tswv nrug puab ua num, nwg pub fwjchim rua puab ua tau tej txujci tseemceeb, suavdlawg txhaj paub has tas, tej lug kws puab qha yeej tseeb tag.]


  DLUA LWM NQAI XAUS


  9[Cov quaspuj moog cuag Petus hab nwg cov phoojywg, hab qha txhua yaam kws Yexus has rua Petus puab.


  10Tom qaab ntawd, Yexus khaiv nwg cov thwjtim moog qha txujkev ncaaj nceeg hab txujkev cawm dlim kws nyob moog ibtxhis thoob plawg saab nubtuaj moog rua saab nubpoob].

  Lukas 1


  Cov Lug Kws Sau rua The-aufilaus


  1The-aufilaus, muaj ntau leej tau sau qha tej kws tub muaj huv peb lawm,


  2lawv le kws muaj qee leej pum tej ntawd thaus nyavnyuas pib muaj lug, puab yog cov kws qha Txujmoo Zoo hab qha tej ntawd rua peb paub.


  3Kuv tub ua tuab zoo saib tej ntawd txhij txhua thaus hauvpaug lug lawm. Yog le ntawd, The-aufilaus, koj yog tug kws paub qaabhau, kuv txhaj sau tej ntawd txhua zaaj, txij thaus hauvpaug moog txug thaus kawg rua koj paub.


  4Koj txhaj yuav paub tseeb txhua zaaj kws puab qha rua koj lawm.


  Qha Has Tas Yuav Yug Yauhaas


  5Lub sijhawm kws Helauj ua vaajntxwv kaav lub xeev Yudas, muaj ib tug povthawj hu ua Xakhaliyas, nwg yog Anpiyas paab povthawj. Nwg tug quaspuj hu ua Elixanpes. Elixanpes yog Aloos ib tug xeebntxwv.


  6Vaajtswv pum has tas obtug yog tuabneeg ncaaj nceeg, noog Vaajtswv lug hab ua lawv le Vaajtswv txuj kevcai txhua nqai, tsi muaj ib qho kws luas yuav thuam tau obtug.


  7Obtug tsi muaj mivnyuas, rua qhov Elixanpes yeej ibtxwm xeeb tsi taug tub, hab obtug tub laug laug lawm.


  8Muaj ib nub Xakhaliyas taabtom ua nwg teg num huv lub Tuamtsev lawv le cov povthawj naj nub ua.


  9Lawv le cov povthawj txuj kevcai, puab rhu ntawv tau Xakhaliyas moog hlawv moov tshuaj tsw qaab rua sau lub thaaj huv lub Tuamtsev.


  10Yog le ntawd, nwg txhaj moog rua huv tug Tswv lub Tuamtsev, lub sijhawm kws Xakhaliyas hlawv moov tshuaj tsw qaab, cov tuabneeg nyob saab nrau thov Vaajtswv.


  11Tug Tswv ib tug timtswv lug sawv ntawm lub thaaj kws hlawv moov tshuaj tsw qaab saab xis.


  12Thaus Xakhaliyas pum dlheev tug timtswv ntawd, nwg poob sab hab ntshai kawg le.


  13Tabsis tug timtswv has rua Xakhaliyas has tas, Koj tsi xob ntshai! Vaajtswv tub nov koj tej lug thov lawm. Koj tug quaspuj yuav yug ib tug mivtub rua koj. Koj yuav tis nwg lub npe hu ua Yauhaas.


  14Thaus yug tau tug mivtub ntawd, koj yuav zoo sab kawg le, hab yuav muaj tuabneeg coob coob nrug koj zoo sab, rua qhov tug Tswv suav has tas,


  15nwg yog ib tug tuabneeg tseemceeb. Nwg yuav tsi haus cawv txiv maab lossis cawv ntxws hlo le. Nwg yuav puv npo Vaaj Ntsujplig tug Dlawbhuv huv nruab thab lug,


  16nwg yuav coj cov Yixalayees coob leej rov lug cuag tug Tswv kws yog puab tug Vaajtswv.


  17Nwg yuav muaj tswvyim hab muaj fwjchim ib yaam le Eliyas tug kws cev Vaajtswv lug, nwg yuav ua tug Tswv ntej moog ua kuas tej txiv tub rov sis hum; nwg yuav ua kuas cov tuabneeg kws tawvncauj hloov ua tuabneeg ncaaj nceeg; hab nwg yuav npaaj ib cov tuabneeg rua tug Tswv.


  18Xakhaliyas nug tug timtswv ntawd has tas, Yuav ua le caag kuv txhaj paub tej kws koj has ko? Kuv tub laug heev, hab kuv tug quaspuj los tub laug laug lawm.


  19Tug timtswv teb has tas, Kuv yog Khali-ees, kuv nyob ntawm Vaajtswv xubndlag, Vaajtswv khaiv kuv lug qha txuj xuv zoo nuav rua koj.


  20Thaus txug lub sijhawm lawm yeej yuav muaj lawv le kuv has nuav tag, tabsis vim koj tsi


  ntseeg kuv tej lug, koj yuav has tsi tau lug moog txug nub kws muaj lawv le tej kws kuv tub has rua koj lawm.


  21Thaus ntawd cov tuabneeg kws nyob saab nrau tog Xakhaliyas, puab xaav tsi thoob sov yog ua le caag Xakhaliyas yuav nyob huv lub Tuamtsev ntev ua luaj le.


  22Thaus nwg tawm lug, nwg txawm has tsi tau lug rua puab le, nwg ua ruag pav rua puab xwb. Puab xaav has tas tej zag yog muaj ib yaam dlaabtsi tshwm lug rua nwg pum huv lub Tuamtsev.


  23Thaus Xakhaliyas ua num huv lub Tuamtsev taag lawm, nwg rov qaab moog tsev.


  24Tom qaab ntawd tsi ntev, Elixanpes kws yog Xakhaliyas tug quaspuj txawm xeeb tub, Elixanpes nyob huv tsev tau tsib lub hlis, nwg tsi tawm moog qhov twg le.


  25Elixanpes has tas, Nwgnuav tug Tswv paab kuv hab nwg ua rua kuv tsi txaajmuag rua leejtwg le lawm!


  Qha Has Tas Yuav Yug Yexus


  26Thaus Elixanpes xeeb tub tau rau lub hlis lawm, Vaajtswv khaiv nwg tug timtswv Khali-ees lug rua huv lub nroog Naxales kws nyob huv lub xeev Kalilais.


  27Tug timtswv ntawd lug cuag ib tug nkaujxwb hu ua Malis, tug kws Yauxej kws yog Vaajntxwv Daviv tug xeebntxwv tub qhab tseg lawm.


  28Tug timtswv lug has rua Malis has tas, Koj yuav tau zoo nyob kaaj sab lug! Tug Tswv nrug nraim koj nyob hab foom koob moov ntau kawg rua koj lawm!


  29Thaus Malis nov tug timtswv has le ntawd, nwg nyuaj sab heev, nwg xaav tsi thoob le, sov tug timtswv has le ntawd, yog has txug dlaabtsi.


  30Tug timtswv has rua Malis has tas, Malis, koj tsi xob ntshai, Vaajtswv tub foom koob moov rua koj lawm.


  31Koj yuav xeeb tub hab yuav yug tau ib tug mivtub, koj yuav tis nwg lub npe hu ua Yexus.


  32Nwg yuav ua tug tseemceeb, hab suavdlawg yuav hu nwg lub npe has tas, nwg yog Vaajtswv tug kws muaj Fwjchim Luj kawg nkaus tug Tub. Tug Tswv kws yog Vaajtswv yuav tsaa nwg ua vaajntxwv, ib yaam le nwg yawmkoob Daviv,


  33nwg yuav ua vaajntxwv kaav Yakhauj cov xeebntxwv moog ibtxhis; hab nwg lub tebchaws yuav nyob moog tsi paub kawg le!


  34Malis nug tug timtswv has tas, Kuv yog ib tug nkaujxwb, yuav ua le caag muaj tau le ntawd?


  35Tug timtswv teb has tas, Vaaj Ntsujplig tug Dlawbhuv yuav lug rua sau koj, hab Vaajtswv lub fwjchim yuav roog koj. Vim le nuav suavdlawg txhaj yuav hu tug mivtub kws dlawbhuv kws yuav yug lug ntawd has tas, nwg yog Vaajtswv tug Tub.


  36Koj saib koj tug pujnyaaj Elixanpes kws suavdlawg has tas, nwg ibtxwm xeeb tsi taug tub, txawm yog nwg laug laug lawm los nwgnuav nwg tub xeeb tub tau rau lub hlis lawm,


  37rua qhov yeej tsi muaj ib yaam dlaabtsi kws Vaajtswv yuav ua tsi tau le.


  38Malis has tas, Kuv yog Vaajtswv tug ntxhais qhev, thov kuas muaj lawv le koj has ko rua kuv. Ces tug timtswv txawm ncaim Malis moog lawm.


  Malis Moog Saib Elixanpes


  39Tsi ntev tom qaab ntawd, Malis txawm sawv kev hab rau sab ntso moog txug ntawm ib lub nroog kws nyob sau laaj roob huv lub xeev Yudas,


  40nwg moog rua huv Xakhaliyas tsev hab has noj qaab nyob zoo rua Elixanpes.


  41Thaus Elixanpes nov dlheev Malis lub suab has rua nwg, ces nwg tug mivnyuas huv plaab txawm nti cuag dlaabtsi. Hab Elixanpes puv npo Vaaj Ntsujplig tug Dlawbhuv,


  42hab Elixanpes has nrov nrov rua Malis has tas, Koj yog tug kws tau koob moov ntau tshaaj plawg txhua tug quaspuj huv tuabsi, hab koj tug mivnyuas huv plaab los tau koob moov hab.


  43Vim le caag kuv yuav tau txais txujkev hlub luj npaum le nuav, kuv tug Tswv leej nam tseem tuaj saib kuv hab?


  44Thaus kuv nov dlheev tej lug kws koj has rua kuv, kuv tug mivnyuas kws nyob huv kuv plaab zoo sab hab nti cuag dlaabtsi.


  45Koj yuav zoo sab heev, rua qhov koj tub ntseeg has tas, yuav muaj lawv le tej lug kws tug Tswv has rua koj lawm!


  Malis Zaaj Nkauj Qhuas Vaajtswv


  46Malis has tas, Kuv lub sab ca le qhuas tug Tswv;


  47Vaajtswv kws yog kuv tug Cawmseej, nwg ua rua kuv zoo sab kawg le.


  48Rua qhov kuv yog nwg ib tug ntxhais qhev kws tsi tseemceeb los nwg tseem ncu txug kuv hab! Txij nuav moog txhua tsaav tuabneeg yuav hu kuv has tas tug yuav hu kuv has tas tug kws tau koob moov,


  49vim tej kws Vaajtswv tug kws muaj Fwjchim Luj kawg nkaus tau ua rua kuv lawm. Nwg lub npe dlawbhuv kawg nkaus;


  50Vaajtswv hlub txhua tug kws fwm nwg ib tam dlhau ib tam.


  51Nwg tsaa nwg txhais teg kws muaj fwjchim ua kuas cov tuabneeg kws khaavtheeb


  tsi sis hum hab tawg paab tawg pawg.


  52Vaajtswv muab cov vaajntxwv kws muaj fwjchim txu ntawm puab lub zwmtxwv, hab Vaajtswv muab cov tuabneeg kws tsi muaj fwjchim tsaa rua qhov chaw sab.


  53Vaajtswv pub tej zaub mov zoo rua cov tuabneeg kws tshaib nqhes tau noj tsau npo.


  Nwg ntab cov tuabneeg npluanuj tsiv moog teg dlawb teg nplag.


  54Nwg ua lawv le nwg tau coglug tseg rua peb cov yawmkoob lawm, hab nwg tau lug paab cov


  tuabneeg Yixalayees kws yog nwg cov tubkhai.


  55Nwg ncu ntsoov hlub Anplahaas hab Anplahaas cov xeebntxwv moog ibtxhis le!


  56Malis nrug Elixanpes nyob yuav laug tau peb lub hlis, nwg maam le rov moog tsev.


  Yug Yauhaas Tug Kws Muab Tuabneeg Ua Kevcai Raus Dlej


  57Thaus txug caij kws Elixanpes yug mivnyuas, nwg yug tau ib tug mivtub.


  58Nwg cov kwvtij neejtsaa hab tej tuabneeg zej zog nov has tas, tug Tswv foom koob moov rua nwg lawm, puab nrug nwg zoo sab kawg le.


  59Thaus tug mivnyuas ntawd muaj yim nub lawm, puab tuaj muab nwg ua kevcai txav tawv, hab puab yuav tis nwg lub npe hu ua Xakhaliyas lawv le nwg txiv.


  60Tabsis Elixanpes teb has tas, Tsi yog le ntawd! Yuavtsum tis nwg lub npe hu ua Yauhaas.


  61Puab has rua Elixanpes has tas, Koj tub tsi muaj ib tug kwvtij npe hu le ntawd los sav!


  62Puab txawm ua ruag pav rua tug mivtub leej txiv nug saib nwg nyam tis tug mivtub ntawd lub npe hu le caag.


  63Xakhaliyas kuas puab muab ib dlaim ntawv lug rua nwg, hab nwg sau has tas, Tug mivtub nuav lub npe hu ua Yauhaas. Puab xaav tsi thoob le!


  64Taamsim ntawd Xakhaliyas txawm rov has tau lug, hab nwg ua Vaajtswv tsaug.


  65Tej tuabneeg zej zog ntshai kawg le, hab zaaj ntawd txawm nrov nchaa moog thoob plawg tej zej zog kws nyob peg tej laaj roob huv lub xeev Yudas.


  66Cov tuabneeg kws nov zaaj nuav txawm khaws zaaj nuav ca rua nruab sab hab puab sis thaam has tas, Tug mivnyuas nuav luj hlub lug nwg yuav ua dlaabtsi? Rua qhov Vaajtswv lub fwjchim nrug nraim tug mivnyuas nuav.


  Xakhaliyas Qha Tej Kws Yuav Muaj Lug Yaav Tom Ntej


  67Xakhaliyas kws yog Yauhaas txiv puv npo Vaaj Ntsujplig tug Dlawbhuv, hab nwg qha ib zaaj kws yuav muaj lug yaav tom ntej has tas:


  68Peb ca le ua tug Tswv kws yog cov Yixalayees tug Vaajtswv tsaug! Rua qhov nwg lug paab nwg tsaav tuabneeg hab nwg tub tso puab dlim lawm.


  69Vaajtswv khaiv ib tug Cawmseej kws muaj fwjchim lug paab peb. Nwg yog Vaajtswv tug tubkhai Daviv ib tug xeebntxwv.


  70Lawv le Vaajtswv tau coglug tseg rua cov cev Vaajtswv lug kws dlawbhuv thaus u lug lawm has tas,


  71nwg yuav cawm kuas peb dlim ntawm peb cov yeebncuab txhais teg. Hab dlim ntawm txhua tug kws ntxub peb.


  72Vaajtswv has tas, nwg yuav hlub peb cov yawmkoob hab yuav ncu ntsoov tej lug tseemceeb


  kws nwg tau cog tseg lawm.


  73-74 Nwg coglug tseeb tseg rua peb yawmkoob Anplahaas has tas nwg yuav paab kuas peb dlim ntawm peb cov yeebncuab txhais teg, hab yuav paab kuas peb muaj sab tawv ua tau nwg teg num tsi ntshai le,


  75kuas peb ua tau tuabneeg zoo hab ncaaj nceeg lawv le Vaajtswv lub sab nyam moog taag peb tam neej.


  76Kuv tug Mivtub, suavdlawg yuav hu koj has tas, koj yog ib tug cev Vaajtswv tug kws muaj Fwjchim Luj kawg nkaus lug. Koj yuav ua tug Tswv ntej moog khu kev tog nwg,


  77Hab qha rua Vaajtswv tsaav tuabneeg, kuas puab paub has tas, Vaajtswv yuav zaam puab


  lub txim kuas puab dlim.


  78Rua qhov peb tug Vaajtswv yog tug kws hlub peb kawg nkaus. Nwg txujkev cawm dlim ci tuaj


  rua peb ib yaam le tug dluab tshaav ntuj ci thaus sawv ntxuv,


  79hab yuav ci moog rua txhua tug kws nyob huv qhov tsaus ntuj kws yog txujkev tuag, txhaj yuav coj tau peb moog taug txujkev kws peb yuav tau nyob kaaj sab lug.


  80Tug mivtub ntawd luj hlub zoo hab nwg muaj tswvyim heev zuj zug, hab nwg nyob tom roob mojsaab qhua moog txug nub kws nwg tawm lug rua cov Yixalayees pum.


  


  Lukas 2


  Yug Yexus


  1Lub sijhawm ntawd Vaajntxwv Aunkuxatus has kuas cov pejxeem kws nyob thoob plawg txhua lub tebchaws kws yog cov numtswv Loos kaav, kuas suavdlawg tuaj sau npe,


  2thawj zag kws muaj sau npe nuav, yog lub sijhawm kws Kulini-us ua nom kaav tebchaws Xilias.


  3Txhua tug nyag txawm moog sau npe rua huv nyag lub nroog.


  4Yauxej tawm huv lub nroog Naxales kws nyob peg Kalilais moog rua huv lub nroog Npelehees kws nyob nraag lub xeev Yudas kws thaus u yug Vaajntxwv Daviv. Yauxej moog rua huv lub nroog ntawd, rua qhov nwg yog Daviv xeebntxwv.


  5Yauxej coj Malis tug kws nwg tub qhab lawm nrug nwg moog sau npe. Thaus ntawd Malis suab ib plaab mivnyuas.


  6Thaus obtug tseem nyob huv lub nroog Npelehees, tub txug caij kws Malis yug mivnyuas lawm.


  7Malis yug nwg tug mivtub hlub, nwg muab khaub dluag qhwv tug mivnyuas hab muab tso pw rua huv ib lub dlaab zaub, rua qhov tej tsev su, tuabneeg tub su puv taag lawm.


  Cov Yug Yaaj hab Cov Timtswv Ceebtsheej


  8Nyob thaaj tsaam ntawd muaj ib cov tuabneeg yug yaaj moog zuv puab cov yaaj tom teb thaus tsaus ntuj.


  9Tug Tswv ib tug timtswv lug cuag puab, hab tug Tswv tug tshwjchim ci ntsaa ab tuaj rua puab, puab poob sab hab ntshai kawg le,


  10tabsis tug timtswv ntawd has rua puab tas, Mej tsi xob ntshai! Kuv lug ntawm nuav yog coj txujmoo zoo kws yog txujkev zoo sab kawg nkaus rua txhua tsaav tuabneeg lug qha rua mej paub.


  11Nub nua mej tug Cawmseej tub yug lug rua huv Daviv lub nroog lawm, nwg yog Khetos kws yog tug Tswv!


  12Mej yuav pum ib tug mivnyuas mog qhwv khaub dluag pw huv lub dlaab zaub, qhov ntawd yog lub cim kws qha has tas, tug ntawd yog tug kws kuv has.


  13Taamsim ntawd muaj ib paab timtswv ceebtsheej coob coob lug nrug tug timtswv ntawd hu nkauj qhuas Vaajtswv le nuav:


  14Thov kuas Vaajtswv tug kws nyob sau ntuj ceebtsheej tau koob meej, hab thov kuas cov tuabneeg kws nyob huv nplajteb txhua tug kws ua hum Vaajtswv sab tau nyob kaaj sab lug!


  15Thaus cov timtswv ncaim puab rov qaab moog rua sau ntuj ceebtsheej lawm, cov tuabneeg yug yaaj txawm sis thaam has tas, Peb ca le moog rua huv lub nroog Npelehees hab moog saib tej kws tug Tswv qha rua peb lawm.


  16Puab ceev nrooj moog rua huv lub nroog, puab pum Malis hab Yauxej, hab pum tug mivnyuas pw huv ib lub dlaab zaub.


  17Thaus cov yug yaaj pum tug mivnyuas lawm, puab qha zaaj kws tug timtswv ceebtsheej qha rua puab has txug tug mivnyuas ntawd rua Malis hab Yauxej noog.


  18Txhua tug kws nov zaaj kws cov tuabneeg yug yaaj has ntawd, suavdlawg xaav tsi thoob le.


  19Malis khaws tej lug ntawd hab xaav ntsoov rua nruab sab.


  20Thaus cov yug yaaj rov qaab moog, puab hu nkauj qhuas Vaajtswv, rua qhov puab nov hab pum lawv le tug timtswv tau qha rua puab lawm.


  Tis Yexus Lub Npe


  21Thaus tug mivnyuas ntawd muaj yim nub lawm, yog nub kws muab nwg ua kevcai txav tawv lawv le txuj kevcai txav hab tis nwg lub npe hu ua Yexus, lawv le tug timtswv ceebtsheej qha tseg rua Malis thaus tseem tsi tau xeeb tug mivtub ntawd.


  Coj Yexus Moog Fij rua Vaajtswv huv Lub Tuamtsev


  22Thaus txug lub sijhawm kws Yauxej hab Malis moog ua kevcai ntxuav lawv le Mauxes txuj


  kevcai, obtug txawm coj tug mivtub Yexus moog peg lub nroog Yeluxalees hab muab nwg fij rua Vaajtswv.


  23Lawv le muaj lug sau tseg rua huv tug Tswv txuj kevcai lawm has tas: Yuavtsum muab txhua tug tub hlub fij rua tug Tswv.


  24Hab obtug nqaa ib nkawm nquab taug lossis nquab nyeg moog fij lawv le tub muaj lug sau tseg rua huv tug Tswv txuj kevcai lawm.


  25Lub sijhawm ntawd muaj ib tug txivneej hu ua Xime-oos nyob huv lub nroog Yeluxalees. Nwg yog ib tug tuabneeg ncaaj nceeg, nwg fwm Vaajtswv hab najnub tog lub sijhawm kws Vaajtswv lug cawm cov tuabneeg Yixalayees. Vaaj Ntsujplig tug Dlawbhuv nrug nraim Xime-oos,


  26hab qha rua nwg has tas, nwg yuav tsi tuag ua ntej kws nwg pum tug Mexiyas kws Vaajtswv coglug tseg.


  27Nub ntawd Vaaj Ntsujplig coj Xime-oos moog rua huv lub Tuamtsev. Thaus ntawd Yauxej hab Malis coj obtug tug mivtub Yexus tuaj ua kevcai huv lub Tuamtsev lawv le txuj kevcai qha tseg,


  28Xime-oos muab tug mivtub lug puag hab ua Vaajtswv tsaug has tas:


  29Tug Tswv, nwgnuav koj tub ua lawv le koj coglug tseg lawm. Thov koj coj kuv kws yog


  koj tug tubkhai moog kaaj sab lug,


  30rua qhov kuv lub qhovmuag tub pum koj txuj kev cawm dlim


  31kws koj npaaj rua txhua tsaav tuabneeg lawm.


  32Nwg yog lub teeb kws yuav ci moog rua lwm tsaav tuabneeg pum kev, hab yuav ua rua


  cov tuabneeg Yixalayees kws yog koj tsaav tuabneeg tau ntsejmuag.


  33Thaus Yexus nam hab txiv nov Xime-oos has txug tug mivtub le ntawd, obtug xaav tsi thoob le.


  34Xime-oos foom koob moov rua puab hab has rua Malis kws yog Yexus nam has tas, Vaajtswv xaiv tug mivtub nuav lug ua kuas cov Yixalayees ntau leej qaug hab ntau leej sawv. Nwg yog ib tug tseemceeb kws Vaajtswv khaiv lug, hab yuav muaj ntau leej tawmtsaam nwg,


  35hab nwg yuav muab tej kws tuabneeg xaav huv nruab sab qha rua suavdlawg paub, hab yuav mob koj sab ib yaam le raab ntaaj chob.


  36-37 Muaj ib tug puj ntsuag hu ua Aanas, nwg yog ib tug cev Vaajtswv lug, nwg yog Fanu-ees kws yog xeem Aseles tug ntxhais. Nwg laug heev lawm, thaus nwg tseem hluas, nwg yuav quasyawg tau xyaa xyoo xwb, nwg tug quasyawg tuag lawm. Nwgnuav nwg noobnyoog muaj yim caum plaub xyoos. Nwg naj nub naj mo moog pehawm Vaajtswv huv lub Tuamtsev. Nwg ua kevcai yoo mov hab thov Vaajtswv, nwg tsi tawm moog qhov twg le.


  38Taamsim ntawd Aanas txawm tuaj txug, hab nwg ua Vaajtswv tsaug hab has txug tug mivtub


  ntawd rua txhua tug kws taabtom tog Vaajtswv lug cawm cov tuabneeg kws nyob huv lub nroog Yeluxalees kuas dlim noog.


  Yauxej Rov Qaab Moog Peg Naxales


  39Thaus Yauxej hab Malis ua txhua yaam tav lawv le tug Tswv txuj kevcai lawm, obtug rov qaab moog tsev rua peg lub nroog Naxales kws nyob huv lub xeev Kalilais.


  40Tug mivtub ntawd luj hlub zoo, nwg muaj tswvyim hab Vaajtswv foom koob moov rua nwg.


  Tug Mivtub Yexus Nyob huv Lub Tuamtsev


  41Yexus nam hab txiv naj xyoo moog ua Kevcai Hlaa Dlhau nraag lub nroog Yeluxalees.


  42Thaus Yexus noobnyoog muaj kaum ob xyoos, puab txawm rov moog ua kevcai nraag lub nroog Yeluxalees lawv le obtug ibtxwm ua lug lawm.


  43Thaus dlhau lub sijhawm ua kevcai Hlaa Dlhau lawm, obtug rov qaab moog tsev, tabsis tug mivtub Yexus tseem nyob huv lub nroog Yeluxalees. Nwg nam hab nwg txiv tsi paub.


  44Obtug xaav has tas Yexus nrug cov tuabneeg kws nrug obtug tuaj rov qaab moog lawm, obtug moog tau ib nub ke, obtug maam le nrhav saib nwg puas nrug obtug cov kwvtij hab cov phoojywg.


  45Tabsis obtug nrhav tsi pum nwg, obtug txhaj rov qaab moog nrhav nraag lub nroog Yeluxalees.


  46Ces nub peb obtug txhaj nrhav tau nwg nyob huv lub Tuamtsev, nwg nrug cov xwbfwb nyob ua ke, nwg noog puab qha hab nug puab.


  47Txhua tug kws nov nwg teb, xaav tsi thoob rua nwg tej kev txawj ntse ntawd le.


  48Thaus Yexus nam hab txiv pum nwg, obtug kuj xaav tsi thoob le hab. Nwg nam txawm has rua nwg tas, Mivtub, ua le caag koj yuav ua le nuav rua wb? Koj txiv wb nrhav koj hab txhawj koj kawg le.


  49Nwg teb obtug has tas,"Meb yuav nrhav kuv ua dlaabtsi? Meb tsi paub has tas kuv yuav nyob huv kuv Txiv lub tsev nua los?


  50Tabsis obtug tsi totaub tej lug kws nwg has ntawd.


  51Yexus nrug obtug rov qaab moog rua peg lub nroog Naxales, hab nwg noog obtug lug. Nwg nam khaws tej lug ntawd rua nruab sab.


  52Yexus luj hlub zoo, muaj tswvyim, nwg ua hum Vaajtswv sab hab hum tuabneeg sab.


  


  Lukas 3


  Yauhaas Moog Qhuab Qha


  (Mathais 3:1-12; Malakaus 1:1-8; Yauhaas 1:19-28)


  1Thaus Tinpeli-us ua vaajntxwv kaav tebchaws tau kaum tsib xyoos lawm, lub sijhawm ntawd Pauti-us Philaj ua tswv xeev kaav lub xeev Yudas. Helauj ua nom kaav lub xeev Kalilais hab


  Helauj tug kwv Filis ua nom kaav lub xeev Itule-as hab lub xeev Takaunitis; Lixaniyas ua nom kaav lub xeev Anpilees,


  2Aanas hab Kayafas ua ob tug Povthawj Hlub. Lub sijhawm ntawd, Vaajtswv qha Vaajtswv txujlug rua Xakhaliyas tug tub Yauhaas tom roob mojsaab qhua.


  3Yog le ntawd, Yauhaas txhaj moog qhuab qha thoob plawg cheebtsaam kws nyob ntawm tug Dlej Yauladees has tas, Mej yuavtsum tso mej tej kev txhum tseg hab ua kevcai raus dlej, Vaajtswv txhaj yuav zaam txim rua mej.


  4Qhov nuav muaj lawv le Yaxayas tug kws cev Vaajtswv lug tau sau tseg rua huv nwg phoo ntawv has tas: Muaj ib tug has nrov nrov tom roob mojsaab qhua has tas,


  ‘Ca le khu kev tog tug Tswv; khu kev kuas ncaaj nwg yuav lug!


  5Txhub txhua lub kwjhaa kuas puv, khawb txhua lub roob hab txhua lub pov roob kuas taj.


  Khu tej kev nkhaus kuas ncaaj, muab qhov sab hab qhov qeg pheej kuas taj xwm yeem.


  6Txhua tsaav tuabneeg yuav pum Vaajtswv txuj kev cawm dlim!’


  7Muaj tuabneeg coob coob tuaj cuag Yauhaas kuas Yauhaas muab puab ua kevcai raus dlej. Yauhaas has rua puab tas, Cov nam naab! Leejtwg qha rua mej has tas, mej yuav tsiv dlim Vaajtswv txujkev txav txim kws tub lug yuav txug?


  8Mej yuavtsum ua mej lub neej rua suavdlawg pum has tas, mej tub tso mej tej kev txhum tseg lawm. Mej tsi xob khaav has tas, Anplahaas yog mej yawmkoob. Kuv qha rua mej has tas, txawm yog Vaajtswv muab tej pobzeb nuav lug ua Anplahaas cov xeebntxwv los nwg yeej ua tau!


  9Nwgnuav tub muab raab taus tso rua ntawm lub hauvpaug ntoo lawm, tub yuav ntuv tug ntoo; txhua tsob ntoo kws tsi txi cov txiv zoo, luas yuav muab ntuv hab muab pov rua huv cub suavtawg.


  10Cov tuabneeg coob coob ntawd nug Yauhaas has tas, Yog le ntawd, peb yuav ua le caag?


  11Yauhaas teb puab has tas, Yog leejtwg muaj ob lub tsho, yuavtsum muab ib lub pub rua tug kws tsi muaj, hab yog leejtwg muaj mov muaj zaub, nwg yuavtsum muab faib rua tug kws tsi muaj.


  12Cov tuabneeg kws sau se muaj qee leej tuaj ua kevcai raus dlej, hab puab nug Yauhaas has tas, Xwbfwb peb yuav ua le caag?


  13Yauhaas teb has tas, Mej yuavtsum sau lawv le kevcai xwb, tsi xob sau tshaaj.


  14Cov tubrog muaj qee leej nug Yauhaas ib yaam nkaus has tas, ‘Ua le peb ne, peb yuav ua le caag?’


  Yauhaas teb has tas, Mej tsi xob yuam leejtwg lossis ntxag luas nyaj yuav. Mej tau nyaj hli npaum le caag, ca le txaus sab yuav le ntawd xwb.


  15Cov tuabneeg kws ca sab ntsoov tog tug cawmseej xaav has tas, Yauhaas yog tug Mexiyas ntaag.


  16Yauhaas has rua puab tas, Kuv muab mej ua kevcai raus dlej, tabsis tug kws yuav lawv kuv qaab lug, nwg muaj Fwjchim Luj dlua kuv, kuv tub tsi tsimnyog dlaws nwg txuj nyuas hlua khau. Nwg yuav muab mej ua kevcai raus lug ntawm Vaaj Ntsujplig tug Dlawbhuv hab ntawm suavtawg.


  17Nwg tuav rawv raab ntxuam, nwg yuav ntxuaj nwg pawg nplej, kuas cov npluag yaa tawm huv tuabsi. Nwg yuav muab cov nplej zoo ntim rua huv nwg lub txhaab, tabsis nwg yuav muab cov npluag pov rua huv cub suavtawg kws cig tsi paub tuag.


  18Yauhaas qha Txujmoo Zoo ntau zaaj tsi sis thooj ntuag cov tuabneeg ntawd, kuas puab hloov puab lub sab.


  19Tabsis Yauhaas tshev Helauj tug kws ua nom kaav lub xeev Kalilais, rua qhov Helauj yuav Helaudias kws yog Helauj tug kwv tug quaspuj, hab Helauj ua ntau yaam phem.


  20Helauj tseem ua ib qhov phem ntxiv kws yog nwg nteg Yauhaas coj moog kaw rua huv tsev lojcuj.


  Yexus Ua Kevcai Raus Dlej


  (Mathais 3:13-17; Malakaus 1:9-11)


  21Tom qaab kws suavdlawg ua kevcai raus dlej taag lawm, Yexus ua kevcai raus dlej hab. Thaus Yexus taabtom thov Vaajtswv, rooj ntug txawm qheb hlo,


  22hab Vaaj Ntsujplig tug Dlawbhuv kws muaj lub cev zoo le tug nquab lug rua sau Yexus. Hab muaj ib lub suab has sau ntuj tuaj rua Yexus has tas, Koj yog kuv tug Tub kws kuv hlub, kuv txaus sab rua koj.


  Yexus Cov Yawmkoob


  (Mathais 1:1-17)


  23Thaus Yexus pib ua num, nwg noobnyoog muaj kwvlaam le peb caug xyoo. Lawv le suavdlawg xaav, Yexus yog Yauxej tub, Yauxej yog Helis tub,


  24Helis yog Mathas tub, Mathas yog Levis tub, Levis yog Melekhis tub, Melekhis yog Yaanais tub, Yaanais yog Yauxej tub,


  25Yauxej yog Matatiyas tub, Matatiyas yog Amaus tub, Amaus yog Nahus tub, Nahus yog Exalis tub, Exalis yog Nakhais tub,


  26Nakhais yog Ma-as tub, Ma-as yog Matatiyas tub, Matatiyas yog Xemis tub, Xemis yog Yauxes tub, Yauxes yog Yaudas tub,


  27Yaudas yog Yau-anaas tub, Yau-anaas yog Lexas tub, Lexas yog Xelunpanpees tub, Xelunpanpees yog Se-atiyees tub, Se-atiyees yog Nelis tub,


  28Nelis yog Melekhis tub. Melekhis yog Adis tub, Adis yog Kauxas tub, Kauxas yog Emadas tub, Emadas yog Eles tub,


  29Eles yog Yausuas tub, Yausuas yog Eli-exes tub, Eli-exes yog Yaulimes tub, Yaulimes yog Mathas tub, Mathas yog Levis tub,


  30Levis yog Xime-oos tub, Xime-oos yog Yudas tub, Yudas yog Yauxej tub, Yauxej yog Yaunames tub, Yaunames yog Eliyakees tub,


  31Eliyakees yog Mele-as tub, Mele-as yog Menas tub, Menas yog Matathas tub, Matathas yog Nathaas tub, Nathaas yog Daviv tub.


  32Daviv yog Yexais tub, Yexais yog Aunpes tub, Aunpes yog Npau-am tub, Npau-am yog Xamoos tub, Xalemoos yog Nasoos tub,


  33Nasoos yog Aminadas tub, Aminadas yog Amis tub, Amis yog Anis tub, Anis yog Heloos tub, Heloos yog Peles tub, Peles yog Yudas tub,


  34Yudas yog Yakhauj tub, Yakhauj yog Ixaj tub, Ixaj yog Anplahaas tub, Anplahaas yog Telas tub, Telas yog Nahaus tub,


  35Nahaus yog Xelus tub, Xelus yog Le-us tub, Le-us yog Pelej tub, Pelej yog Enpes tub, Enpes yog Selas tub,


  36Selas yog Kainas tub, Kainas yog Afaxas tub,. Afaxas yog Xees tub, Xees yog Nau-es tub, Nau-es yog Lamej tub,


  37Lamej yog Methuxelas tub, Methuxelas yog Enauj tub, Enauj yog Yales tub, Yales yog Mahalalees tub, Mahalalees yog Kenaas tub,


  38Kenaas yog Enauses tub, Enauses yog Xej tub, Xej yog Adaas tub, Adaas yog Vaajtswv tub.


  


  Lukas 4


  Dlaab Ntxwgnyoog Sim Yexus Sab


  (Mathais 4:1-11; Malakaus 1:12-13)


  1Thaus Yexus rov qaab ntawm tug Dlej Yauladees moog, nwg puv npo Vaaj Ntsujplig tug Dlawbhuv, hab Vaaj Ntsujplig coj nwg moog tom roob mojsaab qhua,


  2Dlaab Ntxwgnyoog sim Yexus sab tau plaub caug nub. Lub sijhawm ntawd Yexus tsi tau noj ib yaam dlaabtsi le, thaus dlhau plaub caug nub ntawd lawm, nwg tshaib plaab heev.


  3Dlaab Ntxwgnyoog has rua Yexus has tas, Yog koj yog Vaajtswv tug Tub tag, koj ca le has kuas lub pobzeb nuav txa ua mov.


  4Yexus teb has tas,"Vaajtswv Txujlug sau qha tseg has tas, Tsi yog mov xwb txhaj cawm tau tuabneeg txujsa."


  5Tom qaab ntawd, dlaab Ntxwgnyoog txawm coj Yexus moog rua sau ib qhov chaw sab sab, hab ua rua Yexus pum taagnrho tej tebchaws huv qaab ntuj nuav.


  6Dlaab Ntxwgnyoog has rua Yexus has tas, Kuv yuav muab hlo lub fwjchim hab muab ib puas tsaav yaam kws muab rua kuv lawm ntawd huv tuabsi rua koj, rua qhov tej ntawd yog kuv tug, kuv yuav muab rua leejtwg los tau.


  7Yog koj txhus caug pe kuv, ib puas tsaav yaam ntawd yuav yog koj tug taagnrho.


  8Yexus teb has tas,"Vaajtswv Txujlug sau qha tseg has tas, ‘Mej yuavtsum pehawm tug Tswv kws yog mej tug Vaajtswv tuab leeg hab ua nwg teg num xwb!’"


  9Tom qaab ntawd dlaab Ntxwgnyoog txawm coj Yexus moog rua huv lub nroog Yeluxalees, hab


  nwg coj Yexus nce moog rua sau lub Tuamtsev qhov kws sab tshaaj plawg, nwg has rua Yexus has tas, Yog koj yog Vaajtswv tug Tub tag, koj ca le dlha rua huv aav,


  10rua qhov Vaajtswv Txujlug sau qha tseg has tas, ‘Vaajtswv yuav kuas nwg cov timtswv lug tsomkwm koj.’


  11Hab tseem muaj ib lus has ntxiv tas, ‘Puab ob txhais teg yuav fwj koj, hab yuav tsi pub koj ob txhais kutaw tsoo pobzeb le.’


  12Yexus teb dlaab Ntxwgnyoog has tas,"Vaajtswv Txujlug has tas, ‘Koj tsi xob sim tug Tswv kws yog koj tug Vaajtswv sab.’"


  13Thaus dlaab Ntxwgnyoog dlaag Yexus txhua yaam taag lawm, nwg txawm ncaim Yexus moog txug thaus rov muaj sijhawm.


  Yexus Pib Ua Num huv Kalilais


  (Mathais 4:12-17; Malakaus 1:14-15)


  14Tom qaab ntawd, Yexus rov qaab moog rua peg Kalilais, hab Vaaj Ntsujplig tug Dlawbhuv lub fwjchim nrug nraim nwg. Nwg lub moo nrov nchaa moog thoob plawg cheebtsaam ntawd.


  15Yexus moog qha huv puab tej tsev saablaaj, hab txhua tug kws nov nwg qha, qhuas nwg kawg le.


  Cov Tuabneeg huv Naxales tsi Fwm Yexus


  (Mathais 13:53-58; Malakaus 6:1-6)


  16Tom qaab ntawd, Yexus moog txug huv lub nroog Naxales kws nwg luj hlub. Nub Xanpataus nwg moog rua huv tsev saablaaj lawv le nwg ibtxwm moog. Nwg sawv ntsug nyeem Vaajtswv Txujlug rua suavdlawg noog,


  17luas muab thooj ntawv kws Yaxayas tug kws cev Vaajtswv lug sau lug rua Yexus. Yexus nthuav thooj ntawv ntawd tau zaaj kws has tas:


  18"Tug Tswv tug Ntsujplig nrug nraim kuv, rua qhov nwg tsaa kuv ua tug qha Txujmoo Zoo rua cov tuabneeg txomnyem. Vaajtswv khaiv nwg moog qha txujkev cawm dlim rua cov tuabneeg kws raug kaw, hab khu cov tuabneeg dligmuag kuas rov pum kev, hab tso cov kws raug kev tsimtxom kuas dlim


  19hab qha rua suavdlawg paub lub sijhawm kws tug Tswv yuav lug cawm nwg tsaav tuabneeg."


  20Thaus Yexus nyeem taag, nwg muab thooj ntawv ntawd dlov ca hab muab rua tug kws saib tej ntawv ntawd, hab nwg txawm nyob quastsawg. Txhua tug kws nyob huv lub tsev saablaaj saib ntsoov Yexus,


  21Yexus pib qha puab has tas,"Vaajtswv Txujlug kws nub nua mej nov tub tav lawm."


  22Cov tuabneeg ntawd qhuas hab xaav tsi thoob rua tej lug zoo kws nwg has ntawd. Puab has tas,


  Tug nuav tsi yog Yauxej tug tub los?


  23Yexus has rua puab tas,"Kuv paub has tas mej yeej yuav has lu paajlug nuav rua kuv has tas, ‘Koj yog tug kws tshuaj, koj yuavtsum xub khu koj kuas zoo tsaiv.’ Hab mej yuav has rua kuv tas, ‘Koj sim ua tej txujci kws peb nov koj ua peg lub nroog Kapena-us, rua huv koj lub nroog nuav rua peb saib.’"


  24Yexus has rua puab tas,"Kuv qha tseeb rua mej has tas, yeej tsi muaj ib tug cev Vaajtswv lug kws cov tuabneeg nyob huv nwg lub zog yuav fwm nwg.


  25Mej noog kuv has: kuv qha tseeb rua mej has tas, thaus lub sijhawm kws Eliyas nyob, muaj tej puj ntsuag coob coob nyob huv tebchaws Yixalayees. Thaus ntawd naag tsi lug tau peb xyoos hab rau hli, hab muaj kev tshaib plaab thoob plawg lub tebchaws.


  26Vaajtswv tsi tau khaiv Eliyas moog paab cov puj ntsuag kws nyob huv tebchaws Yixalayees ib tug le, tabsis tsuas khaiv Eliyas moog paab tug puj ntsuag kws nyob huv lub nroog Xalefas huv cheebtsaam Xidoos xwb.


  27Hab thaus lub sijhawm kws Elisas tug kws cev Vaajtswv lug nyob, muaj cov tuabneeg mob ruas coob coob nyob huv tebchaws Yixalayees, tabsis tsi muaj ib tug zoo ruas le, tsuas yog Na-amaas tug kws yog tuabneeg Xilias tuab leeg txhaj zoo ruas xwb."


  28Thaus cov tuabneeg kws nyob huv lub tsev saablaaj nov Yexus has le ntawd, suavdlawg chim heev.


  29Puab txawm sawv tseeg muab Yexus thawb ntag tawm huv lub nroog moog, hab coj Yexus moog rua sau hauv roob, yuav muab Yexus thawb rua huv qaab tsuas, rua qhov lub nroog ntawd nyob sau roob,


  30tabsis Yexus ca le phoom ntag phua plhawv puab hab tsiv moog lawm.


  Tug Txivneej Raug Dlaab


  (Malakaus 1:21-28)


  31Tom qaab ntawd, Yexus moog rua peg lub nroog Kapena-us kws nyob huv lub xeev Kalilais, nub Xanpataus Yexus qha cov tuabneeg suavdlawg.


  32Cov tuabneeg ntawd xaav tsi thoob rua tej kws Yexus qha, rua qhov Yexus tej lug qha muaj fwjchim heev.


  33Muaj ib tug txivneej raug dlaab tuaj rua huv lub tsev saablaaj, nwg qw nrov nrov has tas,


  34Yexus kws yog tuabneeg Naxales, koj tuaj ua kuas peb puamtsuaj los? Kuv paub koj yog leejtwg, koj yog Vaajtswv tug Tub kws dlawbhuv!


  35Yexus has tawv tawv rua dlaab has tas,"Koj tsi xob has lug, koj ca le tawm huv tug txivneej nuav moog!"Dlaab txawm ua rua tug txivneej ntawd qaug kag rua huv aav taabmeeg suavdlawg, ces dlaab txawm tawm plawg lawm, tsi ua rua tug txivneej ntawd raug mob le.


  36Cov tuabneeg coob coob ntawd xaav tsi thoob hab sis thaam has tas, Tej lug ntawd yog has le


  caag? Ua le caag nwg tej lug yuav muaj fwjchim ua luaj le, hab ntab tau dlaab tawm!


  37Yexus lub moo txawm nrov nchaa moog thoob plawg cheebtsaam ntawd.


  Yexus Khu Petus Nam Tais


  (Mathais 8:14-17; Malakaus 1:29-34)


  38Yexus tawm huv lub tsev saablaaj hab moog rua huv Ximoos tsev. Ximoos nam tais ua npaws nwg kub cev heev. Puab thov kuas Yexus paab nwg.


  39Yexus moog sawv ntawm lub txaaj kws Ximoos nam tais pw ib saab, hab has kuas tug npaws ca le tu. Ces tug npaws txawm tu hab nwg sawv tseeg taamsim ntawd lug ua zaub ua mov rua Yexus puab noj.


  40Thaus nub poob qho lawm, txhua tug kws muaj tej kwvtij kws muaj mob, puab coj tuaj cuag Yexus: Yexus cev teg tuav txhua tug, ces puab tej mob txawm zoo huv tuabsi lawm.


  41Hab muaj ntau tug kws raug dlaab, Yexus ntab dlaab tawm huv tuabsi. Cov dlaab ntawd has nrov nrov has tas, Koj yog Vaajtswv tug Tub!


  Tabsis Yexus txwv tsi pub dlaab has lug, rua qhov dlaab paub has tas Yexus yog tug Mexiyas.


  Yexus Qhuab Qha Huv tej Tsev Saablaaj


  (Malakaus 1:35-39)


  42Thaus kaaj ntug, Yexus tawm huv lub nroog moog rua ib qhov chaw kws tsi muaj tuabneeg. Muaj ib paab tuabneeg tuaj nrhav Yexus, thaus puab nrhav tau nwg lawm, puab cheem tsi pub nwg moog.


  43Tabsis nwg has rua puab tas,"Kuv yuavtsum moog qha Txujmoo Zoo kws has txug Vaajtswv lub Tebchaws rua lwm lub nroog hab, rua qhov Vaajtswv yeej khaiv kuv lug ua teg num nuav.


  44Yexus moog qhuab qha huv tej tsev saablaaj kws nyob txhua qhov huv xeev Yudas.


  


  Lukas 5


  Yexus Hu Thawj Paab Thwjtim


  (Mathais 4:18-22; Malakaus 1:16-20)


  1Muaj ib nub Yexus nyob nraag ntug Havtxwv Nkenexales, muaj tuabneeg coob coob sis txiv qev tuaj cuag nwg hab noog nwg qha Vaajtswv txujlug.


  2Yexus pum ob lub nkoj nreg ntawm ntug dlej, cov tuabneeg nrhav ntseg tub tawm huv puab tej nkoj moog ntxuav puab tej vaag lawm.


  3Yexus nce moog rua huv ib lub nkoj, lub ntawd yog Ximoos lub. Yexus thov kuas Ximoos thawb lub nkoj moog kuas nrug dleb ntawm ntug dlej mivntsiv. Yexus nyob quastsawg huv lub nkoj qha cov tuabneeg kws tuaj ntawd.


  4Thaus nwg qha taag lawm, nwg has rua Ximoos has tas,"Ca le nkuam koj lub nkoj moog rua tom qhov kws tub tub, muab mej lub vaag tso rua huv dlej txhaj yuav maag tau ntseg.


  5Ximoos teb has tas, Tug Tswv, peb tub ntaus ib mos kaaj ntug tsi tau ib tug le, tabsis kuv yuav tso lub vaag moog lawv le koj has.


  6Puab txawm tso lub vaag moog, hab maag tau ntseg ntau kawg le, lub vaag yuav laug ndluag.


  7Puab txhaj cu teg kuas puab cov phoojywg kws caij lwm lub nkoj lug paab puab. Cov phoojywg txawm lug paab, hab puab muab tau ob nkog ntseg puv nkaus, ua rua ob lub nkoj yuav laug tog.


  8Thaus Ximoos Petus pum le ntawd, nwg txhus caug ndlua ntawm Yexus xubndlag hab has tas, Tug Tswv, thov koj txaav dleb ntawm kuv. Rua qhov kuv yog tuabneeg txhum!


  9Ximoos hab cov tuabneeg kws nrug nwg nyob ntawd xaav tsi thoob has tas, ua le caag yuav tau ntseg ntau ua luaj.


  10Ob tug kws nrug Ximoos ntaus ntseg yog Yakaunpaus hab Yauhaas kws yog Xenpedais ob tug tub, obtug xaav tsi thoob ib yaam nkaus. Yexus has rua Ximoos has tas,"Koj tsi xob ntshai; txij nuav moog koj yuav ua tug moog nrhav tuabneeg."


  11Puab suavdlawg nqug ob lub nkoj lug rua tim ntug, puab txawm tso txhua yaam tseg hab nrug Yexus moog.


  Yexus Khu tug Mob Ruas


  (Mathais 8:1-4; Malakaus 1:440-45)


  12Muaj ib zag Yexus nyob huv ib lub nroog. Nyob huv lub nroog ntawd muaj ib tug mob ruas thoob plawg ib ce. Thaus nwg pum Yexus, nwg txhus caug ndlua rua huv aav thov Yexus has tas, Tug Tswv, yog koj txaus sab khu kuv tej ruas, koj yeej khu tau!


  13Yexus cev teg moog tuav nkaus tug ntawd hab has tas,"Kuv txaus sab paab koj, koj tej ruas ca le zoo hlo!"Taamsim ntawd nwg tej ruas txawm zoo taag huv tuabsi lawm.


  14Yexus has tas,"Koj tsi xob moog qha zaaj nuav rua leejtwg le. Tabsis koj ca le ncaaj qhaa moog cuag tug povthawj, hab kuas nwg saib has tas koj tej ruas tub zoo lawm. Tom qaab ntawd koj ca le nqaa khoom moog fij rua Vaajtswv lawv le Mauxes txuj kevcai tau qha tseg, suavdlawg txhaj paub has tas koj tug mob tub zoo lawm."


  15Tabsis Yexus lub moo hajyam nrov nchaa moog thoob plawg txhua qhov, hab muaj tuabneeg coob coob tuaj noog Yexus qha hab thov Yexus khu puab tej mob.


  16Tabsis Yexus pheej moog rua tej qhov chaw kws tsi muaj tuabneeg, hab thov Vaajtswv qhov ntawd.


  Yexus Khu tug Txivneej Kws Tuag Teg Tuag Taw


  (Mathais 9:1-8; Malakaus 2:1-12)


  17Muaj ib nub thaus Yexus taabtom qha, muaj cov Falixais hab cov xwbfwb kws qha Vaajtswv


  txuj Kevcai qee leej tuaj nyob ntawd noog hab, Puab tuaj huv txhua lub nroog kws nyob huv lub xeev Yudas, hab huv lub nroog Yeluxalees tuaj. Yexus muaj tug Tswv lub fwjchim khu tau tej tuabneeg kws muaj mob.


  18Muaj qee leej muab choj qhwv ib tug txivneej tuag teg tuag taw kwv tuaj, hab puab yuav kwv moog rua huv lub tsev hab muab tso rua ntawm Yexus hauv ntej.


  19Tabsis vim muaj tuabneeg coob coob, puab tsi tau kev kwv moog rua huv, puab txawm kwv nwg nce moog rua sau ruv tsev, puab yaws cov vuag ib qho, hab muab nwg tso dlauv moog rua ntawm Yexus hauv ntej kws nyob huv plawv cov tuabneeg suavdlawg.


  20Thaus Yexus pum has tas puab muaj kev ntseeg heev, ces Yexus txawm has rua tug txivneej tuag teg tuag taw ntawd has tas,"Kuv tug phoojywg, kuv tub zaam koj lub txim lawm."


  21Cov xwbfwb kws qha Vaajtswv txuj Kevcai hab cov Falixais sis thaam has tas, Tug kws has lug saib tsi taug Vaajtswv ntawd, nwg yog leejtwg? Tsi muaj leejtwg zaam txim tau rua tuabneeg, tsuas yog Vaajtswv tuab leeg xwb, txhaj zaam tau!


  22Yexus tub paub tej kws puab sis thaam lawm, nwg txhaj has rua puab tas,"Ua le caag mej yuav xaav le ntawd?


  23Lu lug kws has tas, ‘Koj tub dlim koj lub txim lawm’ lossis lu lug kws has tas, ‘Koj ca le sawv tseeg moog kev!’


  24Ob lu lug nuav, lu twg yuav yoojyim has dlua? Kuv yuav ua le nuav qha rua mej paub has tas, Tuabneeg leej Tub muaj fwjchim huv nplajteb nuav zaam txim tau rua tuabneeg."Yexus txhaj has rua tug tuag teg tuag taw has tas,Kuv has rua koj has tas, koj ca le sawv, hab nqaa koj dlaim choj pua chaw moog tsev!


  25Taamsim ntawd nwg txawm sawv tseeg taabmeeg suavdlawg, nwg nqaa hlo nwg dlaim choj pua chaw moog tsev hab ua Vaajtswv tsaug.


  26Cov tuabneeg coob coob ntawd xaav tsi thoob, puab ntshai, puab qhuas Vaajtswv hab has tas, Ua le caag nub nua peb yuav pum tej nuav txawv ua luaj le.


  Yexus Hu Levis


  (Mathais 9:9-13; Malakaus 2:13-17)


  27Tom qaab kws Yexus tawm qhov ntawd moog, nwg pum ib tug txivneej sau se hu ua Levis nyob ntawm lub rooj sau se. Yexus has rua Levis has tas,"Koj ca le nrug kuv moog."


  28Levis txawm sawv tseeg, tso txhua yaam tseg hab nrug Yexus moog.


  29Levis ua ib rooj mov huv nwg tsev rua Yexus noj, muaj cov tuabneeg sau se coob leej hab lwm tug kws nrug Yexus noj mov ua ke.


  30Cov Falixais hab cov xwbfwb kws qha Vaajtswv txuj Kevcai kws yog cov Falixais paab, ywg Yexus cov thwjtim has tas, Ua le caag mej nrug cov tuabneeg sau se hab cov tuabneeg txhum noj haus ua ke?


  31Yexus teb puab has tas,"Cov tuabneeg kws tsi muaj mob, puab yeej tsi moog cuag kws tshuaj, tsuas yog cov tuabneeg muaj mob txhaj moog cuag kws tshuaj xwb."


  32Kuv tsi yog lug hu cov tuabneeg ncaaj nceeg, tabsis kuv lug hu cov tuabneeg txhum, kuas puab


  tso puab tej kev txhum tseg.


  Nug Txug Kevcai Yoo Mov


  (Mathais 9:14-17; Malakaus 2:18-22)


  33Muaj qee leej has rua Yexus has tas, Yauhaas cov thwjtim pheej ua kevcai yoo mov hab thov Vaajtswv, cov Falixais cov thwjtim los ua ib yaam nkaus le ntawd hab, tabsis koj cov thwjtim noj hab haus tsi ua le puab?


  34Yexus teb puab has tas,"Mej xaav has tas thaus tug nraug vauv tseem nrug nwg cov phoojywg noj tshoob ua ke, puab yuav yoo mov nua los? Puab yeej tsi yoo le!"


  35Tabsis thaus txug lub sijhawm kws luas coj tug nraug vauv moog lawm, ces puab yuav yoo mov.


  36Yexus has ib zaaj lug pevtxwv rua puab has tas,"Tsi muaj leejtwg yuav muab lub tsho tshab dlua ib dlaig coj moog ntxiv lub tsho qub. Yog nwg ua le ntawd, kuj yog nwg dlua kuas lub tsho tshab ndluag xwb, hab dlaim ntaub tshab ntawd yeej tsi phim lub tsho qub.


  37Hab tsi muaj leejtwg yuav muab cov cawv txiv maab tshab ntim rua huv lub naab tawv qub. Yog nwg ua le ntawd, cov cawv txiv maab yuav tsaam kuas lub naab tawv qub tawg, cov cawv txiv maab yuav lug taag, hab lub naab tawv qub yuav ndluag taag.


  38Cov cawv txiv maab tshab yuavtsum muab ntim rua huv lub naab tawv tshab.


  39Yog leejtwg tau haus cov cawv txiv maab qub lawm, nwg yeej tsi xaav haus cov tshab. Rua qhov nwg has tas, cov qub qaab dlua."


  


  Lukas 6


  Cov Thwjtim Dle Naab Nplej Noj Nub Xanpataus


  (Mathais12:1-8; Malakaus 2:23-28)


  1Nub Xanpataus Yexus hab nwg cov thwjtim taabtom moog txug huv ib dlaim teb npleg, Yexus cov thwjtim txawm dle nplej tev noj.


  2Cov Falixais qee leej nug has tas, Vim le caag mej ua tej kws peb txuj Kevcai txwv tsi pub ua rua Nub Xanpataus?


  3Yexus teb puab has tas,"Mej tsi tau nyeem zaaj kws Daviv ua thaus Daviv hab nwg cov tuabneeg tshaib plaab los?


  4Daviv moog rua huv Vaajtswv lub Tuamtsev, nwg muab tej ncuav kws tub muab fij rua Vaajtswv lawm noj, hab muab faib rua nwg cov tuabneeg noj. Tabsis peb txuj kevcai yeej tsi pub leejtwg noj tej ncuav ntawd, tsuas yog cov povthawj txhaj noj tau xwb.


  5Hab Yexus xaus lug has tas,"Tuabneeg leej Tub yog tug Tswv Nub Xanpataus."


  Yexus Khu tug Txivneej Qhuav Teg


  (Mathais 12:9-14; Malakaus 3:1-6)


  6Muaj dlua ib nub yog nub Xanpataus, Yexus moog qhuab qha huv ib lub tsev saablaaj. Muaj ib tug txivneej kws saab teg xis qhuav, nwg tuaj nyob huv hab.


  7Cov xwbfwb kws qha Vaajtswv txuj Kevcai hab cov Falixais xaav nrhav txim rua Yexus, puab txawm saib Yexus puas khu mob nub Xanpataus.


  8Tabsis Yexus tub paub tej kws puab xaav lawm, nwg txhaj has rua tug tuabneeg qhuav teg ntawd has tas,"Koj ca le sawv lug tom hauv ntej nuav"Tug txivneej ntawd txawm sawv tseeg lug.


  9Yexus has rua puab tas,"Kuv nug mej saib, peb txuj Kevcai qha has tas nub Xanpataus ca peb ua zoo lossis ua phem? Cawm tuabneeg txujsa lossis ca txujsa tu?"


  10Yexus tig moog saib cov tuabneeg ntawd txhua tug, Yexus has rua tug txivneej ntawd tas,"Koj ca le xyaab hlo koj txhais teg."Nwg txawm xyaab hlo nwg txhais teg, ces nwg txhais teg txawm zoo le qub lawm.


  11Puab cov ntawd chim heev, puab txawm saablaaj saib yuav ua le caag rua Yexus.


  Yexus Xaiv Kaum Ob Leeg Timthawj


  (Mathais 10:1-4; Malakaus 3:13-19)


  12Tom qaab ntawd, muaj ib nub Yexus moog thov Vaajtswv peg roob, hab nwg nyob peg thov Vaajtswv ib mos.


  13Thaus kaaj ntug Yexus hu cov thwjtim lug ntawm nwg, nwg xaiv puab kaum ob leeg, nwg hu puab ua cov timthawj.


  14Puab cov ntawd yog: Ximoos, (tug kws Yexus tis npe hu ua Petus) hab nwg tug kwv Aadales; Yakaunpaus, Yauhaas, Filis, Npataulaumais,


  15Mathais, Thaumas, Yakaunpaus kws yog Alafais tug tub, Ximoos (tug kws xaav kuas nwg tsaav tuabneeg muaj kev ywj pheej),


  16Yudas kws yog Yakaunpaus tug tub, hab Yudas Ixakali-us tug kws ntxeev sab rua Yexus.


  Yexus Qhuab Qha hab Khu Mob


  (Mathais 4:23-25)


  17Yexus hab nwg cov timthawj nqeg peg roob lug nrug nwg ib paab thwjtim coob coob sawv ua ke ntawm ib qhov chaw taj taj. Muaj tuabneeg coob coob tuaj huv lub xeev Yudas, huv lub nroog Yeluxalees, huv lub nroog Tiles hab huv lub nroog Xidoos kws nyob ntawm ntug havtxwv tuaj,


  18puab tuaj noog Yexus qhuab qha hab thov kuas Yexus khu puab tej mob. Cov tuabneeg kws raug dlaab tsimtxom los tuaj cuag Yexus, hab Yexus khu puab txhua tug zoo huv tuabsi.


  19Cov tuabneeg coob coob ntawd kov Yexus, rua qhov muaj fwjchim tawm ntawm Yexus tuaj khu txhua tug kws muaj mob zoo huv tuabsi.


  Cov Kws Tau Koob Moov hab Cov Kws Raug Kev Txomnyem


  (Mathais 5:1-12)


  20Yexus tsaa qhovmuag saib nwg cov thwjtim hab has rua puab tas,"Mej cov kws txomnyem, mej tau koob moov, rua qhov Vaajtswv lub Tebchaws yog mej tug!


  21Mej cov kws nwgnuav tshaib nqhes mej yuav tau koob moov, rua qhov mej yuav tau noj tsau npo! Mej cov kws nwgnuav quaj ntsuag; mej yuav tau koob moov, rua qhov mej yuav muaj lub ntsejmuag luag.


  22Thaus luas ntxub mej, hab ntab kuas mej tsiv, thuam mej hab has tas mej yog cov tuabneeg ua phem, vim mej ntseeg Tuabneeg leej Tub, mej yuav tau koob moov!


  23Thaus muaj le ntawd, mej ca le zoo sab hab dlha luag ntxhi, rua qhov Vaajtswv tub npaaj nqe zug ntau kawg le ca sau ntuj ceebtsheej rua mej lawm. Rua qhov puab cov yawmkoob tub ua ib yaam le ntawd rua cov kws cev Vaajtswv lug thaus u lawm hab.


  24Mej cov kws nwgnuav npluanuj mej yuav raug kev txomnyem, rua qhov mej tub tau zoo lug lawm!


  25Mej cov kws nwgnuav tau noj tsau npo mej yuav raug kev txomnyem, rua qhov mej yuav tshaib nqhes. Mej cov kws nwgnuav muaj lub ntsejmuag luag, mej yuav raug kev txomnyem, rua qhov mej yuav muaj kev nyuaj sab quaj ntsuag!


  26Thaus muaj tuabneeg qhuas mej, mej yuav raug kev txomnyem, rua qhov mej tej yawmkoob tub has ib yaam nkaus le ntawd rua cov kws cevlug tsi tseeb thaus u lawm hab.


  Hlub Yeebncuab


  (Mathais 5:38-48; 7:12a)


  27Tabsis kuv has rua mej cov kws noog kuv qha has tas, hlub mej cov yeebncuab hab ua zoo rua cov kws ntxub mej,


  28foom koob moov rua cov tuabneeg kws tshev mej, hab thov Vaajtswv paab rua cov tuabneeg kws tsimtxom mej.


  29Yog leejtwg ntaus koj ib saab plhu, koj ca le tig saab tod rua nwg ntaus hab. Yog leejtwg txhaav koj lub tsho kws naav tuaj saab nrau, koj ca le hle lub tsho kws naav tuaj saab huv rua nwg hab.


  30Txhua tug kws thov mej ib yaam dlaabtsi, mej ca le muab rua puab, hab yog leejtwg muab mej ib yaam dlaabtsi lawm, mej tsi xob kuas nwg xaa rov qaab tuaj rua mej.


  31Yog mej xaav kuas lwm tug ua le caag rua mej, mej yuavtsum ua ib yaam le ntawd rua lwm tug hab.


  32Yog mej tsuas hlub cov kws hlub mej xwb, mej xaav has tas mej yuav tau koob moov nua los? Txawm yog cov tuabneeg txhum los puab tub paub hlub cov kws hlub puab hab!


  33Yog mej tsuas ua zoo rua cov kws ua zoo rua mej xwb, mej xaav has tas, mej yuav tau koob moov nua los? Txawm yog cov tuabneeg txhum los puab tub paub ua le ntawd hab!


  34Hab yog mej tsuas qev rua cov kws mej ca sab has tas, puab yuav them taug rov rua mej xwb, mej xaav has tas, mej yuav tau koob moov nua los? Txawm yog cov tuabneeg txhum los puab ib leeg tub kaam qev rua ib leeg hab, hab puab ca sab has tas yuav tau rov qaab puv ntoob le qub.


  35Tabsis mej yuavtsum hlub mej cov yeebncuab hab ua zoo rua puab; mej ca le qev rua puab tsi xob ca sab has tas yuav tau puv ntoob le qub rov qaab. Yog mej ua le ntawd, mej yuav tau nqe zug ntau, hab mej yuav tau ua Vaajtswv tug kws muaj Fwjchim Luj kawg nkaus cov mivnyuas. Rua qhov Vaajtswv tseem hlub cov tuabneeg kws ua phem hab cov kws tsi ncu Vaajtswv tshaav ntuj.


  36Mej yuavtsum muaj lub sab taabncuab ib yaam le mej leej Txiv tug kws muaj lub sab taabncuab.


  Tsi Xob Txav Txim rua Lwm Tug


  ( Mathais 7:1-5)


  37Mej tsi xob txav txim rua lwm tug, Vaajtswv txhaj yuav tsi txav txim rua mej; mej tsi xob rau txim rua lwm tug, Vaajtswv txhaj yuav tsi rau txim rua mej; zaam txim rua lwm tug, Vaajtswv txhaj yuav zaam txim rua mej.


  38Mej pub rua lwm tug, Vaajtswv txhaj yuav pub rua mej. Vaajtswv yuav foom koob moov nplua mag rua mej, kuas mej muaj nplua mag siv tsi taag. Mej muab lub luaj le caag luj rua lwm tug lawm, Vaajtswv yuav muab lub luaj le ntawd luj rua mej.


  39Hab Yexus qha ib zaaj lug pevtxwv rua puab has tas:"Ib tug dligmuag yeej coj tsi tau ib tug dligmuag kev le; yog nwg ua le ntawd, obtug yeej yuav moog poob kwj dleg xwb.


  40Tsi muaj ib tug tub kawm ntawv kws yuav paub tshaaj nwg tug xwbfwb; tabsis txhua tug kws kawm tav lawm, nwg yeej yuav paub ib yaam le nwg tug xwbfwb.


  41Vim le caag koj yuav saib qhov nyuas moov ntoo kws nyob huv koj tug kwvtij lub qhovmuag, tabsis koj tub tsi paub has tas muaj ib yaav ntoo nyob huv koj lub qhovmuag?


  42Ua le caag koj tseem yuav has rua koj tug kwvtij has tas, Ca kuv paab muab qhov nyuas moov ntoo huv koj lub qhovmuag tawm,’ tabsis koj tub tsi pum yaav ntoo kws nyob huv koj lub qhovmuag. Tug tuabneeg ntsejmuag ncaaj sab nkhaus! Koj ca le xub muab yaav ntoo kws nyob huv koj lub qhovmuag tawm tsaiv, koj txhaj yuav pum kev moog muab qhov nyuas moov ntoo kws nyob huv koj tug kwvtij lub qhovmuag.


  Tsob Ntoo hab Cov Txiv


  (Mathais 7:16-20; 12:33-35)


  43Tsob ntoo zoo yeej tsi txi cov txiv phem lossis tsob ntoo phem yeej txi tsi tau cov txiv zoo.


  44Yog yug pum cov txiv, yug yeej paub has tas, tsob ntoo ntawd yog tsob phem lossis tsob zoo. Yug yeej tsi dle txiv ncuav pas ntawm tsob ntoo xuavpaug paaj ntshaa, hab tsi dle txiv maab ntawm tsob xuavpaug nqai hlau.


  45Tug tuabneeg sab zoo yeej has tej lug zoo. Tug tuabneeg sab phem yeej has tej lug phem, rua qhov nwg lub sab xaav le caag, nwg lub ncauj has le ntawd.


  Ob tug Kws Ua Tsev


  (Mathais 7:24-27)


  46Vim le caag mej hu kuv has tas, ‘Tug Tswv, tug Tswv,’ tabsis mej tsua tsi ua lawv le kuv tej lug?


  47Txhua tug kws lug cuag kuv, noog kuv lug hab ua lawv le kuv qha, kuv yuav qha rua mej paub has tas, tug ntawd zoo le caag?


  48Tug ntawd zoo ib yaam le tug kws ua tsev, nwg khawb qhov ncej tub tub, muab pobzeb lug pua, maam le muab ncej lug txhus rua. Thaus dlej fuam lug ntaus lub tsev ntawd, lub tsev tsi ua zug, rua qhov nwg ua lub tsev ntawd khov heev lawm.


  49Tug kws nov kuv tej lug, tabsis tsi ua lawv le, tug ntawd zoo ib yaam le tug kws ua tsev kws khawb qhov ncej tsi tub. thaus dlej fuam lug ntaus lub tsev, lub tsev ntawd txawm qaug hab puamtsuaj taag huv tuabsi lawm.


  


  Lukas 7


  Yexus Khu tug Thawj Tubrog Loos tug Tubkhai


  (Mathais 8:5-13)


  1Thaus Yexus qha tej ntawd rua suavdlawg noog taag lawm, nwg txawm moog rua peg lub nroog Kapena-us.


  2Nyob huv lub nroog ntawd, muaj ib tug thawj tubrog pawg pua kws yog tuabneeg Loos, nwg muaj ib tug tubkhai kws nwg hlub heev, tug tubkhai ntawd mob heev tub yuav tuag.


  3Thaus tug thawj tubrog ntawd nov luas has txug Yexus, nwg txawm khaiv cov Yudais cov txwjlaug qee leej moog thov Yexus tuaj paab khu nwg tug tubkhai.


  4Puab moog cuag Yexus hab thov taag zug has tas, Tsimnyog koj moog paab tug thawj tubrog ntawd,


  5rua qhov nwg hlub peb tsaav tuabneeg, hab nwg ua ib lub tsev saablaaj pub rua peb.


  6Yexus txawm nrug puab moog. Thaus Yexus moog yuav laug txug tug thawj tubrog lub tsev, tug thawj tubrog khaiv nwg ob peb tug phoojywg moog cheem Yexus has tas, Tug Tswv, nyob tsaam taabkaum koj, kuv yog ib tug kws tsi tsimnyog koj yuav moog huv kuv lub tsev,


  7hab kuv yog ib tug kws tsi tsimnyog tuaj cuag koj. Thov koj has tuab lus xwb, ces kuv tug tubkhai yeej yuav zoo.


  8Txawm yog kuv los tseem muaj cov thawj kws kaav kuv, hab kuv muaj ib cov tubrog kws kuv kaav. Yog kuv has rua tug nuav has tas, ‘Moog!’ nwg txawm moog. Yog kuv has rua tug tod has tas, ‘Lug!’ nwg txawm lug. Hab yog kuv has rua kuv tug tubkhai has tas, ‘Ua le nuav!’ nwg txawm ua le ntawd.


  9Thaus Yexus nov puab has le ntawd, nwg xaav tsi thoob le; nwg tig moog has rua cov tuabneeg coob coob kws lawv nwg qaab has tas,"Kuv qha rua mej has tas, txawm yog huv cov Yixalayees los kuv tsi tau pum ib tug kws muaj kev ntseeg npaum le tug nuav!"


  10Cov kws tug thawj tubrog khaiv tuaj ntawd rov moog txug tom tug thawj tubrog tsev, ua cav tug tubqhe tub zoo lawm.


  Yexus Tsaa tug Puj Ntsuag tug Tub Sawv Rov Qaab Lug


  11Tom qaab ntawd tsi ntev Yexus moog huv lub nroog Na-is, Yexus cov thwjtim hab ib cov tuabneeg coob coob nrug nwg moog.


  12Thaus Yexus moog txug ntawm roojvaag kws moog rua huv lub nroog, txawm muaj tuabneeg kwv ib tug tuag tawm tuaj txug ntawd. Tug tuag ntawd yog ib tug puj ntsuag tug tub, tug puj ntsuag ntawd muaj tuab tug tub xwb. Cov tuabneeg coob coob kws nyob huv lub nroog ntawd nrug nwg tuaj.


  13Thaus tug Tswv pum tug puj ntsuag ntawd, Tug Tswv hlub nwg heev hab has tas,"Koj tsi xob quaj."


  14Yexus txawm txaav zog moog tuav nkaus lub hleb, ces cov tuabneeg kws kwv lub hleb txawm nreg. Yexus has tas,"Tug hluas, kuv has rua koj tas, koj ca le sawv tseeg!"


  15Tug tuag ntawd txawm sawv tseeg nyob quastsawg nrug puab thaam. Yexus coj nwg moog rua nwg nam.


  16Cov tuabneeg ntawd ntshai kawg le, hab puab qhuas Vaajtswv has tas, Muaj ib tug cev Vaajtswv lug kws muaj fwjchim heev tub lug rua huv peb cov lawm! Hab puab has tas, Vaajtswv tub lug cawm nwg tsaav tuabneeg lawm!


  17Zaaj kws Yexus ua nuav nrov nchaa moo lug moog thoob plawg huv lub xeev Yudas hab tej cheebtsaam kws nyob ibncig ntawd.


  Yauhaas Khaiv Nwg Cov Thwjtim Moog Nug Yexus


  (Mathais 11:2-19)


  18Yauhaas cov thwjtim qha tej nuav huv tuabsi rua Yauhaas noog.


  19Yauhaas hu nwg ob tug thwjtim lug hab kuas obtug moog cuag tug Tswv hab has tas, Koj puas yog tug kws Yauhaas has tas yuav lug lossis peb tseem yuav tog dlua lwm tug?


  20Thaus obtug moog txug ntawm Yexus, obtug has tas, Yauhaas tug kws muab tuabneeg ua kevcai raus dlej kuas wb tuaj nug saib, koj puas yog tug kws yuav lug lossis peb tseem yuav tog dlua lwm tug?


  21Lub sijhawm ntawd Yexus khu cov tuabneeg muaj mob ntau leej zoo, nwg ntab dlaab tawm ntawm cov tuabneeg kws raug dlaab, hab nwg khu cov tuabneeg dligmuag ntau leej rov pum kev.


  22Yexus teb ob tug kws Yauhaas khaiv tuaj has tas,"Meb ca le rov qaab moog qha tej kws meb pum hab meb nov rua Yauhaas has tas: cov tuabneeg dligmuag rov pum kev, cov tuabneeg tuag ceg moog taug kev, cov tuabneeg mob ruas zoo, cov tuabneeg laag ntseg nov lug, cov tuabneeg kws tuag lawm sawv rov lug, hab tub muaj tuabneeg moog qha Txujmoo Zoo rua cov tuabneeg txomnyem lawm.23Tug kws ntseeg kuv, tug ntawd yuav tau koob moov!"


  24Thaus ob tug kws Yauhaas khaiv tuaj rov qaab moog lawm, Yexus qha Yauhaas zaaj rua cov tuabneeg coob coob ntawd noog has tas:"Thaus mej moog cuag Yauhaas tom roob mojsaab qhua, mej moog saib dlaabtsi? Mej moog saib tug lojkov kws cua tshuab rawv moog rawv lug los?25Mej moog saib dlaabtsi? Mej moog saib tug tuabneeg kws naav tej tsoog tsho zoo zoo los? Tsuas yog cov tuabneeg kws nyob huv vaajntxwv lub loog, txhaj tau naav zoo hab tau noj seem noj sos xwb!26Mej qha rua kuv saib, mej moog saib dlaabtsi? Mej moog saib ib tug kws cev Vaajtswv lug los? Yog lawm, tabsis kuv qha rua mej has tas, tug kws mej pum ntawd muaj fwjchim luj dlua ib tug cev Vaajtswv lug.27Rua qhov tug Yauhaas nuav yog tug kws Vaajtswv txujlug tub xub qha tseg lawm: ‘Vaajtswv has tas, kuv yuav khaiv kuv tug tubkhai ua koj ntej moog khu kev tog koj.’


  28Kuv qha rua mej has tas, txhua tug kws yug lug ntawm quaspuj, tsi muaj ib tug muaj fwjchim luj npaum le Yauhaas; tabsis tug kws yau tshaaj Yauhaas sau Vaajtswv lub Tebchaws, tug ntawd tseem muaj fwjchim luj dlua Yauhaas hab."


  29Taagnrho cov tuabneeg kws nov Yauhaas qha; tsuas yog cov pejxeem hab cov sau se txhaj ntseeg has tas Vaajtswv yog tug ncaaj nceeg, hab puab thov kuas Yauhaas muab puab ua kevcai raus dlej.


  30Tabsis cov Falixais hab cov xwbfwb kws qha Vaajtswv txuj Kevcai tsi kaam ua tej kws Vaajtswv kuas puab ua, hab tsi kaam Yauhaas muab puab ua kevcai raus dlej.


  31Yexus has ntxiv tas,"Kuv yuav muab cov tuabneeg tam nuav pev rua dlaabtsi?Hab puab zoo le caag?"


  32Puab zoo ib yaam le tej mivnyuas yau kws ua si tom tshaavpuam. Paab nuav has rua paab tom has tas, Peb tub tshuab raaj lawm, tabsis mej tsi seev cev le! Peb quaj nyav, tabsis mej tsi mob sab!


  33Yauhaas tug kws muab tuabneeg ua kevcai raus dlej, nwg lug, nwg ua kevcai yoo mov, hab nwg tsi haus cawv txiv maab, mej txhaj has tas, ‘Nwg raug dlaab lawm!’


  34Tuabneeg Leej Tub lug, nwg noj hab haus, mej txhaj has tas, ‘Mej saib, tug tuabneeg nuav! Nwg noj luj hab haus luj, nwg nrug cov tuabneeg sau se hab cov tuabneeg txhum ua phoojywg!


  35Txhua tug kws leeg yuav Vaajtswv lub tswvyim, puab teg num yuav ua rua suavdlawg pum has tas, Vaajtswv yog tug kws muaj tswvyim tag.


  Yexus Moog Huv tug Falixais Tsev


  36Muaj ib tug Falixais hu Yexus moog nrug nwg noj mo, Yexus txawm moog rua huv tug Falixais tsev, hab nyob quastsawg noj mov.


  37Muaj ib tug quaspuj nyob huv lub nroog ntawd, nwg yog ib tug tuabneeg ua txhum. Nwg nov has tas, Yexus moog noj mov huv tug Falixais tsev, nwg nqaa ib fwj roj tsw qaab


  38tuaj sawv saab tom qaab ncaaj ntawm Yexus kutaw, nwg quaj kua muag lug ntub Yexus ob


  txhais kutaw, hab muab nwg cov plaubhau so, nwg nwj Yexus kutaw hab muab cov roj tsw qaab laub ywg Yexus kutaw.


  39Thaus tug Falixais kws hu Yexus lug noj mov pum le ntawd, nwg xaav has tas, Yog tug nuav yog ib tug cev Vaajtswv lug tag, nwg yeej yuav paub has tas tug quaspuj kws kov nwg ntawd yog ib tug tuabneeg txhum!


  40Yexus has rua tug Falixais ntawd tas,"Ximoos, kuv muaj ib lu lug xaav has rua koj."Ximoos teb has tas, "Tau los mas Xwbfwb, koj ca le has."


  41Yexus txawm has tas,"Muaj ob tug txivneej tshuav ib tug yawm nqe. Ib tug tshuav tsib puas lub nyaj, ib tug tshuav tsib caug lub nyaj.42Obtug puavleej tsi muaj nyaj them tug yawm ntawd, ces tug yawm ntawd txawm zaam nqe rua obtug huv tuabsi. Yog le, ob tug ntawd, tug twg yuav ncu tug yawm ntawd txajntsig heev dlua?"


  43Ximoos teb has tas, Kuv xaav has tas, yog tug kws tug yawm ntawd zaam nuj nqes ntau dlua rua.


  Yexus teb has tas,"Yog le koj has lawm."


  44Yexus tig moog saib tug quaspuj ntawd, hab has rua Ximoos has tas,"Koj puas pum tug quaspuj nuav? Kuv tuaj txug huv koj tsev, koj tub tsi muab dlej ntxuav kuv kutaw, tabsis tug quaspuj nuav muab nwg cov kua muag ntxuav kuv kutaw, hab muab nwg cov plaubhau so.45Kuv tuaj, koj tsi nwj kuv, tabsis txij thaus kuv tuaj txug huv koj tsev, tug quaspuj nuav nwj kuv txhais kutaw tsi tseg le.46Koj tub tsi muab roj tsw qaab pleev kuv taubhau, tabsis tug quaspuj nuav muab roj tsw qaab laub ywg kuv ob txhais kutaw.47Kuv qha rua koj has tas, qhov kws tug quaspuj nuav muaj kev hlub luj npaum le nuav, qha has tas Vaajtswv tub zaam nwg tej kev txhum huv tuabsi lawm. Tabsis tug kws Vaajtswv zaam txim tsawg, tug ntawd yeej ncu Vaajtswv txajntsig tsawg.


  48Yexus has rua tug quaspuj ntawd has tas,"Kuv tub zaam txim rua koj lawm."


  49Cov tuabneeg kws nrug Yexus noj mov ntawd, puab xaav has tas, Tug nuav yog leejtwg, nwg txhaj zaam txim tau?


  50Yexus has rua tug quaspuj ntawd has tas,"Koj txuj kev ntseeg tub cawm tau koj dlim lawm; koj ca le moog kaaj sab lug."


  


  Lukas 8


  Cov Quaspuj Kws Caum Yexus Qaab


  1Tom qaab ntawd Yexus moog txhua nrho huv tej nroog hab tej zog, Yexus qha Txujmoo Zoo kws has txug Vaajtswv lub Tebchaws. Yexus kaum ob tug thwjtim nrug nwg moog,


  2hab cov quaspuj qee leej kws yaav taag lug raug dlaab kws Yexus ntab dlaab tawm hab khu puab tej mob zoo lawm. Cov quaspuj ntawd yog Malis (kws hu ua Madalas), nwg yog tug kws yaav taag lug, Yexus ntab xyaa tug dlaab tawm lawm;


  3Yau-anas kws yog Khuxas tug quaspuj. Khuxas yog tug kws zuv Helauj lub tsev; Xuxaanas, hab muaj dlua ob peb tug quaspuj , puab yog cov kws pheej muab puab tej nyaj hab qhov txhua chaw paab Yexus hab nwg cov thwjtim.


  Zaaj Lug Pevtxwv Has Txug tug Tseb Nplej


  (Mahais 13:1-9; Malakaus 4:1-9)


  4Pheej muaj tuabneeg tuaj huv tej nroog tuaj cuag Yexus tsi tu ncua le. Thaus cov tuabneeg tuaj ua ke coob coob lawm, Yexus has ib zaaj lug pevtxwv rua puab has tas,


  5Muaj ib tug txivneej nqaa noob nplej moog tseb, thaus nwg tseb cov noob nplej rua huv dlaim teb, muaj qee lub poob rua huv plawv kev qhov kws tuabneeg tsuj moog tsuj lug, hab noog txawm lug khaws noj lawm.


  6Muaj qee lub poob rua ntawm qhov aav kws huv muaj pobzeb tiv lawm, thaus lub nplej tuaj kaug, tug kaug ca le qhuav lawm, rua qhov aav tsi noo.


  7Muaj qee lub poob rua huv qaab tsob xuavpaug, ces tsob xuavpaug hlub tuaj laum tsob nplej tuag taag lawm.


  8Hab muaj qee lub poob rua ntawm qhov aav zoo. Cov ntawd tuaj zoo hab txhawv taug, ib naab twg txi tau ib puas lub."


  Yexus xaus lug has tas,"Yog leejtwg muaj qhovntsej, ca le noog."


  Lub Homphaj ntawm Zaaj Lug Pevtxwv


  (Mathais 13:10-17; Malakaus 4:10-12)


  9Yexus cov thwjtim nug Yexus saib, zaaj lug pevtxwv kws Yexus has ntawd txhais le caag.


  10Yexus teb has tas,"Zaaj kws tuabneeg tsi tau paub has txug Vaajtswv lub Tebchaws, kuv tub qha rua mej paub lawm, tabsis dlua le lwm tug, kuv ua lug pevtxwv qha xwb, txawm yog puab saib los puab yuav tsi pum, txawm yog puab noog los puab yuav tsi totaub.


  Yexus Txhais Zaaj Lug Pevtxwv Has Txug tug Tseb Nplej


  (Mathais 13:18-23; Malakaus 4:13-20)


  11Zaaj lug pevtxwv nuav txhais has tas: cov noob nplej yog pev txug Vaajtswv txujlug.


  12Cov noob nplej kws poob rua ntawm txujkev, pev txug Vaajtswv txujlug kws tuabneeg nov, tabsis dlaab Ntxwgnyoog txawm lug txeeb txujlug ntawd tawm huv puab lub sab lawm, kuas puab tsi ntseeg hab tsi tau txujkev cawm dlim.


  13Cov noob nplej kws poob rua ntawm qhov aav kws huv muaj pobzeb tiv lawm, pev txug Vaajtswv txujlug kws thaus tuabneeg nov dlheev, puab txaus sab hlo txais yuav, tabsis txujlug ntawd cog tsi ruaj rua huv puab lub sab; puab ntseeg ib ntus xwb, thaus puab raug kev sim sab, ces puab ca le thim rov qaab lawm.


  14Cov noob nplej kws poob rua huv qaab tsob xuavpaug, pev txug Vaajtswv txujlug kws tuabneeg nov; tabsis puab tej kev ntxhuv sab, kev ntshaw nyaj, hab kev lomzem huv nplajteb nuav, hlub tuaj laum Vaajtswv txujlug lawm, puab txuj kev ntseeg txhaj tsi luj hlub.


  15Cov noob nplej kws poob rua ntawm qhov aav zoo, pev txug Vaajtswv txujlug kws tuabneeg nov, puab muaj lub sab mog muas, sab dlawb sab zoo khaws txujlug ntawd ca rua huv puab lub sab, hab ua sab ntev moog txug nub kws txujlug ntawd tawg paaj hab txi txiv.


  Muab Phab Khwb Lub Teeb


  (Malakaus 4:21-25)


  16Tsi muaj leejtwg taws teeb hab muab phab khwb rua lossis muab txawb rua huv qaab txaag. Tabsis tsuas muaj yuav muab txawb rua sau qhov chaw sab xwb, kuas cov tuabneeg kws tuaj huv tsev txhaj pum kev.


  17Tej kws muab zais ca lawm, yeej yuav muaj tuabneeg pum, hab tej kws muab npog ca lawm, yeej yuav muaj tug muab nthuav lug qha rua suavdlawg.


  18Yog le ntawd, mej yuavtsum ceevfaaj hab ua tuab zoo noog, rua qhov tug kws muaj lawm, yuav muab ntxiv kuas tug ntawd muaj nplua mag, tabsis tug kws tsi muaj, txawm yog nwg xaav has tas nwg muaj miv ntsiv los yuav muab rhu ntawm nwg moog.


  Yexus Nam hab Yexus Cov Kwv


  (Mathais 12:46-50; Malakaus 3:31-35)


  19Yexus nam hab Yexus cov kwv yuav tuaj cuag Yexus, tabsis muaj tuabneeg coob coob, puab tsi tau kev moog cuag nwg.


  20Muaj ib tug lug has rua Yexus has tas, Koj nam hab koj cov kwv tuaj sawv saab nrau, puab xaav ntsib koj.


  21Yexus has rua suavdlawg has tas,"Cov kws nov Vaajtswv txujlug hab ua lawv le txujlug ntawd, txhaj yog kuv nam hab kuv cov kwv."


  Yexus Txwv Cua


  22Muaj ib nub Yexus hab nwg cov thwjtim nce moog rua huv nkoj, Yexus has rua puab tas,"Peb ca le hlaa havtxwv moog rua saab tim u."Ces puab txawm moog.


  23Thaus puab taabtom nkuam nkoj hlaa havtxwv moog, Yexus txawm pw tsaug zug lawm. Taamsim ntawd txawm muaj cua dlaaj cua dlub hlub heev ntsawj dlej ndlaas lug rua huv lub nkoj, puab txhua tug ntshai nyob tsaam lub nkoj tog.


  24Cov thwjtim moog tsaa Yexus hab has tas, Tug Tswv, Tug Tswv, peb tub yuav tuag!


  Yexus sawv tseeg lug txwv cua hab dlej; Ces cua txawm tu hab dlej havtxwv kws nphau tej nam twv txawm tug tsi ndlaas lawm.


  25Yexus has rua cov thwjtim has tas,"Mej kev ntseeg dlua twg taag lawm?"


  Cov thwjtim xaav tsi thoob hab ntshai kawg le, puab sis thaam has tas, Tug nuav yog leejtwg, nwg yuav txwv tau cua hab dlej, cua hab dlej kuj noog nwg lug hab!


  Yexus Khu tug Txivneej Raug Dlaab


  (Mathais 8:28-34; Malakaus 5:1-20)


  26Yexus hab nwg cov thwjtim caij nkoj moog txug ntawm cheebtsaam Nkelaxas kws nyob saab Havtxwv Kalilais tim u.


  27Thaus Yexus tawm lug rua tim ntug, nwg ntsib ib tug txivneej raug dlaab kws nyob huv nroog tuaj. Nwg tsi naav rig tsho hab tsi nyob huv tsev lug ntev lawm, nwg nyob tom roob toj ntxaas xwb.


  28Thaus nwg pum Yexus, nwg quaj qw txhus caug ndlua ntawm Yexus xubndlag, hab has nrov nrov has tas, Yexus kws yog Vaajtswv tug muaj Fwjchim Luj kawg nkaus tug Tub! Koj tuaj thaab kuv ua dlaabtsi? Kuv thov koj tsi xob tsimtxom kuv!


  29Nwg has le ntawd, rua qhov Yexus tub has kuas dlaab ca le tawm ntawm nwg moog. Dlaab nkaag rua huv nwg ntau zag, txawm yog muab saw hlau khi nwg teg nwg taw hab tso tuabneeg zuv los nwg muab ntag tu taag huv tuabsi, hab dlaab yuam nwg moog rua tom roob mojsaab qhua.


  30Yexus nug nwg has tas,"Koj lub npe hu le caag?"


  Nwg teb has tas, Kuv lub npe hu ua Coob. Rua qhov muaj ntau tug dlaab nyob rua huv nwg.


  31Cov dlaab ntawd thov Yexus has tas, Tsi xob ntab peb moog rua huv ntuj tawg.


  32Nyob ze ntawd muaj ib paab npua coob coob taabtom nrhav noj ntawm ib ntaa toj. Cov dlaab ntawd thov Yexus has tas, Ca peb moog rua huv paab npua ntawd. Ces Yexus txawm ca puab moog.


  33Dlaab tawm plawg huv tug txivneej ntawd moog nkaag rua huv paab npua. Paab npua ca le dlha moog poob tsaag tsua rua huv havtxwv tuag taag huv tuabsi lawm.


  34Thaus cov tuabneeg zuv npua pum le ntawd, puab txawm dlha rov qaab moog qha tej ntawd rua cov tuabneeg kws nyob huv tej zog kws nyob ib ncig lub nroog ntawd.


  35Ces suavdlawg txawm tawm tuaj moog saib muaj le caag tag, thaus puab tuaj txug ntawm Yexus, puab pum tug txivneej raug dlaab ntawd, nwg feeb meej lawm, nwg naav rig tsho hab nwg nyob ntawm Yexus kutaw; puab ntshai kawg le.


  36Cov tuabneeg kws pum tej nuav, puab qha rua suavdlawg paub has tas, ua le caag tug raug dlaab ntawd zoo lawm.


  37Cov tuabneeg kws nyob huv cheebtsaam Nkelaxas thov kuas Yexus ca le tawm huv cheebtsaam ntawd moog, rua qhov puab ntshai heev. Yog le ntawd, Yexus txawm nce rua huv nkoj hab moog lawm.


  38Tug txivneej kws Yexus ntab dlaab tawm ntawd, nwg thov Yexus has tas, Ca kuv nrug koj moog.


  Tabsis Yexus kuas nwg rov qaab moog hab has rua nwg tas,


  39"Koj ca le rov qaab moog tsev, hab qha tej kws Vaajtswv paab koj lawm rua suavdlawg noog."Tug txivneej ntawd txawm moog thoob plawg lub nroog, hab qha tej kws Yexus paab nwg lawm rua suavdlawg noog.


  Yailus tug Ntxhais hab tug Quaspuj Kws Kov Yexus Tw Tsho


  (Mathais 9:18-26; Malakaus 5:21-43)


  40Thaus Yexus rov lug txug saab ntug havtxwv tim nuav, muaj tuabneeg coob coob tuaj nyob qhov ntawd tog nwg, thaus puab pum nwg puab zoo sab kawg le.


  41Muaj ib tug txivneej hu ua Yailus,; nwg yog tug kws saib num huv lub tsev saablaaj huv lub nroog ntawd. Thaus nwg tuaj txug, nwg txhus caug ndlua ntawm Yexus kutaw hab thov kuas Yexus moog rua tom nwg lub tsev,


  42rua qhov nwg tug ntxhais kws muaj noobnyoog kaum ob xyoos, mob heev tub yuav tuag.


  Thaus Yexus taabtom taug kev moog , muaj tuabneeg coob coob nrug Yexus moog si nphoo quas tshua.


  43Muaj ib tug quaspuj kws coj khaub dluag tau kaum ob xyoos tsi tu, hab nwg txomnyem kawg le. Nwg muab taagnrho nwg tej nyaj moog ndlav kws tshuaj khu, tabsis tsi muaj ib tug kws tshuaj khu tau nwg le.


  44Nwg txiv ntag lug rua tom Yexus nrausqaum, nwg cev teg moog kov Yexus lub tw tsho, taamsim ntawd ntshaav txawm tu nrho lawm.


  45Yexus nug has tas,"Leejtwg kov kuv?"


  Tabsis tsi muaj leejtwg leeg le. Petus teb has tas, Tug Tswv, cov tuabneeg coob coob kws nyob puagncig koj chwv koj xwb.


  46Tabsis Yexus has tas,"Yeej muaj ib tug kov kuv xwb, rua qhov kuv paub has tas fwjchim tub tawm ntawm kuv lawm."


  47Tug quaspuj ntawd paub has tas Yexus paub lawm. Nwg txawm lug txhus caug ndlua ntawm Yexus kutaw ua ib ce tshee nyo. Nwg qha rua Yexus taabmeeg suavdlawg has tas, vim le caag nwg kov Yexus lub tw tsho, hab yog le caag, nwg tug mob txhaj zoo lawm.48Yexus has rua nwg tas,"Mivntxhais, koj tug mob zoo lawm, tub yog vim koj ntseeg. Koj ca le moog kaaj sab lug."


  49Thaus Yexus taabtom has le ntawd, muaj ib tug tuaj tom Yailus tsev tuaj qha rua Yailus has tas, Koj tug ntxhais tub tuag lawm, koj tsi xob taabkaum Xwbfwb ntxiv lawm.


  50Thaus Yexus nov le ntawd, Yexus has rua Yailus has tas,"Koj tsi xob ntshai; ca le ntseeg, koj tug ntxhais yeej yuav caj."


  51Thaus Yexus moog txug huv Yailus tsev lawm, nwg tsi pub leejtwg nrug nwg moog rua huv txaaj, tsuas pub Petus, Yauhaas hab Yakaunpaus, hab tug ntxhais nam hab txiv nrug nwg moog xwb.52Cov tuabneeg kws nyob huv tsev, quaj nyav tug ntxhais ntawd ntsoog qeeg. Yexus has rua puab has tas,"Mej tsi xob quaj quaj; tug mivntxhais nuav tsi tuag, nwg pw tsaug zug xwb!"


  53Cov tuabneeg ntawd luag Yexus zum zawg, rua qhov puab yeej paub has tas, tug ntxhais ntawd tuag lawm tag.54Tabsis Yexus moog tuav nkaus tug ntxhais ntawd teg hab has tas,"Mivntxhais, koj ca le sawv!"55Tug ntxhais ntawd txawm rov muaj sa hab sawv tseeg taamsim ntawd. Yexus kuas puab muab


  mov lug rua tug ntxhais noj.


  56Tug ntxhais ntawd nam hab txiv xaav tsi thoob le, tabsis Yexus txwv tsi pub obtug qha tej nuav rua leejtwg.


  


  Lukas 9


  Yexus Khaiv Kaum Ob tug Thwjtim Moog Qha Txujmoo Zoo


  (Mathais 10:5-15; Malakaus 6:7-13)


  1Yexus hu nwg kaum ob tug thwjtim lug, nwg pub fwjchim rua puab ntab tau dlaab hab khu tau mob zoo.2Tom qaab ntawd, nwg khaiv puab moog qha zaaj kws has txug Vaajtswv lub Tebchaws hab khu tej tuabneeg kws muaj mob.3Yexus has rua puab tas,"Thaus mej moog, mej tsi xob nqaa ib yaam dlaabtsi moog, txawm yog tug paas nreg, naab thoobpuab, zaub mov, nyaj hab rig tsho hloov los tsi xob nqaa le.4Yog yim twg zoo sab hu mej moog huv puab tsev, mej ca le moog su huv yim ntawd moog txug nub kws mej tawm huv lub nroog ntawd moog;5yog mej moog txug qhov twg, yog tsi muaj leejtwg hu mej moog su huv puab tej tsev, mej ca le tawm huv lub nroog ntawd moog, hab nchus tej moov aav kws lu mej kutaw, mej ua le ntawd kuas puab paub has tas, puab muaj txim."6Cov thwjtim txawm moog rua txhua lub zog, puab qha Txujmoo Zoo hab khu tej tuabneeg muaj mob kws nyob txhua qhov zoo huv tuabsi.


  Helauj Ntxhuv Sab


  Mathais 14:1-12; Malakaus 6:14-29)


  7Helauj tug kws ua nom kaav lub xeev Kalilais, thaus nwg nov tej kws Yexus ua ntawd, nwg ntxhuv sab heev; rua qhov muaj tuabneeg has tas, Yauhaas tug kws muab tuabneeg ua kevcai raus dlej sawv huv qhov tuag rov qaab lug lawm,


  8Muaj qee leej has tas, yog Eliyas rov qaab lug tshwm rua suavdlawg pum, hab muaj qee leej has tas, yog ib tug cev Vaajtswv lug txheej thaus sawv rov qaab lug.


  9Helauj has tas, Kuv tub muab Yauhaas txav cejdlaab lawm; tug kws kuv nov moo nuav tsua yog leejtwg? Helauj hajyam xaav pum Yexus heev.


  Yexus Muab Mov rua Tsib Txheeb Leej Noj


  (Mathais 14:13-21; Malakaus 6:30-44; Yauhaas 6:1-14)


  10Thaus cov timthawj rov qaab lug, puab qha txhua yaam kws puab moog ua lawm rua Yexus noog. Yexus coj puab moog rua tim ib lub nroog hu ua Npexaidas.


  11Thaus cov tuabneeg nov has tas Yexus hab nwg cov thwjtim moog rua tid lawm. Puab txawm lawv Yexus qaab moog. Yexus zoo sab tog txais puab txhua tug, hab qha zaaj kws has txug


  Vaajtswv lub Tebchaws rua puab, hab nwg khu txhua tug kws muaj mob zoo huv tuabsi.


  12Thaus nub yuav poob qho, kaum ob tug thwjtim lug has rua Yexus has tas, Koj ca le kuas suavdlawg moog nrhav zaub mov noj, hab chaw pw huv tej zog hab tej teb kws nyob ib ncig ze ntawm nuav, rua qhov ntawm nuav nyob dleb nroog.


  13Tabsis Yexus has rua cov thwjtim has tas,"Mej ca le nrhav rua puab noj."


  Cov thwjtim teb has tas, Peb tsuas muaj tsib lub ncuav hab ob tug ntseg xwb. Koj xaav kuas peb moog yuav mov lug rua suavdlawg noj los?


  14(Cov txivneej kws nyob ntawd muaj kwv laam le tsib txheeb leej.)


  Yexus has rua nwg cov thwjtim has tas,"Mej kuas suavdlawg lug nyob ua tej paab, ib paab twg tsib caug leej."


  15Cov thwjtim kuas suavdlawg nyob lawv le Yexus has.


  16Yexus muab tsib lub ncuav hab ob tug ntseg lug, nwg tsaa qhovmuag saib sau ntuj, hab ua Vaajtswv tsaug, nwg muab cov ncuav hab ob tug ntseg ndlais cev rua cov thwjtim nqaa moog faib rua suavdlawg.


  17Txhua tug puavleej tau noj tsau huv tuabsi. Cov thwjtim moog sau tej kws suavdlawg noj tsi taag tau kaum ob tawb.


  Petus Has Tas Yexus Yog tug Mexiyas


  (Mathais 16:13-19; Malakaus 8:27-29)


  18Muaj ib zag thaus Yexus tuab leeg taabtom thov Vaajtswv, nwg cov thwjtim lug cuag nwg. Yexus nug puab has tas,"Tej tuabneeg suavdlawg has tas kuv yog leejtwg?"


  19Cov thwjtim teb has tas, Muaj qee leej has tas koj yog Yauhaas tug kws muab tuabneeg ua kevcai raus dlej; muaj qee leej has tas koj yog Eliyas, hab muaj qee leej has tas koj yog ib tug ntawm cov cev Vaajtswv lug txheej thaus sawv rov qaab lug.


  20Yexus nug cov thwjtim has tas, Mej ne, mej tsua has tas kuv yog leejtwg?


  Petus teb has tas, Koj yog tug Mexiyas kws Vaajtswv khaiv lug.


  Yexus Has Txug Nwg Kev Tuag


  (Mathais 16:21-28; Malakaus 8:31-9:1)


  21Yexus txwv cov thwjtim tawv tawv has tas, Mej tsi xob qha zaaj nuav rua leejtwg le.


  22Hab nwg has ntxiv rua puab tas,"Tuabneeg Leej Tub yuav raug kev tsimtxom ntau yaam, hab cov txwjlaug, cov thawj ntawm cov povthawj hab cov xwbfwb kws qha Vaajtswv txuj Kevcai, yuav tsi leeg yuav nwg. Puab yuav muab nwg tua povtseg, tabsis tom qaab ntawd peb nub nwg yuav sawv huv qhov tuag rov qaab lug."


  23Hab Yexus has rua puab tas:"Yog leejtwg xaav nrug kuv moog, tug ntawd yuavtsum tswj nwg lub sab, hab naj nub kwv nwg tug ntoo khaublig nrug kuv moog.24Rua qhov tug kws khauvxwm nwg txujsa, tug ntawd yuav tsi tau txujsa, tabsis tug kws tsi khauvxwm nwg txujsa, vim nwg ntseeg kuv, tug ntawd yuav tau txujsa.25Yog leejtwg tau ib puas tsaav yaam huv nplajteb nuav lug ua nwg tug, tabsis nwg txujsa tu lawm, tej ntawd yuav muaj nqes dlaabtsi rua nwg!26Yog leejtwg txaajmuag qha kuv lub npe hab kuv tej lug, thaus Tuabneeg Leej Tub tug kws muaj leej Txiv tug tshwjchim kws ci ntsaa ab nrug cov timtswv dlawbhuv lug sau ntuj lug, kuv yuav txaajmuag leeg has tas, tug ntawd yog kuv le.27Kuv qha tseeb rua mej has tas, cov tuabneeg kws nyob ntawm nuav, muaj qee leej yuav tsi tau tuag ua ntej puab pum Vaajtswv lub Tebchaws.


  Yexus Lub Cev Hloov


  (Mathais 17:1-8; Malakaus 9:2-8)


  28Yim nub tom qaab kws Yexus qha tej ntawd taag, Yexus coj Petus, Yauhaas hab Yakaunpaus nrug nwg moog thov Vaajtswv peg roob.


  29Thaus Yexus taabtom thov Vaajtswv, Yexus lub ntsejmuag txawm hloov hlo, hab nwg cev rig tsho ci ntsaa ab dlawb paug.


  30Taamsim ntawd muaj ob tug txivneej lug nrug Yexus thaam. Ob tug ntawd yog Mauxes hab Eliyas.


  31Obtug muaj tshwjchim ci ntsaa ab hab obtug nrug Yexus thaam txug teg num kws Vaajtswv kuas Yexus ua, hab yuav tav rua thaus Yexus tuag rua huv lub nroog Yeluxalees.


  32Petus hab Petus ob tug phoojywg tsaug zug heev, tabsis puab tsim dlheev lug, puab pum Yexus tug tshwjchim ci ntsaa ab hab muaj obtug txivneej nrug Yexus sawv ntawd.


  33Thaus ob tug txivneej ntawd ncaim Yexus moog lawm, Petus has rua Yexus has tas, Tug Tswv, peb tuaj nyob ntawm nuav zoo kawg le! Peb yuav ua peb lub tsev pheebsuab, ib lub rua koj, ib lub rua Mauxes, hab ib lub rua Eliyas. (Petus tsi paub sov ua le caag Petus has le ntawd.)


  34Thaus Petus tseem taabtom has le ntawd, txawm muaj ib tauv fuab lug roog puab, cov thwjtim ntshai kawg le.


  35Hab muaj ib lub suab has huv tauv fuab tuaj has tas, Tug nuav yog kuv tug Tub kws kuv xaiv ca lawm, mej yuavtsum noog nwg lug!


  36Thaus lub suab ntawd has xaus lawm, puab pum Yexus tuab leeg nyob ntawd xwb. Peb tug thwjtim npog tej kws puab pum ntawd, tsi qha rua leejtwg paub le.


  Yexus Khu tug Tub Kws Raug Dlaab


  (Mathais 17:14-18; Malakaus 9:14-27)


  37Nub tom qaab thaus Yexus hab nwg peb tug thwjtim nqeg peg roob lug, muaj tuabneeg coob coob tuaj cuag Yexus.


  38Muaj ib tug txivneej huv paab tuabneeg ntawd hu Yexus nrov nrov has tas, Xwbfwb! Kuv thov koj paab kuv tug tub, kuv muaj tuab tug tub nuav xwb!


  39Nwg raug dlaab. Thaus dlaab nkaag rua huv nwg, taamsim ntawd nwg qw nrov nrov hab fuam ib thaaj, ua rua nwg npuag ncauj tawm plawg. Dlaab pheej tsimtxom nwg hab tsi kaam tawm huv kuv tug tub moog le!


  40Kuv thov koj cov thwjtim ntab dlaab tawm, tabsis puab ntab tsi tau.


  41Yexus teb has tas,"Cov tuabneeg tsi ntseeg hab tsi ncaaj! Kuv tseem yuav nrug mej nyob ntev le caag? Hab kuv yuav ua sab ntev rua mej moog txug thaus twg? Yexus has rua tug txivneej ntawd has tas, Ca le coj koj tug tub lug ntawm nuav."


  42Thaus tug mivtub taabtom lug, dlaab ua rua nwg qaug kag rua huv aav, nwg fuam ib thaaj ib thaaj hab nti moog nti lug. Yexus txawm ntab kuas dlaab tawm, Yexus khu tug tub ntawd, hab muab nwg rov rua nwg txiv.


  43Cov tuabneeg kws pum Vaajtswv lub fwjchim kws luj kawg nkaus ntawd, puab xaav tsi thoob le.


  Yexus Rov Has Txug Nwg Kev Tuag


  (Mathais 17:22-23; Malakaus 9:30-32)


  Thaus suavdlawg tseem pheej xaav tsi thoob rua txhua yaam kws Yexus ua ntawd, Yexus has rua nwg cov thwjtim has tas,44"Mej yuavtsum ncu ntsoov tej kws kuv qha rua mej nuav! Luas yuav nteg Tuabneeg Leej Tub coj moog rua tuabneeg tsimtxom."45Tabsis cov thwjtim tsi totaub lub ntsab lug kws Yexus has ntawd le. Yexus tsi qha lub ntsab lug rua puab, puab txhaj tsi paub, hab puab ntshai nug Yexus txug zaaj ntawd.


  Leejtwg Yuav Tau Ua tug Luj Dlua Ndlais?


  (Mathais 18:1-5; Malakaus 9:33-37)


  46Cov thwjtim sis caav has tas, leejtwg yuav tau ua tug luj dlua ndlais?


  47Yexus paub tej kws puab xaav ntawd, nwg txawm coj ib tug mivnyuas yau lug sawv ntawm nwg ib saab.48Hab nwg has rua puab tas,"Tug kws leeg yuav tug mivnyuas yau nuav lug ntawm kuv lub npe, kuj yog nwg leeg yuav kuv; hab tug kws leeg yuav kuv, yog nwg leeg yuav tug kws khaiv kuv lug. Rua qhov tug kws yau dlua ndlais huv mej cov, tug ntawd txhaj yog tug kws luj dlua ndlais.


  Tug Kws tsi Tawmtsaam Mej, tug ntawd Yog Mej Paab


  (Malakaus 9:38-40)


  49Yauhaas has tas, Tug Tswv, peb pum ib tug txivneej tuav koj lub npe ntab dlaab. Peb txwv tsi pub nwg ua le ntawd rua qhov nwg tsi yog peb paab.


  50Yexus has rua Yauhaas hab cov thwjtim has tas,"Mej tsi xob txwv nwg, rua qhov tug kws tsi tawmtsaam mej, tug ntawd yog mej paab."


  Cov Xamalis tsi Pub Yexus Moog huv Puab Lub Zog


  51Thaus ze lub sijhawm kws Vaajtswv yuav coj Yexus moog sau ntuj ceebtsheej, Yexus txav txim sab moog nraag lub nroog Yeluxalees.


  52Yexus khaiv ib cov tuabneeg ua nwg ntej moog, puab moog rua huv cov Xamalis ib lub zog, hab moog npaaj txhua yaam tog Yexus.


  53Tabsis cov tuabneeg Xamalis tsi pub Yexus moog rua huv puab lub zog, rua qhov puab paub has tas Yexus yuav moog nraag lub nroog Yeluxalees.


  54Thaus Yakaunpaus hab Yauhaas kws yog Yexus ob tug thwjtim nov le ntawd, obtug has rua Yexus has tas, Tug Tswv, koj puas kheev wb hu suavtawg poob sau ntuj lug hlawv cov tuabneeg ntawd kuas puamtsuaj?


  55Yexus tig hlo moog tshev obtug.


  56Ces Yexus hab cov thwjtim tawm moog dlua lwm lub zog lawm.


  Tug Kws Xaav Nrug Yexus Moog


  (Mathais 8:19-22)


  57Thaus puab taabtom taug kev moog, muaj ib tug txivneej has rua Yexus has tas, Kuv yuav nrug koj moog. Txawm yog koj moog qhov twg los kuv yuav nrug koj moog.


  58Yexus teb tug ntawd has tas,"Txawm yog maa los muaj qhov nkaum, hab noog los muaj zeg, tabsis Tuabneeg Leej Tub tsi muaj chaw pw."


  59Yexus has rua lwm tug txivneej has tas,"Koj ca le nrug kuv moog."


  Tabsis tug ntawd teb has tas, Tug Tswv, thov ca kuv moog log kuv txiv tsaiv, kuv maam le nrug koj moog.


  60Yexus teb has tas,"Ca cov tuabneeg tuag log puab tug tuag. Koj ca le moog qha zaaj kws has txug Vaajtswv lub Tebchaws."


  61Muaj dlua ib tug txivneej has tas, Tug Tswv, kuv yuav nrug koj moog; tabsis ca kuv moog has rua kuv tsev tuabneeg paub tsaiv.


  62Yexus has rua tug ntawd tas,"Yog leejtwg taabtom tuav khais laij lag, tabsis nwg pheej tig saib rov tom qaab, tug ntawd tsi tsimnyog rua Vaajtswv lub Tebchaws."


  


  Lukas 10


  Yexus Khaiv Xyaa Caum Ob Leeg Moog Qha Txujmoo Zoo


  1Tom qaab ntawd tug Tswv xaiv dlua xyaa caum ob leeg, hab khaiv puab ob leeg moog ib qho, ua Yexus ntej moog rua txhua lub nroog hab txhua lub zog kws Yexus yuav moog.2Yexus has rua puab tas,"Cov nplej kws zoo hlais lawm muaj ntau, tabsis cov tuabneeg kws hlais muaj tsawg. Mej ca le thov tug tswv teb kuas nwg khaiv dlua ib cov tuabneeg moog paab hlais nwg cov nplej.


  3Mej ca le moog! Kuv khaiv mej moog ib yaam le paab yaaj kws yuav moog rua huv paab maa.4Mej tsi xob nqaa naab nyaj lossis naab thoobpuab lossis khau; Yog mej ntsib leejtwg ntawm kev, mej tsi xob nrug tug ntawd thaam.


  5Thaus mej moog rua huv leejtwg tsev, mej yuavtsum xub has tas, ‘Thov Vaajtswv foom koob moov rua mej.’6Yog tsev tuabneeg ntawd muaj ib tug xaav tau Vaajtswv txuj koob moov, ces tug ntawd yuav tau lawv le kws mej has. Tabsis yog tsi muaj tug kws xaav tau Vaajtswv txuj koob moov, ces lu lug koob moov ntawd yuav rov lug rua ntawm mej.7Mej ca le nyob huv lub tsev ntawd, puab pub rua mej noj hab haus le caag, Mej ca le noj hab haus le ntawd. Rua qhov yeej tsimnyog tug kws ua num tau nqe zug. Tsi xob tawm huv lub tsev ntawd moog pw dlua lwm lub tsev.


  8Thaus mej moog txug lub nroog twg, yog cov tuabneeg ntawd pub mej su, tej zaub mov kws puab ua rua mej noj, mej ca le noj,9mej ca le khu tej tuabneeg kws muaj mob huv lub nroog ntawd, hab qha rua puab paub has tas, ‘Vaajtswv lub Tebchaws tub lug ze mej lawm.’10Tabsis thaus mej moog txug huv lub nroog twg, yog cov tuabneeg ntawd tsi pub mej su, mej ca le moog rua tom tej kev hab qha has tas,11‘Txawm yog tej nyuas plauv aav huv mej lub nroog kws lu peb kutaw los peb yuav so huv tuabsi, kuas mej paub has tas mej yuav raug kev puamtsuaj. Tabsis kuas mej ncu ntsoov has tas Vaajtswv lub Tebchaws tub lug ze mej lawm!’12Kuv has tseeb rua mej has tas, Nub kws Vaajtswv Txav Txim, nwg yuav rau txim rua lub nroog ntawd nyaav dlua le nwg rau txim rua lub nroog Xaudoos!


  Tej Nroog Kws tsi Tso Kev Txhum Tseg


  (Mathais 11:20-24)


  13Lub nroog Khaulaxis, koj yuav raug kev puamtsuaj! lub nroog Npexaidas , koj yuav raug kev puamtsuaj! Tej txujci tseemceeb kws luas tub ua rua meb pum lawm, yog ua tej ntawd rua huv lub nroog Tiles hab lub nroog Xidoos, ces cov tuabneeg kws nyob huv ob lub nroog ntawd, tub xub muab naab tsaaj lug npua, nyob huv qhov tshauv hab tsuab tshauv lug nphoo rua ib ce ntxuv lug lawm. Puab ua le ntawd, kuas suavdlawg paub has tas, puab tub tso puab tej kev txhum tseg lawm!14Nub kws Vaajtswv txav txim, nwg yuav rau txim rua meb nyaav dlua le kws nwg rau txim rua lub nroog Tiles hab lub nroog Xidoos.15Lub nroog Kapena-us, koj yuav tsaav koj lub fwjchim kuas moog txij ntuj los? Kuv yuav muab koj pov moog rua huv ntuj tawg!


  16Yexus has rua nwg cov thwjtim has tas, Tug kws noog mej lug, tug ntawd yeej noog kuv lug. Tug kws tsi leeg paub mej, tug ntawd yeej tsi leeg paub kuv; hab tug kws tsi leeg paub kuv, tug ntawd yeej tsi leeg paub tug kws khaiv kuv lug.


  Cov Thwjtim Xyaa Caum Ob Leeg Rov Qaab Lug


  17Thaus xyaa caum ob leeg thwjtim rov qaab lug, puab zoo sab kawg le. Puab has rua Yexus has tas, Tug Tswv, thaus peb tuav koj lub npe ntab dlaab, dlaab kuj noog peb lug hab!


  18Yexus teb puab has tas,"Kuv pum dlaab Ntxwgnyoog poob sau ntuj lug ib yaam le tsaglig xub laim.


  19Mej ua tuab zoo noog! Kuv tub pub fwjchim rua mej lawm, mej yuav tsuj tau naab hab raubris teb, hab mej yuav muaj fwjchim kovyeej dlaab Ntxwgnyoog, hab yuav tsi muaj dlaabtsi ua rua mej raug mob.


  20Tabsis mej tsi xob zoo sab rua qhov kws dlaab noog mej lug ntawd; mej ca le zoo sab rua qhov kws Vaajtswv tub sau mej lub npe ca rua sau ntuj ceebtsheej lawm.


  Yexus Zoo Sab


  21Thaus ntawd Vaaj Ntsujplig tug Dlawbhuv ua rua Yexus zoo sab kawg le, Yexus has tas,Kuv Txiv, koj yog tug kws kaav lub ntuj hab lub nplajteb nuav! Kuv ua koj tsaug, rua qhov koj tub muab tej nuav zais ca tsi qha rua cov tuabneeg kws muaj tswvyim hab txawj ntse paub, tabsis koj qha tej ntawd rua cov tuabneeg kws tsi txawj tsi ntse paub xwb. Txiv, koj yeej pum zoo ua le ntawd.


  22Kuv Txiv tub muab ib puas tsaav yaam rua kuv lawm. Tsi muaj leejtwg paub leej Tub, tsuas yog leej Txiv txhaj paub xwb, hab tsi muaj leejtwg paub leej Txiv, tsuas yog leej Tub txhaj paub xwb, tsuas yog leej Tub hab cov kws leej Tub pum zoo qha rua txhaj paub xwb.


  23Yexus txawm tig moog has tuabywv rua cov thwjtim has tas,"Tej kws mej pum nuav, yog mej muaj moo kawg, mej txhaj pum!24Kuv qha rua mej has tas, Cov kws cev Vaajtswv lug hab cov vaajntxwv ntau leej xaav pum tej kws mej pum, tabsis puab tsi pum, puab xaav nov tej kws mej nov, tabsis puab tsi tau nov.


  Zaaj Lug Pevtxwv Kws Has Txug tug Tuabneeg Xamalis Sab Zoo


  25Muaj ib tug xwbfwb qha Vaajtswv txuj Kevcai tuaj nrug Yexus thaam, hab sim saib Yexus yuav teb le caag. Nwg nug Yexus has tas, Xwbfwb, kuv yuav ua le caag, kuv txhaj tau txujsa ntev dlhawv moog ibtxhis tsi kawg?


  26Yexus teb nwg has tas,Vaajtswv Txujlug qha le caag? Tej kws koj nyeem ntawd koj totaub le caag?


  27Tug txivneej ntawd teb has tas, Hlub tug Tswv kws yog koj tug Vaajtswv kuas kawg sab kawg ntsws, kawg plaab kawg plawv, hab kawg tug dlaag tug zug. ‘Hab hlub koj tej kwvtij zej zog ib yaam le yug hlub yug lub cev.’


  28Yexus teb has tas,"Yog le koj has lawm; koj ca le ua le ntawd, koj txhaj yuav tau txujsa."


  29Tabsis tug xwbfwb kws qha Vaajtswv Kevcai khaav has tas, nwg yog tuabneeg ncaaj nceeg, nwg txhaj nug Yexus has tas, Tug twg txhaj yog kuv tej kwvtij zej zog?


  30Yexus teb has tas,"Muaj ib tug txivneej taug kev ntawm lub nroog Yeluxalees moog rua nraag lub nroog Yelikaus, thaus nwg moog txug ib tog kev, txawm muaj ib paab tubsaab muab nwg tej rig tsho lwg taag, hab muab nwg ntaus yuavlaug tuag tso rua ntawm kev.31Ces muaj ib tug povthawj taug txujkev ntawd tuaj, thaus nwg pum tug ntawd, nwg txawm tshuv kev dlub muag txig moog lawm.32Tom qaab ntawd muaj ib tug Levis taug kev tuaj txug ntawd hab, nwg moog saib tug ntawd ib muag, nwg txawm tshuv kev dlub muag txig moog lawm hab.33Tabsis muaj ib tug tuabneeg Xamalis taug kev tuaj txug ntawd, thaus nwg pum tug kws tubsaab ntaus, nwg hlub tug ntawd heev.34Nwg txaav zog moog saib, nwg muab roj hab muab cawv txiv maab laub rua tug mob ntawd tej qhov txhaab hab muab ntaub qhwv; nwg tsaws tug mob ntawd caij nwg tug neeg luav, nwg coj tug mob moog pw tom ib lub tsev su, hab tu tug mob ntawd.35Thaus kaaj ntug tug tuabneeg Xamalis muab tau ob lub nyaj rua tug tswv tsev ntawd hab has tas, ‘Thov koj paab tu tug tuabneeg mob nuav, yog koj siv tshaaj ob lub nyaj nuav, thaus kuv rov qaab lug, kuv maam le ntxiv rua koj.’36Yexus nug has tas, Koj sim xaav saib, peb tug nuav, tug twg yog tug kws tubsaab ntaus ntawd tug kwvtij?


  37Tug xwbfwb kws qha Vaajtswv txuj Kevcai teb has tas, Tub yog tug kws hlub tug kws tubsaab ntaus ntawd ntaag.


  Yexus has rua nwg tas,"Koj ca le moog ua ib yaam le ntawd."


  Yexus Moog Saib Mathas hab Malis


  38Thaus Yexus hab nwg cov thwjtim moog txug huv ib lub zog, muaj ib tug quaspuj hu ua Mathas, txawm hu Yexus moog su huv nwg tsev.


  39Mathas muaj ib tug nam hluas hu ua Malis, Malis lug nyob ntawm Yexus kutaw hab noog Yexus qha.


  40Mathas ntxhuv sab rua tej num ntau kws nwg kov tsi yeej, nwg lug has rua Yexus has tas, Tug Tswv, koj tsi paub has tas kuv tug nam hluas ca kuv tuab leeg ua num xwb los? koj has kuas nwg ca le lug paab kuv ua num!


  41Tug Tswv teb has tas,"Mathas, Mathas! Koj txhawj hab ntxhuv sab rua ntau yaam num kawg le,42tabsis tsuas muaj ib yaam zoo xwb. Malis tub xaiv yaam zoo ntawd lawm, tsi muaj leejtwg yuav txeeb tau yaam kws nwg muaj ntawd moog le.


  


  Lukas 11


  Yexus Qha Txug Kev Thov Vaajtswv


  (Mathais 6:9-13; 7:7-11)


  1Muaj ib zag Yexus moog thov Vaajtswv ntawm ib qhov chaw. Thaus nwg thov Vaajtswv taag lawm, nwg ib tug thwjtim lug has rua nwg tas, Tug Tswv, thov koj qha kuas peb paub thov Vaajtswv ib yaam le Yauhaas qha nwg cov thwjtim lawm.


  2Yexus has rua nwg cov thwjtim has tas,"Thaus mej thov Vaajtswv, mej has le nuav:


  Leej Txiv, thov kuas suavdlawg fwm koj lub npe; thov koj lug kaav tuabneeg lub sab.


  3Thov koj naj nub pub mov rua peb noj.


  4Thov koj zaam txim rua peb, rua qhov peb tub zaam txim rua txhua tug kws ua txhum rua peb lawm. Thov tsi xob ca tej kev sim sab ntxag tau peb.’


  5Hab Yexus has rua nwg cov thwjtim has tas,"Thaus ib taag mo, yog mej cov muaj ib tug moog rua tom nwg tug phoojywg tsev hab thov has tas, ‘Phoojywg, thov txais koj peb lub ncuav rua kuv.6Rua qhov kuv tug phoojywg dlua kev tuaj su huv kuv tsev, kuv tsi muaj mov rua nwg noj!’


  7Yog tug phoojywg kws nyob huv tsev teb has tas, ‘Tsi xob tuaj txob kuv! Kuv tub laag qhovrooj, kuv hab kuv cov mivnyuas tub pw taag lawm. Kuv yuav tsi sawv moog muab mov rua koj.’


  8Yog le ntawd, kuv qha rua mej has tas, txawm yog obtug yog phoojywg zoo npaum le caag los nwg yuav tsi sawv moog muab mov rua nwg tug phoojywg, tabsis vim qhov kws nwg tug phoojywg pheej thov tsi paub txaajmuag le. Nwg yuav tau moog muab tej kws nwg tug phoojywg xaav tau rua tug phoojywg.


  9Yog le ntawd, kuv qha rua mej has tas: Mej thov, mej txhaj yuav tau; mej nrhav, mej txhaj yuav ntsib; hab mej khob, luas txhaj yuav qheb qhovrooj rua mej.


  10Rua qhov txhua tug kws thov, yeej yuav tau, txhua tug kws nrhav yeej yuav ntsib, hab txhua tug kws khob, luas yeej yuav qheb qhovrooj rua nwg.


  11Mej cov kws yog leej txiv, yog mej tej mivnyuas thov ntseg, mej yuav muab naab rua los?


  12Lossis mej tej mivnyuas thov qai, mej yuav muab raubris teb rua los?


  13Txawm yog mej yog tuabneeg txhum los mej tseem paub muab yaam zoo rua mej tej mivnyuas. Yog le ntawd, mej leej Txiv tug kws nyob sau ntuj ceebtsheej, nwg yimfuab yuav muab Vaaj Ntsujplig tug Dlawbhuv rua txhua tug kws thov nwg!


  Yexus hab Npexenpus


  (Mathais 12:22-30; Malakaus 3:20-27)


  14Yexus ntab tug dlaab kws ua rua ib tug txivneej has tsi tau lug tawm lawm; tug txivneej ntawd txawm rov has tau lug. Cov tuabneeg coob coob kws nyob ntawd xaav tsi thoob le.


  15Tabsis muaj qee leej xaav has tas, Yog Npexenpus kws yog dlaab tug thawj pub fwjchim rua nwg, nwg txhaj ntab tau dlaab.


  16Muaj qee leej xaav sim Yexus, puab txawm kuas Yexus ua ib yaam txujci tseemceeb rua suavdlawg saib has tas, nwg yog tug kws Vaajtswv khaiv lug.


  17Yexus tub paub tej kws puab xaav, hab nwg has rua puab tas,"Yog ib lub tebchaws twg tawg ua ob peb paab, hab cov tuabneeg ntawd sis ntaus sis tua, ces lub tebchaws ntawd yuav puamtsuaj moog; hab tsev tuabneeg twg kws tsi sis hum, ces tsev tuabneeg ntawd yeej yuav tawg taag moog.


  18Yog cov tuabneeg kws dlaab Ntxwgnyoog kaav sis ntau sis tua, puab yuav nyob taug ua ke ntev le caag? Mej has tas yog Npexenpus pub fwjchim rua kuv, kuv txhaj ntab tau dlaab.


  19Yog le ntawd, leejtwg pub fwjchim rua mej cov tuabneeg kws ntab tau dlaab, ntab dlaab? Mej cov tuabneeg kws ntab tau dlaab, yog cov kws yuav txav txim rua mej!


  20Tsi yog le kws mej has, tabsis yog kuv muaj Vaajtswv lub fwjchim, kuv txhaj ntab tau dlaab, qhov ntawd qha rua mej paub has tas, Vaajtswv lub Tebchaws tub lug txug mej lawm.


  21Yog muaj ib tug txivneej kws muaj zug heev, nwg npaaj ntaaj hab rag khov kho zuv nwg lub tsev, yeej tsi muaj leejtwg yuav moog nyag tau nwg tej qhov txhua chaw.


  22Tabsis yog muaj ib tug kws muaj zug heev dlua nwg, ntaus yeej nwg, hab txeeb tau nwg tej ntaaj tej rag kws nwg ca sab rua, nqaa moog taag huv tuabsi, hab tej kws nwg fuab tau, nwg yuav coj moog sis faib.


  23Tug kws tsi tuaj kuv tog, tug ntawd yeej tawmtsaam kuv; tug kws tsi koom nrug kuv, tug ntawd ua kuas tawg paab tawg pawg xwb.


  Dlaab Rov Qaab Lug Nyob huv Lub Qub Tse


  (Mathais 12:43-45)


  24Thaus dlaab tawm huv ib tug tuabneeg lub cev moog lawm, tug dlaab ntawd txawm moog rua tom roob mojsaab qhua, hab yog nwg nrhav tsi tau chaw su, nwg yuav has tas, ‘Kuv yuav rov qaab moog rua tom kuv lub qub tse kws kuv tawm tuaj.’


  25Thaus nwg rov qaab lug txug nwg lub qub tse, ua cav tub tu dlu lug ca lawm.


  26Tug dlaab ntawd txawm moog coj dlua xyaa tug dlaab kws nyaum dlua nwg lug nrug nwg nyob huv lub tsev ntawd. Thaus kawg tug tuabneeg ntawd hajyam txomnyem dlua thaus chivthawj.


  Tug Kws Tau Koob Moov


  27Thaus Yexus has le ntawd taag, muaj ib tug quaspuj has nrov nrov huv paab tuabneeg coob coob ntawd tuaj has tas, Tug quaspuj kws yug koj hab pub mig rua koj noj, yog tug kws tau koob moov!


  28Tabsis Yexus teb has tas,"Tsi yog le ntawd, cov tuabneeg kws nov Vaajtswv txujlug hab ua lawv le txujlug ntawd, txhaj yog cov kws tau koob moov."


  Cov Tuabneeg Sab Phem Xaav Pum Txujci Tseemceeb


  (Mathais 12:38-42)


  29Thaus cov tuabneeg coob coob tuaj sawv puagncig Yexus, Yexus has rua puab tas,"Cov tuabneeg tam nuav ua phem ua qas kawg le! Puab thov kuas kuv ua ib yaam txujci tseemceeb, tabsis kuv yuav tsi ua rua puab pum. Zaaj txujci tseemceeb kws puab yuav pum tsuas yog Yaunas zaaj xwb.


  30Yaunas zaaj ua ib lub cim rua cov tuabneeg kws nyob huv lub nroog Nineves pum le caag, Tuabneeg Leej Tub yuav ua lub cim rua cov tuabneeg tam nuav ib yaam le ntawd.


  31Nub kws Vaajtswv Txav Txim, tug puj Vaajntxwv kws kaav tebchaws Senpas yuav sawv qha cov tuabneeg tam nuav tej kev txhum rua puab. Rua qhov nwg taug kev nraag nwg lub tebchaws tuaj noog Vaajntxwv Xalumoos pav nwg tej kev txawj ntse. Kuv qha rua mej has tas, muaj ib tug nyob ntawm nuav tseem muaj fwjchim luj dlua Xalumoos hab.


  32Nub kws Vaajtswv Txav Txim, cov tuabneeg kws nyob huv lub nroog Nineves yuav sawv qha mej tej kev txhum rua mej, rua qhov thaus puab nov Yaunas qha, puab tso puab tej kev txhum tseg. Kuv qha rua mej has tas, muaj ib tug nyob ntawm nuav, nwg tseem muaj fwjchim luj dlua Yaunas hab!


  Lub Teeb Kws Ci rua Lub Cev


  (Mathais 5:15; 6:22-23)


  33Tsi muaj leejtwg taws teeb hab muab phab khwb rua; tsuas muaj yuav muab txawb rua qhov chaw sab xwb, kuas cov tuabneeg kws tuaj huv tsev txhaj pum kev.


  34Koj lub qhovmuag yog lub teeb kws ci rua koj lub cev pum kev. Yog koj lub qhovmuag pum


  kev tseeb, koj lub cev yeej yuav kaaj nrig. Tabsis yog koj lub qhovmuag pum kev tsi tseeb, taagnrho koj lub cev yeej yuav tsaus ntuj nti.


  35Koj yuavtsum ceevfaaj zoo, tsi xob pub qhov pum kev kws koj muaj tsaus.


  36Yog koj lub cev kaaj nrig txhua qhov, tsi muaj ib qho tsaus, koj yuav ci ntsaa ab thoob plawg, ib yaam le muaj dluab teeb ci tuaj rua koj.


  Yexus Qha Kuas tsi Xob Ua Le Cov Falixais hab Cov Xwbfwb Kws Qha Kevcai


  (Mathais 23:1-36; Malakaus 12:38-40)


  37Thaus Yexus qha taag, muaj ib tug Falixais hu Yexus moog nrug nwg noj mov; Yexus txawm moog huv nwg tsev, hab nyob quastsawg ntawm rooj mov.


  38Thaus tug Falixais pum has tas, Yexus tsi ntxuav teg lawv le kevcai tsaiv maam le noj, nwg xaav tsi thoob le.


  39Tug Tswv has rua nwg tas,"Mej cov Falixais ibtxwm ntxuav khob ntxuav phaaj saab nrau xwb, tabsis huv mej lub sab muaj kev phem kev qas puv nkaus.


  40Ua le caag mej yuav ruag ua luaj le! Mej tsi paub has tas Vaajtswv tug kws tsim saab nrau, nwg yog tug kws tsim saab huv hab?


  41Mej ca le muab tej kws nyob huv mej tej khob hab tej phaaj pub rua cov tuabneeg pluag, txhua yaam kws mej muaj txhaj yuav huv lawv le kevcai.


  42Cov Falixais , mej yuav raug kev puamtsuaj! Mej muab pumhum, luamlaws hab txhua yaam txumlom ib feem kaum coj tuaj fij rua Vaajtswv, tabsis mej tsua tsi ua tuabneeg ncaaj nceeg hab tsi hlub Vaajtswv. Mej yuavtsum ua tej nuav hab lwm yaam los mej yuav tau ua.


  43Cov Falixais, Mej yuav raug kev puamtsuaj! Mej nyam xaiv tej chaw zoo huv tej tsev saablaaj nyob, thaus mej moog tom tej kab, mej nyam kuas suavdlawg fwm mej.


  44Mej yuav raug kev puamtsuaj! Mej zoo ib yaam le tej ntxaa kws tsi muaj dlaabtsi cim rua sau, tuabneeg tsuj moog tsuj lug, puab tsi paub has tas yog ntxaa."


  45Muaj ib tug xwbfwb kws qha Vaajtswv txuj Kevcai has rua Yexus has tas, Xwbfwb, koj has le ntawd, kuj yog koj thuam peb!


  46Yexus teb has tas,"Cov xwbfwb kws qha Vaajtswv txuj Kevcai, mej yuav raug kev puamtsuaj hab! Mej muab lub nraa nyaav kws tsi yoojyim ris rua puab ris, tabsis mej tub tsi cev mej tug nyuas ntivteg moog paab thab tej nraa ntawd le.


  47Mej yuav raug puamtsuaj! Mej txhim tej ntxaa kws log cov cev Vaajtswv lug kuas zoo nkauj. Cov cev Vaajtswv lug tub yog cov kws mej cov yawmkoob muab tua povtseg lawm.


  48Mej ua tej ntawd rua suavdlawg paub has tas, mej pum zoo tej kws mej cov yawmkoob ua lug lawm. Rua qhov mej cov yawmkoob yog cov kws tua cov cev Vaajtswv lug, hab mej yog cov kws txhim tej ntxaa ntawd.


  49Vim le nuav, Vaajtswv tug kws muaj tswvyim txhaj le has tas, ‘Kuv yuav khaiv cov kws cev Vaajtswv lug hab kuv cov timthawj moog qha puab, tabsis puab yuav muab cov cev Vaajtswv lug hab cov timthawj qee leej tua, hab yuav muab qee leej tsimtxom.’


  50Cov tuabneeg tam nuav yuav tau ris lub txim kws cov tuabneeg tam thaus u tua cov cev


  Vaajtswv lug, txij thaus tsim lub nplajteb lug txug naj nub nua,


  51suav txij thaus Anpees raug tua lug txug thaus Xakhaliyas raug tua ntawm lub thaaj fij khoom rua Vaajtswv hab qhov chaw Dlawbhuv kis nruab nraab. Kuv qha rua mej has tas, cov tuabneeg tam nuav yuav tau ris cov tuabneeg kws tua cov cev Vaajtswv lug ntawd lub txim!


  52Cov xwbfwb kws qha Vaajtswv txuj Kevcai, mej yuav raug kev puamtsuaj! Mej muab tug yumsij kws qheb kev txawj ntse zais ca lawm; txawm yog mej los mej tsi xaav moog rua huv, hab yog lwm tug yuav moog huv, mej tseem txwv tsi pub puab moog hab!


  53Thaus Yexus tawm huv tug Falixais tsev moog, cov xwbfwb kws qha Vaajtswv txuj Kevcai hab cov Falixais txawm thuam Yexus heev hab nug Yexus ntau zaaj saib nwg puas has txhum,54puab txhaj yuav nrhav tau txim rua nwg.


  


  Lukas 12


  Ceevfaaj Cov Tuabneeg Ntsejmuag Ncaaj Sab Nkhaus


  (Mathais 10:26-27)


  1Thaus muaj tuabneeg ntau txheeb leej tuaj nyob ua ke sis txiv qev, Yexus has rua Yexus cov thwjtim has tas,"Mej yuavtsum ceevfaaj cov Falixais cov keeb. Kuv has le nuav yog kuv has txug cov Falixais kws ntsejmuag ncaaj sab nkhaus.


  2Tej kws tuabneeg muab npog ca lawm, yuav muaj tug muab nthuav lug rua suavdlawg saib, hab tej kws tsi muaj leejtwg paub, yuav muaj tug muab lug qha rua suavdlawg.


  3Yog le ntawd, txhua yaam kws mej has huv qhov tsaus ntuj, thaus kaaj ntug yuav muaj tug muab tej ntawd qha rua suavdlawg, hab tej kws mej sis ntxhi huv tsev, yuav muaj tug muab tej ntawd coj moog qha nrov nrov rua nrau zoov.


  Yuavtsum Ntshai Leejtwg


  (Mathais 10:28-31)


  4Kuv cov phoojywg, kuv qha rua mej has tas, mej tsi xob ntshai tug kws tua tau mej lub cev, tabsis tom qaab ntawd nwg ua tsi tau dlaabtsi tshaaj qhov ntawd lawm.


  5Kuv yuav qha tug kws mej yuavtsum ntshai rua mej. Mej yuavtsum ntshai Vaajtswv tug kws tua tau mej hab muaj cuabkaav muab mej pov rua huv ntuj tawg. Kuv qha rua mej has tas, mej yuavtsum ntshai Vaajtswv!


  6Tsib tug noog tsev, luas muag ob xus xwb puas yog? Txawm yog ib tug noog tsev xwb los Vaajtswv yeej saib ntsoov.


  7Txawm yog mej tej plaubhau los Vaajtswv suav txhua txuj huv tuabsi. Yog le ntawd, mej tsi xob ntshai; mej muaj nqes heev dlua ntau tug noog tsev.


  Leeg Yuav Yexus Taabmeeg Suavdlawg


  (Mathais 10:32-33;12:32; 10:19-20)


  8Kuv qha tseeb rua mej has tas, tug kws leeg taabmeeg suavdlawg has tas nwg yog kuv le, Tuabneeg Leej Tub yuav leeg tug ntawd taabmeeg Vaajtswv cov timtswv ib yaam le ntawd.


  9Tabsis tug kws tsi leeg kuv taabmeeg suavdlawg, Tuabneeg Leej Tub yuav tsi leeg yuav tug ntawd taabmeeg Vaajtswv cov timtswv.


  10Yog leejtwg thuam Tuabneeg Leej Tub, Vaajtswv zaam txim tau rua tug ntawd. Tabsis yog leejtwg thuam Vaaj Ntsujplig tug Dlawbhuv, Vaajtswv yuav zaam txim tsi tau rua tug ntawd.


  11Thaus puab coj mej moog rua huv tej tsev saablaaj lossis coj mej moog cuag tej numtswv, mej tsi xob txhawj has tas mej yuav has dlaws mej zaaj le caag.


  12Rua qhov thaus ntawd Vaaj Ntsujplig tug Dlawbhuv yuav qha rua mej paub has tas, mej yuav has le caag txhaj zoo."


  Zaaj Lug Pevtxwv Has Txug tug Npluanuj Ruag


  13Muaj ib tug txivneej nyob huv paab tuabneeg coob coob ntawd has rua Yexus has tas, Xwbfwb, thov koj has kuas kuv tug tijlaug faib kuv nam kuv txiv tej qubtxeeg qubteg rua kuv hab.


  14Yexus teb has tas,"Phoojywg, leejtwg tsaa kuv ua tug txav txim hab faib qubtxeeg qubteg rua meb?"


  15Yexus has rua suavdlawg tas,"Mej txhua tug yuavtsum ceevfaaj tsi xob ntshaw yaam nuav yaam u. txawm yog mej muaj nyaj ntxag hab qhov txhua chaw ntau npaum le caag los tej ntawd yeej paab tsi tau kuas mej muaj txujsa nyob ntev."


  16Yexus has ib zaaj lug pevtxwv rua puab has tas,"Muaj ib tug txivneej npluanuj, nwg muaj laj muaj teb zoo hab sau tau qoobloo ntau heev.17Nwg xaav has tas, ‘Kuv yuav ua le caag? Kuv tsi muaj chaw txaus ntim kuv tej qoobloo nuav.’


  18Nwg xaav has tas, ‘Kuv yuav ua le nuav. Kuv yuav lauj kuv lub txhaab, hab muab ua kuas luj dlua, txhaj txaus ntim kuv tej qoobloo hab qhov txhua chaw.


  19Ces kuv yuav has rua kuv lub sab has tas, koj muaj moo heev! Koj tub muaj txhua yaam txhij zog kws kaav ntau xyoo lawm. Koj ca le su nyob noj nyob haus!’


  20Tabsis Vaajtswv has rua tug npluanuj ntawd tas, ‘Tug tuabneeg ruag, mo nuav koj txujsa tub yuav tu; yog le ntawd, tej qhov txhua chaw kws koj npaaj tseg yuav yog leejtwg tug?’


  21Yexus xaus lug has tas, Tug kws npaaj nyaj txag qhov txhua chaw lug ua nwg tug kuas nwg npluanuj, Vaajtswv tsi suav has tas tug ntawd yog tuabneeg npluanuj.


  Ca Sab rua Vaajtswv


  Mathais 6:25-34)


  22Ces Yexus has rua nwg cov thwjtim has tas,"Yog le ntawd, kuv txhaj qha rua mej kuas mej tsi xob txhawj has tas mej yuavtsum muaj zaub mov noj txhaj muaj sa nyob lossis yuavtsum muaj rig tsho naav.


  23Rua qhov txujsa tseemceeb dlua tej zaub mov, hab lub cev tseemceeb dlua tej rig tsho.


  24Mej ua tuab zoo saib tej uab laag: uab laag tsi cog qoob cog loo, hab tsi hlais tsi sau; puab tsi muaj txhaab tsi muaj phawv ntim qoobloo ca; Vaajtswv tub yug tej uab laag! Mej tseem muaj nqes heev dlua tej noog ntawd!


  25Mej tej kev txhawj puas yuav paab tau kuas mej muaj sa nyob ob peb xyoos ntxiv?


  26Yog tej yaam miv miv nuav mej tub ua tsi tau, mej tseem yuav moog txhawj lwm yaam ua dlaabtsi?


  27Mej ua tuab zoo xaav saib, tej paaj ntoos tawg le caag? Puab tub tsi ua num, tsi ntus ntaub naav. Tabsis kuv qha rua mej has tas, txawm yog Vaajntxwv Xalumoos npluanuj kawg le los nwg tub tsi tau naav ib cev rig tsho zoo npaum le tej paaj ntoos ntawd ib lub. Ua le caag mej kev ntseeg yuav tsawg ua luaj?


  28Tej nroj tsuag kws tsuas nyob nub nua xwb, pigkig luas tub yuav muab pov hlawv rua huv qhovcub, ua cav Vaajtswv tub pub rua tej paaj ntoos ntawd zoo nkauj ua luaj. Yog le ntawd, Vaajtswv hajyam yuav pub rua mej muaj naav zoo dlua tej nroj tsuag ntawd!


  29Yog le ntawd, mej tsi xob txhawj has tas, mej yuav moog nrhav dlaabtsi lug noj lug haus,


  30(cov tuabneeg kws tsi ntseeg Vaajtswv huv nplajteb nuav naj nub nrhav tej nuav.) Mej leej Txiv yeej paub has tas mej yuavtsum muaj tej nuav.


  31Tabsis mej yuavtsum xub nrhav Vaajtswv lub Tebchaws tsaiv, nwg maam le muab tej nuav ntxiv rua mej.


  Khaws Nyaj Txag rua sau Ntuj Ceebtsheej


  Mathais 6:19-21)


  32Cov mivnyuas yaaj, txawm yog mej tsi coob los mej tsi xob ntshai, rua qhov mej leej Txiv tub txaus sab muab nwg lub tebchaws rua mej lawm.


  33Ca le muab mej tej qhov txhua chaw muag, hab muab tej ntawd faib rua cov tuabneeg pluag. Ca le xaws lub naab rau nyaj kws tsi txawj ndluag ntim mej tej nyaj rua sau ntuj ceebtsheej, qhov ntawd mej tej nyaj yuav tsi pluj, rua qhov tubsaab nyag tsi tau, hab ntsaum kaabrwg tsi noj.


  34Mej tej nyaj txag hab qhov txhua chaw nyob qhovtwg, mej lub sab yeej nyob qhov ntawd.


  Cov Tubkhai Kws Zuv Tog


  35Mej yuavtsum naav rig tsho khov kho tog hab taws teeb ca,


  36ib yaam le cov tubkhai kws npaaj tog puab tug tswv kws moog noj tshoob yuav rov lug. Thaus tug tswv lug txug hab hu, taamsim ntawd cov tubkhai yuav qheb qhovrooj rua nwg.


  37Thaus tug tswv rov lug pum cov tubkhai tseem zuv tog, cov tubkhai ntawd yuav tau ntsejmuag! Kuv qha rua mej has tas, tug tswv ntawd yuav sa hlaab khov kho, hab yuav kuas cov tubkhai nyob quastsawg ntawm rooj, hab nwg yuav ua tug txhaab zaub txhaab mov rua puab noj.


  38Txawm yog tug tswv lug thaus ib taagmo lossis lug thaus yuav kaaj ntug, yog nwg pum cov tubkhai tseem zuv tog, cov tubkhai ntawd yuav tau ntsejmuag!


  39Mej ncu ntsoov has tas, yog tug tswv tsev paub has tas thaus twg tubsaab yuav tuaj, nwg yeej yuav zuv tog, tsi pub kuas tubsaab lug tau rua huv nwg tsev.


  40Yog le ntawd, mej los yuavtsum zuv tog, rua qhov Tuabneeg Leej Tub yuav lug lub sijhawm kws mej tsi ceevfaaj.


  Tug Tubkhai Kws Ncaaj hab tug Kws tsi Ncaaj


  41Petus nug Yexus has tas, Tug Tswv, zaaj lug pevtxwv kws koj has nuav, yog koj has rua peb lossis koj has rua txhua tug?


  42Tug Tswv teb has tas,"Tug tubkhai ncaaj nceeg hab muaj tswvyim. Tug tswv yuav tsaa nwg ua tug luj kws saib tug tswv cov tubkhai. Thaus txug sijhawm noj, tug ntawd yuav ua tug kws faib zaub faib mov rua cov tubkhai noj.43Thaus tug tswv rov lug tsev hab pum tug tubkhai ntawd taabtom ua tej num zoo nuav. Ces tug tubkhai ntawd yuav tau ntsejmuag.44Kuv qha rua mej has tas, tug tswv yuav tsaa tug tubkhai ntawd ua tug saib tug tswv tej qhov txhua chaw.45Tabsis yog tug tubkhai ntawd xaav has tas, Tseem tshuav ntev kuv tug tswv maam lug, ces nwg txawm muab cov tubkhai ntaus, tsi has quaspuj lossis txivneej huv tuabsi, hab nwg noj tsau haus qaug,46Nwg tsi paub has tas lub sijhawm twg nwg tug tswv yuav lug txug, nwg txhaj tsi ceevfaaj. Tug tswv yuav muab tug tubkhai ntawd hlais ua tej dlaim, hab muab nwg pov moog nyob nrug cov tuabneeg kws tsi noog lug.


  47Tug tubkhai kws paub nwg tug tswv lub sab lawm, tabsis nwg tsi ua lawv le tug tswv xaav kuas nwg ua. Tug tubkhai ntawd yuav maag nplawm.


  48Tabsis tug tubkhai kws tsi paub nwg tug tswv lub sab, txawm yog nwg ua txhum txaus nplawm los nwg yuav tsi maag nplawm ntau. Tug kws tau ntau, tug ntawd yuavtsum pauj ntau. Tug kws tau ntau dlua, tug ntawd yuavtsum pauj ntau dlua.


  Yexus Ua Kuas Tuabneeg Nyob tsi sis Hum


  (Mathais 10:34-36)


  49Qhov kws kuv lug yog coj suavtawg lug hlawv lub nplajteb, hab kuv xaav kuas suavtawg tub cig lawm!


  50Kuv nyuaj sab kawg le, vim kuv yuav raug kev tsimtxom, hab kuv yuav nyuaj sab moog txug thaus lub sijhawm ntawd dlhau lawm.


  51Mej xaav has tas, kuv coj kev sis hum xeeb lug rua huv lub nplajteb nua los? Kuv qha rua mej has tas, tsi yog le ntawd, kuv lug ua kuas tuabneeg nyob tsi sis hum.


  52Txij nuav moog tsev tuabneeg kws muaj tsib leeg yuav tsi sis hum, peb leeg yuav tawmtsaam ob leeg, hab ob leeg yuav tawmtsaam peb leeg.


  53Txiv yuav tawmtsaam tub, tub yuav tawmtsaam txiv; nam yuav tawmtsaam ntxhais, ntxhais yuav tawmtsaam nam; puj yuav tawmtsaam nyaab, hab nyaab yuav tawmtsaam puj.


  Tuabneeg Paub Saib Caij Saib Nyoog


  (Mathais 16:2-3)


  54Yexus has rua suavdlawg tas,"Thaus mej pum fuab tsaus nti saab nubpoob lug, taamsim ntawd mej has tas, yuav lug naag,’ ces txawm muaj le ntawd.55Hab thaus mej pum cua ntsawj saab qaabteb tuaj, mej has tas, tub yuav txug lub caij ntuj kub, ces txawm muaj le ntawd.56Cov tuabneeg ntsejmuag ncaaj sab nkhaus! Mej saib fuab saib cua, mej paub has tas yuav tshaav ntuj lossis yuav lug naag, tabsis ua le caag tej kws naj nub nua muaj, mej tsua tsi paub?


  Has Kuas Rov sis Hum


  (Mathais 5:25-26)


  57Vim le caag mej tsi ua tuab zoo xaav saib yuav ua yaam twg txhaj zoo?


  58Yog leejtwg xyuam phaaj kom koj rua huv tsev tu plaub, hab yuav coj koj moog has plaub, ua ntej kws tsi tau moog has plaub, koj ca le thov nwg kuas meb rov sis hum, nyob tsaam nwg yuav coj koj moog cuag tug txav txim, ces tug txav txim yuav muab koj cob rua tug ceevxwm, hab tug ceevxwm yuav muab koj kaw rua huv tsev lojcuj.


  59Kuv qha tseeb rua koj has tas, koj yuav tawm tsi tau huv tsev lojcuj moog txug thaus kws koj them nqe taag.


  


  Lukas 13


  Tso Kev Txhum Tseg


  1Thaus lub sijhawm ntawd, muaj qee leej qha rua Yexus has txug zaaj kws Philaj muab cov tuabneeg Kalilais tua, thaus puab taabtom tua tsaj fij rua Vaajtswv.


  2Yexus teb puab has tas,"Mej xaav has tas, cov tuabneeg Kalilais kws raug tua le ntawd, puab muaj txim luj dlua lwm tug tuabneeg Kalilais huv tuabsi nua los?


  3Tsi yog le ntawd! Kuv qha rua mej has tas, yog mej tsi tso mej tej kev txhum tseg, mej yuav tuag ib yaam le puab cov ntawd hab.


  4Mej xaav has tas, kaum yim leej kws lub chaw tsomfaaj qaug lug ntaus tuag taag huv Xilau-aas ntawd, yog puab ua txhum luj dlua cov tuabneeg kws nyob huv lub nroog Yeluxalees huv tuabsi nua los?


  5Tsi yog le ntawd! Kuv qha rua mej has tas, yog mej tsi tso mej tej kev txhum tseg, mej yuav tuag taag ib yaam le puab cov ntawd hab."


  Tsob Txiv Ncuav Pas Kws tsi Txi Txiv


  6Yexus has ib zaaj lug pevtxwv rua puab noog has tas,Muaj ib tug txivneej cog ib tsob txiv ncuav pas rua huv nwg lub vaaj txiv maab. Nwg moog saib puas txi txiv, tabsis tsi pum txi txiv le.


  7Nwg txawm has rua tug kws tu lub vaaj ntawd has tas, ‘Koj saib, kuv tuaj saib tsob txiv ncuav pas nuav tau peb xyoos lawm, tabsis kuv tsi pum txi ib lub txiv le. Koj ca le muab ntuv povtseg! Ua le caag tseem yuav ca nwg nyob ntxoov aav ua dlaabtsi?’


  8Tabsis tug kws tu lub vaaj teb has tas, ‘Tug tswv, thov ca nwg nyob ib xyoos hab tsaiv. Kuv yuav khawb aav npoog hab rau chiv rua.


  9Yog lwm xyoo nwg txi txiv lawm kuj zoo, yog nwg tsi txi txiv, koj maam le muab ntuv povtseg.’"


  Yexus Khu tug Quaspuj Khoov Dluav


  10Muaj ib nub kws yog nub Xanpataus, Yexus taabtom qha huv ib lub tsev saablaaj.


  11Muaj ib tug quaspuj raug dlaab hab mob tau kaum yim xyoo lawm; ua rua nwg khoov dluav sawv tsi tau ntseg.


  12Thaus Yexus pum tug quaspuj ntawd, Yexus hu nwg lug hab has rua nwg tas,"Tug ntxhais, koj tug mob tub zoo lawm!"


  13Yexus cev teg moog tuav nkaus tug quaspuj ntawd, taamsim ntawd tug quaspuj ntawd txawm sawv tau ntseg, hab nwg ua Vaajtswv tsaug.


  14Thaus tug kws saib lub tsev saablaaj pum Yexus khu mob nub Xanpataus, nwg chim heev, nwg has rua cov tuabneeg kws nyob ntawd tas, Tub muaj rau nub rua peb ua Vaajtswv num; ua le caag rau nub ntawd mej tsua tsi tuaj khu, Nub Xanpataus mej tsua tuaj khu?


  15Tug Tswv teb has tas,"Cov tuabneeg ntsejmuag ncaaj sab nkhaus! Nub Xanpataus mej tub dlaws nyuj dlaws lossis neeg luav caab tawm huv nkuaj moog haus dlej.


  16Tug quaspuj nuav tub yog Anplahaas ib tug xeebntxwv hab. Dlaab Ntxwgnyoog tub muab nwg khi tau kaum yim lub xyoo lug lawm: Nub Xanpataus tseem tsi tsimnyog dlaws kuas nwg dlim hab los?"


  17Yexus teb le ntawd, ua rua cov tuabneeg kws tawmtsaam Yexus poob ntsejmuag heev. Tabsis cov tuabneeg kws pum tej txujci kws Yexus ua, puab zoo sab kawg le.


  Lub Noob Zaub


  18Yexus nug has tas,"Kuv yuav muab Vaajtswv lub Tebchaws pev rua dlaabtsi?


  19Vaajtswv lub tebchaws pev ib yaam le lub noob zaub kws muaj ib tug coj moog cog rua huv nwg lub vaaj. Lub noob zaub ntawd tuaj hab luj hlub ua ib tsob ntoo kws luj heev, hab noog lug ua zeg rua sau nwg tej ceg."


  Cov Keeb


  20Yexus rov nug dlua has tas,"Kuv yuav muab Vaajtswv lub Tebchaws pev rua dlaabtsi?


  21Vaajtswv lub Tebchaws pev ib yaam le cov keeb kws muaj ib tug quaspuj muab xyaw rua peb sab moov nplej, hab ua rua cov moov nplej su taag huv tuabsi."


  Lub Qhov Rooj Nqaim


  22Yexus taug kev moog qhuab qha rua tej tuabneeg suavdlawg huv tej nroog hab tej zog moog txug nraag lub nroog Yeluxalees.


  23Muaj ib tug nug Yexus has tas, Tug Tswv, cov kws yuav dlim txim muaj tsawg tsawg leej xwb los?


  Yexus teb puab has tas,


  24"Mej ua tag txeem lub qhovrooj nqaim moog rua saab huv. Kuv qha rua mej has tas, muaj ntau leej xaav moog saab huv, tabsis puab moog tsi tau.


  25Thaus tug tswv tsev sawv lug kaw qhovrooj lawm; mej yuav sawv saab nrau khob qhovrooj hab hu has tas, ‘Tug tswv, thov qheb qhovrooj rua peb!’ Tug tswv tsev yuav teb mej has tas, ‘Kuv tsi paub sov mej tuaj qhovtwg tuaj!’


  26Thaus ntawd mej yuav teb has tas, ‘Peb tub nrug koj noj koj haus; hab koj tub tuaj qha huv peb lub nroog!’


  27Tug tswv tsev yuav rov has rua mej has tas, ‘Kuv tsi paub sov mej tuaj qhovtwg tuaj. Cov tuabneeg sab phem, mej ca le tsiv moog!’


  28Thaus mej pum Anplahaas, Ixaj, Yakhauj hab cov cev Vaajtswv lug txhua tug nyob huv Vaajtswv lub Tebchaws, thaus ntawd mej cov kws tseem nyob saab nrau, mej yuav quaj qw tum nav qawv!


  29Yuav muaj tuabneeg tuaj saab nubtuaj, saab nubpoob, saab qaumteb, hab saab qaabteb tuaj nyob ua ke ntawm rooj mov huv Vaajtswv lub Tebchaws.


  30Thaus ntawd tug kws nwgnuav nyob tom tw yuav tau moog ua tug thawj, hab tug kws nwgnuav ua tug thawj, yuav tau lug nyob tom tw."


  Yexus Hlub Cov Tuabneeg huv Yeluxalees


  31Thaus lub sijhawm ntawd, cov Falixais qee leej tuaj cuag Yexus hab has rua nwg tas, Koj ca le tsiv tawm qhov nuav hab moog rua lwm qhov, Helauj yuav muab koj tua povtseg.


  32Yexus teb puab has tas,"Mej ca le moog qha rua tug maa ntawd has tas: ‘Nub nua hab pigkig, kuv tseem ntab dlaab hab khu tej tuabneeg muaj mob, nub peb kuv teg num maam le tav.’


  33Txawm le caag los xij, nub nua, pigkig hab quasneeg, kuv yeej yuav taug kev moog rua nraag; rua qhov tsi tsimnyog yuav muab ib tug kws cev Vaajtswv lug tua rua lwm qhov, tsuas tsimnyog muab tua rua huv lub nroog Yeluxalees xwb.


  34Yeluxalees, Yeluxalees! Koj muab cov kws cev Vaajtswv lug tua povtseg, koj muab pobzeb ntaus cov tubkhai kws Vaajtswv khaiv lug qha koj! Muaj ntau zag kuv tub yuav muab koj cov pejxeem lug puag, ib yaam le tug puj qab cuab nwg cov mivnyuas lug puag rua huv nwg ob phob tis, tabsis koj tsi ca kuv ua le ntawd!


  35Nwgnuav Vaajtswv yuav muab koj lub Tuamtsev tso povtseg nyob qhuav nkuag ca. Kuv qha rua koj has tas, koj yuav tsi pum kuv moog txug nub kws koj has tas, ‘Thov Vaajtswv foom koob moov rua tug kws Vaajtswv khaiv lug.’"


  


  Lukas 14


  Yexus Khu Ib tug Txivneej Kws Muaj Mob


  1Muaj ib nub kws yog nub Xanpataus, Yexus moog noj mov huv cov Falixais ib tug thawj lub tsev; muaj tuabneeg saib ntsoov Yexus.


  2Muaj ib tug txivneej teg taw xaab xaab lug cuag Yexus,


  3Yexus nug cov xwbfwb kws qha Vaajtswv txuj Kevcai hab cov Falixais has tas,"Peb txuj kevcai puas pub peb khu mob nub Xanpataus los tsi pub?"


  4Tabsis puab tsi teb le. Yexus tuav nkaus tug txivneej ntawd, Yexus khu nwg tug mob zoo hab kuas nwg moog tsev lawm.


  5Yexus has rua puab tas,"Nub Xanpataus, yog mej leejtwg muaj ib tug mivnyuas lossis ib tug nyuj moog poob rua huv qhov tshij lawm, txawm yog nub ntawd yog nub Xanpataus los mej yeej yuav moog muab nrawm nroog xwb los sav?"


  6Puab teb tsi taug Yexus lu lug ntawd le.


  Txu Fwjchim thaus Moog Ua Qhua


  7Yexus pum cov tuabneeg kws tuaj noj mov muaj qee leej xaiv nyob peg hauv tsum, Yexus has ib zaaj lug pevtxwv rua puab has tas,


  8"Thaus muaj tuabneeg hu koj moog noj tshoob, koj tsi xob xub moog xaiv nyob peg hauv tsum. Nyob tsaam tug tswv tsev tub hu ib tug kws tseemceeb dlua koj tuaj,


  9hab tug tswv tsev kws hu meb ob leeg tuaj, yuav lug has rua koj tas, ‘Ca tug nuav nyob lub chaw ko.’ Thaus ntawd koj yuav poob ntsejmuag heev, hab koj yuav tau moog nyob tom qaab.


  10Thaus muaj tuabneeg hu koj moog noj mov, koj yuavtsum xub moog nyob tom qaab, thaus tug tswv tsev lug, nwg yuav hu koj has tas, ‘Phoojywg, koj ca le moog nyob peg hauv tsum.’ Ces koj yuav tau ntsejmuag taabmeeg cov tuabneeg kws nrug koj nyob noj mov ua ke ntawd.


  11Rua qhov txhua tug kws khaav has tas nwg muaj fwjchim, tug ntawd yuav poob fwjchim, tabsis txhua tug kws txu fwjchim, yuav tau fwjchim."


  12Yexus has rua tug tswv tsev ntawd has tas,"Thaus koj noj sus lossis noj mo, koj tsi xob moog hu koj tej phoojywg, koj tej kwvtij neej tsaa, hab tej tuabneeg zej zog kws npluanuj tuaj xwb, rua qhov puab yeej yuav ua ib rooj mov pauj rua koj.


  13Thaus koj muaj noj muaj haus, koj ca le moog hu tej tuabneeg pluag, tej tuabneeg qhuav teg qhuav taw, tej tuabneeg cegtawv, hab tej tuabneeg dligmuag tuaj noj;


  14koj txhaj yuav tau koob moov, rua qhov puab cov ntawd pauj tsi taug koj txajntsig. Thaus Vaajtswv tsaa cov tuabneeg ncaaj nceeg sawv huv qhov tuag rov qaab lug, Vaajtswv yuav muab nqe zug rua koj."


  Tug Kws Ua Ib Rooj Mov Luj


  (Mathais 22:1-10)


  15Cov tuabneeg kws nrug Yexus nyob ntawm rooj mov nov Yexus has le ntawd, muaj ib tug has rua Yexus has tas, Tug kws tau moog noj mov huv Vaajtswv lub tebchaws, tug ntawd yuav zoo sab kawg le!


  16Yexus has rua nwg tas,"Muaj ib tug txivneej ua ib rooj mov luj, nwg moog caw ntau leej tuaj noj.


  17Thaus txug lub sijhawm noj lawm, nwg khaiv ib tug tubkhai moog hu cov tuabneeg kws nwg tub caw lawm has tas, ‘Mej ca le moog, tub rau mov txhij lawm!’


  18Tabsis cov tuabneeg ntawd txhua tug yig has tas, tsi khoom moog. Thawj tug has rua tug tubkhai ntawd has tas, ‘Kuv yuav tau ib thaaj laj, kuv yuav moog saib; koj rov moog has rua koj tug tswv kuas nwg tsi xob tu sab.’


  19Muaj dlua ib tug has tas, Kuv yuav tau tsib nkawm nyuj, kuv yuav moog muab kuv cov nyuj sim laij lag. Koj rov moog has rua koj tug tswv kuas nwg tsi xob tu sab.


  20Muaj dlua ib tug has tas, ‘Kuv nyavnyuas yuav quaspuj, yog le ntawd kuv tsi moog.’


  21Tug tubkhai rov moog qha tej nuav rua nwg tug tswv. Tug tswv chim heev, nwg has rua tug tubkhai has tas, ‘Koj ca le moog rua tom tej kev luj kev miv huv nroog, coj tej tuabneeg pluag, tej tuabneeg qhuav teg qhuav taw, tej tuabneeg dligmuag hab tej tuabneeg cegtawv tuaj noj.’


  22Tug tubkhai rov lug has rua nwg tug tswv has tas, ‘Kuv tub moog ua lawv le koj has rua kuv lawm, tabsis tseem tshuav chaw hab.’


  23Tug tswv rov has rua tug tubkhai ntawd tas, ‘Koj ca le moog rua tom tej kev luj hab kev miv, koj ntsib leejtwg, koj ca le coj tuaj kuas puv kuv lub tsev.


  24Kuv qha rua mej has tas, cov tuabneeg kws tub caw lawm, tsi muaj ib tug yuav tau saaj kuv rooj mov hlo le!'"


  Tug Kws Ua Tau Yexus Thwjtim


  (Mathais 10:37-38)


  25Muaj tuabneeg coob coob nrug Yexus ua ke moog, Yexus tig lug has rua puab tas,


  26"Yog leejtwg yuav lug cuag kuv, tug ntawd yuavtsum hlub kuv heev dlua le nwg hlub nwg nam nwg txiv, nwg quaspuj mivnyuas, nwg kwv nwg tij, nwg nkauj nwg muam, hab heev dlua le nwg hlub nwg lub cev, nwg txhaj le ua tau kuv tug thwjtim.


  27Tug kws tsi kwv nwg tug ntoo khaublig nrug kuv moog, tug ntawd ua tsi tau kuv tug thwjtim.


  28Mej cov yog muaj ib tug yuav ua ib lub chaw tsomfaaj, tug ntawd yuavtsum xub nyob quastsawg ua tuab zoo xaav saib yuav siv nyaj npaum le caag, hab nwg puas yuav muaj nyaj txaus ua tau.


  29Yog nwg tsi xub ua le ntawd, ces thaus txhus tau ncej lawm, nwg yuav ua lub chaw tsomfaaj ntawd tsi tav. Cov tuabneeg kws pum le ntawd yuav thuam nwg


  30has tas, ‘Tug txivneej nuav pib ua, tabsis nwg tsi muaj peevxwm ua kuas tav!’


  31Tug vaajntxwv kws muaj tubrog kaum txheeb leej, thaus nwg yuav moog ua rog rua ib tug vaajntxwv kws muaj tubrog neeg nkaum txheeb leej, nwg yeej yuav xub ua tuab zoo xaav saib, nwg cov tubrog puas yuav moog ntaus yeej tug vaajntxwv kws muaj tubrog neeg nkaum txheeb leej ntawd.


  32Yog nwg xaav has tas nwg yuav tua tsi yeej, thaus nwg tseem nyob dleb, nwg yeej yuav xub khaiv tuabneeg moog thov tug vaajntxwv tod, kuas ob tog sis raug zoo.


  33Yexus xaus lug has tas, Ib yaam nkaus le ntawd, tug kws tsi tso txhua yaam kws nwg muaj tseg, tug ntawd ua tsi tau kuv tug thwjtim.


  Cov Ntsev Kws Tsuag Lawm


  (Mathais 5:13; Malakaus 9:50)


  34Ntsev yog yaam kws zoo, tabsis yog ntsev tsuag lawm, yuav ua le caag kuas rov qaab ntsev tau.


  35Cov ntsev ntawd tsi zoo siv ua dlaabtsi, muab rua aav los aav tsi zoo, hab muab xyaw chiv los tsi zoo, tsuas muaj yuav muab povtseg xwb. Yog leejtwg muaj qhovntsej ca le noog!

  Tug Yaaj Kws Pluj Lawm


  (Mathais 18:12-14)


  1Muaj ib zag cov tuabneeg sau se hab cov tuabneeg txhum tuaj noog Yexus qha,


  2cov Falixais hab cov xwbfwb kws qha Vaajtswv txuj Kevcai txawm ywg has tas, Tug nuav nrug cov tuabneeg txhum ua ke hab nrug puab noj mov!


  3Yog le ntawd, Yexus txhaj has ib zaaj lug pevtxwv rua puab noog has tas,


  4"Mej cov yog leejtwg muaj ib puas tug yaaj, yog ib tug pluj lawm, tug tswv yuav ua le caag? Nwg yeej yuav tso cuaj caum cuaj tug rua tom haav zaub, hab moog nrhav tug yaaj kws pluj lawm kuas tau.


  5Thaus nwg nrhav tau lawm, nwg zoo sab heev, nwg muab tsaws hlo rua sau xubpwg,


  6hab kwv lug tsev. Ces nwg hu nwg cov kwvtij hab tej tuabneeg zej zog tuaj hab has rua puab tas, ‘Mej ca le nrug kuv zoo sab, rua qhov kuv tub moog nrhav tau kuv tug yaaj kws pluj lawm!’


  7Ib yaam nkaus le ntawd, kuv qha rua mej has tas, yog ib tug tuabneeg txhum tso nwg tej kev txhum tseg lawm, cov timtswv ceebtsheej yuav zoo sab rua tug ntawd heev dlua le zoo sab rua cuaj caum cuaj tug kws puab khaav has tas, puab yog tuabneeg ncaaj nceeg.


  Lub Nyaj Kws Poob Lawm


  8Lossis muaj ib tug quaspuj muaj kaum lub nyaj, yog ib lub poob lawm, nwg yuav ua le caag? Nwg yuav taws teeb, cheb tsev, hab tshawb nrhav txhua qhov kuas tau lub nyaj ntawd.


  9Thaus nwg nrhav tau nwg lub nyaj lawm, nwg hu nwg cov kwvtij hab tej tuabneeg zej zog tuaj, hab nwg has rua puab tas, ‘Kuv tub nrhav tau kuv lub nyaj kws poob lawm, mej ca le nrug kuv zoo sab!’


  10Ib yaam le ntawd, kuv qha rua mej has tas, Yog ib tug tuabneeg txhum tso nwg tej kev txhum tseg, Vaajtswv cov timtswv yuav zoo sab kawg nkaus rua tug tuabneeg txhum kws tso nwg tej kev txhum tseg


  Tug Tub Kws Ua Yuam Kev Lawm


  11Yexus has ntxiv has tas, Muaj ib tug txivneej muaj ob tug tub.


  12Tug tub yau has rua leej txiv has tas, ‘Txiv, thov koj muab koj lub cuabtaam cov kws yog kuv feem faib rua kuv.’ Leej txiv muab nwg lub cuabtaam tej kws yog nwg tug, faib rua nwg ob tug tub.


  13Tau ob peb nub tom qaab, tug tub yau muab tej kws yog nwg tug muag tau nyaj, ces nwg txawm tsiv moog rua lwm lub tebchaws dleb dleb lawm, nwg tsi txuag nwg tej nyaj,


  14nwg ywj sab siv ua dlog ua dlig, nwg muab nwg tej nyaj phob taag lawm, thaus ntawd muaj kev tshaib plaab thoob plawg lub tebchaws, nwg tsi tshuav dlaabtsi le lawm.


  15Nwg txhaj moog nrug ib tug txivneej huv lub nroog ntawd nyob, tug ntawd khaiv nwg moog zuv npua tom teb.


  16Nwg xaav noj cov plhaub taum kws npua noj, kuas tsau nwg plaab los tsi muaj leejtwg pub rua nwg noj.


  17Thaus nwg ncu dlheev txug has tas, ‘Kuv txiv cov tub zug muaj noj muaj haus tsi taag, ua le caag kuv yuav tuaj yoo tshaib ntawm nuav?


  18Kuv yuav rov moog cuag kuv txiv hab has tas, Txiv, kuv ua txhum rua Vaajtswv hab ua txhum rua koj lawm.


  19Kuv tsi tsimnyog ua koj tug tub lawm; thov koj suav kuv ib yaam le kuv yog koj ib tug tub zug xwb. ‘


  20Ces nwg txawm sawv tseeg taug kev rov moog cuag nwg txiv.


  Thaus nwg lug tsi tau txug kws tseem nyob hov dleb, nwg txiv pum nwg hab hlub nwg kawg; nwg txiv dlha loo moog puag nkaus tug tub nwj.


  21Tug tub has rua leej txiv has tas, ‘Txiv , kuv ua txhum rua Vaajtswv hab ua txhum rua koj lawm. Kuv tsi tsimnyog ua koj tug tub lawm!’


  22Tabsis leej txiv has rua cov tubkhai has tas, ‘Mej kawgkag nqaa cev rig tsho kws zoo zoo tuaj rua nwg naav. Nqaa nplhaib tuaj rua nwg coj, muab khau tuaj rua nwg rau.


  23Hab moog muab tug mivnyuas nyuj kws rog rog coj lug tua ua ib rooj mov rua suavdlawg noj ua kev zoo sab.


  24Rua qhov kuv tug tub nuav tub tuag lawm, tabsis nwgnuav nwg caj rov lug; nwg tub pluj lawm, tabsis nwgnuav nwg rov lug.’ Ces suavdlawg txawm noj haus zoo sab.


  25Thaus ntawd tug tub hlub nyob tom teb. Nwg rov tom teb lug txug ntawm tog tsev, nwg nov suab raaj suab nkauj nogncaas hab suab seev cev huv tsev tuaj.


  26Nwg hu ib tug tubkhai tuaj, hab nug has tas, ‘Puab ua dlaabtsi huv tsev?’


  27Tug tubkhai ntawd teb has tas, ‘Koj tug kwv rov qaab lug lawm. Koj txiv tua tug miv nyuas nyuj rog rog rua koj tug kwv noj, rua qhov koj tug kwv rov lug, nwg tseem noj qaab nyob zoo.’


  28Tug tijlaug chim heev, nwg tsi kaam moog rua huv tsev. Nwg txiv txhaj tawm tuaj thov kuas nwg moog huv tsev.


  29Nwg teb nwg txiv has tas, ‘Txiv, koj sim xaav saib, kuv ua num rua koj ib yaam le tug qhev tau ntau xyoo, kuv tsi tau tawv koj ib zag le. Koj tub tsi pub ib yaam dlaabtsi rua kuv. Txawm yog ib tug nyuas mivnyuas tshis los koj tub tsi muab rua kuv tua pub kuv cov phoojywg noj ib pluag zoo sab le!


  30Tabsis koj tug tub nuav, coj koj tej nyaj moog ndlav nam ndlav hab phob phuam laam taag. Nwg rov qaab lug, koj tsua muab tug mivnyuas nyuj rog rog tua rua nwg noj hab!’


  31Leej txiv teb has tas, ‘Mivtub, koj yeej ibtxwm nrug kuv nyob, txhua yaam kws kuv muaj puavleej yog koj le.


  32Yeej tsimnyog peb ua ib rooj mov noj hab zoo sab, rua qhov koj tug kwv tub tuag lawm, tabsis nwgnuav nwg caj rov lug, nwg tub pluj lawm, tabsis nwgnuav nwg rov lug.’"

  Tug Thawj Tubkhai Kws Sab tsi Ncaaj


  1Yexus has rua nwg cov thwjtim has tas,"Muaj ib tug tuabneeg npluanuj, nwg muaj ib tug thawj tubkhai kws saib nwg lub vaaj tse. Muaj tuabneeg lug qha rua tug npluanuj has tas, koj tug thawj tubkhai muab koj tej nyaj coj moog siv phuam laam ntsuav lawm.


  2yog le ntawd, tug npluanuj txhaj hu tug thawj tubkhai lug hab has rua nwg tas, ‘Zaaj kws kuv nov koj ua ntawd yog le caag tag? Koj ca le muab tej ntaub ntawv kws teev tej nyaj lug rua kuv, rua qhov kuv tsi yuav koj ua kuv tej num lawm.’


  3Tug thawj tubkhai ntawd xaav has tas, ‘Kuv tug tswv tub yuav rhu kuv tawm num, kuv yuav ua le caag txhaj zoo? Kuv yuav moog khawb aav los tsi muaj zug, yuav moog thov khawv noj los txaajmuag.


  4Nwgnuav, kuv paub has tas kuv yuav ua le caag, thaus tug tswv tsi pub kuv ua num lawm, txhaj muaj tuabneeg hu kuv moog huv puab tej tsev.’


  5Nwg txawm hu txhua tug kws tshuav nwg tug tswv nqe ib tug zuj zug tuaj cuag nwg. Nwg nug thawj tug has tas, ‘Koj tshuav tug tswv nqe npaum le caag?’


  6Tug ntawd teb has tas, ‘Kuv tshuav nwg ib puas thoob roj.’ Tug thawj tubkhai has rua tug ntawd tas, ‘Dlaim ntawv nuav yog dlaim kws koj tshuav nqe, koj ca le moog nyob quastsawg hab sau kag ua tsib caug thoob.’


  7Tug thawj tubkhai txawm nug dlua ib tug has tas, ‘Koj tshuav npaum le caag?’ Tug ntawd teb has tas, ‘Kuv tshuav ib txheeb naab nplej.’ Tug thawj tubkhai has rua tug ntawd tas, ‘Dlaim ntawv nuav yog dlaim kws koj tshuav nqe, koj ca le sau ua yim caum naab.


  8Tug tswv qhuas tug thawj tubkhai kws tsi ncaaj has tas, tug tubkhai ntawd muaj tswvyim kawg le; rua qhov cov tuabneeg kws nyob huv nplajteb nuav muaj tswvyim ua num heev dlua cov tuabneeg kws nyob qhov pum kev.


  9Yexus has ntxiv tas, Yog le ntawd kuv qha rua mej has tas, mej yuavtsum muab tej nyaj huv nplajteb nuav coj moog zeem phoojywg. Thaus mej tej nyaj taag lawm, cov tuabneeg ntawd txhaj yuav tog txais mej huv qhov chaw kws yuav nyob moog ibtxhis.


  10Tug kws ua ncaaj rua tej yaam tsawg, nwg yeej yuav ua ncaaj rua yaam ntau hab; tug kws ua tsi ncaaj rua tej yaam tsawg, nwg yeej yuav ua tsi ncaaj rua tej yaam ntau hab.


  11Tej nyaj huv nplajteb nuav, mej tub siv tsi ncaaj. Yog le ntawd, leejtwg yuav muab tej kws tseemceeb dlua tej nyaj ntawd rua mej hab.


  12Hab yog mej ua tsi ncaaj rua tej kws yog lwm tug tug, leejtwg yuav muab tej kws yog mej tug rua mej?


  13Yeej tsi muaj ib tug tubkhai yuav ua num tau rua ob tug tswv. Yog nwg ua le ntawd, Nwg yuav ntxub ib tug hab nyam ib tug; nwg yuav fwm ib tug hab saib tsi taug ib tug. Yog mej yuav muab Vaajtswv hab nyaj txag saib hlub ib yaam nkaus yeej tsi tau le."


  Yexus Ntuag Cov Falixais


  (Mathais 11:12-13;; 5:31-32; Malakaus 10:11-12)


  14Thaus cov Falixais nov Yexus qha tej ntawd, puab txawm thuam Yexus, rua qhov puab yog cov kws ntshaw nyaj.


  15Yexus has rua puab tas,"Mej yog cov tuabneeg kws ua txuj ua kuas suavdlawg xaav has tas, mej yog tuabneeg zoo, tabsis Vaajtswv tub paub mej lub sab taag lawm. Rua qhov tej kws tuabneeg xaav has tas muaj nqes, tej ntawd Vaajtswv pum has tas tsi muaj nqes.


  16Suavdlawg coj Mauxes txuj Kevcai hab tej lug qha kws cov cev Vaajtswv lug sau tseg lug txug lub sijhawm kws Yauhaas tug kws muab tuabneeg ua kevcai raus dlej lug qha, txij thaus ntawd lug muaj tuabneeg moog qha Txujmoo Zoo kws has txug Vaajtswv lub tebchaws, ces suavdlawg sis txeeb moog rua huv lub tebchaws ntawd.


  17Yog ua kuas lub nplajteb hab lub ntuj puamtsuaj moog, yoojyim dlua le rhuav Mauxes txuj Kevcai ib tug tsaj ntawv povtseg.


  18Yog leejtwg muab nwg tug quaspuj nrauj lawm hab moog yuav dlua quaspuj, kuj yog nwg ua txhum kev nkauj kev nraug; hab yog leejtwg moog yuav ib tug puj nrauj, kuj yog nwg ua txhum kev nkauj kev nraug ib yaam nkaus.


  Tug Npluanuj hab Laxalus


  19"Muaj ib tug npluanuj, nwg naav tej tsoog tsho zoo zoo kws kim kim, hab naj nub muaj noj seem noj sos.


  20Muaj ib tug txivneej pluag pluag hu ua Laxalus, nwg ib ce mob ua paug quas mag, luas pheej coj nwg tuaj tso rua ntawm tug npluanuj ib saab qhovrooj.


  21Nwg xaav has tas nyaj nwg yuav tau noj tej mov kws poob sau tug npluanuj lub rooj lug, txawm yog nwg txomnyem npaum le ntawd los dlev tseem lug yaim nwg tej qhov txhaab hab.


  22Thaus tug txomnyem ntawd tuag, cov timtswv ceebtsheej lug coj nwg moog nyob ntawm Anplahaas ib saab. Thaus tug npluanuj tuag, luas coj nwg moog log,


  23hab nwg raug txomnyem nyob huv tubtuag teb.


  Nwg tsaa qhovmuag saib sau, nwg pum Anplahaas nyob dleb dleb, hab pum Laxalus nyob ntawm Anplahaas ib saab.


  24Tug npluanuj hu has tas, Txiv Anplahaas! Thov koj hlub kuv, hab khaiv Laxalus muab nwg tug ntivteg moog tub dlej tuaj rua kuv tug nplaig kuas laaj mivntsiv, rua qhov kuv nyob huv cov nplaim tawg nuav, kuv txomnyem kawg le!


  25Tabsis Anplahaas teb has tas, Mivtub, koj puas ncu thaus koj tseem ua neej nyob, koj muaj noj muaj naav, Laxalus txomnyem tsi muaj dlaabtsi le. Nwgnuav nwg tau zoo, koj tsua moog nyob huv qhov txomnyem.


  26Tsi taag le ntawd xwb, tseem muaj ib tug kwj tub tub quas peb hab mej lawm, cov saab tim peb nuav yuav tuaj rua saab tim mej los yeej tsi tau, hab cov saab tim mej yuav hlaa tuaj rua saab tim peb nuav los yeej tsi tau.’


  27Tug npluanuj has tas, ‘Txiv Anplahaas , thov koj khaiv Laxalus rov moog kuas txug kuv txiv tsev,28kuv tshuav tsib tug kwvtij, kuas Laxalus moog qha rua puab, nyob tsaam puab yuav tau lug nyob huv qhov txomnyem nuav hab.’


  29Anplahaas teb has tas, ‘Koj cov kwvtij tub muaj Mauxes txuj kevcai hab tej lug kws cov cev Vaajtswv lug sau tseg lawm, ca puab coj lawv le tej lug ntawd.’


  30Tug npluanuj teb has tas, ‘Txiv Anplahaas, tsi yog le ntawd, yog ib tug kws tuag lawm, sawv rov moog qha rua puab, puab txhaj le yuav tso puab tej kev txhum tseg.’


  31Tabsis Anplahaas has tas, ‘Yog puab tsi noog Mauxes hab cov kws cev Vaajtswv lug tej lug qha, ces txawm yog ib tug kws tuag lawm sawv rov qaab moog qha rua puab los puab yeej yuav tsi ntseeg le.’"

  Kev Txhum


  (Mathais 18:6-7, 21-22; Malakaus 9:42)


  1Yexus has rua nwg cov thwjtim has tas,"Ua le caag los yeej yuav muaj ib yaam ua rua tuabneeg ua txhum, tabsis tug kws ua yaam ntawd, nwg yuav raug kev puamtsuaj!


  2Yog tug ntawd ua rua cov mivnyuas nuav ib tug ua txhum, ca le muab hlua khi ib txhib zeb kws luj dlai rua tug ntawd cejdlaab hab coj nwg moog pov rua huv havtxwv yuav zoo dlua!


  3Yog le ntawd, mej yuavtsum ceevfaaj zoo!


  Yog koj pum koj ib tug kwvtij ua txhum rua koj, koj yuavtsum ntuag nwg. Yog nwg leeg nwg tej kev txhum lawm, koj ca le zaam txim rua nwg.


  4Yog ib nub nwg ua txhum rua koj xyaa zag, hab txhua zag kws nwg tuaj leeg rua koj has tas, ‘Kuv ua txhum lawm,’ koj yuavtsum zaam txim rua nwg."


  Kev Ntseeg


  5Cov timthawj has rua Yexus has tas, Thov koj paab kuas peb muab sab rau ntseeg ntxiv.


  6Tug Tswv has rua puab tas,"Yog mej muaj kev ntseeg luaj le lub noob zaub, mej yuav has rua tsob ntoo zaub kaab nuav has tas, ‘Koj ca le rhu hlo moog cog rua huv havtxwv,’ ces tsob ntoo zaub kaab ntawd yuav noog mej has.


  Tug Tubkhai Teg Num


  7Mej cov yog leejtwg muaj ib tug tubkhai moog laij lag lossis moog yug yaaj lawm, thaus nwg rov qaab nraag laj lug, mej puas yuav has rua tug tubkhai ntawd tas, ‘Koj ca le lug noj mov?


  8Mej yeej yuav tsi has le ntawd! Mej yuav has rua nwg tas, ‘Ca le tu cev khov kho moog ua mov rua kuv noj, thaus kuv noj kuv haus taag; koj maam le noj.’


  9Txawm yog tug tubkhai ua lawv le mej has los tsi taag mej yuav ua nwg tsaug.


  10Mej cov los kuj ib yaam nkaus; thaus mej ua lawv le kuv kuas mej ua taag lawm, mej ca le has tas, ‘Peb yog cov tubkhai kws tsi tseemceeb dlaabtsi le, peb tsuas ua lawv le peb teg num xwb.’"


  Yexus Khu Kaum tug Mob Ruas


  11Thaus Yexus moog nraag lub nroog Yeluxalees, nwg hlaa lub xeev Kalilais moog.


  12Thaus nwg taabtom yuav moog rua huv ib lub zog, nwg ntsib kaum tug mob ruas. Puab sawv dleb dleb


  13hab hu nrov nrov has tas, Tswv Yexus! Thov koj hlub peb!


  14Thaus Yexus pum dlheev puab, nwg has rua puab tas,"Mej ca le moog cuag cov povthawj kuas puab saib mej."


  Thaus cov tuabneeg mob ruas ntawd taabtom moog, puab tej ruas tub zoo lawm.


  15Puab cov ntawd muaj ib tug pum has tas, nwg tej ruas zoo taag lawm, nwg txawm rov qaab lug hab has nrov nrov ua Vaajtswv tsaug.


  16Nwg txhus caug ndlua ntawm Yexus kutaw ua Yexus tsaug. Tug ntawd yog tuabneeg Xamalis.


  17Yexus has tas,"Kaum leej tub zoo huv tuabsi lawm; cuaj leeg dlua twg taag lawm?


  18Vim le caag tsuas muaj tuab leeg kws yog lwm Tsaav tuabneeg lug ua Vaajtswv tsaug xwb?"


  19Hab Yexus has rua tug ntawd tas,"Koj ca le sawv tseeg moog tsev; koj txujkev ntseeg tub ua rua koj tej ruas zoo lawm."


  Vaajtswv Lub Tebchaws Yuav Lug


  (Mathais 24:23-28, 37-41)


  20Cov Falixais muaj qee leej nug Yexus has tas, thaus twg Vaajtswv lub Tebchaws maam le lug? Yexus teb has tas,"Thaus kws Vaajtswv lub tebchaws lug, yuav tsi muaj ib yaam dlaabtsi qha rua leejtwg paub.


  21Tsi muaj leejtwg yuav has tas, ‘Mej saib, nwg nyob ntawm nuav’ lossis ‘Nyob tod!’; Rua qhov Vaajtswv lub Tebchaws tub lug lawm."


  22Yexus has rua cov thwjtim has tas,"Yeej yuav muaj ib lub sijhawm kws mej xaav pum nub kws Tuabneeg Leej Tub rov lug, tabsis mej yuav tsi pum.


  23Yuav muaj tuabneeg has rua mej has tas, ‘Mej moog saib tod!’ lossis ‘Mej lug saib ntawm nuav!’ Tabsis mej tsi xob moog saib.


  24Nub kws Tuabneeg Leej Tub lug, yuav muaj tsaglig xub laim sau nruab ntug, ib saab ntuj moog rua ib saab ntuj.


  25Tabsis ua ntej ntawd, nwg tub xub raug kev tsimtxom ntau yaam hab cov tuabneeg tam nuav tsi leeg yuav nwg.


  26Tam kws Nau-es ua neej nyob zoo le caag, lub sijhawm kws Tuabneeg Leej Tub lug yuav zoo ib yaam nkaus le ntawd.


  27Tej tuabneeg suavdlawg naj nub noj haus, ua tshoob ua kug moog txug nub kws Nau-es nce moog rua huv nkoj, hab dlej lug nyaab tej tuabneeg ntawd tuag taag huv tuabsi.


  28Lub sijhawm kws Tuabneeg Leej Tub lug yuav zoo ib yaam le tam kws Lauj nyob. Tej tuabneeg suavdlawg naj nub ua noj ua haus, ua laag ua luam, ua laj ua teb, hab ua vaaj ua tsev.


  29Nub kws Lauj tawm huv lub nroog Xaudoos moog, txawm muaj nplaim tawg hab leejfaaj poob sau ntuj lug kub tej tuabneeg tuag taag huv tuabsi.


  30Nub kws Tuabneeg Leej Tub lug, yuav zoo ib yaam nkaus le ntawd.


  31Nub ntawd tug kws nyob nrau zoov, tsi xob moog nqaa nwg tej qhov txhua chaw huv tsev; ib yaam le ntawd, tug kws moog rua tom teb lawm, tsi xob rov qaab lug rua huv tsev.


  32Mej yuavtsum ncu ntsoov txug Lauj tug quaspuj!


  33Tug kws khauvxwm nwg txujsa, tug ntawd yuav tsi tau txujsa; tug kws tsi khauvxwm nwg txujsa, tug ntawd yuav tau txujsa.


  34Kuv qha rua mej has tas mo ntawd, ob tug tuabneeg kws pw ib txaag, yuav coj ib tug moog, tseg ib tug ca.


  35Ob tug quaspuj kws zum zeb ua ke: yuav coj ib tug moog, tseg ib tug ca.


  36[Ob tug txivneej kws nyob tom teb, yuav coj ib tug moog, tseg ib tug ca.]


  37Cov thwjtim nug Yexus has tas, Tug Tswv, yuav muaj le ntawd nyob rua qhovtwg?


  Yexus teb has tas,"Cev tuag nyob qhovtwg, dlaav npoj yuav sau nthwv moog rua qhov ntawd."


  


  Lukas 18


  Tug Puj Ntsuag hab tug Txav Txim Kws tsi Ncaaj


  1Yexus has ib zaaj lug pevtxwv rua nwg cov thwjtim has tas, kuas puab naj nub thov Vaajtswv tsi xob qaug zug.


  2Yexus has tas,"Nyob huv ib lub nroog, muaj ib tug txav txim kws tsi ntshai Vaajtswv hab tsi fwm leejtwg le.


  3Nyob huv lub nroog ntawd muaj ib tug puj ntsuag kws naj nub tuaj thov tug txav txim ntawd has tas ‘Thov koj paab has rooj plaub kws luas kom kuv!’


  4Thaus chiv thawj tug txav txim tsi kaam has, tabsis tom qaab ntawd, nwg xaav has tas, ‘Txawm yog kuv tsi ntshai Vaajtswv hab tsi fwm leejtwg le los


  5tug puj ntsuag nuav pheej tuaj txob kuv, kuv yuav tau paab nwg has kuas taag, nwg txhaj yuav tsi naj nub tuaj txob kuv kuas kuv ntxhuv sab!’"


  6Tug Tswv has rua puab ntxiv tas,"Mej tub nov tug txav txim kws sab tsi ncaaj ntawd tej lug lawm.


  7Vaajtswv tsaav tuabneeg kws naj nub naj mo thov Vaajtswv paab, Vaajtswv yuav tsi paab has puab zaaj los? Vaajtswv yuav tog ntev maam le paab puab los?


  8Kuv qha rua mej has tas, Vaajtswv yeej yuav paab has puab zaaj sai sai. Thaus Tuabneeg Leej Tub lug, cov tuabneeg kws nyob huv nplajteb nuav puas yuav muaj tug kws ntseeg nwg lawm?"


  Tug Falixais hab tug sau Se


  9Hab Yexus has ib zaaj lug pevtxwv rua cov tuabneeg kws khaav has tas, puab yog tuabneeg ncaaj hab puab saib tsi taug lwm tug le nuav,


  10"Muaj ib zag ob tug txivneej moog thov Vaajtswv huv lub Tuamtsev: ib tug yog tug Falixais hab ib tug yog tug sau se.


  11Tug Falixais sawv ntsug hab nwg thov has tas, ‘Vaajtswv, kuv ua koj tsaug, kuv zoo tsi thooj le lwm tug, kuv tsi ua tuabneeg sab hlub, kuv yog tuabneeg ncaaj nceeg, kuv tsi zig luas tej quaspuj, hab kuv tsi zoo le tug sau se ntawd.


  12Xyaa nub twg kuv ua kevcai yoo mov ob zag, hab tej nyaj kws kuv khwv tau lug, kuv muab ib feem kaum rua koj.’


  13Tabsis tug sau se sawv nrug dleb mivntsiv, nwg tsi tsaa qhovmuag saib sau ntuj, nwg ntaus nwg lub hauv sab hab has tas, ‘Vaajtswv, kuv yog tuabneeg txhum, thov koj taabncuab kuv!’


  14Yexus has tas, Kuv qha rua mej has tas, thaus obtug rov moog tsev lawm, tug sau se yog tug kws ua hum Vaajtswv sab , tsi yog tug Falixais. Rua qhov tug kws khaav has tas, nwg muaj fwjchim, tug ntawd yuav poob fwjchim, tabsis tug kws txu fwjchim, tug ntawd yuav tau fwjchim."


  Yexus Foom Koob Moov rua Cov Mivnyuas Yau


  (Mathais 19:13-15; Malakaus 10:13-16)


  15Muaj tuabneeg coj puab cov mivnyuas tuaj cuag Yexus hab thov nwg cev teg plhw puab tej mivnyuas. Thaus cov thwjtim pum le ntawd, puab txwv tsi pub cov tuabneeg ua le ntawd.


  16Tabsis Yexus hu cov mivnyuas yau lug cuag nwg hab has tas,"Ca le tso cov mivnyuas yau lug cuag kuv, tsi xob txwv puab, rua qhov Vaajtswv lub Tebchaws yog cov tuabneeg kws muaj lub sab zoo le cov mivnyuas yau nuav tug.


  17Kuv qha rua mej has tas, yog leejtwg tsi txais yuav Vaajtswv lub Tebchaws ib yaam le cov mivnyuas yau nuav, ces tug ntawd yuav tsi tau moog rua huv Vaajtswv lub Tebchaws le."


  Tug Txivneej Kws Npluanuj


  (Mathais 19:16-30; Malakaus 10:17-31)


  18Cov Yudais ib tug thawjcoj tuaj nug Yexus has tas, Tug Xwbfwb kws muaj lub sab zoo, kuv yuav ua le caag kuv txhaj tau txujsa ntev dlhawv moog ibtxhis?


  19Yexus nug nwg has tas,"Vim le caag koj hu kuv has tas, tug kws muaj lub sab zoo? Yeej tsi muaj leejtwg sab zoo le, tsuas yog Vaajtswv tuab leeg xwb.


  20Koj yeej paub Vaajtswv txuj Kevcai kws has tas, ‘Tsi xob ntxag luas quaspuj luas quasyawg; tsi xob tua tuabneeg; tsi xob ua tubsaab; tsi xob ua timkhawv tsi tseeb, hab fwm koj nam koj txiv.’


  21Tug txivneej ntawd teb has tas, Tej kevcai kws koj has ko kuv tub coj txhua nqai thaus kuv tseem yau lug lawm.


  22Thaus Yexus nov nwg has le ntawd, Yexus has rua nwg tas,"Tseem tshuav ib yaam kws koj tsi tau ua. Koj ca le moog muab koj tej qhov txhua chaw muag huv tuabsi, hab muab cov nyaj ntawd faib rua cov tuabneeg pluag, koj txhaj yuav yog tug kws npluanuj nyob sau ntuj ceebtsheej; tom qaab ntawd, koj ca le tuaj nrug kuv moog."


  23Thaus tug txivneej ntawd nov Yexus has le ntawd, nwg nyuaj sab kawg le, rua qhov nwg npluanuj heev.


  24Thaus Yexus pum tug ntawd nyuaj sab heev, Yexus has tas,"Cov tuabneeg npluanuj yuav moog Vaajtswv lub tebchaws mas nyuaj kawg le!


  25Ib tug ntxhuav nkaag lub qhov koob tseem yoojyim dlua ib tug tuabneeg pluanuj yuav moog rua Vaajtswv lub Tebchaws."


  26Cov tuabneeg kws nov Yexus has le ntawd, puab nug Yexus has tas, Yog le ntawd, leejtwg txhaj yuav dlim tau?


  27Yexus teb has tas,"Tej kws tuabneeg ua tsi tau, Vaajtswv ua tau.


  28Ces Petus has rua Yexus has tas, Peb tub tso vaaj tse tseg hab tuaj nrug koj moog lawm.


  29Yexus has rua puab tas,"Kuv qha tseeb rua mej has tas, yog leejtwg tso vaaj tse, tso quaspuj mivnyuas, tso kwvtij hab tso nam tso txiv tseg, vim nwg xaav tau Vaajtswv lub Tebchaws,


  30tam nuav nwg yuav tau ntau dlua tej kws nwg muab tso tseg lawm, hab lwm tam, nwg yuav tau txujsa ntev dlhawv moog ibtxhis.


  Zag Peb Kws Yexus Has Txug Nwg Kev Tuag


  (Mathais 20:17-19; Malakaus 10:32-34)


  31Yexus coj nwg kaum ob tug thwjtim moog rua ib qho hab nwg has rua puab tas,"Mej ua tuab zoo noog! Peb yuav moog rua nraag lub nroog Yeluxalees, kuas txhua yaam tav lawv le tej kws cov cev Vaajtswv lug tau sau has txug Tuabneeg Leej Tub lawm.


  32Yuav muaj tuabneeg nteg nwg coj moog rua lwm tsaav tuabneeg, puab yuav saib tsi taug nwg, thuam nwg hab nti quavncaug rua nwg.


  33Puab yuav muab nwg nplawm hab muab nwg tua povtseg, tabsis tom qaab ntawd peb nub, nwg yuav sawv rov qaab lug.


  34Cov thwjtim tsi totaub tej kws Yexus has; Yexus tsi qha lub ntsab lug rua puab, puab txhaj tsi paub sov Yexus has txug dlaabtsi.


  Yexus Khu tug Dligmuag Kws Thov Khawv


  (Mathais 20:29-34; Malakaus 10:46-52)


  35Thaus Yexus moog yuav txug lub nroog Yelikaus, muaj ib tug txivneej dligmuag nyob quastsawg ntawm ntug kev thov khawv.


  36Thaus tug dligmuag nov muaj tuabneeg coob coob thaam zum zawg taug kev tuaj, nwg nug has tas, ‘Mej ua dlaabtsi?’


  37Puab qha rua nwg has tas, Yexus tug kws yog tuabneeg Naxales taabtom taug kev tuaj.


  38Tug dligmuag ntawd hu nrov nrov has tas, Yexus kws yog Daviv tug Tub! Thov koj taabncuab kuv!


  39Cov tuabneeg kws nyob ntawm nwg hauv ntej txwv kuas nwg nyob tuabywv tsi xob qw. Tabsis nwg hajyam qw nrov nrov has tas, Daviv tug Tub, thov koj taabncuab kuv!


  40Yog le ntawd, Yexus txawm nreg hab kuas puab coj tug dligmuag lug cuag nwg. Thaus tug dligmuag lug ze lawm, Yexus nug nwg has tas,


  41Koj xaav kuas kuv ua dlaabtsi rua koj?"


  Tug dligmuag teb has tas, Tug Tswv, thov paab kuas kuv pum kev.


  42Yexus has rua nwg has tas,"Koj ca le pum kev! Koj txujkev ntseeg tub ua rua koj pum kev lawm."


  43Taamsim ntawd nwg txawm pum kev, nwg nrug Yexus moog hab ua Vaajtswv tsaug. Thaus cov tuabneeg coob coob pum le ntawd, puab qhuas Vaajtswv kawg le.


  


  Lukas 19


  Yexus Hab Xakhais


  1Yexus tuaj txug huv lub nroog Yelikaus, hab yuav dlhau moog.


  2Nyob huv muaj ib tug txivneej hu ua Xakhais, nwg yog cov sau se tug thawj hab nwg muaj nyaj heev.


  3Xakhais xaav pum saib Yexus yog tug twg, tabsis muaj tuabneeg coob coob thaiv nwg, nwg saib tsi pum Yexus, rua qhov nwg yog tuabneeg qegtaub.


  4Xakhais txhaj dlha fuas suavdlawg ntej moog nce ib tsob ntoo xikamaus, kuas nwg pum Yexus, rua qhov Yexus yuav taug txujkev ntawd tuaj.


  5Thaus Yexus tuaj txug ntawd, Yexus tsaa qhovmuag saib hab has rua Xakhais has tas,"Xakhais, koj ca le nqeg lug, rua qhov nub nua kuv yuav moog su huv koj tsev."


  6Xakhais txawm nqeg nrawm nroog lug tog txais Yexus, hab zoo sab kawg le.


  7Cov tuabneeg kws pum le ntawd, puab thuam has tas, Ua le caag Yexus yuav moog su huv tug tuabneeg txhum tsev!


  8Xakhais sawv ntsug hab has rua Yexus has tas, Tug Tswv, koj noog kuv has! Kuv yuav muab tej kws kuv muaj ib nraab faib rua cov tuabneeg pluag. Hab yog kuv tau muab leejtwg ib yaam dlaabtsi lug yuav lawm, kuv yuav them plaub npaug rov qaab rua tug ntawd.


  9Yexus has tas,"Nub nua txujkev cawm dlim tub lug rua huv tug txivneej nuav lub tsev lawm. Tug txivneej nuav yog Anplahaas ib tug xeebntxwv hab."


  10Tuabneeg leej Tub yeej lug nrhav cov tuabneeg kws yuam kev lawm hab cawm kuas puab dlim.


  Tug Tswv Muab Nyaj rua Cov Tubkhai


  (Mathais 25:14-30)


  11Thaus cov tuabneeg tseem taabtom noog Yexus has ntawd, Yexus txawm has ib zaaj lug pevtxwv rua puab noog. Thaus nwg moog yuav txug huv lub nroog Yeluxalees, hab tej tuabneeg xaav has tas, Vaajtswv lub Tebchaws tub lug yuav txug.


  12Yexus has tas,"Muaj ib tug nom taabtom yuav sawv kev moog rua lwm lub tebchaws dleb dleb, kuas luas muab nwg tsaa ua vaajntxwv, nwg maam le rov qaab lug.


  13Thaus nwg yuav moog, nwg hu nwg kaum tug tubkhai lug, hab nwg muab nyaj rua puab ib leeg ib choj; hab has rua puab tas, ‘Mej ca le coj cov nyaj nuav moog ua laag ua luam, kuas txug nub kuv rov lug.’


  14Tabsis cov pejxeem kws nyob huv tug nom ntawd lub tebchaws ntxub nwg, puab txawm khaiv tuabneeg lawv qaab moog has tas, ‘Peb tsi yuav tug nom nuav ua peb tug vaajntxwv.’


  15Thaus luas tsaa tug nom ntawd ua vaajntxwv lawm, nwg rov qaab lug, hab hu kuas cov tubkhai kws nwg muab nyaj rua tuaj cuag nwg, saib puab moog ua luam ib leeg tsaam pistsawg.


  16Thawj tug tubkhai lug has tas, ‘Tug tswv, choj nyaj kws koj muab rua kuv, kuv coj moog ua luam tsaam kaum choj.’


  17Tug tswv has tas, ‘Zoo heev, koj yog tug tubkhai kws noog lug! Vim koj ua ncaaj rua tej yaam miv miv nuav, kuv yuav tsaa koj ua tug kws saib kaum lub nroog.’


  18Tug tubkhai ob lug has tas, ‘Tug tswv, choj nyaj kws koj muab rua kuv, kuv coj moog ua luam tsaam tsib choj.’


  19Tug tswv has rua tug tubkhai ntawd has tas, ‘Koj yuav tau ua tug saib tsib lub nroog.’


  20Muaj dlua ib tug tubkhai lug has tas, ‘Tug tswv, choj nyaj kws koj muab rua kuv nyob ntawm nuav; kuv muab phuam qhwv khaws ca zoo zoo.


  21Kuv ntshai koj, rua qhov koj yog ib tug tuabneeg nyaum heev. Koj ibtxwm hlais tej kws tsi yog koj cog, hab sau tej kws tsi yog koj tseb.’


  22Tug tswv has rua tug tubkhai ntawd has tas, ‘Tug tubkhai kws sab phem! Kuv yuav rau txim rua koj lawv le tej lug kws koj has! Koj tub paub has tas, kuv yog ib tug tuabneeg kws nyaum heev, kuv ibtxwm hlais tej kws tsi yog kuv cog, hab sau tej kws tsi yog kuv tseb.


  23Ua le caag koj tsi muab kuv choj nyaj coj moog tso rua huv txhaab nyaj? thaus kuv rov qaab lug, kuv txhaj tau kuv choj nyaj hab tau tej paaj ntxiv?’


  24Nwg has rua cov tuabneeg kws sawv ntawd has tas, ‘Mej ca le muab nwg choj nyaj coj moog ntxiv rua tug tubkhai kws muaj kaum choj.’


  25Puab has rua tug tswv has tas, ‘Tug tswv, tug ntawd tub muaj kaum choj lawm!’


  26Tug tswv teb has tas, ‘Kuv qha rua mej has tas, txhua tug kws muaj lawm, yeej yuav muab ntxiv kuas nwg muaj ntau dlua, tabsis tug kws tsi muaj, txawm yog nwg muaj mivntsiv xwb los yuav muab rhu tawm ntawm nwg moog.


  27Ca le coj kuv cov yeebncuab kws tsi yuav kuv ua puab tug vaajntxwv lug ntawm nuav, hab muab puab tua taabmeeg kuv!’"


  Yexus Caij tug Neeg Luav Moog huv Lub Nroog Yeluxalees


  (Mathais 21:1-11; Malakaus 11:1-11; Yauhaas 12:12-19)


  28Thaus Yexus has le nuav taag, nwg txawm ua puab ntej moog rua nraag lub nroog Yeluxalees.


  29Thaus Yexus moog yuav txug lub zog Npefakhes hab lub zog Npethanis kws nyob ntawm lub roob txiv ntoo roj, nwg txawm khaiv ob tug thwjtim ua nwg ntej moog,30hab qha obtug has tas,"Meb ca le ncaaj nraim moog rua huv lub zog kws nyob tom meb hauv ntej; thaus meb moog txug, meb yuav pum ib tug mivnyuas neeg luav kws tsi tau muaj tuabneeg caij dlua le, khi ca qhov ntawd. Meb ca le dlaws caab lug rua kuv ntawm nuav.31Yog muaj leejtwg nug has tas, ‘Meb yuav dlaws caab moog ua dlaabtsi?’ Meb teb tug ntawd has tas, ‘Tug Tswv xaac siv."


  32Obtug moog pum txhua yaam lawv le Yexus qha rua obtug.


  33Thaus obtug taabtom dlaws tug mivnyuas neeg luav, tug tswv txawm nug obtug has tas, ‘Meb yuav dlaws caab moog ua dlaabtsi?’


  34Obtug teb has tas, Tug Tswv xaav siv. Obtug caab tug mivnyuas neeg luav lug rua Yexus.


  35Obtug hle obtug ob lub tsho ntev lug pua tug mivnyuas neeg luav nrausqaum rua Yexus caij.


  36Thaus Yexus caij tug mivnyuas neeg luav taug kev moog, tej tuabneeg suavdlawg hle puab tej tsho lug pua huv kev.


  37Thaus Yexus moog yuav txug lub nroog Yeluxalees, ntawm txujkev kws nqeg peg lub Roob Txiv Ntoo Roj lug, cov tuabneeg coob coob kws yog Yexus cov thwjtim txawm ua Vaajtswv tsaug, vim tej txujci tseemceeb kws puab tau pum, hab puab qhuas Vaajtswv nrov nrov has tas,


  38Thov Vaajtswv foom koob moov rua tug vaajntxwv kws Vaajtswv khaiv lug! Thov kuas sau ntuj muaj kev kaaj sab lug, hab kuas suavdlawg fwm Vaajtswv tug kws muaj tshwjchim ci ntsaa ab!


  39Cov Falixais qee leej kws nrug cov tuabneeg coob coob ntawd has rua Yexus has tas, Xwbfwb, koj has kuas koj cov thwjtim nyob tuabywv!


  40Yexus teb puab has tas,"Kuv qha rua mej has tas, yog puab cov nuav nyob tuabywv lawm, tej pobzeb yeej yuav qw."


  Yexus Quaj Lub Nroog Yeluxalees


  41Thaus Yexus tuaj ze lub nroog Yeluxalees, nwg pum lub nroog, nwg quaj,42nwg has tas,"Kheev laam koj paub tej kws yuav paab kuas koj nyob kaaj sab lug! Tabsis nwgnuav koj tsi paub tej ntawd.43Rua qhov muaj ib nub koj cov yeebncuab yuav tuaj puab ntsaa yeej vij koj, hab yuav tuaj txhua ceg kaum tuaj puav koj.44Puab yuav ua rua koj hab koj cov tuabneeg kws nyob huv koj, kuas puamtsuaj taag huv tuabsi. Puab yuav tsi ca ob lub pobzeb nyob sis tsuam ua ke, rua qhov koj tsi ncu txug lub sijhawm kws Vaajtswv lug paab koj lawm."


  Yexus Ntab Cov Tuabneeg Ua Luam Tawm ntawm Lub Tuamtsev


  (Mathais 21:12-17; Malakaus 11:15-19; Yauhaas 2:13-22)


  45Yexus moog rua ntawm lub Tuamtsev hab ntab tej tuabneeg kws tuaj ua luam kuas tawm moog,46hab nwg has rua puab tas,"Vaajtswv txujlug sau tseg has tas, ‘Kuv lub Tuamtsev yog qhov chaw thov Vaajtswv.’ Tabsis mej muab ua chaw rua tubsaab nkaum."


  47Yexus naj nub qha huv lub Tuamtsev, cov thawj ntawm cov povthawj, cov xwbfwb kws qha Vaajtswv txuj Kevcai, hab cov thawjcoj ntawm cov pejxeem xaav muab Yexus tua povtseg,48tabsis puab ua tsi tau le caag rua Yexus, rua qhov suavdlawg nyam noog tej kws Yexus qha heev.


  


  Lukas 20


  Leejtwg Tso Cai rua Yexus


  (Mathais 21:23-27; Malakaus 11:27-33)


  1Muaj ib nub thaus Yexus qhuab qha cov tuabneeg huv lub Tuamtsev, hab qha Txujmoo Zoo, cov thawj ntawm cov povthawj, cov xwbfwb kws qha Vaajtswv txuj Kevcai, hab cov txwjlaug tuaj2nug Yexus has tas, Koj qha rua peb saib, ua le caag koj muaj cai ua tej nuav? Leejtwg tso cai rua koj?


  3Yexus teb puab has tas,"Kuv yuav nug mej ib lus. Mej qha rua kuv saib,4leejtwg tso cai rua Yauhaas muab tuabneeg ua kevcai raus dlej, Vaajtswv lossis tuabneeg?"


  5Puab txawm sis thaam has tas, Peb yuav has le caag? Yog peb has tas Vaajtswv kuas Yauhaas ua,’ nwg yuav has rua peb tas, ‘Ua le caag mej tsua tsi ntseeg Yauhaas tej lug?’6Yog peb has tas, ‘Tuabneeg kuas Yauhaas ua,’ Cov tuabneeg coob coob kws nyob ntawd nuav yuav muab pobzeb ntaus peb, rua qhov suavdlawg yeej paub has tas, Yauhaas yog ib tug cev Vaajtswv lug.


  7Puab teb has tas, Peb tsi paub, sov leejtwg tso cai rua nwg.


  8Yexus has rua puab tas,"Yog le ntawd, kuv yuav tsi qha rua mej has tas, leejtwg tso cai rua kuv ua tej nuav."


  Cov Tuabneeg Kws Tu Lub Vaaj Txiv Maab


  (Mathais 21:33-46; Malakaus 12:1-12)


  9Yexus has ib zaaj lug pevtxwv rua suavdlawg noog has tas, Muaj ib tug txivneej cog tau ib vaaj txiv maab. Nwg muab tso rua ib cov tuabneeg tu sis faib cov txiv. Ces nwg txawm moog rua lwm tebchaws tau ntev loo.10Thaus txug lub caij dle txiv maab, nwg khaiv ib tug tubkhai moog cuag cov tuabneeg kws tu lub vaaj hab sau tej txiv maab kws yog nwg tug lug rua nwg. Tabsis cov tuabneeg kws tu lub vaaj muab tug tubkhai ntawd ntaus, hab ntab tug tubkhai ntawd rov qaab lug tsev teg dlawb teg nplag.11Tug tswv vaaj tsua khaiv dlua ib tug tubkhai moog, tabsis cov tuabneeg kws tu lub vaaj muab tug tubkhai ntawd ntaus, ua limham rua nwg, hab kuas nwg rov qaab lug teg dlawb teg nplag.12Tug tswv vaaj rov khaiv dlua tug tubkhai peb moog, cov tuabneeg kws tu lub vaaj muab tug tubkhai ntawd ntaus nqaj ndluag ntshaav nrug, hab muab nwg pov rua saab ntug vaaj nrau.


  13Ces tug tswv vaaj has tas, ‘Kuv yuav ua le caag? Yog kuv khaiv kuv tug tub kws kuv hlub moog, nyaj puab yuav fwm kuv tug tub!


  14Tabsis thaus cov tuabneeg kws tu lub vaaj pum tug tswv tug tub tuaj, puab txawm sis ntxhi has tas, Tug nuav yog tug tswv vaaj tug tub, peb ca le muab nwg tua povtseg, peb txhaj tau nwg lub vaaj!’


  15Cov tuabneeg kws tu lub vaaj muab tug tub ntawd thawb rua saab ntug vaaj nrau, hab muab nwg tua povtseg."


  Yexus nug has tas,"Tug tswv vaaj yuav ua le caag rua cov tuabneeg kws tu lub vaaj ntawd?"


  16Tug tswv vaaj yeej yuav muab cov tuabneeg kws tu lub vaaj tua povtseg, hab muab lub vaaj ntawd rua lwm cov tu.


  Thaus suavdlawg nov Yexus has le ntawd, puab has tas, Nyaj yuav tsi muaj le ntawd.


  17Yexus saib puab hab nug has tas,"Vaajtswv txujlug has le caag?


  "‘Lub pobzeb kws cov kws ua tsev muab povtseg, lub ntawd tub lug ua lub thawj lawm.’


  18Yog leejtwg qaug moog tsoo lub pobzeb ntawd, tug ntawd lub cev yuav tawg taag; yog lub pobzeb ntawd poob lug tsoo leejtwg, tug ntawd lub cev yuav ntsoog taag huv tuabsi."


  Them Se rua Xixas Puas Txhum?


  (Mathais 22:15-22; Malakaus 12:13-17)


  19Cov xwbfwb kws qha Vaajtswv txuj Kevcai hab cov thawj ntawm cov povthawj xaav nteg Yexus, rua qhov puab paub has tas, zaaj lug pevtxwv kws Yexus has ntawd, yog nwg tshev puab; tabsis puab ntshai cov pejxeem.


  20Puab tog saib puas muaj sijhawm zoo nteg Yexus. Puab ndlav qee leej kuas ua txuj ua le tuabneeg ncaaj nceeg moog nug Yexus, saib nwg puas yuav has txhum, puab txhaj zoo nteg nwg coj moog rua tug tswv xeev kws muaj fwjchim.


  21Cov tuabneeg kws puab ndlav moog nug Yexus has tas, Xwbfwb, peb paub has tas tej lug kws koj has, hab tej kws koj qha puavleej yog huv tuabsi. Peb paub has tas koj tsi xaiv leejtwg ntsejmuag le, tabsis koj qha Vaajtswv txujlug tseeb rua suavdlawg.


  22Koj sim qha rua peb saib, yog peb them se rua Xixas puas txhum peb txuj kevcai los tsi txhum?


  23Tabsis Yexus tub xub paub puab lub sab lawm, nwg has rua puab tas,


  24"Mej ca le muab ib lub nyaj rua kuv saib, lub ntsejmuag hab lub npe kws sau rua ntawm lub nyaj nuav yog leejtwg lub?"


  Puab teb has tas, Yog Xixas lub.


  25Yexus has rua puab tas,"Yaam kws yog Xixas le, mej ca le muab rua Xixas, hab yaam kws yog Vaajtswv le, mej ca le muab rua Vaajtswv."


  26Puab nrhav tsi tau ib qho kuas Yexus has txhum taabmeeg suavdlawg; puab xaav tsi thoob rua tej lug kws Yexus has ntawd, puab txawm nyob tuabywv lawm.


  Nug Txug Cov Tuabneeg Kws Tuag Lawm Sawv Rov Lug


  (Mathais 22:23-33; Malakaus 12:18-27)


  27Cov Xadukais qee leej kws tsi ntseeg has tas tuabneeg yuav sawv huv qhov tuag rov qaab lug, puab tuaj cuag Yexus hab nug has tas,


  28Xwbfwb, Mauxes sau txuj Kevcai nuav qha peb has tas, ‘Yog tug quasyawg tuag lawm, nwg tug quaspuj tseem tsi tau muaj mivnyuas, nwg tug kwv yuavtsum yuav tug namtij, tug tijlaug txhaj muaj xeebntxwv.’


  29Thaus muaj xyaa tug kwvtij, tug tijlaug yuav quaspuj tabsis tsi tau muaj mivnyuas, tug tijlaug tuag lawm,


  30tug kwv yuav tug namtij,


  31tug kwv peb yuav tug namtij ntawd hab. Xyaa leej kwvtij puavleej yuav tug quaspuj ntawd, puab puavleej tuag taag, tsi tau muaj ib tug mivnyuas le.


  32Thaus kawg tug quaspuj ntawd txawm tuag lawm hab.


  33Yog le ntawd, nub kws cov tuabneeg tuag sawv rov qaab lug, tug quaspuj ntawd yuav yog leejtwg tug quaspuj? Rua qhov puab xyaa leej puavleej tau yuav nwg huv tuabsi lawm.


  34Yexus teb has tas,"Cov quaspuj hab quasyawg tam nuav txhaj le sis yuav xwb,35tabsis cov quaspuj hab cov quasyawg kws tsimnyog sawv lug tau txujsa hab moog nyob tam tom ntej, cov ntawd tsi sis yuav le lawm.36Puab yuav zoo ib yaam le cov timtswv ceebtsheej hab yuav tsi tuag le. Puab yog Vaajtswv cov mivnyuas, rua qhov puab tub sawv huv qhov tuag rov qaab lug lawm.37Thaus Mauxes has txug cov nplaim tawg kws cig ntawm tsob ntoo, nwg hu tug Tswv has tas, ‘Anplahaas tug Vaajtswv, Ixaj tug Vaajtswv, hab Yakhauj tug Vaajtswv.’38Zaaj kws nwg has ntawd tub qha rua suavdlawg has tas, cov tuabneeg kws tuag lawm, yeej yuav sawv rov qaab lug tau txujsa. Vaajtswv yog cov tuabneeg caj tug Vaajtswv, nwg tsi yog cov tuabneeg tuag tug Vaajtswv. Lawv le Vaajtswv saib, txhua tug puavleej muaj sa nyob."


  39Cov xwbfwb kws qha Vaajtswv txuj Kevcai qee leej has tas, Xwbfwb, koj teb yog lawm!


  40Puab has le ntawd vim puab tsi muaj cuabkaav nug ntxiv lawm.


  Tug Mexiyas Yog Leejtwg Tub


  (Mathais 24:41-46; Malakaus 12:35-37)


  41Yexus nug puab has tas,"Yuav ua le caag has tau tas, tug Mexiyas yog Daviv tug Tub?42Rua qhov Daviv sau tseg rua huv phoo Ntawv Nkauj has tas:


  "‘Tug Tswv has rua kuv tug Tswv has tas: "Koj ca le lug nyob ntawm kuv saab xis


  43moog txug thaus kuv muab koj cov yeebncuab lug rua koj tsuj."’


  44Daviv tub hu nwg has tas ‘Tug Tswv.‘ Yuav ua le caag has tau tas, tug Mexiyas yog Daviv tug Tub?"


  Yexus Qha Kuas tsi Xob Ua Le Cov Xwbfwb Kws Qha Vaajtswv Txuj Kevcai


  (Mathais 23:1-36; Malakaus 12:38-40)


  45Thaus cov tuabneeg taabtom noog Yexus qha, Yexus has rua nwg cov thwjtim has tas,


  46"Mej yuavtsum ceevfaaj, tsi xob ua le cov xwbfwb kws qha Vaajtswv txuj Kevcai, puab nyam naav tej tsho ntev moog rua nuav rua u, hab thaus puab moog tom tej kab, puab nyam kuas suavdlawg fwm puab; thaus puab moog huv tej tsev saablaaj lossis moog nrug luas noj luas haus, puab moog xaiv nyob lub chaw zoo xwb;47Puab txhaav tej puj ntsuag tug yuav, hab puab thov Vaajtswv ntev ntev kuas suavdlawg qhuas puab! Puab yeej yuav raug txim nyaav dlua lwm tug huv tuabsi."


  


  Lukas 21


  Tug Puj Ntsuag Tso Nyaj


  (Malakaus 12:41-44)


  1Yexus tsaa qhovmuag saib, nwg pum cov tuabneeg npluanuj tso nyaj rua huv lub phijxaab kws nyob huv lub Tuamtsev,2hab pum ib tug puj ntsuag pluag pluag taabtom muab ob lub txaj toog tso rua huv.3Yexus has tas,"Kuv qha rua mej has tas, tug puj ntsuag nuav tso ntau dlua lwm tug.4Rua qhov lwm tug muab tej nyaj kws seem tuaj tso xwb; tabsis tug puj ntsuag kws pluag pluag nuav, nwg muab hlo ob lub txaj toog kws nwg muaj tuaj tso huv tuabsi."


  Lub Tuamtsev Yuav Puamtsuaj


  5Cov thwjtim qee leej sis thaam has txug lub Tuamtsev kws luas muab tej pobzeb kws zoo zoo nkauj lug ua, hab tej khoom kws luas coj tuaj fij rua Vaajtswv. Yexus has tas,"Tej kws mej pum nuav, thaus txug sijhawm lawm,6yuav tsi muaj ob lub pobzeb dlhos ua ke, txhua lub yuav pluam nyag nyob nyag taag huv tuabsi. Kev Txomnyem hab Kev Tsimtxom thaus Nplajteb Yuav Kawg."


  7Puab nug Yexus has tas, Xwbfwb, thaus twg maam le muaj tej nuav? Hab yaam dlaabtsi yuav qha rua peb paub has tas, tub txug lub sijhawm kws yuav muaj tej ntawd lawm?


  8Yexus qha has tas,"Mej yuavtsum ceevfaaj, tsi xob pub leejtwg dlaag ntxag tau mej yuam kev. Yuav muaj ntau leej tuav kuv lub npe has rua mej tas, ‘kuv yog nwg!’ Lub sijhawm tub lug ze lawm! Tabsis mej tsi xob caum cov tuabneeg ntawd moog.9Thaus mej nov muaj kev tsuv kev rog hab muaj kev kub ntxhuv los mej tsi xob ntshai. Yeej yuav xub muaj tej ntawd ua ntej, tabsis tsi tau qha has tas, tub txug lub sijhawm kawg lawm."


  10Yexus has tas,"Ib tsaav tuabneeg yuav tawmtsaam ib tsaav tuabneeg; ib lub tebchaws yuav sawv tua ib lub tebchaws,11yuav muaj aav qeeg luj heev, yuav muaj kev tshaib kev nqhes, hab yuav muaj mob thoob plawg txhua qhov huv tuabsi; yuav muaj tej yaam tshwm sau nruab ntug ua rua suavdlawg ntshai kawg le.


  12"Tabsis thaus tseem tsi tau muaj tej ntawd, yuav muaj tuabneeg nteg mej hab tsimtxom mej; puab yuav coj mej moog rua huv tej tsev saablaaj hab muab mej kaw rua huv tej tsev lojcuj. Luas yuav coj mej moog cuag tej vaajntxwv hab tej numtswv, vim mej yog cov kws ntseeg kuv.13Thaus ntawd yog lub sijhawm zoo rua mej qha Txujmoo Zoo.14Mej tsi xob txhawj has tas, mej yuav npaaj teb le caag txhaj zoo,15rua qhov kuv yuav pub tswvyim rua mej kuas mej txawj has, mej cov yeebncuab yuav teb tsi taug mej, hab nrhav tsi tau lug rua mej.16Mej nam mej txiv, mej tej kwvtij, mej tej neejtsaa hab mej tej phoojywg yuav muab mej coj moog rua tej numtswv, hab luas yuav muab mej qee leej tua povtseg.17Txhua tug yuav ntxub mej vim mej yog cov kws ntseeg kuv.18Tabsis txawm yog mej ib txuj plaubhau los yuav tsi tu sau mej taubhau moog.19Mej yuavtsum ua sab ntev nyaj tej kev txomnyem, mej txhaj yuav tau txujsa.


  Lub Nroog Yeluxalees Yuav Puamtsuaj


  20Thaus mej pum tubrog tuaj vij lub nroog Yeluxalees, mej yuav paub has tas, tsi ntev lub nroog yuav puamtsuaj.21Lub sijhawm ntawd cov tuabneeg kws nyob huv xeev Yudas, puab yuavtsum tsiv moog rua peg tej roob; cov tuabneeg kws nyob huv lub nroog yuavtsum tawm, hab cov tuabneeg kws nyob peg tej yaajsaab, tsi xob tsiv moog rua huv lub nroog.22Rua qhov lub sijhawm ntawd yog ‘Nub Rau Txim,‘ kuas muaj tav lawv le Vaajtswv txujlug has tseg lawm.23Luj sijhawm ntawd tej quaspuj kws suab mivnyuas, hab tej quaspuj kws muaj mivnyuas mog yuav txomnyem kawg le! Lub tebchaws nuav yuav raug kev txomnyem kawg nkaus le. Vaajtswv yuav rau txim rua cov tuabneeg nuav.24Ibtxha yuav tuag rua nav ntaaj nav rag, hab ibtxha yuav raug nteg moog rua lwm lub tebchaws; hab lwm tsaav tuabneeg yuav tuaj tsuj lub nroog Yeluxalees moog txug nub kws tav lawv le lub sijhawm.


  Tuabneeg Leej Tub Yuav Lug


  (Mathais 24:29-31; Malakaus 13:24-27)


  25Thaus ntawd lub nub, lub hli, hab tej nubqub yuav tsi zoo le qub lawm. Txhua tsaav tuabneeg kws nyob huv nplajteb nuav yuav yoob taag, hab ntshai lub suab dlej havtxwv ndlaas.26Tej tuabneeg yuav tsaus muag vim puab ntshai tej kws yuav muaj lug raug thoob plawg lub nplajteb nuav, rua qhov tej kws muaj fwjchim sau nruab ntug yuav ua zug koog.27Thaus ntawd suavdlawg yuav pum Tuabneeg Leej Tub tshwm sau nruab ntug, nwg lub fwjchim hab tug tshwjchim yuav ci ntsaa ab.28Thaus taabtom pib muaj tej nuav, mej yuavtsum sawv ntsug hab tsaa taubhau, rua qhov txujkev cawm dlim tub lug ze lawm.


  Tsob Txiv Ncuav Pas Pib Hlaav Nplooj


  (Mathais 24:32-35; Malakaus 13:28-31)


  29Yexus has ib zaaj lug pevtxwv rua puab noog has tas:"Mej sim saib tsob ntoo txiv ncuav pas hab txhua yaam ntoo.30Thaus mej pum tej ntoo ntawd pib hlaav nplooj, mej paub has tas tub yuav txug lub caij ntuj naag.31Ib yaam nkaus le ntawd, thaus mej pum tej ntawd, mej yuav paub has tas, Vaajtswv lub Tebchaws tub lug ze lawm.32Kuv qha tseeb rua mej has tas, thaus cov tuabneeg tam nuav tseem tuag tsi tau taag, tub xub muaj tej ntawd lawm.33Lub ntuj hab lub nplajteb nuav yuav pluj moog, tabsis kuv tej lug yuav tsi muaj ib lus poob le.


  Yuavtsum Ceevfaaj


  34Mej yuavtsum ceevfaaj, tsi xob ca mej lub sab qaug rua kev noj kev haus, hab tsi xob txhawj rua mej lub neej lossis yuav ca nub ntawd lug txug thaus mej tsi ceevfaaj.35Rua qhov nub ntawd yuav lug khwb nkaus tej tuabneeg suavdlawg thoob plawg lub nplajteb nuav ib yaam le rooj yej.36Mej yuavtsum ceevfaaj hab zuv tog, naj nub thov Vaajtswv paab kuas mej nyaj taug txhua yaam kws yuav muaj lug nuav, hab mej txhaj yuav moog sawv taug ntawm Tuabneeg Leej Tub lub xubndlag.


  37Yexus naj nub qha huv lub Tuamtsev, hab thaus tsaus ntuj nwg moog pw peg Roob Txiv Ntoo Roj.38Txhua taagkig sawv ntxuv, suavdlawg tuaj noog Yexus qhuab qha huv lub Tuamtsev.


  


  Lukas 22


  Cov Thawjcoj Nrhav Kev Nteg Yexus


  (Mathais 26:1-5; Malakaus 14:1-2; Yauhaas 11:45-53)


  1Thaus yuav txug lub sijhawm ua Kevcai Noj Ncuav tsi xyaw Keeb kws hu ua Kevcai Hlaa Dlhau.2Cov thawj ntawm cov povthawj hab cov xwbfwb kws qha Vaajtswv txuj Kevcai txawm nrhav kev yuav nteg Yexus tuabywv coj moog tua povtseg, rua qhov puab tsi xaav nteg Yexus taabmeeg cov pejxeem, nyob tsaam suavdlawg ntxhuv.


  Yudas Ntxeev Sab rua Yexus


  (Mathais 26:14-16; Malakaus 14:10-11)


  3Dlaab Ntxwgnyoog tshoov Yudas Ixakali-us tug kws yog ib tug ntawm kaum ob tug thwjtim sab.4Yudas has rua cov thawj ntawm cov povthawj, hab cov thawj tubrog kws zuv lub Tuamtsev has tas, nwg yuav coj puab moog nteg Yexus le caag.5Puab zoo sab hab txaus sab yuav muab nyaj rua Yudas.6Yudas pum zoo le puab has, nwg txawm nrhav sijhawm coj puab moog nteg Yexus thaus tsi muaj tuabneeg pum.


  Npaaj Pluag Mov Ua Kevcai Hlaa Dlhau


  (Mathais 26:17-25; Malakaus 14:12-21; Yauhaas 13:21-30)


  7Thaus txug nub kws ua Kevcai Noj Ncuav Tsi Xyaw Keeb kws yog nub kws puab tua mivnyuas yaaj noj ua Kevcai Hlaa Dlhau.8Yexus khaiv Petus hab Yauhaas, hab qha rua obtug has tas,"Meb ca le moog npaaj pluag mov ua Kevcai Hlaa Dlhau rua peb noj."


  9Obtug nug Yexus has tas, Koj xaav kuas wb moog npaaj rua qhovtwg?


  10Yexus teb has tas,"Thaus meb moog txug huv lub nroog, yuav muaj ib tug txivneej kwv ib lub hub dlej lug ntsib meb. Meb ca le lawv nwg qaab moog huv tsev,11hab has rua tug tswv tsev tas, ‘Tug Tswv has tas, koj yuav muab chaav twg rua kuv hab kuv cov thwjtim noj pluag mov ua Kevcai Hlaa Dlhau?’12Tug tswv tsev yuav coj meb moog qha ib chaav dlaav dlaav kws nyob txheej sau hab tub muaj rooj muaj tog txhij lawm rua meb, meb ca le npaaj txhua yaam rua qhov ntawd."


  13Obtug txawm moog hab pum muaj txhua yaam lawv le Yexus has, hab obtug npaaj pluag mov ua Kevcai Hlaa Dlhau rua qhov ntawd.


  Tug Tswv Rooj Mov


  (Mathais 26:26-30; Malakaus 14:22-26; 1 Kauleethaus 11:23-25)


  14Thaus txug sijhawm noj mov lawm, Yexus hab Yexus cov timthawj lug nyob ntawm rooj mov.


  15Yexus has rua puab tas,"Kuv xaav nrug mej noj pluag mov ua Kevcai Hlaa Dlhau nuav, ua ntej kws kuv raug kev tsimtxom!16Kuv qha rua mej has tas, Txij nuav moog kuv yuav tsi noj le nuav moog txug nub kws pluag mov ua Kevcai Hlaa Dlhau tav nyob huv Vaajtswv lub Tebchaws."


  17Yexus muab khob cawv txiv maab lug ua Vaajtswv tsaug hab has tas,"Mej ca le txais lub khob nuav moog haus.18Kuv qha rua mej has tas, txij nuav moog kuv yuav tsi haus cov cawv txiv maab nuav moog txug nub kws Vaajtswv lub Tebchaws lug."


  19Yexus muab ib lub ncuav lug ua Vaajtswv tsaug, nwg muab ndlais faib rua puab hab has tas,"Ntawm nuav yog kuv lub cev kws kuv muab pub rua mej. Mej ua le nuav, mej txhaj yuav ncu ntsoov kuv."


  20Thaus puab noj mov taag, Yexus muab ib khob cawv txiv maab lug ua ib yaam nkaus le ntawd, nwg has tas,"Lub khob nuav yog Vaajtswv txujlug cog tseg tshab kws muaj kuv cov ntshaav ndlwg lug ua lub homthawj nas rua lawm.21Tabsis mej saib, tug kws ntxeev sab rua kuv, nwg nrug kuv nyob ntawm rooj nuav ntaag!22Tuabneeg Leej Tub yeej yuav tuag lawv le Vaajtswv npaaj tseg lawm, tabsis tug kws ntxeev sab rua Tuabneeg Leej Tub, nwg yuav raug kev puamtsuaj!"23Ces cov timthawj txawm sis nug has tas, peb leejtwg yog tug yuav ua le ntawd?


  Sis Caav Has Tas Leejtwg Yuav Tau Ua tug Luj dlua ndlais


  24Cov thwjtim sis caav has tas, Peb leejtwg yuav tau ua tug luj dlua ndlais?25Yexus has rua puab tas,"Lwm tsaav tuabneeg cov vaajntxwv kws muaj fwjchim kaav puab tej pejxeem, hab tej numtswv kws muaj fwjchim hu puab has tas, ‘Cov kws saib cov Pejxeem.’26Tabsis mej tsi xob ua le ntawd; mej cov yog leejtwg xaav ua tug hlub, tug ntawd yuavtsum ua ib yaam le yog tug yau, hab tug twg yog tug thawjcoj, tug ntawd yuavtsum ua ib yaam le tug tubkhai.27Tug twg yog tug luj dlua? Tug kws nyob quastsawg noj mov lossis tug tubkhai? Tub yog tug kws nyob quastsawg noj mov ntaag. Tabsis kuv nrug mej nyob, kuv ua ib yaam le tug tubkhai.28Txhua lub sijhawm kws kuv raug kev txomnyem, mej tsi tau tso kuv tseg;29kuv Txiv tsaa kuv ua tug muaj fwjchim kaav lub nplajteb le caag, kuv yuav tsaa mej kuas muaj fwjchim ib yaam le ntawd.30Mej yuav tau nrug kuv noj hab haus nyob ntawm kuv lub rooj huv kuv lub Tebchaws, hab mej yuav tau nyob sau lub zwmtxwv txav txim rua kaum ob xeem Yixalayees.


  Petus Yuav tsi Leeg Paub Yexus


  (Mathais 26:31-35; Malakaus 14:27-31; Yauhaas 13:36-38)


  31Yexus has tas, Ximoos, Ximoos!"Koj noog kuv has! Vaajtswv tub ca dlaab Ntxwgnyoog lug sim mej txhua tug sab lawm, muab tug zoo cais tawm ntawm tug phem, ib yaam le tug yaaj nplej muab vaab ntxuaj cov npluag tawm ntawm cov nplej.32Tabsis Ximoos, kuv tub thov Vaajtswv paab koj lawm, kuas koj muab sab rau ntseeg. Hab thaus koj lug cuag kuv, koj yuavtsum txhawb koj cov kwvtij zug.


  33Petus teb has tas, Tug Tswv, kuv txaus sab nrug koj raug kaw rua huv tsev lojcuj hab tuag nrug koj!


  34Yexus has tas,"Petus, kuv qha rua koj has tas, mo nuav thaus qab tsi tau qua, koj yuav has peb zag has tas, koj tsi paub kuv."


  Naab Nyaj, Naab Thoobpuab, hab Raab Ntaaj


  35Ces Yexus nug puab has tas,"Zag taag lug kuv khaiv mej moog, mej tsi nqaa naab nyaj, naab thoobpuab hab khau, mej puas tu ncua ib yaam dlaabtsi?"


  Puab teb has tas, Peb si tu ncua dlaabtsi le.


  36Yexus has tas, Tabsis nwgnuav,"tug kws muaj naab nyaj lossis naab thoobpuab, tug ntawd yuavtsum nqaa moog; tug kws tsi muaj ntaaj, nwg yuavtsum muab nwg lub tsho luj muag hab moog yuav ib raab ntaaj.37Kuv qha rua mej has tas, Vaajtswv txujlug has tas, ‘Luas suav nwg nrug cov tuabneeg muaj txim.’ Lu lug kws has txug kuv ntawd yeej yuav tav, rua qhov tej kws sau has txug kuv ntawd taabtom yuav tav.’


  38Cov thwjtim has tas, Tug Tswv, koj saib ntawm nuav! Peb muaj ob raab ntaaj!


  Yexus teb has tas,"Tsi xob has ntxiv lawm!"


  Yexus Thov Vaajtswv sau Roob Txiv Ntoo Roj


  (Mathais 26:36-46; Malakaus 14:32-42)


  39Yexus tawm huv lub nroog moog rua peg Roob Txiv Ntoo Roj lawv le nwg ibtxwm moog; hab cov thwjtim nrug nwg moog.40Thaus puab moog txug peg, Yexus has rua puab tas,"Mej yuavtsum thov Vaajtswv, kev sim sab txhaj yuav ntxag tsi tau mej."41Yexus txawm ncaim puab moog nrug dleb kwvlaam le laim ib ncuas pobzeb, nwg txhus caug ndlua rua ntawm ib saab pobzeb hab thov Vaajtswv has tas,42"Txiv, yog koj pum zoo, thov koj muab lub khob nuav tshem ntawm kuv moog. Txawm yog le caag los koj tsi xob ua lawv le kuv lub sab nyam, tabsis ua lawv le koj lub sab nyam xwb."43Muaj ib tug timtswv ceebtsheej tshwm lug rua Yexus pum hab txhawb Yexus tug zug.44Yexus nyuaj sab kawg nkaus, nwg hajyam siv zug thov Vaajtswv heev; nwg tawm fws zoo le ntshaav nrug rua huv aav.


  45Thaus Yexus thov le ntawd taag, nwg sawv moog rua ntawm cov thwjtim, hab nwg pum puab tsaug zug taag lawm, Rua qhov puab nyuaj sab heev.46Yexus has rua puab tas,"Ua le caag mej yuav tsaug zug ua luaj? Mej ca le sawv hab thov Vaajtswv, kev sim sab txhaj yuav ntxag tsi tau mej."


  Nteg Yexus


  (Mathais 26:47-56; Malakaus 14:43-50; Yauhaas 18:3-11)


  47Thaus Yexus taabtom has le ntawd, muaj ib paab tuabneeg coob coob tuaj txug, Yudas kws yog ib tug ntawm kaum ob tug thwjtim coj cov tuabneeg ntawd tuaj. Nwg txaav zog lug yuav nwj Yexus.48Tabsis Yexus has tas,"Yudas, koj yuav nwj Tuabneeg Leej Tub qha rua puab nteg nwg los?"


  49Thaus cov thwjtim kws nrug Yexus pum has tas yuav muaj xwm, ces puab txawm has tas, Tug Tswv, koj puas kheev peb muab ntaaj tua puab?50Cov thwjtim ib tug rhu hlo ntaaj lug tuab ntaag rua tug Povthawj Hlub ib tug qhev saab nploojntseg xis tu nrho.


  51Tabsis Yexus has tas,"Tsum le!Yexus cev teg moog tuav Tug ntawd lub nploojntseg hab khu rov zoo le qub lawm.


  52Ces Yexus has rua cov thawj ntawm cov povthawj, cov thawj tubrog kws zuv lub Tuamtsev, hab cov txwjlaug kws tuaj nteg Yexus ntawd has tas,"Mej nqaa ntaaj nqaa qws tuaj nteg kuv, ib yaam le kuv yog tubsaab los?53Kuv tub naj nub nrug mej nyob huv lub Tuamtsev, mej tsua tsi nteg kuv? Tabsis nwgnuav tub txug mej lub sijhawm hab txujkev tsaus ntuj lub fwjchim kaav lawm."


  Petus tsi Leeg Paub Yexus


  (Mathais 26:57-58; Malakaus 14:53-54, 66-72; Yauhaas 18:12-18, 25-27)


  54Puab nteg Yexus hab coj nwg moog rua huv tug Povthawj Hlub tsev; Petus lawv qaab moog nrug dleb dleb.55Muaj tuabneeg rauv ib cubtawg rua ntawm lub tshaavpuam, Petus txawm moog nrug cov tuabneeg ntawd nte tawg.56Muaj ib tug ntxhais qhev pum Petus nyob ntawm ib saab qhov cub, nwg saib ntsoov Petus hab has tas, Tug txivneej ntuav yog ib tug kws nrug Yexus hab!


  57Tabsis Petus has tas, Tug muam, kuv yeej tsi paub tug ntawd le!


  58Tom qaab ntawd mivntsiv, muaj ib tug txivneej pum Petus hab has tas, Koj yog puab paab ntawd ib tug hab los sav!


  Tabsis Petus has tas, Txiv ntxawm, kuv tsi yog!


  59Tom qaab ntawd kwvlaam le kws ib txoog teev, txawm muaj dlua ib tug txivneej has rua suavdlawg tas, Tug nuav yeej yog ib tug kws nrug Yexus nyob tag tag le, rua qhov nwg yog ib tug tuabneeg Kalilais hab!


  60Tabsis Petus teb has tas, Txiv ntxawm, tej kws koj has ko kuv yeej tsi paub le!Thaus Petus taabtom has le ntawd, taamsim ntawd qab txawm qua.61Tug Tswv tig moog saib Petus, ces Petus txawm ncu dlheev txug lu lug kws tug Tswv has rua nwg tas,"Mo nuav thaus qab tsi tau qua, koj yuav has peb zag has tas, koj tsi paub kuv."62Petus tawm moog rua saab nrau hab quaj tu sab kawg le.


  Puab Ua Saib tsi Taug Yexus


  (Mathais 26:67-68; Malakaus 14:65)


  63Cov tuabneeg kws zuv Yexus, ua saib tsi taug nwg hab ntaus nwg.64Puab muab phuam lug paav Yexus qhovmuag hab nug Yexus has tas, Koj sim twv saib yog leejtwg ntaus koj?65Hab puab thuam Yexus ntau yaam.


  Cov Numtswv Taug Yexus Zaaj


  (Mathais 26:59-66; Malakaus 14:55-64; Yauhaas 18:19-24)


  66Thaus kaaj ntug lawm, cov txwjlaug, cov thawj ntawm cov povthawj, hab cov xwbfwb kws qha Vaajtswv txuj Kevcai tuaj saablaaj ua ke, hab puab kuas coj Yexus tuaj sawv taabmeeg puab.67Puab has rua Yexus has tas, Koj qha rua peb saib, koj puas yog tug Mexiyas?


  Yexus teb has tas,"Txawm yog kuv qha mej los mej yuav tsi ntseeg,68hab yog kuv nug mej los mej yuav tsi teb kuv.69Tabsis txij nuav moog Tuabneeg Leej Tub yuav nyob ntawm Vaajtswv tug kws muaj Fwjchim Luj kawg nkaus saab xis."


  70Puab txhua tug txawm nug has tas, Koj yog Vaajtswv tug Tub los?


  Yexus teb puab has tas,"Mej has yog lawm."


  71Puab has tas, Tsi taag peb yuav nrhav timkhawv ntxiv lawm! Rua qhov peb tub nov nwg has lawm!


  


  Lukas 23


  Philaj Taug Yexus Zaaj


  (Mathais 27:1-2; Malakaus 15:1-5; Yauhaas 18:28-38)


  1Taagnrho cov tuabneeg kws tuaj saablaaj ntawd txawm sawv tseeg coj Yexus moog cuag Philaj,


  2puab nkaug Yexus rua Philaj has tas, Peb nteg tug txivneej nuav thaus nwg taabtom ntxag kuas peb tsaav tuabneeg ua yuam kev, hab txwv tsi pub puab them se rua Xixas, hab nwg khaav has tas nwg yog tug Mexiyas kws yog vaajntxwv.


  3Philaj nug Yexus has tas, Koj yog cov Yudais tug vaajntxwv los?


  Yexus teb has tas,"Koj has yog lawm."


  4Ces Philaj has rua cov thawj ntawm cov povthawj hab cov tuabneeg coob coob ntawd has tas, Kuv tsi pum tug txivneej nuav muaj ib qhov txhum le.


  5Tabsis puab hajyam has tawv tawv has tas, Nwg tej lug qha ua rua suavdlawg muaj kev kub ntxhuv thoob lub xeev Yudas. Nwg pib qha peg xeev Kalilais hab tuaj txug rua ntawm nuav.


  Helauj Taug Yexus Zaaj


  6Thaus Philaj nov puab has le ntawd, nwg nug has tas, Tug txivneej nuav yog tuabneeg Kalilais los?7Thaus Philaj paub has tas Yexus tuaj peg cheebtsaam kws Helauj kaav tuaj, ces nwg txawm xaa Yexus moog cuag Helauj, rua qhov lub sijhawm ntawd Helauj tuaj su huv lub nroog Yeluxalees.


  8Thaus Helauj pum Yexus, Helauj zoo sab kawg le, rua qhov nwg ibtxwm nov Yexus lub moo hab xaav pum Yexus ntev lug lawm. Helauj xaav has tas nwg yuav pum Yexus ua ib yaam txujci tseemceeb.9Helauj nug Yexus ntau zaaj, tabsis Yexus tsi teb le.10Cov thawj ntawm cov povthawj hab cov xwbfwb kws qha Vaajtswv txuj Kevcai txaav zog moog nkaug Yexus rua Helauj.11Helauj hab nwg cov tubrog thuam Yexus hab ua saib tsi taug Yexus; puab muab ib lub tsho ntev kws zoo nkauj heev rua Yexus naav, hab xaa nwg rov qaab moog rua Philaj.12Txij nub ntawd lug Helauj hab Philaj txawm sis raug zoo lawm; yaav taag lug obtug ua yeebncuab.


  Txav Txim Muab Yexus Tua


  (Mathais 27:15-26; Malakaus 15:6-15; Yauhaas 18:39-19:16)


  13Philaj hu cov thawj ntawm cov povthawj, cov thawjcoj hab cov pejxeem tuaj,14hab nwg has rua puab tas, Mej has tas nwg ntxag kuas cov pejxeem yuam kev. Nwgnuav kuv tub taug nwg zaaj taabmeeg mej suavdlawg lawm, hab kuv tsi pum nwg muaj ib qhov txhum lawv le kws mej nkaug nwg ntawd.15Helauj los tsi pum nwg muaj ib qhov txhum le hab, Helauj txhaj xaa nwg rov lug rua peb. Tug txivneej nuav yeej tsi tau ua ib qhov txhum kws tsimnyog yuav muab nwg tua povtseg.16Yog le ntawd, kuv yuav kuas luas muab nwg nplawm hab tso nwg moog.17[Lawv le ibtxwm, txhua zag kws ua Kevcai Hlaa Dlhau, Philaj yuavtsum tso ib tug tuabneeg raug txim lawv le cov pejxeem thov.]


  18Cov tuabneeg coob coob ntawd has nrov nrov has tas, Muab nwg tua povtseg! Hab tso Npalanpas lug rua peb.!


  19[Npalanpas raug kaw rua huv tsev lojcuj, vim nwg ntxeev num ntxeev tswv huv lub nroog hab nwg tua tuabneeg.]


  20Philaj xaav tso Yexus, nwg txhaj rov has rua cov tuabneeg coob coob ntawd ib zag ntxiv hab.


  21Tabsis puab hajyam qw nrov nrov has tas, Muab nwg ntsa rua sau ntoo khaublig! Muab nwg ntsa rua sau ntoo khaublig!


  22Philaj rov has rua puab ib zag has tas, Vim le caag? Nwg ua txhum dlaabtsi? Kuv tsi pum nwg muaj ib qhov txhum kws tsimnyog yuav muab nwg tua! Kuv yuav kuas luas muab nwg nplawm


  hab tso nwg moog.


  23Tabsis cov tuabneeg coob coob ntawd qw taag zug kuas Philaj muab Yexus ntsa rua sau ntoo khaublig. Thaus kawg puab kovyeej Philaj.24Philaj txawm txav txim rua Yexus lawv le puab thov.25Hab Philaj tso tug txivneej kws puab thov rua puab. Tug ntawd yog tug kws raug kaw rua huv tsev lojcuj, nwg ntxeev num ntxeev tswv hab tua tuabneeg. Ces Philaj muab Yexus rua puab lawv le puab sab nyam.


  Muab Yexus Ntsa rua sau Ntoo Khaublig


  (Mathais 27:32-44; Malakaus 15:21-32; Yauhaas 19:17-27)


  26Thaus puab taabtom coj Yexus tawm moog; puab ntsib ib tug txivneej hu ua Ximoos kws nyob huv lub nroog Kulenes kws nyob peg yaajsaab tuaj yuav moog rua huv lub nroog. Puab nteg nwg hab yuam kuas nwg kwv tug ntoo khaublig nrug Yexus moog.


  27Cov tuabneeg coob coob kws lawv Yexus qaab ntawd, muaj ib cov quaspuj tsaa suab hlo quaj nrov nrov, rua qhov puab hlub Yexus heev.


  28Yexus tig moog saib puab hab has tas,"Cov quaspuj kws nyob huv lub nroog Yeluxalees! Mej tsi xob quaj kuv, tabsis ca le quaj mej hab mej tej mivnyuas.29Thaus txug lub sijhawm ntawd, suavdlawg yuav has tas, ‘Cov quaspuj kws ibtxwm xeeb tsi taug mivnyuas, hab cov quaspuj kws tsi tau xeeb dlua mivnyuas, hab tsi tau pub dlua mig rua mivnyuas noj, yog cov kws moov zoo!’30Lub sijhawm ntawd, yuav muaj tuabneeg has rua tej roob has tas, ‘Nphau lug tsuam peb!’ Hab yuav has rua tej pov roob has tas, ‘Pob lug txhub peb!’31Yog puab tub ua le nuav rua tsob ntoo kws tseem nyoog, thaus tsob ntoo qhuav lawm, puab yuav ua le caag rua?


  32Puab coj ob tug txivneej kws ua tubsaab moog tua nrug Yexus.33Thaus puab moog txug ntawm qhov chaw kws hu ua Pob Txhaa Taubhau, puab muab Yexus ntsa rua sau ntoo khaublig hab muab txhus rua qhov ntawd, hab muab obtug tubsaab ntsa rua sau ntoo khaublig, muab ib tug txhus rua ntawm Yexus saab xis, hab muab ib tug txhus rua ntawm Yexus saab txhumphem.34Yexus has tas,"Txiv, thov koj zaam txim rua puab! Rua qhov puab tsi paub has tas puab ua dlaabtsi."Puab muab Yexus cev rig tsho lug twv saib leejtwg yuav tau yaam twg.


  35Tej tuabneeg suavdlawg sawv ib caag saib. Cov Yudais cov thawjcoj thuam Yexus has tas: Nwg tub cawm tau lwm tug; yog has tas nwg yog tug Mexiyas kws Vaajtswv xaiv tag, nwg ca le paab kuas nwg dlim!


  36Cov tubrog thuam Yexus hab puab muab cawv txiv maab qaub lug cev rua Yexus haus,


  37hab has tas, Yog koj yog cov Yudais tug vaajntxwv tag, koj ca le paab kuas koj dlim!


  38Muaj ib cov lug sau rua ntawm ib dlaim txag kws nyob ncaaj ntawm Yexus taubhau rua sau has tas, Tug nuav yog cov Yudais tug vaajntxwv.


  39Ob tug tubsaab kws puab muab ntsa rua sau ntoo khaublig ntawd, ib tug thuam Yexus has tas, Koj tsi yog tug Mexiyas los? Koj ca le paab koj, hab paab kuas wb dlim!


  40Tabsis muaj dlua ib tug tshev has tas, Koj tsi ntshai Vaajtswv los? Koj tub raug txim ib yaam nkaus le nwg hab.


  41Wb raug txim le nuav yeej tsimnyog qhov kws wb ua txhum; tabsis tug nuav tsi tau ua txhum dlaabtsi le.


  42Nwg has rua Yexus has tas, Thaus koj rov qaab lug ua Vaajntxwv, thov koj ncu txug kuv hab.


  43Yexus has rua nwg has tas,"Kuv qha tseeb rua koj has tas, Nub nua koj yuav tau nrug kuv nyob sau qhov chaw kws kaaj sab lug."


  Yexus Tuag


  (Mathais 27:45-56; Malakaus 15:34-41; Yauhaas 19:28-30)


  44Thaus nub ntseg, lub nub tsi ci lawm, hab lub tebchaws tsaus ntuj nti moog txug thaus peb teev;45Dlaim ntaub kws thaiv huv lub Tuamtsev txawm ndluag rhe ua ob dlaig.46Yexus hu nrov nrov has tas,"Txiv, kuv muab kuv txujsa tso rua huv koj txhais teg!Yexus has le ntawd taag, nwg txawm tuag lawm.


  47Tug thawj tubrog pum le ntawd, nwg qhuas Vaajtswv has tas, Yog tag, tug nuav yeej yog tuabneeg ncaaj nceeg!


  48Thaus cov tuabneeg kws tuaj saib pum le ntawd, puab ntaus hauv sab hab rov qaab moog tsev lawm.


  49Cov tuabneeg kws ibtxwm paub Yexus, hab cov quaspuj kws nrug Yexus tuaj peg lub xeev Kalilais tuaj, puab sawv dleb dleb saib tej nuav.


  Log Yexus


  (Mathais 27:57-61; Malakaus 15:42-47; Yauhaas 19:38-42)


  50-51 Muaj ib tug txivneej hu ua Yauxej tuaj peg lub nroog Alimathas huv lub xeev Yudas tuaj. Nwg yog ib tug tuabneeg zoo kws suavdlawg fwm, hab nwg naj nub tog Vaajtswv lub Tebchaws kws yuav lug, hab nwg yog cov Yudais ib tug numtswv, tabsis thaus puab saablaaj yuav txav txim rua Yexus, nwg tsi pum zoo tej kws puab ua ntawd.


  52Nwg moog cuag Philaj hab thov Philaj muab Yexus lub cev rua nwg.


  53Ces nwg muab Yexus lub cev txu, muab qhwv hab muab kwv moog tso rua huv lub qhov ntxaa kws luas txaug rua huv ib phaab pobzeb, yeej tsi tau muaj leejtwg coj tuabneeg moog tso rua huv le.


  54Nub ntawd yog nub kws npaaj qhov txhua chaw tseg rua nub Xanpataus kws tub lug yuav txug.


  55Cov quaspuj kws nrug Yexus tuaj peg Kalilais tuaj, puab nrug Yauxej moog, puab pum lub qhov ntxaa, hab Yauxej muab Yexus lub cev tso le caag los puab pum huv tuabsi.


  56Puab rov moog tsev, puab npaaj tej tshuaj tsw qaab hab tej roj tsw qaab, yuav nqaa moog pleev Yexus lub cev.


  Nub Xanpataus puab su lawv le Vaajtswv txuj Kevcai qha tseg lawm.


  


  Lukas 24


  Yexus Sawv huv Qhov Tuag Rov Lug


  (Mathais 28:1-10; Malakaus 16:1-8; Yauhaas 20:1-10)


  1Nubkaaj thaus kaaj ntug txoog, cov quaspuj txawm nqaa tej tshuaj tsw qaab kws puab tub npaaj tseg hab puab moog rua tom lub qhov ntxaa.2Puab pum dlaim txag zeb kws npug lub rooj ntxaas tub dlov rua ib saab lawm,3puab moog saib huv; tabsis tsi pum Tswv Yexus lub cev lawm.4Puab sawv ntsug huv hab xaav tsi thoob le, taamsim ntawd muaj ob tug txivneej naav rig tsho ci ntsaa ab lug sawv ntawm puab ib saab.5Cov quaspuj ntawd ntshai kawg, hab nyo taubhau rua huv aav saib tsi taug ob tug txivneej ntawd le, ob tug txivneej ntawd has rua puab tas, Ua le caag mej tuaj nrhav tug tuabneeg caj ntawm cov tuabneeg tuag nuav?6Nwg tsi nyob ntawm nuav; nwg tub sawv lawm. Mej ncu ntsoov tej lug kws nwg has rua mej, thaus tseem nyob peg lub xeev Kalilais has tas,7‘Yeej yuav muaj tuabneeg nteg Tuabneeg Leej Tub coj moog rua cov tuabneeg txhum muab nwg ntsa rua sau ntoo khaublig, hab peb nub tom qaab, nwg yuav sawv huv qhov tuag rov qaab lug.’8"Cov quaspuj ntawd ncu dlheev txug Yexus tej lug.


  9Hab puab tawm huv lub qhov ntxaa rov lug qha tej ntawd rua kaum ib tug thwjtim hab cov tuabneeg kws nrug puab nyob noog.10Cov quaspuj ntawd yog, Malis Madalas, Yau-anas, hab Malis kws yog Yakaunpaus nam; hab muaj dlua ob peb tug quaspuj lug qha tej nuav rua cov timthawj.11Tabsis cov thwjtim xaav has tas, tej kws cov quaspuj ntawd has yog tso dlaag xwb, puab txhaj tsi ntseeg cov quaspuj ntawd tej lug.12Tabsis Petus ca le sawv tseeg dlha moog rua tom lub qhov ntxaa; nwg nyo xauj huv lub qhov ntxaa, ua cav tsi pum dlaabtsi, tsuas pum cov ntaub kws qhwv Yexus lub cev nyob huv xwb. Nwg rov qaab lug tsev, hab xaav tsi thoob rua tej kws nwg pum ntawd.


  Yexus Taug Kev Moog Peg Lub Zog Ema-us


  (Malakaus 16:12-13)


  13Tuab nub ntawd Yexus ob tug thwjtim taabtom taug kev moog rua peg lub zog Ema-us kws nyob nrug dleb ntawm lub nroog Yeluxalees kwvlaam le kaum ib kilumev,14hab obtug sis thaam txug tej kws tub tshwm muaj lawm.15Thaus obtug tseem sis thaam hab sis nug txug zaaj ntawd, Yexus txawm lug nrug obtug taug kev moog;16obtug pum Yexus, tabsis zoo le muaj tej yaam ua rua obtug cim tsi tau nwg.


  17Yexus nug obtug has tas,"Meb pheej thaam dlaabtsi taug kev?"


  Obtug txawm nreg ua ntsejmuag mluag mlob.


  18Ob tug ntawd, tug kws hu ua Kelupas, nug Yexus has tas, Taagnrho cov tuabneeg kws nyob huv lub nroog Yeluxalees, puavleej paub tej kws nyavnyuas muaj tau ob peb nub lug nuav huv tuabsi, tsuas yog koj tuab leeg txhaj tsi paub tej ntawd xwb los?


  19Yexus nug obtug has tas,"Tej ntawd yog dlaabtsi?"Obtug teb has tas, Tej ntawd yog tej xwm kws Yexus tug kws yog tuabneeg Naxales tub raug lawm. Nwg yog ib tug cev Vaajtswv lug. Vaajtswv hab tej tuabneeg suavdlawg puavleej pum has tas, nwg tej lug muaj fwjchim hab nwg ua tau tej txujci tseemceeb.20Peb cov thawj ntawm cov povthawj hab cov numtswv muab nwg rua Philaj txav txim tua nwg povtseg, hab puab muab nwg ntsa rua sau ntoo khaublig.21Peb ca sab has tas nwg yog tug kws yuav paab cov Yixalayees dlim! Dlua le ntawd, txij le muaj tej ntawd lug, tub tau peb nub rua nub nua lawm.22Cov quaspuj kws yog peb paab qee leej tau ua rua peb xaav tsi thoob le; thaus kaaj ntug txoog puab moog rua tom lub qhov ntxaa,23tabsis puab tsi pum Yexus lub cev lawm. Puab rov lug qha rua suavdlawg has tas, puab pum cov timtswv ceebtsheej qha rua puab has tas, Yexus tub rov muaj sa lawm.24Peb cov muaj qee leej moog saib lub qhov ntxaa, hab pum muaj lawv le cov quaspuj ntawd has tag, tabsis puab tsi pum Yexus.


  25Ces Yexus has rua obtug tas,"Ua le caag meb yuav ruag ua luaj le, ua le caag meb tsi ntseeg tej kws cov cev Vaajtswv lug tau qha tseg lawm!26Puas yog tug Mexiyas yeej yuav raug tsimtxom hab tom qaab ntawd nwg yuav tau nwg tug tshwjchim kws ci ntsaa ab?"27Yexus txawm pav Vaajtswv txujlug kws has txug nwg, nwg xub pib qha tej kws Mauxes sau hab tej kws cov cev Vaajtswv lug txhua tug sau tseg lawm.


  28Thaus puab moog yuav txug lub zog kws puab moog ntawd, Yexus txawm ua le nwg yuav dlhau plawg moog.29Tabsis obtug cheem has tas, Koj nrug wb su ntawm nuav, rua qhov tub yuav tsaus ntuj. Yexus txhaj moog nrug obtug su.


  30Thaus Yexus nrug obtug nyob noj mov ntawm rooj, Yexus muab ib lub ncuav lug, nwg ua Vaajtswv tsaug, hab muab faib rua obtug noj.31Yaam kws plooj ntawm obtug lub qhovmuag txawm tshem hlo lawm, obtug txhaj paub has tas yog Yexus. Taamsim ntawd Yexus ca le pluj ndlais ntawm obtug moog lawm.32Obtug sis thaam has tas, Thaus peb taug kev tuaj, nwg nrug wb thaam hab pav Vaajtswv txujlug rua wb noog, mas wb lub sab kub lug cuag le suavtawg hlawv puas yog?


  33Taamsim ntawd obtug txawm sawv tseeg rov qaab moog rua nraag lub nroog Yeluxalees, hab moog rua ntawm kaum ib tug thwjtim, hab lwm tug kws tuaj nyob ua ke ntawd,34hab puab sis thaam has tas, Tug Tswv tub sawv rov lug lawm tag tag! Nwg tub lug tshwm rua Ximoos pum lawm!35Obtug txawm pav tej kws obtug pum thaus obtug taug kev moog, hab thaus tug Tswv muab ncuav ndlais faib rua obtug noj, obtug txhaj paub has tas Yog Yexus tag rua puab noog.


  Yexus Lug Tshwm rua Cov Thwjtim Pum


  (Mathais 28:16-20; Malakaus 16:14-18; Yauhaas 20:19-23; Teg Num 1:6-8)


  36Thaus obtug tseem taabtom pav txug tej kws obtug pum lawm rua cov thwjtim noog, taamsim ntawd tug Tswv lug sawv nruab nraab ntawm puab, hab has rua puab tas,"Mej ca le nyob kaaj sab lug."


  37Puab poob sab hab ntshai kawg, puab xaav has tas yog puab pum dlaab.38Tabsis Yexus has rua puab tas,"Ua le caag mej ntshai ua luaj le? Vim le caag mej tsi ntseeg?39Mej ca le saib kuv txhais teg hab kuv txhais kutaw, mej txhaj yuav paub has tas yog kuv tag. Mej ca le cev teg kov kuv, mej txhaj le yuav paub, rua qhov dlaab tsi muaj nqaj tsi muaj txhaa le kws mej pum kuv muaj nuav.


  40Thaus Yexus has le ntawd, nwg txawm xyaab hlo nwg txhais teg hab txhais kutaw rua puab saib.41Puab zoo sab kawg hab xaav tsi thoob le, tabsis puab tseem tsi tau ntseeg tag; Yexus nug puab has tas,"Nyob ntawm nuav mej puas muaj dlaabtsi noj?"42Puab muab ib dlaim nqaj ntseg ci cev rua Yexus,43Yexus txais moog noj taabmeeg puab suavdlawg.


  44Yexus has rua puab tas,"Tej nuav yog tej kws kuv tub qha rua mej thaus kuv tseem nrug mej nyob: rua qhov txhua yaam kws Mauxes has hab tej kws cov cev Vaajtswv lug sau tseg rua huv phoo Ntawv Nkauj kws has txug kuv ntawd puavleej yuav tav."


  45Yexus txawm ua rua puab totaub Vaajtswv txujlug,46hab Yexus has rua puab tas,"Tub muaj lug sau tseg lawm has tas: Tug Mexiyas yeej yuav raug kev tsimtxom hab peb nub tom qaab, nwg yuav sawv huv qhov tuag rov qaab lug,47mej yuavtsum tuav nwg lub npe moog qha txujmoo zoo rua txhua tsaav tuabneeg huv qaab ntuj nuav has tas, Vaajtswv yuav zaam txim rua tug kws tso nwg tej kev txhum tseg. Mej ca le pib qha huv lub nroog Yeluxalees.48Mej yuavtsum ua timkhawv qha tej nuav rua suavdlawg paub.49Kuv yuav muab yaam kws kuv Txiv coglug tseg lawm rua mej. Tabsis mej yuavtsum nyob huv lub nroog Yeluxalees tog moog txug thaus kws mej tau lub fwjchim kws yuav lug sau ntuj lug."


  Yexus Moog sau Ntuj


  (Malakaus 16:19-20; Teg Num 1:9-11)


  50Yexus coj puab tawm huv lub nroog Yeluxalees moog txug nraag lub zog Npethanis. Nwg tsaa teg foom koob moov rua puab.51Thaus nwg taabtom foom koob moov rua puab, Vaajtswv txawm coj nwg ncaim puab moog rua sau ntuj lawm.52Puab pehawm nwg hab rov moog rua peg lub nroog Yeluxalees, puab zoo sab kawg le,53hab puab naj nub moog nyob huv lub Tuamtsev ua Vaajtswv tsaug.

  Yauhas 1


  Txujlug Kws Cawm Tuabneeg Txujsa


  1Thaus tsi tau tsim lub nplajteb, Txujlug yeej muaj nyob lawm; Txujlug ntawd ibtxwm nrug Vaajtswv nyob, hab Txujlug ntawd yog Vaajtswv.


  2Thaus chivkeeb Txujlug ntawd yeej ibtxwm nrug Vaajtswv nyob.


  3Vaajtswv kuas nwg tsim ib puas tsaav yaam huv tuabsi; ib puas tsaav yaam ntawd tsi muaj ib yaam kws tsi yog nwg tsim le.


  4Txujlug ntawd yog lub hauvpaug txujsa, hab txujsa ntawd yog qhov kaaj rua tuabneeg pum kev.


  5Qhov kaaj ntawd ci tuaj rua huv qhov tsaus, hab qhov tsaus laum tsi tau qhov kaaj kuas tsaus.


  6Vaajtswv khaiv ib tug txivneej kws yog nwg tug tubkhai hu ua Yauhaas


  7lug qha rua tuabneeg suavdlawg txug qhov kaaj, kuas txhua tug tau nov Txujlug ntawd txhaj lug ntseeg.


  8Yauhaas tsi yog qhov kaaj; nwg tsuas lug qha qhov kaaj xwb.


  9Qhov kaaj ntawd yog qhov tseeb kws lug rua huv lub nplajteb nuav hab ci rua txhua tsaav tuabneeg pum kev.


  10Txujlug ntawd tub lug nyob huv nplajteb nuav lawm, hab Vaajtswv kuas nwg tsim lub nplajteb, tabsis tuabneeg nplajteb tsi paub nwg.


  11Nwg lug rua huv nwg lub tebchaws, tabsis nwg tsaav tuabneeg tsi leeg yuav nwg.


  12Txawm yog le ntawd los cov tuabneeg kws leeg yuav nwg hab ntseeg nwg; nwg pub puab muaj cai lug ua Vaajtswv cov mivnyuas.


  13Qhov kws puab tau lug ua Vaajtswv cov mivnyuas, tsi yog lawv le tuabneeg ibtxwm muaj mivnyuas kws yog muaj nam muaj txiv yug; Vaajtswv yog puab txiv.


  14Txujlug ntawd tau lug yug ua tuabneeg, nwg muaj koob moov nplua mag, nwg yog qhov tseeb, hab nwg nrug peb nyob. Peb pum nwg tug tshwjchim ci ntsaa ab, Leej Txiv pub tug tshwjchim ntawd rua nwg, rua qhov nwg yog leej Txiv tuab leeg Tub.


  15Yauhaas qha tug ntawd zaaj rua suavdlawg. Yauhaas has nrov nrov has tas, “Tug txivneej nuav yog tug kws kuv tub qha rua mej lawm has tas, "Nwg yuav lawv kuv qaab lug, tabsis nwg muaj fwjchim luj dlua kuv, rua qhov nwg yeej ibtxwm muaj nyob ua ntej yug kuv lawm." “


  16Nwg hlub peb kawg nkaus, nwg txhaj foom koob moov nplua mag rua peb suavdlawg tsi paub kawg le.


  17Vaajtswv muab txuj Kevcai rua Mauxes qha rua peb, tabsis Yexus Khetos qha txujkev hlub hab qhov tseeb rua peb.


  18Yeej tsi tau muaj leejtwg pum Vaajtswv ib zag le. Tsuas yog leej Tub kws yog Vaajtswv hab nyob ntawm leej Txiv ib saab, nwg qha Vaajtswv rua suavdlawg paub xwb.


  Yauhaas tug Kws Muab Tuabneeg Ua Kevcai Raus Dlej tej Lug Qha


  (Mathais 3.1-12; Malakaus 1.1-18; Lukas 3.1-18)


  19Cov Yudais cov numtswv kws nyob huv lub nroog Yeluxalees tso cov povthawj hab cov Levis qee leej moog nug Yauhaas has tas, “Koj yog leejtwg?”


  20Yauhaas qha tseeb rua puab has tas, “Kuv tsi yog tug Mexiyas.”


  21Puab nug has tas, “Koj yog leejtwg? Koj puas yog Eliyas?”


  Yauhaas teb has tas, “Kuv tsi yog.”


  Puab nug has tas, “Koj puas yog tug kws cev Vaajtswv lug?”


  Yauhaas teb has tas, “Kuv tsi yog.”


  22Puab has tas, “Koj qha rua peb saib koj yog leejtwg tag, peb txhaj paub rov moog qha rua cov tuabneeg kws khaiv peb tuaj. Koj has tas koj yog leejtwg?”


  23Yauhaas teb puab lawv le Yaxayas kws yog tug cev Vaajtswv lug sau tseg le nuav:


  “Kuv yog tug kws has nrov nrov tom roob mojsaab qhua tuaj has tas:


  "Khu kev kuas ncaaj tog tug Tswv!" “


  24Cov tuabneeg kws cov Falixais khaiv moog ntawd,


  25puab nug Yauhaas has tas, “Yog koj has tas koj tsi yog tug Mexiyas, tsi yog Eliyas, hab tsi yog tug kws cev Vaajtswv lug, vim le caag koj tsua muab tuabneeg ua kevcai raus dlej?”


  26Yauhaas teb has tas, “Kuv muab tuabneeg ua kevcai raus dlej tag, tabsis muaj ib tug nrug mej nyob ntawm nuav, mej tub tsi paub nwg.


  27Nwg yog tug kws taabtom lawv kuv qaab lug, tabsis kuv tub tsi tsimnyog dlaws nwg txuj nyuas hlua khau.


  28Tej xwm nuav muaj huv lub zog Npethanis kws nyob ntawm ntug dlej Yauladees saab nubtuaj, qhov chaw kws Yauhaas muab tuabneeg ua kevcai raus dlej.


  Vaajtswv tug Mivnyuas Yaaj


  29Nub tom qaab, Yauhaas pum Yexus taug kev tuaj rua ntawm nwg, Yauhaas has tas, “Tug nuav yog Vaajtswv tug Mivnyuas yaaj kws yuav ris tuabneeg nplajteb lub txim!


  30Tug nuav yog tug kws kuv qha has tas, "Muaj ib tug taabtom lawv kuv qaab lug, nwg muaj fwjchim luj dlua kuv, rua qhov nwg yeej ibtxwm muaj nyob ua ntej yug kuv lawm."


  31Kuv tsi tau paub has tas nwg yog leejtwg, tabsis kuv lug muab tuabneeg ua kevcai raus dlej kuas cov Yixalayees paub nwg.”


  32Yauhaas ua timkhawv has tas, “Kuv pum Vaaj Ntsujplig zoo ib yaam le tug nquab lug sau ntuj lug nyob sau nwg.


  33Kuv tseem tsi tau paub has tas nwg yog leejtwg, tabsis Vaajtswv tug kws khaiv kuv lug muab tuabneeg ua kevcai raus dlej has rua kuv tas, "Koj yuav pum Vaaj Ntsujplig lug rua sau ib tug txivneej; nwg yog tug kws yuav muab tuabneeg ua kevcai raus lug ntawm Vaaj Ntsujplig tug Dlawbhuv." “


  34Yauhaas has tas, “Kuv tub pum nwg lawm, hab kuv qha rua mej has tas, nwg yog Vaajtswv tug Tub." “


  Yexus Thawj Cov Thwjtim


  35Nub tom qaab, thaus kws Yauhaas taabtom nrug nwg ob tug thwjtim sawv ua ke dlua,


  36thaus ntawd Yauhaas pum Yexus taug kev tuaj. Yauhaas has tas, “Tug ntawd yog Vaajtswv tug Mivnyuas yaaj!”


  37Yauhaas ob tug thwjtim nov Yauhaas has le ntawd, ces obtug txawm nrug Yexus moog lawm.


  38Yexus tig lug pum obtug lawv nwg qaab, Yexus nug obtug has tas,“Meb nrhav dlaabtsi?”


  Obtug teb has tas, “Lanpis (Lu lug nuav txhais has tas “Xwbfwb”), koj su qhov twg?”


  39Yexus teb has tas,“Meb ca le lug saib.”(Thaus ntawd yog plaub teev nub qaij.) Yog le ntawd obtug txawm nrug Yexus moog hab pum qhov chaw kws Yexus nyob, hab nub ntawd obtug nrug Yexus nyob.


  40Ob tug kws nov Yauhaas has hab lawv Yexus qaab moog ntawd, muaj ib tug yog Ximoos Petus tug kwv Aadales.


  41Aadales txawm moog has rua nwg tug tijlaug Ximoos has tas, “Wb tub ntsib tug Mexiyas lawm.” (Lu lug Mexiyas txhais has tas “Khetos.”)


  42Ces Aadales txhaj coj Ximoos moog cuag Yexus.


  Yexus saib ntsoov Ximoos hab has tas,“Koj lub npe hu ua Ximoos kws yog Yauhaas tug tub, tabsis yuav muab koj hu ua Kefas.”(Lu lug Kefas hab Petus txhais has tas “lub pobzeb.”)


  Yexus Hu Filis hab Nathana-ees


  43Nub tom qaab Yexus yuav moog peg Kalilais. Nwg moog pum Filis hab nwg hu Filis has tas, “Koj ca le nrug kuv moog!”


  44(Filis nyob huv lub nroog Npexaidas kws Aadales hab Petus obtug nyob.)


  45Filis moog has rua Nathana-ees has tas, “Peb tub ntsib Yexus kws yog tuabneeg Naxales kws yog Yauxej tug tub kws Mauxes sau has txug nwg huv phoo ntawv Kevcai hab cov kws cev Vaajtswv lug sau has txug nwg lawm.”


  46Nathana-ees nug Filis has tas, “Puas muaj ib yaam dlaabtsi zoo kws tuaj huv lub nroog Naxales tuaj?”


  Filis teb has tas, “Koj ca le tuaj saib maj.”


  47Thaus Yexus pum Nathana-ees taabtom tuaj cuag Yexus, Yexus txawm has txug Nathana-ees has tas,“Tug nuav yog ib tug tuabneeg Yixalayees tag; nwg yeej tsi tau ua ib qhov txhum le!”


  48Nathana-ees nug Yexus has tas, “Ua caag koj txawm siv paub kuv lawm?”


  Yexus teb has tas,“Kuv tub pum koj thaus koj nyob huv qaab tsob txiv ncuav pas ua ntej kws Filis hu koj lawm.”


  49Nathana-ees teb has tas, “Xwbfwb, koj yog Vaajtswv tug tub! Koj yog cov Yixalayees tug Vaajntxwv tag!”


  50Yexus has rua Nathana-ees has tas,“Vim kuv has rua koj tas, kuv tub pum koj nyob huv qaab tsob txiv ncuav pas, koj txhaj le ntseeg los? Koj tseem yuav pum tej yaam tseemceeb dlua qhov nuav hab!”51Hab Yexus has rua obtug tas,“Kuv qha tseeb rua meb has tas, "Meb yuav pum rooj ntug qheb hab pum Vaajtswv cov timtswv nce moog hab nqeg lug ntawm Tuabneeg Leej Tub xubndlag.”


  


  Yauhas 2


  Ua Tshoob huv Lub Zog Kanas


  1Tau ob nub tom qaab, muaj tuabneeg ua ib rooj tshoob huv lub zog Kanas kws nyob huv xeev Kalilais. Yexus nam moog nrug puab noj tshoob,


  2puab caw Yexus hab nwg cov thwjtim moog koom hab.


  3Thaus cawv txiv maab taag lawm, Yexus nam has rua Yexus has tas, “Puab cov cawv txiv maab taag lawm.”


  4Yexus teb has tas,“Tsis taag koj yuav has le ko rua kuv, tseem tsi tau txug kuv lub sijhawm.”


  5Ces Yexus nam has rua cov tubkhai has tas, “Nwg kuas mej ua dlaabtsi, mej ca le ua lawv le nwg has.”


  6Cov Yudais ibtxwm ua kevcai ntxuav, yog le ntawd txhaj muaj rau lub hub dlej nyob ntawd, cov hub ntawd ib lub twg ntim tau plaub lossis tsib thoob dlej.


  7Yexus has rua cov tubkhai has tas,“Mej ca le moog nqaa dlej lug laub kuas puv nkaus cov hub nuav.”Ces puab txawm moog nqaa dlej lug laub puv nkaus rua huv cov hub ntawd,


  8hab Yexus has rua puab tas,“Mej ca le has mivntsiv nqaa moog rua tug kaavxwm.”Puab txawm has mivntsiv nqaa moog rua tug kaavxwm.


  9Thaus tug kaavxwm saaj cov dlej kws txa ua cawv txiv maab ntawd lawm. Nwg tsi paub has tas muab cov cawv txiv maab ntawd qhov twg lug (tabsis cov tubkhai kws has cov dlej ntawd tub paub lawm); yog le ntawd, tug kaavxwm txhaj hu tug nraug vauv lug


  10hab has rua nwg tas, “Txhua tug yeej xub muab cov thawj caw lug rua suavdlawg haus ua ntej tsaiv, hab thaus suavdlawg haus ntau lawm, nwg maam muab cov tw lug rua suavdlawg haus. Tabsis koj tsi ua le ntawd, koj tsua muab cov thawj caw txiv maab ca rua tom qaab!”


  11Thawj zag txujci tseemceeb nuav, Yexus ua huv lub zog Kanas kws nyob huv xeev Kalilais; nwg ua le ntawd qha nwg lub fwjchim rua suavdlawg pum, hab nwg cov thwjtim pum le ntawd puab ntseeg nwg.


  12Tom qaab ntawd, Yexus hab nwg nam, nwg cov kwv, hab nwg cov thwjtim txawm moog rua huv lub zog Kapena-us hab puab nyob huv tau ob peb nub.


  Yexus Moog rua huv Lub Tuamtsev


  (Mat 21.12-13; Mak 11.15-17; Luk 19.45-46)


  13Thaus yuav txug lub caij kws ua Kevcai Hlaa Dlhau, Yexus txawm moog nraag lub nroog Yeluxalees.


  14Yexus pum tej tuabneeg tuaj muag nyuj, yaaj, nquab, hab cov tuabneeg pauv nyaj nyob nplawg nta ntawm puab tej rooj ntawm lub Tuamtsev lub tshaav puam.


  15Yog le ntawd, Yexus muab ib cov hlua ntswj kag ua ib qhoo hab lawv puab tej nyuj hab tej yaaj tawm ntawm lub Tuamtsev huv tuabsi moog; nwg muab cov tuabneeg pauv nyaj tej rooj ntxeev pis hlo ua rua puab tej nyaj poob dlawb vog;


  16hab Yexus has rua cov tuabneeg muag nquab has tas,“Mej ca le nqaa mej tej nquab tsiv ntawm nuav moog! Tseg kag tsi xob tuaj muab kuv Txiv lub tsev ua chaw ua laag ua luam ib zag le."


  17Thaus Yexus cov thwjtim pum le ntawd, puab ncu dlheev txug Vaajtswv Txujlug kws has tas, “Vaajtswv, kuv mob sab koj lub tsev heev, ib yaam le suavtawg kub huv kuv lub sab.”


  18Cov Yudais tej numtswv lug nug Yexus has tas, “Koj puas ua tau tej txujci tseemceeb qha rua peb has tas koj muaj cai tuaj ua le nuav?”


  19Yexus teb has tas,“Mej ca le muab lub Tuamtsev nuav rhuav povtseg, hab peb nub xwb kuv yuav rov ua tau dlua ib lub tshab.”


  20Puab nug Yexus has tas, “Lub Tuamtsev nuav peb ua tau plaub caug rau xyoo txhaj le tav, peb nub xwb koj puas yuav ua tau ib lub?”


  21Tabsis lub Tuamtsev kws Yexus has ntawd, yog has txug nwg lub cev.


  22Yog le ntawd, thaus Vaajtswv tsaa Yexus sawv huv qhov tuag rov qaab lug lawm, Yexus cov thwjtim ncu dlheev txug tej lug kws nwg has ntawd, puab txhaj ntseeg Vaajtswv Txujlug kws luas sau tseg hab Yexus tej lug.


  Yexus Paub tej Kws Tuabneeg Lub Sab Xaav


  23Thaus lub sijhawm kws suavdlawg ua Kevcai Hlaa Dlhau ntawd, Yexus tseem nyob huv lub nroog Yeluxalees, muaj tuabneeg coob coob lug ntseeg Yexus, rua qhov puab pum tej txujci tseemceeb kws Yexus ua.


  24Tabsis Yexus tsi ntseeg puab sab, rua qhov nwg yeej paub suavdlawg lub sab lawm.


  25Tsi taag leejtwg yuav qha nwg lub sab rua Yexus le, rua qhov Yexus yeej paub txhua tug lub sab xaav lawm.


  


  Yauhas 3


  Yexus hab Nikaudemaus


  1Cov Yudais muaj ib tug thawjcoj hu ua Nikaudemaus, nwg yog ib tug ntawm cov Falixais.2Muaj ib mos nwg tuaj cuag Yexus hab has rua Yexus has tas, “Lanpis, peb paub has tas koj yog tug xwbfwb kws Vaajtswv khaiv lug. Tsi muaj leejtwg ua tau tej txujci tseemceeb kws koj ua nuav, tsuas yog tug kws Vaajtswv nrug nwg, tug ntawd txhaj ua tau xwb.”


  3Yexus teb has tas,“Kuv qha tseeb rua koj has tas, yog leejtwg tsi yug dlua tshab, tug ntawd yeej tsi pum Vaajtswv lub Tebchaws le.”


  4Nikaudemaus nug Yexus has tas, “Ib tug tuabneeg laug lawm, yuav ua le caag rov yug dlua tshab tau? Nwg yeej moog tsi tau rua huv nwg nam plaab hab rov yug dlua ib zag!”


  5Yexus teb has tas,“Kuv qha tseeb rua koj has tas, tug tuabneeg kws tsi tau yug lug ntawm dlej hab ntawm Vaaj Ntsujplig, tug ntawd yeej moog tsi tau Vaajtswv lub Tebchaws le.6Tug kws yog tuabneeg yug yeej yog tuabneeg, tabsis tug kws yug lug ntawm Vaaj Ntsujplig yeej yog ntsujplig.7Koj tsi xob poob sab rua tej lug kws kuv qha rua koj has tas, txhua tug yuav tsum yug dlua tshab.8Cua yuav ntsawj moog saab twg los yeej tau; koj nov cua tuaj, tabsis cua tuaj qhov twg tuaj lossis cua moog qhov twg koj yeej tsi paub. Txhua tug kws yug lug ntawm Vaaj Ntsujplig zoo ib yaam nkaus le ntawd.”


  9Nikaudemaus nug Yexus has tas, “Yuav ua le caag txhaj muaj tau lawv le koj has ko?”


  10Yexus teb has tas,“Koj tub yog cov Yixalayees ib tug xwbfwb, ua le caag koj tseem tsi paub tej nuav hab?11Kuv qha tseeb rua koj has tas; peb has tej kws peb paub hab qha tej kws peb pum xwb los mej yeej tsi muaj ib tug ntseeg tej lug kws peb qha le.12kuv qha mej txug tej yaam kws nyob huv lub nplajteb nuav xwb, mej tub tsi ntseeg; yog kuv tseem qha tej yaam kws nyob sau ntuj ceebtsheej mej hajyam yuav tsi ntseeg.13Hab yeej tsi tau muaj leejtwg moog txug sau ntuj ceebtsheej le, tsuas yog Tuabneeg Leej Tub xwb, nwg txhaj lug sau ntuj ceebtsheej lug.”14Mauxes tsaa tug naab tooj rua sau tug ncej tom taj suabpuam le caag, luas yuav muab Tuabneeg Leej Tub dlai ib yaam le ntawd,15yog le ntawd, txhua tug kws ntseeg nwg yuav tau txujsa ntev dlhawv moog ibtxhis.


  16"Rua qhov Vaajtswv hlub tuabneeg nplajteb kawg le, nwg txhaj khaiv nwg tuab leeg Tub lug rua huv nplajteb, tug kws ntseeg nwg leej Tub yuav tsi tuag, tabsis yuav tau txujsa ntev dlhawv moog ibtxhis.17Qhov kws Vaajtswv khaiv nwg leej Tub lug rua huv nplajteb nuav, tsi yog lug txav txim rua tuabneeg nplajteb, tabsis yog lug cawm tuabneeg nplajteb kuas puab dlim puab lub txim.18Tug kws ntseeg Leej Tub yuav tsi raug txav txim; tabsis tug kws tsi ntseeg tub raug txav txim lawm, rua qhov nwg tsi ntseeg Vaajtswv tuab leeg Tub.19Qhov kws txav txim yog le nuav: qhov kaaj tub lug rua huv lub nplajteb lawm, tabsis tuabneeg nyam qhov tsaus ntuj heev dlua nyam qhov kaaj, rua qhov puab nyam ua phem ua qas.20Tug kws nyam ua phem ua qas, yeej tsi nyam qhov kaaj hab tsi lug nyob huv qhov kaaj, rua qhov puab tsi xaav kuas suavdlawg pum puab tej kev phem kev qas.21Tabsis tug kws nyam ua zoo yeej lug nyob huv qhov kaaj, kuas suavdlawg pum has tas nwg ua nwg teg num lawv le Vaajtswv lub sab nyam."


  Yexus hab Yauhaas


  22Tom qaab ntawd, Yexus hab nwg cov thwjtim moog rua nraag xeev Yudas, Yexus nrug puab nyob tau ib ntus hab muab tuabneeg ua kevcai raus dlej.23Thaus ntawd, Yauhaas muab tuabneeg ua kevcai raus dlej huv lub zog Ainoos kws nyob tsi dleb ntawm lub zog Xalimes hab, rua qhov nyob ntawd muaj dlej ntau. Tuabneeg naj nub tuaj cuag Yauhaas, hab thov Yauhaas muab puab ua kevcai raus dlej.24(Thaus ntawd luas tseem tsi tau coj Yauhaas moog kaw rua huv tsev lojcuj.)25Yauhaas cov thwjtim qee leej nrug ib tug tuabneeg Yudais sis caav has txug txuj kevcai ntxuav.26Yog le ntawd, puab txhaj moog cuag Yauhaas hab has tas, “Xwbfwb, koj puas ncu qaab tug txivneej kws nrug koj ua ke ntawm tug dlej Yauladees saab nubtuaj kws koj has ntawd? Taamsim nuav nwg taabtom muab tuabneeg ua kevcai raus dlej, hab suavdlawg puavleej moog cuag nwg!”


  27Yauhaas teb has tas, “Txhua yaam kws tuabneeg muaj puavleej yog Vaajtswv pub rua puab.28Mej yeej nov kuv has tas, "Kuv tsi yog tug Mexiyas, tabsis kuv yog tug kws Vaajtswv khaiv lug ua nwg ntej xwb, mej suavdlawg yeej ua tau timkhawv le ntawd!"29Tug nkauj nyaab yog tug nraug vauv quaspuj; tabsis tug phijlaaj tsuas yog tug kws sawv ib saab ua luag hab noog xwb, thaus nwg nov tug nraug vauv tej lug, nwg zoo sab heev. Nwgnuav kuv zoo sab ib yaam nkaus le ntawd.30Nwg yuav muaj fwjchim luj zuj zug, tabsis kuv lub fwjchim yuav yau zuj zug.”


  Tug Kws Lug sau Ntuj Lug


  31Tug kws lug sau ntuj lug, nwg muaj fwjchim luj dlua suavdlawg. Tug kws nyob huv nplajteb, nwg yeej yog tuabneeg nplajteb hab has tuabneeg nplajteb zaaj, tabsis tug kws lug sau ntuj lug, nwg muaj fwjchim luj dlua ib puas tsaav yaam.32Nwg qha tej kws nwg pum hab tej kws nwg nov rua suavdlawg noog, tabsis tsi muaj leejtwg ntseeg nwg tej lug.33Tabsis tug kws ntseeg nwg tej lug, tug ntawd yeej ntseeg has tas Vaajtswv yog tug ncaaj nceeg.34Tug kws Vaajtswv khaiv lug, nwg yeej has Vaajtswv tej lug, rua qhov Vaajtswv pub Vaajtswv tug Ntsujplig puv npo rua tug ntawd.35Leej Txiv hlub nwg tug Tub kawg le hab muab ib puas tsaav yaam tso rua nwg kaav huv tuabsi.36Tug kws ntseeg leej Tub yuav tau txujsa ntev dlhawv moog ibtxhis; tabsis tug kws tsi noog leej Tub lug, yuav tsi tau txujsa, Vaajtswv yuav rau txim rua tug ntawd.


  


  Yauhas 4


  Yexus hab tug Quaspuj Xamalis


  1Cov Falixais nov has tas Yexus muaj thwjtim hab muab tuabneeg ua kevcai raus dlej coob dlua Yauhaas.2(Qhov tseeb, Yexus yeej tsi muab tuabneeg ua kevcai raus dlej, tsuas yog Yexus cov thwjtim muab xwb.)3Thaus Yexus nov le ntawd, nwg txawm tawm huv xeev Yudas rov qaab moog rua peg xeev Kalilais;


  4nwg yuavtsum taug txujkev kws moog hlaa lub xeev Xamalis moog.5Yexus moog txug ntawm lub nroog Xikhas kws nyob huv xeev Xamalis, lub nroog ntawd nyob tsi dleb ntawm thaaj teb kws Yakhauj muab rua nwg tug tub Yauxej.6Thaus u Yakhauj khawb tau ib lub qhovtshij rua ntawd, thaus Yexus taug kev lug txug ntawm lub qhovtshij ntawd, Yexus lim heev, nwg txhaj nyob quastsawg ntawm lub qhovtshij ntawd. Lub sijhawm ntawd yog thaus taavsu.


  7Muaj ib tug quaspuj Xamalis tuaj nqaa dlej, Yexus has rua tug quaspuj ntawd has tas,“Thov koj muab mivntsiv dlej rua kuv haus.”8(Yexus cov thwjtim moog yuav zaub mov rua tom nroog lawm.)


  9Tug quaspuj ntawd teb Yexus has tas, “Koj yog tuabneeg Yudais, hab kuv yog tuabneeg Xamalis, ua le caag koj laam thov dlej ntawm kuv haus?” (Cov Yudais yeej ibtxwm tsi koom siv cov Xamalis tej khob hab tej taig le.)


  10Yexus teb nwg has tas,“Yog koj paub yaam kws Vaajtswv yuav pub rua koj, hab paub tug kws thov dlej ntawm koj haus yog leej twg, ces koj yeej yuav thov nwg, hab nwg yuav muab cov dlej kws cawm txujsa rua koj haus.”


  11Tug quaspuj ntawd has tas, “Tug tswv, koj tub tsi muaj dlaabtsi ntaus dlej, hab lub qhovtshij nuav tub heev. Koj yuav muab cov dlej kws cawm txujsa qhov twg lug?12Peb yawmkoob Yakhauj muab lub qhovtshij nuav rua peb; nwg hab nwg cov tub hab nwg tej tsaj puavleej haus dlej huv lub qhovtshij nuav. Koj tseem muaj fwjchim luj dlua peb yawmkoob Yakhauj hab los?”


  13Yexus teb has tas,“Txhua tug kws haus cov dlej huv lub qhovtshij nuav tseem yuav rov nqhes dlua,14tabsis txhua tug kws haus cov dlej kws kuv muab rua nwg, nwg yuav tsi nqhes dlua ib zag le lawm. Cov dlej kws kuv muab rua nwg yuav txhawv huv nwg lub sab hab cawm nwg txujsa moog ibtxhis.”


  15Tug quaspuj ntawd has rua Yexus has tas, “Tug tswv, thov koj muab cov dlej kws koj has ko rua kuv haus! Kuv txhaj yuav tsi nqhes dlua hab tsi tau tuaj nqaa dlej huv lub qhovtshij nuav lawm.


  16Yexus has rua tug quaspuj ntawd tas,“Koj ca le moog hu koj tug quasyawg tuaj ntawm nuav.”


  17Tug quaspuj ntawd teb has tas,“Kuv tsi muaj quasyawg.” Yexus teb has tas,“Koj has tas koj tsi muaj quasyawg, koj has yog lawm.18Koj tub yuav tsib tug quasyawg lawm, hab tug quasyawg kws nwgnuav koj nrug nyob ntawd los yeej tsi yog koj tug quasyawg. Tej kws koj qha rua kuv ntawd, koj has tseeb lawm.”


  19Tug quaspuj ntawd has rua Yexus has tas, “Tug tswv, kuv paub has tas koj yog ib tug cev Vaajtswv lug.20Peb cov kws yog tuabneeg Xamalis cov yawmkoob ib txwm pehawm Vaajtswv sau lub roob nuav, tabsis mej cov kws yog tuabneeg Yudais, mej has tas suavdlawg yuavtsum moog pehawm Vaajtswv nraag lub nroog Yeluxalees txhaj yog.”


  21Yexus has rua tug quaspuj ntawd tas,“Koj ca le ntseeg kuv tej lug, tub yuav txug lub sijhawm kws tuabneeg yuav tsi pehawm leej Txiv sau lub roob nuav lossis nraag lub nroog Yeluxalees lawm.22Mej cov kws yog tuabneeg Xamalis, mej tsi paub tug kws mej pehawm yog leejtwg; tabsis peb cov kws yog tuabneeg Yudais, peb paub tug kws peb pehawm, rua qhov tug Cawmseej lug yug rua huv cov tuabneeg Yudais.23Lub sijhawm ntawd taabtom lug, hab tub lug txug ntawm nuav lawm, cov tuabneeg kws pehawm leej Txiv yuav pehawm ntawm saab ntsujplig hab qhov tseeb, rua qhov leej Txiv xaav kuas suavdlawg muaj nplooj sab dlawb paug pehawm nwg tag.24Vaajtswv yog Ntsujplig, cov kws pehawm Vaajtswv yuavtsum pehawm ntawm saab ntsujplig hab qhov tseeb.


  25Tug quaspuj ntawd has rua Yexus has tas, “Kuv paub has tas tug Mexiyas yuav lug, hab thaus nwg lug lawm, nwg yuav qha txhua yaam rua peb.”


  26Yexus teb has tas,“Kuv yog nwg, kuv taabtom nrug koj thaam nuav ntaag.


  27Taamsim ntawd Yexus cov thwjtim txawm lug txug, puab pum Yexus nrug tug quaspuj ntawd thaam, puab xaav tsi thoob le. Tabsis tsi muaj ib tug nug tug quaspuj ntawd has tas, “Koj xaav yuav dlaabtsi? Lossis nug Yexus has tas, “Vim le caag koj nrug tug quaspuj ntawd thaam?”


  28Ces tug quaspuj ntawd txawm muab nwg lub hub dlej tso plhuav tseg, nwg rov qaab moog rua tom nroog, hab nwg has rua cov tuabneeg huv nroog tas,29“Mej ca le moog saib tug txivneej kws nyob tod saib, nwg qha txhua yaam kws kuv tau ua taag lug lawm huv tuabsi rua kuv noog! Nwg puas yog tug Mexiyas?”30Yog le ntawd, suavdlawg txawm tawm zum zawg huv nroog tuaj saib Yexus.


  31Thaus ntawd cov thwjtim has rua Yexus has tas, “Xwbfwb, ca le lug noj mov tsaiv!”


  32Tabsis Yexus teb has tas,“Kuv tub muaj mov noj lawm, tej ntawd mej tsi paub.”


  33Yog le ntawd, cov thwjtim txhaj sis nug has tas, “Leejtwg tub nqaa mov tuaj rua nwg noj lawm?”


  34Yexus has rua cov thwjtim has tas,“Kuv tej mov yog ua lawv le tug kws khaiv kuv lug lub sab nyam, hab ua teg num kws nwg tso rua kuv ua lawm kuas tav.35Muaj ib lu lug kws mej has tas, "Tshuav plaub hlis, maam le txug caij hlais nplej." Tabsis kuv qha rua mej has tas, mej ca le tsaa qhovmuag saib tej teb; nplej tub sav heev zoo hlais lawm!36Tug tuabneeg kws hlais nplej tub tau nqe zug lawm, hab tej kws nwg sau lug ca tub tau txujsa ntev dlhawv moog ibtxhis lawm; yog le ntawd, tug kws cog hab tug kws hlais yuav zoo sab kawg le.37Vim le ntawd lu lug kws has tas, "Muaj ib tug cog, hab muaj dlua ib tug hlais," lu lug ntawd yeej muaj tseeb tag!38Kuv khaiv mej moog hlais cov nplej huv dlaim teb kws tsi yog mej tug zug ua; dlaim teb ntawd yog lwm tug tug zug ua, tabsis mej tau sau tej kws yog lwm tug tug zug ua.”


  39Cov tuabneeg Xamalis kws nyob huv lub nroog ntawd, muaj ntau leej ntseeg Yexus, rua qhov tug quaspuj ntawd has rua puab tas, “Nwg qha txhua yaam kws kuv tau ua taag lug lawm huv tuabsi rua kuv noog.”40Yog le ntawd, thaus cov tuabneeg Xamalis tuaj cuag Yexus, puab cheem kuas Yexus nrug puab nyob, ces Yexus txawm moog nyob huv lub nroog ntawd tau ob nub.41Muaj ntau leej lug ntseeg Yexus ntxiv, rua qhov puab nov Yexus tej lug qha,


  42hab puab has rua tug quaspuj ntawd tas, “Nwgnuav peb ntseeg, tsi yog vim tej lug kws koj has, tabsis peb ntseeg vim peb tau nov nwg tej lug, hab peb paub has tas nwg yog tuabneeg nplajteb tug Cawmseej tag.


  Yexus Khu Ib tug Thawj Tubrog tug Tub


  43Tom qaab kws Yexus nyob huv lub nroog ntawd tau ob nub, nwg txawm moog rua peg lub xeev Kalilais lawm.44Rua qhov Yexus has tas, “Cov tuabneeg kws nyob huv lub tebchaws kws tug cev Vaajtswv lug nyob, cov tuabneeg ntawd yeej tsi fwm nwg.”45Thaus Yexus moog txug peg xeev Kalilais, suavdlawg tuaj tog txais nwg, rua qhov puab tau moog ua Kevcai Hlaa Dlhau nraag lub nroog Yeluxalees, hab tau pum txhua yaam kws Yexus ua thaus ua kevcai Hlaa Dlhau ntawd.


  46Ces Yexus txawm rov qaab moog rua huv lub zog Kanas kws nyob huv xeev Kalilais kws thaus Yexus muab dlej txa ua cawv txiv maab. Muaj ib tug nom nyob huv lub nroog Kapena-us, nwg tug tub mob heev.47Thaus nwg nov has tas Yexus rov qaab nraag xeev Yudas lug txug rua huv xeev Kalilais lawm, nwg txhaj moog cuag Yexus hab thov kuas Yexus moog khu nwg tug tub kws mob heev yuav tuag huv lub nroog Kapena-us.


  48Yexus has rua tug nom ntawd tas,“Yog mej tsi pum tej txujci tseemceeb, mej yeej tsi ntseeg kuv tej lug le.”


  49Tug nom ntawd has rua Yexus has tas, “Tug tswv, tsheem kuv tug tub tseem tsi tau tuag, thov koj moog paab khu!”


  50Yexus has rua tug nom ntawd tas,“Koj ca le rov qaab moog tsev, koj tug tub yeej yuav tsi tuag!”


  Tug nom ntawd ntseeg Yexus tej lug, nwg txawm rov qaab moog tsev lawm.


  51Thaus nwg taabtom taug kev moog tsev, nwg cov tubkhai tuaj caum nwg hab qha rua nwg has tas, “Koj tug tub zoo lawm.”52Nwg nug puab has tas, thaus twg nwg tug tub zoo lawm? hab puab teb has tas, “Naag mo thaus ib teev, ces nwg tug npaws txawm tu lawm.”


  53Ces leej txiv ncu dlheev txug has tas, thaus ntawd yog lub sijhawm kws Yexus has rua nwg tas,“Koj tug tub yuav tsi tuag.”Yog le ntawd, nwg hab nwg tsev tuabneeg txhaj ntseeg Yexus.


  54Txij thaus Yexus rov nraag xeev Yudas lug txug rua huv xeev Kalilais, nwg ua txujci tseemceeb ob zag rua zag nuav.


  


  Yauhas 5


  Yexus Khu Mob Ntawm Lub Paag Dlej


  1Tom qaab ntawd, thaus txug lub caij kws cov Yudais ua kevcai, Yexus txawm moog rua nraag lub nroog Yeluxalees.2Nyob huv lub nroog Yeluxalees muaj ib lub paag dlej nyob ze ze ntawm lub Roojvaag Yaaj hab muaj tsib lub qaab khaav nyob ncig lub paag dlej; qhov chaw ntawd lug Henplais hu ua Npexathas.3Muaj ib cov tuabneeg mob coob coob tuaj pw huv tej qaab khaav ntawd, cov tuabneeg dlig muag, cov tuabneeg ceg tawv, hab cov tuabneeg tuag teg tuag taw. Puab tuaj nyob ntawd tog saib thaus twg lub paag dlej ndlaas.4Rua qhov tug Tswv ib tug timtswv pheej lug dlu lub paag dlej ntawd. Thaus lub paag dlej ntawd ndlaas, yog tug tuabneeg mob twg xub nqeg moog rua huv lub paag dlej, ces tug ntawd tej mob zoo.5Muaj ib tug txivneej mob tau peb caug yim xyoo lawm, nwg tuaj pw ntawm lub paag dlej ntawd.6Yexus pum nwg pw ntawd, Yexus paub has tas nwg mob tau ntev lug lawm; yog le ntawd Yexus txhaj nug nwg has tas,“Koj puas xaav zoo?”


  7Nwg teb Yexus has tas, “Tug Tswv, thaus dlej ndlaas tsi muaj leejtwg paab tuav kuv moog rua huv lub paag dlej; thaus kuv taabtom yuav nqeg moog rua huv, tub muaj lwm tug xub nqeg ua kuv ntej moog rua huv lawm.”


  8Yexus has rua nwg tas,“Koj ca le sawv, yaws koj dlaim lev hab moog.”9Taamsim ntawd, nwg tug mob txawm ca le zoo hlo; ces nwg txawm yaws hlo nwg dlaim lev hab moog lawm.


  Nub ntawd, yog nub Xanpataus,10yog le ntawd, cov Yudais tej numtswv txhaj has rua tug txivneej kws zoo mob ntawd has tas, “Nub nua yog nub Xanpataus, koj nqaa koj dlaim lev taug kev mas txhum peb cov tuabneeg Yudais txuj Kevcai lawm.”


  11Nwg teb puab has tas, “Tug tuabneeg kws khu kuv zoo has rua kuv tas,"Ca le yaws koj dlaim lev hab moog.'"


  12Puab nug nwg has tas, “Tug kws has kuas koj ua le nuav yog leejtwg?”


  13Tabsis tug txivneej ntawd, tsi paub has tas Yexus yog leejtwg, rua qhov muaj tuabneeg coob coob nyob ntawd, hab Yexus tub moog rua lwm qhov lawm.


  14Tom qaab ntawd, Yexus moog ntsib tug txivneej ntawd huv lub Tuamtsev hab has rua nwg tas,“Koj noog kuv has, nwgnuav koj tub zoo lawm; koj tseg tsi xob ua txhum lawm, nyob tsaam koj raug kev txomnyem heev dlua qub.”15Ces tug txivneej ntawd txawm tawm moog qha rua cov Yudais tej numtswv has tas, tug kws khu nwg zoo mob ntawd yog Yexus.


  16Yog le ntawd, puab txawm tuavhuv ua phem rua Yexus, rua qhov Yexus khu tug txivneej ntawd nub Xanpataus.17Yexus teb puab has tas,“Kuv Txiv yeej ua num tsi su le, yog le ntawd, kuv yeej yuav ua num hab.”18Qhov kws Yexus has nuav ua rua cov Yudais tej numtswv hajyam xaav muab Yexus tua povtseg; tsi yog qhov kws Yexus ua txhum txuj kevcai Nub Xanpataus xwb, tabsis Yexus tseem khaav has tas Vaajtswv yog nwg Txiv, hab Yexus has le kws nwg muaj fwjchim sis luag zog le Vaajtswv ntaag.


  Leej Tub Yog tug Muaj Fwjchim


  19Yexus teb puab has tas,“Kuv qha tseeb rua mej has tas: leej Tub yeej tsi ua ib yaam dlaabtsi lawv le nwg lub sab; nwg tsuas ua tej kws nwg pum nwg Txiv ua xwb. Tej kws leej Txiv ua, leej Tub txhaj ua.20Rua qhov leej Txiv hlub leej Tub hab qha ib puas tsaav yaam kws nwg ua rua leej Tub. Nwg yuav qha tej num kws tseemceeb dlua tej nuav rua leej Tub, hab tej ntawd yuav ua rua mej xaav tsi thoob.21Leej Txiv tsaa cov tuabneeg kws tuag lawm sawv rov qaab lug le caag, leej Tub yuav pub txujsa rua cov tuabneeg kws nwg pum zoo pub rua ib yaam le ntawd.22Leej Txiv tsi txav txim rua leej twg, tabsis nwg tsaa leej Tub ua tug txav txim,23kuas txhua tug fwm leej Tub ib yaam le fwm leej Txiv. Tug kws tsi fwm leej Tub, tug ntawd yeej tsi fwm leej Txiv tug kws khaiv leej Tub lug hab.


  24“Kuv qha tseeb rua mej has tas: tug kws noog kuv lug hab ntseeg tug kws khaiv kuv lug, tug ntawd txhaj tau txujsa ntev dlhawv moog ibtxhis. Nwg yuav tsi raug txav txim, rua qhov nwg tub tawm huv txujkev tuag lug tau txujsa lawm.25Kuv qha tseeb rua mej has tas, lub sijhawm taabtom lug hab tub lug yuav txug, taamsim nuav tub lug txug lawm, thaus ntawd yog thaus kws cov tuabneeg tuag lawm yuav nov Vaajtswv tug Tub lub suab hu, hab txhua tug kws nov yuav caj rov qaab lug.26Leej Txiv yog lub hauvpaug txujsa le caag, nwg tsaa leej Tub ua lub hauvpaug txujsa ib yaam le ntawd.27Hab leej Txiv tsaa leej Tub ua tug txav txim, rua qhov nwg yog Tuabneeg Leej Tub.


  28Mej tsi xob poob sab rua kuv tej lug nuav; rua qhov lub sijhawm taabtom lug, thaus ntawd cov tuabneeg kws tuag lawm yuav nov leej Tub lub suab hu,29hab puab yuav tawm huv puab tej qhov ntxaa lug: cov tuabneeg kws ua zoo yuav sawv lug tau txujsa, cov tuabneeg kws ua phem ua qas yuav sawv lug raug kev txav txim.


  Yexus tej Timkhawv


  30“Kuv tsi muaj cai ua ib yaam dlaabtsi lawv le kuv lub sab xaav; kuv tsuas txav txim lawv le Vaajtswv kuas kuv txav xwb, yog le ntawd, kuv yeej txav txim ncaaj nceeg, rua qhov kuv tsi ua lawv le kuv lub sab nyam, tabsis kuv tsuas ua lawv le tug kws khaiv kuv lug lub sab nyam xwb.


  31“Yog kuv rov ua kuv tug timkhawv, ces yeej tsi muaj tuabneeg ntseeg tej kws kuv has.32Tabsis yeej muaj ib tug ua kuv tug timkhawv, hab kuv paub has tas tej kws nwg has txug kuv, nwg yeej has tseeb xwb.


  33Mej khaiv mej cov tuabneeg moog cuag Yauhaas, hab Yauhaas yeej ua timkhawv has tas tej lug kws kuv has puavleej tseeb.34Tsi yog kuv xaav kuas tuabneeg ua kuv tug timkhawv, tabsis kuv has le nuav kuas mej dlim mej lub txim.35Yauhaas zoo le lub teeb kws taws cig ntsaa ab, hab mej yuav zoo sab ib nyuas ntu thaus kws mej nyob huv qhov kaaj ntawd.


  36Tabsis kuv muaj ib qhov timkhawv kws tseemceeb dlua tej kws Yauhaas has: tej kws kuv ua, yog tej num kws leej Txiv muab rua kuv ua, tej num kws kuv ua, qha rua suavdlawg paub tseeb has tas, kuv yog tug kws leej Txiv khaiv lug.37Hab leej Txiv tug kws khaiv kuv lug, nwg yeej ua timkhawv has txug kuv zaaj ib yaam nkaus. Mej yeej ib txwm tsi tau nov nwg lub suab lossis pum nwg lub ntsejmuag,38hab mej yeej tsi khaws nwg tej lug ca rua nruab sab, vim mej tsi ntseeg tug kws nwg khaiv lug.39Mej kawm Vaajtswv Txujlug, rua qhov mej xaav has tas txujlug ntawd yuav cawm tau mej txujsa moog ibtxhis; Vaajtswv Txujlug ntawd tub has txug kuv ntaag!40Tabsis mej tsi kaam lug cuag kuv kuas mej tau txujsa.


  41“Kuv tsi xaav kuas tuabneeg qhuas kuv.42Tabsis kuv paub has tas, mej tsi muaj lub sab hlub Vaajtswv.43Kuv yog tug kws kuv Txiv khaiv lug, tabsis mej tsi leeg yuav kuv; tug kws tsi muaj leejtwg khaiv lug, nwg lug nwg xwb, mej tsua leeg yuav tug ntawd.44Mej ib leeg nyam ua rua ib leeg qhuas, tabsis mej tsi muaj ib tug nyam ua rua Vaajtswv qhuas; yog le ntawd, mej yuav ua le caag ntseeg kuv tej lug.


  45Mej tsi xob xaav has tas kuv yuav nkaug mej rua kuv txiv. Mauxes tug kws mej ca sab rua, nwg yog tug kws yuav nkaug mej rua kuv Txiv.46Yog mej ntseeg Mauxes tej lug, mej yeej yuav ntseeg kuv, rua qhov Mauxes yeej sau has txug kuv.47Yog mej tub tsi ntseeg tej lug kws Mauxes sau, mej yuav ua le caag ntseeg kuv tej lug?”


  


  Yauhas 6


  Yexus Muab Mov rua Tsib Txheeb Leej Noj


  (Mat 14:13-21; Mak 6:30-44; Luk 9:1-17)


  1Tom qaab ntawd, Yexus caij nkoj hlaa Havtxwv Kalilais moog rua saab tim u (lub havtxwv ntawd muaj dlua ib lub npe hu ua Tinpelias).2Muaj ib cov tuabneeg coob coob lawv Yexus qaab moog, rua qhov puab pum tej txujci kws nwg khu tau tej tuabneeg muaj mob zoo.3Yexus moog rua sau roob hab nrug nwg cov thwjtim nyob ua ke.4Thaus ntawd, tub yuav txug lub caij kws cov Yudais ua Kevcai Hlaa Dlhau.


  5Yexus tsaa qhovmuag saib, nwg pum tuabneeg coob coob taabtom tuaj cuag nwg, yog le ntawd, nwg txawm has rua Filis has tas,“Peb yuav moog yuav mov qhov twg txhaj le txaus suavdlawg noj?”6(Yexus has le nuav, yog nwg sim Filis sab; qhov tseeb, Yexus tub paub lawm has tas, Yexus yuav ua le caag.)


  7Filis teb has tas, “Txawm yog muab ob puas tawm lub nyaj moog yuav mov los ntshai ib leeg tsuas tau ib nyuas qhov miv miv xwb.”


  8Yexus cov thwjtim muaj ib tug hu ua Aadales, nwg yog Ximoos Petus tug kwv, nwg has tas,9“Muaj ib tug mivnyuas tub nyob ntawm nuav, nwg muaj tsib lub ncuav hab ob tug ntseg. Tabsis yuav tsi txaus cov tuabneeg nuav noj.”


  10Yexus has tas,“Mej ca le has kuas suavdlawg nyob quastsawg."(Thaaj chaw ntawd muaj muaj nyom.) Yog le ntawd, suavdlawg txawm nyob quastsawg; cov txivneej kws nyob ntawd yuav laug muaj tsib txheeb leej.11Yexus muab tsib lub ncuav ntawd lug ua Vaajtswv tsaug, hab nwg muab faib rua suavdlawg noj. Nwg muab ob tug ntseg lug ua ib yaam nkaus le ntawd hab, tug kws yuav noj ntau npaum le caag los tau.


  12Thaus suavdlawg noj tsau lawm, Yexus has rua nwg cov thwjtim has tas,“Mej ca le moog sau tej kws suavdlawg noj tsi taag, tsi pub ib qho xuam le.”13Yog le ntawd, cov thwjtim txhaj moog sau tej ncuav seem kws suavdlawg noj tsi taag tau kaum ob tawb puv nkaus.


  14Thaus cov tuabneeg suavdlawg pum Yexus ua zaaj txujci tseemceeb nuav, puab has tas, “Tug nuav yog tug cev Vaajtswv lug kws nqeg lug rua huv nplajteb nuav tag!”15Yexus paub has tas puab yuav tuaj muab nwg yuam tsaa ua vaajntxwv; yog le ntawd, nwg tuab leeg txhaj moog rua sau roob lawm.


  Yexus Moog Kutaw sau Nplaim Dlej


  (Mat 14.22-33; Mak 6.45-52)


  16Thaus yuav tsaus ntuj, Yexus cov thwjtim moog rua nraag ntug havtxwv,17puab nce rua huv lub nkoj, hab caij nkoj hlaa havtxwv rov qaab moog rua tim lub nroog Kapena-us. Thaus ntawd tub tsaus ntuj zuag lawm, Yexus tseem tsi tau lug rua ntawm puab.18Ces txawm muaj cua dlaaj cua dlub ntsawj dlej ndlaas cuag dlaabtsi.19Cov thwjtim tub nkuam lub nkoj moog dleb kwvlaam le tsib rau kilumev lawm, thaus puab pum Yexus lug kutaw sau nplaim dlej lug ze zuj zug rua ntawm puab lub nkoj, puab ntshai kawg le.20Yexus has rua puab tas,“Mej tsi xob ntshai, tub yog kuv ntaag!”21Puab txhaj zoo sab ca Yexus lug rua huv puab lub nkoj, taamsim ntawd lub nkoj tub moog txug ndlua ntawm ntug qhov chaw kws puab yuav moog.


  Muaj Tuabneeg Moog Nrhav Yexus


  22Nub tom qaab cov tuabneeg coob coob kws nyob saab ntug havtxwv tim u pum tuab lub nkoj nyob ntawd xwb. Puab paub has tas Yexus yeej tsi tau nrug nwg cov thwjtim caij lub nkoj ntawm moog, puab tsuas pum cov thwjtim caij moog xwb.23Muaj dlua ib co nkoj tuaj tim lub nroog Tinpelias tuaj nreg ze rua ntawm qhov chaw kws Yexus muab ncuav lug ua Vaajtswv tsaug hab muab ndlais faib rua suavdlawg noj.24Thaus cov tuabneeg coob coob ntawd paub has tas Yexus hab nwg cov thwjtim tsi nyob qhov ntawd lawm, puab txawm nce rua huv cov nkoj ntawd hab caij moog nrhav Yexus rua tim lub nroog Kapena-us.


  Yexus Yog Cov Mov Kws Cawm Tuabneeg Txujsa


  25Thaus cov tuabneeg ntawd moog nrhav tau Yexus saab havtxwv tim u lawm, puab has rua Yexus has tas, “Xwbfwb, thaus twg koj tub tuaj rua ntawm nuav lawm?”


  26Yexus teb has tas,“Kuv qha tseeb rua mej has tas, tub yog vim kuv muab mov rua mej noj tsau, mej txhaj tuaj nrhav kuv, tsi yog vim mej pum tej txujci tseemceeb kws kuv ua.27Mej tsi xob nrhav tej mov kws txawj lwj; tabsis mej yuavtsum nrhav tej mov kws tsi txawj lwj. Tuabneeg Leej Tub yuav muab cov mov kws cawm tau txujsa ntev dlhawv moog ibtxhis rua mej, rua qhov Vaajtswv tug kws yog leej Txiv tub nas homthawj rua nwg lawm.”


  28Puab nug Yexus has tas, “Peb yuav ua le caag, peb txhaj ua tau lawv le Vaajtswv xaav kuas peb ua?”


  29Yexus teb has tas,“Qhov kws Vaajtswv xaav kuas mej ua, yog nwg xaav kuas mej ntseeg tug kws nwg khaiv lug.”


  30Puab teb has tas, “Koj yuav ua yaam txujci tseemceeb dlaabtsi rua peb saib kuas peb ntseeg koj? Koj yuav ua dlaabtsi?31Thaus u peb cov yawmkoob noj manas tom taj suabpuam lawv le Vaajtswv Txujlug has tas, "Nwg muab mov sau ntuj lug rua puab noj." “


  32Yexus has tas,“Kuv qha tseeb rua mej has tas, tej mov kws Mauxes muab rua mej noj, tsi yog tej kws lug sau ntuj lug; tej mov kws kuv Txiv muab rua mej noj txhaj yog tej tseem mov kws lug sau ntuj lug.33Rua qhov tug kws lug sau ntuj lug, nwg yog cov mov kws Vaajtswv muab lug cawm tuabneeg nplajteb txujsa.”


  34Puab thov Yexus has tas, “Tug Tswv, thov koj muab cov mov ntawd rua peb noj moog le.”


  35Yexus qha puab has tas,“Kuv yog cov mov kws cawm tuabneeg txujsa. Tug kws lug cuag kuv, tug ntawd yuav tsi tshaib ib zag le; tug kws ntseeg kuv, tug ntawd yuav tsi nqhes ib zag le lawm.36Kuv has rua mej has tas, nwgnuav mej tub pum kuv lawm, tabsis mej tsi ntseeg kuv.37Txhua tug kws kuv Txiv pub rua kuv, puab yeej yuav lug cuag kuv. Txhua tug kws lug cuag kuv, kuv leeg yuav huv tuabsi,38rua qhov kuv lug sau ntuj lug tsi yog lug ua lawv le kuv lub sab, tabsis kuv lug ua lawv le tug kws khaiv kuv lug lub sab nyam.39Tug kws khaiv kuv lug kuas kuv saib cov tuabneeg kws nwg pub rua kuv lawm, tsi xob ca ib tug twg pluj le, hab thaus txug nub kawg kuv yuav tsaa puab txhua tug sawv huv qhov tuag rov qaab lug.40Rua qhov kuv Txiv xaav kuas txhua tug kws pum leej Tub hab ntseeg nwg muaj txujsa ntev dlhawv moog ibtxhis. Hab thaus txug nub kawg kuv yuav tsaa puab sawv huv qhov tuag rov qaab lug.


  41Ces cov Yudais txawm ywg Yexus, rua qhov Yexus has tas,“Kuv yog cov mov kws lug sau ntuj lug.”42Yog le ntawd, puab txhaj has tas, “Tug txivneej nuav yog Yauxej tug tub Yexus los tsi yog? Peb yeej paub nwg nam nwg txiv huv tuabsi. Ua le caag nwg yuav has tas,"Nwg lug sau ntuj lug?”


  43Yexus has rua puab tas,“Mej ca le tseg tsi xob ywg le ntawd lawm.44Yeej tsi muaj leejtwg lug cuag tau kuv, tsuas yog leej Txiv tug kws khaiv kuv lug, nwg coj leejtwg lug, tug ntawd txhaj tau lug cuag kuv xwb; hab thaus txug nub kawg kuv yuav tsaa tug ntawd sawv huv qhov tuag rov qaab lug.45Cov cev Vaajtswv lug sau tseg has tas, "Vaajtswv yuav qha txhua tug huv tuabsi." Txhua tug kws nov leej Txiv tej lug hab ua lawv le nwg qha yeej lug cuag kuv.46Kuv has le nuav tsi yog has tas txhua tug puavleej pum leej Txiv; tsuas yog tug kws Vaajtswv khaiv lug, nwg tuab leeg xwb txhaj pum leej Txiv.47Kuv qha tseeb rua mej has tas tug kws ntseeg kuv, tug ntawd tub tau txujsa ntev dlhawv moog ibtxhis lawm.48Kuv yog cov mov kws cawm tuabneeg txujsa.49Txawm yog mej cov yawmkoob tau noj manas tom taj suabpuam los puab tub tuag taag lawm.50Tabsis yog leejtwg noj cov mov kws lug sau ntuj lug, tug ntawd yuav tsi tuag.51Kuv yog cov mov kws lug sau ntuj lug cawm tuabneeg txujsa. Tug kws noj cov mov nuav yuav tau txujsa ntev dlhawv moog ibtxhis; hab cov mov kws kuv yuav muab cawm tuabneeg nplajteb txujsa ntawd tub yog kuv cev nqaj ntaag.”


  52Ces cov Yudais txawm sis caav npautawg vog has tas, “Tug txivneej nuav yuav ua le caag muab tau nwg cev nqaj rua peb noj?”


  53Yexus has rua puab tas,“Kuv qha tseeb rua mej has tas, yog mej tsi noj Tuabneeg Leej Tub cev nqaj hab tsi haus nwg cov ntshaav, ces mej yuav tsi tau txujsa.54Tug kws noj kuv cev nqaj hab haus kuv cov ntshaav, tug ntawd tau txujsa ntev dlhawv moog ibtxhis, hab thaus txug nub kawg kuv yuav tsaa nwg sawv huv qhov tuag rov qaab lug.55Rua qhov kuv cev nqaj yog cov tseem mov; hab kuv cov ntshaav yog cov tseem dlej.56Tug kws noj kuv cev nqaj hab haus kuv cov ntshaav, tug ntawd nrug kuv koom ib txujsa, hab kuv nrug tug ntawd koom ib txujsa.57Leej Txiv tug kws khaiv kuv lug, nwg yog tug kws muaj txujsa, vim kuv nrug nwg koom ib txujsa, kuv txhaj le tau txujsa. Ib yaam nkaus le ntawd, tug kws noj kuv cev nqaj tug ntawd muaj txujsa, rua qhov kuv yog tug kws muaj txujsa.58Cov mov nuav yog cov mov kws lug sau ntuj lug; cov mov nuav tsi zoo le cov mov kws mej cov yawmkoob noj, hab puab tuag taag lawm. Tug kws noj cov mov nuav yuav tau txujsa ntev dlhawv moog ibtxhis.”59Yexus has cov lug nuav thaus nwg qha huv lub tsev saablaaj kws nyob huv lub nroog Kapena-us.


  Tej Lug Kws Cawm Tuabneeg Txujsa


  60Cov tuabneeg kws lawv Yexus qaab nov tej lug kws nwg qha ntawd, muaj ntau leej has tas, “Cov lug nuav nyuaj kawg le. Leejtwg txhaj yuav totaub?”


  61Tabsis Yexus paub has tas puab ywg txug tej lug kws Yexus has, Yexus txhaj has rua puab tas,“Tej lug kws kuv has ntawd ua rua mej nyuaj sab los?62Yog has tas mej pum Tuabneeg Leej Tub rov qaab moog nyob sau qhov chaw kws nwg ibtxwm nyob lug lawm, mej tsua yuav xaav le caag?63Vaajtswv tug Ntsujplig ua tau rua tuabneeg muaj sa; tabsis tuabneeg nqaj tawv ua tsi tau le ntawd. Tej lug kws kuv qha rua mej ntawd, yog ntsujplig hab yog txujsa.64Tabsis mej cov muaj qee leej tsi ntseeg kuv tej lug.”(Yexus has le ntawd, rua qhov thaus chivthawj nwg tub xub paub lawm has tas, nwg cov thwjtim tug twg yog tug tsi ntseeg hab tug twg yog tug kws yuav ntxeev saab rua nwg.)65Hab Yexus has ntxiv tas,“Tub yog vim le nuav kuv txhaj has rua mej has tas, yeej tsi muaj ib tug lug cuag kuv, tsuas yog tug kws leej Txiv tshoov nwg lub sab txhaj lug cuag kuv xwb.”


  66Vim le ntawd, cov tuabneeg kws caum Yexus qaab muaj coob leej txhaj tso Yexus tseg, hab tsi nrug nwg moog lawm.


  67Yog le ntawd, Yexus txhaj nug nwg kaum ob tug thwjtim has tas,“Mej ne, mej yuav tso kuv tseg hab los?”


  68Ximoos Petus teb Yexus has tas, “Tug tswv, yog peb tso koj tseg, peb yuav moog cuag leejtwg? Tsuas yog koj tuab leeg tej lug xwb, txhaj pub tau txujsa ibtxhis rua tuabneeg.69Nwgnuav peb ntseeg hab paub tseeb has tas koj yog tug dlawbhuv kws Vaajtswv khaiv lug.”


  70Yexus teb puab has tas,“Puas yog kuv xaiv mej kaum ob leeg nuav? Tabsis mej cov ko muaj ib tug yog dlaab ntxwgnyoog.”71Yexus has le ntawd, yog has txug Ximoos Ixakali-us tug tub Yudas. Txawm yog Yudas yog ib tug ntawm Yexus kaum ob tug thwjtim los nwg tseem ntxeev sab rua Yexus.


  


  Yauhas 7


  Yexus Hab Nwg Cov Kwv


  1Tom qaab ntawd, Yexus moog moog lug lug huv xeev Kalilais; nwg tsi xaav moog nraag lub xeev Yudas, rua qhov cov Yudais tuavhuv yuav muab nwg tua povtseg.2Thaus yuav txug lub caij kws cov Yudais ua Kevcai nyob Tsev Pheebsuab,3Yexus cov kwv has rua Yexus has tas, “Koj ca le moog rua nraag xeev Yudas, kuas cov tuabneeg kws caum koj qaab txhaj le pum tej kws koj ua.4Tsi muaj leejtwg muab tej kws nwg ua zais, yog has tas nwg xaav kuas luas paub tej kws nwg ua. Tej txujci tseemceeb kws koj ua nuav, ca le ua qha kuas tuabneeg nplajteb paub koj.”5(Txawm yog Yexus cov kwv los puab tseem tsi ntseeg Yexus hab.)


  6Yexus has rua puab tas,“Tseem tsi tau txug kuv lub sijhawm, tabsis mej le lub sijhawm twg los yeej tau.7Tuabneeg nplajteb tsi ntxub mej, tabsis tuabneeg nplajteb ntxub kuv, rua qhov kuv pheej qha puab tej kev phem kev qas rua puab.8Mej yuav moog ua kevcai, mej moog mej. Kuv tsi moog, rua qhov tsi tau txug kuv lub sijhawm.”9Tom qaab kws Yexus has le ntawd rua puab taag lawm, Yexus tseem nyob huv lub xeev Kalilais.


  Yexus Moog Ua Kevcai Nyob Tsev Pheebsuab


  10Thaus Yexus cov kwv ua ntej moog ua kevcai lawm, tom qaab ntawd Yexus txawm lawv qaab moog hab; tabsis nwg tsi taabmeeg moog, rua qhov nwg tsi xaav kuas leejtwg paub.11Thaus suavdlawg taabtom ua kevcai, cov Yudais tej numtswv nrhav Yexus ntawm qhov chaw kws suavdlawg tuaj ua kevcai ntawd, puab sis nug has tas, “Nwg nyob qhov twg?”


  12Cov tuabneeg coob coob ntawd sis ntxhi zum zawg has txug Yexus, muaj ibtxha has tas, “Nwg yog tuabneeg zoo,” muaj ibtxha has tas, “Tsi yog le ntawd, nwg yog tug kws dlaag ntxag suavdlawg xwb.”


  13Tabsis tsi muaj leejtwg muaj cuabkaav pav Yexus zaaj taabmeeg suavdlawg le, rua qhov puab ntshai cov Yudais tej numtswv.


  14Thaus suavdlawg ua kevcai txug tog lawm, Yexus txawm moog qhuab qha huv lub Tuamtsev.15Cov Yudais tej numtswv xaav tsi thoob hab has tas, “Ua le caag tug txivneej nuav yuav paub ua luaj le, nwg tub tsi tau kawm ntawv le los sav?”


  16Yexus teb has tas,“Tej lug kws kuv qha nuav tsi yog kuv tej lug, tabsis yog Vaajtswv tug kws khaiv kuv lug tej lug.17Yog leejtwg txaus sab ua lawv le Vaajtswv lub sab nyam, tug ntawd yuav paub has tas tej lug kws kuv qha nuav yog Vaajtswv kuas kuv has lossis yog kuv has kuv xwb.18Tug tuabneeg kws xaav kuas lwm tug qhuas nwg, nwg laam tau lawm has. Tabsis tug kws xaav ua kuas luas qhuas tug kws khaiv nwg lug, nwg yeej has lug tseeb xwb, nwg tsi has dlaag.19Puas yog Mauxes qha Vaajtswv txuj Kevcai rua mej? Tabsis mej tsi muaj ib tug coj lawv le txuj Kevcai ntawd le. Ua le caag mej tseem yuav muab kuv tua povtseg hab?”


  20Suavdlawg teb has tas, “Koj raug dlaab vwm lawm! Leejtwg yuav muab koj tua povtseg nua?”


  21Yexus teb has tas,“Kuv ua txujci tseemceeb ib zag xwb, mej tub xaav tsi thoob le.22Mauxes kuas mej muab mej tej mivnyuas ua kevcai txav hab mej tub muab ib tug mivnyuas tub ua kevcai txav nub Xanpataus (Mauxes tsi yog tug qha kuas mej ua kevcai txav, tabsis yog mej cov yawmkoob qha mej ua).23Yog mej tub muab ib tug mivnyuas tub ua kevcai txav nub Xanpataus kuas mej tsi xob ua txhum Mauxes txuj Kevcai, ua caag kuv khu ib tug txivneej zoo mob nub Xanpataus mej tseem yuav npautawg rua kuv hab?”24Tsi xob txav txim lawv le mej qhovmuag pum xwb, tabsis yuavtsum txav txim lawv le txujkev ncaaj nceeg.


  Yexus Puas Yog tug Mexiyas?


  25Cov tuabneeg kws nyob huv lub nroog Yeluxalees muaj qee leej has tas, “Tug txivneej nuav tsi yog tug kws cov numtswv nrhav yuav muab tua povtseg los?26Mej saib! Nwg taabmeeg qha suavdlawg, tabsis tsi muaj leejtwg muaj cuabkaav has dlaabtsi rua nwg le! Ntshai puab paub has tas nwg yog tug Mexiyas tag!27Tabsis thaus tug Mexiyas lug, tsi muaj leejtwg paub has tas nwg lug qhov twg lug, tabsis peb puavleej paub has tas tug txivneej nuav lug qhov twg lug.”


  28Thaus Yexus taabtom qha huv lub Tuamtsev, Yexus has nrov nrov rua suavdlawg tas,“Mej yeej paub has tas kuv lug qhov twg lug lawm tag los? Tsi yog kuv laam lug kuv. Tabsis tug kws khaiv kuv lug, nwg yog tug ncaaj nceeg. Mej tsi paub nwg,29tabsis kuv paub nwg, rua qhov kuv lug ntawm nwg lug, hab nwg yog tug khaiv kuv lug.


  30Puab txawm yuav nteg Yexus, tabsis tsi muaj leejtwg nqeg teg nteg nwg le, rua qhov tsi tau txug nwg lub sijhawm.31Tabsis cov tuabneeg coob coob ntawd muaj ntau leej ntseeg Yexus, hab puab has tas, “Thaus tug Mexiyas lug, nwg tseem yuav ua tau ntau yaam txujci tseemceeb dlua tug txivneej nuav ua hab los?”


  Cov Tubrog Kws Moog Nteg Yexus


  32Thaus cov Falixais nov cov tuabneeg coob coob ntawd sis caav zum zawg txug Yexus, ces cov Falixais hab cov thawj ntawm cov povthawj txawm khaiv ib co tubrog moog nteg Yexus.


  33Yexus has tas,“Kuv yuav tsi nrug mej nyob ntev lawm, kuv yuav rov moog cuag tug kws khaiv kuv lug.34Mej yuav nrhav kuv, tabsis mej yuav nrhav tsi tau kuv, rua qhov qhov chaw kws kuv yuav moog ntawd, mej moog tsi tau.”


  35Cov Yudais tej numtswv sis nug zum zawg has tas, “Nwg yuav moog qhov twg kuas peb nrhav tsi tau nwg nua? Ntshai nwg yuav moog rua peg cov tuabneeg Kilis tej nroog kws peb cov tuabneeg nyob, hab qha cov tuabneeg Kilis los?36Nwg has tas,'Peb yuav nrhav nwg, tabsis peb yuav nrhav tsi tau nwg,'hab'Qhov kws nwg yuav moog ntawd, peb moog tsi tau. Nwg has le ntawd, yog nwg has le caag?'”


  Tug Dlej Kws Cawm Tuabneeg Txujsa


  37Nub ua kevcai xaus yog nub tseemceeb kawg nkaus, Yexus sawv ntsug has nrov nrov rua suavdlawg has tas,“Tug kws nqhes dlej ca le lug cuag kuv, kuv yuav muab dlej rua nwg haus,38lawv le Vaajtswv Txujlug has tas, "Yog leejtwg ntseeg kuv, tug dlej kws cawm tuabneeg txujsa yuav txhawv huv tug ntawd lub sab lug."“Yog leejtwg nqhes dlej ca le lug cuag kuv, hab leejtwg ntseeg kuv, nwg yuav tau cov dlej ntawd haus.”39Yexus has le nuav, yog has txug Vaaj Ntsujplig, yog leejtwg ntseeg Yexus, tug ntawd yuav tau txais. Thaus lub sijhawm ntawd Vaajtswv tseem tsi tau khaiv Vaaj Ntsujplig lug, rua qhov Vaajtswv tseem tsi tau tsaa Yexus ua tug muaj tshwjchim ci ntsaa ab.


  Cov Tuabneeg tsi sis Hum


  40Thaus cov tuabneeg coob coob ntawd nov Yexus has le ntawd, muaj qee leej has tas, “Tug txivneej nuav yog tug cev Vaajtswv


  lug tag!”


  41Muaj qee leej has tas, “Nwg yog tug Mexiyas ntaag!”Tabsis muaj qee leej has tas, “Tug Mexiyas yuav tsi tuaj peg Kalilais tuaj ib zag le.42Vaajtswv Txujlug has tas, tug Mexiyas yuav yog Daviv ib tug xeebntxwv, hab nwg yuav lug yug huv lub nroog Npelehees kws thaus u Daviv nyob.”43Yog le ntawd, cov pejxeem txhaj tsi sis hum, vim qhov kws puab sis caav has txug Yexus ntawd.44Muaj qee leej xaav nteg Yexus, tabsis tsi muaj leejtwg kaam nqeg teg nteg le.


  Cov Yudais tej Numtswv tsi Ntseeg Yexus


  45Thaus cov tubrog rov lug txug, cov thawj ntawm cov povthawj hab cov Falixais nug puab has tas, “Ua le caag mej tsi coj Yexus lug?”


  46Cov tubrog teb has tas, “Yeej tsi muaj ib tug txawj has le tug txivneej nuav has le!”


  47Cov Falixais nug has tas, “Tsi yog nwg ntxag tau mej lawm hab los?48Mej yeej ibtxwm tsi tau nov has tas cov numtswv lossis cov Falixais ib tug ntseeg tug ntawd le los sav?49Cov tuabneeg coob coob kws tsi paub Mauxes txuj Kevcai ntawd, Vaajtswv tub foom tsi zoo rua puab lawm!”


  50Cov Falixais ntawd muaj ib tug yog Nikaudemaus, nwg yog tug kws tub moog nrug Yexus thaam ib zag lawm. Nwg has rua puab tas,51“Lawv le peb txuj Kevcai, peb txav txim tsi tau rua ib tug twg ua ntej kws peb tsi tau nov nwg peev lug hab taug nwg zaaj.”


  52Puab teb has tas, “Tsi yog koj tuaj peg Kalilais tuaj hab los? Koj ca le nyeem Vaajtswv txujlug, koj txhaj yuav paub has tas yeej tsi muaj ib tug cev Vaajtswv lug tuaj peg Kalilais tuaj le.”


  53[Ces puab nyag txawm rov moog nyag tsev lawm,

  Tug Quaspuj Kws Ntxag Hluas Nraug


  1tabsis Yexus nce moog rua peg Roob txiv Ntoo Roj lawm.


  2Nub tom qaab thaus kaaj ntug txoog Yexus rov qaab lug rua huv lub Tuamtsev. Muaj tuabneeg coob coob tuaj cuag nwg, ces nwg nyob quastsawg hab qha puab.


  3Cov xwbfwb kws qha Vaajtswv txuj Kevcai hab cov Falixais txawm coj ib tug quaspuj kws puab nteg tau thaus nwg taabtom ntxag hluas nraug tuaj cuag Yexus, puab coj tug quaspuj ntawd tuaj sawv taabmeeg suavdlawg.


  4Puab has rua Yexus has tas, “Xwbfwb, muaj tuabneeg nteg tau tug quaspuj nuav thaus nwg taabtom ntxag hluas nraug.


  5Mauxes txuj Kevcai qha rua peb has tas, peb yuavtsum muab pobzeb ntaus tug tuabneeg kws ua txhum le tug quaspuj nuav kuas tuag. Yog le ntawd, saib koj yuav has le caag?


  6Puab has le nuav yog puab nrhav lug xaub Yexus, kuas puab txhaj lam txim tau rua Yexus. Tabsis Yexus txawm nyo hab xuas ntivteg sau huv aav.


  7Thaus kws puab tseem sawv qhov ntawd hab nug Yexus, Yexus txawm tsaa hau hlo hab has rua puab tas,“Mej cov kws nyob ntawm nuav, yog leejtwg yeej tsi tau ua txhum le, tug ntawd ca le xub muab pobzeb ntaus tug quaspuj nuav.”8Ces Yexus rov nyo hab xuas ntivteg sau huv aav dlua.


  9Thaus puab nov Yexus has le ntawd, puab txhua tug nyag txawm tsiv nyag moog lawm, cov laug xub tsiv ua ntej. Tsuas tshuav Yexus hab tug quaspuj kws tseem sawv ntawm Yexus hauv ntej xwb.10Yexus tsaa qhovmuag saib hab has rua tug quaspuj ntawd has tas,“Puab dlua twg taag lawm? tsi muaj leejtwg rau txim rua koj los?”


  11Tug quaspuj ntawd teb has tas, “Tug Tswv, tsi muaj leejtwg rau txim rua kuv le.”


  Yexus has tas,“Kuv yuav tsi rau txim rua koj hab. Koj ca le moog tsev, hab tsi xob ua txhum ntxiv lawm."


  Yexus Yog Qhov Kaaj rua Tuabneeg Nplajteb


  12Yexus rov has rua cov Falixais has tas,“Kuv yog qhov kaaj rua tuabneeg nplajteb. Tug kws lawv kuv qaab yuav tsi taug txujkev kws tsaus ntuj nti, tabsis nwg yuav tau lub neej tshaav ntuj nrig.”


  13Cov Falixais has rua Yexus has tas, “Tej lug kws koj has ko, yog koj rov ua koj tug timkhawv xwb; koj tej lug ko yeej tsi tseemceeb dlaabtsi.”


  14Yexus teb has tas,“Tsi yog le mej has, txawm yog kuv rov ua kuv tug timkhawv los tej lug kws kuv has yeej tseeb, rua qhov kuv paub has tas kuv lug qhov twg lug hab kuv yuav moog qhov twg. Tabsis mej tsi paub sov kuv lug qhov twg lug hab kuv yuav moog qhov twg.15Mej txav txim lawv le tuabneeg lub sab xaav, tabsis kuv tsi txav txim rua leejtwg.16Tabsis yog kuv txav txim, kuv yeej txav txim ncaaj nceeg, rua qhov tsi yog kuv tuab leeg xwb; leej Txiv tug kws khaiv kuv lug, nwg yeej nrug kuv txav txim hab.17Tub muaj lug sau ca rua huv mej txuj Kevcai lawm has tas, yog muaj ob leeg ua timkhawv lawm, qhov kws obtug has ntawd yeej muaj tseeb tag.18Kuv yeej ua tau kuv tug timkhawv, hab leej Txiv tug kws khaiv kuv lug, nwg yeej ua kuv tug timkhawv hab.”


  19Puab nug Yexus has tas, “Koj txiv nyob qhov twg?”


  Yexus teb has tas,“Mej tub tsi paub kuv, mej yuav ua le caag paub kuv Txiv. Yog mej paub kuv, mej yeej yuav paub kuv Txiv hab.”


  20Yexus has tej lug nuav thaus nwg qha huv lub Tuamtsev, huv chaav kws tso tej phijxaab rau nyaj, tsi muaj leejtwg nteg Yexus, rua qhov tseem tsi tau txug nwg lub sijhawm.


  Mej Moog tsi Tau Qhov Kuv Yuav Moog


  21Yexus rov has ntxiv rua puab tas,“Kuv yuav moog; mej yuav nrhav kuv, tabsis mej yuav tuag vim mej tej kev txhum. Qhov kws kuv yuav moog, mej moog tsi tau.”


  22Yog le ntawd, cov Yudais tej numtswv has tas, “Nwg has tas,'qhov kws nwg yuav moog ntawd peb moog tsi tau. Tsi yog nwg yuav muab nwg tua povtseg los?'”


  23Yexus teb has tas,“Mej yog tuabneeg nplajteb, tabsis kuv lug sau ntuj lug. Mej nyob huv lub nplajteb nuav, tabsis kuv tsi nyob huv lub nplajteb nuav.24Tub yog vim le ntawd, kuv txhaj qha rua mej has tas, mej yuav tuag vim mej tej kev txhum. Yog mej tsi ntseeg has tas, "Kuv Yog tug kws Kuv Yog," mej yuav tuag vim mej tej kev txhum.“


  25Puab nug Yexus has tas, “Koj yog leejtwg?"


  Yexus teb puab has tas,“Kuv yog tug kws kuv tub qha rua mej thaus u lug lawm.26Kuv muaj ntau zaaj kws has txug mej hab txav txim rua mej. Tug kws khaiv kuv lug, nwg yog tug ncaaj nceeg, tej kws kuv qha rua tuabneeg nplajteb, kuv tsuas qha lawv le tej kws nwg kuas kuv qha xwb.”


  27Puab tsi totaub has tas Yexus qha puab has txug leej Txiv le.28Yog le ntawd, Yexus has rua puab tas,“Thaus twg mej muab Tuabneeg Leej Tub dlai lawm, mej txhaj yuav paub has tas, "Kuv Yog tug kws Kuv Yog"; hab mej yuav paub has tas kuv tsi ua ib yaam dlaabtsi lawv le kuv lub sab, tabsis kuv tsuas has tej kws leej Txiv kuas kuv has xwb.>29Hab tug kws khaiv kuv lug yeej nrug kuv nyob; nwg tsi tso kuv tseg ib zag le, rua qhov kuv ua txhua yaam lawv le nwg lub sab nyam xwb.”30Cov tuabneeg kws nov Yexus tej lug muaj coob leej lug ntseeg Yexus.


  Qhov Tseeb Yuav Tso Mej Dlim


  31Yog le ntawd, Yexus has rua cov Yudais kws ntseeg nwg has tas,“Yog mej ua lawv le tej lug kws kuv qha, mej txhaj yog kuv cov thwjtim tag.32Mej yuav paub qhov tseeb, hab qhov tseeb ntawd yuav tso mej dlim.”


  33Puab teb has tas, “Peb suavdlawg puavleej yog Anplahaas cov xeebntxwv, hab peb yeej tsi tau ua leejtwg qhev le. Lu lug kws koj has tas, "Mej yuav dlim", yog koj has le caag?”


  34Yexus has rua puab tas,“Kuv qha tseeb rua mej has tas, txhua tug kws ua txhum puavleej ua txujkev txhum qhev.35Tug kws ua luas qhev yeej tsi nrug ib tsev tuabneeg nyob moog taag simneej, tsuas yog tug tub txhaj yuav nyob xwb.36Yog leej Tub tso mej dlim, ces mej yeej yuav dlim tag tag le.37Kuv paub has tas mej yog Anplahaas cov xeebntxwv. Tabsis mej pheej nrhav kuv tua povtseg, rua qhov mej tsi ntseeg tej lug kws kuv qha.38Kuv has lawv le tej lug kws kuv Txiv qha rua kuv, tabsis mej ua lawv le tej lug kws mej txiv qha rua mej.”


  39Puab teb Yexus has tas, “Peb txiv yog Anplahaas.”Yexus has rua puab tas,“Yog mej yog Anplahaas cov mivnyuas tag, mej yeej yuav ua mej lub neej ib yaam le Anplahaas lub.40Kuv tsuas qha rua mej lawv le qhov tseeb kws Vaajtswv kuas kuv qha xwb, tabsis mej pheej nrhav kuv tua povtseg. Anplahaas tsi ua le mej ua.41Mej ua ib yaam le mej txiv tau ua lawm.”


  Puab teb has tas, “Peb tsi yog mivnyuas tsaub, peb muaj tuab leeg txiv xwb, peb txiv yog Vaajtswv.”


  42Yexus has rua puab tas,“Yog Vaajtswv yog mej txiv tag, mej yeej yuav hlub kuv, rua qhov Vaajtswv yog tug kws khaiv kuv lug hab nwgnuav kuv tub nrug mej nyob ntawm nuav. Tsi yog kuv lug kuv xwb, tabsis yog Vaajtswv khaiv kuv lug.43Ua le caag mej tsi totaub tej lug kws kuv has nuav? Mej tsi totaub rua qhov mej tsi xaav noog tej lug kws kuv qha.44Dlaab Ntxwgnyoog yog mej txiv, hab mej yeej nyam ua lawv le mej txiv lub sab. Txij thaus chivkeeb lug dlaab Ntxwgnyoog yeej yog tug tua tuabneeg hab nwg tsi ua lawv le qhov tseeb, rua qhov nwg tsi nyam qhov tseeb. Tej lug kws nwg has, nwg has dlaag xwb, rua qhov nwg yeej yog tug nam dlaag hab nwg yog txhua tug kws dlaag leej txiv.45Tub yog vim kuv qha qhov tseeb, mej txhaj tsi ntseeg kuv tej lug.46Mej cov leejtwg pum has tas kuv ua txhum? Tej lug kws kuv has, kuv yeej has tseeb xwb, ua le caag mej tsi ntseeg kuv?47Tug kws lug ntawm Vaajtswv lug yeej noog Vaajtswv lug. Mej tsi yog lug ntawm Vaajtswv lug, mej txhaj tsi noog Vaajtswv lug.”


  Yexus hab Anplahaas


  48Cov Yudais nug Yexus has tas, “Lu lug kws peb has tas koj yog tuabneeg Xamalis hab raug dlaab ntawd, peb has tsi yog los?”


  49Yexus teb puab has tas,“Kuv tsi raug dlaab. Kuv yeej fwm kuv Txiv, tabsis mej tsi fwm kuv.50Kuv tsi tau kuas leejtwg fwm kuv. Tabsis muaj ib tug kuas tuabneeg fwm kuv, hab tug ntawd yog tug kws yuav txav txim.51Kuv qha tseeb rua mej has tas, tug kws ua lawv le kuv tej lug qha, tug ntawd yuav tsi tuag le.”


  52Cov Yudais has rua Yexus has tas, “Nwgnuav peb paub has tas koj raug dlaab lawm, Anplahaas los tub tuag, hab cov cev Vaajtswv lug los tub tuag taag huv tuabsi lawm, tabsis koj tsua has tas tug kws coj lawv le koj tej lug qha tug ntawd yuav tsi tuag le.53Koj has tas koj muaj fwjchim luj dlua peb txiv Anplahaas kws tub tuag lawm hab los? Cov cev Vaajtswv lug puab tub tuag taag huv tuabsi lawm. Koj tseem khaav has tas koj yog leejtwg?”


  54Yexus teb has tas,“Yog kuv rov qhuas kuv xwb, kuv tej lug yeej tsi muaj qaabhau dlaabtsi le. Kuv Txiv yog tug kws qhuas kuv, nwg yog tug kws mej hu has tas yog mej tug Vaajtswv.55Mej yeej tsi paub nwg, tabsis kuv paub nwg. Yog kuv has tas kuv tsi paub nwg, kuv yog tug kws has dlaag ib yaam le mej. Tabsis kuv yeej paub nwg, hab kuv ua lawv le nwg tej lug.56Mej txiv Anplahaas zoo sab has tas nwg yuav pum nub kws kuv lug; nwgnuav nwg tub pum lawm, nwg zoo sab kawg le.”


  57Puab has rua Yexus has tas, “Koj noobnyoog tub tsi tau muaj tsib caug xyoo, ua le caag koj has tas, koj pum Anplahaas?”


  58Yexus teb puab has tas,“Kuv qha tseeb rua mej has tas, "Kuv tub xub nyob ua ntej yug Anplahaas lawm."“


  59Puab txawm khaws pobzeb yuav ntaus Yexus, tabsis Yexus tsiv nkaum hab tawm huv lub Tuamtsev moog lawm.

  Yexus Khu tug Txivneej Kws Dligmuag


  1Thaus Yexus taabtom taug kev moog, Yexus pum ib tug txivneej kws dligmuag thaus nruab thab lug lawm.2Yexus cov thwjtim nug Yexus has tas, “Xwbfwb, leejtwg ua txhum txhaj ua rua tug txivneej nuav dligmuag thaus nruab thab lug lawm? Yog nwg ua txhum lossis nwg nam nwg txiv ua txhum?”


  3Yexus teb has tas,“Qhov kws nwg dligmuag le nuav tsi yog vim nwg tej kev txhum lossis vim nwg nam nwg txiv tej kev txhum. Nwg dligmuag kuas suavdlawg pum Vaajtswv lub fwjchim xwb.4Thaus kws tseem yog nruab nub, peb yuavtsum ua tug kws khaiv kuv lug tej num; thaus tsaus ntuj lawm yuav tsi muaj tuabneeg pum kev ua num.5Thaus kuv tseem nyob huv nplajteb nuav, kuv yog qhov kaaj rua tuabneeg nplajteb pum kev.”


  6Thaus Yexus has le nuav taag, Yexus txawm ntu quavncaug rua huv aav, nwg muab dlu xyaw moov aav; Yexus muab cov aav nkus ntawd pleev tug txivneej ntawd ob lub qhovmuag,7hab Yexus has rua tug txivneej ntawd tas,“Koj ca le moog ntxuav muag ntawm lub paag dlej Xilau-aas.” (Lub npe nuav txhais has tas, “Khaiv moog.”) Tug txivneej dligmuag ntawd txhaj moog ntxuav muag hab rov qaab lug, ces nwg txawm pum kev lawm.


  8Tej tuabneeg zej zog hab cov tuabneeg kws pheej pum tug txivneej ntawd thov khawv txawm sis nug has tas, “Tug txivneej nuav tsi yog tug kws naj nub nyob quastsawg thov khawv los?”


  9Muaj qee leej has tas, “Nwg yog tug ntawd ntaag,” tabsis muaj qee leej has tas, “Nwg zoo le tug ntawd; tabsis nwg tsi yog tug ntawd.”


  Tug txivneej ntawd, has tas, “Kuv yog tug ntawd ntaag.”


  10Puab nug nwg has tas, “Ua le caag koj tsua pum kev lawm?”


  11Nwg teb has tas, “Tug txivneej kws npe hu ua Yexus ua ib co aav nkus lug pleev kuv ob lub qhovmuag, hab has kuas kuv moog ntxuav muag ntawm lub paag dlej Xilau-aas. Yog le ntawd kuv txhaj moog, hab thaus kuv ntxuav muag taag, ces kuv qhovmuag txawm pum kev lawm.”


  12Puab nug has tas, “Nwg nyob qhov twg?”


  Tug txivneej ntawd teb has tas, “Kuv tsi paub.”


  Cov Falixais Xaav Paub Saib Ua Caag tug Dligmuag Tsua Pum Kev


  13Puab coj tug txivneej dligmuag kws tub pum kev lawm moog cuag cov Falixais.


  14Nub kws Yexus ua aav nkus pleev tug dligmuag ntawd ob lub qhovmuag yog nub Xanpataus.


  15Cov Falixais rov nug tug txivneej ntawd has tas, “Ua le caag koj pum kev lawm?” Nwg qha rua puab has tas, “Tug ntawd muab mivntsiv aav nkus pleev kuv ob lub qhovmuag, kuv moog ntxuav muag taag, ces kuv txawm pum kev lawm.”


  16Cov Falixais muaj qee leej has tas, “Tug txivneej kws ua le nuav yeej tsi yog tug kws Vaajtswv khaiv lug, rua qhov nwg tsi fwm nub Xanpataus.”


  Tabsis muaj qee leej has tas, “Tug tuabneeg txhum yuav ua le caag ua tau tej txujci tseemceeb nuav? Ces puab txawm tsi sis hum lawm.”


  17Yog le ntawd, cov Falixais rov nug tug txivneej ntawd dlua has tas, “Koj has tas yog tug ntawd khu koj ob lub qhovmuag pum kev, koj sim pav saib nwg yog leejtwg?”


  Tug txivneej ntawd teb has tas, “Nwg yog ib tug cev Vaajtswv lug.”


  18Cov Yudais tej numtswv tsi ntseeg has tas tug txivneej ntawd yog tug dligmuag kws tub pum kev lawm moog txug thaus kws puab moog hu nwg nam nwg txiv tuaj,


  19hab puab nug obtug has tas, “Tug nuav puas yog meb tug tub kws meb has tas nwg ibtxwm dligmuag thaus nruab thab lug? Ua le caag nwgnuav nwg tsua pum kev lawm?”


  20Nwg nam nwg txiv teb has tas, “Wb paub has tas nwg yog wb tug tub hab paub has tas, nwg ibtxwm dligmuag thaus nruab thab lug tag.


  21Tabsis wb tsi paub sov ua le caag nwgnuav nwg tsua pum kev lawm, hab wb tsi paub has tas sov leejtwg khu nwg ob lub qhovmuag. Nwg tub tav hluas lawm, mej ca le nug nwg xwb; nwg maam le qha rua mej.”


  22Nwg nam nwg txiv has le nuav vim obtug ntshai cov Yudais tej numtswv, rua qhov cov Yudais tej numtswv tau saablaaj has tas, yog leejtwg leeg has tas Yexus yog tug Mexiyas, puab yuav muab tug ntawd ntab tawm huv lub tsev saablaaj moog.


  23Tub yog vim le nuav nwg nam nwg txiv txhaj has tas, “Nwg tub tav hluas lawm; mej ca le nug nwg xwb!”


  24Puab txawm rov hu tug txivneej kws ibtxwm dligmuag thaus nruab thab ntawd lug cuag puab dlua zag ob, puab has rua nwg tas, “Koj ca le coglug taabmeeg Vaajtswv has tas koj yuav qha qhov tseeb rua peb. Peb paub has tas tug txivneej ntawd yog ib tug tuabneeg txhum.”


  25Tug txivneej ntawd teb has tas, “Kuv tsi paub has tas tug ntawd yog ib tug tuabneeg txhum lossis tsi yog. Kuv tsuas paub has tas, kuv ibtxwm dligmuag, tabsis nwgnuav kuv pum kev lawm xwb.”


  26Puab nug has tas, “Nwg ua le caag rua koj? Nwg khu koj ob lub qhovmuag le caag, koj txhaj pum kev?”


  27Tug txivneej ntawd teb has tas, “Kuv tub qha taag rua mej lawm, tabsis mej tsi noog kuv tej lug le. Ua le caag mej tseem xaav rov qaab nov dlua hab? Puas yog mej xaav ua nwg thwjtim hab?”


  28Puab txawm tshev nwg has tas, “Koj txhaj yog tug ntawd tug thwjtim; tabsis peb yog Mauxes cov thwjtim.


  29Peb paub has tas Vaajtswv nrug Mauxes thaam xwb; tug tuabneeg ntawd sov nwg tuaj qhov twg tuaj peb tsi paub.”


  30Tug txivneej ntawd teb puab has tas, “Kuv xaav tsi thoob le! Sov ua le caag mej tsi paub has tas nwg tuaj qhov twg tuaj, tabsis nwg tsua khu tau kuv ob lub qhovmuag pum kev lawm!


  31Peb paub has tas Vaajtswv yeej tsi noog cov tuabneeg txhum tej lug; nwg tsuas noog cov tuabneeg kws fwm nwg hab ua lawv le nwg tej lug xwb.


  32Txij thaus chivkeeb kws muaj lub nplajteb nuav lug, tsi tau muaj leejtwg nov has tas muaj ib tug tuabneeg twg khu tau tug tuabneeg kws dligmuag thaus nruab thab lug kuas pum kev le.


  33Yog tug ntawd tsi yog tug kws Vaajtswv khaiv lug, nwg yeej ua tsi tau le nuav le.”


  34Puab teb has tas, “Koj yog tuabneeg txhum thaus nruab thab lug lawm, koj tseem yuav ntuag peb hab los?” Ces puab txawm muab nwg ntab tawm huv tsev saablaaj moog lawm.


  Dligmuag Saab Ntsujplig


  35Thaus Yexus nov has tas puab muab tug txivneej ntawd ntab tawm huv tsev saablaaj moog lawm, Yexus txawm moog nug nwg has tas,“Koj puas ntseeg Tuabneeg Leej Tub?”


  36Tug txivneej ntawd teb has tas, “Xwbfwb, thov koj qha kuv saib Tuabneeg Leej Tub yog leejtwg? Kuv txhaj paub ntseeg nwg.”


  37Yexus has rua nwg tas,“Koj tub pum Tuabneeg Leej Tub lawm, nwg yog tug kws taabtom nrug koj thaam nuav ntaag.”


  38Tug txivneej ntawd has tas, “Tug Tswv, kuv ntseeg lawm!” Hab nwg txawm txhus caug ndlua pehawm Yexus.


  39Yexus has tas,“Kuv lug huv lub nplajteb nuav yog lug txav txim, kuas tug dligmuag pum kev, hab kuas cov tuabneeg kws pum kev dligmuag.”


  40Cov Falixais kws nyob ntawd, muaj qee leej nov Yexus has le ntawd, puab txawm nug Yexus has tas, “Tsi yog koj has tas peb puavleej dligmuag huv tuabsi nua los?”


  41Yexus teb has tas,“Yog mej dligmuag, ces mej tsi yog tuabneeg txhum le; tabsis mej khaav has tas mej pum kev, yog le ntawd, mej tseem yog tuabneeg txhum.”

  Zaaj Lug Pevtxwv Has Txug tug Tswv Yug Yaaj


  1Yexus has tas,“Kuv qha tseeb rua mej has tas tug kws moog huv lub nkuaj yaaj, yog nwg tsi moog ntawm lub rooj nkuag moog, nwg ca le nce lwm qhov moog xwb, tug ntawd yog tubsaab.2Tug kws moog ntawm rooj nkuag moog, tug ntawd txhaj yog tug tswv yug yaaj.3Tug kws zuv qhov rooj, yuav qheb rooj nkuag rua nwg, thaus nwg cuab nwg paab yaaj tej npe, paab yaaj paub nwg lub suab hab nwg coj nwg paab yaaj tawm moog.4Thaus nwg coj nwg paab yaaj tawm moog lawm, nwg moog ua paab yaaj ntej, hab paab yaaj lawv nwg qaab, rua qhov paab yaaj paub nwg lub suab.5Paab yaaj yuav tsi lawv lwm tug qaab, tabsis paab yaaj yuav tsiv ntawm tug ntawd moog, rua qhov paab yaaj tsi paub tug ntawd lub suab.”6Yexus has zaaj lug pevtxwv nuav rua puab, tabsis puab tsi totaub sov yog Yexus has dlaabtsi.


  Yexus Yog tug Tswv Yug Yaaj Kws Zoo


  7Yexus rov has rua puab tas,“Kuv qha tseeb rua mej has tas, kuv yog lub rooj nkuag yaaj.8Txhua tug kws lug ua kuv ntej puavleej yog tubsaab xwb, tabsis paab yaaj tsi noog puab tej lug.9Kuv yog lub rooj nkuag. Tug kws moog ntawm kuv moog, tug ntawd yuav dlim; nwg yuav moog moog lug lug hab nrhav tau zaub noj.10Thaus tubsaab tuaj, tsuas yog tuaj nyag, tuaj tua hab ua kuas puamtsuaj xwb. Tabsis kuv lug, yog lug ua kuas mej tau txujsa hab tau lub neej nplua mag.


  11“Kuv yog tug tswv yug yaaj kws zoo. Tug tswv yug yaaj kws zoo txaus sab tuag theej paab yaaj.12Tug kws luas ndlav zuv paab yaaj tsi yog tug tswv hab paab yaaj tsi yog nwg le. Thaus nwg pum maa tuaj, nwg yuav tsiv tso paab yaaj tseg; maa yuav tum paab yaaj hab paab yaaj yuav tsiv taag.13Tug ntawd tsiv, rua qhov luas ndlav nwg zuv paab yaaj xwb, nwg txhaj tsi mob sab paab yaaj.


  14-15 Kuv yog tug tswv yug yaaj kws zoo. Kuv paub kuv paab yaaj hab kuv paab yaaj paub kuv, ib yaam le leej Txiv paub kuv hab kuv paub leej Txiv. Kuv txaus sab tuag theej kuv paab yaaj.16Kuv muaj dlua ib paab yaaj kws tsi nyob huv lub nkuaj nuav. Kuv yuavtsum moog coj puab lug rua huv lub nkuaj nuav; puab yuav noog kuv lub suab, hab puab yuav lug ua ib paab koom ib tug tswv xwb.17“Leej Txiv hlub kuv rua qhov kuv txaus sab tso kuv txujsa tseg, kuv ua le ntawd kuv txhaj tau kuv txujsa ntawd rov qaab lug.18Tsi muaj leejtwg yuav txeeb tau kuv txujsa. Kuv txaus sab tso kuv txujsa tseg. Kuv muaj cai tso kuv txujsa tseg hab kuv muaj cai muab kuv txujsa rov qaab lug. Kuv Txiv kuas kuv lug ua le nuav.”


  19Vim tej lug kws Yexus has nuav, txhaj ua rua cov Yudais rov tsi sis hum dlua.20Muaj ntau leej has tas, “Nwg raug dlaab! Nwg vwm lawm! Ua le caag mej tseem yuav noog nwg tej lug ua dlaabtsi?”


  21Tabsis muaj qee leej has tas, “Tug tuabneeg kws raug dlaab yeej tsi txawj has le tug nuav has! Dlaab yeej khu tsi tau tug tuabneeg kws dligmuag kuas pum kev le.”


  Cov Yudais tsi Ntseeg Yexus


  22Thaus lub caij ntuj no kws ua kevcai ncu txug nub kws khu lub Tuamtsev huv lub nroog Yeluxalees.23Yexus ncig moog ncig lug huv Xalumoos lub qaabkhaav ntawm lub Tuamtsev,24cov Yudais txawm sis sau tuaj cuag Yexus hab nug nwg has tas, “Koj tseem yuav ca peb tog txug thaus twg hab? Yog has tas koj yog tug Mexiyas, koj ca le qha qhov tseeb rua peb.”


  25Yexus teb has tas,“Kuv tub qha rua mej lawm, tabsis mej tsi ntseeg kuv tej lug. Tej num kws kuv Txiv kuas kuv ua, tub qha rua mej paub lawm;26tabsis mej tsi ntseeg, rua qhov mej tsi yog kuv paab yaaj.27Kuv paab yaaj paub kuv lub suab; kuv paub kuv paab yaaj hab paab yaaj lawv kuv qaab.28Kuv muab txujsa ntev dlhawv moog ibtxhis rua puab, puab yuav tsi tuag ib zag le, hab tsi muaj leejtwg yuav txeeb tau puab huv kuv txhais teg moog le.29Tej kws kuv Txiv muab pub rua kuv, tseemceeb dlua txhua yaam huv tuabsi, hab tsi muaj leejtwg tuaj txeeb tau tej kws leej Txiv tsomkwm.30Leej Txiv hab kuv yog tuab tug.”


  31Ces cov Yudais txawm khaws pobzeb yuav rov ntaus Yexus dlua.32Yexus has rua puab tas,“Kuv Txiv kuas kuv ua ntau yaam num zoo rua mej pum; tej ntawd yaam twg ua rua mej ntsawv sab, mej txhaj yuav muab pobzeb ntaus kuv?”


  33Puab teb has tas, “Qhov kws peb yuav muab pobzeb ntaus koj, tsi yog vim tej num zoo kws koj ua, tabsis vim qhov kws koj has lug saib tsi taug Vaajtswv. Koj tsuas yog tuabneeg xwb, tabsis koj khaav has tas koj yog Vaajtswv.”


  34Yexus teb has tas,“Tub muaj lug sau tseg rua huv mej txuj Kevcai lawm, Vaajtswv has tas, "Mej yog tej vaajtswv."35Yog Vaajtswv txujlug tub has tas puab yog tej vaajtswv; yog le ntawd, yeej tsi muaj leej twg yuav rhuav tau Vaajtswv txujlug le.36Kuv tub yog tug kws leej Txiv xaiv hab khaiv kuv lug rua huv nplajteb nuav. Ua le caag mej has tas kuv has lug saib tsi tau Vaajtswv, rua qhov kuv has tas kuv yog Vaajtswv Leej Tub?37Yog kuv tsi ua tej num kws kuv Txiv kuas kuv ua, ces mej tsi xob ntseeg kuv tej lug.38Tabsis kuv tub ua tej num ntawd lawm, txawm yog mej tsi ntseeg kuv los mej yuavtsum ntseeg tej num kws kuv ua ntawd, mej yuav paub has tas leej Txiv hab kuv koom ib txujsa.”39Ces puab yuav rov nteg Yexus dlua, tabsis Yexus tsiv lawm.


  40Ces Yexus txawm hlaa tug dlej Yauladees moog rua ntawm qhov chaw kws Yauhaas muab tuabneeg ua kevcai raus dlej hab Yexus moog nyob tid.41Muaj tuabneeg coob coob tuaj cuag Yexus, puab has tas, “Yauhaas tub tsi tau ua ib yaam txujci tseemceeb le, tabsis txhua yaam kws Yauhaas has txug tug txivneej nuav puavleej muaj tseeb.”42Cov tuabneeg kws tuaj ntawd muaj ntau leej ntseeg Yexus.


  


  Yauhas 11


  Laxalus Tuag


  1Muaj ib tug txivneej hu ua Laxalus nyob huv lub zog Npethanis, nwg mob heev. Npethanis yog lub zog kws Malis hab nwg tug nam laug Mathas nyob.2(Tug Malis nuav yog tug kws muab tshuaj tsw qaab laub rua Yexus kutaw hab nwg muab nwg cov plaubhau so; tug Laxalus kws mob heev ntawd yog Malis tug nug.)3Laxalus ob tug muam khaiv tuabneeg moog has rua Yexus has tas, “Tug Tswv, koj tug phoojywg kws koj hlub mob heev.”


  4Thaus Yexus nov le ntawd, nwg has tas,“Laxalus tug mob nuav yuav tsi ua rua Laxalus tuag; tabsis Laxalus tug mob yuav ua rua Vaajtswv tau koob meej, hab yuav ua rua Vaajtswv tug Tub tau koob meej.”5Yexus hlub Mathas hab Mathas tug nam hluas hab Laxalus heev.6Thaus kws Yexus nov has tas Laxalus mob heev ntawd, nwg tseem nyob ntawm qhov chaw ntawd tau ob nub ntxiv.


  7Ces Yexus has rua nwg cov thwjtim has tas,“Peb ca le rov qaab moog rua nraag lub xeev Yudas.”


  8Cov thwjtim teb has tas, “Xwbfwb, nyav nyuas tsi ntev nuav cov tuabneeg kws nyob nraag tub yuav muab pobzeb ntaus koj; koj tseem yuav rov qaab moog nraag dlua hab los?”


  9Yexus has tas,“Ib nub muaj kaum ob txoog teev puas yog? Yog le ntawd, tug kws taug kev nruab nub yuav tsi dlawm, rua qhov nwg pum qhov kaaj kws ci rua lub nplajteb.10Tabsis yog nwg taug kev mo ntuj, nwg yuav dlawm, rua qhov nwg tsi muaj qhov kaaj.”


  11Tom qaab kws Yexus has le nuav taag lawm, nwg rov has tas,“Peb tug phoojywg Laxalus tub tsaug zug lawm, tabsis kuv yuav moog tsaa nwg sawv.”


  12Cov thwjtim teb has tas, “Tug Tswv, yog nwg tsaug taug zug lawm, nwg tug mob yeej yuav zoo.”13Yexus has le ntawd, yog has tas Laxalus tub tuag lawm, tabsis cov thwjtim xaav has tas, Yexus has txug qhov kws Laxalus tsaug zug xwb.


  14Yog le ntawd, Yexus txawm qha tseeb rua puab has tas,“Laxalus tub tuag lawm,15tabsis kuv zoo sab kws muaj mej, kuv txhaj tsi nrug nwg nyob ntawd, kuv ua le nuav kuas mej ntseeg kuv. Peb ca le moog saib nwg.”


  16Thaumas (kws hu ua Ntxaib) txhaj has rua cov phoojywg thwjtim has tas, “Peb ca le nrug Xwbfwb moog, peb txhaj yuav tau nrug nwg tuag ua ke.”


  Yexus Yog tug Saw huv Qhov Tuag Rov Lug hab Yog Txujsa


  17Thaus Yexus moog txug huv Npethanis, Yexus nov has tas puab tub muab Laxalus log tau plaub nub lawm.18Lub zog Npethanis nyob nrug dleb ntawm lub nroog Yeluxalees moog kwvlaam le peb kilumev kev.19Cov Yudais muaj coob leej tuaj nplig Mathas hab Malis obtug sab, rua qhov obtug tug nug tuag lawm.20Thaus Mathas nov has tas Yexus taabtom taug kev tuaj, Mathas txawm moog tog Yexus, tabsis Malis nyob huv tsev.


  21Mathas has rua Yexus has tas, “Tug Tswv, yog koj nrug peb nyob ntawm nuav, kuv tug nug yuav tsi tuag!22Tabsis kuv paub has tas, txawm yog nwgnuav koj thov Vaajtswv ib yaam dlaabtsi, Vaajtswv yeej yuav muab yaam ntawd rua koj.”


  23Yexus has rua Mathas has tas,“Koj tug nug yeej yuav sawv rov qaab lug.”


  24Mathas teb has tas, “Kuv paub has tas, thaus txug nub kawg nwg yeej yuav sawv rov qaab lug tag.”


  25Yexus has rua Mathas has tas,“Kuv yog tug sawv huv qhov tuag rov qaab lug hab yog txujsa. Tug kws ntseeg kuv, txawm yog nwg tuag lawm los nwg yeej yuav muaj txujsa;26tug kws muaj sa nyob hab ntseeg kuv, tug ntawd yuav tsi tuag ib zag le. Koj puas ntseeg kuv tej lug nuav?”


  27Mathas teb has tas, “Yog tag, tug Tswv! Kuv ntseeg has tas koj yog tug Mexiyas kws yog Vaajtswv tug Tub kws lug rua huv nplajteb nuav.”


  Yexus Quaj


  28Tom qaab kws Mathas has le nuav taag, Mathas txawm rov lug hab has tuabywv rua nwg tug nam hluas Malis has tas, “Xwbfwb tuaj lawm, nwg nug nug koj.”


  29Thaus Malis nov dlheev le ntawd, Malis txawm sawv tseeg hab tawm ceev nrooj moog cuag Yexus.


  30(Yexus tsi tau tuaj txug huv zog, nwg tseem nyob ntawm qhov chaw kws Mathas moog tog nwg.)


  31Cov Yudais kws tuaj nplig Malis huv Malis tsev pum Malis sawv tseeg tawm ceev nrooj moog lawm, puab txawm lawv nwg qaab moog. Puab xaav has tas nwg yuav moog quaj tom lub ntxaa.


  32Thaus Malis moog txug ntawm qhov chaw kws Yexus nyob, nwg pum dlheev Yexus, nwg txawm txhus caug ndlua rua ntawm Yexus kutaw. Nwg has tas, “Tug Tswv, yog koj nrug peb nyob ntawm nuav, kuv tug nug yuav tsi tuag.”


  33Thaus Yexus pum Malis, hab cov Yudais kws nrug Malis tuaj ntawd quaj quaj; Yexus hlub puab hab nyuaj sab kawg le.


  34Yexus txhaj nug puab has tas,“Mej coj Laxalus moog log rua qhov twg lawm?”


  Puab teb has tas, “Tug Tswv, koj ca le moog saib.”


  35Yexus txawm quaj.


  36Yog le ntawd, cov Yudais has tas, “Mej saib, Yexus hlub Laxalus kawg le.”


  37Tabsis puab cov ntawd muaj qee leej has tas, “Nwg tub khu tau tug txivneej kws dligmuag kuas pum kev, nwg ua tsi tau kuas Laxalus tsi xob tuag los? “


  Yexus Tsaa Laxalus Sawv Rov Muaj Sa


  38Yexus rov nyuaj sab kawg le, Yexus moog rua tom lub qhov ntxaa kws luas txaug rua ntawm ib phaab pobzeb hab muaj ib dlaim txag zeb npug lub rooj ntxaas.


  39Yexus has tas,“Mej ca le muab dlaim txag zeb tshem tawm.”


  Mathas kws yog tug tuag ntawd tug muam teb has tas, “Tug Tswv, peb tub muab nwg log tau plaub nub lawm, ntshai nwg tub tsw tsw lwj lawm.


  40Yexus has rua Mathas has tas,“Kuv puas tau has rua koj tas, yog koj ntseeg koj yeej yuav pum Vaajtswv lub fwjchim xwb nua?”


  41Yog le ntawd, puab txhaj muab dlaim txag zeb tshem tawm. Yexus txawm tsaa qhovmuag saib sau ntuj hab has tas,“Txiv, kuv ua koj tsaug kws koj noog kuv tej lug thov.42Kuv paub has tas koj yeej ibtxwm noog kuv tej lug thov, kuv has le nuav, kuas cov tuabneeg kws nyob ntawm nuav, ntseeg has tas koj yog tug kws khaiv kuv lug.”


  43Thaus Yexus has le ntawd taag, nwg txawm hu nrov nrov has tas,“Laxalus, koj ca le tawm lug!”


  44Laxalus txawm tawm lug, tej ntaub tseem qhwv nwg teg taw, hab muaj ib dlaim ntaub npug nwg lub ntsejmuag. Yexus has rua puab tas,“Mej ca le dlaws tej ntaub kws qhwv nwg ntawd hab ca nwg moog.”


  Cov Yudais Tuavhuv Muab Yexus Tua Povtseg


  (Mathais 26:1-5; Malakaus 14:1-2; Lukas 22:1-2)


  45Thaus cov Yudais kws tuaj saib Malis pum tej kws Yexus ua ntawd, muaj ntau leej ntseeg Yexus.


  46Tabsis muaj qee leej rov moog cuag cov Falixais hab qha tej kws Yexus ua ntawd rua puab.


  47Cov Falixais hab cov thawj ntawm cov povthawj moog saablaaj rua cov numtswv has tas, “Peb yuav ua le caag rua tug txivneej kws ua ntau yaam txujci tseemceeb nuav?


  48Yog peb ca nwg ua le nuav, nyob tsaam cov pejxeem yuav ntseeg nwg taag, hab cov numtswv Loos yuav tuaj muab lub Tuamtsev lauj povtseg hab muab peb tsaav tuabneeg ua kuas puamtsuaj taag.”


  49Puab cov ntawd muaj ib tug hu ua Kaiyafas, xyoo ntawd nwg ua tug Povthawj Hlub, nwg has tas, “Ua le caag mej yuav ruag ua luaj le!


  50Mej tsi paub has tas ca ib tug tuag theej suavdlawg, zoo dlua le kws ca taagnrho peb tsaav tuabneeg raug kev puamtsuaj huv tuabsi nua los?”


  51Qhov tseeb, tej lug kws nwg has ntawd tsi yog nwg laam has; nwg has le ntawd, rua qhov xyoo ntawd nwg ua tug Povthawj Hlub, yog nwg qha ua ntej has tas Yexus yuav tuag theej cov Yudais lub txhoj,


  52hab tsi yog rua puab xwb, tabsis nwg yuav coj taagnrho Vaajtswv cov mivnyuas kws tsiv moog nyob txhua qhov lawm, rov lug nyob ua ke dlua.


  53Txij nub ntawd lug cov Yudais tej numtswv txawm tuav huv yuav muab Yexus tua povtseg.


  54Yog le ntawd, Yexus txhaj tsi taabmeeg moog moog lug lug huv lub xeev Yudas lawm, tabsis nwg moog rua tom ib lub nroog hu ua Efalayees kws nyob ze taj suabpuam, nwg nrug nwg cov thwjtim nyob ntawd.


  55Thaus ntawd tub yuav txug lub caij kws cov Yudais ua Kevcai Hlaa Dlhau, muaj tuabneeg coob coob tuaj peg tej yaaj saab tuaj rua huv lub nroog Yeluxalees, puab yuav xub tuaj ua kevcai ntxuav ua ntej tsaiv maam le ua Kevcai Hlaa Dlhau.


  56Thaus puab tuaj ua ke rua huv lub Tuamtsev, puab xaam saib puas pum Yexus, puab sis nug has tas, “Mej xaav le caag? Nwg puas tuaj ua kevcai ntawm nuav los tsi tuaj?”


  57Cov thawj ntawm cov povthawj hab cov Falixais tub has rua suavdlawg lawm has tas, yog leejtwg paub has tas Yexus nyob qhov twg, ca le moog qha rua puab, puab yuav moog nteg Yexus.


  


  Yauhas 12


  Malis Muab Roj Tsw Qaab Laub rua Yexus Kutaw


  (Mathais 26.6-13; Malakaus 14.3-9)


  1Tshuav rau nub maam txug lub caij ua Kevcai Hlaa Dlhau, Yexus txawm moog rua huv lub zog Npethanis, Laxalus tug kws Yexus tsaa sawv huv qhov tuag rov qaab lug nyob huv lub zog ntawd.2Puab ua ib pluag mo rua Yexus noj, Mathas ua tug txhaab zaub mov, Laxalus yog ib tug ntawm cov tuabneeg kws nrug Yexus nyob ua ke ntawm rooj mov hab.3Ces Malis txawm muab tau ib fwj roj tsw qaab kim heev kws yog muab nroj naludas ua lug laub rua Yexus ob txhais kutaw, hab muab nwg cov plaubhau so. Cov roj ntawd tsw thoob plawg huv tsev.


  4Thaus Yexus cov thwjtim tug kws hu ua Yudas Ixakali-us, tug kws yuav ntxeev sab rua Yexus pum le ntawd, nwg txawm has tas,5“Ua le caag tsi muab fwj roj tsw qaab nuav coj moog muag peb puas lub nyaj, hab muab cov nyaj ntawd coj moog pub rua cov tuabneeg pluag?”6Yudas has le ntawd, tsi yog vim nwg hlub cov tuabneeg pluag, tabsis vim nwg yog tubsaab. Nwg yog tug ceev lub naab nyaj hab nwg pheej qee coj moog siv.


  7Tabsis Yexus has tas,“Ca nwg ua nwg! Nwg npaaj tej nuav tseg rua nub kws log kuv.8Yuav muaj cov tuabneeg pluag nrug mej nyob moog le, tabsis kuv yuav tsi nrug mej nyob moog le.


  Cov Yudais Tuavhuv Yuav Tua Laxalus Povtseg


  9Cov Yudais muaj ntau leej nov has tas, Yexus tuaj nyob huv lub zog Npethanis, yog le ntawd puab txawm tuaj rua huv hab, tsi yog puab xaav pum Yexus xwb, tabsis puab xaav pum Laxalus tug kws Yexus tsaa sawv huv qhov tuag rov qaab lug.10Vim le ntawd, cov thawj ntawm cov povthawj txhaj tuavhuv yuav muab Laxalus tua povtseg hab,11vim has tas qhov kws Yexus tsaa Laxalus sawv ntawd, ua rua cov Yudais coob leej ntseeg Yexus hab tso cov povthawj tseg lawm.


  Yexus Moog rua huv Lub Nroog Yeluxalees


  (Mathais 21:1-11; Malakaus 11:1-11; Lukas 19:28-40)


  12Nub tom qaab cov tuabneeg coob coob kws tuaj ua Kevcai Hlaa Dlhau nov has tas, Yexus taabtom tuaj rua huv lub nroog Yeluxalees.


  13Yog le ntawd, puab txawm moog txav tej nplooj toovlaaj nqaa moog tog Yexus, hab puab has nrov nrov has tas, “Ca le qhuas Vaajtswv! Thov Vaajtswv foom koob moov rua tug kws Vaajtswv khaiv lug! Thov Vaajtswv foom koob moov rua cov Yixalayees tug Vaajntxwv!”


  14Yexus pum ib tug neeg luav hab nwg caij tug neeg luav ntawd tuaj, lawv le Vaajtswv txujlug tau sau tseg lawm has tas,


  15“Lub nroog Xi-oos, koj tsi xob ntshai. Koj saib, koj tug Vaajntxwv taabtom caij ib tug mivnyuas neeg luav lug cuag koj.”


  16Thaus ntawd Yexus cov thwjtim tsi totaub le; tabsis thaus Vaajtswv tsaa Yexus sawv huv qhov tuag rov qaab lug tau koob meej lawm, cov thwjtim ncu dlheev txug Vaajtswv txujlug kws has txug Yexus hab tej kws tuabneeg tau ua rua nwg lawm.


  17Cov tuabneeg kws nrug Yexus ua ke thaus Yexus tsaa Laxalus sawv huv qhov tuag hab hu Laxalus tawm huv qhov ntxaa lug, puab tub moog pav tej ntawd rua suavdlawg noog lawm.18Yog le ntawd, txhaj muaj tuabneeg coob coob tuaj tog Yexus, rua qhov puab nov has tas Yexus ua tau tej txujci tseemceeb.19Ces cov Falixais txawm sis thaam zum zawg has tas, “Mej saib, peb ua tsi tau dlaabtsi le lawm! Mej saib, taag teb taag chaw puavleej caum nwg lawm."


  Cov Tuabneeg Kilis Qee Leej Xaav Ntsib Yexus


  20Thaus lub sijhawm ntawd, cov tuabneeg kws tuaj ua kevcai huv lub nroog Yeluxalees, muaj qee leej yog cov tuabneeg Kilis.21Puab moog cuag Filis tug kws nyob huv lub zog Npexaidas peg lub xeev Kalilais tuaj hab has tas, “Tug tswv, peb xaav ntsib Yexus.”22Filis moog has rua Aadales, ces obtug txawm moog has rua Yexus.


  23Yexus teb has tas:“Nwgnuav tub txug lub sijhawm kws Tuabneeg Leej Tub yuav tau txais koob meej lawm.24Kuv qha tseeb rua mej has tas: Yog tsi muab lub noob nplej faus rua huv aav kuas lwj, ces lub noob ntawd, nwg yuav nyob nwg tuab lub xwb. Yog lub noob nplej ntawd lwj txhaj yuav tuaj kaug hab txi tau ntau lub.25Tug kws khauvxwm nwg txujsa, tug ntawd yuav tsi tau txujsa; tug kws tsi khauvxwm nwg txujsa thaus nwg tseem ua neej nyob huv lub nplajteb nuav, tug ntawd yuav tau txujsa ibtxhis.26Tug kws xaav ua kuv tug tubkhai, tug ntawd yuavtsum nrug kuv moog, hab kuv nyob qhov twg, kuv tug tubkhai yuav nrug kuv nyob qhov ntawd. Kuv Txiv yuav qhuas tug kws ua kuv tug tubkhai.


  Yexus Has Txug Nwg Txujkev Tuag


  27“Nwgnuav kuv nyuaj sab kawg le, kuv yuav has le caag txhaj zoo? Kuv yuav has tas, "Txiv, thov tsi xob ca lub sijhawm nuav lug raug kuv." Tabsis tsi xob ua le ntawd, qhov kws kuv lug tub yog lug kuas raug txujkev txomnyem kws yuav lug ntawd ntaag.28Txiv, thov kuas koj lub npe tau koob meej!”


  Ces muaj ib lub suab has sau ntuj tuaj has tas, “Kuv tub ua rua kuv lub npe tau koob meej lawm, hab kuv yuav rov ua dlua.”


  29Cov tuabneeg coob coob kws sawv ntawd nov lub suab ntawd, muaj qee leej has tas yog xub nroo, muaj qee leej has tas, “Yog timtswv ceebtsheej nrug nwg thaam!”


  30Tabsis Yexus has tas,“Lub suab ntawd tsi yog has rua kuv, tabsis yog has rua mej.31Nwgnuav tub txug lub sijhawm kws txav txim rua tuabneeg nplajteb lawm; nwgnuav luas tub yuav muab tug kws kaav lub nplajteb nuav ntab tawm moog.32Thaus luas muab kuv dlai, kuv yuav coj txhua tsaav tuabneeg lug cuag kuv.”33(Yexus has le ntawd, tub yog nwg qha has tas, nwg yuav tuag txomnyem le caag.)


  34Cov tuabneeg coob coob ntawd teb has tas, “Peb txuj Kevcai qha rua peb has tas, tug Mexiyas yuav nrug peb nyob moog ibtxhis le. Ua le caag koj tsua has tas,"Luas yuav muab Tuabneeg Leej Tub dlai?Tuabneeg Leej Tub yog leejtwg?”


  35Yexus teb has tas,“Qhov kaaj tseem yuav nrug mej nyob ib nyuas ntu ntxiv. Thaus kws tseem pum kev, mej ca le rau sab ntso ua mej lub neej, nyobtsaam tsaus mej ntuj; rua qhov tug kws maub mo ntuj, nwg yeej tsi paub has tas nwg taabtom moog qhov twg.36Yog le ntawd, thaus tseem muaj qhov kaaj, mej ca le ntseeg qhov kaaj, kuas mej txhaj tau ua cov tuabneeg kws nyob qhov kaaj."


  Cov Yudais tsi Ntseeg Yexus


  Tom qaab kws Yexus has le ntawd taag, Yexus txawm tsiv moog nkaum kuas puab tsi pum nwg.


  37Txawm yog Yexus ua ntau yaam txujci tseemceeb rua puab pum los puab tsi ntseeg nwg le,


  38tej nuav txhaj muaj tav lawv le Yaxayas kws yog tug cev Vaajtswv lug tau has tseg lawm has tas:


  “Tug Tswv, leejtwg txhaj yuav ntseeg tej lug kws peb qha? Tug Tswv ua nwg lub fwjchim


  rua leejtwg pum?”


  39Tub yog vim le ntawd, puab txhaj tsi ntseeg, rua qhov Yaxayas has ntxiv tas,


  40“Vaajtswv ua rua puab dligmuag hab ua rua puab lub sab ruag, kuas puab qhovmuag tsi pum kev hab puab lub sab tsi totaub;Vaajtswv has tas, ua le ntawd kuas puab tsi xob lug cuag kuv kuas kuv khu puab.”


  41Yaxayas has le ntawd, rua qhov nwg tub pum Yexus tug tshwjchim hab nwg has txug Yexus zaaj ntaag.


  42Txawm yog le ntawd los cov Yudais tej numtswv kuj muaj ntau leej ntseeg Yexus; tabsis vim puab ntshai cov Falixais, puab txhaj tsi qha rua suavdlawg paub, kuas puab tsi raug ntab tawm huv lub tsev saablaaj moog.


  43Puab nyam kuas tuabneeg qhuas puab heev dlua le nyam kuas Vaajtswv qhua puab.


  Yexus Cov Lug Yog Txujkev Txav Txim


  44Yexus has nrov nrov rua suavdlawg tas,“Tug kws ntseeg kuv, tsi yog nwg ntseeg kuv tuab leeg xwb, tabsis yog nwg ntseeg tug kws khaiv kuv lug hab.45Tug kws pum kuv, tug ntawd pum tug kws khaiv kuv lug hab.46Kuv lug ua qhov kaaj rua tuabneeg nplajteb pum kev, txhua tug kws ntseeg kuv yuav tsi nyob huv qhov tsaus ntuj lawm.


  47Tug kws nov kuv tej lug hab tsi ua lawv le kuv tej lug, kuv yuav tsi txav txim rua tug ntawd. Kuv tsi yog lug txav txim rua tuabneeg nplajteb, tabsis yog kuv lug cawm tuabneeg nplajteb kuas puab dlim puab lub txim.48Muaj ib tug yuav txav txim rua tug kws tsi leeg paub kuv hab tsi noog kuv tej lug qha. Thaus txug nub kawg, tej lug kws kuv qha lawm yuav ua tug txav txim rua tug ntawd.49Rua qhov tej lug kws kuv has ntawd tsi yog kuv has lawv le kuv lub sab, tabsis yog leej Txiv kws khaiv kuv lug kuas kuv has hab kuv qha.50Kuv paub has tas, nwg tej lug saamfwm yog txujsa moog ibtxhis. Tej lug kws kuv has, puavleej yog leej Txiv qha rua kuv has.”


  


  Yauhas 13


  Yexus Ntxuav Nwg Cov Thwjtim Kutaw


  1Thaus yuav txug nub ua Kevcai Hlaa Dlhau, Yexus paub has tas tub txug lub sijhawm kws nwg yuav tawm huv lub nplajteb nuav rov moog cuag leej Txiv lawm. Yexus yeej ibtxwm hlub nwg cov tuabneeg kws nyob huv nplajteb nuav, hab nwg yuav hlub puab moog txug nub kawg le.


  2Thaus Yexus hab nwg cov thwjtim taabtom noj mo, dlaab Ntxwgnyoog tub xub tshoov Ximoos Ixakali-us tug tub Yudas lub sab lawm, kuas nwg ntxeev sab rua Yexus.


  3Yexus paub has tas leej Txiv tub muab ib puas tsaav yaam tso rua nwg kaav huv tuabsi lawm; nwg paub has tas Vaajtswv khaiv nwg lug hab nwg yuav rov moog cuag Vaajtswv.


  4Yog le ntawd, Yexus txawm sawv ntawm rooj mov moog hle nwg lub tsho ntev, hab muab ib txuj phuam lug sa ntawm dluav.


  5Ces nwg muab dlej laub rua huv lub phab hab nqaa lug ntxuav cov thwjtim kutaw hab muab txuj phuam kws nwg sa ntawm dluav so puab kutaw.


  6Thaus Yexus ntxuav lug txug ntawm Ximoos Petus, Ximoos Petus txawm has rua Yexus has tas, “Tug Tswv, koj yuav ntxuav kuv kutaw hab los?”


  7Yexus teb has tas,“Taamsim nuav koj tseem tsi tau totaub qhov kws kuv ua nuav, tabsis lwm nub koj yuav totaub.


  8Petus has tas, “Kuv yeej tsi pub koj ntxuav kuv kutaw ib zag le!”


  Yexus teb has tas,“Yog kuv tsi ntxuav koj kutaw, koj yuav tsi tau ua kuv tug thwjtim lawm.”


  9Ximoos Petus teb has tas, “Tug Tswv, yog le ntawd thov tsi xob ntxuav kuv kutaw xwb, tabsis ntxuav kuv teg hab taubhau huv tuabsi.


  10Yexus has tas,“Tug kws dlaa dlej, nwg lub cev yeej huv lawm, tsi taag yuav rov ntxuav dlua, tsuas ntxuav nwg kutaw lawm xwb. Mej txhua tug puavleej huv lawm, tsuas yog tshuav ib tug xwb txhaj tsi huv.


  11(Yexus paub has tas tug twg yog tug kws yuav ntxeev sab rua nwg; yog le ntawd nwg txhaj has tas, “Mej txhua tug puavleej huv lawm, tsuas yog tshuav ib tug xwb txhaj tsi huv.”)


  12Tom qaab kws Yexus ntxuav puab kutaw taag lawm, nwg rov muab nwg lub tsho ntev lug naav, hab rov lug nyob nwg lub chaw ntawm rooj mov. Yexus nug cov thwjtim has tas,“Qhov kws kuv ua rua mej nuav, mej puas totaub?13Mej hu kuv ua Xwbfwb hab tug Tswv, mej hu le ntawd yog lawm, rua qhov kuv yeej yog tag.14Kuv yog mej tug Tswv hab yog mej tug Xwbfwb, kuv tub ntxuav mej kutaw lawm, yog le ntawd, mej ib leeg yuav tsum ntxuav ib leeg kutaw.15Kuv ua qauv le nuav qha rua mej, kuas mej xyum ua lawv le kuv ua rua mej lawm.16Kuv qha tseeb rua mej has tas, tug qhev yeej tsi muaj fwjchim luj dlua nwg tug tswv, hab tug tubkhai yeej tsi muaj fwjchim luj dlua tug kws khaiv nwg moog.17Thaus mej paub tej nuav lawm, yog mej ua lawv le ntawd, mej yuav tau kev kaaj sab!


  18“Kuv tsi yog has txug mej txhua tug; kuv yeej paub cov kws kuv xaiv ca lawm. Tabsis yuavtsum muaj lawv le Vaajtswv txujlug kws has tas, "Tug kws koom nrug kuv noj ib taig mov yuav ntxeev sab rua kuv."


  19Kuv xub qha rua mej ua ntej kws muaj tej nuav, kuas thaus muaj tej nuav tshwm tuaj, mej txhaj yuav ntseeg has tas, "Kuv Yog Tug Kws Kuv Yog."


  20Kuv qha tseeb rua mej has tas, tug kws leeg yuav tug kws kuv khaiv moog, tug ntawd leeg yuav kuv; hab tug kws leeg yuav kuv, tug ntawd yeej leeg yuav tug kws khaiv kuv lug.”


  Yudas Ntxeev Sab rua Yexus


  (Mathais 26:20-25; Malakaus 14:17-21; Lukas 22:21-23)


  21Tom qaab kws Yexus has le ntawd taag, nwg nyuaj sab heev hab nwg has tas,“Kuv qha tseeb rua mej has tas, mej cov ko muaj ib tug yuav ntxeev sab rua kuv.”


  22Cov thwjtim ib leeg txawm saib ib leeg, puab tsi paub has tas tug kws Yexus has ntawd yog leejtwg.


  23Yexus cov thwjtim tug kws Yexus hlub heev, nwg nyob npuas Yexus.


  24Ximoos Petus txawm ua laaj muag rua tug thwjtim ntawd hab has tas, “Koj nug Yexus saib, tug kws nwg has ntawd yog leejtwg?”


  25Ces tug thwjtim ntawd tig moog nug Yexus has tas, “Tug Tswv, tug ntawd yog leejtwg?”


  26Yexus teb has tas,“Kuv muab ncuav ntsw cev rua leejtwg noj; ces yog tug ntawd ntaag.”Yog le ntawd, Yexus txawm muab ncuav ntsw cev rua Ximoos Ixakali-us tug tub Yudas noj.


  27Thaus Yudas txais nkaus qhov ncuav ntawd, dlaab Ntxwgnyoog txawm nkaag rua huv Yudas. Yexus has rua Yudas has tas,“Koj yuav ua dlaabtsi, koj ca le ua kawg kag!”


  28Cov thwjtim kws nyob ntawm rooj mov, tsi muaj ib tug totaub has tas, vim le caag Yexus has le ntawd rua Yudas.


  29Yudas yog tug ceev lub naab nyaj, cov thwjtim qee leej txhaj xaav has tas, Yexus khaiv Yudas moog yuav tej yaam lug rua puab siv ua kevcai lossis Yexus kuas Yudas muab mivntsiv nyaj moog pub rua cov tuabneeg pluag.


  30Yudas txais nkaus qhov ncuav ntawd noj, taamsim ntawd Yudas txawm tawm plawg moog lawm. Thaus ntawd tub tsaus ntuj lawm.


  Txuj Kevcai Tshab


  31Tom qaab kws Yudas tawm moog lawm, Yexus has tas,“Nwgnuav tub txug lub sijhawm kws Tuabneeg Leej Tub tau koob meej lawm; nwgnuav nwg yuav ua rua Vaajtswv tau koob meej.


  32Yog Tuabneeg Leej Tub ua rua Vaajtswv tau koob meej lawm, Vaajtswv yuav ua rua Tuabneeg Leej Tub tau koob meej ib yaam nkaus hab, Vaajtswv yuav ua le ntawd taamsim nuav ntaag.


  33Kuv cov mivnyuas, kuv yuav nrug mej nyob tsi ntev lawm. Mej yuav nrhav kuv; tabsis nwgnuav kuv qha rua mej ib yaam le kuv tub qha rua cov Yudais tej numtswv lawm has tas, "Qhov chaw kws kuv yuav moog ntawd, mej moog tsi tau."


  34Nwgnuav kuv muab ib txuj kevcai tshab rua mej: mej ib leeg yuavtsum hlub ib leeg. Mej ib leeg yuavtsum hlub ib leeg ib yaam le kuv hlub mej.


  35Yog mej ib leeg hlub ib leeg, suavdlawg txhaj yuav paub has tas mej yog kuv cov thwjtim.


  Yexus Qha Has Tas Petus Yuav tsi Leeg Paub Yexus


  (Mathais 26:31-35; Malakaus 14:27-31; Lukas 22:31-34)


  36Ximoos Petus nug Yexus has tas, “Tug Tswv, koj yuav moog qhov twg?


  Yexus teb has tas,“Qhov chaw kws kuv yuav moog ntawd, nwgnuav koj nrug kuv moog tsi tau, tabsis lwm nub koj maam le lawv kuv qaab lug.”


  37Petus nug has tas, “Tug Tswv, ua le caag kuv nrug koj moog tsi tau? Kuv yeej txaus sab tuag theej koj!”


  38Yexus teb has tas,“Koj yeej txaus sab tuag theej kuv tag los? Kuv qha tseeb rua koj has tas, thaus qab tsi tau qua koj yuav has peb zag has tas koj tsi paub kuv.”


  


  Yauhas 14


  Yexus Yog Txujkev Moog Cuag Leej Txiv


  1Yexus has rua nwg cov thwjtim has tas,“Mej tsi xob txhawj hab tsi xob nyuaj sab, mej ca le ntseeg Vaajtswv hab ntseeg kuv.


  2Huv kuv Txiv lub tsev muaj ntau chaav, hab kuv taabtom yuav moog tu chaw rua mej. Yog tsi muaj le ntawd, kuv yeej yuav tsi qha le nuav rua mej.


  3Thaus kws kuv tu tau chaw rua mej lawm, kuv yuav rov qaab lug hab tog mej moog nrug kuv nyob, kuv nyob qhov twg mej yeej yuav nrug kuv nyob qhov ntawd.


  4Qhov chaw kws kuv yuav moog, mej tub paub kev moog lawm.”


  5Thaumas has rua Yexus has tas, “Tug Tswv, peb tsi paub sov koj yuav moog qhov twg; yog le ntawd, peb yuav ua le caag paub kev moog?”


  6Yexus teb Thaumas has tas,“Kuv yog txujkev, yog qhov tseeb, hab yog txujsa; tsi muaj leejtwg moog cuag tau leej Txiv, tsuas yog moog ntawm kuv moog xwb txhaj tau.


  7Yexus has rua puab has tas, “Nwgnuav mej tub paub kuv lawm, mej yeej yuav paub kuv Txiv hab, txij nuav moog mej yuav paub nwg hab pum nwg.”


  8Filis has rua Yexus has tas, “Tug Tswv, thov koj qha leej Txiv rua peb pum, kuas peb txaus sab.”


  9Yexus teb has tas,“Filis, kuv tub nrug mej nyob ntev lug lawm, ua le caag koj tseem tsi tau paub kuv hab? Tug kws pum kuv, tug ntawd tub pum leej Txiv lawm. Ua le caag koj tseem yuav has tas, "Thov koj qha leej Txiv rua peb pum hab"?


  10Filis, koj tsi ntseeg has tas, kuv nyob huv Leej Txiv hab Leej Txiv nyob huv kuv los? Yexus has rua nwg cov thwjtim has tas, tej lug kws kuv qha rua mej nuav, tsi yog kuv tej lug, tabsis yog Leej Txiv tug kws nyob huv kuv ua nwg teg num xwb.


  11Mej ca le ntseeg tej lug kws kuv has tas, kuv nyob huv Leej Txiv hab leej Txiv nyob huv kuv. Txawm yog mej tsi ntseeg le kuv has los mej yuavtsum ntseeg tej num kws kuv ua.


  12Kuv qha tseeb rua mej has tas, tug kws ntseeg kuv yuav ua tej num kws kuv ua, tsi yog le ntawd xwb, nwg tseem yuav ua tau ntau dlua tej kws kuv ua, rua qhov kuv moog cuag leej Txiv lawm.


  13Hab yog mej tuav kuv lub npe thov ib yaam dlaabtsi kuv yuav muab yaam ntawd rua mej, tej kws leej Tub ua ntawd yuav ua rua leej Txiv tau ntsejmuag.


  14Yog mej tuav kuv lub npe thov kuas kuv ua ib yaam dlaabtsi, kuv yuav ua yaam ntawd rua mej.


  Khaiv Vaaj Ntsujplig tug Dlawbhuv Lug


  15“Yog mej hlub kuv, mej yeej yuav ua lawv le kuv tej lug saamfwm.


  16Kuv yuav thov leej Txiv, hab nwg yuav khaiv dlua ib tug paab lug, tug ntawd yuav nrug mej nyob moog ib txhis.


  17Nwg yog Vaaj Ntsujplig, nwg yuav qha Vaajtswv zaaj kws yog qhov tseeb rua mej. Tuabneeg nplajteb tsi leeg yuav nwg, rua qhov puab tsi pum nwg lossis tsi paub nwg. Tabsis mej paub nwg, rua qhov nwg nrug mej nyob hab nwg yuav nyob huv mej lub sab.


  18“Kuv yuav tsi tso mej ua ntsuag ib zag le; kuv yuav rov qaab lug cuag mej.


  19Tshuav tsi ntev tuabneeg nplajteb yuav tsi pum kuv lawm, tabsis mej yuav pum kuv; mej yuav muaj txujsa nyob, rua qhov kuv muaj txujsa nyob.


  20Thaus txug nub ntawd, mej yuav paub has tas kuv nyob huv Leej Txiv hab mej nyob huv kuv, ib yaam le kuv nyob huv mej.


  21“Tug kws leeg yuav kuv tej lug qha hab ua lawv le tej lug ntawd, tug ntawd yog tug kws hlub kuv. Tug kws hlub kuv, kuv Txiv yuav hlub tug ntawd; kuv yuav hlub tug ntawd hab qha kuv rua nwg paub.”


  22Yudas (kws tsi yog Yudas Ixakali-us) has tas, “Tug Tswv, ua le caag koj yuav qha koj rua peb paub xwb, koj tsua tsi qha koj rua tuabneeg nplajteb paub?”


  23Yexus teb Yudas has tas,“Tug kws hlub kuv yeej ua lawv le kuv tej lug qha. Kuv Txiv yuav hlub tug ntawd, kuv Txiv hab kuv yuav lug cuag nwg hab nrug nwg nyob.


  24Tug kws tsi hlub kuv yeej tsi ua lawv le kuv tej lug qha. Hab tej lug kws mej nov kuv qha ntawd tsi yog kuv tej lug, tabsis yog leej Txiv tug kws khaiv kuv lug tej lug.


  25“Nwgnuav kuv tseem nrug mej nyob, kuv txhaj qha tej nuav rua mej.


  26Tug paab kws yog Vaaj Ntsujplig tug Dlawbhuv kws kuv thov kuas leej Txiv khaiv lug, nwg yuav qha txhua yaam rua mej hab paab kuas mej ncu txhua yaam kws kuv tau qha rua mej lawm.


  27“Kuv muab kuv txujkev kaaj sab rua mej; txujkev kaaj sab kws kuv muab pub rua mej, kuv tsi muab rua mej le tuabneeg nplajteb muab. Mej tsi xob txhawj, tsi xob nyuaj sab hab tsi xob ntshai.


  28Mej tub nov kuv has rua mej has tas, "Kuv yuav moog, tabsis kuv yuav rov qaab lug cuag mej." Yog mej hlub kuv, mej yeej yuav zoo sab rua qhov kws kuv moog cuag leej Txiv; rua qhov nwg muaj fwjchim luj dlua kuv.


  29Nwgnuav kuv qha tej nuav rua mej, thaus muaj lawm, mej txhaj yuav ntseeg kuv.


  30Kuv yuav tsi tau nrug mej thaam ntev lawm, rua qhov tug kws kaav lub nplajteb taabtom lug lawm. Nwg tsi muaj fwjchim kaav kuv,


  31tabsis kuv ua ib puas tsaav yaam lawv le leej Txiv kuas kuv ua, tuabneeg nplajteb txhaj paub has tas kuv hlub leej Txiv.


  “Ca le sawv peb moog.


  


  Yauhas 15


  Yexus Yog Tsob Tseem Txiv Maab


  1“Kuv yog tsob tseem txiv maab, hab kuv Txiv yog tug kws tu.


  2Nwg muab txhua ceg maab kws tsi txi txiv txav tawm ntawm kuv moog povtseg.Txhua ceg maab kws txi txiv nwg muab taav kuas hajyam txi txiv ncw.


  3Tej lug kws kuv qha mej, tub yog kuv ntxuav kuas mej huv ntaag.


  4Mej ca le txuas rua ntawm kuv hab kuv yuav txuas rua ntawm mej. Tug ceg maab kws tsi txuas rua ntawm txuj maab yeej txi tsi taug txiv. Ib yaam le ntawd, yog mej tsi txuas rua ntawm kuv, mej yeej txi tsi taug txiv.


  5“Kuv yog tsob maab, mej yog cov ceg. Tug kws txuas rua ntawm kuv hab kuv txuas rua ntawm nwg, tug ntawd yuav txi txiv ncw; yog mej tsi txuas rua ntawm kuv, mej yeej ua tsi tau ib yaam dlaabtsi le.


  6Tug kws tsi txuas rua ntawm kuv, tug ntawd zoo ib yaam le tug ceg maab kws luas muab txav povtseg; thaus qhuav lawm, luas yuav muab sua moog pov hlawv kuas kub nyab taag huv tuabsi.


  7Yog mej txuas rua ntawm kuv hab mej khaws kuv tej lug ca rua nruab sab lawm, mej xaav yuav yaam twg, mej ca le thov mej yuav tau yaam ntawd.


  8Yog mej txi txiv ncw, kuv Txiv yuav tau ntsejmuag, hab yog mej ua le ntawd, mej yuav tau ua kuv cov thwjtim.


  9Kuv hlub mej ib yaam le kuv Txiv hlub kuv; mej yuavtsum muaj lub sab hlub ib yaam le kuv.


  10Yog mej ua lawv le kuv tej lug, mej yuav muaj lub sab hlub ib yaam le kuv ua lawv le kuv Txiv tej lug hab kuv muaj lub sab hlub ib yaam le nwg.


  11“Kuv has tej nuav rua mej kuas mej zoo sab ib yaam le kuv zoo sab, mej yuav zoo sab kawg nkaus le.


  12Kuv lu lug saamfwm yog le nuav: mej ib leeg yuavtsum hlub ib leeg, ib yaam le kuv hlub mej.


  13Tug kws muaj kev hlub luj tshaaj plawg, yog tug kws zoo sab tuag theej nwg cov phoojywg.


  14Yog mej ua lawv le kuv has, mej txhaj yog kuv cov phoojywg.


  15Nwgnuav kuv tsi hu mej ua tubkhai lawm, rua qhov tug tubkhai tsi paub sov nwg tug tswv ua dlaabtsi. Tabsis kuv hu mej ua phoojywg, rua qhov kuv tub qha txhua yaam kws kuv Txiv qha rua kuv rua mej lawm.


  16Tsi yog mej xaiv kuv, tabsis yog kuv xaiv mej hab tsaa mej kuas moog txi cov txiv kws nyob moog ib txhis. Yog mej tuav kuv lub npe thov yaam twg, leej Txiv yuav pub yaam ntawd rua mej.


  17Tej lug kws kuv saamfwm rua mej yog le nuav: mej ib leeg yuavtsum hlub ib leeg.


  Tuabneeg Nplajteb Yuav Ntxub Mej


  18“Yog tuabneeg nplajteb ntxub mej, mej yuavtsum ncu ntsoov has tas, puab tub xub ntxub kuv ua ntej lawm.


  19Yog mej nyam ua lawv le tuabneeg nplajteb ua, ces tuabneeg nplajteb yuav hlub mej. Tabsis mej tsi nyam ua lawv tuabneeg nplajteb ua, rua qhov kuv tub xaiv mej tawm huv nplajteb nuav lawm; yog le ntawd tuabneeg nplajteb txhaj le ntxub mej.


  20Mej yuavtsum ncu ntsoov tej lug kws kuv qha rua mej has tas, "Tug tubqhe yeej tsi muaj fwjchim luj dlua nwg tug tswv." Yog puab tsimtxom kuv, puab yuav tsimtxom mej hab; yog puab ua lawv le kuv tej lug qha, puab yuav ua lawv le mej tej lug qha hab.


  21Puab yuav ua tej nuav rua mej, vim mej yog kuv le, rua qhov puab tsi paub tug kws khaiv kuv lug.


  22Yog kuv tsi tau lug qha puab, puab yeej yuav tsi muaj txim; tabsis nwgnuav puab has tsi tau has tas puab tsi muaj txim.


  23Tug kws ntxub kuv, tug ntawd yeej ntxub kuv Txiv hab.


  24Yog kuv tsi tau lug ua tej num kws tsi tau muaj tuabneeg ua dlua rua puab pum, ces puab yeej tsi muaj txim; tabsis puab tub pum tej kws kuv ua lawm, puab txhaj ntxub kuv hab kuv Txiv.


  25Yeej yuav muaj le nuav txhaj lawv le tej lug kws sau tseg rua huv puab txuj kevcai has tas, "Kuv tub tsi tau ua txhum los puab ca le ntxub kuv."


  26“Tug Paab yog Vaaj Ntsujplig, nwg lug qha Vaajtswv zaaj kws yog qhov tseeb hab yog leej Txiv khaiv lug. Kuv yuav kuas leej Txiv khaiv nwg lug, hab nwg yuav qha kuv zaaj rua mej.


  27Hab mej yuav qha kuv zaaj, rua qhov mej yeej nrug kuv nyob thaus chiv thawj lug lawm.


  


  Yauhas 16


  1“Kuv qha tej nuav rua mej, kuas mej txhaj tsi tso kev ntseeg tseg.2Puab yuav ntab mej tawm huv tej tsev saablaaj moog, hab tub yuav txug lub sijhawm kws puab coj mej moog tua povtseg, qhov kws puab ua le ntawd, puab xaav has tas yog puab ua Vaajtswv teg num.3Puab yuav ua le nuav rua mej, rua qhov puab tsi paub leej Txiv hab tsi paub kuv.4Kuv xub has le nuav qha rua mej, kuas thaus txug lub sijhawm kws puab tsimtxom mej, mej txhaj le yuav ncu txug tej lug kws kuv tub qha rua mej lawm.


  Vaaj Ntsujplig tug Dlawbhuv Teg Num


  “Thaus chiv thawj kuv tsi tau qha tej nuav rua mej, rua qhov kuv tseem nrug mej nyob.


  5Tabsis nwgnuav, kuv yuav moog cuag tug kws khaiv kuv lug, txawm le ntawd los mej tub tsi muaj ib tug nug has tas kuv yuav moog qhov twg.6Nwgnuav kuv qha tej nuav rua mej, mej yuav nyuaj sab kawg le.7Tabsis kuv qha tseeb rua mej has tas, qhov kws kuv ncaim mej moog yuav zoo dlua, yog kuv tsi moog, tug paab yuav tsi lug cuag mej. Tabsis yog kuv moog lawm, kuv yuav khaiv nwg lug nrug mej nyob.8Thaus nwg lug lawm, nwg yuav qha rua tuabneeg nplajteb kuas paub txug kev txhum, kev ncaaj nceeg, hab Vaajtswv txujkev txav txim:9qhov kws puab muaj kev txhum, vim puab tsi ntseeg kuv;10qhov kws muaj kev ncaaj nceeg, vim kuv yuav moog cuag leej Txiv, hab mej yuav tsi pum kuv lawm;11qhov kws muaj kev txav txim, vim tug kws kaav lub nplajteb tub raug txav txim lawm.


  12“Tseem tshuav ntau zaaj kws kuv xaav qha rua mej, tabsis ntshai mej yuav ris tsi taug.13Thaus Vaaj Ntsujplig tug kws qha qhov tseeb lug lawm, nwg yuav qha qhov tseeb rua mej; nwg yuav tsi has lawv le nwg xaav, tabsis nwg tsuas has tej kws nwg tau nov, hab nwg yuav qha tej kws yuav muaj lug yaav tom ntej rua mej.14Nwg yuav ua rua kuv tau ntsejmuag, rua qhov nwg yuav muab kuv tej lug coj lug qha rua mej.15Tej kws leej Txiv muaj puavleej yog kuv tug hab. Tub yog vim le nuav, Vaaj Ntsujplig txhaj coj tej kws kuv qha rua nwg lawm lug qha rua mej.


  Kev Nyuaj Sab Yuav Hloov Ua Kev Zoo Sab


  16“Tsi ntev nuav, mej yuav tsi pum kuv lawm, hab tom qaab ntawd tsi ntev, mej yuav rov pum kuv.”


  17Ces Yexus cov thwjtim qee leej sis thaam has tas, “Nwg has rua peb tas,'Tsi ntev nuav, mej yuav tsi pum kuv lawm, hab tom qaab ntawd tsi ntev, mej yuav rov pum kuv, nwg has le ntawd, yog nwg has le caag?'Hab nwg has tas,"Rua qhov kuv yuav moog cuag leej Txiv."18Qhov kws nwg has tas,"Tsi ntev nuav, yog has le caag?"Peb tsi paub sov yog nwg has dlaabtsi. “


  19Yexus paub tej kws puab xaav nug nwg, yog le ntawd, Yexus txhaj has rua puab tas,“Puas yog mej sis nug txug qhov kws kuv has tas, "Tsi ntev nuav, mej yuav tsi pum kuv lawm, hab tom qaab ntawd tsi ntev, mej yuav rov pum kuv"?20Kuv qha tseeb rua mej has tas, mej yuav quaj hab ntxhuv sab, tabsis tuabneeg nplajteb yuav zoo sab kawg le; mej yuav raug kev nyuaj sab, tabsis mej tej kev nyuaj sab ntawd yuav hloov ua kev zoo sab.21Tug quaspuj kws muaj mivnyuas huv plaab, thaus yuav txug caij yug nwg txhawj kawg le. Tabsis thaus nwg yug tau tug mivnyuas, nwg tsi ncu qaab qhov kws nwg mob plaab lawm, nwg zoo sab heev, rua qhov nwg yug tau ib tug mivnyuas lug rua huv nplajteb nuav.22Nwgnuav mej muaj kev nyuaj sab ib yaam le ntawd; tabsis kuv yuav rov lug cuag mej dlua, mas mej yuav zoo sab kawg le. Txujkev zoo sab ntawd tsi muaj leejtwg txeeb tau ntawm mej moog le.23“Thaus txug nub ntawd, mej yuav tsi nug kuv ib lus le lawm. Kuv qha tseeb rua mej has tas, yog mej tuav kuv lub npe thov ib yaam dlaabtsi ntawm leej Txiv, nwg yeej yuav pub yaam ntawd rua mej.24Mej ib txwm tsi tuav kuv lub npe thov ib yaam dlaabtsi lug txug nwgnuav. Mej ca le thov mej txhaj yuav tau, thaus mej tau lawm, mej yuav zoo sab kawg le.


  Yeej Lub Nplajteb Lawm


  25“Tej kws kuv has rua mej nuav, kuv ua lug pevtxwv has xwb. Tabsis thaus txug lub sijhawm ntawd, kuv yuav tsi ua lug pevtxwv has rua mej lawm, kuv yuav qha leej Txiv zaaj tseeb tseeb rua mej.26Thaus txug nub ntawd, mej yuav tuav kuv lub npe thov leej Txiv; kuv tsi tau has tas, kuv yuav paab mej thov leej Txiv,27Leej Txiv yeej hlub mej, rua qhov mej hlub kuv hab ntseeg has tas kuv yog tug kws Vaajtswv khaiv lug.28Yeej yog leej Txiv khaiv kuv lug huv nplajteb nuav, nwgnuav kuv taabtom yuav tawm huv lub nplajteb nuav rov moog cuag leej Txiv.”


  29Ces Yexus cov thwjtim has rua Yexus has tas, “Zag nuav koj qha tseeb rua peb tag, koj tsi ua lug pevtxwv qha rua peb lawm.30Nwgnuav peb paub has tas koj paub ib puas tsaav yaam huv tuabsi, tsi taag ib tug twg yuav nug koj lawm; tej nuav ua rua peb paub has tas, koj yog tug kws Vaajtswv khaiv lug tag.”


  31Yexus teb puab has tas,“Nwgnuav mej ntseeg lawm tag los?32Tub yuav txug lub sijhawm, nwgnuav tub txug lub sijhawm ntawd lawm, mej nyag yuav tsiv nyag moog tsev, hab mej yuav tso kuv tseg. Txawm le ntawd los tsi yog kuv tuab leeg nyob xwb, tabsis leej Txiv nrug kuv nyob hab.


  33Kuv qha tej nuav rua mej, kuas mej cov kws txuas rua ntawm kuv muaj kev kaaj sab lug. Tuabneeg nplajteb yuav tsimtxom mej. Tabsis mej yuavtsum ua sab tawv; rua qhov kuv tub kov yeej lub nplajteb nuav lawm.”


  


  Yauhas 17


  Yexus Thov Vaajtswv Paab Nwg Cov Thwjtim


  1Tom qaab kws Yexus has le ntawd taag, nwg tsaa qhovmuag saib sau ntuj hab has tas,“Txiv, tub txug lub sijhawm lawm; thov koj ua kuas leej Tub tau koob meej, leej Tub txhaj yuav ua rua koj tau koob meej,2rua qhov koj tsaa leej Tub ua tug kws muaj fwjchim luj dlua txhua tug tuabneeg, kuas leej Tub txhaj pub tau txujsa ntev dlhawv moog ib txhis rua txhua tug kws koj muab rua nwg lawm.3Txujsa ntev dlhawv moog ibtxhis ntawd, yog qhov kws puab paub koj hab paub has tas koj tuableeg txhaj yog Vaajtswv, hab paub Yexus Khetos tug kws koj khaiv lug.4Kuv ua rua koj tau koob meej huv nplajteb nuav, teg num kws koj kuas kuv ua, kuv tub ua tav lawm.5Txiv, nwgnuav kuv nyob ntawm koj lub xubndlag, thov koj ua rua kuv tau koob meej ib yaam le thaus tseem tsi tau tsim lub nplajteb nuav, wb ibtxwm tau koob meej.


  6“Kuv tub qha koj rua cov tuabneeg kws koj muab pub rua kuv huv nplajteb nuav txhua tug paub lawm. Puab yog koj tug, hab koj muab puab pub rua kuv, hab puab ua lawv le koj tej lug.7Nwgnuav puab paub has tas ib puas tsaav yaam kws koj muab rua kuv, puavleej yog koj tug;8rua qhov tej lug kws koj has rua kuv, kuv tub qha huv tuabsi rua puab lawm, puab khaws tej lug ntawd ca, puab paub tseeb hab ntseeg has tas yog koj khaiv kuv lug huv nplajteb nuav.9Kuv thov koj paab puab; kuv tsi tau thov koj paab tuabneeg nplajteb, tabsis kuv thov koj paab cov tuabneeg kws koj tub muab rua kuv lawm, rua qhov puab yog koj tug.10Ib puas tsaav yaam kws kuv muaj puavleej yog koj tug, hab ib puas tsaav yaam kws koj muaj puavleej yog kuv tug; hab ib puas tsaav yaam ntawd ua rua kuv tau koob meej.11Nwgnuav kuv yuav rov qaab lug cuag koj, kuv yuav tsi nyob huv lub nplajteb nuav ntxiv lawm, tabsis puab tseem nyob huv lub nplajteb nuav. Leej Txiv tug kws dlawbhuv! Thov koj tsomkwm puab ntawm koj lub npe kws muaj fwjchim, kuas puab txhaj yuav koom tau ib lub sab ib yaam le koj hab kuv koom ib lub sab.12Thaus kws kuv tseem nrug puab nyob, kuv tsomkwm puab ntawm koj lub npe kws muaj fwjchim. Kuv tsomkwm puab, puab tsi muaj ib tug pluj le, tsuas yog tug kws yeej yuav puamtsuaj, txhaj puamtsuaj xwb, yeej yuav muaj le ntawd kuas tav lawv le tej lug kws tub sau tseg lawm.


  13Nwgnuav kuv taabtom yuav rov qaab lug cuag koj, thaus kuv tseem nyob huv nplajteb, kuv has tej lug nuav kuas puab zoo sab ib yaam le kuv zoo sab.14Kuv tub qha koj tej lug rua puab lawm, tuabneeg nplajteb txhaj ntxub puab, rua qhov puab tsi yog tuabneeg nplajteb le ib yaam le kuv tsi yog tuabneeg nplajteb le.15Kuv tsi tau thov kuas koj coj puab tawm huv lub nplajteb nuav moog, tabsis kuv thov koj tsomkwm puab kuas puab tsi xob raug dlaab Ntxwgnyoog dlaag ntxag.16Puab tsi yog tuabneeg nplajteb le, ib yaam le kuv tsi yog tuabneeg nplajteb le.17Koj txujlug yog lug tseeb; thov muab koj txujlug tseeb ntxuav kuas puab huv.18Koj khaiv kuv lug rua huv lub nplajteb nuav le caag, kuv khaiv puab moog qha tuabneeg nplajteb ib yaam le ntawd.19Vim puab, kuv txhaj muab kuv fij rua koj, kuv ua le ntawd, kuas puab txhaj muab puab fij rua koj.


  20“Tsi yog kuv thov koj paab cov tuabneeg nuav xwb, tabsis kuv thov koj paab cov tuabneeg kws nov tej lug kws puab qha hab lug ntseeg kuv,21kuas puab koom ib lub sab. Txiv, thov ca puab nyob huv wb, ib yaam le koj nyob huv kuv hab kuv nyob huv koj, Thov koj paab kuas puab ua tau ib lub sab, tuabneeg nplajteb txhaj paub has tas koj khaiv kuv lug.22Kuv ua rua puab tau koob meej ib yaam le koj ua rua kuv tau koob meej, kuv ua le ntawd kuas puab koom tau ib lub sab ib yaam le wb koom tau ib lub sab.23Kuv nyob huv puab hab koj nyob huv kuv, kuv ua le ntawd kuas puab txhaj koom tau ib lub sab, tuabneeg nplajteb txhaj paub has tas koj khaiv kuv lug, hab paub has tas, koj hlub puab ib yaam le koj hlub kuv.


  24“Txiv, kuv nyob qhov twg, kuv xaav kuas cov tuabneeg kws koj muab pub rua kuv lawm, nrug kuv nyob qhov ntawd, puab txhaj yuav pum lub fwjchim kws koj pub rua kuv, rua qhov koj yeej hlub kuv thaus tsi tau tsim lub nplajteb lug lawm.


  25“Txiv, koj yog tug kws ncaaj nceeg, tuabneeg nplajteb tsi paub koj, tabsis kuv paub koj; cov tuabneeg nuav puavleej paub has tas koj khaiv kuv lug.26Kuv qha koj lub npe rua puab paub lawm, hab kuv tseem yuav naj nub qha puab, kuas puab muaj txujkev hlub kws koj hlub kuv nyob huv puab, hab kuv yuav nyob huv puab.”


  


  Yauhas 18


  Nteg Yexus


  (Mat 26.47-56; Mak 14.43-52; Luk 22.47-53)


  1Thaus Yexus thov Vaajtswv taag lawm, Yexus coj nwg cov thwjtim hlaa lub kwjhaa Kiloos moog rua saab tid. Qhov ntawd muaj ib lub vaaj, Yexus hab nwg cov thwjtim txawm moog rua huv lub vaaj ntawd.


  2Yudas tug kws ntxeev sab rua Yexus yeej paub qhov chaw ntawd hab, rua qhov Yexus tub coj cov thwjtim moog ntau zag huv lub vaaj ntawd lawm.


  3Yog le ntawd, Yudas txhaj coj ib paab tubrog Loos hab cov kws zuv lubTuamtsev qee leej kws cov thawj ntawm cov povthawj hab cov Falixais tso tuaj rua huv lub vaaj; puab nqaa ntaaj, taws teeb, hab taws tsau cig laamlug tuaj.


  4Yexus yeej paub tej xwm kws nwg yuav raug, nwg txaav zog moog nug puab has tas,“Mej tuaj nrhav leejtwg?”


  5Puab teb has tas, “Peb tuaj nrhav Yexus tug kws yog tuabneeg Naxales.”


  Yexus teb has puab tas,“Nwg yog kuv ntaag.”


  Yudas tug kws ntxeev sab rua Yexus, nwg nrug puab sawv ua ke ntawd hab.


  6Thaus Yexus has rua puab tas,“Nwg yog kuv ntaag,” puab thaub ncho rov qaab hab qaug pawg lug rua huv aav.


  7Yexus rov qaab nug puab has tas,“Mej tuaj nrhav leejtwg?”


  Puab teb has tas, “Peb tuaj nrhav Yexus tug kws yog tuabneeg Naxales.”


  8Yexus has rua puab has tas,“Kuv tub qha rua mej has tas, nwg yog kuv ntaag, yog mej tuaj nrhav kuv tag, mej ca le tso cov tuabneeg nuav moog.”


  9(Yexus has le nuav kuas tav lawv le tej lug kws Yexus has tas,“Txiv, cov tuabneeg kws koj muab rua kuv lawm, tsi muaj ib tug pluj le.”)


  10Ximoos Petus nqaa ib raab ntaaj, nwg rhu hlo nwg raab ntaaj tuab ntaag rua tug Povthawj Hlub ib tug qhev saab nploojntseg xis tu nrho. Tug qhev ntawd hu ua Malekhus.


  11Yexus has rua Petus has tas,“Koj ca le muab koj raab ntaaj ntxig rov rua huv naab. Koj xaav has tas kuv yuav tsi haus lub khob kws kuv Txiv muab rua kuv haus nua los?”


  Coj Yexus Moog Cuag Anas


  12Cov tuabneeg Loos tug thawj tubrog hab nwg cov tubrog hab cov Yudais cov tub ceevxwm txawm nteg Yexus hab muab nwg khi.


  13Puab xub coj Yexus moog cuag Anas kws yog Kaiyafas yawmtxiv, xyoo ntawd Kaiyafas yog tug Povthawj Hlub.


  14Kaiyafas yog tug kws has rua cov Yudais tej numtswv has tas, ca ib tug tuag zoo dlua ca suavdlawg tuag.


  Petus tsi Leeg Paub Yexus


  (Mat 26.69-70; Mak 14.66-68; Luk 22.55-57)


  15Ximoos Petus hab muaj dlua ib tug thwjtim lawv Yexus qaab moog. Tug Povthawj Hlub paub tug thwjtim ntawd, tug thwjtim ntawd lawv Yexus moog rua ntawm lub tshaavpuam huv tug Povthawj Hlub lub tsev,


  16Petus sawv saab roojvaag nrau. Tug thwjtim kws tug Povthawj Hlub paub, nwg tawm tuaj has rua tug ntxhais qhev kws nyob ntawm roojvaag kuas coj Petus lug rua huv tsev.


  17Tug ntxhais qhev kws nyob ntawm roojvaag has rua Petus has tas, “Koj yog tug txivneej kws raug nteg ntawd ib tug thwjtim los sav?”


  Petus teb has tas, “Kuv tsi yog.”


  18Mo ntawd no heev, cov tubkhai hab cov tub ceevxwm rauv tau ib cub thee, hab suavdlawg sawv puag ncig nte. Petus txawm moog nrug puab nte hab.


  Tug Povthawj Hlub Taug Yexus Zaaj


  (Mat 26:59-66; Mak 14:55-64; Luk 22:66-71)


  19Tug Povthawj Hlub nug Yexus txug Yexus cov thwjtim hab Yexus tej lug qhuab qha.


  20Yexus teb has tas,“Kuv taabmeeg qha rua tuabneeg suavdlawg; kuv yeej ibtxwm qha huv tej tsev saablaaj hab huv lub Tuamtsev, cov Yudais yeej naj zag tuaj noog kuv qha. Kuv yeej tsi tau has ib zaaj nraim nkoog qhov twg le.21Koj tseem yuav nug kuv ua dlaabtsi? Koj ca le nug cov tuabneeg kws nov kuv qha saib kuv has le caag rua puab; puab yeej paub tej kws kuv qha huv tuabsi.”


  22Thaus Yexus taabtom has le ntawd, muaj ib tug tub ceevxwm nyob ze ntawd, txawm ca le tuab tawg ncuav rua Yexus ntsejmuag hab has tas, “Koj teb tug Povthawj Hlub le ko los!”


  23Yexus teb has tas,“Yog kuv has txhum, koj ca le qha kuv qhov txhum rua suavdlawg paub. Tabsis yog kuv has tseeb, ua caag koj laam ntaus kuv ua dlaabtsi?”


  24Ces Anas txhaj xaa Yexus moog rua Kaiyafas kws yog tug Povthawj Hlub, thaus ntawd puab tseem khi rawv Yexus.


  Petus Rov Qaab tsi Leeg Paub Yexus


  25Thaus Ximoos Petus tseem sawv nte tawg, cov tuabneeg kws nyob ntawd has rua Petus has tas, “Koj yog tug txivneej kws raug nteg ntawd ib tug thwjtim los tsi yog?”


  Tabsis Petus tsi leeg le, Petus has tas, “Kuv tsi yog.”


  26Tug Povthawj Hlub ib tug qhev kws yog tug txivneej kws Petus txav ib saab nploojntseg tu ntawd ib tug kwvtij txawm nug Petus has tas, “Puas yog kuv tub pum koj nrug tug txivneej ntawd nyob huv vaaj?”


  27Petus rov qaab has tas, “Tsi yog kuv.” Taamsim ntawd qab txawm qua.


  Coj Yexus Moog Cuag Philaj


  Mat 27.1-2, 11-14; Mak 15.1-5; Luk 23.1-5)


  28Thaus kaaj ntug txoog, puab coj Yexus tawm huv Kaiyafas tsev moog rua ntawm Philaj lub loog. Cov Yudais tej numtswv tsi kaam moog huv lub loog, rua qhov puab tsi xaav ua kuas puab tsi huv, puab txhaj noj tau rooj mov kws ua Kevcai Hlaa Dlhau.


  29Yog le ntawd, Philaj txhaj tawm moog nug puab has tas, “Tug txivneej nuav ua txhum dlaabtsi, mej txhaj coj nwg tuaj cuag kuv?”


  30Puab teb has tas, “Yog nwg tsi tau ua txhum, peb yeej tsi coj nwg tuaj cuag koj.”


  31Philaj has rua puab tas, “Mej ca le coj nwg moog hab taug nwg zaaj lawv le mej txuj kevcai.”


  Cov Yudais teb has tas, “Peb tsi muaj cai muab leejtwg tua povtseg.”


  32(Qhov nuav muaj lawv le tej lug kws Yexus tub qha ua ntej lawm has tas nwg yuav tuag le caag.)


  33Philaj rov qaab moog rua huv loog hab hu Yexus lug cuag nwg. Philaj nug Yexus has tas, “Koj yog cov Yudais tug vaajntxwv los?


  34Yexus teb has tas,“Koj nug kuv lawv le koj paub lossis yog lwm tug qha kuv zaaj rua koj xwb?.”


  35Philaj teb has tas, “Koj xaav has tas kuv yog tuabneeg Yudais nua los? Tub yog koj tsaav tuabneeg hab cov thawj ntawm cov povthawj nteg koj tuaj rua kuv xwb. Koj ua txhum dlaabtsi?


  36Yexus teb has tas,“Kuv lub tebchaws tsi yog lub nplajteb nuav. Yog kuv lub tebchaws yog lub nplajteb nuav, kuv cov thwjtim yeej yuav tawmtsaam kuas yeej, tsi pub leejtwg nteg tau kuv coj moog rua cov Yudais tej numtswv. Tabsis kuv lub tebchaws tsi yog lub nplajteb nuav.”


  37Philaj nug Yexus has tas, “Yog le ntawd, koj yog ib tug vaajntxwv los?”


  Yexus teb has tas,“Koj yog tug kws hu kuv ua vaajntxwv. Tub yog vim le nuav, kuv txhaj lug yug rua huv lub nplajteb nuav hab qha qhov tseeb. Txhua tug kws nyam qhov tseeb yeej noog kuv lug.”


  38Philaj nug Yexus has tas, “Qhov tseeb yog dlaabtsi?”


  Txav Txim Muab Yexus Tua


  (Mat 27.15-31; Mak 15.6-20; Luk 23.13-25)


  Thaus Philaj has le ntawd taag, Philaj tawm rov moog cuag cov Yudais rua saab nrau hab has rua puab tas, “Kuv pum has tas, nwg tsi tau ua ib qhov txhum kws txaus txav txim tau rua nwg le.


  39Tabsis lawv le mej txuj kevcai, txhua zag kws mej ua Kevcai Hlaa Dlhau kuv tso ib tug tuabneeg raug txim rua mej, thaus lub caij kws mej ua Kevcai Hlaa Dlhau. Mej puas xaav kuas kuv tso cov Yudais tug Vaajntxwv?”


  40Puab txawm has nrov nrov rua Philaj has tas, “Tsi xob tso tug txivneej ntawd, koj ca le tso Npalanpas xwb.” (Npalanpas yog ib tug tuabneeg ntxeev num ntxeev tswv.)


  


  Yauhas 19


  1Tom qaab ntawd Philaj txawm muab Yexus rua cov tubrog nplawm.


  2Cov tubrog muab maab xuavpaug ua kauj looj Yexus taubhau; hab puab muab ib lub tsho ntev tsaamxem lab khu rua Yexus naav.


  3Puab has rua Yexus has tas, “Cov Yudais tug vaajntxwv, koj yuav muaj sa nyob ntev!” Hab puab xuas tawg ncuav rua Yexus ntsejmuag.


  4Philaj rov tawm tuaj has rua puab has tas, “Mej saib, kuv yuav coj nwg tuaj rua mej, kuas mej paub has tas, kuv tsi pum nwg ua ib qhov txhum kws txaus txav txim rua nwg le.”


  5Thaus Yexus tawm lug, nwg ntoo rawv lub kauj maab xuavpaug hab naav lub tsho ntev tsaamxem lab. Philaj has rua puab tas, “Mej saib! Tug txivneej ntawd nyob ntawm nuav.”


  6Thaus cov thawj ntawm cov povthawj hab cov tub ceevxwm kws zuv lub Tuamtsev pum Yexus, puab has nrov nrov has tas, “Muab nwg ntsa rua sau ntoo khaublig! Muab nwg ntsa rua sau ntoo khaublig!”


  Philaj has rua puab tas, “Mej ca le coj nwg moog hab muab nwg ntsa rua sau ntoo khaublig. Kuv yeej tsi pum nwg ua ib qho txhum kws txaus txav txim rua nwg le.”


  7Cov Yudais teb Philaj has tas, “Peb muaj ib txuj kevcai, lawv le txuj kevcai ntawd has mas tsimnyog muab nwg tua povtseg, rua qhov nwg khaav has tas nwg yog Vaajtswv tug Tub.”


  8Thaus Philaj nov puab has le ntawd, ua rua Philaj hajyam ntshai heev.


  9Philaj rov moog huv nwg lub loog hab nug Yexus has tas, “Koj nyob qhov twg tuaj?”


  Tabsis Yexus tsi teb Philaj ib lus le.


  10Philaj has rua Yexus has tas, “Koj txawm tsi teb kuv le los? Koj tsi paub has tas kuv muaj cai tso tau koj, hab muaj cai muab koj ntsa rua sau ntoo khaublig nua los?”


  11Yexus teb has tas,“Koj yeej tsi muaj fwjchim luj dlua kuv, tsuas yog Vaajtswv pub fwjchim rua koj xwb; tug kws nteg kuv coj tuaj rua koj, tug ntawd ua txhum luj kawg le.”


  12Thaus Philaj nov Yexus has le ntawd, nwg xaav muab Yexus tso. Tabsis cov Yudais has nrov nrov tas, “Yog koj muab nwg tso, mas koj yeej tsi yog Xixas tug phoojywg le. Tug kws khaav has tas nwg yog vaajntxwv, tug ntawd yog Xixas tug yeebncuab.”


  13Thaus Philaj nov le ntawd, Philaj txawm coj Yexus tawm lug rua saab nrau hab Philaj nyob sau lub rooj txav txim, qhov chaw kws hu ua “Pua Pobzeb.” (Lug Henplais hu ua “Nkanpathas.”)


  14Thaus ntawd yuav laug taav su, nub ntawd yog nub kws npaaj ua Kevcai Hlaa Dlhau. Philaj has rua cov Yudais has tas, “Mej tug vaajntxwv nyob ntawm nuav.”


  15Puab has nrov nrov has tas, “Muab nwg tua povtseg! Muab nwg tua povtseg! Muab nwg ntsa rua sau ntoo khaublig!”


  Philaj txhaj nug puab has tas, “Mej xaav kuas kuv muab mej tug vaajntxwv ntsa rua sau ntoo khaublig los?”


  Cov thawj ntawm cov povthawj teb has tas, “Peb muaj tuab tug vaajntxwv xwb, tug ntawd yog Xixas.”


  16Ces Philaj txawm muab Yexus rua cov Yudais coj moog ntsa rua sau ntoo khaublig.


  Muab Yexus Ntsa rua sau Ntoo Khaublig


  (Mat 27:32-56; Mak 15:21-41; Luk 23:26-49)


  Yog le ntawd, puab txhaj coj Yexus tawm moog;


  17hab muab Yexus tug ntoo khaublig rua Yexus kwv, puab coj Yexus moog txug ntawm qhov chaw kws hu ua “Pobtxhaa Taubhau.” (Lug Henplais hu ua “Khaulakhauthas.”


  18Nyob qhov ntawd, puab muab Yexus ntsa rua sau ntoo khaublig hab puab coj tau ob tug txivneej tuaj ntsa rua sau ntoo khaublig, hab muab ib tug txhus rua ib saab, muab Yexus txhus rua huv nruab nraab.


  19Philaj sau ib dlaim ntawv ntsa rua sau Yexus tug ntoo khaublig. Cov lug ntawd nyeem has le nuav: “Yexus kws yog tuabneeg Naxales, yog cov Yudais tug Vaajntxwv.”


  20Muaj tuabneeg coob leej nyeem dlaim ntawv ntawd, rua qhov thaaj chaw kws muab Yexus ntsa rua sau ntoo khaublig nyob tsi dleb ntawm lub nroog. Cov ntawv ntawd sau ua lug Henplais, lug Latees, hab lug Kilis.


  21Cov thawj ntawm cov povthawj has rua Philaj has tas, “Koj tsi xob sau has tas, "Cov Yudais tug Vaajntxwv," tabsis sau has tas, tug txivneej nuav has tas, "Kuv yog cov Yudais tug Vaajntxwv." “


  22Philaj teb has tas, “Kuv sau le caag, yuav le ntawd.”


  23Tom qaab kws cov tubrog muab Yexus ntsa rua sau ntoo khaublig lawm, puab muab Yexus tej rig tsho faib ua plaub co, ib leeg yuav ib co. Puab tseem muab Yexus lub tsho ntev lawm hab, lub tsho ntev ntawd ntus thoob plawg tsi muaj kaab lejleeg le.


  24Cov tubrog sis thaam has tas, “Peb tsi xob muab lub tsho nuav dlua, tabsis ca peb muab twv saib leejtwg tau lub tsho ntawd xwb.” Tej kws puab ua nuav, muaj tav lawv le Vaajtswv txujlug kws has tas:


  “Puab muab kuv tej rig tsho sis faib, hab muab kuv lub tsho ntev twv saib leejtwg tau.”


  Tub yog vim le nuav cov tubrog txhaj ua le ntawd.


  25Thaus ntawd Yexus nam, Yexus nam tug nam hluas, Malis kws yog Kelaupas tug quaspuj, hab Malis Madalas, puab sawv ze ntawm Yexus tug ntoo khaublig.


  26Yexus pum nwg nam hab tug thwjtim kws nwg hlub heev sawv ua ke ntawd, Yexus has rua nwg nam has tas,“Nam, tug kws nrug koj sawv ntawm ko, yog koj tug tub.”


  27Yexus has rua tug thwjtim ntawd has tas,“Tug kws nrug koj sawv ntawd ko, yog koj nam.” Txij thaus ntawd lug, tug thwjtim ntawd txawm coj Yexus nam moog nrug nwg nyob lawm.


  Yexus Tuag


  (Mat 27:45-56; Mak 15:33-41; Luk 23:44-49)


  28Tom qaab ntawd, Yexus paub has tas txhua yaam tav taag lawm, nwg has tas, “Kuv nqhes dlej,” (Nwg has le ntawd kuas muaj tav lawv le Vaajtswv txujlug).


  29Nyob qhov ntawd muaj ib taig kua txiv maab qaub, puab muab ib lub taub ntxuav yag chob rua ntawm ib tug paas hixauv raus cov kua txiv maab qaub ntawd, hab cev moog rua ntawm Yexus qhovncauj.


  30Yexus haus cov kua txiv maab qaub ntawd, hab Yexus has tas,“Tav lawm lauj!”


  Ces Yexus txawm nyo hau ntshis hab tu sav nrho taamsim ntawd.


  Muab Muv Nkaug Yexus Saab Taav


  31Cov Yudais tej numtswv moog thov Philaj tso cai rua puab muab cov tuabneeg kws ntsa sau ntoo khaublig ntawd tsoo kuas luv ceg hab muab puab txu sau ntoo khaublig lug. Puab ua le nuav rua qhov nub ntawd yog nub Npaaj ua kevcai, cov Yudais tsi xaav ca cov tuabneeg tuag ntawd nyob sau ntoo khaublig nub Xanpataus, rua qhov nub Xanpataus yog nub kws tseemceeb heev.


  32Cov tubrog txawm moog muab ob tug kws puab muab ntsa rua sau ntoo khaublig ib yaam le Yexus tsoo kuas luv ceg, puab xub tsoo ib tug ua ntej, puab maam le tsoo ib tug tom qaab.


  33Tabsis thaus puab moog txug ntawm Yexus, puab pum has tas Yexus tub tuag lawm, puab txhaj tsi tsoo Yexus ob txhais ceg.


  34Txawm le ntawd los tseem muaj ib tug tubrog muab nwg raab muv nkaug Yexus saab taav to ntshua, taamsim ntawd ntshaav hab dlej lug si quas laim.


  35(Tug kws pum zaaj nuav, nwg ua timkhawv qha rua suavdlawg has tas yeej muaj tseeb, hab nwg paub has tas nwg has tseeb xwb, mej txhaj yuav ntseeg zaaj ntawd.)


  36Qhov nuav muaj lawv le Vaajtswv txujlug kws has tas, “Nwg tej txhaa yeej tsi muaj ib yaag yuav luv le.”


  37Hab Vaajtswv txujlug muaj dlua ib nqai has tas, “Yuav muaj tuabneeg saib ntsoov tug kws puab xuas muv nkaug.”


  Log Yexus


  (Mat 27:57-61; Mak 15:42-47; Luk 23:50-56)


  38Tom qaab ntawd, Yauxej kws nyob peg lub nroog Alimathas tuaj, nwg moog thov Philaj ca nwg muab Yexus lub cev txu. (Yauxej yog Yexus ib tug thwjtim hab, tabsis nwg tsi qha rua leejtwg paub, rua qhov nwg ntshai cov Yudais.) Philaj tso cai rua Yauxej; yog le ntawd, Yauxej txhaj moog muab Yexus lub cev txu coj moog log.


  39Nikaudemaus tug kws tub moog cuag Yexus ib zag thaus tsaus ntuj nrug Yauxej moog, nwg nqaa ib co roj ntoos tsw qaab tov cov tshuaj tsw qaab kws hu ua alau-es kwv laam le peb caug tawm choj.


  40Obtug muab Yexus lub cev txu lug, muab cov tshuaj tsw qaab pleev hab muab ntaub maag qhwv Yexus lub cev lawv le cov Yudais txuj kevcai log tuag kws puab ibtxwm ua.


  41Muaj ib lub vaaj nyob ntawm qhov chaw kws puab muab Yexus ntsa rua sau ntoo khaublig, nyob huv lub vaaj ntawd muaj ib lub qhov ntxaa tshab kws tseem tsi tau muaj leejtwg muab tuabneeg tuag log rua huv le.


  42Rua qhov nub ntawd yog nub kws cov Yudais Npaaj ua kevcai hab puab txhaj coj Yexus lub cev moog tso rua huv lub qhov ntxaa kws nyob ze ntawd.

  Yexus Sawv huv Qhov Tuag Rov Qaab Lug


  (Mat 28:1-20; Mak 16:1-8; Luk 24:1-12)


  1Nubkaaj thaus sawv ntxuv kaaj ntug txoog, Malis Madalas moog txug ntawm lub ntxaa hab nwg pum dlaim txag zeb kws npug lub rooj ntxaas tub dlov rua ib saab lawm.


  2Malis txawm dlha rov qaab lug cuag Ximoos Petus hab tug thwjtim kws Yexus hlub, hab nwg has rua obtug tas, “Puab tub muab tug Tswv nqaa tawm huv qhov ntxaa lawm, peb tsi paub sov puab coj nwg moog tso rua qhov twg lawm.


  3Petus hab tug thwjtim ntawd txawm moog rua tom lub ntxaa.


  4Obtug sis tw dlha moog, tabsis tug thwjtim ntawd dlha ceev dlua Petus, nwg txhaj xub moog txug ntawm lub ntxaa.


  5Nwg nyo ntshis moog xauj huv lub ntxaa, nwg pum dlaim ntaub maag kws qhwv Yexus hle ua ib pawg rua huv, tabsis nwg tsi nkaag moog rua huv.


  6Thaus Ximoos Petus moog txug, nwg txawm nkaag plawg moog saib huv lub qhov ntxaa. Nwg pum dlaim ntaub maag kws qhwv Yexus hle ua ib pawg rua huv,


  7hab nwg pum dlaim ntaub kws qhwv Yexus taubhau tais tso rua ib caag, tsi nyob nrug dlaim ntaub maag kws qhwv Yexus lub cev.


  8Tug thwjtim kws xub moog txug ntawm lub ntxaa maam le moog rua huv, nwg tau pum tej ntawd hab ntseeg.


  9(Obtug tseem tsi tau totaub Vaajtswv txujlug kws has tas, nwg yuav sawv huv qhov tuag rov qaab lug.)


  10Tom qaab ntawd, obtug rov qaab lug tsev lawm.


  Yexus Tshwm rua Malis Madalas Pum


  (Mat 28.9-10; Mak 16.9-11)


  11Tabsis Malis tseem sawv ntawm lub qhov ntxaa saab nrau quaj. Thaus nwg tseem quaj quaj ntawd, nwg nyo ntshis xauj huv lub qhov ntxaa;


  12nwg pum ob tug timtswv ceebtsheej naav rig tsho dlawb paug nyob ntawm qhov chaw kws tso Yexus lub cev rua, ib tug nyob peg taubhau hab ib tug nyob nraag kutaw.


  13Obtug nug Malis has tas, “Mivntxhais, ua le caag koj quaj?”


  Malis teb obtug has tas, “Sov puab coj kuv tug Tswv moog tso rua qhov twg lawm, kuv tsi paub le.


  14Thaus Malis has le ntawd taag, nwg tig hlo lug pum Yexus sawv ntawm nwg ib saab, tabsis nwg tsi paub has tas yog Yexus.


  15Yexus nug Malis has tas,“Mivntxhais, ua le caag koj quaj?”


  Malis xaav has tas Yexus yog tug txivneej kws tu lub vaaj ntawd, nwg txhaj nug has tas, “Tug tswv, yog koj muab nwg moog tso rua qhov twg lawm, thov koj qha rua kuv, kuv yuav moog nqaa nwg rov qaab lug.”


  16Yexus has rua Malis has tas,“Malis!”


  Malis tig hlo moog saib Yexus, hab ua lug Henplais has rua Yexus has tas, “Lanpaunis!” (Lu lug nuav txhais has tas, “Xwbfwb.”)


  17Yexus has rua Malis has tas,“Koj tsi xob tuav kuv, rua qhov kuv tseem tsi tau rov moog cuag kuv Txiv. Koj ca le moog has rua kuv cov kwvtij has tas, 'kuv yuav rov moog cuag tug kws yog kuv Txiv hab mej Txiv, nwg yog kuv tug Vaajtswv hab mej tug Vaajtswv.'"


  18Yog le ntawd, Malis Madalas txhaj rov qaab moog qha rua cov thwjtim has tas, “Kuv tub pum tug Tswv lawm”; hab Malis qha Yexus tej lug rua puab.


  Yexus Lug Tshwm rua Cov Thwjtim Pum


  (Mat 28.16-20; Mak 16.14-18; Luk 24.36-49)


  19Nubkaaj thaus tsaus ntuj, cov thwjtim sis sau ua ke rua huv ib lub tsev hab laag qhov rooj huv tuabsi, rua qhov puab ntshai cov Yudais tej numtswv. Thaus ntawd, Yexus lug sawv nruab nraab huv puab, Yexus has rua puab tas,“Mej ca le muaj kev kaaj sab.”


  20Thaus Yexus has le ntawd taag, nwg cev nwg ob txhais teg hab thws nwg saab taav rua puab saib. Cov thwjtim zoo sab heev, rua qhov puab pum tug Tswv lawm.


  21Yexus rov has rua puab dlua has tas,“Mej ca le muaj kev kaaj sab. leej Txiv khaiv kuv lug le caag, kuv yuav khaiv mej moog ib yaam nkaus le ntawd.”


  22Thaus Yexus has le ntawd taag, nwg txawm tshuab paa rua puab hab has tas,“Mej ca le txais yuav Vaaj Ntsujplig tug Dlawbhuv.23Yog mej zaam txim rua leejtwg, Vaajtswv yuav zaam txim rua tug ntawd; yog mej tsi zaam txim rua leejtwg, Vaajtswv yuav tsi zaam tug ntawd lub txim hab.”


  Yexus hab Thaumas


  24Thaumas (tug kws muaj dlua ib lub npe hu ua Ntxaib) yog ib tug ntawm kaum ob tug thwjtim, nwg tsi nrug cov thwjtim nyob ua ke thaus Yexus lug tshwm rua puab pum.


  25Cov thwjtim qha rua Thaumas has tas, “Peb tub pum tug Tswv lawm.”


  Thaumas has rua puab has tas, “Yog kuv tsi pum cov qhov ntsa hlau ntawm nwg xibteg, kuv tsi tau muab kuv tug ntivteg xuas cov qhov ntsa hlau hab yog kuv tsi tau xuas lub qhov puab nkaug nwg saab taav, mas kuv yeej tsi ntseeg le.”


  26Tau ib limtam tom qaab Yexus cov thwjtim rov tuaj sis sau rua huv lub tsev ntawd dlua, zag nuav Thaumas nrug puab nyob. Puab laag qhovrooj huv tuabsi, tabsis Yexus ca le lug sawv nruab nraab huv puab hab has tas,“Mej ca le muaj kev kaaj sab.”


  27Yexus has rua Thaumas has tas,“Koj ca le saib kuv ob txhais teg hab cev koj tug ntivteg lug xuas. Cev koj txhais teg lug xuas lub qhov ntawm kuv saab taav. Tsi xob ua xyem xyaav, ca le ntseeg.”


  28Thaumas teb Yexus has tas, “Koj yog kuv tug Tswv, hab yog kuv tug Vaajtswv!”


  29Yexus has rua Thaumas has tas,“Koj pum kuv, koj txhaj ntseeg los? Tug kws tsi tau pum kuv tabsis nwg ntseeg, tug ntawd tau koob moov.”


  Phoo Ntawv Nuav Lub Ntsab Lug


  30Yexus ua ntau yaam txujci tseemceeb rua nwg cov thwjtim pum, tabsis tsi tau muab sau rua huv phoo ntawv nuav.


  31Tej kws sau rua huv phoo ntawv nuav yog sau lug qha kuas mej ntseeg has tas, Yexus yog tug Mexiyas kws yog Vaajtswv tug Tub, txhua tug kws ntseeg Yexus, yuav tau txujsa.

  Yexus Lug Tshwm rua Xyaa Leej Thwjtim Pum


  1Tom qaab ntawd, Yexus rov lug tshwm rua nwg cov thwjtim pum nraag ntug Havtxwv Tinpelias; hab qhov kws nwg lug tshwm rua puab pum muaj le nuav.


  2Ximoos Petus, Thaumas (tug kws muaj dlua ib lub npe hu ua Ntxaib), Nathana-ees (tug kws nyob huv lub zog Kanas peg xeev Kalilais), Xenpedais ob tug tub, hab muaj dlua ob tug ntawm Yexus cov thwjtim tuaj nyob ua ke.


  3Ximoos Petus has rua cov thwjtim ntawd tas, “Kuv yuav moog ntaus ntseg.”


  Puab has rua Petus has tas, “Peb yuav nrug koj moog hab.” Puab txawm nce rua huv nkoj, mo ntawd puab ntaus ntseg ib mos, tabsis tsi tau ib tug ntseg le.


  4Thaus kaaj ntug txoog, Yexus lug sawv tim ntug dlej, tabsis cov thwjtim tsi paub has tas yog Yexus.


  5Yexus nug puab has tas,“Cov hluas, mej ntaus tsi tau ntseg le los?”


  Puab teb has tas, “Ntaus tsi tau ib tug le.”


  6Yexus has rua puab tas,“Mej ca le ntaus mej lub vaag rua ntawm lub nkoj saab xis rua huv txhaj yuav tau ntseg.”Yog le ntawd, puab txawm muab lub vaag ntaus rua huv hab lub vaag maag tau ntseg ntau heev, puab nqug tsi tau lub vaag lug rua huv nkoj le.


  7Tug thwjtim kws Yexus hlub has rua Petus has tas, “Tug sawv tid yog peb tug Tswv ntaag los sav!” Thaus Petus nov dlheev has tas peb tug Tswv, Petus txawm muab nwg lub tsho ntev lug naav, (Rua qhov nwg muab hle lawm) nwg txawm dlha rua huv havtxwv.


  8Cov thwjtim kws tseem nyob huv lub nkoj, puab nkuam lub nkoj hab nqug lub vaag kws maag ntseg puv nkaus lug rua ntawm ntug dlej, rua qhov puab nyob tsi dleb ntawm ntug dlej kwvlaam le tsib caug dlaaj xwb.


  9Thaus puab moog txug tim ntug lawm, puab pum ib cub thee cig ntsaa thuav muaj ntseg hab ncuav ci nyob sau cub thee ntawd.


  10Yexus has rua puab tas,“Mej ca le nqaa cov ntseg kws mej nyav nyuas ntaus tau tug puav lug ntawm nuav.”


  11Ximoos Petus nce rua huv lub nkoj nqug lub vaag kws maag tau ntseg puv nkaus ntawd lug rua tim ntug, cov ntseg luj kws puab ntaus tau ntawd muaj ib puas tsib caug peb tug, txawm yog maag tau ntseg ntau npaum le ntawd los lub vaag tsi ndluag ib qho le.


  12Yexus has rua puab tas,“Mej ca le lug noj tshais.”Cov thwjtim tsi muaj ib tug muaj cuabkaav nug Yexus has tas, “Koj yog leejtwg?” rua qhov puab paub has tas nwg yog puab tug Tswv.


  13Yog le ntawd, Yexus txawm moog muab ncuav hab muab ntseg lug faib rua puab noj.


  14Tom qaab kws Yexus sawv huv qhov tuag rov qaab lug lawm, nwg lug tshwm rua cov thwjtim pum peb zag rua zag nuav.


  Yexus hab Petus


  15Thaus puab noj tshais taag lawm, Yexus has rua Ximoos Petus has tas,“Ximoos Yauhaas tug tub, koj hlub kuv tshaaj puab cov nuav los?”


  Ximoos teb Yexus has tas, “Tug Tswv, koj yeej paub has tas kuv hlub koj.”


  Yexus has rua Ximoos has tas,“Koj ca le yug kuv cov mivnyuas yaaj.”


  16Yexus rov has dlua zag ob has tas,“Ximoos Yauhaas tug tub, koj puas hlub kuv?”


  Ximoos teb Yexus has tas, “Tug Tswv, koj yeej paub has tas kuv hlub koj.”


  Yexus has rua Ximoos has tas,“Koj ca le yug kuv paab yaaj.”


  17Yexus rov has dlua zag peb has tas,“Ximoos Yauhaas tug tub, koj puas hlub kuv?”


  Petus nyuaj sab heev rua qhov Yexus nug Petus peb zag has tas,“Koj puas hlub kuv?”Petus txawm has rua Yexus has tas, “Tug Tswv, koj yeej paub ib puas tsaav yaam huv tuabsi; koj yeej paub has tas kuv hlub koj.”


  Yexus has rua Petus has tas,“Koj ca le yug kuv paab yaaj.


  18Kuv qha tseeb rua koj has tas, thaus koj tseem hluas koj xaav moog qhov twg, koj ca le tu cev zoj zeeg moog xwb. Tabsis thaus koj laug lawm, koj yuav xyaab teg rua luas khi hab luas yuav coj koj moog rua qhov chaw kws koj tsi xaav moog.”


  19(Yexus has le ntawd, yog Yexus has tas, Petus yuav tuag le caag txhaj ua rua Vaajtswv tau koob meej.) Yexus has rua Petus has tas,“Koj ca le nrug kuv moog.”


  Yexus hab tug Thwjtim Kws Yexus Hlub


  20Petus tig lug pum tug thwjtim kws Yexus hlub nyob tom obtug qaab; nwg yog tug kws txaav lug rua ntawm Yexus thaus puab noj mo hab nug has tas, “Tug Tswv, leejtwg yog tug kws yuav ntxeev sab rua koj?”


  21Thaus Petus pum tug thwjtim ntawd, Petus nug Yexus has tas, “Tug Tswv, ua le tug txivneej nuav ne, tsua yuav zoo le caag?”


  22Yexus teb Petus has tas,“Yog kuv ca nwg nyob moog txug nub kws kuv rov qaab lug, yeej tsi ua le caag rua koj. Koj ca le nrug kuv moog!”


  23Zaaj ntawd nrov nchaa moog thoob plawg rua tej tuabneeg suavdlawg has tas, tug thwjtim ntawd yuav tsi tuag. Tabsis Yexus tsi tau has tas, tug thwjtim ntawd yuav tsi tuag; Yexus has tas,“Yog kuv ca nwg nyob moog txug nub kws kuv rov qaab lug, yeej tsi ua le caag rua koj?”


  24Tug thwjtim ntawd yog tug kws has tej lug nuav hab muab sau tseg rua huv ntawv; hab peb paub has tas, tej lug kws nwg has yeej muaj tseeb.


  Cov Lug Xaus


  25Tseem muaj ntau yaam kws Yexus tau ua taag lug lawm. Yog yuav muab tej ntawd sau tseg huv tuabsi rua huv ntawv, kuv xaav has tas lub nplajteb nuav yuav tsi muaj chaw txaus ntim tej ntawv ntawd.

  Teg Num 1


  1The-aufilaus, Phoo ntawv kws kuv xub sau, kuv sau has txug txhua yaam kws Yexus ua hab qha txij thaus kws nwg pib ua num


  2moog txug nub kws Vaajtswv coj nwg moog sau ntuj. Thaus Yexus tsi tau moog sau ntuj, nwg kuas Vaaj Ntsujplig tug Dlawbhuv qha nwg cov timthawj kws nwg xaiv tseg lawm.


  3Rua qhov plaub caug nub tom qaab kws nwg sawv huv qhov tuag rov qaab lug, nwg tau lug tshwm rua puab pum ntau zag, kuas puab paub has tas, nwg tseem muaj sa nyob. Puab tau pum nwg hab nwg qha puab txug Vaajtswv lub Tebchaws.


  4Muaj ib zag thaus Yexus nrug nwg cov timthawj nyob ua ke, nwg saamfwm rua puab tas,“Mej tsi xob tawm huv lub nroog Yeluxalees moog qhov twg le, mej yuavtsum nyob tog txug nub kws mej tau lawv le kuv Txiv coglug has tas, nwg yuav pub rua mej. Qhov ntawd kuv tub qha rua mej lawm.


  5Yauhaas muab tuabneeg ua kevcai raus rua huv dlej, tabsis tshuav ob peb nub xwb, yuav muab mej ua kevcai raus lug ntawm Vaaj Ntsujplig Tug Dlawbhuv.”


  Vaajtswv Coj Yexus Moog sau Ntuj


  6Thaus cov timthawj nrug Yexus nyob ua ke, puab nug Yexus has tas, “Tug Tswv, lub sijhawm nuav, koj yuav muab lub Tebchaws rov rua cov Yixalayees los?”


  7Yexus has rua puab tas,“Tsi taag mej yuav paub has tas, nub twg hab lub sijhawm twg yuav muaj le ntawd. Lub sijhawm ntawd, nyob ntawm leej Txiv teem ca.


  8Tabsis thaus Vaaj Ntsujplig tug Dlawbhuv lug nrug mej nyob lawm, nwg yuav pub fwjchim rua mej hab mej yuav ua timkhawv qha kuv zaaj moog thoob plawg huv lub nroog Yeluxalees, huv lub xeev Yudas, huv lub xeev Xamalis, hab moog txug qaab ntuj kawg.”


  9Thaus Yexus has le ntawd taag, thaus puab tseem saib quas ntsoov Yexus, ces Vaajtswv txawm coj Yexus moog sau ntuj lawm. Muaj ib tauv fuab lug roog nwg, ces puab tsi pum nwg lawm.


  10Thaus puab tseem taabtom saib ntsoov Yexus moog sau ntuj, ua cav muaj ob tug txivneej naav rig tsho dlawb paug lug sawv ntawm puab.


  11Obtug has rua puab tas, “Cov tuabneeg Kalilais, mej sawv saib sau ntuj ua dlaabtsi? Yexus tug kws Vaajtswv nyavnyuas coj moog sau ntuj lawm, nwg yeej yuav rov qaab lug ib yaam nkaus le kws mej pum nwg moog ntaag.”


  Tug Kws Hloov Yudas Ixakali-us Chaw


  12Cov timthawj txawm rov qaab peg Roob Txiv Ntoo Roj lug txug rua huv lub nroog Yeluxalees. Lub roob ntawd nyob nrug dleb ntawm lub nroog kwvlaam le ib kilumev.


  13Thaus puab lug txug huv lub nroog Yeluxalees, puab txawm moog rua huv ib lub tsev, hab nce moog rua ib chaav kws nyob txheej sau, chaav ntawd yog chaav kws puab tuaj su. Puab cov ntawd yog: Petus, Yauhaas, Yakaunpaus, Aadales, Filis, Thaumas, Npataulaumais, Mathais, Yakaunpaus kws yog Alafais tug tub, Ximoos tug kws xaav kuas nwg lub tebchaws muaj kev ywjpheej, hab Yudas kws yog Yakaunpaus tug tub.


  14Puab cov nuav hab ib cov quaspuj hab Malis kws yog Yexus nam hab Yexus cov kwv pheej tuaj ua ke thov Vaajtswv huv chaav tsev ntawd.


  15Ob peb nub tom qaab ntawd cov ntseeg tuaj saablaaj ua ke, puab muaj kwvlaam le ib puas neeg nkaum leej, ces Petus txawm sawv ntsug qha cov tuabneeg ntawd


  16has tas, “Cov kwvtij, yeej yuav muaj lawv le Vaajtswv txujlug kws Vaaj Ntsujplig qha rua Vaajntxwv Daviv sau has txug Yudas tug kws coj tuabneeg kev moog nteg Yexus.


  17Yudas yeej yog ib tug huv peb paab, Yexus tsaa nwg nrug peb ua ib teg num.”


  18(Cov nyaj kws Yudas tau thaus Yudas ua phem, Yudas muab yuav ib thaaj aav. Qhov chaw kws Yudas lub cev poob, nwg plaab tawg hab nyuv tawm taag huv tuabsi, tub yog ntawm thaaj aav ntawd ntaag.


  19Cov tuabneeg kws nyob huv lub nroog Yeluxalees nov zaaj nuav, puab txawm hu thaaj aav ntawd lawv le puab lug has tas, Akedamas kws txhais has tas, “Thaaj Aav Ntshaav.”)


  20“Tub muaj lug sau tseg rua huv phoo Ntawv Nkauj has tas, Ca nwg lub tsev nyob khoob lug; tsi xob pub leejtwg moog nyob huv lub tsev ntawd." Hab muaj dlua ib nqai has tas, "Ca lwm tug lug hloov nwg chaw ua nwg teg num."


  21“Yog le ntawd, tug kws yuav lug nrug peb ua num, tug ntawd yuavtsum yog ib tug kws ib txwm nrug peb ua ke hab nrug peb tug Tswv Yexus moog rua nuav rua u,


  22txij thaus Yauhaas qhuab qha hab muab tuabneeg ua kevcai raus dlej lug txug nub kws Vaajtswv coj Yexus moog sau ntuj, mas tug ntawd txhaj nrug peb ua tau timkhawv has tas, Yexus tub sawv huv qhov tuag rov qaab lug lawm tag.”


  23Ces puab pum zoo muab ob tug tuabneeg lug rua suavdlawg xaiv, ob tug ntawd ib tug yog Yauxej kws hu ua Npaxanpas (lossis hu ua Yuxatus), hab Mathias.


  24Puab txawm thov Vaajtswv has tas, “Tug Tswv, koj yog tug kws paub txhua tug lub sab huv tuabsi, yog le ntawd, thov koj qha rua peb saib ob tug nuav, koj xaiv tug twg


  25lug ua timthawj hloov Yudas chaw, ua teg num kws Yudas muab tso tseg hab moog rua huv qhov chaw kws yeej yog nwg lub lawm.”


  26Ces puab txawm rhu ntawv, saib ob tug ntawd tau tug twg. Puab rhu tau Mathias. Txij nub ntawd lug, Mathias txawm nrug kaum ib tug timthawj ntawd ua num.


  


  Teg Num 2


  Vaaj Ntsujplig tug Dlawbhuv Lug


  1Thaus txug nub Peetekos, cov ntseeg suavdlawg tuaj nyob ua ke rua huv ib lub tsev.


  2Ua cav txawm muaj ib lub suab nrov nroo ntwg sau ntuj lug ib yaam le ib nthwv cua hlub hlub lug rua huv lub tsev kws suavdlawg taabtom nyob ua ke.


  3Puab pum ib yaam zoo le tug nplaim tawg lug faib pis rhe lab vog moog rua puab txhua tug.


  4Vaaj Ntsujplig tug Dlawbhuv lug kaav taagnrho puab txhua tug lub sab, ces puab txawm has tau lwm yaam lug lawv le Vaaj Ntsujplig kuas puab has.


  5Thaus ntawd cov Yudais kws fwm Vaajtswv tuaj txhua lub tebchaws kws nyob huv qaab ntuj nuav tuaj su rua huv lub nroog Yeluxalees.


  6Thaus puab nov tej suab ntawd, cov tuabneeg coob coob ntawd txawm tuaj saib yog le caag. Thaus puab nyag nov nyag lub tebchaws tej lug kws cov ntseeg ntawd has, puab xaav tsi thoob le.


  7Puab tsi paub yuav has le caag, ces puab txawm has tas, “Cov tuabneeg kws taabtom has lug nuav puavleej yog tuabneeg Kalilais los sav!


  8Ua le caag peb nov puab has tau peb tej lug?


  9Peb cov ntawm nuav muaj ib txha yog tuabneeg Pathias, tuabneeg Medias, hab tuabneeg Elaas: Muaj ib txha tuaj tim tebchaws Mexuputamias tuaj, tuaj huv tebchaws Yudas tuaj, tuaj peg tebchaws Kapadaukias tuaj; tuaj peg tebchaws Pootus hab tebchaws Axias tuaj,


  10tuaj peg tebchaws Felinkias hab peg tebchaws Paafilias tuaj, tuaj nraag tebchaws Iziv tuaj, tuaj huv tej cheebtsaam huv tebchaws Linpias kws nyob ze tebchaws Kilenes tuaj. Peb ibtxha tuaj tim lub nroog Loos tuaj,


  11tsi has cov Yudais hab lwm Tsaav Tuabneeg kws kaavxeem ua tuabneeg Yudais, hab peb ibtxha tuaj tim koog Povtxwv Kaletes hab nraag tebchaws Alanpias tuaj, txawm yog peb tuaj txhua qhov chaw tuaj los peb puavleej nov puab has txug tej txujci tseemceeb kws Vaajtswv tau ua lawm. Peb totaub, rua qhov tej lug kws puab has ntawd puavleej yog peb tej lug!


  12Puab nov le ntawd, puab xaav tsi thoob le, puab sis nug zum zawg has tas, “Tej nuav yog le caag?”


  13Tabsis muaj ibtxha luag cov ntseeg zum zawg has tas, “Cov tuabneeg ntawd qaug cawv lawm!”


  Zaaj Kws Petus Qha


  14Thaus ntawd Petus hab kaum ib tug timthawj tseem sawv ntsug, ces Petus has nrov nrov rua cov tuabneeg coob coob ntawd has tas, “Cov kwvtij Yudais hab mej txhua tug kws nyob huv lub nroog Yeluxalees nuav, mej ua tuab zoo noog tej kws kuv qha rua mej.


  15Nwgnuav nyavnyuas cuaj teev sawv ntxuv xwb, cov txivneej nuav tsi yog qaug cawv le mej has.


  16Tej kws muaj nuav yog lawv le Yau-ees kws yog tug cev Vaajtswv lug tau qha tseg lawm has tas:


  17"Vaajtswv has tas, thaus txug tam kws nplajteb yuav kawg, kuv yuav ua le nuav:Kuv yuav pub kuv tug Ntsujplig rua txhua tug. Mej tej tub tej ntxhais yuav cev kuv tej lug. Mej tej tub hluas yuav ua ywgtoog, hab tej laug yuav ua npau suav.


  18Tsi yog le ntawd xwb, thaus txug tam ntawd, kuv yuav pub kuv tug Ntsujplig rua kuv cov tubkhai, tsi has quaspuj hab txivneej huv tuabsi. Puab yuav cev kuv tej lug.


  19Kuv yuav ua tej txujci tseemceeb rua sau nruab ntug, hab huv nplajteb nuav. Yuav muaj ntshaav, muaj nplaim tawg hab paa tawg;


  20thaus tseem tsi tau txug nub tseemceeb kws ci ntsaa ab kws tug Tswv lug, lub nub yuav tsaus, hab lub hli yuav lab le ntshaav.


  21Thaus ntawd tug kws thov tug Tswv paab, tug ntawd yuav dlim.


  22“Cov kwvtij Yixalayees, mej ca le noog tej lug kws kuv yuav qha nuav! Vaajtswv khaiv Yexus tug kws yog tuabneeg Naxales lug ua tej txujci tseemceeb qha Vaajtswv lub fwjchim rua mej. Tej kws mej pum ntawd qha rua mej paub has tas, Yexus yog tug kws Vaajtswv khaiv lug tag.


  23Qhov kws Vaajtswv muab Yexus rua mej, mej muab nwg rua cov tuabneeg txhum coj moog ntsa rua sau ntoo khaublig, hab mej kuas puab muab nwg tua povtseg, qhov ntawd tub yog lawv le Vaajtswv pum zoo hab npaaj tseg lawm.


  24Tabsis Vaajtswv tub dlaws Yexus dlim hab tsaa Yexus sawv huv qhov tuag rov qaab lug lawm; txujkev tuag lub fwjchim yuam tsi tau nwg.


  25Rua qhov Daviv has txug nwg has tas: "Kuv naj nub pum tug Tswv nrug kuv nyob; Nwg nyob ntawm kuv saab xis, kuv txhaj tsi ntxhuv sab.


  26Tub yog vim le nuav kuv txhaj zoo sab, hab tej lug kws kuv has ua rua suavdlawg paub has tas


  kuv zoo sab. Txawm yog kuv yog tuabneeg xwb los kuv tseem muaj kev ca sab,


  27rua qhov koj yeej yuav tsi tso kuv tug ntsujplig rua huv tubtuag teb; koj yuav tsi ca koj tug tubkhai kws ncaaj nceeg cev nqaj lwj rua huv qhov ntxaa.


  28Koj tub qha txujkev kws coj tuabneeg moog txug txujsa rua kuv paub lawm, hab qhov kws koj nrug kuv nyob, ua rua kuv zoo sab kawg le."


  29“Cov kwvtij, kuv yuav qha rua mej paub txug peb yawmkoob Daviv. Nwg tub tuag hab puab muab nwg lub cev coj moog log lawm, naj nub nwgnuav nwg lub ntxaa tseem nyob.


  30Thaus Daviv tseem ua neej nyob, nwg yog ib tug kws cev Vaajtswv lug. Nwg paub tseeb has tas Vaajtswv tub coglug rua nwg has tas, Vaajtswv yuav tsaa nwg ib tug xeebntxwv lug ua vaajntxwv ib yaam le nwg.


  31Daviv tub paub ua ntej lawm has tas, tug Mexiyas yuav sawv huv qhov tuag rov qaab lug. Daviv txhaj has tas: "Vaajtswv yuav tsi tso nwg tseg rua huv tubtuag teb; nwg cev nqaj yuav tsi lwj rua huv qhov ntxaa."


  32Tug Yexus nuav yog tug kws Vaajtswv tsaa sawv huv qhov tuag rov qaab lug, peb ua timkhawv has tas, nwg tub sawv huv qhov tuag rov qaab lug lawm tag.


  33Vaajtswv tug kws yog Yexus Txiv, nwg coj Yexus moog nyob ntawm nwg saab xis, hab Vaajtswv pub Vaaj Ntsujplig rua Yexus lawv le Vaajtswv tau coglug tseg lawm. Nwgnuav Yexus tub pub Vaaj Ntsujplig rua peb lawm, lawv le mej nov hab mej pum nuav.


  34Daviv yeej tsi tau moog sau ntuj ceebtsheej dlua le, tabsis Daviv has tas: "Tug Tswv has rua kuv tug Tswv has tas: koj ca le lug nyob ntawm kuv saab xis


  35moog txug thaus kuv muab koj cov yeebncuab lug rua koj tsuj."


  36“Yog le ntawd cov Yixalayees, mej suavdlawg yuavtsum paub has tas, tug Yexus kws mej muab ntsa rua sau ntoo khaublig yog tug kws Vaajtswv tsaa ua tug Tswv hab ua tug Mexiyas lawm.”


  37Thaus suavdlawg nov Petus has le ntawd, puab nyuaj sab kawg le, puab txawm nug Petus hab cov timthawj has tas, “Cov kwvtij, peb yuav ua le caag?”


  38Petus teb puab has tas, “Mej txhua tug nyag yuavtsum tso nyag tej kev txhum tseg hab ua kevcai raus dlej ntawm Yexus Khetos lub npe, Vaajtswv txhaj yuav zaam txim rua mej; hab mej txhaj yuav tau txais Vaaj Ntsujplig tug dlawbhuv.


  39Rua qhov Vaajtswv coglug tseg has tas, nwg yuav pub tej nuav rua mej, mej cov mivnyuas, hab rua cov tuabneeg kws nyob dleb tug Tswv kws yog peb tug Vaajtswv hu lug ua nwg tsaav tuabneeg.”


  40Petus tseem ntuag hab qha puab ntxiv has tas, “Mej yuavtsum nrhav kev tsiv kuas dlim, mej txhaj tsi raug txim le cov tuabneeg sab phem nuav!”


  41Cov tuabneeg kws nov Petus qha, muaj ntau leej ntseeg hab ua kevcai raus dlej. Nub ntawd cov kws lug ntseeg muaj kwvlaam le peb txheeb leej.


  42Puab naj nub tuaj kawm tej kws cov timthawj qha, puab sis hlub sis paab, puab koom noj Yexus rooj mov hab thov Vaajtswv ua ke.


  Cov Ntseeg Yexus Lub Neej


  43Thaus suavdlawg pum tej txujci tseemceeb kws cov timthawj ua, puab xaav tsi thoob le.


  44Cov ntseeg suavdlawg koom ib lub sab, nyag nqaa nyag tej qhov txhua chaw tuaj tso ua ke ua suavdlawg tug.


  45Puab muab puab tej aav hab tej khoom kws yog puab tug muag, hab puab muab tej nyaj ntawd faib rua txhua tug lawv le tug kws muaj chaw siv.


  46Puab naj nub moog pehawm Vaajtswv huv lub Tuamtsev, hab puab noj Yexus rooj mov, hab noj mov ua ke huv puab tej tsev ib lub dlhau ib lub, txawm yog muaj ntau muaj tsawg los puab suavdlawg zoo sab noj.


  47Puab ua Vaajtswv tsaug tsi tseg tsi tu, hab tej tuabneeg suavdlawg puavleej fwm puab. Tug Tswv naj nub coj tuabneeg lug ntseeg coob zuj zug ntxiv rua cov ntseeg.


  


  Teg Num 3


  Tug Txivneej Kws Tuag Taw


  1Muaj ib nub thaus peb teev nub qaij, Petus hab Yauhaas moog rua huv lub Tuamtsev, thaus ntawd yog lub sijhawm kws suavdlawg tuaj thov Vaajtswv.


  2Muaj ib tug txivneej tuag ceg thaus nruab thab lug nyob quastsawg ntawm lub roojvaag kws hu ua lub Roojvaag Zoo Nkauj. Naj nub muaj tuabneeg kwv nwg tuaj nyob rua ntawm lub roojvaag hab thov nyaj ntawm cov tuabneeg kws tuaj thov Vaajtswv huv lub Tuamtsev.


  3Thaus nwg pum Petus hab Yauhaas taabtom yuav moog huv lub Tuamtsev, nwg txawm thov kuas obtug pub ib yaam dlaabtsi rua nwg.


  4Obtug tsaa qhovmuag saib tug txivneej kws tuag ceg ntawd, ces Petus txawm has tas, “Koj ca le saib wb!”


  5Tug txivneej ntawd xaav has tas, nyaj obtug yuav pub ib yaam dlaabtsi rua nwg ntaag.


  6Tabsis Petus has rua nwg tas, “Kuv tsi muaj nyaj, tabsis kuv yuav muab yaam kws kuv muaj rua koj: Kuv tuav Yexus Khetos kws yog tuabneeg Naxales lub npe has rua koj tas, koj ca le sawv hab moog kev!”


  7Petus tuav nkaus tug txivneej ntawd saab teg xis nqug nwg sawv. Taamsim ntawd nwg ob txhais ceg hab tej cos txhaa txawm muaj zug lawm;


  8nwg sawv tseeg nrug Petus hab Yauhaas moog rua huv lub Tuamtsev hab nwg dlha paaj pawg ua Vaajtswv tsaug.


  9Cov tuabneeg kws nyob ntawd pum nwg moog kev hab nov nwg ua Vaajtswv tsaug,


  10hab thaus puab pum dlheev nwg, puab paub has tas, nwg yog tug kws naj nub tuaj nyob ntawm lub Roojvaag Zoo Nkauj thov nyaj, puab xaav tsi thoob le, sov yog ua le caag nwg moog taug kev lawm.


  Petus Qha huv Lub Tuamtsev


  11Thaus tug txivneej ntawd tseem tuav rawv Petus hab Yauhaas teg ntawm Xalumoos lub qaab khaav, cov tuabneeg kws pum le ntawd xaav tsi thoob le. Puab txawm dlha zum zawg lug rua ntawm Petus obtug.


  12Thaus Petus pum cov tuabneeg dlha zum zawg lug, Petus has rua puab tas, “Cov kwvtij Yixalayees, ua le caag mej yuav xaav tsi thoob rua tej nuav hab ua le caag mej yuav saib quas ntsoov wb? Mej xaav has tas yog wb muaj fwjchim lossis yog wb ntseeg heev, wb txhaj ua rua tug txivneej nuav moog taug kev nua los?


  13Tug Vaajtswv kws yog peb yawmkoob Anplahaas, Ixaj hab Yakhauj tug Vaajtswv ua rua nwg tug Tubkhai Yexus tau koob meej. Tabsis mej nteg nwg coj moog rua cov numtswv kws muaj fwjchim. Thaus Philaj taug nwg zaaj, txawm yog Philaj xaav muab nwg tso los mej tsi kaam.


  14Nwg yog tug dlawbhuv hab ncaaj nceeg, tabsis mej tsi kaam Philaj tso nwg. Mej tsua thov kuas Philaj tso tug tuabneeg kws tua tuabneeg rua mej.


  15Mej muab tug kws cawm tuabneeg txujsa tua povtseg, tabsis Vaajtswv tsaa nwg sawv huv qhov tuag rov qaab lug, peb txhaj ua timkhawv has tas nwg tub sawv huv qhov tuag rov qaab lug lawm tag.


  16Tub yog Yexus lub npe kws muaj fwjchim khu tau tug txivneej tuag ceg kws mej pum ntawd muaj zug ntaag. Tub yog vim tug txivneej kws mej pum hab paub nuav ntseeg Yexus, nwg txhaj


  zoo. Mej pum has tas nwg zoo lawm vim nwg ntseeg Yexus.


  17“Cov kwvtij, kuv paub has tas qhov kws mej hab mej cov thawjcoj ua le ntawd rua Yexus, vim mej tsi paub.


  18Yaav thaus u Vaajtswv kuas cov cev Vaajtswv lug qha ua ntej has tas, tug Mexiyas yuav raug kev tsimtxom; nwgnuav tub muaj tav lawv le Vaajtswv tau has tseg lawm.


  19Yog le ntawd, mej yuavtsum tso mej tej kev txhum tseg hab tig rov lug cuag Vaajtswv, Vaajtswv txhaj yuav zaam mej lub txim. Yog mej ua le ntawd,


  20tug Tswv yuav paab kuas mej tau zoo nyob kaaj sab lug. Vaajtswv yuav khaiv Yexus kws yog tug Mexiyas lug paab mej.


  21Yexus yuav nyob sau ntuj ceebtsheej moog txug thaus kws ib puas tsaav yaam hloov dlua tshab taag huv tuabsi, tej nuav muaj lawv le cov cev Vaajtswv lug kws yog tuabneeg dlawbhuv thaus u tau qha tseg lawm.


  22Rua qhov Mauxes has tas, "Tug Tswv kws yog mej tug Vaajtswv yuav tsaa mej cov ib tug ua tug cev Vaajtswv lug ib yaam le nwg tau tsaa kuv, mej yuavtsum noog txhua yaam kws nwg qha rua mej.


  23Yog leejtwg tsi noog tej lug kws tug cev Vaajtswv lug ntawd qha, Vaajtswv yuav muab tug ntawd tshem tawm ntawm nwg tsaav tuabneeg moog hab tug ntawd yuav raug kev puamtsuaj."


  24Cov cev Vaajtswv lug thaus u kws yog suav txij Xamuyees lug, puavleej has txug tej nuav ib yaam nkaus.


  25Thaus Vaajtswv kuas nwg cov cevlug qha nwg tej lug cog tseg rua mej, tub yog nwg xaav paab mej. Hab tej lug kws nwg cog tseg rua mej cov yawmkoob, tub yog nwg coglug rua mej hab. Vaajtswv coglug tseg rua Anplahaas has tas, "Kuv yuav foom koob moov ntawm koj tug xeebntxwv moog rua txhua tsaav tuabneeg huv qaab ntuj nuav."


  26Yog le ntawd, Vaajtswv txhaj khaiv nwg tug Tubkhai kws nwg tub xaiv ca lawm lug cuag mej ua ntej, nwg foom koob moov rua mej, kuas mej txhaj tso mej tej kev txhum tseg.”


  


  Teg Num 4


  Cov Numtswv Taug Petus hab Yauhaas Zaaj


  1Thaus Petus hab Yauhaas tseem taabtom qha cov tuabneeg ntawd, cov povthawj qee leej, cov tubrog kws saib lub Tuamtsev tug thawj hab ib cov Xadukais txawm tuaj nrhav obtug.


  2Puab chim rua Petus hab Yauhaas heev, rua qhov obtug qha rua suavdlawg has tas, Yexus tub sawv huv qhov tuag rov qaab lug lawm. Obtug qha le ntawd, suavdlawg txhaj paub has tas, tuabneeg sawv tau huv qhov tuag rov qaab lug.


  3Puab txawm nteg Petus hab Yauhaas coj moog kaw ib mos, rua qhov thaus ntawd tub tsaus ntuj lawm.


  4Tabsis cov tuabneeg kws tau nov obtug qha zaaj ntawd, muaj ntau leej ntseeg Yexus; suav cov txivneej kws lug ntseeg muaj kwvlaam le tsib txheeb leej.


  5Thaus kaaj ntug lawm, cov Yudais tej thawjcoj, cov txwjlaug hab cov xwbfwb kws qha Vaajtswv txuj Kevcai tuaj ua ke saablaaj huv lub nroog Yeluxalees.


  6Anas kws yog tug Povthawj Hlub, Kaiyafas, Yauhaas, Alexaades hab lwm tug kws yog tug Povthawj Hlub tsev tuabneeg tuaj nrug puab saablaaj hab.


  7Puab coj Petus hab Yauhaas lug sawv taabmeeg puab hab puab nug obtug has tas, “Leejtwg pub fwjchim rua meb? Hab meb tuav leejtwg lub npe ua tej nuav?”


  8Taamsim ntawd, Vaaj Ntsujplig tug Dlawbhuv txawm lug kaav Petus lub sab, Petus teb puab has tas, “Cov numtswv kws kaav pejxeem hab cov txwjlaug,


  9nub nua mej nug wb le nuav, yog mej nug txug qhov kws wb khu tug txivneej tuag ceg nuav lossis nug txug qhov kws nwg ob txhais ceg zoo.


  10Yog mej nug le ntawd, kuv teb rua mej hab cov Yixalayees suavdlawg has tas, tub yog Yexus tug kws yog tuabneeg Naxales ua rua tug txivneej kws sawv taabmeeg mej nuav zoo ntaag. Yexus yog tug kws mej muab ntsa rua sau tug ntoo khaublig, tabsis Vaajtswv tub tsaa nwg sawv huv qhov tuag rov qaab lug lawm.


  11Yexus yog tug kws Vaajtswv txujlug qha tseg has tas: "Lub Pobzeb kws cov kws ua tsev


  muab povtseg, nwgnuav tub muab lub ntawd lug ua lub thawj lawm."


  12Tsi muaj leejtwg cawm tau peb dlim peb lub txim, tsuas yog Yexus tuab leeg xwb txhaj cawm tau, tsi muaj dlua lwm tug kws Vaajtswv tso lug cawm peb tuabneeg nplajteb kuas peb dlim peb lub txim le.”


  13Thaus puab pum has tas Petus hab Yauhaas muaj sab tawv teb le ntawd, puab xaav tsi thoob le, rua qhov puab paub has tas obtug yeej tsi tau kawm ntawv. Ces puab ncu dlheev txug has tas, obtug yeej nrug Yexus nyob ua ke.


  14Tabsis puab tsi muaj lug teb, rua qhov puab pum tug txivneej tuag ceg kws zoo lawm nrug obtug sawv ua ke ntawd.


  15Puab txawm kuas Petus hab Yauhaas obtug tawm moog rua nrau zoov, puab saablaaj has tas,


  16“Peb yuav ua le caag rua obtug? Cov tuabneeg kws nyob huv lub nroog Yeluxalees nuav puavleej paub has tas, zaaj txujci tseemceeb nuav tub yog obtug ua, yog peb yuav has tas tsi yog obtug ua los yeej has tsi tau.


  17Peb yuavtsum txwv tsi pub obtug has Yexus lub npe rua leejtwg le, zaaj nuav txhaj yuav tsi nrov nchaa moog rua suavdlawg nov.”


  18Puab txawm hu obtug rov qaab lug, hab puab has rua obtug kuas obtug tsi xob has lossis qha Yexus zaaj ib zag le lawm.


  19Tabsis Petus hab Yauhaas teb puab has tas, “Wb noog mej lug zoo dlua le wb noog Vaajtswv lug los? Mej sim xaav saib, ob qho nuav qhov twg yuav hum Vaajtswv sab dlua?


  20Tej kws wb nov hab wb pum lawm, wb yeej yuav qha, wb npog tsi tau le.”


  21Cov numtswv hajyam txwv obtug tawv dlua thawj zag, ces puab maam le tso obtug moog. Puab tsi paub yuav rau txim le caag rua obtug, rua qhov tej tuabneeg kws pum zaaj txujci tseemceeb ntawd suavdlawg puavleej qhuas Vaajtswv.


  22Tug txivneej kws Vaajtswv khu zoo ntawd noobnyoog muaj plaub caug tawm xyoo lawm.


  Cov Ntseeg Tuaj Ua Ke Thov Vaajtswv


  23Thaus cov numtswv tso Petus hab Yauhaas lawm, obtug rov moog rua ntawm cov ntseeg hab qha tej kws cov thawj ntawm cov povthawj hab cov txwjlaug txwv obtug rua puab noog.


  24Thaus cov ntseeg nov le ntawd, puab koom ua ib lub sab thov Vaajtswv has tas: “Vaajtswv, koj yog tug kws tsim lub ntuj hab lub nplajteb, tsim dlej havtxwv hab tsim ib puas tsaav yaam kws nyob sau nruab ntug, nyob huv nplajteb hab huv havtxwv,


  25koj kuas Vaaj Ntsujplig tug Dlawbhuv qha rua peb yawmkoob Daviv kws yog koj tug tubkhai has tas: "Vim le caag lwm Tsaav Tuabneeg chim heev; hab tej tuabneeg tuav huv ua phem, tabsis ua tsi tau?


  26Cov vaajntxwv kws kaav lub nplajteb nuav sawv nreg nroog tog hab cov numtswv tuaj ua ke


  tawmtsaam tug Tswv hab tug Mexiyas."


  27Yeej muaj le ntawd tag, rua qhov Helauj hab Pauti-us Philaj obtug nrug lwm Tsaav Tuabneeg hab cov Yixalayees tuaj ua ke rua huv lub nroog nuav tawmtsaam Yexus kws yog koj tug Tubkhai dlawbhuv kws koj tsaa ua tug Mexiyas lawm.


  28Tej kws puab ua nuav tub yog muaj lawv le koj lub fwjchim hab koj tau npaaj sab tseg lawm.


  29Tug Tswv, nwgnuav thov koj tsaa qhovmuag saib tej kws puab ua nruj ua tsiv rua peb. Hab thov koj paab peb cov kws yog koj cov tubkhai kuas muaj lub sab tawv qha koj txujlug.


  30Thov koj cev teg khu tej tuabneeg kws muaj mob, hab thaus peb tuav Yexus kws yog koj tug Tubkhai dlawbhuv lub npe, thov koj ua tej txujci tseemceeb rua suavdlawg pum.”


  31Thaus puab thov taag, qhov chaw kws puab nyob ntawd txawm ua zug koog, Vaaj Ntsujplig tug Dlawbhuv txawm lug kaav puab txhua tug lub sab, puab txhaj muaj lub sab tawv qha Vaajtswv txujlug.


  Cov Ntseeg sis Faib tej Khoom Kws Puab Muaj


  32Cov ntseeg txhua tug puavleej koom ua ib lub sab. Puab nqaa puab tej qhov txhua chaw tuaj tso ua ke ua suavdlawg tug. Tsi muaj ib tug yuav has tas, tej kws nwg muaj yog nwg le.


  33Vaajtswv pub fwjchim rua cov timthawj, puab txhaj muaj lub sab tawv ua timkhawv has txug zaaj kws Tswv Yexus sawv huv qhov tuag rov qaab lug, hab Vaajtswv foom koob moov rua puab txhua tug.


  34Puab cov ntawd tsi muaj ib tug txomnyem le. Cov kws muaj aav ntau lossis muaj teb, muaj vaaj muaj tsev los nwg muab muag, hab coj cov nyaj kws nwg muag tau tuaj


  35rua cov timthawj; hab cov timthawj muab cov nyaj ntawd faib rua suavdlawg lawv le tug kws muaj chaw siv.


  36Yauxej kuj ua le ntawd hab; Yauxej yog xeem Levis, nwg yug tim lub koog Povtxwv Xaipas. Cov timthawj tis dlua ib lub npe rua Yauxej hu ua Npananpas, (lub npe ntawd txhais has tas “Tug kws Txhawb Zug.”)


  37Nwg muab nwg dlaim teb muag, hab coj cov nyaj tuaj rua cov timthawj.


  


  Teg Num 5


  Ananias hab Xafilas


  1Muaj ib tug txivneej hu ua Ananias, nwg tug quaspuj hu ua Xafilas. Ananias muab obtug thaaj aav muag,


  2Ananias hab nwg tug quaspuj koom sab muab cov nyaj ntawd ibtxha khaws ca lawm, hab coj ib txha tuaj rua cov timthawj.


  3Petus has rua Ananias has tas, “Ananias ua le caag koj yuav ca dlaab Ntxwgnyoog kaav koj lub sab kuas koj dlaag Vaaj Ntsujplig tug Dlawbhuv, cov nyaj kws koj muag koj thaaj aav, koj tub muab ib co khaws ca lawm los sav?


  4Thaus koj tsi tau muag koj thaaj aav, thaaj aav ntawd yeej yog koj le; thaus koj muab muag lawm, cov nyaj yeej yog koj le hab.Ua le caag koj yuav muaj lub sab ua le ntawd? Tsi yog koj dlaag tuabneeg, tabsis yog koj dlaag Vaajtswv!”


  5Thaus Ananias nov Petus has le ntawd, taamsim ntawd Ananias txawm qaug ntawg hab tuag kag lawm; thaus suavdlawg nov zaaj nuav, suavdlawg ntshai kawg le.


  6Cov tub hluas txawm lug muab Ananias lub cev qhwv hab kwv coj moog log lawm.


  7Tom qaab ntawd yuav laug peb txoog teev Ananias tug quaspuj tuaj txug, tabsis nwg tsi paub has tas muaj tej xwm ntawd le.


  8Petus has rua Xafilas has tas, “Koj qha rua kuv saib, meb muag meb thaaj aav tau nyaj npaum le ntawd xwb tag los?”.


  Xafilas teb has tas, “Yog, yeej tau le ntawd xwb tag.”


  9Petus txawm has rua Xafilas has tas, “Ua le caag koj hab koj tug quasyawg yuav koom ua ib lub sab dlaag Vaaj Ntsujplig tug Dlawbhuv? Koj saib, cov tuabneeg kws kwv koj tug quasyawg moog log taabtom lug txug ntawm qhovrooj, puab yuav kwv koj moog log ib yaam nkaus hab!”


  10Taamsim ntawd Xafilas txawm qaug ntawg rua ntawm Petus kutaw hab tuag lawm. Thaus cov tub hluas lug txug, puab pum has tas, Xafilas tub tuag lawm, ces puab txawm kwv nwg moog log nrug nwg tug quasyawg ua ke.


  11Cov ntseeg hab tej tuabneeg kws nov zaaj nuav, puab ntshai kawg le.


  Cov Timthawj Khu tej Tuabneeg Muaj Mob


  12Cov timthawj ua tej txujci kws xaav tsi thoob ntau yaam rua suavdlawg pum. Cov ntseeg naj nub tuaj nyob ua ke ntawm qhov chaw kws hu ua Xalumoos lub qaab khaav.


  13Txawm yog tsi muaj leejtwg lug koom nrug cov ntseeg los suavdlawg qhuas cov ntseeg kawg le.


  14Hab pheej muaj tuabneeg lug ntseeg Vaajtswv coob zuj zug, tsi has quaspuj lossis txivneej.


  15Cov tuabneeg kws pum tej txujci kws cov timthawj ua, puab coj tej tuabneeg muaj mob tuaj tso rua ntawm ntug kev. Puab muab choj hab muab lev pua rua cov tuabneeg mob ntawd pw, puab ua le ntawd, puab xaav has tas thaus Petus taug kev tuaj, Petus tug dluab yuav roog cov tuabneeg mob ntawd qee leej.


  16Tsi yog le ntawd xwb, cov tuabneeg coob coob kws nyob huv tej zog kws nyob ib ncig lub


  nroog Yeluxalees tseem coj puab tej tuabneeg kws muaj mob hab tej tuabneeg kws raug dlaab tuaj rua cov timthawj khu, cov tuabneeg ntawd txhua tug puavleej zoo huv tuabsi.


  Cov Timthawj Raug Kev Tsimtxom


  17Yog le ntawd, tug Povthawj Hlub hab cov Xadukais kws yog nwg tuab paab txhaj ntxub cov timthawj hab tuavhuv ua phem rua cov timthawj,


  18puab txawm nteg cov timthawj coj moog kaw rua huv tsev lojcuj.


  19Tabsis mo ntawd tug Tswv ib tug timtswv lug qheb lub tsev lojcuj tej qhovrooj, hab coj cov timthawj tawm moog.


  20Nwg has rua puab has tas, “Mej ca le tawm moog sawv huv lub Tuamtsev, hab qha lub neej tshab nuav rua suavdlawg noog.”


  21Cov timthawj txawm ua le ntawd, puab txhaj sawv ntxuv moog qha cov tuabneeg kws tuaj rua huv lub Tuamtsev.


  Tug Povthawj Hlub hab cov tuabneeg kws yog nwg tuab paab txawm hu cov Yudais tej numtswv hab cov txwjlaug tuaj ua ke saablaaj, puab khaiv tuabneeg moog coj cov timthawj huv tsev lojcuj lug cuag puab.


  22Tabsis thaus cov tuabneeg kws puab khaiv moog txug huv tsev lojcuj, puab tsi pum cov timthawj lawm. Puab txawm rov qaab lug has rua cov numtswv has tas,


  23“Thaus peb moog txug ntawm lub tsev lojcuj, peb pum lub qhovrooj tseem kaw zoo zoo, hab muaj ntsug phoo ntsug huv tuabsi. Cov tubrog kws zuv los tseem sawv ntawm qhovrooj zuv. Tabsis thaus peb qheb qhovrooj moog txug huv, tsi pum ib tug tuabneeg nyob huv le!”


  24Thaus cov tubrog kws zuv lub Tuamtsev tug thawj hab cov thawj ntawm cov povthawj nov puab has le ntawd, puab xaav tsi thoob le, sov cov timthawj dlua twg lawm.


  25Taamsim ntawd txawm muaj ib tug txivneej tuaj has rua puab has tas, “Mej noog kuv has, cov tuabneeg kws mej muab kaw rua huv tsev lojcuj, nwgnuav puab taabtom qha suavdlawg huv lub Tuamtsev!”


  26Tug thawj tubrog txawm coj nwg cov tubrog moog nteg cov timthawj coj rov lug, tabsis cov tubrog tsi ua phem rua cov timthawj, rua qhov puab ntshai nyob tsaam cov pejxeem muab pobzeb ntaus puab.


  27Puab coj cov timthawj lug sawv taabmeeg cov numtswv hab tug Povthawj Hlub taug cov timthawj zaaj.


  28Nwg has rua puab has tas, “Peb tub txwv tu nrho has tas, mej tsi xob tuav tug txivneej nuav lub npe qha le nua los sav, ua le caag mej tseem qha hab? Mej saib, tej kws mej qha tub nrov nchaa moog thoob plawg lub nroog Yeluxalees lawm. Mej tseem muab lub txim kws puab tua tug txivneej ntawd rua peb ris hab!”


  29Petus hab cov timthawj teb has tas, “Peb yuavtsum noog Vaajtswv lug heev dlua le noog tuabneeg lug.


  30Mej muab nwg ntsa rua sau tug ntoo khaublig hab muab nwg tua, tabsis tom qaab ntawd peb cov yawmkoob tug Vaajtswv tub tsaa nwg sawv huv qhov tuag rov qaab lug lawm.


  31Hab Vaajtswv kuas nwg moog nyob ntawm Vaajtswv saab xis, Vaajtswv tsaa nwg ua tug Thawj hab ua tug Cawmseej. Vaajtswv ua le ntawd kuas cov Yixalayees tso puab tej kev txhum tseg, Vaajtswv txhaj yuav zaam txim rua puab.


  32Tej nuav peb hab Vaaj Ntsujplig tug Dlawbhuv yeej ua tau timkhawv. Vaaj Ntsujplig yog tug kws Vaajtswv pub rua cov tuabneeg kws noog Vaajtswv lug.”


  33Thaus cov numtswv nov le ntawd, puab chim heev, puab xaav muab cov timthawj tua povtseg taamsim ntawd.


  34Tabsis cov numtswv ntawd muaj ib tug hu ua Nkamaliyees, nwg yog cov Falixais hab yog ib tug xwbfwb kws qha Vaajtswv txuj Kevcai kws suavdlawg fwm heev. Nwg sawv hab kuas luas coj cov timthawj tawm moog ib plag nrau zoov,


  35ces nwg txawm has rua cov numtswv has tas, “Cov kwvtij Yixalayees, mej tsi xob rawm ua le caag rua cov tuabneeg nuav, mej yuavtsum ua tuab zoo taug puab zaaj tsaiv.


  36Mej puas ncu has tas, yaav taag lug The-udas khaav has tas, nwg yog ib tug tuabneeg tseemceeb, hab yuav laug muaj plaub puas leej tuaj nwg tog, tabsis nwg raug luas muab tua tuag lawm. Ces cov tuabneeg kws tuaj nwg tog txawm tsiv ua dlog ua dlig taag, nwgnuav tub tsi nov leejtwg has txug nwg le lawm.


  37Tom qaab ntawd, thaus cov numtswv taabtom sau cov pejxeem tej npe saib muaj coob npaum le caag, thaus ntawd muaj ib tug txivneej hu ua Yudas, nwg yog tuabneeg Kalilais. Nwg tuaj ntxag cov pejxeem kuas suavdlawg tuaj nwg tog, tabsis muaj tuabneeg muab nwg tua tuag lawm hab, ces cov tuabneeg kws tuaj nwg tog txawm tsiv ua dlog ua dlig taag lawm.


  38Yog le ntawd, kuv has rua mej has tas, mej ca le tso cov timthawj nuav moog, tsi xob ua le caag rua puab. Tej num kws puab ua ntawd, yog tuabneeg kuas puab ua xwb, ces tej ntawd yeej yuav pluj moog,


  39tabsis yog Vaajtswv kuas puab ua, ces mej yuav kov tsi yeej puab le. Yog mej tawmtsaam puab, nyob tsaam yog mej tawmtsaam Vaajtswv!”


  Cov numtswv pum zoo lawv le Nkamaliyees has.


  40Puab hu cov timthawj lug, puab muab cov timthawj nplawm, hab txwv tsi pub puab tuav Yexus lub npe qha leejtwg le, ces puab txawm tso cov timthawj moog lawm.


  41Thaus cov timthawj tawm ntawm cov numtswv moog, puab zoo sab kawg le, rua qhov Vaajtswv pum zoo ca cov kws qha Yexus zaaj raug kev txaajmuag.


  42Puab naj nub moog qha Txujmoo Zoo kws has txug Yexus kws yog tug Mexiyas huv lub Tuamtsev hab huv puab tej tsev rua suavdlawg noog.


  


  Teg Num 6


  Tsaa Xyaa Leej Ua Num


  1Tom qaab ntawd pheej muaj tuabneeg lug ua Yexus cov thwjtim coob zuj zug ntxiv. Ces cov Yudais kws has lug Kilis hab cov Yudais kws has lug Henplais tsi sis hum. Cov Yudais kws has lug Kilis ywg has tas, txhua nub kws faib zaub mov hab faib nyaj txag, puab tsi faib rua cov puj ntsuag kws yog tuabneeg Yudais kws has lug Kilis.


  2Ces kaum ob tug timthawj txhaj hu cov ntseeg tuaj ua ke hab has rua puab tas, “Tsi tsimnyog peb cov kws yog timthawj tso qhov kws qha Vaajtswv txujlug tseg hab moog ua cov kws saib suavdlawg tej zaub mov.


  3Yog le ntawd, cov kwvtij, mej ca le xaiv xyaa leej lug rua peb, puab yuavtsum yog cov kws suavdlawg fwm, puv npo Vaaj Ntsujplig tug Dlawbhuv hab muaj tswvyim, peb yuav tsaa puab ua teg num nuav.


  4Peb txhaj muaj sijhawm thov Vaajtswv hab moog qha Vaajtswv txujlug.”


  5Suavdlawg pum zoo ua lawv le cov timthawj has, ces puab txawm xaiv Xatefanaus tug kws muab sab rau ntseeg hab puv npo Vaaj Ntsujplig tug Dlawbhuv, hab puab xaiv Filis, Pakhaulus, Nikanaus, Timoos, Pamenas, hab Nikaulus kws nyob peg lub nroog Aati-aukias tuaj, nwg yog lwm Tsaav Tuabneeg kws coj cov Yudais txuj kevcai.


  6Cov ntseeg txawm coj xyaa leej ntawd lug rua cov timthawj, cov timthawj tuav puab, thov Vaajtswv rua puab hab tsaa puab ua teg num ntawd.


  7Vaajtswv txujlug txawm nrov nchaa moog thoob plawg txhua qhov chaw. Cov thwjtim kws nyob huv lub nroog Yeluxalees pheej muaj coob zuj zug ntxiv, hab muaj cov povthawj ntau leej lug ntseeg Yexus.


  Luas Nteg Xatefanaus


  8Vaajtswv foom koob moov rua Xatefanaus hab pub fwjchim rua nwg ua tej txujci tseemceeb kws xaav tsi thoob rua suavdlawg pum.


  9Tabsis muaj qee leej tswvcuab kws tuaj huv cov Tuabneeg Ywj Pheej


  *Tuabneeg ywj pheej: Yog cov Yudais kws luas nteg coj moog ua qhev, tabsis yuav txhwv lossis coj rov qaab lug tau kev ywj pheej.*


  lub tsev saablaaj tuaj (luas ibtxwm hu le ntawd), muaj ibtxha yog cov Yudais kws nyob huv lub nroog Kilenes hab huv lub nroog Alexaadias tuaj, puab cov ntawd hab cov Yudais kws tuaj peg lub tebchaws Kilikias hab huv lub xeev Axias tuaj, txawm nrug Xatefanaus sis caav.


  10Tabsis puab caav tsi yeej Xatefanaus, rua qhov Vaajtswv pub tswvyim rua Xatefanaus.


  11Puab txawm ndlav qee leej ua timkhawv dlaag has tas, “Peb nov tug txivneej nuav thuam Mauxes hab thuam Vaajtswv!”


  12Puab txhob txwm ua le ntawd kuas cov pejxeem, cov txwjlaug hab cov xwbfwb kws qha Vaajtswv txuj Kevcai suavdlawg ntxhuv. Puab txawm sau nthwv lug nteg Xatefanaus hab coj nwg moog cuag cov numtswv.


  13Hab puab coj ob peb tug lug ua timkhawv dlaag has tas, “Tug txivneej nuav naj nub thuam peb lub Tuamtsev kws dlawbhuv hab thuam Mauxes txuj kevcai.


  14Peb nov nwg has tas tug Yexus kws yog tuabneeg Naxales yuav muab lub Tuamtsev nuav rhuav, hab nwg yuav hloov Mauxes txuj kevcai kws Mauxes muab rua peb!”


  15Taagnrho cov tuabneeg kws nyob huv lub tsev saablaaj ntawd saib quas ntsoov Xatefanaus, puab pum nwg lub ntsejmuag ci ib yaam le ib tug timtswv ceebtsheej lub.


  


  Teg Num 7


  Xatefanaus Has Txug Txheej Thaus


  1Tug Povthawj Hlub nug Xatefanaus has tas, “Koj tau has le puab has tag los?”


  2Xatefanaus teb has tas, “Mej cov ua kwv ua tij hab ua txiv, mej ca le noog kuv has! Thaus peb yawmkoob Anplahaas tseem nyob tim tebchaws Mexuputamias kws nwg tseem tsi tau tsiv moog nyob peg lub nroog Halaas, Vaajtswv tug tshwjchim kws ci ntsaa ab tau tshwm lug rua nwg pum


  3hab has rua nwg tas, "Koj ca le tso koj tej kwvtij tseg hab tawm huv koj lub tebchaws nuav moog rua ib lub tebchaws kws kuv yuav qha rua koj."


  4Anplahaas txawm tawm huv tebchaws Khade-as moog rua peg lub nroog Halaas. Thaus Anplahaas txiv tuag lawm, Vaajtswv has kuas Anplahaas tsiv lug nyob huv lub tebchaws kws nwgnuav mej nyob nuav.


  5Thaus ntawd Vaajtswv tseem tsi tau pub ib thaaj aav luaj xibteg rua Anplahaas le, tabsis Vaajtswv coglug tseg has tas Vaajtswv yuav muab lub tebchaws ntawd rua nwg hab nwg cov xeebntxwv ua puab tug moog le. Thaus Vaajtswv coglug rua Anplahaas ntawd, Anplahaas tseem tsi tau muaj mivnyuas.


  6Vaajtswv has rua Anplahaas has tas, "Koj cov xeebntxwv yuav moog nrug lwm tsaav tuabneeg nyob huv luas lub tebchaws, puab yuav moog ua luas qhev hab luas yuav tsimtxom puab plaub puas xyoo.


  7Tabsis kuv yuav rau txim rua cov tuabneeg kws tsimtxom koj cov xeebntxwv, tom qaab ntawd, puab yuav tawm huv lub tebchaws ntawd lug pehawm kuv ntawm nuav.


  8Vaajtswv muab txuj kevcai txav rua Anplahaas ua lub cim qha has tas, Vaajtswv coglug tseg rua Vaajtswv tsaav tuabneeg. Thaus yug Ixaj tau yim nub lawm, Anplahaas txawm muab Ixaj ua kevcai txav tawv. Ixaj muab Yakhauj ua kevcai txav, hab Yakhauj muab nwg kaum ob tug tub kws yog peb tsaav tuabneeg cov yawmkoob kws muaj koob meej nyob nto moo lug ua kevcai txav.


  9“Yakhauj cov tub ntawd muaj lub sab khib rua puab tug kwv Yauxej, puab txhaj muab Yauxej muag moog ua qhev rua nraag tebchaws Iziv. Tabsis Vaajtswv nrug nraim Yauxej


  10hab Vaajtswv paab Yauxej dlim Yauxej tej kev txomnyem. Thaus Yauxej moog cuag Falaus kws yog cov Iziv tug vaajntxwv, Vaajtswv pub tswvyim rua Yauxej ua tau hum Falaus sab, Falaus txhaj tsaa Yauxej ua tug saib Falaus lub tebchaws hab saib txhua yaam huv Falaus lub loog.


  11Tom qaab ntawd txawm muaj kev tshaib plaab thoob plawg tebchaws Iziv hab tebchaws Kana-aas, suavdlawg txomnyem kawg le. Peb cov yawmkoob nrhav tsi tau noj,


  12Yakhauj nov has tas, nyob nraag tebchaws Iziv muaj mov, ces nwg txawm khaiv peb cov yawmkoob moog nraag tebchaws Iziv, zag ntawd yog thawj zag kws puab moog nraag.


  13Thaus puab rov moog zag ob, Yauxej txhaj qha rua nwg cov tijlaug paub has tas, nwg yog puab tug kwv, hab qha nwg tsev tuabneeg rua Falaus paub.


  14Yauxej khaiv tuabneeg moog tog Yakhauj kws yog nwg txiv, hab kuas Yakhauj coj taagnrho nwg tsev tuabneeg kws muaj xyaa caum tsib leeg lug nyob huv tebchaws Iziv.


  15Yakhauj txawm moog nyob nraag tebchaws Iziv. Yakhauj hab nwg cov tub puavleej tuag taag rua nraag.


  16Puab cov tub ki txawm kwv puab rov lug log rua ntawm lub toj ntxaas kws nyob ntawm Sekhees. Lub toj ntxaas ntawd yog lub kws thaus u Anplahaas muab nyaj yuav ntawm cov tuabneeg Hamaus lug.


  17“Thaus yuav txug lub sijhawm kws Vaajtswv ua lawv le Vaajtswv tau coglug tseg rua


  Anplahaas lawm, thaus ntawd peb tsaav tuabneeg kws nyob huv tebchaws Iziv fuamvaam coob heev.


  18Thaus kawg muaj dlua ib tug vaajntxwv lug kaav tebchaws Iziv. Tug vaajntxwv ntawd tsi paub Yauxej.


  19Tug vaajntxwv ntawd ua phem rua peb tsaav tuabneeg, tsimtxom peb cov yawmkoob tsi pub puab tu puab tej mivnyuas, hab yuam kuas puab muab puab tej mivnyuas mog povtseg kuas tuag taag.


  20Thaus ntawd yog lub sijhawm yug Mauxes, Mauxes yog ib tug mivtub zoo nraug heev. Nwg nam nwg txiv tu nwg huv tsev tau peb lub hlis,


  21hab thaus obtug coj Mauxes moog tso rua nraag ntug dlej, Falaus tug ntxhais txawm coj moog tu hab saws ua nwg tub.


  22Mauxes kawm paub cov tuabneeg Iziv tej kev txawj kev ntse huv tuabsi. Mauxes yog ib tug txawj ntse heev, nwg ua yaam twg los ua tau.


  23“Thaus Mauxes noobnyoog muaj plaub caug xyoo, nwg moog ncig saib nwg cov kwvtij Yixalayees.


  24Nwg pum ib tug tuabneeg Iziv tsimtxom ib tug tuabneeg Yixalayees, nwg txawm moog muab tug tuabneeg Iziv tua povtseg, nwg ua le ntawd pauj qhov kws tug tuabneeg Iziv tsimtxom tug Yixalayees.


  25(Mauxes ua le ntawd nwg xaav has tas, nyaj nwg tsaav tuabneeg yuav paub has tas, Vaajtswv xaiv nwg lug paab puab kuas puab dlim, tabsis puab tsi paub.)


  26Nub tom qaab nwg pum ob tug tuabneeg Yixalayees taabtom sis ntaus, nwg txawm cheem obtug has tas, "Meb tub yog kwvtij; ua le caag meb tseem yuav sis ntaus ua dlaabtsi?"


  27Tabsis tug kws ua txhum txawm muab Mauxes thawb ntag rua ib caag, hab nwg has rua Mauxes has tas, "Leejtwg tsaa koj ua tug saib hab txav txim rua peb?


  28Koj yuav muab kuv tua ib yaam le naag mo koj tua tug tuabneeg Iziv hab los?"


  29Thaus Mauxes nov le ntawd, nwg txawm tsiv tawm huv tebchaws Iziv moog nyob tim tebchaws Midias. Nwg nyob huv lub tebchaws ntawd, nwg tau ob tug tub.


  30“Tom qaab plaub caug xyoo lawm, muaj ib tug timtswv ceebtsheej lug tshwm rua nwg huv cov nplaim tawg ntawm ib tsob ntoo rua Mauxes pum tom taj suabpuam kws ze lub Roob Xinais.


  31Thaus Mauxes pum le ntawd, Mauxes xaav tsi thoob le, nwg yuav txaav moog saib ze ze, tabsis nwg nov tug Tswv lub suab has rua nwg has tas,


  32"Kuv yog koj cov yawmkoob tug Vaajtswv, kuv yog Anplahaas, Ixaj hab Yakhauj tug Vaajtswv." Mauxes nov le ntawd, Mauxes ntshai ua ib ce tshee nyo hab tsaa tsi taug qhovmuag saib le.


  33Tabsis tug Tswv has rua Mauxes has tas, "Koj ca le hle koj nkawm khau, rua qhov qhov chaw kws koj sawv ntawm ko yog qhov chaw dlawbhuv.


  34Kuv tub pum kuv tsaav tuabneeg raug kev tsimtxom nraag tebchaws Iziv, hab kuv tub nov puab


  lub suab quaj lawm, kuv txhaj lug paab kuas puab dlim tej kev tsimtxom ntawd. Koj ca le lug, kuv yuav khaiv koj moog nraag tebchaws Iziv."


  35“Tug Mauxes nuav tub yog tug kws cov Yixalayees tsi leeg yuav, hab puab has rua nwg tas, "Leejtwg tsaa koj ua tug saib hab txav txim rua peb?" Vaajtswv kuas tug timtswv ceebtsheej lug tshwm huv tsob ntoo kws muaj nplaim tawg rua Mauxes pum, ua tug paab Mauxes, tug kws Vaajtswv khaiv moog ua tug saib hab paab puab kuas dlim.


  36Thaus Mauxes coj cov Yixalayees tawm huv tebchaws Iziv, nwg ua tej txujci tseemceeb kws xaav tsi thoob huv tebchaws Iziv, ntawm ntug dlej Havtxwv Lab hab plaub caug xyoo kws puab nyob tom taj suabpuam .


  37Mauxes yog tug kws has rua cov Yixalayees has tas, "Vaajtswv yuav khaiv ib tug huv mej cov ua tug kws cev Vaajtswv lug rua mej, ib yaam le nwg tau tsaa kuv lawm."


  38Mauxes yog tug kws nrug cov Yixalayees nyob tom taj suabpuam; Mauxes nrug peb cov yawmkoob ua ke, hab nrug tug timtswv ceebtsheej kws lug has rua Mauxes sau Roob Xinais nyob. Hab Mauxes yog tug kws cev Vaajtswv lug rua peb.


  39“Tabsis peb cov yawmkoob tsi noog nwg lug; puab muab nwg thawb ntag rua ibcaag, hab puab xaav rov qaab moog nyob nraag tebchaws Iziv.


  40Puab txhaj has rua Aloos has tas, "Koj ca le nchuav ib cov mlom coj peb kev moog. Peb tsi paub has tas sov muaj xwm dlaabtsi rua Mauxes tug kws coj peb kev tawm huv tebchaws Iziv lug lawm."


  41Ces thaus ntawd puab txawm nchuav tau ib tug mlom zoo le ib tug nyuj, puab muab tsaj tua hlawv fij rua tug mlom ntawd, hab puab ua rooj noj rooj haus hawm tug mlom kws puab txhais teg puab.


  42Vim le ntawd, Vaajtswv txhaj tso puab tseg hab ca puab pe tej nubqub kws nyob sau nruab ntug, lawv le cov kws cev Vaajtswvlug sau tseg has tas:


  "Cov Yixalayees! Plaub caug xyoo kws mej nyob tom taj suabpuam, tej tsaj kws mej muab tua fij ntawd, tsi yog mej tua fij rua kuv.


  43Mej kwv tug vaajtswv Maulej lub tsev ntaub, hab coj tug mlom nubqub Lefas kws yog mej tug vaajtswv; tej ntawd yog tej kws mej txhais teg puab rua mej pe. Vim mej ua le ntawd, kuv yuav ntab kuas mej tsiv dlhau lub nroog Npanpiloos moog."


  44“Thaus peb cov yawmkoob tseem nyob tom taj suabpuam, puab muaj lub Tsevntaub kws nrug Vaajtswv sis cog lug. Lub Tsevntaub ntawd puab ua lawv le Vaajtswv has lossis ua lawv le tug qauv kws Vaajtswv muab qha rua Mauxes.


  45Tom qaab ntawd, peb cov yawmkoob kwv lub Tsevntaub kws peb cov yawmsuab muab rua


  puab nrug Yausuas moog txeeb tau lwm tsaav tuabneeg lub tebchaws. Puab moog txeeb tau, tub yog Vaajtswv ntab cov tuabneeg ntawd tawm, ca peb cov yawmkoob lug nyob. Lub Tsevntaub nyob huv lub tebchaws ntawd lug txug Daviv tam.


  46Daviv ua hum Vaajtswv sab, Daviv txhaj thov Vaajtswv kuas ca Daviv ua ib lub Tuamtsev rua Yakhauj tug Vaajtswv nyob.


  47Tabsis thaus kawg Xalumoos yog tug kws ua lub Tuamtsev ntawd.


  48“Tabsis Vaajtswv tug kws muaj Fwjchim Luj kawg nkaus tsi nyob huv lub tsev kws tuabneeg txhais teg ua; lawv le tug cev Vaajtswv lug has tas,


  49"Tug Tswv has tas, ntuj ceebtsheej yog kuv lub zwmtxwv; hab nplajteb yog kuv lub chaw


  tag taw. Mej yuav ua lub tsev luaj le caag rua kuv nyob? hab yuav ua kuv lub chaw su rua qhov twg?


  50Tsi yog kuv txhais teg tsim ib puas tsaav yaam huv tuabsi los?”


  51Xatefanaus has ntxiv tas, “Cov tuabneeg tawv ncauj, ua le caag mej tsi nov Vaajtswv txujlug le! Mej naj zag tawmtsaam Vaaj Ntsujplig tug Dlawbhuv ib yaam le mej cov yawmkoob!


  52Tsi muaj ib tug cev Vaajtswv lug kws mej cov yawmkoob tsi tau tsimtxom le. Puab tua cov cev Vaajtswv lug kws xub qha ua ntej lawm has tas, Vaajtswv tug Tubkhai kws ncaaj nceeg yuav lug. Nwg yog tug kws mej muab rua cov numtswv hab puab muab nwg tua povtseg ntaag.


  53Txawm yog Vaajtswv tug timtswv muab Vaajtswv txuj kevcai rua mej los mej tsi ua lawv le tej kevcai ntawd!”


  Muab Pobzeb Ntaus Xatefanaus


  54Thaus cov Yudais tej numtswv nov Xatefanaus has le ntawd, puab npautawg hab chim heev, puab zawm nav quas zog rua Xatefanaus.


  55Tabsis Xatefanaus puv npo Vaaj Ntsujplig tug Dlawbhuv, nwg tsaa qhovmuag saib sau ntuj, nwg pum Vaajtswv tug tshwjchim kws ci ntsaa ab hab pum Yexus sawv ntawm Vaajtswv saab xis.


  56Xatefanaus has rua puab has tas, “Mej saib! Kuv pum ntuj ceebtsheej qheb hab pum Tuabneeg Leej Tub sawv ntawm Vaajtswv saab xis!”


  57Thaus puab nov Xatefanaus has le ntawd, puab txawm qw nrov nrov hab muab teg pus qhovntsej hab dlha moog rua ntawm Xatefanaus,


  58puab muab Xatefanaus thawb ntag rua saab nrau ntug nroog hab muab pobzeb ntaus nwg. Cov timkhawv kws nkaug Xatefanaus txawm hle puab tej tsho tso rua ntawm ib tug hluas kws hu ua Xaulus kutaw.


  59Thaus puab taabtom muab pobzeb ntaus Xatefanaus. Xatefanaus thov Vaajtswv has tas, “Tswv Yexus, thov koj coj kuv tug ntsujplig moog nrug koj nyob!”


  60Xatefanaus txhus caug ndlua hab has nrov nrov has tas, “Tug Tswv! Thov koj zaam txim rua puab.” Thaus nwg has le ntawd taag, ces nwg txawm tu sav nrho lawm


  


  Teg Num 8


  Xaulus Tsimtxom Cov Ntseeg


  1Xaulus pum zoo puab tua Xatefanaus hab.


  Txij nub ntawd lug cov ntseeg kws nyob huv lub nroog Yeluxalees raug tsimtxom heev. Taagnrho cov ntseeg suavdlawg tsiv moog nyob txhua lub zog huv xeev Yudas hab xeev Xamalis, tsuas tshuav cov timthawj txhaj tsi tsiv xwb.


  2Cov txivneej kws fwm Vaajtswv muaj qee leej tuaj muab Xatefanaus lub cev kwv moog log, puab quaj hab hlub Xatefanaus kawg le.


  3Xaulus tsimtxom cov ntseeg heev; nwg moog huv cov ntseeg tej tsev ib lub rua ib lub, nwg nteg cov ntseeg, tsi has quaspuj lossis txivneej huv tuabsi coj moog kaw rua huv tsev lojcuj.


  Filis Qha huv Xeev Xamalis


  4Cov ntseeg kws tsiv moog nyob rua txhua qhov chaw, puab kuj moog qha Txujmoo Zoo rua qhov ntawd.


  5Filis moog rua huv ib lub nroog kws nyob rua huv xeev Xamalis, nwg qha has txug tug Mexiyas rua cov tuabneeg ntawd noog.


  6Thaus suavdlawg nov Filis qha hab pum tej txujci tseemceeb kws Filis ua, puab ua tuab zoo noog nwg qha.


  7Cov tuabneeg raug dlaab ntau leej tuaj cuag Filis kuas Filis ntab dlaab tawm, thaus dlaab yuav tawm, dlaab qw nrov nrov hab tawm moog lawm. Filis khu tej tuabneeg tuag teg tuag taw hab tej tuabneeg ceg tawv txhua tug zoo huv tuabsi.


  8Cov tuabneeg kws nyob huv lub nroog ntawd, suavdlawg zoo sab kawg le.


  9Muaj ib tug txivneej hu ua Ximoos, nwg nyob huv lub nroog ntawd tau ntev lug lawm. Nwg yog ib tug kws txawj ua khawvkoob, nwg pheej ua rua cov tuabneeg Xamalis xaav tsi thoob le. Nwg khaav has tas, nwg yog ib tug tuabneeg tseemceeb,


  10taagnrho cov tuabneeg kws nyob huv lub nroog ntawd, tsi has tug hlub tug yau puavleej fwm nwg. Puab has tas, “Tug txivneej nuav muaj Vaajtswv lub fwjchim kws hu ua "Lub Fwjchim Luj Kawg Nkaus." “


  11Puab noog nwg lug, rua qhov nwg tub ua khawvkoob rua puab kuas puab muab sab npuab nwg ntev lug lawm.


  12Tabsis thaus suavdlawg nov Txujmoo Zoo kws Filis qha txug Vaajtswv Lub Tebchaws hab has txug Yexus Khetos, puab suavdlawg tsi has quaspuj lossis txivneej txawm lug ntseeg Yexus hab ua kevcai raus dlej huv tuabsi.


  13Ximoos txawm lug ntseeg Yexus hab. Thaus nwg ua kevcai raus dlej taag lawm, nwg pheej nrug Filis ua ke. Thaus nwg pum tej txujci tseemceeb kws Filis ua, nwg xaav tsi thoob le.


  14Thaus cov timthawj kws nyob nraag lub nroog Yeluxalees nov has tas, cov tuabneeg Xamalis txais yuav Vaajtswv txujlug lawm, cov timthawj txawm khaiv Petus hab Yauhaas moog saib puab.


  15Thaus obtug moog txug, obtug thov Vaajtswv pub Vaaj Ntsujplig tug Dlawbhuv rua cov ntseeg ntawd.


  16Rua qhov Vaaj Ntsujplig tug Dlawbhuv tseem tsi tau lug nrug cov ntseeg ntawd nyob, tsuas yog Filis tuav Yexus lub npe muab puab ua kevcai raus dlej lawm xwb.


  17Petus hab Yauhaas obtug tsaa teg rua puab, ces puab txhua tug txawm tau txais Vaaj Ntsujplig tug Dlawbhuv.


  18Thaus ob tug timthawj tsaa teg rua cov ntseeg ntawd, Ximoos pum has tas puab txhua tug puavleej tau Vaaj Ntsujplig tug Dlawbhuv, ces Ximoos txawm muab nyaj rua Petus hab Yauhaas obtug.


  19Ximoos has rua obtug has tas, “Thov meb faib lub fwjchim nuav rua kuv hab, thaus kuv tsaa teg rua leejtwg, tug ntawd txhaj yuav tau Vaaj Ntsujplig tug Dlawbhuv.”


  20Tabsis Petus teb Ximoos has tas, “Koj hab koj cov nyaj yuav tuabtxhij poob moog rua huv ntuj tawg, rua qhov koj xaav has tas koj muab nyaj yuav tau lub fwjchim kws Vaajtswv pub!


  21Koj yuav tsi muaj feem lug nrug peb koom ua teg num nuav, rua qhov Vaajtswv paub has tas koj lub sab tsi ncaaj.


  22Koj ca le tso plhuav tej kev phem kws koj xaav ko tseg, hab thov Vaajtswv zaam tej kev txhum kws koj lub sab xaav phem ntawd huv tuabsi moog.


  23Rua qhov kuv paub has tas koj yog ib tug tuabneeg kws sab hlub, hab koj tej kev phem tub khi koj lawm, koj yuav nti tsi dlim le.”


  24Ximoos txawm has rua Petus hab Yauhaas has tas, “Thov meb thov Vaajtswv paab kuv, kuas kuv tsi xob raug tej kws meb has ntawd ib qho le.”


  25Thaus Petus hab Yauhaas obtug qha tej kws obtug pum hab paub, hab qha tug Tswv Txujmoo Zoo rua suavdlawg noog taag lawm, obtug txawm rov qaab moog rua nraag lub nroog Yeluxalees. Thaus obtug taug kev rov qaab moog, obtug qha Txujmoo Zoo rua ntau lub zog kws nyob huv xeev Xamalis.


  Filis hab tug Nom Kws Yog Tuabneeg Eti-aupias


  26Tug Tswv ib tug timtswv lug has rua Filis has tas, “Koj ca le sawv kev moog rua saab qaabteb, koj taug txujkev kws tuaj tom lub nroog Yeluxalees tuaj moog rua nraag lub nroog Nkaxas.” (Nwgnuav txujkev ntawd tsi muaj tuabneeg moog lawm.)


  27Yog le ntawd Filis txawm sawv kev moog; thaus Filis taabtom taug kev moog, nwg ntsib ib tug nraug saam kws yog tuabneeg Eti-upias, hab yog ib tug numtswv kws saib nam Vaajntxwv Kaadakes kws kaav tebchaws Eti-upias lub txhaab nyaj. Tug nom ntawd moog pehawm Vaajtswv huv lub nroog Yeluxalees hab caij tsheb neeg rov lug tsev.


  28Thaus nwg caij tsheb neeg rov lug tsev, nwg nyeem phoo ntawv kws Yaxayas kws yog tug cev Vaajtswv lug sau tseg.


  29Vaaj Ntsujplig tug Dlawbhuv txawm has rua Filis has tas, “Koj ca le caum kuas cuag lub tsheb


  neeg ntawd. “


  30Filis dlha ceev nrooj moog, nwg nov tug nom ntawd taabtom nyeem Yaxayas kws yog tug cev Vaajtswv lug phoo ntawv. Filis nug has tas, “Zaaj kws koj nyeem ko, koj puas totaub?”


  31Tug nom ntawd teb has tas, “Tub tsi muaj leejtwg qha lub ntsab rua kuv, kuv yuav ua le caag totaub?” Tug nom ntawd txawm kuas Filis nce moog nrug nwg caij tsheb neeg.


  32Vaajtswv txujlug kws tug nom ntawd nyeem has le nuav: “Puab caab nwg moog ib yaam le caab tug yaaj moog tua, nwg zoo ib yaam le tug yaaj kws nyob tuabywv rua luas txav plaub.


  Nwg tsi has ib lus le.


  33Puab ua saib tsi taug nwg hab txav txim tsi ncaaj rua nwg. Tsi muaj leejtwg yuav paub txug nwg cov xeebntxwv, rua qhov nwg tub tsi muaj sa nyob huv nplajteb nuav lawm.”


  34Tug nom ntawd has rua Filis has tas, “Thov koj qha zaaj nuav rua kuv saib. Tug kws cev Vaajtswv lug has le nuav, yog nwg has txug leejtwg? Nwg has txug nwg lossis nwg has txug lwm tug?”


  35Filis txawm qha Txujmoo Zoo kws has txug Yexus zaaj rua tug nom noog. Nwg qha zaaj kws tug nom ntawd taabtom nyeem ntaag.


  36Thaus obtug taabtom caij tsheb neeg taug kev moog, obtug moog txug ntawm ib qhov chaw kws muaj dlej. Tug nom ntawd has rua Filis has tas, “Tub muaj dlej nyob ntawm nuav, koj muab kuv ua kevcai raus dlej puas tau?”


  37Filis has rua tug nom ntawd has tas, “Yog koj ntseeg tag tag, kuv muab koj ua kevcai raus dlej ntawm nuav los tau. Tug nom ntawd teb has tas, “Kuv ntseeg has tas, Yexus Khetos yog Vaajtswv tug Tub.”


  38Tug nom ntawd txawm kuas nreg tsheb neeg, ces obtug txawm nqeg moog rua huv dlej, hab Filis muab tug nom ntawd ua kevcai raus dlej.


  39Thaus obtug tawm huv dlej lug, tug Tswv tug Ntsujplig txawm coj Filis moog rua lwm qhov, tug nom ntawd tsi pum Filis lawm, ces tug nom ntawd txawm caij tsheb neeg moog tsev, nwg zoo sab kawg le.


  40Muaj tuabneeg pum Filis nyob peg lub nroog Axautais; Filis moog qha Txujmoo Zoo thoob plawg tej nroog kws nyob cheebtsaam ntawd moog txug rua peg lub nroog Xixaleyas.


  


  Teg Num 9


  Xaulus Hloov Dlua Sab Tshab


  (Teg Num 22:6-16; 26:12-18)


  1Thaus ntawd Xaulus tseem ua nruj ua tsiv yuav tua cov kws ntseeg tug Tswv povtseg. Xaulus moog cuag tug Povthawj Hlub,


  2hab thov ntawv nteg tuabneeg coj moog rua cov Yudas tej thawj kws saib cov tsev saablaaj peg lub nroog Damaxes has tas, nwg muaj cai nteg cov kws coj tug Tswv txuj kevcai, tsi has quaspuj lossis txivneej coj moog kaw rua nraag lub nroog Yeluxalees.


  3Thaus Xaulus taabtom moog yuav txug lub nroog Damaxes, txawm muaj dluab ci nplaag sau ntuj tuaj rua nwg.


  4Nwg txawm qaug ntawg rua huv aav, nwg nov ib lub suab has rua nwg has tas,“Xaulus, Xaulus! Ua le caag koj tsimtxom kuv?”


  5Xaulus nug has tas, “Tug Tswv, koj yog leejtwg?”


  Lub suab ntawd teb has tas,“Kuv yog Yexus tug kws koj tsimtxom ntaag.


  6"Koj ca le sawv moog rua huv lub nroog, yuav muaj tuabneeg qha rua koj paub has tas, koj yuavtsum ua dlaabtsi.”


  7Cov txivneej kws nrug Xaulus moog ntawd, puab txhua tug yoob taag huv tuabsi; puab nov lub suab ntawd, tabsis puab saib tsi pum leejtwg le.


  8Xaulus txawm sawv tseeg hab rua muag hlo, tabsis nwg ob lub qhovmuag tsi pum kev lawm. Puab txhaj tuav nwg teg moog rua huv lub nroog Damaxes.


  9Nwg tsi pum kev tau peb nub, peb nub ntawd nwg tsi noj lossis tsi haus ib yaam dlaabtsi le.


  10Nyob huv lub nroog Damaxes muaj ib tug thwjtim hu ua Ananias. Ananias ua ywgtoog pum tug Tswv lug has rua nwg has tas,“Ananias!”


  Ananias teb has tas, “Tug Tswv, kuv nyob ntawm nuav.”


  11Tug Tswv has rua Ananias has tas,“Koj ca le sawv tseeg moog rua tom txujkev kws suavdlawg hu has tas Txujkev Ncaaj, koj moog nrhav tug txivneej kws hu ua Xaulus kws yog tuabneeg Talaxus huv Yudas tsev. Nwgnuav Xaulus taabtom thov Vaajtswv,


  12hab Xaulus ua ywgtoog pum ib tug txivneej hu ua Ananias lug huv tsev, hab tsaa teg rua Xaulus, kuas nwg rov pum kev.”


  13Ananias teb has tas, “Tug Tswv, muaj ntau leej qha rua kuv has tas, tug txivneej ntawd ua phem heev rua cov ntseeg kws nyob huv lub nroog Yeluxalees.


  14Qhov kws nwg tuaj huv lub nroog Damaxes nuav, tub yog nwg tau ntawv ntawm tug thawj ntawm cov povthawj, tuaj nteg cov kws pehawm koj.”


  15Tabsis tug Tswv has rua Ananias has tas,“Koj ca le moog, rua qhov kuv tub xaiv nwg lug ua kuv teg num lawm. Nwg yuav moog qha kuv zaaj rua lwm Tsaav Tuabneeg, rua cov vaajntxwv hab rua cov Yixalayees.


  16Kuv yuav qha rua nwg paub has tas, thaus nwg moog ua kuv teg num, nwg yuav raug kev txomnyem vim nwg ntseeg kuv


  17Ananias txawm moog rua tom Yudas tsev hab tsaa teg rua Xaulus. Nwg has rua Xaulus has tas, “Nyuas kwv Xaulus, tug Tswv Yexus kws koj pum tom kev khaiv kuv tuaj paab koj kuas koj rov pum kev hab puv npo Vaaj Ntsujplig Tug Dlawbhuv.”


  18Taamsim ntawd txawm muaj ib yaam zoo le khum ntseg poob nthaav ntawm Xaulus ob lub qhovmuag lug, ces nwg txawm rov pum kev le qub lawm. Nwg sawv tseeg lug hab Ananias muab nwg ua kevcai raus dlej;


  19thaus nwg noj mov taag, nwg rov muaj zug.


  Xaulus Qha huv Lub Nroog Damaxes


  Xaulus nrug cov ntseeg huv lub nroog Damaxes nyob tau ob peb nub,


  20nwg moog tom tej tsev saablaaj hab qha has tas Yexus yog Vaajtswv tug Tub.


  21Txhua tug kws nov nwg qha puab xaav tsi thoob le. Puab sis nug has has, “Tug txivneej nuav tsi yog tug kws tsimtxom cov ntseeg nraag lub nroog Yeluxalees los? Nwg tuaj ntawm nuav tub yog nwg tuaj nteg cov ntseeg coj rov qaab moog rua cov thawj ntawm cov povthawj ntaag los sav.”


  22Tabsis tej lug kws Xaulus qha nrov nchaa zuj zug. Hab tej kws nwg qha ua timkhawv rua suavdlawg paub tseeb has tas Yexus yog tug Mexiyas, ces cov Yudais kws nyob huv lub nroog Damaxes txawm tsi muaj lug has lawm.


  23Tom qaab ntawd tsi ntev, cov Yudais txawm saablaaj has tas, puab yuav muab Xaulus tua povtseg.


  24Tabsis tub muaj tuabneeg qha rua Xaulus paub lawm. Cov Yudais naj nub naj mo zuv lub nroog ntawd tej roojvaag tog nteg Xaulus coj moog tua povtseg.


  25Tabsis muaj ib mos Xaulus cov thwjtim muab ib lub tawb rua Xaulus nyob huv, hab puab muab hlua khi lub tawb tso dlauv rua saab ntsaa yeej nrau.


  Xaulus Moog Nraag Lub Nroog Yeluxalees


  26Thaus Xaulus tsiv moog txug nraag lub nroog Yeluxalees, nwg txawm moog cuag cov thwjtim. Nwg xaav nrug puab koom ua ib paab, tabsis puab ntshai nwg, puab tsi ntseeg has tas nwg yog ib tug thwjtim tag.


  27Tabsis Npananpas coj Xaulus moog cuag cov timthawj. Npananpas qha tej kws Xaulus pum hab tau ua lawm rua puab noog. Npananpas qha has tas, thaus Xaulus taabtom taug kev moog peg lub nroog Damaxes, Xaulus tub pum tug Tswv Yexus, hab tug Tswv tub nrug Xaulus thaam lawm. Hab Npananpas qha rua puab has tas, thaus Xaulus nyob peg lub nroog Damaxes, Xaulus muaj sab tawv qha Yexus zaaj, nwg tsi ntshai leejtwg le.


  28Xaulus nrug cov timthawj nyob, nwg moog thoob plawg lub nroog Yeluxalees, nwg muaj sab tawv qha Yexus zaaj rua nuav rua u.


  29Xaulus pheej nrug cov Yudais kws has lug Kilis sis thaam hab sis caam, tabsis puab cov ntawd tuavhuv yuav muab Xaulus tua povtseg.


  30Thaus cov ntseeg nov le ntawd, puab txawm coj Xaulus moog rua peg lub nroog Xixaleyas hab xaa nwg moog rua peg lub nroog Talaxus.


  31Thaus ntawd cov ntseeg kws nyob thoob plawg huv xeev Yudas, xeev Kalilais hab xeev Xamalis tsi muaj kev ntxhuv sab tau ib ntus. Vaaj Ntsujplig tug Dlawbhuv txhawb cov ntseeg tug zug, ua rua cov ntseeg muab sab rau ntseeg, muaj tuabneeg lug ntseeg coob zuj zug ntxiv hab puab ua lub neej fwm Vaajtswv.


  Petus Khu Ane-as


  32Petus moog txhua nrho txhua qhov chaw. Muaj ib zag nwg moog saib cov ntseeg kws nyob peg


  lub nroog Lidas.


  33Thaus nwg nyob huv lub nroog ntawd, nwg pum ib tug txivneej hu ua Ane-as. Ane-as tuag teg tuag taw, nwg sawv tsi taug moog qhov twg, nwg pw sau txaaj tau yim xyoo lug lawm.


  34Petus has rua Ane-as has tas, “Yexus tub khu koj zoo lawm. Koj ca le sawv tu koj lub chaw pw.” Taamsim ntawd Ane-as txawm sawv tseeg.


  35Taagnrho cov tuabneeg kws nyob huv lub nroog Lidas hab huv lub nroog Saloos pum Ane-as zoo lawm, puab txawm ntseeg tug Tswv Yexus.


  Daulakas Caj Sa Rov Lug


  36Muaj ib tug quaspuj hu ua Tanpithas nyob huv lub nroog Yaupas, nwg yog ib tug ntseeg Yexus. (Nwg lub npe Kilis hu ua Daulakas, lub npe ntawd txhais has tas, “muaslwj.”) Nwg naj nub ua zoo hab paab cov tuabneeg txomnyem.


  37Thaus Petus tseem nyob nraag lub nroog Lidas, Daulakas mob heev, nwg txawm tuag lawm. Thaus puab muab nwg lub cev ntxuav taag, puab nqaa nwg moog tso rua ib chaav tsev txheej sau.


  38Lub nroog Yaupas nyob ze lub nroog Lidas. Thaus cov ntseeg nov has tas, Petus nyob nraag lub nroog Lidas, puab txawm khaiv ob tug txivneej moog has rua Petus has tas, “Koj ca le nrug wb moog taamsim nuav.”


  39Petus txawm sawv tseeg nrug obtug moog. Thaus nwg moog txug, obtug coj nwg moog rua chaav tsev txheej sau. Cov puj ntsuag lug sawv vij Petus. Puab quaj zum zawg hab puab kuas Petus saib tej tsho luj tsho miv kws thaus Daulakas tseem ua neej nyob, Daulakas xaws rua puab naav.


  40Petus kuas suavdlawg tawm moog saab nrau, thaus puab tawm taag lawm, Petus txawm txhus caug thov Vaajtswv; thaus nwg thov taag, nwg tig lug has rua tug tuag has tas, “Tanpithas, koj ca le sawv.” Tanpithas txawm rua hlo qhovmuag, thaus nwg pum Petus, nwg sawv tseeg nyob quas tsawg.


  41Petus cev teg moog nqug nwg sawv. Petus txawm hu cov ntseeg hab cov puj ntsuag lug saib hab muab Daulakas cob rua puab


  42Zaaj nuav nrov nchaa moog thoob plawg huv lub nroog Yaupas, ces txawm muaj tuabneeg coob coob lug ntseeg tug Tswv Yexus.


  43Petus nyob huv lub nroog Yaupas tau ntau nub, nwg su huv Ximoos tug kws luam tawv tsaj lub tsev.


  


  Teg Num 10


  Petus hab Kauneli-us


  1Muaj ib tug txivneej kws yog tuabneeg Loos nyob huv lub nroog Xixaleyas hu ua Kauneli-us, nwg yog ib tug thawj tubrog kws saib paab tubrog hu ua “Italis Paab.”


  2Nwg yog ib tug kws coj Vaajtswv txuj kevcai nruj hab nwg tsev tuabneeg puavleej fwm Vaajtswv. Nwg pheej paab cov tuabneeg Yudais kws txomnyem, hab nwg naj nub thov Vaajtswv.


  3Muaj ib nub thaus nub qaij nwg ua ywgtoog pum Vaajtswv ib tug timtswv lug huv nwg chaav tsev hab hu nwg has tas, “Kauneli-us.”


  4Kauneli-us saib dlheev tug timtswv ntawd, nwg ntshai kawg le, nwg txawm nug tug timtswv has tas, “Koj xaav yuav dlaabtsi?”


  Tug timtswv teb has tas, “Vaajtswv tub nov koj tej lug thov hab pum tej kws koj pub rua cov


  tuabneeg txomnyem lawm.


  5Koj ca le khaiv tuabneeg moog nraag lub nroog Yaupas, moog hu Ximoos kws muaj dlua ib lub npe hu ua Petus kuas tuaj ntawm nuav.


  6Petus nyob huv Ximoos tug kws luam tawv tsaj lub tsev, lub tsev ntawd nyob ntawm ntug havtxwv.


  7Thaus Vaajtswv tug timtswv moog lawm, Kauneli-us txawm hu ob tug tubkhai hab ib tug tubrog lug cuag nwg. Tug tubrog ntawd yog ib tug kws coj Vaajtswv txuj kevcai nruj heev hab yog ib tug kws naj nub ua num rua Kauneli-us.


  8Kauneli-us pav tej kws nwg pum huv tuabsi rua puab peb tug ntawd noog, hab nwg khaiv puab moog rua nraag lub nroog Yaupas.


  9Nub tom qaab thaus peb tug ntawd taabtom moog yuav txug lub nroog Yaupas. Thaus yuav taav su, Petus nce moog thov Vaajtswv sau qaum tsev.


  10Petus tshaib plaab, nwg xaav noj mov; thaus luas tseem taabtom ua su noj, Petus txawm ua ywgtoog.


  11Petus pum rooj ntug qheb hab muaj ib yaam zoo le dlaim ntaub dlaav dlaav muaj hlua khi plaub ceg kaum tso dlauv sau ntuj lug rua huv nplajteb.


  12Petus pum txhua yaam tsaj, tsi has naab, naabqaa, qaav hab tej noog puavleej nyob huv dlaim ntaub ntawd.


  13Ces txawm muaj ib lub suab has rua Petus has tas,“Petus, koj ca le sawv hab muab tua noj!”


  14Tabsis Petus has tas, “Tsi tau, tug Tswv! Kuv yeej ibtxwm tsi noj tej kws kevcai txwv tsi pub noj.”


  15Lub suab ntawd txawm rov has dlua rua Petus has tas,“Tej kws Vaajtswv has tas huv lawm, koj tsi xob has tas tsi huv.”


  16Muaj le ntawd txug peb zag, ces dlaim ntaub ntawd txawm rov rua sau ntuj lawm.


  17Thaus Petus taabtom xaav tsi thoob rua tej kws nwg ua ywgtoog pum ntawd, peb tug txivneej kws Kauneli-us khaiv tuaj, puab tuaj nrhav tau Ximoos lub tsev, hab puab sawv saab nrau qhovrooj.


  18Puab hu has tas, “Ximoos Petus puas nyob huv mej tsev?”


  19Thaus Petus tseem xaav txug zaaj ywgtoog kws nwg pum ntawd, Vaaj Ntsujplig txawm has rua Petus has tas, “Koj saib, muaj peb tug txivneej tuaj nrhav koj.


  20Koj ca le nqeg moog rua txheej huv hab nrug puab moog, tsi xob xaav le caag, rua qhov tub yog kuv khaiv puab tuaj.".


  21Petus nqeg rua txheej huv, hab nwg has rua peb tug txivneej ntawd has tas, “Tug kws mej tuaj nrhav yog kuv ntaag, mej tuaj nrhav kuv ua dlaabtsi?”


  22Puab teb has tas, “Tug thawj tubrog Kauneli-us khaiv peb tuaj. Nwg yog ib tug tuabneeg ncaaj nceeg hab coj Vaajtswv txuj kevcai nruj, cov Yudais suavdlawg puavleej fwm nwg. Vaajtswv ib tug timtswv lug has rua nwg has tas, kuas nwg hu koj moog saib nwg, nwg txhaj yuav tau nov tej kws koj qha.”


  23Ces Petus txawm coj cov txivneej ntawd lug huv tsev hab puab pw ib mos ntawd.


  Nub tom qaab Petus txawm nrug puab moog; cov ntseeg kws nyob huv lub nroog Yaupas muaj qee leej nrug Petus moog hab.


  24Nub tom qaab Petus maam le moog txug huv lub nroog Xixaleyas. Kauneli-us tub hu tej kwvtij neejtsaa hab tej phoojywg tuaj nyob huv nwg tsev tog Petus lawm.


  25Thaus Petus moog yuav txug ntawm Kauneli-us tsev, Kauneli-us txawm tawm tuaj tog Petus, hab txhus caug ndlua ntawm Petus kutaw hawm Petus.


  26Tabsis Petus tuav nkaus Kauneli-us tsaa nwg sawv hab has tas, “Koj ca le sawv! Kuv yog tuabneeg ib yaam le koj hab xwb.”


  27Petus hab Kauneli-us sis thaam sis thaam moog rua huv tsev, Petus pum muaj tuabneeg coob coob tuaj nyob tog nwg lawm.


  28Petus has rua cov tuabneeg ntawd has tas, “Mej tub paub lawm has tas cov Yudais txuj kevcai yeej ib txwm tsi pub cov Yudais moog saib lossis nrug lwm Tsaav Tuabneeg, tabsis Vaajtswv qha rua kuv has tas, kuv tsi xob hu leejtwg has tas yog tuabneeg tsi huv.


  29Yog le ntawd, thaus koj khaiv tuabneeg tuaj hu kuv, kuv tsi yig le, kuv txhaj ca le tuaj. Kuv xaav paub saib koj hu kuv tuaj ua dlaabtsi?”


  30Kauneli-us teb has tas, “Tau plaub nub dlhau lug kws yog tuab lub sijhawm thaus peb teev nub qaij nuav, kuv taabtom thov Vaajtswv huv kuv tsev. Taamsim ntawd, kuv txawm pum ib tug txivneej naav rig tsho ci ntsaa ab lug sawv ntawm kuv hauv ntej.


  31Nwg has rua kuv tas, "Kauneli-us, Vaajtswv tub nov koj tej lug thov hab pum tej kws koj muab pub rua cov tuabneeg txomnyem lawm.


  32Koj ca le khaiv tuabneeg moog hu Ximoos Petus nraag lub nroog Yaupas tuaj. Nwg su huv Ximoos tug kws luam tawv tsaj lub tsev; lub tsev ntawd nyob ntawm ntug havtxwv."


  33Ces taamsim ntawd kuv txawm khaiv tuabneeg tuaj hu koj, hab koj txaus sab hlo tuaj. Nwgnuav Vaajtswv nrug peb nyob ntawm nuav, peb taabtom tog noog tej kws tug Tswv tau qha kuas koj has rua peb noog”


  Lwm Tsaav Tuabneeg Nov Txujmoo Zoo


  34Petus pib qha rua puab has tas, “Nwgnuav kuv paub tseeb has tas, Vaajtswv tsi xaiv leejtwg ntsejmuag.


  35Txawm yog tsaav tuabneeg twg los xij, Vaajtswv leeg yuav txhua tug kws fwm Vaajtswv hab ua hum Vaajtswv sab.


  36Mej tub paub txujlug kws Vaajtswv qha rua cov tuabneeg Yixalayees lawm. Txujlug ntawd yog Txujmoo Zoo kws has tas, tug kws ntseeg Yexus Khetos kws yog suavdlawg tug Tswv, tug ntawd yuav tau nyob kaaj sab lug.


  37Mej tub paub zaaj kws pib muaj huv xeev Kalilais, hab nrov nchaa moog thoob plawg tebchaws Yixalayees, tom qaab kws Yauhaas qha has tas tuabneeg yuavtsum ua kevcai raus dlej.


  38Hab mej paub txug zaaj kws Vaajtswv tub pub Vaaj Ntsujplig tug Dlawbhuv hab fwjchim rua Yexus tug kws yog tuabneeg Naxales lawm. Yexus moog thoob plawg txhua qhov chaw, nwg ua num zoo, hab cov tuabneeg kws raug dlaab, nwg ntab dlaab tawm huv tuabsi. Yexus ua tau le ntawd, rua qhov Vaajtswv nrug nwg.


  39Peb tub pum txhua yaam kws Yexus ua huv cov Yixalayees tej zog, hab huv lub nroog Yeluxalees, peb ua tau timkhawv has tas, yeej muaj tseeb tag. Txawm yog nwg ua le ntawd los luas tseem muab nwg coj moog ntsa rua sau ntoo khaublig hab muab nwg tua povtseg.


  40Tabsis peb nub tom qaab, Vaajtswv tsaa nwg sawv huv qhov tuag rov qaab lug hab nwg tau lug tshwm rua ib cov tuabneeg pum.


  41Tsi yog suavdlawg pum, tabsis tsuas yog peb cov kws Vaajtswv tub xub xaiv ca ua timkhawv pum xwb. Thaus Vaajtswv tsaa nwg sawv huv qhov tuag rov qaab lug, peb cov kws ua timkhawv, peb tau nrug nwg noj nwg haus ua ke.


  42Hab nwg kuas peb moog qha Txujmoo Zoo rua suavdlawg, hab ua timkhawv qha has tas, nwg yog tug kws Vaajtswv tsaa ua tug txav txim rua cov tuabneeg caj hab cov tuabneeg tuag.


  43Cov kws cev Vaajtswv lug puavleej has tas, Vaajtswv yuav zaam txim rua txhua tug kws ntseeg Yexus tug kws muaj fwjchim.


  Pub Vaaj Ntsujplig rua Lwm Tsaav Tuabneeg


  44Thaus Petus tseem taabtom qha, Vaaj Ntsujplig tug Dlawbhuv txawm lug rua txhua tug kws noog tej lug kws Petus qha.


  45Thaus cov Yudas kws ntseeg Yexus kws nrug Petus tuaj nraag lub nroog Yaupas tuaj pum has tas, Vaajtswv pub Vaaj Ntsujplig tug Dlawbhuv rua lwm Tsaav Tuabneeg lawm hab, puab xaav tsi thoob le,


  46rua qhov puab nov cov tuabneeg ntawd has tau lug txawv txawv, hab qhuas Vaajtswv tug kws muaj fwjchim luj. Petus has tas,


  47“Cov tuabneeg nuav tub tau txais Vaaj Ntsujplig tug Dlawbhuv ib yaam le peb tau txais lawm. Leejtwg tseem yuav txwv tsi pub muab cov tuabneeg nuav ua kevcai raus dlej hab?”


  48Yog le ntawd, Petus txhaj kuas puab tuav Yexus Khetos lub npe ua kevcai raus dlej. Ces puab thov kuas Petus nrug puab nyob ob peb nub.


  


  Teg Num 11


  Petus Tshaab Xu rua Pawg Ntseeg huv Yeluxalees


  1Cov timthawj hab cov ntseeg kws nyob txhua qhov huv xeev Yudas nov has tas lwm Tsaav Tuabneeg lug ntseeg Vaajtswv txujlug lawm hab.


  2Thaus Petus rov qaab moog txug nraag lub nroog Yeluxalees, cov Yudais kws has tas yuavtsum muab lwm Tsaav Tuabneeg xub ua kevcai txav tsaiv, maam le pub puab lug koom cov Yudais txawm thuam Petus has tas,


  3“Ua le caag koj moog saib lwm Tsaav Tuabneeg kws tsi ua kevcai txav, hab tseem nrug puab noj mov ua ke hab?”


  4Petus pib pav txhua yaam kws nwg pum thaus hauvpaug lug rua puab noog has tas,


  5“Thaus kuv nyob huv lub nroog Yaupas, kuv taabtom thov Vaajtswv, ces kuv txawm ua ywgtoog pum ib yaam zoo le dlaim ntaub dlaav dlaav muaj hlua khi plaub ceg kaum tso dlauv sau ntuj lug rua ntawm kuv xubndlag.


  6Kuv ua tuab zoo saib, kuv pum muaj txhua yaam tsaj, tsi has naab, naab qaa, qaav hab tej noog nyob huv dlaim ntaub ntawd.


  7Ces kuv txawm nov ib lub suab has rua kuv has tas,"Petus, koj ca le sawv hab muab tua noj."


  8Tabsis kuv has tas, "Tsi tau, tug Tswv! Kuv yeej ibtxwm tsi noj tej kws kevcai txwv tsi pub noj lossis tej tsaj kws tsi huv."


  9Lub suab ntawd rov has rua kuv tas,"Tej kws Vaajtswv has tas huv lawm, koj tsi xob has tas tsi huv."


  10Muaj le ntawd txug peb zag, ces dlaim ntaub txawm rov rua sau ntuj lawm.


  11Taamsim ntawd peb tug txivneej kws tuaj peg lub nroog Xixaleyas tuaj, puab txawm tuaj txug huv lub tsev kws kuv su.


  12Vaaj Ntsujplig has kuas kuv ca le nrug puab moog tsi xob xaav le caag. Ces rau leej kwvtij ntawm nuav kws yog cov ntseeg huv lub nroog Yaupas, puab nrug kuv moog peg lub nroog Xixaleyas hab, peb moog rua huv Kauneli-us tsev.


  13Kaneli-us has rua peb has tas, nwg pum ib tug timtswv ceebtsheej lug huv nwg tsev hab has rua nwg tas, "Koj ca le khaiv tuabneeg moog nraag lub nroog Yaupas, moog hu ib tug txivneej hu ua Ximoos Petus tuaj.


  14Nwg yuav qha tej lug kws cawm koj hab koj tsev tuabneeg kuas mej dlim mej lub txim."


  15Thaus kuv pib qha, Vaaj Ntsujplig tug Dlawbhuv txawm lug rua puab ib yaam le lug rua peb thaus chivthawj.


  16Thaus ntawd kuv txawm ncu dlheev txug tej lug kws tug Tswv qha has tas,"Yauhaas muab mej ua kevcai raus rua huv dlej, tabsis mej yuav tau ua kevcai raus lug ntawm Vaaj Ntsujplig tug Dlawbhuv."


  17Vaajtswv tub pub Vaaj Ntsujplig tug Dlawbhuv rua lwm Tsaav Tuabneeg ib yaam le nwg pub rua peb cov kws ntseeg tug Tswv lawm hab. Vaajtswv tub pub rua puab lawm, kuv yuav txwv Vaajtswv los yeej tsi tau le.”


  18Thaus puab nov le ntawd, puab tsi thuam Petus lawm, puab ua Vaajtswv tsaug has tas, “Nwgnuav Vaajtswv qheb kev rua lwm Taav Tuabneeg lug ntseeg, kuas puab txhaj tso puab tej kev txhum tseg hab tau txujsa.”


  Pawg Ntseeg Kws Nyob huv Aati-aukias


  19Thaus luas muab Xatefanaus tua lawm, cov ntseeg raug kev tsimtxom heev, ces cov ntseeg ib txha txawm tsiv moog nyob rua txhua qhov lawm, muaj ibtxha tsiv moog nyob rua peg xeev Faunikias, muaj ibtxha tsiv rua tim koog Povtxwv Xaipas hab lub nroog Aati-aukias, hab puab qha Txujmoo zoo rua cov Yudais nkaus xwb.


  20Tabsis cov ntseeg kws tsiv moog ntawd, muaj cov tuabneeg kws nyob huv koog Povtxwv Xaipas hab koog Povtxwv Kulenes, qee leej moog txug rua huv lub nroog Aati-aukias, ces puab qha txujmoo zoo kws has txug tug Tswv Yexus rua lwm Tsaav Tuabneeg hab.


  21Tug Tswv lub fwjchim nrug puab, txhaj muaj tuabneeg coob coob ntseeg hab lug cuag tug Tswv.


  22Thaus cov ntseeg kws nyob nraag lub nroog Yeluxalees nov le nuav, puab txawm khaiv Npananpas moog rua peg Aati-aukias.


  23Thaus Npananpas moog txug peg, nwg pum has tas Vaajtswv tau foom koob moov rua puab, nwg zoo sab kawg le hab nwg txhawb puab tug zug, kuas puab muab sab npuab tug Tswv hab


  ntseeg tag tag.


  24Npananpas yog ib tug tuabneeg ncaaj nceeg, nwg puv npo Vaaj Ntsujplig tug Dlawbhuv, hab muab sab rau ntseeg. Nwg coj tau cov tuabneeg kws nyob huv lub nroog ntawd coob leej lug ntseeg tug Tswv.


  25Tom qaab ntawd Npananpas txawm moog nrhav Xaulus huv lub nroog Talaxus.


  26Thaus nwg nrhav tau Xaulus lawm, nwg coj Xaulus lug nrug nwg nyob huv lub nroog Aati-aukias. Obtug nrug cov ntseeg nyob tau ib xyoos, hab obtug naj nub qha cov ntseeg kws coob coob ntawd. Pawg ntseeg kws nyob huv lub nroog Aati-aukias yog thawj pawg kws tis lub npe hu ua Cov Ntseeg Yexus.


  27Lub sijhawm ntawd muaj ib cov cev Vaajtswv lug tuaj nraag lub nroog Yeluxalees tuaj txug peg lub nroog Aati-aukias.


  28Vaaj Ntsujplig kuas cov cev Vaajtswv lug ntawd tug kws hu ua Ankanpus sawv ntsug qha txug tej kws yuav tshwm lug yaav tom ntej. Nwg has tas yuav muaj kev tshaib kev nqhes thoob plawg lub nplajteb. (Ces lub sijhawm kws Kelaudi-us ua vaajntxwv txawm muaj kev tshaib plaab tag).


  29Cov ntseeg suavdlawg pum zoo kuas ib leeg muab mivntsiv nyaj lawv le puab muaj xaa moog rua cov kwvtij ntseeg Yexus kws nyob nraag lub xeev Yudas.


  30Puab txawm ua le ntawd, puab muab cov nyaj ntawd rua Xaulus hab Npananpas coj moog rua cov txwjlaug kws saib cov ntseeg nraag.


  


  Teg Num 12


  Cov Ntseeg Yexus Raug Kev Tsimtxom Heev


  1Lub sijhawm ntawd Vaajntxwv Helauj muab cov ntseeg Yexus qee leej coj moog tsimtxom.


  2Helauj kuas luas muab ntaaj tua Yauhaas tug tijlaug Yakaunpaus povtseg.


  3Thaus nwg pum has tas tej kws nwg ua ntawd hum cov Yudais sab, nwg txawm has kuas luas nteg Petus coj moog kaw rua huv tsev lojcuj. (Thaus ntawd suavdlawg taabtom ua Kevcai Noj Ncuav Tsi Xyaw Keeb.)


  4Thaus puab nteg tau Petus lawm, puab coj Petus moog kaw rua huv tsev lojcuj hab kuas plaub paab tubrog zuv Petus, ib paab twg plaub leeg. Helauj xaav has tas, tom qaab kws ua Kevcai Hlaa Dlhau taag, nwg yuav coj Petus lug txav txim hab muab Petus tua taabmeeg cov pejxeem.


  5Thaus Petus tseem raug kaw huv tsev lojcuj, cov ntseeg kub sab lug thov Vaajtswv paab Petus.


  Petus Dlim huv Tsev Lojcuj


  6Ua ntej nub kws Helauj coj Petus lug rua cov pejxeem, mo ntawd Petus pw tsaug zug huv ob tug tubrog kis nruab nraab. Luas muab ob txuj saw hlau khi Petus, hab muaj tubrog zuv lub tsev lojcuj huv tuabsi.


  7Taamsim ntawd tug Tswv ib tug timtswv txawm lug sawv ntawm Petus ib saab, hab muaj dluab ci lug rua huv chaav tsev kws Petus pw. Tug timtswv ntawd tuav nkaus Petus xubpwg dlaj kuas


  Petus tsim hab has rua Petus has tas, “Koj ca le sawv!” Ces taamsim ntawd ob txuj saw hlau kws khi Petus ob txhais teg txawm nplaam plawg lawm.


  8Tug timtswv has rua Petus has tas, “Koj ca le sa hlaab khov kho hab rau khau.” Petus txawm ua le ntawd. Tug timtswv rov has rua Petus has tas, “Koj ca le muab koj lub tsho ntev naav hab nrug kuv moog.”


  9Petus txawm lawv tug timtswv qaab tawm moog rua saab nrau. Petus tsi paub sov yog nwg ua npau suav lossis yog tag; nwg xaav has tas ntshai yog nwg ua npau suav xwb.


  10Tug timtswv hab Petus moog dlhau thawj paab tubrog hab moog dlhau paab ob, obtug maam le moog txug ntawm lub roojvaag hlau kws yuav moog rua huv lub nroog. Thaus obtug lug txug ntawm lub roojvaag hlau, lub roojvaag txawm qheb hlo rua obtug, obtug txawm tawm moog. Obtug taug kev moog mivntsiv, ces tug timtswv txawm ncaim Petus lawm.


  11Thaus ntawd Petus txhaj feeb meej hab nwg has tas, “Nwgnuav kuv paub tseeb has tas, Vaajtswv khaiv nwg ib tug timtswv sau ntuj lug paab kuv dlim ntawm Helauj txhais teg hab dlim ntawm tej kev phem kws cov Yudais yuav ua rua kuv lawm.


  12Thaus Petus paub has tas Petus dlim lawm, Petus txawm moog rua tom Malis kws yog Yauhaas Malakaus nam lub tsev. Muaj tuabneeg coob coob tuaj ua ke thov Vaajtswv huv.


  13Petus moog khob qhovrooj hab hu, ces ib tug nkauj qhe hu ua Laudas txawm lug xauj saib yog leejtwg.


  14Thaus nwg ncu tau has tas yog Petus lub suab, nwg zoo sab kawg le, nwg tsi ncu qheb qhovrooj, nwg txawm dlha ceev nrooj moog qha rua suavdlawg has tas, Petus sawv saab nrau qhovrooj.


  15Puab has rua Laudas has tas, “Ntshai koj vwm lawm.” Tabsis Laudas has tas, “Yeej yog Petus tag tag le.” Puab txawm has tas, “Ntshai yog tug timtswv kws ibtxwm nrug Petus xwb.”


  16Petus tseem nyob saab nrau khob khob qhovrooj. Thaus puab qheb hlo qhovrooj, puab pum dlheev Petus, puab xaav tsi thoob le.


  17Petus kuas suavdlawg ua tuabywv, ces Petus txawm qha qhov kws tug Tswv coj nwg tawm huv tsev lojcuj lug rua puab noog. Hab nwg has rua puab has tas, “Mej ca le moog qha tej nuav rua Yakaunpaus hab cov ntseeg paub: Thaus Petus has le ntawd taag ces nwg txawm moog rua lwm qhov lawm.


  18Thaus kaaj ntug, cov tubrog kws zuv lub tsev lojcuj tsi pum Petus lawm, puab poob sab kawg le.


  19Helauj khaiv tuabneeg moog nrhav Petus, tabsis puab nrhav tsi tau Petus. Helauj txawm hu cov tubrog kws zuv lub tsev lojcuj lug nug hab kuas luas muab cov tubrog kws zuv lub tsev lojcuj tua povtseg.


  Tom qaab ntawd Helauj tawm huv lub xeev Yudas moog nyob tau ib ntus peg lub nroog Xixaleyas.


  Helauj Tuag


  20Helauj chim rua cov tuabneeg kws nyob huv lub nroog Tiles hab Xidoos, cov tuabneeg ntawd ua ke tuaj cuag Helauj. Puab xub moog cuag tug nom kws hu ua Npalatus kws saib Helauj lub tsev kuas nwg paab, puab maam le moog cuag Helauj hab thov nrug nwg sis raug zoo. Puab ua le ntawd, rua qhov puab cov tuabneeg pheej moog yuav mov huv Helauj lub tebchaws lug noj.


  21Thaus txug nub kws Helauj teem rua puab tuaj cuag nwg, Helauj naav nwg cev rig tsho vaajntxwv hab nyob sau nwg lub zwmtxwv has lug rua cov pejxeem.


  22Cov pejxeem has nrov nrov has tas, “Lub suab nuav yog vaajtswv lub suab tsi yog tuabneeg lub.


  23Taamsim ntawd tug Tswv ib tug timtswv lug rau txim rua Helauj, rua qhov Helauj tsi fwm Vaajtswv. Txawm muaj kaas noj Helauj lub cev, Helauj txhaj tuag lawm.


  24Vaajtswv Txujlug txhaj luj hlub hab nthuav dlaav zuj zug moog rua txhua qhov.


  25Thaus Npananpas hab Xaulus ua num taag, obtug txawm rov huv lub nroog Yeluxalees moog, hab obtug coj Yauhaas Malakaus nrug obtug moog.


  


  Teg Num 13


  Npananpas hab Xaulus Moog Qha Txujmoo Zoo


  1Pawg ntseeg kws nyob huv lub nroog Aati-aukias muaj qee leej yog cov cev Vaajtswv lug, qee leej yog xwbfwb: Cov ntawd ib tug yog Npananpas, ib tug yog Xime-oos (kws hu ua Dlub), ib tug yog Luki-us (kws yog tuabneeg Kulenes), ib tug yog Mana-ees (kws nrug tug tswv xeev Helauj luj hlub ua ke); hab ib tug yog Xaulus.


  2Thaus puab taabtom ua kevcai yoo mov hab thov Vaajtswv, Vaaj Ntsujplig tug Dlawbhuv has rua puab has tas, “Mej ca le tsaa Npananpas hab Xaulus ua teg num kws kuv kuas obtug ua.”


  3Thaus puab ua kevcai yoo mov hab thov Vaajtswv taag, puab tsaa teg rua obtug hab khaiv obtug moog ua num.


  Npananpas hab Xaulus Qha Tim Xaipas


  4Vaaj Ntsujplig tug Dlawbhuv khaiv Npananpas hab Xaulus obtug moog. Obtug moog rua tom lub nroog Xelukias, hab caij nkoj moog rua tim koog Povtxwv Xaipas.


  5Thaus obtug moog txug huv lub nroog Xalamis, obtug txawm moog qha Vaajtswv txujlug rua huv cov Yudais tej tsev saablaaj. obtug coj Yauhaas Malakaus moog paab obtug ua num.


  6Thaus puab moog txug ntawm lub koog Povtxwv Pafaus, puab ntsib ib tug txivneej hu ua Npalas-Yexus, nwg yog ib tug tuabneeg Yudais, nwg txawj ua khawvkoob hab nwg has tas nwg yog ib tug cev Vaajtswv lug.


  7Npalas-Yexus yog tug nom kws kaav lub koog Povtxwv Xaipas tug phoojywg. Tug nom ntawd ntse heev, nwg hu ua Xelanki-us Paulus.Nwg txhaj khaiv tuabneeg moog hu Npananpas hab Xaulus lug cuag nwg, rua qhov nwg xaav noog Vaajtswv txujlug.


  8Tabsis tug kws txawj ua khawvkoob, (nwg lub npe Kilis hu ua Elimas), nwg tawmtsaam Npananpas hab Xaulus, hab tsi pub tug nom ntawd ntseeg Vaajtswv txujlug.


  9Xaulus tug kws muaj dlua ib lub npe hu ua Paulus puv npo Vaaj Ntsujplig tug Dlawbhuv, nwg saib ntsoov Elimas,


  10hab has tas, “Koj yog Dlaab Ntxwgnyoog tug tub! Koj tawmtsaam txhua yaam kws zoo, koj nyam dlaag ntxag hab ua phem xwb. Koj tseem yuav muab Vaajtswv txujlug kws yog qhov tseeb hloov ua lug dlaag hab los!


  11Nwgnuav tug Tswv yuav rau txim rua koj; koj yuav tsi pum kev ib ntus, txawm yog dluab


  tshaav ntuj los koj yeej yuav saib tsi pum.”


  Taamsim ntawd txawm muaj ib yaam zoo le fuab lug plooj nkaus Elimas ob lub qhovmuag, ces nwg txawm tsi pum kev lawm, nwg xuas moog rua nuav rua u nrhav tuabneeg tuav nwg teg coj nwg moog.


  12Thaus tug nom pum le ntawd, nwg txawm ntseeg; nwg xaav tsi thoob rua Vaajtswv txujlug kws nwg nov ntawd.


  Paulus hab Npananpas Qha huv Lub Nroog Aati-aukias huv Tebchaws Pixidias


  13Paulus hab nwg ob tug phoojywg caij nkoj ntawm lub nroog Pafaus moog txug tim lub nroog Penkas huv tebchaws Paafilias, ces Yauhaas Malakaus txawm ncaim Paulus hab Npananpas obtug rov qaab moog rua nraag lub nroog Yeluxalees lawm.


  14Paulus hab Npananpas sawv kev huv Penkas moog txug peg lub nroog Aati-aukias kws nyob huv tebchaws Pixidias. Nub Xanpataus obtug moog noog lug qhuab qha huv lub tsev saablaaj.


  15Thaus muaj tuabneeg nyeem Mauxes txuj Kevcai hab tej lug kws cov cev Vaajtswv lug sau ca taag lawm, cov tuabneeg kws saib lub tsev saablaaj kuas ib tug moog has rua obtug has tas, “Ob tug kwvtij, yog meb muaj lug has txhawb suavdlawg zug, thov meb ca le has.”


  16Paulus txawm sawv tseeg hab kuas suavdlawg nyob tuabywv, nwg pib qha has tas:


  “Cov kwvtij Yixalayees hab lwm Tsaav Tuabneeg kws fwm Vaajtswv, mej ca le noog kuv qha!


  17Cov Yixalayees tug Vaajtswv xaiv peb cov yawmkoob lug ua nwg tsaav tuabneeg. Thaus puab tsiv moog nyob nraag tebchaws Iziv, Vaajtswv foom koob moov rua puab, puab fuam vaam coob heev. Vaajtswv tug kws muaj fwjchim luj kawg nkaus tau coj puab tsiv tawm nraag tebchaws Iziv lug.


  18Vaajtswv ua sab ntev rua puab tau plaub caug xyoo tom taj suabpuam.


  19Thaus puab lug txug huv tebchaws Kana-aas, Vaajtswv ua rua xyaa tsaav tuabneeg kws nyob huv lub tebchaws ntawd puamtsuaj taag huv tuabsi, hab Vaajtswv muab lub tebchaws ntawd rua cov Yixalayees nyob.


  20Puab nyob huv lub tebchaws ntawd tau kwvlaam le plaub puas tsib caug xyoo.


  Tom qaab ntawd, Vaajtswv tsaa cov thawjtswj kaav cov Yixalayees lug txug thaus kws Xamuyees ua tug cev Vaajtswv lug.


  21Thaus puab thov kuas Vaajtswv tsaa ib tug vaajntxwv kaav puab, Vaajtswv txawm tsaa Kises kws yog xeem Npeenyamees tug tub Xa-ules ua vaajntxwv kaav puab tau plaub caug xyoo.


  22Tom qaab ntawd Vaajtswv tsi pub Xa-ules ua vaajntxwv lawm, ces Vaajtswv txawm tsaa Daviv ua vaajntxwv kaav cov Yixalayees, rua qhov Vaajtswv has tas, "Kuv pum Yexais tug tub Daviv yog tug kws ua hum kuv sab, hab nwg yeej yuav ua lawv le txhua yaam kws kuv kuas nwg ua".


  23Vaajtswv tau tsaa Daviv ib tug xeebntxwv lug ua cov Yixalayees tug Cawmseej lawv le Vaajtswv tau coglug tseg lawm. Tug Cawmseej ntawd yog Yexus ntaag.


  24Thaus Yexus tseem tsi tau ua nwg teg num, Yauhaas qha kuas cov Yixalayees tso puab tej kev txhum tseg hab ua kevcai raus dlej.


  25Thaus Yauhaas ua nwg teg num yuav tav, nwg has rua suavdlawg has tas, "Mej xaav has tas kuv yog leejtwg? Kuv tsi yog tug kws mej taabtom tog, tug kws yuav lawv kuv qaab lug, nwg muaj fwjchim luj dlua kuv, kuv tub tsi tsimnyog hle nwg txhais khau ntawm nwg kutaw.


  26“Cov kwvtij kws yog Anplahaas cov xeebntxwv hab mej txhua tug kws yog lwm Tsaav Tuabneeg kws tuaj pehawm Vaajtswv ntawm nuav, txujlug kws yog txujkev cawm dlim tub lug txug peb lawm!


  27Cov tuabneeg kws nyob huv lub nroog Yeluxalees hab puab cov numtswv, puab tsi paub has tas, Yexus yog tug Cawmseej, hab puab tsi totaub tej lug kws cov cev Vaajtswv lug sau tseg kws muaj tuabneeg naj nub nyeem rua puab noog txhua nub Xanpataus. Tabsis qhov kws puab txav txim muab Yexus tua ntawd, tub yog muaj kuas tav lawv le tej lug kws cov cev Vaajtswv lug tau sau tseg lawm.


  28Txawm yog puab nrhav tsi tau txim rua Yexus los puab tseem kuas Philaj muab nwg tua povtseg.


  29Txhua yaam kev phem kws puab ua rua Yexus yog muaj lawv le Vaajtswv txujlug kws has txug nwg lawm, puab muab Yexus lub cev txu sau tug ntoo khaublig lug hab kwv moog log rua huv ib lub qhov ntxaa.


  30Tabsis Vaajtswv tub tsaa Yexus sawv huv qhov tuag rov qaab lug,


  31hab Yexus lug tshwm rua cov tuabneeg kws nrug Yexus tuaj peg lub xeev Kalilais tuaj rua nraag lub nroog Yeluxalees pum ntau zag. Puab txhaj ua tau timkhawv rua cov Yixalayees has tas, puab tub pum Yexus lawm.


  32Qhov kws wb tuaj ntawm nuav, yog wb xaav kuas mej nov Txujmoo Zoo kws Vaajtswv tau coglug tseg rua peb cov yawmkoob lawm has tas,


  33nwg yuav paab peb cov kws yog puab cov xeebntxwv. Qhov kws Vaajtswv tsaa Yexus sawv huv qhov tuag rov qaab lug, yog Vaajtswv ua lawv le Vaajtswv tau coglug tseg rua huv phoo Ntawv Nkauj ntu ob has tas:


  "Koj yog kuv tug Tub; nub nua kuv yog koj Txiv lawm."


  34Hab qhov nuav ntaag yog qhov kws Vaajtswv has txug qhov kws nwg yuav tsaa Yexus sawv huv qhov tuag rov qaab lug, Yexus lub cev yuav tsi lwj rua huv lub qhov ntxaa. Thaus Vaajtswv has txug zaaj nuav, Vaajtswv has tas, "Kuv yuav foom koob moov nplua mag rua mej lawv le kuv tub coglug tseg rua Daviv lawm;"


  35Hab nwg tseem has dlua lwm zaaj has tas, "Koj yuav tsi ca koj tug tubkhai kws muab sab npuab koj lub cev lwj rua huv lub qhov ntxaa."


  36Thaus Daviv ua tej num kws Vaajtswv muab rua nwg ua tav lawm, tom qaab ntawd nwg txawm tuag. Puab coj nwg lub cev moog log nrug nwg cov yawmkoob, hab nwg lub cev lwj rua huv qhov ntxaa lawm.


  37Tabsis tug kws Vaajtswv tsaa sawv huv qhov tuag rov qaab lug, tug ntawd lub cev tsi lwj le.


  38Cov kwvtij, mej yuavtsum paub tseeb has tas qhov kws wb taabtom qha rua mej, yog wb qha has tas, Yexus yog tug kws zaam tau mej lub txim.


  39Hab mej yuavtsum paub has tas, txhua tug kws ntseeg Yexus, Yexus yuav dlaws tej kev txhum kws khi puab huv tuabsi moog. Tej kev txhum ntawd, Mauxes txuj kevcai yeej dlaws tsi tau.


  40Yog le ntawd, mej yuavtsum ceevfaaj nyob tsaam mej raug tej kws cov cev Vaajtswv lug sau tseg has tas,


  41"Mej saib, mej cov kws thuam Vaajtswv tej lug, mej yuav xaav tsi thoob hab mej yuav puamtsuaj moog, rua qhov lub sijhawm nuav, kuv taabtom ua kuv teg num. Txawm yog muaj tuabneeg qha teg num ntawd rua mej los mej yuav tsi ntseeg!" “


  42Thaus Paulus hab Npananpas taabtom tawm huv tsev saablaaj moog, suavdlawg txawm thov has tas, “Nub Xanpataus tom ntej nuav, thov meb rov tuaj qha peb dlua hab.”


  43Thaus suavdlawg rov moog tsev taag lawm, txawm muaj cov Yudais hab lwm Tsaav Tuabneeg kws coj cov Yudais txuj kevcai ntau leej nrug Paulus hab Npananpas obtug moog. Obtug nrug puab thaam hab txhawb puab zug kuas puab muab sab rau ntseeg hab ncu ntsoov Vaajtswv tshaav ntuj.


  44Thaus txug nub Xanpataus cov tuabneeg kws nyob huv lub nroog ntawd tuaj yuav laug taag tuaj noog Vaajtswv txujlug.


  45Thaus cov Yudais pum muaj tuabneeg coob coob tuaj noog obtug qha, puab khib, puab thuam tej lug kws Paulus qha hab tshev Paulus.


  46Tabsis Paulus hab Npananpas obtug yimfuab muaj sab tawv qha. Obtug has tas, “Wb yuavtsum xub qha Vaajtswv txujlug rua mej ua ntej, tabsis mej tsi txais yuav. Hab mej suav has tas, mej tsi tsimnyog tau txujsa ntev dlhawv moog ibtxhis. Yog le ntawd wb yuav tso mej tseg hab moog qha lwm Tsaav Tuabneeg.


  47Rua qhov Vaajtswv has rua wb has tas: "Kuv tsaa koj ua qhov kws pum kev ci rua lwm tsaav tuabneeg. Koj yuav qha txujkev cawm dlim moog thoob plawg huv qaab ntuj nuav." “


  48Thaus lwm Tsaav Tuabneeg nov le ntawd, puab zoo sab hab qhuas tug Tswv txujlug heev; hab cov tuabneeg kws Vaajtswv xaiv lug yuav txujsa ntev dlhawv moog ibtxhis txawm lug ntseeg.


  49Tug Tswv txujlug txawm nrov nchaa moog thoob plawg cheebtsaam ntawd.


  50Tabsis cov Yudais ua rua cov txivneej kws yog cov thawjcoj huv lub nroog hab cov quaspuj kws yog lwm Tsaav Tuabneeg kws coj Vaajtswv txuj kevcai nruj tau kev ntxhuv sab. Cov Yudais ntawd tsimtxom Npananpas hab Paulus, hab ntab kuas obtug tawm huv cheebtsaam ntawd moog.


  51Obtug txawm nchus tej moov aav kws lu obtug kutaw povtseg, kuas puab paub has tas, obtug tsi quavntsej puab, hab obtug txawm moog qha huv lub nroog Ikaune-us lawm.


  52Cov ntseeg huv lub nroog Aati-aukias zoo sab kawg le, hab puab puv npo Vaaj Ntsujplig tug Dlawbhuv.


  


  Teg Num 14


  Paulus hab Npananpas Qha huv Ikaune-us


  1Thaus Paulus hab Npananpas nyob huv lub nroog Ikaune-us, pheej muaj tuabneeg tsimtxom obtug hab. Obtug moog qha Vaajtswv txujlug huv cov Yudais tej tsev saablaaj, muaj cov Yudais hab lwm Tsaav Tuabneeg lug ntseeg coob heev.


  2Tabsis cov Yudais kws tsi ntseeg ntxag kuas lwm Tsaav Tuabneeg nrug puab ntxub cov kws ntseeg Yexus.


  3Yog le ntawd, ob tug timthawj txawm nyob huv lub nroog ntawd tau ntev loo. Obtug muaj sab tawv qha txug tug Tswv kws pub fwjchim rua obtug ua tej txujci tseemceeb, kuas suavdlawg paub has tas Vaajtswv txuj koob moov kws obtug qha yog txuj tseeb.


  4Ces cov tuabneeg kws nyob huv lub nroog ntawd txawm tawg ua ob paab: ib paab tuaj cov Yudais tog, hab ib paab tuaj ob tug timthawj tog.


  5Lwm Tsaav Tuabneeg hab cov Yudais qee leej nrug puab cov thawjcoj txawm tuavhuv ua phem hab yuav muab pobzeb ntaus ob tug timthawj.


  6Thaus ob tug timthawj nov le ntawd, obtug txawm tsiv moog rua nraag lub nroog Lixathas hab lub nroog Denpis kws nyob huv tebchaws Likaunias hab huv tej cheebtsaam kws nyob ibncig ntawd.


  7Hab obtug qha txujmoo zoo rua cov tuabneeg huv ob lub nroog ntawd.


  Paulus hab Npananpas Qha Txujmoo Zoo huv Lixathas


  8Nyob huv lub nroog Lixathas muaj ib tug txivneej tuag ceg thaus nruab thab lug, nwg moog tsi taug kev le.


  9Tug txivneej ntawd ua tuab zoo noog tej lug kws Paulus qha. Paulus tsaa qhovmuag saib nwg, hab pum has tas nwg muaj kev ntseeg txaus paab nwg ob txhais ceg zoo.


  10Ces Paulus txawm has nrov nrov rua nwg has tas, “Koj ca le sawv tseeg.” Tug ntawd txawm sawv tseeg ncig moog ncig lug.


  11Thaus suavdlawg pum tej kws Paulus ua ntawd, puab qw puab cov lug Likaunias nrov nrov has tas, “Tej vaajtswv txa ua tuabneeg lug cuag peb lawm.”


  12Puab txawm muab Npananpas hu ua Xus, hab muab Paulus hu ua Helemes, rua qhov Paulus yog tug qha.


  13Tug povthawj kws teev tug vaajtswv Xus, nwg lub tuamtsev nyob saab nrau ntug nroog, nwg txawm caab ib tug txiv nyuj hab nqaa paaj ntoos tuaj txug ntawm lub roojvaag kws yuav moog rua huv lub nroog. Tug povthawj ntawd hab cov pejxeem yuav coj tej ntawd tuaj fij rua ob tug timthawj.


  14Thaus Npananpas hab Paulus nov has tas puab yuav ua le ntawd rua obtug, obtug txawm muab obtug ob lub tsho dlua hab dlha moog rua huv cov tuabneeg coob coob ntawd. Obtug has nrov nrov rua puab has tas,


  15“Mej ua dlaabtsi le nuav? Wb yog tuabneeg ib yaam le mej hab xwb! Wb tuaj ntawm nuav, yog tuaj qha Txujmoo Zoo rua mej, kuas mej tso tej kws mej ua tsi muaj qaabhau tseg hab lug ntseeg tug Vaajtswv kws muaj sa nyob. Nwg yog tug kws tsim lub ntuj, hab lub nplajteb, dlej havtxwv


  hab ib puas tsaav yaam kws nyob sau nruab ntug hab huv havtxwv.


  16Yaav taag lug, Vaajtswv ca txhua tsaav tuabneeg, nyag ua lawv le nyag lub sab nyam.


  17Teg num zoo kws Vaajtswv ibtxwm ua, yog nwg pub muaj tshaav muaj naag, kuas tej qoobloo sav lawv caij lawv nyoog, hab pub zaub mov rua mej noj kuas mej tau nyob kaaj sab lug. Tej nuav qha rua suavdlawg paub tseeb has tas muaj Vaajtswv tag.”


  18Txawm yog ob tug timthawj qha le ntawd rua puab los puab pheej yuav muab khoom fij rua obtug, obtug cheem yuav laug tsi yeej puab.


  19Thaus cov Yudais kws nyob huv lub nroog Aati-aukias huv tebchaws Pixidias hab huv lub nroog Ikauni-us tuaj txug; puab txawm ntxag kuas suavdlawg tuaj puab tog. Puab muab pobzeb ntaus Paulus hab muab nwg hai tawm huv lub nroog moog, puab xaav has tas nwg tuag lawm.


  20Tabsis thaus cov ntseeg tuaj sawv vij Paulus, Paulus sawv hab rov moog rua huv lub nroog. Nub tom qaab Paulus hab Npananpas txawm moog rua nraag lub nroog Denpis lawm.


  Paulus hab Npananpas Rov Lug rua Tim Aati-aukias


  21Thaus Paulus hab Npananpas qha txujmoo zoo huv lub nroog Denpis, muaj ntau leej lug ntseeg. Tom qaab ntawd, obtug txawm rov moog rua peg lub nroog Lixathas, lub nroog Ikauni-us, hab lub nroog Aati-aukias huv cheebtsaam Pixidias.


  22Obtug nplig hab txhawb kuas cov ntseeg muab sab rau ntseeg tsi xob tso kev ntseeg tseg. Obtug qha puab has tas, “Peb cov ntseeg yeej yuav raug ntau yaam kev txomnyem, peb txhaj tau moog Vaajtswv lub Tebchaws.”


  23Paulus hab Npananpas tsaa muaj cov txwjlaug rua txhua pawg ntseeg, obtug ua kevcai yoo mov hab thov Vaajtswv muab obtug fij rua Vaajtswv tug kws puab ntseeg hab ca sab rua.


  24Tom qaab ntawd obtug txawm hlaa cheebtsaam Pixidias moog txug nraag tebchaws Paafilias.


  25Obtug qha Vaajtswv txujlug huv lub nroog Penkas taag, ces obtug txawm moog rua huv lub nroog Atalias,


  26hab obtug caij nkoj lug rua tim lub nroog Aati-aukias kws cov ntseeg tsaa obtug ua ob tug ua teg num qha txujmoo zoo kws nwgnuav obtug tub ua tav lawm.


  27Thaus obtug rov qaab lug txug huv lub nroog Aati-aukias, obtug hu cov ntseeg tuaj ua ke, obtug pav txhua yaam kws Vaajtswv tau paab obtug, hab qha qhov kws Vaajtswv qheb kev rua lwm Tsaav Tuabneeg lug ntseeg Vaajtswv lawm rua puab noog.


  28Obtug nrug cov ntseeg ntawd nyob tau ib ntus.


  


  Teg Num 15


  Saablaaj huv Lub Nroog Yeluxalees


  1Thaus Paulus obtug tseem nyob huv lub nroog Aati-aukias, muaj ob peb tug txivneej tuaj nraag xeev Yudas tuaj txug huv lub nroog Aati-aukias. Puab qha cov ntseeg has tas, “Mej yuavtsum ua kevcai txav lawv le Mauxes txuj Kevcai mej txhaj yuav dlim mej lub txim.”


  2Paulus hab Npananpas nrug puab cov ntawd sis caav txug zaaj nuav. Thaus kawg suavdlawg


  pum zoo ca Paulus hab Npananpas hab cov ntseeg kws nyob huv lub nroog Aati-aukias qee leej moog nraag lub nroog Yeluxalees, moog nrug cov timthawj hab cov txwjlaug saablaaj saib yuav ua le caag.


  3Cov ntseeg txawm xaa obtug moog. Thaus puab taabtom taug kev moog hlaa lub xeev Faunikias hab xeev Xamalis, obtug qha cov ntseeg kws nyob huv ob lub xeev ntawd has tas, muaj lwm Tsaav Tuabneeg lug ntseeg Vaajtswv lawm hab. Thaus cov ntseeg nov le ntawd, cov ntseeg zoo sab kawg le.


  4Thaus Paulus puab moog txug nraag lub nroog Yeluxalees, cov ntseeg, cov timthawj hab cov txwjlaug suavdlawg tuaj tog puab. Paulus obtug qha tej kws Vaajtswv paab obtug thaus obtug moog qha Txujmoo Zoo rua lwm Tsaav Tuabneeg rua puab noog.


  5Tabsis cov ntseeg kws yog cov Falixais paab, muaj qee leej txawm sawv tseeg hab has tas, “Yuavtsum muab lwm Tsaav Tuabneeg kws lug ntseeg ntawd ua kevcai txav, hab kuas puab coj lawv le Mauxes txuj Kevcai.”


  6Cov timthawj hab cov kws saib cov ntseeg txawm muab zaaj nuav lug saablaaj saib yuav ua le caag.


  7Puab saablaaj ntev loo has tsi txawj hum, ces Petus txawm sawv tseeg has rua puab has tas, “Cov kwvtij, mej tub paub has tas thaus chivthawj, peb cov kws nyob ntawm nuav, Vaajtswv xaiv kuv ua tug qha Txujmoo Zoo rua lwm Tsaav Tuabneeg kuas puab tau nov hab lug ntseeg.


  8Hab Vaajtswv tug kws paub suavdlawg lub sab, nwg pub Vaaj Ntsujplig tug Dlawbhuv rua puab ib yaam le nwg pub rua peb lawm. Vaajtswv ua le ntawd kuas suavdlawg paub has tas, Vaajtswv pum zoo hu lwm Tsaav Tuabneeg lug ntseeg hab.


  9Vaajtswv suav has tas, lwm Tsaav Tuabneeg hab peb zoo tuab yaam nkaus. Vaajtswv zaam txim rua puab, tub yog vim puab ntseeg Vaajtswv.


  10Yog le ntawd, ua le caag mej tseem yuav muab lub nraa nyaav rua cov ntseeg ris? Txawm yog peb cov yawmkoob hab peb los yeej ris tsi taug lub nraa ntawd. Mej ua le nuav kuj yog mej sim Vaajtswv sab.


  11Mej ua le ntawd tsi yog lawm. Qhov kws peb dlim peb lub txim tub yog vim tug Tswv Yexus hlub peb xwb. Puab los kuj ib yaam nkaus le peb hab.”


  12Thaus Petus has le ntawd taag, suavdlawg txawm nyob tuabywv noog Npananpas hab Paulus qha txug tej txujci luj hab tseemceeb kws Vaajtswv ua thaus obtug moog qha lwm Tsaav Tuabneeg.


  13Thaus obtug qha taag lawm, Yakaunpaus has tas, “Cov kwvtij, mej ca le noog kuv has!


  14Ximoos nyavnyuas qha rua peb noog has tas, thawj zag kws Vaajtswv lug paab lwm Tsaav Tuabneeg, Vaajtswv xaiv ib cov lug ua Vaajtswv tsaav tuabneeg.


  15Cov kws cev Vaajtswv lug tau qha txug zaaj nuav, lawv le Vaajtswv txujlug sau tseg has tas,


  16"Tug Tswv has tas, tom qaab ntawd kuv yuav lug muab Daviv lub tsev kws qaug lawm ua dlua tshab. Txawm yog lub tsev ntawd qaug taag lawm los kuv yuav ua dlua tshab.


  17Kuv ua le nuav kuas txhua tsaav tuabneeg kws nyob huv qaabntuj nuav tau kev lug cuag kuv,


  tsi has xeem twg le, txhua tug kws kuv xaiv ca lawm, puab yeej yuav lug cuag kuv.


  18Tug Tswv kws has le nuav, nwg tub qha zaaj nuav rua suavdlawg paub thaus u lug lawm."


  19Yakaunpaus has ntxiv tas, “Kuv xaav has tas, peb tsi xob kuas lwm Tsaav Tuabneeg kws taabtom lug ntseeg ua lawv le tej kevcai ntawd.


  20Tabsis peb ca le sau ntawv moog qha rua puab has tas, kuas puab tsi xob noj tej qhov txhua chaw kws luas muab fij rua dlaab lawm, hab tsi xob ntxag luas quaspuj luas quasyawg, tsi xob noj tej nqaj tsaj kws hlua zawm cejdlaab tuag hab tsi xob noj ntshaav.


  21Rua qhov thaus u lug, txhua nub Xanpataus yeej muaj tuabneeg nyeem Mauxes txuj Kevcai huv tej tsev saablaaj hab muaj tuabneeg qha Mauxes tej lug huv txhua lub nroog.”


  Tsaab Ntawv Kws Xaa rua Lwm Tsaav Tuabneeg


  22Tom qaab ntawd, cov timthawj, cov txwjlaug hab cov ntseeg suavdlawg pum zoo xaiv puab paab qee leej nrug Paulus hab Npananpas moog rua peg lub nroog Aati-aukias. Puab xaiv tau ob leeg nrug Paulus obtug moog, ob tug kws puab xaiv ntawd, ib tug yog Yudas kws muaj dlua ib lub npe hu ua Npaxanpas hab ib tug yog Xilas, suavdlawg puavleej fwm obtug.


  23Tsaab ntawv kws puab sau rua obtug nqaa moog has le nuav:


  “Peb cov kws yog cov timthawj hab cov txwjlaug kws yog mej cov kwvtij, peb sau tsaab ntawv nuav tuaj rua mej txhua tug ntseeg kws yog lwm Tsaav Tuabneeg kws nyob huv lub nroog Aati-aukias huv tebchaws Xilias hab huv tebchaws Kilikias.


  24Peb nov has tas, peb cov muaj qee leej tuaj ua rua mej ntxhuv sab. Tej kws puab qha mej ntawd, yeej tsi yog peb kuas puab tuaj qha.


  25Yog le ntawd peb txhaj saablaaj pum zoo has tas, ca peb xaiv peb cov ib ob tug nrug Npananpas hab Paulus kws yog peb ob tug kwvtij kws peb hlub tuaj saib mej.


  26Paulus obtug yog ob tug kws muab sab rau ua peb tug Tswv Yexus Khetos teg num, obtug tsi khauvxwm obtug txujsa.


  27Peb khaiv Yudas hab Xilas tuaj cuag mej, obtug yuav qha mej lawv nraim le tej kws peb sau tuaj rua mej nuav.


  28Vaaj Ntsujplig tug Dlawbhuv hab peb pum zoo has tas, peb tsi xob muab lub nraa nyaav rua mej ris, tsuas yog kuas mej coj tej yaam kws tseemceeb xwb.


  29Tej ntawd yog le nuav: Mej tsi xob noj tej qhov txhua chaw kws luas muab fij rua dlaab lawm, tsi xob noj ntshaav, tsi xob noj tej nqaj tsaj kws hlua zawm cejdlaab tuag hab tsi xob ntxag luas quaspuj luas quasyawg. Yog mej coj tau tej nuav, ces yog mej ua tau zoo lawm. Thov kuas mej tau nyob kaaj sab lug.”


  30Cov ntseeg txawm khaiv ob tug kws puab xaiv tau lawd nrug Paulus obtug moog. Thaus puab moog txug peg lub nroog Aati-aukias, puab hu cov ntseeg suavdlawg tuaj ua ke, hab muab tsaab ntawv ntawd rua cov ntseeg nyeem.


  31Thaus cov ntseeg nyeem taag, puab suavdlawg zoo sab kawg le, rua qhov tsaab ntawv ntawd txhawb puab tug zug heev.


  32Yudas hab Xilas yog ob tug xwbfwb kws cev Vaajtswv lug. Obtug qha ntau zaaj rua cov ntseeg noog, tej kws obtug qha ntawd txhawb cov ntseeg tug zug heev.


  33Obtug nrug cov ntseeg nyob tau ib ntus, tom qaab ntawd cov ntseeg xaa obtug rov qaab kaaj sab lug moog cuag cov kws khaiv obtug tuaj.


  35Paulus hab Npananpas tseem nyob huv lub nroog Aati-aukias tau ib ntus. Obtug hab muaj ntau leej sis paab qha Vaajtswv txujlug.


  Paulus hab Npananpas sis Ncaim


  36Tsi ntev tom qaab ntawd Paulus txawm has rua Npananpas has tas, “Wb moog saib cov ntseeg huv txhua lub nroog kws wb tau moog qha Vaajtswv txujlug rua puab lawm, saib suavdlawg nyob le caag.


  37Npananpas xaav coj Yauhaas Malakaus nrug obtug moog,


  38tabsis Paulus tsi pum zoo coj, rua qhov thawj zag thaus puab moog txug tim Paafilias, Malakaus ca le tso obtug tseg tsiv lawm, nwg tsi paab obtug ua num kuas tav.


  39Paulus hab Npananpas obtug sis caav heev, ces obtug nyag txawm ncaim moog nyag lawm. Npananpas coj Malakaus nrug nwg moog, obtug caij nkoj hlaa havtxwv moog rua tim lub koog povtxwv Xaipas.


  40Paulus coj Xilas nrug nwg moog. Thaus cov ntseeg thov Vaajtswv foom koob moov rua obtug taag, Paulus txawm sawv kev moog.


  41Paulus moog qha thoob plawg huv tebchaws Xilias hab tebchaws Kilikias. Tej kws nwg qha ntawd txhawb cov ntseeg tug zug heev.


  


  Teg Num 16


  Timautes nrug Paulus hab Xilas Moog


  1Paulus moog txug peg lub nroog Denpis hab lub nroog Lixathas. Cov tuabneeg kws nyob huv lub nroog Lixathas muaj ib tug hu ua Timautes. Timautes nam yog ib tug tuabneeg Yudais kws ntseeg Vaajtswv, tabsis Timautes txiv yog tuabneeg Kilis.


  2Cov ntseeg kws nyob huv lub nroog Lixathas hab huv lub nroog Ikaune-us suavdlawg puavleej fwm Timautes.


  3Paulus xaav coj Timautes nrug nwg moog, Paulus txawm muab Timautes ua kevcai txav. Paulus ua le ntawd, rua qhov cov Yudais kws nyob huv lub tebchaws ntawd puavleej paub has tas, Timautes txiv yog tuabneeg Kilis.


  4Paulus puab moog thoob plawg txhua lub nroog, puab qha tej kevcai kws cov timthawj hab cov txwjlaug nraag lub nroog Yeluxalees sau tuaj qha rua suavdlawg noog hab kuas suavdlawg ua lawv le tej kevcai ntawd.


  5Yog le ntawd, cov ntseeg txhaj muaj zug heev hab naj nub muaj tuabneeg lug ntseeg coob quas zug ntxiv.


  Paulus Ua Ywgtoog Pum Lub Nroog Rhau-as


  6Tom qaab ntawd Paulus puab moog thoob plawg huv cheebtsaam Felinkias hab cheebtsaam Kalatias, rua qhov Vaaj Ntsujplig tug Dlawbhuv tsi pub puab moog qha huv xeev Axias.


  7Thaus puab moog txug peg Mixias nrimteb, puab yuav moog huv lub xeev Npithinias, tabsis Yexus tug Ntsujplig tsi pub puab moog.


  8Puab txawm ca le hlaa dlhau plawg lub nroog Mixias moog rua nraag lub nroog Rhau-as.


  9Mo ntawd Paulus txawm ua ywgtoog pum ib tug txivneej Makedaunias sawv ntsug thov Paulus has tas, “Thov koj hlaa tuaj paab peb cov kws nyob tim Makedaunias nuav.”


  10Thaus Paulus ua ywgtoog ntawd, ces taamsim ntawd peb txawm sawbsim qhov txhua chaw yuav moog rua tim lub xeev Makedaunias, rua qhov peb paub tseeb has tas, Vaajtswv hu peb moog qha txujmoo zoo rua cov tuabneeg kws nyob tid.


  Lidias Kws Nyob huv Filipis Lug Ntseeg Yexus


  11Peb caij nkoj huv lub nroog Rhau-as ncaaj nraim moog rua peg koog Povtxwv Xamaulakes, hab nub tom qaab peb moog rua tim lub nroog Ne-apaulis.


  12Peb taug kev tawm huv lub nroog Ne-apaulis moog rua peg lub nroog Filipis. Lub nroog Filipis yog lub tuamceeb nroog huv xeev Makedaunias kws yog cov tuabneeg Loos tswj fwm. Peb nyob ntawd tau ob peb nub.


  13Thaus txug nub Xanpataus, peb txawm tawm huv lub nroog moog rua tom ntug dlej, peb xaav has tas nyaj yuav muaj ib qhov chaw kws cov Yudais moog thov Vaajtswv tod. Thaus peb moog txug, peb nyob quastsawg hab nrug cov quaspuj kws nyob tod thaam.


  14Cov quaspuj ntawd muaj ib tug hu ua Lidias, nwg yog tuabneeg Thiyatilas, nwg tuaj ua luam muag ntaub yaajpwm. Nwg yog ib tug kws fwm Vaajtswv. Thaus nwg nov Paulus qha, tug Tswv qheb nwg lub sab, ua rua nwg totaub tej lug kws Paulus qha.


  15Ces Lidias hab nwg tsev tuabneeg txawm ua kevcai raus dlej, Lidias has rua peb tas, “Yog mej pum has tas kuv ntseeg Vaajtswv tag, ces mej ca le nrug kuv moog su huv kuv tsev. Nwg coj peb heev, ces peb txawm nrug nwg moog rua tom nwg tsev.


  Paulus Raug Kaw huv Lub Nroog Filipis


  16Muaj ib nub thaus peb taabtom taug kev moog rua tom qhov chaw kws suavdlawg tuaj thov Vaajtswv, peb ntsib ib tug ntxhais qhev, nwg muaj dlaab hab paub txug yaav tom ntej. Qhov kws nwg txawj saib moov le ntawd, ua rua cov tuabneeg kws yuav nwg lug ua qhev tau nyaj ntau heev.


  17Nwg pheej lawv Paulus peb qaab hab qw nrov nrov has tas, “Cov txivneej nuav yog Vaajtswv tug kws muaj Fwjchim Luj kawg nkaus cov tubkhai! Puab tuaj qha txujkev dlim txim rua mej.”


  18Nwg pheej naj nub ua le ntawd, Paulus ntxhuv sab, ces Paulus txawm tig hlo moog has rua tug dlaab has tas," "Kuv tuav Yexus Khetos lub npe ntab koj, koj ca le tawm huv tug ntxhais nuav lub cev moog.” Taamsim ntawd dlaab txawm tawm plawg lawm.


  19Thaus cov tuabneeg kws yuav tug ntxhais ntawd lug ua qhev pum has tas, puab yuav tsi tau nyaj lawm puab chim heev, puab txawm nteg kag Paulus hab Xilas obtug caab moog rua huv plawv nroog rua suavdlawg saib.


  20Puab coj Paulus obtug moog cuag cov numtswv Loos, hab qha rua cov numtswv has tas, “Ob tug txivneej nuav yog tuabneeg Yudais, obtug tuaj ua rua peb cov tuabneeg kws nyob huv lub nroog nuav ntxhuv.


  21Obtug tuaj qha tej kevcai kws txawv peb txuj. Peb yog tuabneeg Loos, peb yeej tsi yuav tej kevcai ntawd hab peb coj tsi tau.”


  22Thaus puab has le ntawd taag, cov pejxeem txawm sau nthwv lug yuav ntaus Paulus hab Xilas obtug.


  Cov numtswv txawm muab obtug tej rig tsho dlua pis rhe povtseg hab kuas cov tubrog muab obtug nplawm.


  23Thaus cov tubrog muab obtug nplawm taag, puab txawm coj obtug moog kaw rua huv tsev lojcuj, puab kuas tug kws zuv lub tsev lojcuj zuv obtug zoo zoo.


  24Thaus puab has le ntawd taag, tug kws zuv lub tsev lojcuj txawm muab obtug kaw rua chaav huv plawv hab muab obtug xauv kutaw ruaj ruaj ca.


  25Thaus kwvlaam ib taag mo, Paulus hab Xilas taabtom thov Vaajtswv hab hu nkauj qhuas Vaajtswv. Cov tuabneeg kws nrug obtug nyob ua ke huv tsev lojcuj, puab suavdlawg noog obtug thov Vaajtswv hab hu nkauj.


  26Thaus obtug tseem hu nkauj, ua cav aav txawm tseeg quas nkawg ua rua lub tsev lojcuj ua zug koog. Ces taamsim ntawd lub tsev lojcuj tej qhovrooj txawm ca le qheb taagnrho hab tej saw hlau kws khi cov tuabneeg raug txim tej teg taw txawm nplaam taag huv tuabsi.


  27Tug kws zuv lub tsev lojcuj, nwg tsim dlheev nruab dlaab ndlub lug, ua cav tej qhov rooj tub qheb taag lawm. Thaus nwg pum le ntawd, nwg xaav has tas, ntshai cov tuabneeg raug txim tsiv taag lawm. Ces nwg txawm rhu hlo nwg raab ntaaj lug, yuav rov tua nwg.


  28Tabsis Paulus hu nrov nrov has tas, “Koj tsi xob ua le ko rua koj, peb txhua tug puavleej tseem nyob txhij ntawm nuav.”


  29Tug kws zuv lub tsev lojcuj kuas ib tug coj teeb moog rua nwg. Nwg txawm dlha ceev nrooj moog rua huv, nwg txhus caug ndlua ntawm Paulus hab Xilas kutaw. Nwg ntshai ua ib ce tshee quas nyo.


  30Nwg coj Paulus obtug tawm lug, nwg nug obtug has tas, “Ob tug tijlaug, kuv yuav ua le caag, kuv txhaj dlim kuv lub txim?”


  31Paulus obtug teb has tas, “Koj hab koj tsev tuabneeg ca le ntseeg tug Tswv Yexus, mej txhaj yuav dlim lub txim.”


  32Obtug qha tug Tswv txujlug rua tug kws zuv lub tsev lojcuj hab cov tuabneeg kws nyob huv tsev noog.


  33Mo ntawd nwg coj obtug moog ntxuav obtug tej qhov txhaab kws luas nplawm to. Thaus ntxuav taag, nwg hab nwg tsev tuabneeg txawm ua kevcai raus dlej.


  34Thaus puab ua kevcai raus dlej taag, nwg coj Paulus hab Xilas rov moog peg nwg tsev hab ua mov rua obtug noj. Nwg hab nwg tsev tuabneeg zoo sab kawg le, rua qhov puab lug ntseeg Vaajtswv lawm.


  35Thaus kaaj ntug, cov numtswv Loos khaiv ib tug tub ceevxwm moog has rua tug kws zuv lub tsev lojcuj has tas, “Ca le tso obtug ntawm moog.”


  36Tug zuv lub tsev lojcuj txawm has rua Paulus has tas, “Cov numtswv tso tuabneeg tuaj has kuas kuv tso koj hab Xilas moog, yog le ntawd meb ca le moog kaaj sab lug.”


  37Tabsis Paulus has rua cov tub ceevxwm has tas, “Puab tsi tau taug wb zaaj saib wb puas tau ua


  txhum, puab ca le muab wb nplawm taabmeeg suavdlawg. Txawm yog wb tub yog tuabneeg Loos los puab tseem nplawm wb hab muab wb kaw rua huv tsev lojcuj nuav. Nwgnuav puab tsua yuav kuas wb ca le tawm tuabywv moog xwb yeej tsi tau le. Ca le kuas cov numtswv Loos tuaj tso wb.”


  38Cov tub ceev xwm rov moog qha tej nuav rua cov numtswv Loos noog. Thaus cov numtswv Loos nov has tas, Paulus hab Xilas yog tuabneeg Loos, puab ntshai kawg le.


  39Yog le ntawd, puab txawm tuaj thov Paulus hab Xilas obtug zaam txim rua puab. Thaus puab thov taag, puab coj obtug tawm huv tsev lojcuj, hab thov kuas obtug tawm huv lub nroog moog.


  40Thaus Paulus hab Xilas tawm huv tsev lojcuj moog, obtug moog rua tom Lidias tsev. Muaj cov kwvtij ntseeg tuaj nyob ua ke huv Lidias tsev, obtug txhawb kuas puab muab sab rau ntseeg, hab obtug moog rua lwm qhov lawm.


  


  Teg Num 17


  Paulus hab Xilas Moog huv Thexalaunikes


  1Thaus Paulus hab Xilas obtug hlaa dlhau lub nroog Aafipaulis hab lub nroog Apaulaunias lawm, obtug txawm moog txug nraag lub nroog Thexalaunikes. Cov Yudais muaj ib lub tsev saablaaj nyob huv lub nroog ntawd.


  2Paulus txawm moog qha huv lub tsev saablaaj ntawd lawv le nwg txeev qha, nwg qha le ntawd peb zag rua peb nub Xanpataus. Nwg muab Vaajtswv txujlug qha hab teb tej lug kws puab nrug nwg sis caav.


  3Nwg qha rua puab has tas, “Yeej yuav muaj tuabneeg muab tug Mexiyas tua, hab tom qaab ntawd, nwg yuav sawv huv qhov tuag rov qaab lug. Paulus has tas, tug Yexus kws kuv taabtom qha rua mej nuav, nwg yog tug Mexiyas ntaag.”


  4Cov tuabneeg kws tuaj noog ntawd muaj qee leej ntseeg tej kws Paulus hab Xilas qha hab muaj cov tuabneeg Kilis kws fwm Vaajtswv hab cov quaspuj kws tseemceeb ntau leej ntseeg tej kws Paulus obtug qha.


  5Tabsis cov Yudais ntxub obtug, puab txawm moog hu tej tuabneeg tsi tsimtxaj kws nyob tom tej kev tuaj nrug puab ua ib paab. Puab ua rua cov pejxeem kws nyob huv lub nroog ntawd ntxhuv, hab puab moog tsoo Yaxoos tsev nrhav Paulus hab Xilas obtug, puab yuav coj obtug tawm lug rua cov pejxeem txav txim.


  6Tabsis puab nrhav tsi pum obtug, puab txawm nteg Yaxoos hab ob peb tug ntseeg caab moog cuag cov numtswv, puab qw nrov nrov has tas, “Cov tuabneeg nuav yog cov kws ua rua tej tuabneeg kws nyob txhua qhov ntxhuv. Nwgnuav puab tuaj txug huv peb lub nroog lawm.


  7Tabsis Yaxoos tseem ca puab pw huv Yaxoos tsev hab. Tsi yog le ntawd xwb, puab tseem ua txhum vaajntxwv txuj kevcai, puab qha has tas, nwgnuav muaj dlua ib tug vaajntxwv hu ua Yexus lug kaav suavdlawg lawm.”


  8Thaus cov pejxeem hab cov numtswv nov le ntawd, puab chim heev.


  9Cov numtswv txawm muab Yaxoos puab nplua. Thaus puab them nyaj taag, cov numtswv txhaj tso puab moog.


  Paulus Qha huv Lub Nroog Npele-as


  10Thaus tsaus ntuj zuag cov ntseeg xaa Paulus hab Xilas obtug moog nraag lub nroog Npele-as. Thaus obtug moog txug nraag, obtug moog rua huv cov Yudais lub tsev saablaaj.


  11Paulus qha cov Yudais kws nyob huv lub nroog Npele-as yoojyim dlua le nwg qha cov kws nyob huv lub nroog Thexalaunikes. Cov tuabneeg Npele-as kub sab lug noog Vaajtswv txujlug hab puab naj nub kawm Vaajtswv txujlug, saib puas muaj tseeb lawv le Paulus qha.


  12Cov tuabneeg ntawd muaj ntau leej lug ntseeg, muaj ntau leej quaspuj Kilis kws suavdlawg fwm hab ntau leej txivneej Kilis lug ntseeg hab.


  13Thaus cov Yudais kws nyob huv lub nroog Thexalaunikes nov has tas, Paulus moog qha Vaajtswv txujlug nraag lub nroog Npele-as lawm, puab txawm tuaj ua rua cov pejxeem kws nyob huv lub nroog ntawd ntxhuv.


  14Thaus cov ntseeg pum muaj le ntawd, puab txawm xaa Paulus moog rua nraag ntug havtxwv, tabsis Xilas hab Timautes tsi moog. Obtug ca le nyob huv lub nroog Npele-as.


  15Puab xaa Paulus moog txug nraag lub nroog Athees. Thaus cov kws xaa Paulus yuav rov qaab lug rua peg lub nroog Npele-as, Paulus kuas puab moog has rua Xilas hab Timautes kuas tuaj cuag nwg sai sai.


  Paulus Qha Txujmoo Zoo huv Athees


  16Thaus Paulus nyob huv lub nroog Athees tog Timautes hab Xilas obtug, nwg pum lub nroog ntawd muaj mlom ntau heev, nwg ntxhuv sab kawg le.


  17Nwg moog huv lub tsev saablaaj, nwg naj nub nrug cov Yudais hab lwm Tsaav Tuabneeg kws fwm Vaajtswv hab cov tuabneeg kws tuaj rua ntawm tej kab sis caam.


  18Thaus Paulus tseem nrug puab sis caam, ces cov xwbfwb kws yog cov Epikule-as paab hab cov Xatau-is paab qee leej tuaj nrug Paulus sis caam hab. Paulus qha has txug Yexus zaaj, hab qha txug qhov kws tuabneeg yuav sawv huv qhov tuag rov qaab lug.


  Puab cov ntawd qee leej thuam Paulus has tas, “Tug tuabneeg nuav nwg tub tsi txawj ntse, nwg qha ua dlaabtsi?”


  Qee leej has tas, “Saib mas zoo le yog nwg has txug lwm Tsaav Tuabneeg tej vaajtswv?”


  19Yog le ntawd, puab txawm coj Paulus moog cuag cov numtswv ntawm Alepankus. Puab nug Paulus has tas, “Zaaj tshab kws koj qha ntawd yog le caag? Thov koj qha rua peb noog saib.


  20Peb nov koj qha tej zaaj txawv txawv kws peb tsi tau nov dlua. Peb xaav paub saib zaaj ntawd yog le caag tag.”


  21(Puab has le ntawd, rua qhov cov tuabneeg Athees hab lwm Tsaav Tuabneeg kws nyob huv lub nroog ntawd, puab nyam noog hab nyam sis thaam txug tej zaaj txawv txawv kws puab tsi tau nov dlua.)


  22Ces Paulus txawm sawv ntsug taabmeeg cov numtswv hab qha puab has tas, “Cov tuabneeg Athees, kuv pum mej muab sab rau teev mej tej mlom heev.


  23Thaus kuv moog ncig saib mej lub nroog hab moog saib tej chaw kws mej pe mlom, kuv pum muaj lug sau rua ntawm ib lub thaaj has tas, "Muab rua tug Vaajtswv Kws Peb tsi Paub." Tug kws mej pehawm tabsis mej tsi paub ntawd tub yog tug kws nwgnuav kuv qha rua mej ntaag.


  24Tug Vaajtswv kws tsim lub nplajteb hab ib puas tsaav yaam kws nyob huv nplajteb nuav, tug ntawd yog tug Tswv kws kaav lub ntuj hab lub nplajteb, nwg yeej tsi nyob huv tej tsev kws tuabneeg ua.


  25Vaajtswv tsi pluag ib yaam dlaabtsi le, nwg yeej tsi kuas leejtwg ua ib yaam dlaabtsi rua nwg. Rua qhov Vaajtswv yog tug kws rau sav rau paa rua tuabneeg, hab pub ib puas tsaav yaam rua suavdlawg.


  26Vaajtswv tsim txhua tsaav tuabneeg tawm huv tuab tug tuabneeg le roj ntshaa lug xwb, hab kuas puab moog nyob thoob plawg huv lub nplajteb. Vaajtswv tu tebchaws rua puab hab teem sijhawm kuas puab nyob ntev le caag.


  27Vaajtswv ua le ntawd kuas puab txhaj le lug nrhav Vaajtswv. Yog puab kub sab lug xaav paub Vaajtswv, puab yeej yuav paub nwg, rua qhov Vaajtswv yeej nyob tsi dleb ntawm peb txhua tug.


  28lawv le qee leej has tseg has tas, "Muaj Vaajtswv, peb txhaj le caj sa moog moog


  lug lug hab muaj sa nyob." Mej cov kws txawj has lug txaj muaj qee leej has tas:


  "Peb puavleej yog Vaajtswv cov mivnyuas hab."


  29Yog le ntawd, peb cov kws yog Vaajtswv cov mivnyuas lawm, peb tsi xob xaav has tas, Vaajtswv zoo ib yaam le tej mlom kws cov tuabneeg muaj tswvyim muab nyaj, muab kub nchuav hab muab pobzeb txaug ua.


  30Thaus tuabneeg tseem tsi tau paub Vaajtswv, Vaajtswv tsi suav tuabneeg lub txim. Tabsis nwgnuav Vaajtswv tub qha rua txhua tsaav tuabneeg kws nyob thoob plawg huv lub qaab ntuj nuav has tas, puab yuavtsum tso puab tej kev txhum tseg.


  31Rua qhov Vaajtswv tub teem ib nub ca lawm, nub ntawd Vaajtswv yuav txav txim rua txhua tsaav tuabneeg huv qaab ntuj nuav. Tug kws Vaajtswv tsaa lug ua tug txav txim, nwg yuav txav txim ncaaj nceeg. Hab qhov kws Vaajtswv tsaa tug ntawd sawv huv qhov tuag rov qaab lug, qhov ntawd qha rua suavdlawg paub has tas, tug ntawd yog tug kws Vaajtswv tsaa tag.”


  32Thaus cov tuabneeg noog Paulus qha, puab nov Paulus has tas muaj ib tug kws tuag lawm sawv huv qhov tuag rov qaab lug, puab txawm thuam hab luag Paulus zum zawg. Tabsis muaj qee leej has tas, “Peb xaav rov noog koj qha zaaj nuav dlua hab.”


  33Tom qaab ntawd, Paulus txawm tawm huv qhov chaw kws suavdlawg tuaj saablaaj ntawd moog lawm.


  34Muaj qee leej lug ntseeg Yexus hab lug koom nrug Paulus. Cov tuabneeg kws lug ntseeg muaj ib tug nom hu ua Di-aunexi-us; muaj ib tug quaspuj hu ua Damalis, hab muaj dlua ob leeg lug ntseeg hab.


  


  Teg Num 18


  Paulus Nyob huv Kauleethaus


  1Tom qaab ntawd Paulus txawm tawm huv lub nroog Athees moog rua tim lub nroog Kauleethaus.


  2Thaus nwg nyob huv lub nroog ntawd, nwg ntsib ib tug tuabneeg Yudais hu ua Akilas kws yug huv tebchaws Pootus. Akilas tug quaspuj hu ua Paxilas. Obtug nyavnyuas tuaj tim tebchaws Italis tuaj, rua qhov Vaajntxwv Kelaudi-us ntab cov Yudais txhua tug kuas tsiv tawm huv lub nroog Loos moog. Paulus txawm moog saib Akilas obtug,


  3Paulus nrug obtug nyob hab nrug obtug ua num ua ke. Paulus xaws tsev ntaub ib yaam le Akilas obtug.


  4Txhua nub Xanpataus Paulus moog rua huv tsev saablaaj, nwg yum cov Yudais hab cov


  tuabneeg Kilis kuas lug ntseeg Yexus Khetos.


  5Thaus Xilas hab Timautes obtug tuaj peg lub xeev Makedaunias tuaj txug huv lub nroog Kauleethaus, Paulus txawm qha Vaajtswv txujlug lawm xwb, nwg tsi ua lwm yaam num le. Nwg ua timkhawv rua cov Yudais has tas, Yexus yog tug Mexiyas.


  6Thaus puab tawmtsaam hab thuam Paulus, Paulus txawm muab Paulus lub tsho nchus, hab has rua puab has tas, “Yog mej lub txim poob lug raug mej, mej tsi xob lam has tas kuv tsi qha mej. Txij nuav moog kuv yuav moog qha lwm Tsaav Tuabneeg.”


  7Paulus txawm ncaim puab moog, nwg moog nrug ib tug txivneej kws yog lwm Tsaav Tuabneeg kws hu ua Titi-us Yuxatus nyob. Nwg yog ib tug kws fwm Vaajtswv, nwg lub tsev nyob ze lub tsev saablaaj.


  8Kixapus kws yog tug thawj saib lub tsev saablaaj, hab nwg tsev tuabneeg txawm lug ntseeg Yexus Khetos hab muaj ntau leej kws nyob huv lub nroog Kauleethaus tau nov Paulus qha, puab txawm lug ntseeg hab ua kevcai raus dlej.


  9Muaj ib mos Paulus ua ywgtoog pum tug Tswv lug has rua Paulus has tas,“Koj tsi xob ntshai, koj ca le qha moog tsi xob tso tseg,10rua qhov kuv nrug koj nyob. Tsi muaj leejtwg yuav ua tau phem rua koj, rua qhov kuv cov thwjtim muaj ntau leej nyob huv lub nroog nuav.”


  11Yog le ntawd, Paulus txhaj nyob huv lub nroog Kauleethaus qha Vaajtswv txujlug rua suavdlawg tau ib xyoos hab rau hli.


  12Lub sijhawm kws Nkali-aus ua nom kaav lub xeev Akhayas, cov Yudais tuavhuv ua ib lub sab nteg Paulus coj moog rua tom tsev has plaub.


  13Puab has tas, “Tug txivneej nuav yum suavdlawg kuas pehawm Vaajtswv tsi lawv le peb txuj kevcai.”


  14Thaus Paulus taabtom yuav teb puab, Nkali-aus has rua cov Yudais has tas, “Yog nwg tau ua txhum qhov twg lossis tau ua phem le caag rua mej cov Yudais, ces kuv yeej yuav ua sab ntev noog mej tej lug.


  15Tabsis mej tsuas sis caav txug tej nyuas lug, tej nyuas npe hab mej tej kevcai kws mej has tsi sis hum xwb, ca mej sis has mej, tej kws mej has nuav kuv tsi kaam txav txim.


  16Nkali-aus txawm ntab puab tawm huv lub tsev has plaub moog.


  17Ces puab cov ntawd txawm moog nteg Xauthenes kws yog tug thawj saib lub tsev saablaaj coj moog nplawm ntawm lub tsev has plaub saab nrau qaab tsistaug. Tabsis Nkali-aus tsi quavntsej le.


  Paulus Rov Moog rua Tim Lub Nroog Aati-aukias


  18Paulus nrug cov ntseeg nyob huv lub nroog Kauleethaus tau ob peb nub ntxiv, nwg maam le nrug Paxilas hab Akilas caij nkoj moog rua tim tebchaws Xilias. Thaus puab moog txug huv lub nroog Keekhale-as, ces Paulus txawm muab nwg cov plaubhau chais, rua qhov nwg tub coglug has tas, nwg yuav chais nwg cov plaubhau.


  19Thaus Paulus moog txug tim lub nroog Efexus, Paulus txawm ncaim Paxilas hab Akilas obtug.


  Thaus puab sis ncaim lawm, Paulus moog rua huv tsev saablaaj hab nrug cov Yudais sis caam.


  20Puab cov ntawd thov kuas Paulus nrug puab nyob ib ntus, tabsis Paulus tsi kaam nyob.


  21Thaus nwg yuav ncaim puab moog, nwg has rua puab has tas, “Yog Vaajtswv pum zoo kuv tuaj, kuv maam le rov qaab tuaj qha mej dlua.” Ces Paulus txawm caij nkoj tawm huv lub nroog Efexus moog lawm.


  22Thaus Paulus moog txug nraag lub nroog Xixaleyas, Paulus moog nraag lub nroog Yeluxalees hab moog saib cov ntseeg kws nyob nraag. Tom qaab ntawd nwg rov lug rua peg lub nroog Aati-aukias.


  23Nwg nyob huv lub nroog Aati-aukias ib ntus, nwg maam le moog txhua nrho qhov txhua chaw huv cheebtsaam Kalatias hab Felinkias, nwg moog qha cov ntseeg kuas muab sab rau ntseeg.


  Apaulaus Qha huv Efexus hab huv Kauleethaus


  24Thaus ntawd muaj ib tug txivneej Yudais hu ua Apaulaus kws nyob huv lub nroog Alexaadias, nwg tuaj txug huv lub nroog Efexus. Nwg yog ib tug kws txawj qha hab paub Vaajtswv txujlug.


  25Nwg kawm tug Tswv txuj Kevcai. Nwg kub sab lug qha txug Yexus zaaj, tej kws nwg qha ntawd puavleej muaj tseeb. Tabsis nwg tsuas paub txuj kevcai raus dlej kws Yauhaas qha xwb.


  26Apaulaus moog qha huv lub tsev saablaaj tsi ntshai leejtwg le. Thaus Paxilas hab Akilas nov nwg qha, obtug txawm coj nwg moog rua tom obtug tsev, hab obtug qha Vaajtswv zaaj rua Apaulaus paub tseeb dlua yaav taag lug lawm.


  27Thaus cov ntseeg kws nyob huv lub nroog Efexus paub has tas, Apaulaus yuav hlaa moog rua tim tebchaws Kilis, puab sau ib tsaab ntawv xaa moog rua cov ntseeg kws nyob tid kuas puab hlub Apaulaus. Thaus Apaulaus moog txug tid, nwg paab puab kawg le, puab lug ntseeg rua qhov Vaajtswv foom koob moov rua puab.


  28Nwg caav yeej cov Yudais taabmeeg suavdlawg, rua qhov nwg tej lug tseemceeb, hab nwg muab Vaajtswv txujlug qha rua puab paub has tas, Yexus yog tug Mexiyas.


  


  Teg Num 19


  Paulus Nyob huv Luv Nroog Efexus


  1Thaus Apaulaus nyob huv lub nroog Kauleethaus, thaus ntawd Paulus moog txhua nrho cheebtsaam Kalatias, nwg maam le moog txug huv lub nroog Efexus. Thaus nwg tuaj txug lawm, nwg ntsib cov ntseeg ob peb leeg,


  2nwg nug puab has tas, “Thaus mej lug ntseeg, mej puas tau Vaaj Ntsujplig tug Dlawbhuv?” Puab teb has tas,


  “Peb tsi tau nov dlua has tas muaj Vaaj Ntsujplig tug Dlawbhuv le.”


  3Paulus nug puab has tas, “Yog le ntawd, mej ua kevcai raus dlej le caag?” Puab teb has tas,


  “Peb ua lawv le Yauhaas txuj kevcai raus dlej.”


  4Paulus qha rua puab has tas, “Yauhaas txuj kevcai raus dlej tsuas qha has tas, cov kws ua kevcai raus dlej ntawd yog cov kws tub tso kev txhum tseg lawm, txawm yog le ntawd los Yauhaas qha has tas, suavdlawg yuavtsum ntseeg tug kws yuav lawv Yauhaas qaab lug, tug ntawd yog Yexus.”


  5Thaus puab nov Paulus has le ntawd, puab txawm tuav tug Tswv Yexus lub npe ua kevcai raus dlej.


  6Thaus Paulus tsaa teg hab thov Vaajtswv rua puab, Vaaj Ntsujplig tug Dlawbhuv lug rua puab txhua tug. Puab txawm has tau lug txawv txawv hab puab qha Vaajtswv txujlug.


  7Cov txivneej ntawd muaj kwvlaam le kaum ob leeg.


  8Paulus muaj sab tawv qha huv lub tsev saablaaj has txug Vaajtswv lub Tebchaws tau peb lub hlis. Nwg nrug cov tuabneeg kws tuaj noog nwg qha sis caam hab yum kuas puab lug ntseeg Yexus.


  9Tabsis cov tuabneeg ntawd qee leej muaj sab tawv tsi kaam ntseeg Yexus. Puab taabmeeg thuam Tswv Yexus zaaj rua suavdlawg noog. Ces Paulus txawm tso puab tseg, coj nwg cov thwjtim nrug nwg moog, hab nwg naj nub moog qha huv Tilanus chaav tsev saablaaj.


  10Nwg pheej qha le ntawd tau ob xyoos, cov Yudais hab lwm Tsaav Tuabneeg kws nyob huv lub xeev Axias txhaj tau nov Vaajtswv txujlug.


  Xakevas Cov Tub


  11Vaajtswv pub fwjchim rua Paulus ua tau tej txujci tseemceeb rua suavdlawg pum,


  12hab puab muab Paulus txuj phuam so fws hab Paulus dlaim ntaub npua ua num coj moog tso rua sau cov tuabneeg kws muaj mob lub cev, ces cov tuabneeg ntawd tej mob txawm zoo lawm, hab cov tuabneeg kws raug dlaab los dlaab ca le tawm lawm.


  13Cov Yudais kws txawj ntab dlaab muaj qee leej moog ntab dlaab rua qhov nuav qhov u. Puab tuav Yexus lub npe ntab dlaab saib dlaab puas tawm. Puab has rua dlaab has tas, “Peb tuav Yexus tug muaj fwjchim kws Paulus qha ntab mej tawm.”


  14Cov kws ua le ntawd tub yog cov Yudais tug Povthawj Hlub kws hu ua Xakevas xyaa leej tub ntaag.


  15Dlaab teb puab has tas, “Kuv yeej paub Yexus hab paub Paulus, tabsis mej tsua yog leejtwg?”


  16Tug txivneej kws raug dlaab ntawd txawm muab puab ntaus, nwg ntaus yeej puab, puab txawm tsiv tawm huv nwg lub tsev moog. Puab tej rig tsho ndluag hab ib ce to taag huv tuabsi.


  17Cov Yudais hab lwm Tsaav Tuabneeg kws nyob huv lub nroog Efexus puavleej nov zaaj nuav, puab ntshai kawg le. Ces Tswv Yexus lub npe txawm nrov nchaa moo lug moog thoob plawg txhua qhov.


  18Cov kws tub xub lug ntseeg lawm, muaj ntau leej tuaj leeg puab tej kev txhum taabmeeg suavdlawg.


  19Cov tuabneeg kws txawj ua khawv koob ntau leej muab puab tej ntawv khawv koob coj tuaj hlawv taabmeeg suavdlawg. Puab tej ntawv ntawd raug nqe tsib caug txheeb lub nyaj.


  20Yog le ntawd, tug Tswv txujlug kws muaj fwjchim txhaj nrov nchaa moog thoob plawg txhua qhov hab muaj tuabneeg lug ntseeg coob zuj zug.


  Muaj Kev Ntxhuv huv Lub Nroog Efexus


  21Thaus dlhau tej xwm ntawd lawm Paulus npaaj sab has tas nwg yuav moog rua tim Makedaunias hab Akhayas, nwg maam le moog rua nraag lub nroog Yeluxalees. Paulus has tas, “Tom qaab ntawd kuv yuavtsum moog rua tim lub nroog Loos.”


  22Paulus khaiv Timautes hab Elatus kws nrug nwg ua num ua nwg ntej moog rua tim lub xeev Makedaunias. Thaus obtug moog lawm, Paulus tseem nyob huv xeev Axias tau ib ntus hab.


  23Thaus ntawd nyob huv lub nroog Efexus muaj kev kub ntxhuv, rua qhov muaj tuabneeg lug ntseeg Yexus coob zuj zug,


  24nyob huv lub nroog ntawd muaj ib tug txivneej hu ua Demeti-us, nwg yog ib tug kws ntaus nyaj muag, nwg muab nyaj nchuav ua tej lub nyuas tsev miv miv zoo le lub tsev teev tug mlom quaspuj Alatemis, ua rua cov tuabneeg kws ntaus nyaj tau nyaj ntau heev.


  25Demeti-us txawm moog hu cov kws ntaus nyaj ntawd hab lwm cov kws txawj ntaus nyaj ib yaam le puab cov tuaj saablaaj. Nwg has rua puab has tas, “Mej suavdlawg yeej paub has tas, tub yog vim peb ua teg num nuav peb txhaj tau noj tau haus.


  26Mej tub pum hab nov tej kws tug Paulus ntawd qha lawm. Nwg qha has tas, tej mlom kws peb nchuav nuav tsi tseemceeb dlaabtsi le. Nwg has le ntawd ua rua cov tuabneeg kws nyob huv lub nroog Efexus nuav hab cov kws nyob thoob plawg lub xeev Axias tso txuj qub kevcai tseg yuav taag.


  27Yog peb tsi ceevfaaj, nyob tsaam tej kws peb ua yuav poob nqe hab ntshai suavdlawg yuav saib tsi taug lub tsev kws peb pe tug mlom quaspuj Alatemis kws muaj fwjchim luj, ces tug mlom quaspuj Alatemis kws cov tuabneeg Axias huv lub xeev Axias hab tej tuabneeg kws nyob thoob plawg huv qaab ntuj nuav pe yuav tsi muaj fwjchim lawm.”


  28Thaus Demeti-us has le ntawd taag, suavdlawg chim heev, puab txawm qw nrov nrov has tas, “Cov tuabneeg Efexus, tug mlom quaspuj Alatemis muaj fwjchim luj kawg nkaus.”


  29Ces txawm muaj kev ntxhuv thoob plawg huv lub nroog Efexus. Suavdlawg txawm tuaj nteg kag Nkayus hab Alitakhus kws yog tuabneeg Makedaunias caab moog rua tom lub tshaavpuam, rua qhov obtug nrug Paulus tuaj.


  30Paulus xaav moog cheem cov tuabneeg ntawd, tabsis cov ntseeg tsi kheev Paulus moog.


  31Cov numtswv kws nrug Paulus sis raug zoo khaiv tuabneeg moog cheem kuas Paulus tsi xob moog huv cov tuabneeg coob coob kws nyob tom tshaavpuam.


  32Thaus ntawd cov tuabneeg coob coob kws nyob tod taabtom ntxhuv heev, nyag taug nyag qw le nuav le u, rua qhov muaj ibtxha tsi paub has tas, sov puab tuaj saablaaj zaaj dlaabtsi tag!


  33Cov Yudais txawm muab Alexaades thawb moog rua tom suavdlawg hauv ntej, ces muaj qee leej xaav has tas, tug kws ua txhum ntshai yog Alexaades. Alexaades txawm cu teg kuas suavdlawg nyob tuabywv, nwg yuav qha zaaj ntawd rua suavdlawg saib yog le caag.


  34Tabsis thaus puab pum has tas, Alexaades yog tuabneeg Yudais hab, puab qw tau ob txoog teev has tas, “Cov tuabneeg Efexus tug mlom Alatemis muaj fwjchim luj kawg nkaus.”


  35Thaus kawg tug teev ntawv huv lub nroog has kuas suavdlawg nyob tuabywv. Nwg has tas, “Cov tuabneeg Efexus, suavdlawg puavleej paub has tas, cov tuabneeg kws nyob huv lub nroog Efexus nuav yog cov kws tu lub tsev teev tug mlom Alatemis kws muaj fwjchim luj kawg nkaus, hab tu lub pobzeb tseemceeb kws poob sau ntuj lug.


  36Suavdlawg puavleej paub has tas, muaj le ntawd tag. Yog le ntawd, mej ca le nyob tuabywv tsi xob laam tau laam ua rua suavdlawg ntxhuv.


  37Mej nteg obtug lug ua dlaabtsi? Obtug tub tsi tau moog nyag ib yaam dlaabtsi huv lub tsev teev mlom lossis thuam peb tug mlom los sav.


  38Yog Demeti-us hab nwg cov tuabneeg ntaus nyaj ntawd xaav kom leejtwg rua numtswv, peb yeej muaj tsev has plaub hab muaj tug txav txim huv tuabsi, kuas puab moog sis has lawm tom.


  39Tabsis yog mej tsua muaj dlua lwm zaaj, mej yuavtsum hu suavdlawg tuaj ua ke saablaaj tsaiv, maam le txav txim.


  40Yog peb tsi ua le nuav, nyob tsaam numtswv yuav has tas, tej kev kws ntxhuv nub nua yog peb ua, ces peb yuav tsi muaj lug teb puab, rua qhov tej kev ntxhuv nuav tsi muaj hauvpaug hauv ntsis dlaabtsi.”


  41Thaus nwg has le ntawd taag, ces nwg txawm kuas suavdlawg moog tsev.


  


  Teg Num 20


  Paulus Moog Tim Xeev Makedaunias hab Xeev Akhayas


  1Thaus tsi muaj kev ntxhuv lawm, Paulus hu cov ntseeg tuaj ua ke. Nwg has lug txhawb puab zug taag, nwg txawm ncaim puab moog rua peg lub xeev Makedaunias lawm.


  2Thaus nwg taug kev moog, nwg qha ntau zaaj txhawb cov ntseeg kws nyob huv tej zej zog huv lub xeev ntawd tug zug, nwg maam le moog txug nraag lub xeev Akhayas.


  3Nwg nyob huv lub xeev Akhayas tau peb hlis. Thaus nwg taabtom yuav caij nkoj moog rua tim tebchaws Xilias, nwg nov has tas cov Yudais tuavhuv yuav ua phem rua nwg. Ces nwg txawm xaav has tas, nwg yuav rov qaab moog rua peg lub xeev Makedaunias.


  4Cov tuabneeg kws nrug Paulus moog yog Pilehus tug tub Xaupates, Alitakhus hab Xekudus kws nyob huv lub nroog Thexalaunikes; Nkayus kws nyob huv Denpis; Tikhikus hab Taufimus kws nyob huv xeev Axias; hab Timautes.


  5Puab cov ntawd xub ua ntej moog nyob nraag lub nroog Rhau-as tog peb.


  6Thaus peb ua Kevcai Noj Ncuav Tsi Xyaw Keeb taag, peb txawm caij nkoj tawm huv lub nroog Filipis moog rua nraag lub nroog Rhau-as. Peb moog tau tsib nub maam le moog txug nraag, hab peb nyob nraag tau rau xyaa nub.


  Paulus Moog Saib Lub Nroog Rhau-ss Zag Kawg


  7Nub xyaa thaus tsaus ntuj peb tuaj noj mov ua ke hab ua kevcai noj tug Tswv Rooj Mov. Paulus qha puab txug ib taag mo, rua qhov thaus kaaj ntug nwg yuav ncaim puab moog.


  8Chaav tsev txheej sau kws peb saablaaj ntawd, puab taws ntau lub teeb.


  9Mo ntawd muaj ib tug hluas hu ua Etikhus, nwg nyob ntawm lub qhov rais noog Paulus qha. Thaus Paulus tseem taabtom qha, Etikhus tsaug zug heev, nwg txawm looj hlas lawm hab nwg ca le poob ntawm lub qhov rais kws yog txheej tsev peb rua huv aav. Thaus puab nqeg moog muab nwg tsaa hlo, nwg tub tuag lawm,


  10tabsis thaus Paulus nqeg lug txug, Paulus txawm moog puag nkaus tug hluas ntawd, Paulus has rua suavdlawg has tas, “Mej tsi xob txhawj, nwg tub muaj sa lawm.”


  11Ces Paulus nce rov moog rua sau tsev hab muab ncuav lug faib rua suavdlawg noj lawv le


  kevcai noj tug Tswv Rooj Mov. Paulus nrug suavdlawg thaam moog txug kaaj ntug, nwg maam le ncaim puab moog lawm.


  12Suavdlawg pum tug hluas ntawd tseem muaj sa, puab zoo sab kawg le, puab txawm coj nwg moog tsev.


  Moog Ntawm Rhau-as rua Miletus


  13Peb caij nkoj ua ntej moog nyob nraag lub nroog Axaus tog Paulus. Nwg tub xub has kuas peb moog nyob nraag tog nwg, rua qhov nwg yuav moog kutaw moog rua nraag, nwg maam le nrug peb caij nkoj moog.


  14Thaus Paulus tuaj txug nraag lub nroog Axaus, peb txhaj coj nwg nrug peb caij nkoj moog rua nraag lub nroog Mitilenes.


  15Peb caij nkoj tawm huv lub nroog Mitilenes moog ib nub txug ntawm lub koog Povtxwv Khi-aus. Nub tom qaab peb caij nkoj tawm ntawm Khi-aus moog ib nub txug lub koog Povtxwv Xamaus, hab nub tom qaab peb moog txug nraag lub nroog Miletus.


  16Paulus tub xaav tseg has tas, nwg yuav tsi moog su huv lub nroog Efexus, rua qhov nwg tsi muaj sijhawm su huv xeev Axias, nwg yuav maaj moog nraag lub nroog Yeluxalees, saib moog puas ncaav nub kws suavdlawg ua kevcai Peetekos. Yog le ntawd, peb txhaj caij nkoj dlhau plawg moog tsi su huv lub nroog Efexus.


  Paulus Qha rua Cov Txwjlaug Kws Tuaj Peg Efexus Tuaj


  17Thaus Paulus tseem nyob huv lub nroog Miletus, nwg khaiv tuabneeg moog hu cov txwjlaug kws saib cov ntseeg peg lub nroog Efexus kuas tuaj cuag nwg.


  18Thaus cov txwjlaug tuaj txug lawm, Paulus has rua puab has tas, “Txij thaus kuv tuaj txug huv lub xeev Axias lug txug nub nua, kuv ua kuv lub neej zoo le caag los mej puavleej pum.


  19Txawm yog cov Yudais pheej tuavhuv ua phem rua kuv kuas kuv raug kev txomnyem los kuv tseem ua sab ntev ua Vaajtswv teg num. Thaus kuv ua teg num ntawd, muaj qee zag lug kuv kua muag kawg le.


  20Hab mej tub paub has tas, thaus kuv qha mej huv mej tej tsev hab huv tej tsev saablaaj, kuv yeej qha tej zaaj kws yuav paab tau mej xwb, kuv tsi zais ib lus le.


  21kuv pheej ntuag cov Yudais hab lwm Tsaav Tuabneeg kuas suavdlawg nyag tso nyag tej kev txhum tseg, tig rov lug cuag Vaajtswv hab ntseeg peb tug Tswv Yexus.


  22Nwgnuav Vaaj Ntsujplig tug dlawbhuv yuav kuas kuv moog nraag lub nroog Yeluxalees. Thaus kuv moog txug nraag, kuv yuav raug kev txomnyem le caag los kuv tsi paub.


  23Kuv tsuas paub lawv le Vaaj Ntsujplig qha rua kuv lawm xwb. Nwg qha kuv has tas, kuv yuav raug kaw huv tsev lojcuj hab yuav raug kev txomnyem huv tej nroog kws kuv yuav moog ntawd.


  24Tabsis kuv yeej tsi suav has tas kuv lub neej tseemceeb dlaabtsi, rua qhov kuv xaav ua teg num kws tug Tswv Yexus muab rua kuv ua kuas tav. Teg num ntawd yog moog qha Txujmoo Zoo rua suavdlawg kuas puab paub has tas, Vaajtswv hlub puab.


  25“Kuv tub moog txhua qhov qha rua suavdlawg has txug Vaajtswv lub Tebchaws. Nwgnuav kuv paub has tas, mej txhua tug kws nyob ntawm nuav yuav tsi muaj ib tug rov pum kuv le lawm,


  26Yog le ntawd, nub nua kuv qha rua mej has tas, yog mej cov leejtwg raug kev puamtsuaj, mej tsi xob lam has tas, kuv tsi qha mej.


  27Rua qhov kuv tub qha tej kws Vaajtswv xaav kuas mej paub rua mej lawm, kuv tsi tau zais ib qho le.


  28Mej yuavtsum ceevfaaj nyob tsaam mej yuam kev hab mej yuavtsum ua tuab zoo saib paab yaaj kws Vaaj Ntsujplig tug Dlawbhuv muab tso rua mej ua tug saib. Mej yuavtsum saib cov ntseeg ntawd ib yaam le tug tswv yaaj saib nwg paab yaaj. Cov ntseeg ntawd yog cov kws Vaajtswv tug Tub tuag txhwv lug ua nwg cov lawm.


  29Kuv paub has tas thaus kuv moog lawm, maa yeej yuav lug rua huv mej cov. Thaus maa lug maa yuav tum txhua tug yaaj huv tuabsi.


  30Txawm yog huv mej cov los yeej yuav muaj qee leej qha tsi tseeb ntxag cov ntseeg kuas moog ua puab thwjtim.


  31Mej yuavtsum ceevfaaj hab ncu ntsoov has tas, kuv tub naj nub naj mo qha mej tau peb xyoos lug lawm. Thaus kuv qha mej ntawd muaj qee zag lug kuv kua muag kawg le.


  32“Nwgnuav kuv yuav ncaim mej moog, kuv thov Vaajtswv tsomkwm mej, mej yuavtsum khaws Vaajtswv tej lug kws has tas. Vaajtswv hlub mej rua huv mej lub sab. Vaajtswv txujlug ntawd txhaj paab tau kuas mej muab sab rau ntseeg hab yuav pub tej koob moov kws Vaajtswv tub npaaj tseg ca rua cov kws ntseeg nwg lawm rua mej.


  33Kuv yeej tsi ntshaw leejtwg tej nyaj tej kub lossis tej rig tsho naav lug ua kuv tug.


  34Mej suavdlawg puavleej paub has tas, kuv hab cov phoojywg kws nrug kuv ua num tau noj tau naav tub yog vim kuv ob txhais teg khwv yug suavdlawg xwb, kuv yeej tsi tau thov leejtwg le.


  35Txhua yaam num kws kuv ua rua mej pum tub yog kuv ua qha rua mej paub has tas, peb yuavtsum ua num nyaav le ntawd txhaj paab tau cov tuabneeg kws tsi muaj zug. Hab peb yuavtsum ncu ntsoov tej lug kws tug Tswv Yexus qha has tas,'Thaus yug pub rua luas, yug zoo sab heev dlua thaus yug tau luas le.'"


  36Thaus Paulus qha puab taag, Paulus hab cov tuabneeg kws noog nwg qha suavdlawg txhus caug thov Vaajtswv.


  37Thaus Paulus yuav ncaim puab moog, suavdlawg quaj quaj, hab puab lug puag Paulus xubpwg nwj Paulus.


  38Puab nyuaj sab kawg le, rua qhov nwg has tas, puab yuav tsi pum nwg lawm, ces puab txawm xaa nwg moog rua nraag lub nkoj.


  


  Teg Num 21


  Paulus Moog nraag Lub Nroog Yeluxalees


  1Thaus peb ncaim puab moog lawm, peb txawm caij nkoj ncaaj nraim moog rua nraag koog Povtxwv Kaus; nub tom qaab peb moog txug nraag koog Povtxwv Laudes, hab tom qaab ntawm peb maam le moog txug lub nroog Patalas.


  2Peb pum ib lub nkoj yuav moog rua tim lub xeev Faunikias, peb txhaj caij lub nkoj ntawd moog.


  3Thaus peb moog pum lub koog Povtxwv Xaipas lawm, peb txawm moog saab qaabteb rua tim tebchaws Xilias. Puab yuav thau tej qhov txhua chaw huv lub nkoj rua ntawm lub nroog Tiles, peb txhaj nreg nkoj ntawm lub nroog ntawd.


  4Thaus peb nrhav tau cov ntseeg kws nyob huv lub nroog Tiles lawm, peb nrug puab nyob tau


  xyaa nub. Vaaj Ntsujplig qha rua puab kuas puab tsi xob pub Paulus moog nraag lub nroog Yeluxalees.


  5Tabsis thaus dlhau xyaa nub lawm, peb ncaim puab moog. Puab txhua tug hab puab tej quaspuj mivnyuas suavdlawg puavleej xaa peb moog txug nraag ntug havtxwv, peb suavdlawg txhus caug ntawm ntug havtxwv thov Vaajtswv.


  6Ces peb txawm sis ncaim, thaus peb nce rua huv nkoj, puab txawm rov qaab moog tsev lawm.


  7Peb caij nkoj tawm huv lub nroog Tiles moog kawg kev nkoj rua nraag lub nroog Pataulemais, peb moog saib cov ntseeg huv lub nroog hab nrug puab nyob tau ib nub.


  8Nub tom qaab peb moog rua nraag lub nroog Xixaleyas. Peb moog su huv Filis kws yog ib tug qha txujmoo zoo lub tsev. Filis yog ib tug ntawm xyaa leej kws cov ntseeg nraag lub nroog Yeluxalees tau xaiv lug ua num.


  9Filis muaj plaub tug ntxhais tsi tau yuav quasyawg. Puab plaub leeg ntawd puavleej qha Vaajtswv txujlug.


  10Peb nyob huv Filis tsev tau ob peb nub, muaj ib tug cev Vaajtswv lug hu ua Ankanpus tuaj nraag xeev Yudas tuaj.


  11Nwg tuaj saib peb, nwg muab Paulus txuj hlaab sa lug khi nwg teg nwg taw, hab nwg has tas, Vaaj Ntsujplig has tas: " "Cov Yudais kws nyob nraag lub nroog Yeluxalees yuav muab tug kws sa txuj hlaab nuav khi ib yaam le nuav, hab yuav muab nwg rua lwm tsaav Tuabneeg coj moog tsimtxom.”


  12Thaus peb nov le ntawd, peb hab cov ntseeg kws nyob ntawd cheem tsi kheev Paulus moog rua nraag lub nroog Yeluxalees.


  13Tabsis Paulus has rua puab has tas, “Mej quaj ua dlaabtsi, mej yuav ua kuas kuv nyuaj sab los? Kuv yeej npaaj txhij lawm, tsi yog cov tuabneeg huv lub nroog Yeluxalees yuav muab kuv khi xwb, txawm yog puab yuav muab kuv tua povtseg, vim kuv ua tug Tswv Yexus teg num los kuv yeej yuav moog nraag.”


  14Peb cheem tsi tau nwg, yog le ntawd peb txawm ca nwg moog, nyob tsaam yog tug Tswv pum zoo.


  15Thaus ntawd peb txawm sawbsim qhov txhua chaw hab moog nraag lub nroog Yeluxalees.


  16Cov ntseeg kws nyob huv lub nroog Xixaleyas muaj qee leej nrug peb moog hab, thaus peb moog txug, puab coj peb moog su huv Manaxoos tsev, yaav taag lug Manaxoos nyob peg koog Povtxwv Xaipas hab nwg tub ntseeg Vaajtswv ntev lug lawm.


  Paulus Moog Saib Yakaunpaus


  17Thaus peb moog txug huv lub nroog Yeluxalees, cov ntseeg zoo sab kawg le.


  18Nub tom qaab Paulus nrug peb moog saib Yakaunpaus. Cov txwjlaug kws saib cov ntseeg tub tuaj nyob ntawd tog peb lawm.


  19Thaus Paulus nrug puab thaam, Paulus pav txhua yaam kws Vaajtswv ua, txij thaus Paulus moog qha lwm Tsaav Tuabneeg rua puab noog.


  20Thaus puab nov Paulus has le ntawd, puab ua Vaajtswv tsaug. Puab has rua Paulus has tas, “Tijlaug, koj tub paub has tas, cov Yudais muaj ntau txheeb leej lug ntseeg Yexus lawm, puab yog cov kws coj Mauxes txuj kevcai nruj.


  21Puab nov has tas, koj pheej moog qha cov Yudais kws nyob huv lwm Tsaav Tuabneeg tej tebchaws kuas puab tso Mauxes txuj Kevcai tseg, tsi xob muab tej mivnyuas ua kevcai txav, puab tsi xob ua lawv le cov Yudais txuj kevcai kws suavdlawg ib txwm coj lug lawm.


  22Puab suavdlawg yeej yuav nov has tas, koj tuaj txug ntawm nuav lawm. Yog le ntawd, koj yuav ua le caag?


  23Peb xaav kuas koj ua le nuav. Muaj plaub tug txivneej nyob ntawm nuav, puab tau coglug tseg has tas,


  24puab yuav ua kevcai ntxuav, koj ca le nrug puab moog hab muab nyaj paab them puab tej nqe, puab txhaj tau chais puab tej plaubhau. Yog koj ua le ntawd, suavdlawg txhaj paub has tas, koj coj lawv le Mauxes txuj Kevcai, koj tsi tau ua tej kws puab nov ntawd.


  25Peb tub sau ib tsaab ntawv rua lwm Tsaav Tuabneeg kws ntseeg Vaajtswv lawm has tas, peb suavdlawg pum zoo kuas puab tsi xob noj tej qhov txhua chaw kws muab fij rua dlaab, tsi xob noj ntshaav, tsi xob noj tej nqaj tsaj kws hlua zawm cejdlaab tuag, hab tsi xob ntxag luas quaspuj luas quasyawg.


  26Yog le ntawd, Paulus coj plaub tug txivneej ntawd moog, hab nub tom qaab nwg nrug puab ua kevcai ntxuav. Paulus moog qha rua tug povthawj kws saib lub Tuamtsev paub has tas, thaus twg puab maam le ua kevcai ntxuav tav. Nub kws puab ua kevcai ntxuav tav yog nub kws puab nqaa khoom tuaj fij rua Vaajtswv lawv le puab tub coglug tseg lawm has tas, puab yuav ua le ntawd.


  Cov Yudais Nteg Paulus huv Lub Tuamtsev


  27Thaus yuav dlhau xyaa nub kws puab ua kevcai ntxuav ntawd, cov Yudais kws tuaj peg lub xeev Axias tuaj, muaj qee leej pum Paulus nyob huv lub Tuamtsev. Ces puab txawm ntxag kuas cov pejxeem ntxhuv hab puab txawm nteg Paulus.


  28Puab qw nrov nrov has tas, “Cov Yixalayees! Mej ca le lug paab peb! Tug nuav yog tug kws pheej moog qha txhua qhov kuas suavdlawg ntxub cov Yixalayees, saib tsi taug Mauxes txuj Kevcai hab lub Tuamtsev nuav. Tsi yog le ntawd xwb, nwg tseem coj lwm Tsaav Tuabneeg tuaj rua huv lub Tuamtsev hab ua rua lub Tuamtsev tsi huv lawm.”


  29(Puab has le ntawd, rua qhov puab pum Taufimus kws tuaj peg lub nroog Efexus tuaj, nrug Paulus nyob ua ke huv lub nroog, puab txhaj xaav has tas, Paulus yeej coj Taufimus moog rua huv lub Tuamtsev lawm.)


  30Tej lug kws puab has ntawd ua rua cov pejxeem kws nyob huv lub nroog ntxhuv. Ces puab txawm dlha zum zawg tuaj nteg Paulus hab muab nwg caab tawm huv lub Tuamtsev moog. Taamsim ntawd txawm muaj ib tug lug muab lub Tuamtsev tej qhovrooj kaw kag lawm.


  31Thaus cov tuabneeg coob coob ntawd taabtom yuav muab Paulus tua povtseg, txawm muaj ib tug moog qha rua tug thawj tubrog pawg txheeb kws saib cov tubrog Loos has tas, cov pejxeem


  kws nyob huv lub nroog Yeluxalees nuav suavdlawg ntxhuv heev lawm.


  32Thaus tug thawj tubrog pawg txheeb nov le ntawd, nwg txawm coj cov thawj tubrog pawg pua hab ib paab tubrog nrug nwg moog saib yog ua caag cov pejxeem txhaj ntxhuv le ntawd. Thaus cov pejxeem pum tug thawj tubrog pawg txheeb coj tubrog dlha tuaj, ces puab txawm tsi ntaus Paulus lawm.


  33Tug thawj tubrog pawg txheeb tuaj txug ndlua ntawm Paulus, nwg tuav nkaus Paulus hab has kuas cov tubrog muab ob txuj saw hlau lug khi Paulus. Tug thawj tubrog txawm nug has tas, “Tug nuav yog leejtwg, hab nwg ua txhum dlaabtsi?”


  34Cov tuabneeg ntawd puab nyag has nyag lawm ib yaam tsi sis thooj. Ces tug thawj tubrog pawg txheeb paub tsi tseeb has tas yog vim le caag, nwg txhaj kuas cov tubrog coj Paulus moog rua huv cov tubrog lub yeej.


  35Thaus puab moog txug ntawm tug ntaiv, cov tubrog txawm muab Paulus nqaa, rua qhov cov pejxeem ua nruj ua tsiv heev rua Paulus.


  36Cov pejxeem lawv Paulus qaab hab qw ntsoog qeeg has tas, “Ca le coj nwg moog tua povtseg.”


  Paulus Has Dlaws Nwg Zaaj


  37Thaus cov tubrog taabtom coj Paulus moog rua huv lub tsev, Paulus txawm has rua tug thawj tubrog pawg txheeb has tas, “Thov ca kuv has ib lus rua koj puas tau?”


  Tug thawj tubrog pawg txheeb teb has tas, “Koj paub lug Kilis hab los?


  38Koj tsi yog tug tuabneeg Iziv kws yaav taag lug tawmtsaam numtswv hab coj plaub txheeb leej kws tua tuabneeg nrug nwg moog rua tom roob mojsaab qhua los?”


  39Paulus teb has tas, “Kuv yog tuabneeg Yudais, kuv yug huv lub nroog Talaxus kws nyob peg tebchaws Kilikias. Kuv yog cov tuabneeg kws nyob huv lub nroog Talaxus ntaag. Lub nroog ntawd yog ib lub nroog tseemceeb. Thov koj ca kuv has rua cov pejxeem ntawd mivntsiv.”


  40Tug thawj tubrog pawg txheeb txhaj ca Paulus has. Paulus txawm sawv ntsug ntawm tug ntaiv cu teg rua suavdlawg kuas nyob tuabywv. Thaus suavdlawg nyob tuabywv lawm, Paulus txawm ua lug Henplais qha rua puab has tas,


  


  Teg Num 22


  1“Mej cov kws ua nam ua txiv hab ua kwv ua tij suavdlawg, mej ca le noog kuv yuav has dlaws kuv zaaj!”


  2Thaus suavdlawg nov Paulus ua lug Henplais has, puab txawm nyob tuabywv noog. Paulus has tas:


  3“Kuv yog tuabneeg Yudais, kuv yug huv lub nroog Talaxus kws nyob tim tebchaws Kilikias, tabsis kuv lug luj hlub nyob huv lub nroog Yeluxalees nuav. Nkamaliyees yog tug xwbfwb qha ntawv rua kuv ntaag. Kuv tau kawm peb cov yawmkoob txuj kevcai huv tuabsi lawm. Hab kuv muab sab rau ua Vaajtswv teg num ib yaam le naj nub nua mej pum kuv ua.


  4Yaav taag lug kuv yog ib tug kws tau tsimtxom cov ntseeg. Muaj qee leej kuv muab tsimtxom tuag lawm. Kuv nteg cov ntseeg, tsi has quaspuj lossis txivneej coj moog kaw rua huv tsev lojcuj.


  5Tug Povthawj Hlub hab cov Yudais tej numtswv puavleej paub has tas, kuv has tseeb xwb. Puab ua ntawv rua kuv nqaa moog rua cov kwvtij Yudais kws nyob peg lub nroog Damaxes, thaus ntawd kuv moog nteg cov ntseeg kws nyob peg khi hab caab lug rau txim rua nraag lub nroog Yeluxalees nuav.


  Paulus Qha Qhov Kws Nwg Hloov Dlua Sab Tshab


  (Teg Num 9:1-19; 26:12-18)


  6“Thaus yuav laug taav su kws kuv taabtom taug kev moog yuav txug peg lub nroog Damaxes, txawm muaj dluab tshaav ntuj ci nplaag sau ntuj tuaj rua kuv.


  7Kuv txawm qaug ntawg rua huv aav, kuv nov ib lub suab has rua kuv tas,"Xaulus, Xaulus! Ua le caag koj tsimtxom kuv?"


  8Kuv nug nwg has tas, "Tug Tswv, koj yog leejtwg?" Nwg teb kuv has tas,"Kuv yog Yexus tug kws yog tuabneeg Naxales kws koj tsimtxom ntaag."


  9Cov txivneej kws nrug kuv moog puavleej pum tug dluab tshaav ntuj kws ci tuaj rua kuv, tabsis puab tsi nov lub suab kws has rua kuv.


  10Kuv nug has tas, "Tug Tswv, yog le ntawd kuv yuav ua le caag?" Tug Tswv txawm has rua kuv has tas,"Koj ca le sawv moog rua huv lub nroog Damaxes. Thaus koj moog txug tod, yuav muaj tuabneeg qha rua koj paub txhua yaam kws Vaajtswv yuav kuas koj ua.”


  11Tug dluab tshaav ntuj kws ci ci ntawd ua rua kuv ob lub qhovmuag tsi pum kev lawm. Ces cov txivneej kws nrug kuv moog ntawd txhaj le tuav kuv teg moog rua huv lub nroog Damaxes.


  12Nyob huv lub nroog Damaxes muaj ib tug txivneej hu ua Ananias kws coj Vaajtswv txuj kevcai nruj, cov tuabneeg Yudais kws nyob huv lub nroog Damaxes puavleej fwm nwg.


  13Nwg tuaj saib kuv, nwg lug sawv ntawm kuv ib saab hab nwg has rua kuv tas, "Nyuas kwv Xaulus, koj ca le rov pum kev!" Taamsim ntawd kuv ob lub qhovmuag txawm rov pum kev, hab kuv tsaa qhovmuag saib nwg.


  14Nwg has rua kuv tas, "Peb cov yawmkoob tug Vaajtswv tub xaiv koj lug ua teg num kws Vaajtswv xaav kuas koj ua, hab kuas koj pum Vaajtswv tug Tubkhai kws ncaaj nceeg, hab nov lub suab kws nwg has rua koj.


  15Rua qhov koj yuav ua timkhawv qha nwg zaaj kws koj pum hab koj nov lawm rua suavdlawg paub.


  16Nwgnuav koj tseem yuav tog ua dlaabtsi? Koj ca le sawv tseeg ua kevcai raus dlej, hab tuav tug Tswv lub npe thov, nwg txhaj yuav zaam koj tej kev txhum."


  Vaajtswv Hu Paulus Moog Qha Lwm Tsaav Tuabneeg


  17“Thaus kuv rov lug txug huv lub nroog Yeluxalees nuav, kuv taabtom thov Vaajtswv huv lub Tuamtsev,


  18kuv ua ywgtoog pum tug Tswv lug has rua kuv has tas,"Nwgnuav koj ca le tawm huv lub nroog Yeluxalees nuav moog, rua qhov cov tuabneeg kws nyob huv lub nroog nuav, puab yuav tsi noog tej lug kws koj ua timkhawv txug kuv zaaj."


  19Thaus kuv nov tug Tswv has le ntawd, kuv has rua nwg has tas, "Tug Tswv, suavdlawg puavleej paub has tas, kuv yog tug kws pheej moog nteg cov ntseeg koj txhua qhov huv tej tsev saablaaj. Kuv muab puab ntaus hab muab puab caab moog kaw rua huv tsev lojcuj.


  20Thaus cov tuabneeg kws ntxub Xatefanaus, muab Xatefanaus tug kws ua timkhawv txug koj zaaj tua povtseg, kuv nyob ntawd hab; kuv nrug puab pum zoo muab nwg tua povtseg. Hab cov tuabneeg kws tua Xatefanaus, puab hle puab tej tsho ca rua kuv zuv."


  21Tug Tswv has rua kuv tas,"Koj ca le moog, kuv yuav khaiv koj moog dleb heev, moog qha lwm Tsaav Tuabneeg." “


  22Cov tuabneeg ntawd noog Paulus qha lug txug thaus Paulus has tas, Vaajtswv yuav khaiv nwg moog qha lwm tsaav Tuabneeg, puab txawm qw nrov nrov has tas, “Tug tuabneeg zoo le nuav, tsi tsimnyog ca nwg ua neej nyob, ca le muab nwg tua! Ca le muab nwg tua povtseg!”


  23Cov tuabneeg ntawd chim heev, puab txhaj qw nrov nrov hab hle puab tej tsho pov zum zawg rua nuav rua u, hab tsuab moov aav w rua sau nruab ntug.


  24Thaus tug thawj tubrog pawg txheeb pum le ntawd, nwg txawm kuas nwg cov tubrog coj Paulus moog huv lub yeej hab kuas puab muab Paulus nplawm, hab nug Paulus saib yog vim le caag cov Yudais pheej yuav qw tawmtsaam Paulus heev ua luaj le?


  25Tabsis thaus cov tubrog taabtom muab hlua khi Paulus yuav muab Paulus nplawm, Paulus has rua tug thawj tubrog pawg pua kws sawv ze ntawm Paulus has tas, “Thaus mej tseem tsi tau taug ib tug tuabneeg Loos zaaj, mej ca le muab nwg nplawm, puas lawv le txuj kevcai hab?”


  26Thaus tug thawj tubrog pawg pua nov Paulus has le ntawd, nwg moog qha rua tug thawj tubrog pawg txheeb has tas, “Ua le caag koj kuas peb muab tug txivneej ntawd nplawm? Nwg tub yog tuabneeg Loos hab los sav.”


  27Tug thawj tubrog pawg txheeb lug nug Paulus has tas, “Koj ca le qha kuv saib, koj yog tuabneeg Loos hab los?


  Paulus teb has tas, "Kuv yeej yog tag."


  28Tug thawj tubrog pawg txheeb txawm has tas, “Kuv yog tuabneeg Loos hab, tabsis kuv them nyaj ntau heev, kuv txhaj tau lug ua tuabneeg Loos.” Paulus teb has tas, “Koj them nyaj ntau, koj txhaj tau lug ua, tabsis thaus kuv yug lug, kuv yeej yog tuabneeg Loos lawm.”


  29Thaus cov tuabneeg kws yuav taug Paulus zaaj nov le ntawd, puab txawm txaav ntawm Paulus moog dleb zuj zug lawm. Thaus tug thawj tubrog pawg txheeb nov Paulus has tas, Paulus yog tuabneeg Loos, tug thawj tubrog ntawd ntshai heev, rua qhov nwg muab Paulus khi lawm.


  Paulus Qha Cov Yudais tej Numtswv


  30Tug thawj tubrog pawg txheeb xaav paub tseeb has tas, tej lug kws cov Yudais nkaug Paulus ntawd yog le caag tag. Nub tom qaab tug thawj tubrog txawm kuas cov tubrog muab txuj saw hlau kws khi Paulus dlaws, nwg kuas cov thawj ntawm cov povthawj hab cov numtswv suavdlawg tuaj ua ke. Thaus suavdlawg tuaj txhij lawm, nwg txawm coj Paulus lug sawv taabmeeg suavdlawg.


  


  Teg Num 23


  1Paulus tsaa qhovmuag saib cov Yudais tej numtswv hab has rua puab has tas, “Cov kwvtij, kuv lub sab yeej paub has tas, kuv ua kuv lub neej zoo taabmeeg Vaajtswv lug txug naj nub nua.”


  2Thaus tug Povthawj Hlub Ananias nov Paulus has le ntawd, nwg kuas cov tuabneeg kws sawv ze ntawm Paulus, ntaus Paulus qhovncauj.


  3Paulus has rua Ananias has tas, “Tug nam tuabneeg ntsejmuag ncaaj sab nkhaus, Vaajtswv yuav ntaus koj. Ua le caag koj tseem yuav muaj plhus tuaj nyob ntawm ko txav txim rua kuv lawv le Mauxes txuj Kevcai? Qhov kws koj kuas puab ntaus kuv, koj tub ua txhum Mauxes txuj Kevcai lawm los sav!”


  4Cov tuabneeg kws sawv ze Paulus has rua Paulus has tas, “Koj tseem yuav saib tsi taug tug Povthawj Hlub kws ua Vaajtswv teg num hab los?”


  5Paulus teb puab has tas, “Cov kwvtij, kuv tsi paub has tas nwg yog tug Povthawj Hlub, yog kuv paub ces kuv yuav tsi has le ntawd, rua qhov Vaajtswv txujlug sau tseg has tas, "Mej tsi xob thuam tug kws saib mej." “


  6Thaus Paulus pum has tas, cov tuabneeg kws tuaj saablaaj ntawd muaj ib txha yog cov Xadukais hab ib txha yog cov Falixais, ces Paulus txawm has nrov nrov rua suavdlawg has tas, “Cov kwvtij, kuv yog ib tug Falixais, kuv txiv yog ib tug Falixais hab. Qhov kws puab coj kuv tuaj rua mej taug kuv zaaj, tub yog vim kuv ca sab has tas, cov tuabneeg kws tuag lawm yuav muaj sa sawv huv qhov tuag rov qaab lug.”


  7Thaus Paulus has le ntawd taag, cov Falixais hab cov Xadukais txawm sis caav heev hab puab tsi sis hum lawm.


  8(Rua qhov cov Xadukais tsi ntseeg has tas, tuabneeg yuav sawv tau huv qhov tuag rov qaab lug, hab tsi ntseeg has tas muaj cov timtswv ceebtsheej lossis muaj ntsujplig; tabsis cov Falixais ntseeg has tas muaj peb yaam ntawd huv tuabsi.)


  9Suavdlawg yimfuab sis caav heev dlua, cov xwbfwb kws qha Vaajtswv txuj Kevcai kws yog cov Falixais paab muaj qee leej txawm sawv tseeg hab tshev has tas, “Peb tsi pum tug txivneej nuav ua ib qhov txhum le! Tej zag yog ntsujplig lossis timtswv ceebtsheej lug has rua nwg tag!”


  10Thaus tug thawj tubrog pawg txheeb pum suavdlawg sis caav heev, nwg ntshai nyob tsaam puab muab Paulus chua ndluag ua ob peb ceg, nwg txhaj kuas nwg cov tubrog coj Paulus tawm huv cov tuabneeg ntawd moog rua huv lub yeej.


  11Mo ntawd tug Tswv lug sawv ntawm Paulus ib saab hab has rua Paulus has tas,“Koj tsi xob ntshai! Koj tub ua timkhawv qha kuv zaaj huv lub nroog Yeluxalees lawm, koj yuavtsum ua ib yaam le ntawd tim lub nroog Loos hab.”


  Cov Yudais Tuavhuv Yuav Tua Paulus


  12Thaus kaaj ntug cov Yudais txawm tuaj ua ke saablaaj. Puab coglug has tas, puab yuav tsi noj tsi haus ib yaam dlaabtsi moog txug thaus puab tua tau Paulus tsaiv.


  13Cov tuabneeg kws tuavhuv ntawd muaj plaub caug tawm leej.


  14Ces puab txawm moog cuag cov thawj ntawm cov povthawj hab cov txwjlaug, puab has tas, “Peb tub coglug lawm has tas peb yuav tsi noj tsi haus ib yaam dlaabtsi moog txug thaus peb tua tau Paulus tsaiv.


  15Yog le ntawd, mej hab cov Yudais tej numtswv ca le khaiv tuabneeg moog has rua cov tuabneeg Loos tug thawj tubrog pawg txheeb kuas coj Paulus tuaj cuag peb. Mej ua txuj has rua nwg has tas, mej xaav taug Paulus zaaj kuas paub tseeb dlua thawj zag. Yog mej ua le ntawd peb yuav moog tog kev tua Paulus povtseg thaus nwg tseem tuaj tsi tau txug ntawm nuav.


  16Tabsis Paulus tug muam tug tub nov puab tuavhuv yuav muab Paulus tua povtseg, nwg txawm moog rua huv cov tubrog lub yeej hab qha qhov kws nwg nov ntawd rua Paulus paub.


  17Paulus txawm hu ib tug thawj tubrog pawg pua lug cuag nwg hab has tas, “Thov koj coj tug tub hluas nuav moog cuag tug thawj tubrog pawg txheeb, nwg muaj lug yuav has rua tug thawj tubrog ntawd noog.”


  18Tug thawj tubrog pawg pua txawm coj tug tub hluas ntawd moog cuag tug thawj tubrog pawg txheeb hab has tas, “Tug Paulus kws raug txim ntawd thov kuv coj tug tub hluas nuav tuaj cuag koj, tug tub hluas nuav muaj lug yuav has rua koj noog.”


  19Tug thawj tubrog pawg txheeb tuav tug tub hluas ntawd teg coj moog rua ib caag hab nug has tas, “Koj muaj lug dlaabtsi yuav has rua kuv?”


  20Tug tub hluas ntawd teb has tas, “Cov Yudais tej numtswv tub saablaaj hum lawm has tas, pigkig puab yuav tuaj thov koj coj Paulus moog cuag cov Yudais tej numtswv, puab yuav ua txuj has tas, "Cov Yudais tej numtswv xaav taug Paulus zaaj kuas paub tseeb dlua thawj zag."


  21Tabsis koj tsi xob noog puab has, rua qhov tub muaj plaub caug tawm leej taabtom tog kev yuav tua Paulus. Cov tuabneeg ntawd tub coglug tseg lawm has tas, puab yuav tsi noj tsi haus ib yaam dlaabtsi moog txug thaus puab tua tau Paulus tsaiv. Puab tub npaaj txhij lawm, tabsis puab tseem tog saib koj yuav has le caag xwb.”


  22Tug thawj tubrog pawg txheeb txawm has rua tug tub hluas ntawd has tas, “Koj ca le rov qaab moog tsev, hab koj tsi xob qha qhov kws koj tuaj has rua kuv nuav rua leejtwg le.”


  Xaa Paulus Moog Cuag Felis


  23Tug thawj tubrog pawg txheeb hu nwg ob tug thawj tubrog pawg pua lug cuag nwg hab has tas, “Meb ca le moog txhij ob puas leej tubrog, txhij cov tubrog caij neeg xyaa caum leej, hab cov tubrog nkaug muv ob puas leej, thaus cuaj teev tsaus ntuj, mej moog rua peg lub nroog Xixaleyas.


  24Mej nrhav neeg rua Paulus caij, mej yuavtsum saib nwg zoo zoo, hab xaa nwg moog kuas txug Felis kws yog tug tswv xeev.”


  25Tug thawj tubrog pawg txheeb sau ib tsaab ntawv xaa moog rua Felis. Tsaab ntawv ntawd nwg sau has le nuav:


  26“Hawm txug tug Tswv xeev Felis, kuv yog Kelaudi-us Lixias. Kuv sau tsaab ntawv nuav tuaj qha rua koj paub has tas,


  27cov Yudais tau nteg tug txivneej nuav, puab tub yuav muab nwg tua povtseg. Kuv nov has tas, nwg yog tuabneeg Loos, kuv txhaj coj kuv cov tubrog moog paab nwg.


  28Kuv xaav paub tseeb has tas tej lug kws cov Yudais nkaug nwg yog le caag tag, kuv txhaj coj nwg moog cuag cov Yudais tej numtswv.


  29Thaus peb taug nwg zaaj, kuv pum has tas tej lug kws puab nkaug nwg, puab has txug qhov kws nwg ua txhum cov Yudais txuj kevcai xwb. Kuv tsi pum nwg ua ib qhov txhum kws yuav tsimnyog


  muab nwg tua povtseg lossis muab nwg kaw rua huv tsev lojcuj.


  30Thaus kuv nov has tas cov Yudais tuavhuv yuav tog kev muab nwg tua povtseg, kuv txhaj xaa nwg tuaj cuag koj. Kuv has rua cov tuabneeg kws nkaug nwg has tas, kuas puab ca le tuaj has tim ntsej tim muag ntawm koj.”


  31Cov tubrog ntawd moog ua lawv le tug thawj tubrog pawg txheeb has. Mo ntawd puab coj Paulus moog txug peg lub nroog Aatipatis.


  32Nub tom qaab cov tubrog kws moog kutaw, puab txawm rov qaab moog rua nraag puab lub yeej lawm, tsuas tseg cov tubrog kws caij neeg xaa Paulus moog rua peg lub nroog Xixaleyas xwb.


  33Thaus puab moog txug huv lub nroog Xixaleyas lawm, puab muab tsaab ntawv kws Kelaudi-us Lixias sau rua tug Tswv xeev hab muab Paulus cob rua nwg.


  34Thaus tug Tswv xeev nyeem tsaab ntawv ntawd taag, nwg nug Paulus has tas, “Koj nyob lub tebchaws twg tuaj?” Thaus tug Tswv xeev paub has tas, Paulus tuaj peg tebchaws Kilikias tuaj,


  35tug Tswv xeev has rua Paulus has tas, “Tog cov tuabneeg kws nkaug koj tuaj txug tsaiv, kuv maam le noog koj has.” Tug tswv xeev kuas cov tubrog zuv Paulus zoo zoo huv Vaajntxwv Helauj lub loog.


  


  Teg Num 24


  Cov Yudais Nkaug Paulus


  1Tau tsib nub tom qaab Ananias kws yog tug Povthawj Hlub, ob peb tug txwjlaug hab ib tug txivneej kws txawj txheem plaub hu ua Tetulus, puab moog rua peg lub nroog Xixaleyas. Thaus puab moog txug lawm, puab txawm nkaug Paulus rua Felis kws yog tug Tswv xeev.


  2Thaus puab hu Paulus lug, Tetulus txawm nkaug Paulus rua Felis noog has tas,


  “Koj ua peb nam peb txiv! Naj nub nua peb muaj noj muaj haus, nyob kaaj sab lug hab peb lub tebchaws txhua qhov muaj kev vaammeej los tub yog vim muaj koj saib.


  3Txhua yaam kws koj tau paab peb lawm, peb yeej ncu ntsoov koj txaj ntsig moog le.


  4Ntshai yuav taabkaum koj, tabsis kuv thov koj ua sab ntev, peb muaj lu puav lug yuav has rua koj noog.


  5Peb pum has tas, tug txivneej nuav pheej ua rua cov Yudais kws nyob thoob plawg qaab ntuj ntxhuv, hab nwg yog tug thawjcoj ntawm cov Naxalenes paab.


  6Tsi yog le ntawd xwb, nwg tseem ua saib tsi taug lub Tuamtsev hab, peb txhaj nteg nwg. (Peb yeej yuav txav txim rua nwg lawv le peb txuj kevcai.


  7Tabsis tug thawj tubrog pawg txheeb kws yog Lixias txawm tuaj txeeb Paulus ntawm peb teg moog lawm.


  8Lixias has rua cov tuabneeg kws nkaug Paulus kuas tuaj has tim ntsej tim muag taabmeeg koj.) Yog koj ua tuab zoo taug tug txivneej nuav zaaj zoo zoo, koj yuav paub has tas, yeej yuav muaj lawv le tej lug kws peb has. “


  9Cov Yudais kws nyob ntawd has zum zawg has tas, “Tej kws Tetulus has yeej muaj tseeb tag.”


  Paulus Has Dlaws Nwg Zaaj Taabmeeg Felis


  10Thaus tug tswv xeev kuas Paulus has dlaws Paulus zaaj, Paulus has tas,


  “Kuv paub has tas koj yog tug txav txim rua cov tuabneeg kws nyob huv lub tebchaws nuav tau ntau xyoo lug lawm, kuv txhaj txaus sab has dlaws kuv zaaj rua koj noog.


  11Yog koj ua tuab zoo saib, koj yeej yuav paub has tas, txij nub kws kuv moog pehawm Vaajtswv nraag lub nroog Yeluxalees lug txug nub nua, tub tsi tau dlhau kaum ob nub.


  12Cov Yudais yeej tsi tau pum kuv nrug leejtwg sis caav huv lub Tuamtsev le. Puab tub tsi pum kuv ua rua cov pejxeem ntxhuv huv puab tej tsev saablaaj lossis huv lub nroog qhov twg le.


  13Tej lug kws puab nkaug kuv, puab nrhav tsi tau ib lus tseeb kws qha has tas kuv tau ua txhum.


  14Txawm yog tsi muaj ib lus tseeb los kuv thov leeg ib qho rua koj has tas, kuv yeej coj lawv le txuj Kevcai Tshab kws puab has tas tsi tseemceeb. Tabsis txuj kevcai ntawd yeej yog Vaajtswv txuj kws peb cov yawmkoob yeej ib txwm coj thaus u lug lawm. Kuv ntseeg txhua lu kws sau tseg rua huv Mauxes txuj Kevcai hab huv tej ntawv kws cov cev Vaajtswv lug tau sau tseg lawm huv tuabsi.


  15Kuv hab puab puavleej ca sab ib yaam nkaus has tas, Vaajtswv yuav tsaa cov tuabneeg kws tuag lawm txhua tug sawv rov qaab lug, tsi has cov tuabneeg ua phem lossis cov tuabneeg ua zoo.


  16Yog le ntawd, kuv txhaj muab sab rau ua kuas hum Vaajtswv sab hab hum tuabneeg sab.


  17Kuv tub tawm huv lub nroog Yeluxalees moog nyob lwm qhov tau ntau xyoo lawm, kuv txhaj rov qaab moog rua nraag lub nroog Yeluxalees, hab coj mivntsiv nyaj moog pub rua kuv tsaav tuabneeg hab muab tsaj tua hlawv fij rua Vaajtswv.


  18Thaus kuv ua kevcai ntxuav taag, kuv taabtom muab tsaj tua hlawv fij rua Vaajtswv huv lub Tuamtsev, ces puab txawm tuaj pum kuv. Thaus ntawd tsi muaj tuabneeg coob nrug kuv nyob ua ke hab tsi muaj kev ntxhuv dlaabtsi le.


  19Tabsis cov Yudais kws tuaj peg lub xeev Axias tuaj, muaj qee leej nyob ntawd hab. Yog puab pum has tas, thaus ntawd kuv ua txhum, tsimnyog puab tuaj nkaug kuv rua koj ntawm nuav,


  20lossis kuas cov tuabneeg kws nyob ntawm nuav has saib, thaus kuv qha kuv zaaj rua cov Yudais tej numtswv noog, cov kws nkaug kuv nuav, puab tsua pum kuv ua txhum dlaabtsi.


  21Tsuas tshwj thaus kuv sawv taabmeeg puab, kuv has ib lus le nuav xwb: "Nub nua mej txav txim rua kuv tub yog vim kuv ntseeg has tas cov tuabneeg kws tuag lawm, yuav sawv huv qhov tuag rov qaab lug. “


  22Felis yeej kawm paub txuj Kevcai Tshab lug lawm. Thaus nwg nov Paulus has le ntawd, nwg txawm kuas suavdlawg tso tseg. Nwg has rua suavdlawg has tas, “Tog Lixias kws yog tug thawj tubrog pawg txheeb tuaj txug tsaiv, kuv maam le rov has mej rooj plaub nuav dlua.”


  23Felis kuas tug thawj tubrog pawg pua zuv Paulus hab has tas, tsi xob muab Paulus khi, ca nwg cov phoojywg tuaj saib nwg hab tu nwg.


  Paulus Qha Vaajtswv Zaaj rua Felis hab Deluxilas Noog


  24Tom qaab ntawd ob peb nub, Felis hab Deluxilas kws yog Felis tug quaspuj tuaj, Felis tug quaspuj yog tuabneeg Yudais, nwg kuas puab coj Paulus lug ntsib obtug, hab kuas Paulus qha txug kev ntseeg Yexus rua puab noog.


  25Tabsis thaus Paulus qha txujkev ncaaj nceeg, kev tswj yug lub sab hab txuj kev txav txim kws yaav peg suab rua obtug noog, Felis ntshai, nwg txawm has rua Paulus has tas, “Koj ca le rov moog, lwm nub kuv khoom tsaiv kuv maam le rov hu koj tuaj dlua.”


  26Tabsis Felis xaav has tas, Paulus yuav muab nyaj rua nwg, nwg txhaj pheej hu Paulus moog nrug nwg thaam ob peb zag.


  27Tom qaab ntawd ob xyoos, Pauleki-us Fexatus lug ua tug tswv xeev hloov Felis chaw. Felis xaav kuas cov Yudais nyam Felis, Felis txhaj ca Paulus nwg nyob nwg huv tsev lojcuj.


  


  Teg Num 25


  Paulus Thov Moog Cuag Fuabtais Xixas


  1Thaus Fexatus lug ua tswvxeev tau peb nub lawm, nwg tawm huv lub nroog Xixaleyas moog rua nraag lub nroog Yeluxalees,


  2thaus nwg moog txug nraag, cov thawj ntawm cov povthawj hab cov Yudais tej thawjcoj txawm tuaj nkaug Paulus rua Fexatus.


  3Puab thov Fexatus hu kuas Paulus tuaj rua huv lub nroog Yeluxalees. Puab thov le ntawd, rua qhov puab tub tuavhuv tseg lawm has tas, puab yuav tog kev muab Paulus tua povtseg.


  4Fexatus teb has tas, Paulus tseem raug kaw peg lub nroog Xixaleyas. Tsi ntev nuav kuv yuav rov qaab moog peg,


  5yog mej pum Paulus ua txhum dlaabtsi, mej cov kws ua thawj ca le nrug kuv moog rua peg lub nroog Xixaleyas, mej maam le sis has peg.


  6Fexatus tseem nrug puab nyob huv lub nroog Yeluxalees kwvlaam le kaum nub, nwg maam le rov qaab moog rua peg lub nroog Xixaleyas. Thaus nwg moog txug peg lawm, nub tom qaab nwg moog rua huv lub tsev has plaub, ces nwg txawm khaiv tuabneeg moog coj Paulus lug cuag nwg.


  7Thaus Paulus lug txug, cov Yudais kws tuaj nraag lub nroog Yeluxalees tuaj, txawm lug sawv vij Paulus hab nkaug Paulus ntau yaam rua Fexatus, tabsis puab tsi muaj timkhawv le.


  8Ces Paulus txawm has dlaws Paulus zaaj has tas, “Kuv yeej tsi tau ua txhum cov Yudais txuj kevcai hab tsi tau ua saib tsi taug lub Tuamtsev lossis ua txhum Fuabtais Xixas le.”


  9Tabsis Fexatus xaav kuas cov Yudais nyam Fexatus, ces nwg txawm nug Paulus has tas, “Koj puas xaav moog rua nraag lub nroog Yeluxalees, ca kuv maam le moog has mej rooj plaub nraag?”


  10Paulus teb has tas, “Kuv tub nyob huv Fuabtais Xixas lub tsev has plaub nuav lawm, yog le ntawd tub tsimnyog koj txav txim rua kuv ntawm nuav. Koj yeej paub has tas, kuv tsi tau ua txhum rua cov Yudais.


  11Yog kuv tau ua txhum kevcai lossis ua ib yaam dlaabtsi kws tsimnyog muab kuv tua povtseg, kuv yeej tsi tawv tsi nyom le. Tabsis yog tej lug kws puab nkaug kuv ntawd tsi muaj tseeb, leejtwg tseem yuav muaj cuabkaav muab kuv rua puab? Kuv thov moog has tim Fuabtais Xixas.”


  12Thaus Fexatus nov Paulus has le ntawd, nwg txawm nrug nwg cov tuavxaam saablaaj. Thaus puab saablaaj taag, nwg has rua Paulus has tas, “Koj tub thov moog has tim Fuabtais Xixas lawm, yog le ntawd koj yuav tau moog cuag Xixas xwb.”


  Paulus Sawv Taabmeeg Akipas hab Npelanikes


  13Tom qaab ntawd tsi ntev Vaajntxwv Akipas hab Vaajntxwv tug muam kws hu ua Npelanikes


  tuaj saib Fexatus huv lub nroog Xixaleyas.


  14Obtug tuaj nyob tau ntau nub, Fexatus txawm pav Paulus rooj plaub rua Vaajntxwv Akipas noog has tas, “Lub sijhawm kws Felis ua tug tswvxeev kaav lub xeev nuav, nwg tau muab ib tug txivneej kaw rua huv tsev lojcuj, nwgnuav tug txivneej ntawd tseem nyob huv tsev lojcuj;


  15hab thaus kuv moog rua nraag lub nroog Yeluxalees, cov thawj ntawm cov povthawj hab cov txwjlaug txawm tuaj nkaug tug txivneej ntawd rua kuv hab thov kuas kuv txav txim rua nwg.


  16Tabsis kuv has rua puab has tas, lawv le cov Loos txuj kevcai, ob tog yuavtsum tuaj sis has tim ncauj tim lug hab ca tug pemkom has dlaws nwg zaaj taag tsaiv, maam le txav txim rua tug kws ua txhum.


  17Thaus puab tuaj txhij lawm, nub tom qaab kuv moog nyob huv lub tsev has plaub, hab hu tug txivneej ntawd lug cuag kuv.


  18Thaus cov yeejkom sawv lug has, puab tsi nkaug tej kws nwg ua txhum lawv le kuv xaav.


  19Puab tsuas sis caav has txug puab tej kevcai xwb, hab puab has txug ib tug txivneej kws hu ua Yexus, nwg tub tuag lawm, tabsis Paulus has tas tug txivneeg ntawd tseem muaj sa nyob.


  20Thaus ntawd kuv tsi paub yuav taug le caag txhaj paub zaaj nuav tseeb, kuv txhaj nug Paulus saib, nwg puas kaam moog nraag lub nroog Yeluxalees, kuv maam le has nwg rooj plaub nraag.


  21Tabsis Paulus thov kuas kuv ca nwg nyob nwg huv lub tsev lojcuj, hab ca Fuabtais Xixas maam le txav txim rua nwg. Kuv txhaj ca nwg nyob nwg huv tsev lojcuj moog txug nub kws kuv xaa nwg moog cuag Fuabtais Xixas.”


  22Vaajntxwv Akipas has rua Fexatus has tas, “Kuv xaav noog tug txivneej ntawd has.”


  Ces Fexatus txawm teb has tas, “Pigkig, kuv yuav kuas tug txivneej ntawd lug has rua koj noog.”


  23Nub tom qaab cov thawj tubrog hab cov numtswv huv lub nroog nrug vaajntxwv hab Npelanikes moog rua huv chaav tsev has plaub. Thaus Vaajntxwv Akipas moog txug huv chaav tsev has plaub lawm, Fexatus khaiv tuabneeg moog hu Paulus lug cuag vaajntxwv.


  24Thaus Paulus lug txug, Fexatus has rua vaajntxwv has tas, “Vaajntxwv Akipas hab mej txhua tug kws nyob ntawm nuav: mej suavdlawg puavleej pum tug txivneej nuav, nwg yog tug kws cov Yudais kws nyob huv lub nroog nuav hab cov kws nyob nraag lub nroog Yeluxalees, pheej tuaj kuas kuv muab nwg tua povtseg.


  25Tabsis kuv tub nug nwg taag lawm, kuv tsi pum nwg ua ib qhov txhum kws yuav txaus muab nwg tua povtseg. Yog le ntawd thaus nwg thov moog has tim Fuabtais Xixas, kuv txhaj has rua nwg has tas, kuv yuav xaa nwg moog.


  26Vaajntxwv Akipas, kuv has rua koj has tas, yeej tsi muaj ib qhov tseemceeb kws yuav zoo sau tug txivneej nuav zaaj moog qha rua Fuabtais Xixas paub. Yog le ntawd, kuv txhaj coj nwg tuaj cuag suavdlawg, tabsis qhov tseeb yeej yog kuv coj nwg tuaj cuag koj kuas koj taug nwg zaaj, kuv txhaj muaj lug sau xaa moog rua Fuabtais Xixas.


  27Kuv xaav has tas, yog tsi muaj ib qhov tseemceeb kws zoo sau qha has tas tug kws raug txim ua txhum dlaabtsi, yeej tsi zoo xaa tug ntawd moog cuag Fuabtais Xixas.”


  


  Teg Num 26


  Paulus Has Dlaws Nwg Zaaj Taabmeeg Akipas


  1Vaajntxwv Akipas has rua Paulus has tas, “Kuv ca koj has dlaws koj zaaj.” Paulus xyaab hlo teg


  hab has dlaws nwg zaaj le nuav:


  2“Vaajntxwv Akipas, kuv zoo sab kawg le, nub nua kuv tau lug sawv ntawm koj xubndlag has dlaws txhua zaaj kws cov Yudais nkaug kuv has tas kuv ua txhum rua koj noog,


  3rua qhov koj yeej paub cov Yudais tej kevcai hab tej kws peb cov Yudais has tsi sis hum lawm. Yog le ntawd, thov koj ua sab ntev noog kuv has.


  4“Txij thaus kuv yau lug txug naj nub nua, kuv lub neej zoo le caag los cov Yudais puavleej paub huv tuabsi. Kuv yeej nrug kuv tsaav tuabneeg nyob hlub huv kuv lub tebchaws hab huv lub nroog Yeluxalees.


  5Puab yeej ibtxwm paub kuv thaus u lug lawm. Yog puab kaam ua timkhawv, puab yeej ua tau timkhawv has tas, kuv yog ib tug kws yog cov Falixais paab kws coj nruj.


  6Nwgnuav kuv tuaj sawv ntawm nuav tub yog vim kuv ca sab rua tej kws Vaajtswv tau coglug tseg rua peb cov yawmkoob lawm.


  7Peb cov Yudais kaum ob xeem puavleej muab sab rau naj nub naj mo ua lawv le Vaajtswv txuj Kevcai. Peb ca sab has tas, peb yuav tau lawv le tej lug kws Vaajtswv cog tseg ntawd. Vaajntxwv, tub yog vim kuv ca sab le nuav, cov Yudais txhaj has tas kuv ua txhum!


  8Ua le caag mej cov kws yog tuabneeg Yudais ib yaam le kuv, mej pheej tsi ntseeg has tas, Vaajtswv tsaa tau cov tuabneeg kws tuag lawm sawv huv qhov tuag rov qaab lug?”


  9“Yaav taag lug lawm, kuv yeej xaav has tas, kuv yuav ua txhua yaam tawmtsaam Yexus tug kws yog tuabneeg Naxales.


  10Kuv txhaj ua le ntawd nraag lub nroog Yeluxalees. Cov thawj ntawm cov povthawj tso cai rua kuv moog nteg cov ntseeg Vaajtswv coj lug kaw rua huv tsev lojcuj. Thaus cov thawj txav txim has tas yuav muab cov ntseeg ntawd coj moog tua povtseg, kuv pum zoo le ntawd hab.


  11Muaj ntau zag kuv moog nteg cov ntseeg huv tej tsev saablaaj lug rau txim hab yuam kuas puab tso puab tej kev ntseeg tseg. Kuv ntxub puab kawg le, kuv txhaj moog tsimtxom cov ntseeg kws nyob huv lwm Tsaav Tuabneeg tej tebchaws hab.


  Paulus Has Txug Nwg Hloov Dlua Sab Tshab


  (Teg Num 9:1-19; 22:6-16)


  12“Yog le ntawd, kuv txhaj thov cov thawj ntawm cov povthawj ua ntawv tso cai rua kuv moog tsimtxom cov ntseeg peg lub nroog Damaxes.


  13Vaajntxwv, thaus taav su kws kuv taug kev moog, kuv pum dluab ci nplaag sau ntuj tuaj, ci tshaaj lub nub tuaj rua kuv hab cov tuabneeg kws nrug kuv moog ntawd.


  14Peb txawm qaug taag rua huv aav, kuv nov ib lub suab ua lug Henplais has rua kuv has tas,"Xaulus, Xaulus! Ua le caag koj tsimtxom kuv? Yog koj tawmtsaam kuv, yuav mob koj ib yaam le tug nyuj kws tuam nwg tug tswv tug paas, ces yeej yuav mob nyuj nqaj xwb."


  15Kuv nug has tas, "Tug Tswv, koj yog leejtwg?" Tug Tswv teb has tas,"Kuv yog Yexus tug kws koj tsimtxom ntaag.16Koj ca le sawv, qhov kws kuv lug tshwm rua koj pum nuav, yog kuv lug tsaa koj ua kuv tug tubkhai. Koj moog qha qhov kws nub nua koj pum kuv hab kuv yuav ua rua koj pum yaav tom ntej rua suavdlawg paub.17Kuv yuav khaiv koj moog qha cov Yixalayees hab lwm Tsaav Tuabneeg, kuv yuav tsomkwm koj, tsi pub leejtwg ua phem rua koj.18Kuv yuav khaiv koj moog qha cov tuabneeg kws nyob huv qhov tsaus ntuj kuas puab tawm lug nyob qhov pum kev, hab tawm huv dlaab Ntxwgnyoog txhais teg lug cuag Vaajtswv. Thaus puab lug ntseeg kuv lawd, Vaajtswv yuav zaam txim rua puab, puab txhaj tau lug nrug cov tuabneeg kws Vaajtswv xaiv ca ua Vaajtswv tsaav tuabneeg lawm nyob ua ke."


  Paulus Has Txug Nwg Teg Num


  19“Vaajntxwv Akipas, tub yog vim le ntawd, kuv txhaj ua lawv le tej kws kuv nov lub suab sau ntuj has kuas kuv ua.


  20Kuv xub qha cov tuabneeg kws nyob huv lub nroog Damaxes, kuv maam le moog qha nraag lub nroog Yeluxalees. Tom qaab ntawd kuv moog qha thoob plawg huv lub xeev Yudais hab qha lwm Tsaav Tuabneeg kuas suavdlawg nyag tso nyag tej kev txhum tseg, hab tig rov lug cuag Vaajtswv, hab nyag ua nyag lub neej kuas phim qhov kws nyag tub tso nyag tej kev txhum tseg lawm.


  21Tub yog vim le ntawd, cov Yudais txhaj le tuaj nteg kuv huv lub Tuamtsev; thaus ntawd puab tub yuav muab kuv tua povtseg.


  22Tabsis Vaajtswv naj zag paab kuv lug txug naj nub nua, kuv txhaj le tau tuaj sawv ntawm nuav ua timkhawv qha tej kws kuv pum hab kuv paub lawm rua cov hlub cov yau suavdlawg noog. Tej kws kuv qha, kuv tsuas qha lawv le tej lug kws cov cev Vaajtswv lug hab Mauxes xub qha tseg lawm


  23has tas, tug Mexiyas yuav raug kev tsimtxom, hab nwg yuav yog thawj tug kws sawv huv qhov tuag rov qaab lug. Nwg yuav qha qhov kaaj kws yog txujkev cawm dlim rua cov Yudais hab lwm Tsaav tuabneeg.”


  24Thaus Paulus taabtom has dlaws Paulus zaaj tsi tau taag, Fexatus txawm has nrov nrov rua Paulus has tas, “Paulus, koj vwm lawm! Tej kev txawj ntse kws koj kawm ua rua koj vwm lawm.”


  25Paulus teb has tas, “Fexatus, kuv tsi vwm! Kuv yeej meejpem hab tej lug kws kuv has nuav yeej muaj tseeb tag.


  26Vaajntxwv Akipas, kuv muaj sab tawv qha tej nuav rua koj, rua qhov koj yeej paub tej nuav taag lawm, vim tej nuav muaj taabmeeg suavdlawg. Kuv ntseeg has tas koj yeej paub tej nuav huv tuabsi lawm.


  27Vaajntxwv Akipas, koj puas ntseeg tej lug kws cov cev Vaajtswv lug qha? Kuv paub has tas koj yeej ntseeg tej lug ntawd.”


  28Vaajntxwv Akipas has rua Paulus has tas, “koj nyavnyuas qha mivntsiv rua kuv xwb, koj txawm siv xaav has tas, koj yuav yum tau kuv lug ntseeg Yexus nua los?”


  29Paulus teb has tas, “Txawm yog kuv qha ntau qha tsawg los kuv thov Vaajtswv paab koj hab mej txhua tug kws taabtom noog kuv qha nuav kuas suavdlawg lug ua ib yaam le kuv ua, tsuas yog tsi xob raug luas muab saw hlau khi le kuv raug nuav xwb.”


  30Paulus has le ntawd taag, Vaajntxwv Akipas hab tug Tswvxeev Fexatus, Npelanikes hab cov tuabneeg kws nyob ntawd txawm sawv,


  31hab thaus puab tawm moog rua nrau zoov lawm, puab sis thaam has tas, “Tug txivneej nuav tsi tau ua ib qhov txhum kws yuav txaus muab nwg tua povtseg lossis muab nwg kaw rua huv tsev lojcuj.”


  32Vaajntxwv Akipas has rua Fexatus has tas, “Yog tug txivneej nuav tsi xob thov moog has tim Fuabtais Xixas, ces peb ca le muab nwg tso moog los tau.


  


  Teg Num 27


  Paulus Caij Nkoj Moog Tim Lub Nroog Loos


  1Thaus cov numtswv saablaaj pum zoo has tas, puab yuav xaa peb moog tim tebchaws Italis, puab muab Paulus hab ob peb tug tuabneeg raug txim rua Yuli-us kws yog cov Loos tug thawj tubrog pawg pua kws saib paab tubrog kws hu ua “Fuabtais Paab.”


  2Ces peb nce moog rua huv lub nkoj kws tuaj peg lub nroog Alimetis tuaj. Lub nkoj ntawd taabtom yuav moog rua tim tej nroog kws muaj chaw nreg nkoj huv xeev Axias, peb txawm caij moog. Muaj ib tug txivneej hu ua Alitakhus nrug peb moog. Aletakhus yog tuabneeg Makedaunias kws tuaj tim lub nroog Thexalaunikes tuaj.


  3Nub tom qaab peb moog txug huv lub nroog Xidoos. Yuli-us hlub Paulus, Yuli-us ca Paulus moog saib Paulus cov phoojywg, cov phoojywg ntawd txhaj muab tej qhov txhua chaw pub rua Paulus.


  4Thaus peb caij nkoj tawm huv lub nroog Xidoos moog, peb moog saab peg qaum koog Povtxwv Xaipas moog, rua qhov saab nraag cua ntsawj hlub heev.


  5Thaus peb caij nkoj moog, peb moog ze lub xeev Kilikias hab xeev Paafilias, peb maam le moog txug lub nroog Milas kws nyob huv tebchaws Likias.


  6Thaus peb tseem nyob huv lub nroog Milas muaj ib lub nkoj tuaj nraag lub nroog Alexaadias tuaj, lub nkoj ntawd yuav moog rua tim tebchaws Italis. Tug thawj tubrog pawg pua txawm kuas peb caij lub nkoj ntawm moog.


  7Peb caij nkoj moog qeeb heev, rua qhov muaj cua ntsawj hlub heev tom hauv ntej tuaj, peb txhaj moog tsi tau ceev. Peb moog tau ntau nub, peb maam le moog txug huv lub nroog Kanidus. Pheej muaj cua ntsawj hlub heev, peb moog tsi tau ncaaj nraim, peb txhaj lem nkoj moog rua nraag lub koog povtxwv Keletes, hab peb moog ze Keletes ceg kaum kws hu ua Xalemaunes moog.


  8Peb caij nkoj lawv ntug koog povtxwv moog nyuaj kawg le, peb maam le moog txug ib qho chaw kws suavdlawg hu ua Qhov Chaw Zoo Nreg Nkoj kws nyob ze lub nroog Laxe-as.


  9Peb nyob ntawm qhov chaw nreg nkoj ntawd tau ntev loo, tsi zoo caij nkoj moog lawm, rua qhov tub dlhau Nub ua Kevcai Theej Txhoj lawm. Yog le ntawd Paulus txhaj has rua suavdlawg has tas,


  10“Cov kwvtij, yog peb caij nkoj moog ntxiv, ntshai peb yuav muaj kev txhawj kev ntshai heev, lub nkoj hab tej qhov txhua chaw kws peb thauj moog yuav puamtsuaj taag huv tuabsi, tsi yog le ntawd xwb, tseem yuav muaj tuabneeg tuag hab.”


  11Txawm yog Paulus has le ntawd los tug thawj tsi noog Paulus lug, nwg tsuas noog tug tsaav nkoj hab tug tswv nkoj lug xwb.


  12Lub caij ntuj no tsi zoo nreg nkoj ntev ntawm qhov chaw ntawd, feem coob txhaj pum zoo caij nkoj tawm qhov chaw ntawd moog su tom lub nroog Faunis kws muaj chaw nreg nkoj. Lub nroog Faunis yog qhov chaw nreg nkoj ntawm lub koog Povtxwv Keletes kws tig rua saab qaabteb nubpoob hab saab qaumteb nubpoob. Puab moog su qhov ntawd kuas dlhau lub caij ntuj no.


  Cua Dlaaj Cua Dlub Ntsawj Havtxwv


  13Thaus muaj cua tuaj quas ntxag saab qaabteb tuaj, puab xaav has tas, zoo moog rua tim lub nroog Faunis. Puab txawm nqug lub thauj lug rua sau lub nkoj, hab puab caij nkoj lawv ntug koog Povtxwv Keletes moog.


  14Tabsis thaus puab caij nkoj moog mivntsiv, txawm muaj ib nthwv cua ntsawj sau koog Povtxwv Kaletes tuaj. Nthwv cua ntawd suavdlawg hu ua “Cov Cua Saab Nubtuaj Qaumteb.”


  15Cov cua ntawd ntsawj lub nkoj kws peb caij, lub nkoj txawm moog tsi tau lawv ntug koog Povtxwv Kaletes moog.


  16Peb lem lub nkoj moog txug nraag ib lub koog Povtxwv miv miv kws hu ua Kaudas. Thaus peb moog txug nraag cua ntsawj tsi heev, rua qhov muaj lub koog povtxwv ntawd thaiv lawm, peb txhaj nqug lub nkoj miv lug khi rua ntawm lub nkoj luj, tabsis peb nqug nyuaj kawg le.


  17Thaus puab nqug tau lub nkoj lawm, puab muab hlua khi lub nkoj ruaj ruaj, rua qhov puab ntshai nyob tsaam lub nkoj moog tsoo cov xuabzeb ntawm ntug havtxwv Linpias, puab txhaj muab dlaim ntaub cug cua txu, ca lub nkoj moog lawv le cua ntsawj.


  18Cua dlaaj cua dlub pheej tsi txawj tu le, thaus kaaj ntug lawm, puab muab tej qhov txhua chaw kws puab thauj moog, thau povtseg rua huv havtxwv.


  19Nub tom qaab puab txawm muab tej qhov txhua chaw kws puab siv huv lub nkoj thau povtseg huv tuabsi hab.


  20Peb tsi pum lub nub hab lub hli tau ntau nub los cua dlaaj cua dlub tseem ntsawj le qub. Thaus ntawd peb txhaj xaav has tas, ntshai peb yuav tsi dlim le lawm.


  21Tau ntau nub cov tuabneeg kws nyob huv lub nkoj tsi muaj leejtwg noj mov le, Paulus txawm sawv ntsug has tas, “Cov kwvtij, yog mej ntxuv noog kuv lug, peb nyob tuabywv tom lub koog Povtxwv Keletes tsi xob tuaj, ces peb tub tsi raug kev txomnyem hab peb tej qhov txhua chaw yuav tsi poob taag.


  22Tabsis kuv has rua mej has tas, mej tsi xob txhawj! Peb cov kws nyob ntawm nuav yuav tsi muaj ib tug tuag le, tsuas yog lub nkoj yuav puag taag xwb.


  23Kuv paub le nuav, rua qhov naagmo tug Vaajtswv kws kuv naj nub pehawm khaiv nwg ib tug timtswv lug has rua kuv has tas,


  24“Paulus, koj tsi xob ntshai! Koj yeej yuav tau moog sawv taabmeeg Fuabtais Xixas xwb. Vaajtswv hlub koj heev, Vaajtswv yuav tsi pub cov tuabneeg kws nyob huv lub nkoj nuav ib tug tuag le.


  25Yog le ntawd cov kwvtij, mej tsi xob txhawj! Rua qhov kuv ntseeg has tas, Vaajtswv yeej yuav ua lawv le nwg tau qha rua kuv lawm.


  26Txawm yog le caag los peb lub nkoj yeej yuav moog khuab rua ib lub koog povtxwv xwb.


  27Cua dlaaj cua dlub ntsawj peb lub nkoj moog moog lug lug huv Havtxwv Meditelanees tau


  kaum plaub mos, mo ntawd kwvlaam ib taagmo, cov tuabneeg kws ua num huv lub nkoj xaav has tas lub nkoj tub moog yuav txug tim ntug,


  28puab txawm muab ib txuj hlua khi lub thauj tso rua huv havtxwv ntsuag saib tub le caag. Thaus puab ntsuag taag, puab pum has tas tub neeg nkaum dlaaj, lub nkoj moog mivntsiv puab rov ntsuag dlua, puab pum has tas tub kaum tsib dlaag.


  29Puab ntshai nyob tsaam lub nkoj moog tsoo pobzeb, puab txhaj muab plaub lub thauj tom tw nkoj tso rua huv havtxwv kuas lub nkoj nreg. Mo ntawd peb laaj tog txug kaaj ntug kawg le.


  30Cov tuabneeg kws ua num huv lub nkoj xaav tsiv, puab txawm muab lub nkoj miv tso rua huv havtxwv, puab ua txuj ua yaam le puab yuav muab cov thauj hlau kws nyob tom taubhau nkoj tso rua huv dlej.


  31Tabsis Paulus has rua tug thawj tubrog pawg pua hab cov tubrog has tas, “Yog puab cov ntawd tsiv lawm, ces mej cov nyob ntawm nuav yuav tsi muaj ib tug dlim le.”


  32Cov tubrog nov Paulus has le ntawd, cov tubrog txawm muab txuj hlua kws khi lub nkoj miv txav tso lub nkoj miv rua dlej ntsawj moog.


  33Thaus yuav kaaj ntug, Paulus kuas suavdlawg noj mov. Paulus has tas, “Mej tub tog saib cua dlaaj cua dlub puas tu lug tau kaum plaub nub nuav lawm, mej tsi tau noj ib yaam dlaabtsi le.


  34Yog le ntawd, thov mej ca le noj mov, mej txhaj le yuav tsi tuag. Txawm yog mej tej plaubhau los yuav tsi muaj ib txuj poob le.


  35Thaus Paulus has le ntawd taag, Paulus txawm muab ib lub ncuav lug ua Vaajtswv tsaug taabmeeg suavdlawg, nwg maam le muab ndlais noj.


  36Thaus puab nov Paulus has le ntawd, puab zoo sab mivntsiv, puab txhua tug txhaj noj mov hab.


  37Taagnrho peb cov kws nyob huv lub nkoj muaj ob puas xyaa caum rau leej.


  38Thaus puab noj mov taag lawm, puab muab cov nplej kws puab thauj moog, thau povtseg rua huv havtxwv kuas lub nkoj sib mivntsiv.


  Lub Nkoj Tawg Taag


  39Thaus kaaj ntug lawm, cov tuabneeg kws ua num huv lub nkoj pum ib lub koog povtxwv, tabsis puab tsi paub has tas yog lub twg. Puab pum ib ceg havtxwv kws muaj xuabzeb, puab xaav has tas tso lub nkoj ncaaj nraim moog rua ntawd nyaj yuav moog txug tim ntug.


  40Puab txawm muab tej hlua kws khi cov thauj txav tso cov thauj rua huv havtxwv, hab dlaws txuj hlua kws khi ob tug dluav kws tswj lub nkoj povtseg, hab puab nthuav dlaim ntaub cug cua nyob tom taubhau rua cua ntsawj lub nkoj kuas ncaaj nraim moog rua tim ntug.


  41Tabsis thaus puab caij lub nkoj moog tsi tau txug tim ntug, tog taubhau nkoj txawm moog dlaig nkaus ruaj ruaj rua ntawm cov xuabzeb lawm, dlej ndlaas tuaj ntsawj yaav tw nkoj tawg yuavlaug taag.


  42Cov tubrog ntshai nyob tsaam cov tuabneeg raug txim ua luam dlej tsiv, puab txawm sis thaam has tas, yuavtsum muab cov tuabneeg raug txim tua povtseg huv tuabsi.


  43Tabsis tug thawj tubrog pawg pua xaav paab Paulus, nwg txhaj txwv tsi pub kuas puab muab cov tuabneeg raug txim tua povtseg, tug thawj tubrog has kuas cov kws txawj ua luam dlej, dlha rua huv dlej ua luam dlej moog rua tim ntug,


  44cov kws tsi txawj ua luam dlej ca le muab tej dlaim txag hab tej yaav ntoo kws luv ntawm lub


  nkoj lug tag hauv sab ua luam dlej moog rua tim ntug. Puab ua le ntawd, suavdlawg txhaj moog txug tim ntug huv tuabsi tsi muaj ib tug tuag le.


  


  Teg Num 28


  Lub Koog Povtxwv Malatas


  Lub Koog Povtxwv Malatas


  1Thaus peb txhua tug dlim hab tawm tau rua tim ntug lawm, peb txhaj paub has tas, lub koog povtxwv ntawd hu ua Malatas.


  2Cov tuabneeg kws nyob huv lub koog povtxwv ntawd hlub peb kawg le. Puab rauv tawg rua peb nte, rua qhov thaus ntawd taabtom lug naag hab no heev.


  3Paulus moog khaws tau ib tsuag tawg lug, nwg taabtom yuav muab tso rua huv qhovcub, thaus paa tawg txhawb, muaj ib tug naab tawm huv tsuag tawg lug tum Paulus txhais teg.


  4Thaus cov tuabneeg Malatas pum tug naab tum dlai vag ntawm Paulus txhais teg, puab sis thaam has tas, “Tug txivneej nuav, ntshai nwg yog ib tug tuabneeg tua tuabneeg, txawm yog nwg dlim kev tuag huv havtxwv lug lawm los Ntuj tseem tsi tseg nwg nyob hab.


  5Tabsis Paulus nchus tug naab poob rua huv qhovcub, Paulus tsi mob le caag le.


  6Cov tuabneeg ntawd pum naab tum Paulus txhais teg, puab xaav has tas, ntshai Paulus txhais teg yuav o lossis Paulus yuav ca le qaug ntawg hab tuag kag taamsim ntawd, puab tog tog, tabsis tsi pum muaj le caag, ces puab tsua has tas, “Nwg yog vaajtswv.”


  7Tug nom kws kaav lub koog povtxwv Malatas hu ua Puli-us, nwg lub tsev nyob tsi dleb ntawm qhov chaw kws cov tuabneeg Malatas rauv tawg rua peb nte, peb moog su huv Puli-us tsev tau peb nub, hab Puli-us nrhav zaub nrhav mov zoo kawg rua peb noj.


  8Thaus ntawd Puli-us txiv taabtom ua npaws hab thoj plaab. Paulus moog saib Puli-us txiv huv txaaj hab thov Vaajtswv paab khu nwg. Thaus Paulus thov Vaajtswv, Paulus cev teg tuav nwg, ces nwg tej mob txawm zoo lawm.


  9Thaus Paulus khu Puli-us txiv zoo lawm, cov tuabneeg muaj mob kws nyob huv lub koog povtxwv ntawd txawm tuaj cuag Paulus, hab puab txhua tug tej mob zoo huv tuabsi.


  10Cov tuabneeg ntawd nqaa ntau yaam tuaj pub rua peb hab ua peb tsaug. Hab thaus peb yuav caij nkoj moog, puab nqaa qhov txhua chaw tuaj tso rua huv lub nkoj rua peb siv.


  Paulus Moog Txug Tim Lub Nroog Loos


  11Peb nyob huv koog povtxwv Malatas tau peb lub hlis, tom qaab ntawd, peb nce moog rua huv lub nkoj kws hu ua “Vaajtswv Ntxaib, “lub nkoj ntawd tuaj nraag lub nroog Alexaadias tuaj su huv lub koog Povtxwv ntawd kuas dlhau lub caij ntuj no.


  12Thaus peb moog txug peg lub nroog Xilakuxes, peb nyob ntawd tau peb nub.


  13tom qaab ntawd peb caij nkoj moog rua peg lub nroog Lenki-oos. Nub tom qaab muaj cua ntsawj saab qaabteb tuaj, peb caij nkoj moog ob nub txhaj moog txug peg lub nroog Pute-aulis.


  14Thaus peb moog txug huv lub nroog ntawd lawm, peb moog saib cov ntseeg. Puab thov kuas peb nrug puab nyob xyaa nub. Tom qaab ntawd peb maam le moog txug peg lub nroog Loos.


  15Thaus cov kwvtij ntseeg kws nyob huv lub nroog Loos nov has tas peb moog, puab txawm tuaj tog peb. Muaj ib txha tuaj tog peb nraag lub Kab Api-us, muaj ib txha tuaj tog peb nraag lub zog kws hu ua Peb Lub Tsev Su. Thaus Paulus pum cov ntseeg tuaj tog peb, nwg ua Vaajtswv tsaug hab nwg kaaj sab mivntsiv.


  Paulus Qha huv Lub Nroog Loos


  16Thaus peb moog txug huv lub nroog Loos lawm, cov numtswv ca Paulus nwg nyob nwg, tsuas yog puab tso ib tug tubrog zuv Paulus xwb.


  17Tau peb nub tom qaab Paulus txawm hu cov Yudais tej thawjcoj kws nyob huv lub nroog ntawd tuaj saablaaj. Thaus suavdlawg tuaj txhij lawm, Paulus has rua puab has tas, “Cov kwvtij, txawm yog kuv tsi tau ua txhum peb tsaav tuabneeg lossis tsi tau ua txhum peb cov yawmkoob tej kevcai los cov Yudais ca le nteg kuv tim lub nroog Yeluxalees hab muab rua cov numtswv Loos txav txim.


  18Thaus cov numtswv Loos taug kuv zaaj taag, puab xaav tso kuv, rua qhov puab tsi pum kuv ua ib qho txhum kws yuav txaus muab kuv tua povtseg,


  19tabsis cov Yudais txwv tsi pub puab tso kuv, kuv txhaj thov tuaj cuag Fuabtais Xixas. Kuv ua le nuav, tsi yog kuv yuav tuaj nkaug kuv tsaav tuabneeg rua Fuabtais Xixas.


  20Qhov kws kuv hu mej tuaj ntawm nuav yog kuv xaav pum mej hab qha rua mej paub has tas, vim le caag luas txhaj muab saw hlau khi kuv. Kuv raug khi le nuav tub yog kuv ntseeg tug kws cov Yixalayees ca sab rua.


  21Puab has rua Paulus has tas, “Cov tuabneeg kws nyob tim lub xeev Yudas tsi muaj ib tug sau koj zaaj tuaj rua peb paub le. Hab peb cov kwvtij kws nyob tid tuaj saib peb, tabsis peb tsi nov puab has ib yaam dlaabtsi txug koj le.


  22Peb cov kws tuaj ntawm nuav, peb xaav paub has tas zaaj kws koj ntseeg yog le caag, rua qhov peb pheej nov has tas, tej tuabneeg kws nyob txhua qhov chaw, suavdlawg ntxub cov tuabneeg kws ntseeg le koj ntseeg. zaaj nuav peb paub tsi tseeb, thov koj qha rua peb.”


  23Puab txawm teem ib lub sijhawm yuav nrug Paulus thaam. Thaus txug lub sijhawm ntawd, muaj tuabneeg coob coob tuaj cuag Paulus huv lub tsev kws Paulus nyob. Paulus qha cov tuabneeg kws tuaj ntawd ib nub tsaus ntuj. Nwg qha txug Vaajtswv lub Tebchaws. Nwg muab tej lug kws Mauxes hab cov cev Vaajtswv lug sau tseg lawm qha rua puab kuas puab lug ntseeg Yexus.


  24Thaus Paulus qha taag, muaj ib txha ntseeg tej kws Paulus qha, tabsis muaj ibtxha tsi ntseeg,


  25cov tuabneeg ntawd tsi sis hum, nyag txawm tawm nyag lawm. Thaus puab yuav moog Paulus has ib lus rua puab has tas, “Vaaj Ntsujplig tug Dlawbhuv kuas Yaxayas kws yog tug cev Vaajtswv lug has tseeb rua mej cov yawmkoob:


  26Nwg has tas, "Ca le moog has rua cov


  tuabneeg nuav has tas, mej yuav noog taag noog thab, tabsis mej yuav tsi totaub, mej yuav saib taag saib thab, tabsis mej yuav tsi pum,


  27cov tuabneeg nuav lub sab ruag, puab tsi xaav noog, puab txhaj ntsaws qhovntsej, puab tsi xaav pum, puab txhaj qe qhovmuag. Yog puab tsi ua le ntawd nyob tsaam puab qhovmuag yuav pum, puab qhov ntsej yuav nov hab puab yuav totaub, ces puab yuav tig rov lug cuag kuv, hab kuv yuav khu puab tej mob." “


  28Paulus xaus lug has tas, “Kuv qha rua mej has tas, tub muaj tuabneeg moog qha Vaajtswv


  txujlug kws yog txujkev cawm dlim rua lwm Tsaav Tuabneeg lawm. Puab yeej yuav noog!”


  29Thaus Paulus has le ntawd taag, cov Yudais sis caav heev, ces puab nyag txawm tawm nyag moog lawm.


  30Paulus nyob huv lub tsev kws nwg ndlav tau ob xyoos txwm nkaus, nwg tog txais txhua tug kws tuaj saib nwg.


  31Nwg qha txug Vaajtswv lub Tebchaws hab qha Tswv Yexus Khetos zaaj rua txhua tug noog, nwg tsi ntshai leejtwg le hab tsi muaj leejtwg txwv nwg.


  


  Loos


  
    
      1


      11

    


    
      2


      12

    


    
      3


      13

    


    
      4


      14

    


    
      5


      15

    


    
      6


      16

    


    
      7

    


    
      8

    


    
      9

    


    
      10

    

  


  


  Loos 1


  1Kuv yog Paulus kws yog Yexus Khetos tug tubkhai, Vaajtswv xaiv kuv ua ib tug timthawj hab tsaa kuv ua tug qha nwg Txujmoo Zoo.


  2Txujmoo Zoo ntawd Vaajtswv tub coglug rua nwg cov cevlug thaus u kuas muab sau tseg rua huv Vaajtswv txujlug kws tseemceeb lawm.


  3Txujmoo Zoo ntawd has txug Vaajtswv tug Tub kws yog peb tug Tswv Yexus Khetos: nwg lug yug muaj roj ntshaa ib yaam le tuabneeg, nwg yog Daviv ib tug xeebntxwv;


  4hab lawv le Vaaj Ntsujplig tug dlawbhuv qha has tas Yexus yog Vaajtswv tug Tub kws muaj fwjchim luj, rua qhov Vaajtswv tub tsaa nwg sawv huv qhov tuag rov qaab lug lawm.


  5Vaajtswv kuas Yexus foom koob moov rua kuv hab tsaa kuv ua timthawj coj Txujmoo Zoo moog qha rua txhua tsaav tuabneeg kuas ntseeg Vaajtswv hab noog Vaajtswv lug.


  6Vaajtswv tub hu mej cov kws nyob huv lub nroog Loos nuav lug ua Yexus tug lawm hab.


  7Yog le ntawd kuv txhaj sau tsaab ntawv nuav tuaj rua mej txhua tug kws nyob huv lub nroog Loos nuav, mej yog cov kws Vaajtswv hlub hab Vaajtswv hu lug ua nwg tsaav tuabneeg lawm:


  Thov Vaajtswv kws yog peb Leej Txiv hab tug Tswv Yexus Khetos foom koob moov rua mej hab pub kuas mej tau nyob kaaj sab lug.


  Paulus Xaav Moog Peg Lub Nroog Loos


  8Ua ntej nuav, kuv ua kuv tug Vaajtswv tsaug hab ua Yexus Khetos tug kws paab mej tsaug, rua qhov tej tuabneeg thoob qaab ntuj nov has tas mej yog cov kws muab sab rau ntseeg.


  9Kuv naj nub muab sab rau qha Txujmoo Zoo kws has txug Vaajtswv tug Tub, hab Vaajtswv yeej paub has tas kuv ncu ntsoov mej hab thov Vaajtswv paab mej.


  10Kuv thov Vaajtswv has tas yog Vaajtswv pum zoo, thov Vaajtswv qheb kev rua kuv tuaj saib mej.


  11Rua qhov kuv xaav pum mej hab coj Vaajtswv txujlug tuaj qha mej, txhawb kuas mej muab sab rau ntseeg ntxiv.


  12Kuv has le nuav yog has tas kuas peb ib leeg paab ib leeg; kuv kev ntseeg yuav paab mej hab mej kev ntseeg yuav paab kuv.


  13Cov kwvtij, mej yuavtsum ncu ntsoov has tas, kuv npaaj sab tuaj saib mej ntau zag, tabsis muaj tej yaam pheej taabkaum ua rua kuv tuaj tsi tau. Kuv xaav coj cov tuabneeg kws nrug mej nyob ua ke kuas puab lug ntseeg, ib yaam le kuv tub coj lwm Tsaav Tuabneeg lug ntseeg lawm.


  14Rua qhov kuv tshuav cov tuabneeg Kilis hab cov tuabneeg kws nyob huv haavzoov, cov txawj ntse hab cov ruag nqe.


  15Yog le ntawd, kuv txhaj kub sab lug xaav tuaj qha Txujmoo Zoo rua mej cov kws nyob huv lub nroog Loos ib yaam nkaus hab.


  Txujmoo Zoo Muaj Fwjchim


  16Kuv yeej tsi txaajmuag qha Txujmoo Zoo le; rua qhov Txujmoo Zoo yog Vaajtswv lub fwjchim kws cawm tau txhua tug kws ntseeg dlim. Txujmoo Zoo ntawd, xub qha rua cov Yudais hab tom qaab ntawd maam le qha rua lwm Tsaav Tuabneeg.


  17Txujmoo Zoo qha has tas tug kws ntseeg txhaj yog tug kws ncaaj nceeg taabmeeg Vaajtswv, txij thaus pib moog txug thaus xaus, lawv le Vaajtswv txujlug sau tseg lawm has tas, “Tug kws ua lub neej ncaaj nceeg yog tug kws yuav tau txujsa.”


  Suavdlawg Yog Tuabneeg Txhum


  18Vaajtswv tug kws nyob sau ntuj ceebtsheej chim rua tej kev txhum hab kev phem kws tuabneeg ua, rua qhov puab tej kev phem ntawd ua rua tuabneeg tsi paub qhov tseeb lawm.


  19Vaajtswv rau txim rua puab, rua qhov Vaajtswv tub ua ib puas tsaav yaam kws qha kuas puab paub Vaajtswv, tabsis puab tseem tsi paub Vaajtswv hab.


  20Txij thaus Vaajtswv tsim lub nplajteb lug, txawm yog tuabneeg tsi pum Vaajtswv tug kws muaj fwjchim nyob moog ibtxhis hab qhov kws nwg yog Vaajtswv los yog puab saib ib puas tsaav yaam kws Vaajtswv tsim, puab yeej paub has tas muaj Vaajtswv tag. Yog le ntawd, puab yuav has tas puab tsi paub Vaajtswv yeej has tsi tau le.


  21Txawm yog puab tub paub Vaajtswv lawm los puab tseem tsi fwm Vaajtswv lossis tsi ua nwg tsaug, puab xaav txug tej zaaj kws tsi muaj qaabhau, vim puab lub sab ruag hab tsaus ntuj nti.


  22Puab khaav has tas puab yog tuabneeg ntse, tabsis puab yog tuabneeg ruag kawg le;


  23tub tsimnyog puab pehawm Vaajtswv tug kws muaj sa nyob moog ibtxhis, tabsis puab tsua moog pe tej mlom kws zoo le tuabneeg, zoo le noog, zoo le tsaj lossis zoo le naab.


  24Tub yog vim le ntawd Vaajtswv txhaj ca tuabneeg moog ua phem ua qas lawv le puab lub sab nyam, puab ua kev nkauj kev nraug tsi paub txaajmuag le,


  25Rua qhov puab muab Vaajtswv txujlug tseeb hloov ua lug dlaag. Tub tsimnyog puab pehawm Vaajtswv tug kws tsim ib puas tsaav yaam, tabsis puab tsua moog pe hab teev tej kws Vaajtswv tsim xwb. Tsimnyog suavdlawg yuavtsum qhuas Vaajtswv moog ibtxhis le, Amees!


  26Tub yog vim tuabneeg ua phem le nuav, Vaajtswv txhaj ca puab moog ua kev nkauj kev nraug tsi paub txaajmuag le. Txawm yog tej quaspuj los ib leeg ntxag ib leeg,


  27hab tej txivneej los ua ib yaam nkaus le ntawd, lawv le ibtxwm quaspuj hab txivneej txhaj ua namtxiv xwb, tabsis tej txivneej puab tso qhov ntawd tseg, puab ib leeg ntxag ib leeg tsi paub txaajmuag le. Yog le ntawd, Vaajtswv txhaj rau txim rua puab.


  28Tub yog vim tuabneeg tsi kaam leeg has tas muaj Vaajtswv, Vaajtswv txhaj ca puab moog ua phem ua qas lawv le puab lub sab nyam, yog le ntawd, puab txhaj moog ua tej kws tsi tsimnyog ua.


  29Puab ua txhua yaam kev phem, puab ua limham, sab hlub, ua nruj ua tsiv, sis khib, tua


  tuabneeg, sis caav sis tshe, dlaag ntxag, hab xaav phem. Puab taug xaiv


  30hab ib leeg has lug phem rua ib leeg; puab saib tsi taug Vaajtswv, thuam lwm tug, khaavtheeb, muab hlub, puab naj nub tuav tswvyim ua phem hab puab tsi noog nam txiv lug;


  31puab tsi paub qhov phem qhov zoo; puab tsi ua lawv le puab tau coglug tseg, puab ib leeg tsi hlub ib leeg hab puab ib leeg tsi ua zoo rua ib leeg.


  32Puab yeej paub Vaajtswv txuj kevcai kws has tas, cov tuabneeg kws ua phem le ntawd yeej tsimnyog raug kev tuag, tsi yog puab ua tej kev phem ntawd xwb, puab tseem pum zoo qhov kws lwm tug ua phem ntawd hab.


  


  Loos 2


  Vaajtswv Yog Tug Txav Txim Ncaaj Nceeg


  1Mej xaav has tas, mej muaj cuabkaav txav txim rua lwm tug nua los? Yog mej txav txim rua lwm tug, mej yuav tsi muaj lug has dlaws mej zaaj. Thaus mej txav txim rua lwm tug, yog mej txav txim rua mej ntaag, rua qhov mej tub ua txhum ib yaam le lwm tug hab.


  2Peb paub has tas qhov kws Vaajtswv txav txim rua cov tuabneeg kws ua tej kev phem nuav nwg yeej ua yog lawm.


  3Mej txav txim rua lwm tug, tabsis mej tseem ua txhum ib yaam le puab hab, mej xaav has tas mej yuav tsiv dlim Vaajtswv txujkev txav txim nua los?


  4Lossis yog mej tuam mom Vaajtswv txaj ntsig qhov kws Vaajtswv ua sab dlawb sab zoo hab ua sab ntev rua mej. Mej yeej paub has tas, qhov kws Vaajtswv ua sab dlawb sab zoo rua mej, yog nwg xaav kuas mej tso mej tej kev txhum tseg.


  5Tabsis qhov kws mej tawv ncauj hab tsi kaam tso mej tej kev txhum tseg, yog ua kuas Vaajtswv chim hab txav txim rua mej. Nub kws Vaajtswv txav txim ncaaj nceeg, nwg yuav txav txim nyaav rua mej.


  6Rua qhov Vaajtswv yuav muab nqe zug rua txhua tug lawv le teg num kws nwg tau ua lug lawm.


  7Vaajtswv yuav muab txujsa ntev dlhawv moog ibtxhis rua cov tuabneeg kws muaj lub sab ntev hab naj nub ua zoo; hab xaav kuas Vaajtswv pub koob moov rua puab, qhuas puab hab pub txujsa kws tsi txawj tuag rua puab.


  8Vaajtswv yuav chim hab npautawg rua cov tuabneeg kws ua lawv le puab lub sab nyam, puab tsi nyam qhov tseeb, tabsis puab nyam kev phem kev qas xwb.


  9Txhua tug tuabneeg kws ua phem ua qas yuav raug kev txomnyem hab nyuaj sab, cov Yudais yuav xub raug ua ntej, tom qaab ntawd yog lwm Tsaav Tuabneeg.


  10Tabsis Vaajtswv yuav foom koob moov, pub tshwjchim hab kev kaaj sab lug rua txhua tug kws ua zoo, yuav xub pub rua cov Yudais, tom qaab ntawd yog pub rua lwm Tsaav Tuabneeg.


  11Rua qhov Vaajtswv yeej txav txim rua txhua tug ib yaam nkaus.


  12Lwm Tsaav Tuabneeg yeej tsi muaj Mauxes txuj Kevcai, tabsis puab yuav raug puamtsuaj, vim puab ua txhum. Cov Yudais muaj Mauxes txuj kevcai los puab yuav raug txav txim, vim puab ua txhum txuj kevcai ntawd.


  13Rua qhov Vaajtswv tsi suav has tas, cov tuabneeg kws nov Vaajtswv txuj Kevcai yog cov kws ncaaj nceeg, tabsis cov tuabneeg kws ua lawv le Vaajtswv txuj Kevcai txhaj yog cov tuabneeg ncaaj nceeg.


  14Lwm Tsaav Tuabneeg yeej tsi muaj Vaajtswv txuj Kevcai, tabsis tej kws puab ua, puab ua lawv le txuj Kevcai ntawd qha, txawm yog puab tsi muaj Vaajtswv txuj Kevcai los puab yeej muaj ib txuj kevcai nyob huv puab lub sab.


  15Qhov kws puab paub ua zoo ntawd qha has tas, puab yeej muaj Vaajtswv txuj Kevcai nyob huv puab lub sab. Puab lub sab kws paub qhov phem qhov zoo yuav qha qhov tseeb rua puab; qee zag puab lub sab qha has tas puab ua txhum, hab qee zag puab lub sab qha has tas puab ua zoo lawm.


  16Thaus txug nub kws Vaajtswv txav txim, Vaajtswv yuav kuas Yexus Khetos muab tej kws tuabneeg lub sab xaav nraim nkoog nthuav tawm lug lawv le Txujmoo Zoo kws kuv tub qha lawm.


  Cov Tuabneeg Yudais hab Txuj Kevcai


  17Mej has tas, mej yog tuabneeg Yudais; mej ca sab rua Vaajtswv txuj Kevcai hab mej khaav has tas mej nrug Vaajtswv sis raug zoo;


  18mej yeej paub tej kws Vaajtswv xaav kuas mej ua, hab mej paub qhov phem qhov zoo, rua qhov Vaajtswv txuj Kevcai tub qha rua mej lawm;


  19yog mej paub has tas mej yog cov kws coj cov tuabneeg dligmuag kev, hab yog lub teeb kws ci pum kev rua cov tuabneeg kws nyob huv qhov tsaus ntuj,


  20hab mej yog cov kws qha cov ruag, mej yog cov xwbfwb kws qha cov mivnyuas yau, mej muaj kev txawj ntse hab paub Vaajtswv txuj Kevcai kws yog qhov tseeb,


  21mej cov kws qha lwm tug, ua le caag mej tsi qha mej? Mej qha has tas, “Tsi xob ua tub saab,” tabsis puas yog mej tub ua tub saab?


  22Mej has tas, “Tsi xob ntxag luas quaspuj lossis luas quasyawg,” tabsis puas yog mej tub ntxag lawm? Mej tsi nyam pe mlom, tabsis puas yog mej nyag tej nyaj tej kub huv tej tsev teev mlom?


  23Mej khaav has tas mej muaj Vaajtswv txuj Kevcai, tabsis puas yog mej tsi coj lawv le txuj Kevcai ntawd ua rua Vaajtswv poob ntsejmuag?


  24Vaajtswv txujlug has tas, “Tub yog vim mej cov tuabneeg Yudais, lwm Tsaav Tuabneeg txhaj thuam Vaajtswv lub npe.”


  25Yog mej ua lawv le Vaajtswv txuj Kevcai, qhov kws mej ua kevcai txav txhaj tseemceeb; tabsis yog mej tsi ua lawv le Vaajtswv txuj Kevcai qha, mej zoo ib yaam le tug kws tsi tau ua kevcai txav .


  26Yog lwm Tsaav Tuabneeg kws tsi tau ua kevcai txav muaj ib tug coj lawv le Vaajtswv txuj Kevcai qha, qhov kws nwg tsi tau ua kevcai txav ntawd, Vaajtswv puas suav has tas nwg tsi ua kevcai txav ?


  27Lwm Tsaav Tuabneeg kws tsi ua kevcai txav ntawm nqaj tawv, tabsis yog puab ua lawv le Vaajtswv txuj kevcai qha, puab yuav txav txim rua mej cov kws ua kevcai txav lawv le tub muaj lug sau tseg lawm, rua qhov mej tsi ua lawv le Vaajtswv txuj Kevcai.


  28Rua qhov tug kws yog tuabneeg Yudais tag, yog tug kws muaj lub sab tshab, hab tug kws ua kevcai txav tag, tsi yog tug kws ua kevcai txav ntawm nqaj tawv xwb.


  29Tug kws yog tuabneeg Yudais tag, yog tug kws muaj lub sab tshab, hab tug kws ua kevcai txav tag, yog tug kws ua lawv le Vaajtswv tug Ntsujplig qha. Txawm yog tuabneeg tsi qhuas tug kws muaj lub sab tshab los Vaajtswv qhuas tug ntawd.


  


  Loos 3


  1Puas yog cov Yudais tsim txaj dlua lwm Tsaav Tuabneeg? Lossis qhov kws ua kevcai txav muaj nqes dlaabtsi?


  2Yeej muaj nqes rua txhua yaam. Thawj qhov, yog Vaajtswv muab nwg txujlug rua cov Yudais tuav.


  3Tabsis yog cov Yudais qee leej tsi ua lawv le Vaajtswv txujlug, puas ua rua Vaajtswv txujlug tsi muaj nqes lawm?


  4Tsi yog le ntawd! Txawm yog txhua tug dlaag los Vaajtswv tsi dlaag, lawv le tub muaj lug sau tseg lawm has tas: “Thaus koj has lug suavdlawg yeej paub has tas koj has tseeb; thaus luas taug koj zaaj, suavdlawg yeej paub has tas koj tsi tau ua txhum.”


  5Peb tsua yuav has le caag, yog peb tej kev txhum ua rua peb pum has tas, Vaajtswv yog tug ncaaj nceeg. Peb yuav has tas Vaajtswv txav txim tsi ncaaj rua peb nua los? (Kuv has lawv le tuabneeg has.)


  6Tsi yog le ntawd! Yog has tas Vaajtswv ua tsi ncaaj, nwg yuav ua le caag muaj cuabkaav txav txim rua tuabneeg nplajteb?


  7Yog has tas, kuv ua tsi ncaaj rua suavdlawg pum Vaajtswv tug kws ncaaj nceeg tug tshwjchim tseeb, ua le caag kuv tseem raug txim ib yaam le tug tuabneeg txhum hab?


  8Ua le caag peb tsi has tas, “Peb moog ua txhum kuas peb tau qhov zoo”? Muaj qee leej thuam peb has tas, peb has le ntawd! qhov kws puab raug txim le ntawd yeej tsimnyog lawm.


  Tsi Muaj Ib tug Tuabneeg Ncaaj Nceeg Le


  9Peb cov kws yog tuabneeg Yudais, peb zoo dlua lwm Tsaav Tuabneeg los? Tsi yog le ntawd! Kuv tub qha rua mej lawm has tas txujkev txhum yeej kaav taagnrho cov tuabneeg Yudais hab lwm Tsaav Tuabneeg huv tuabsi.


  10Lawv le Vaajtswv Txujlug has tas:


  “Yeej tsi muaj ib tug tuabneeg ncaaj nceeg hlo le,


  11tsi muaj ib tug totaub lossis nrhav Vaajtswv le.


  12Txhua tug puavleej tso Vaajtswv tseg; puab txhua tug ua txhum huv tuabsi; tsi muaj leej twg ua zoo le, txawm yog ib tug los tub tsi muaj.


  13Puab lub qaa zoo ib yaam le lub qhov ntxaa kws qheb lug ca; puab tug nplaig has tej lug


  dlaag ntxag; puab tej lug muaj taug ib yaam le taug naab.


  14Puab lub qhov ncauj foom phem hab has tej lug ab lug dlaw xwb.


  15Puab dlha ceev nrooj moog ua phem hab tua tuabneeg;


  16txhua qhov kws puab moog, puab ua rua luas raug kev txomnyem hab puamtsuaj.


  17Puab tsi paub nrug leej twg sis raug zoo,


  18lossis puab tsi paub ntshai Vaajtswv le.”


  19Nwgnuav peb paub has tas txhua nqai kws Vaajtswv txuj Kevcai qha, yeej qha kuas tuabneeg fwm txuj Kevcai, kuas txhua tug tsi muaj lug has, hab Vaajtswv yuav txav txim rua txhua tug tuabneeg huv nplajteb nuav.


  20Rua qhov txhua tug kws ua lawv le txuj Kevcai yeej tsi muaj ib tug ncaaj nceeg taabmeeg Vaajtswv le; txuj kevcai ntawd tsuas qha kuas tuabneeg paub tuabneeg txujkev txhum xwb.


  Tug Ncaaj Nceeg Yog tug Ntseeg


  21Tabsis qhov kws nwgnuav Vaajtswv suav has tas tuabneeg ncaaj nceeg taabmeeg Vaajtswv tsi yog vim tuabneeg coj lawv le txuj kevcai. Qhov tseeb, Mauxes txuj Kevcai hab cov cev Vaajtswv lug los puavleej ua timkhawv has txug zaaj nuav.


  22Vaajtswv suav has tas txhua tug kws lug ntseeg Yexus Khetos txhaj yog tuabneeg ncaaj nceeg xwb, rua qhov Vaajtswv suav has tas txhua tug kws ntseeg Yexus Khetos zoo ib yaam nkaus:


  23Rua qhov txhua tug puavleej ua txhum hab tu ncua Vaajtswv tug tshwjchim lawm.


  24Vaajtswv txujkev hlub kws nwg muab pub dlawb rua tuabneeg, yog nwg khaiv Yexus Khetos lug tuag txhwv tuabneeg kuas dlim txim, Vaajtswv txhaj suav has tas tuabneeg ncaaj nceeg taabmeeg Vaajtswv.


  25Vaajtswv khaiv Yexus Khetos lug tuag theej tuabneeg lub txhoj, hab nwg cov ntshaav ntxuav tuabneeg tej kev txhum, Vaajtswv txhaj zaam tau tuabneeg lub txim, vim tuabneeg ntseeg Yexus Khetos. Vaajtswv ua le ntawd, qha has tas Vaajtswv yog tug ncaaj nceeg. Yaav taag lug Vaajtswv ua sab ntev hab tsi rau txim rua cov tuabneeg kws ua txhum.


  26Qhov kws Vaajtswv ua le nuav, qha has tas Vaajtswv yog tug ncaaj nceeg, Vaajtswv tsi suav tuabneeg lub txim, hab Vaajtswv paab kuas txhua tug kws ntseeg Yexus Khetos ua tau tuabneeg ncaaj nceeg.


  27Yog le ntawd, peb yuav ua le caag khaav tau? Yeej tsi muaj ib yaam dlaabtsi kws peb khaav tau le. Tsi has txuj kevcai twg lossis teg num twg le, tabsis yog qhov kws ntseeg Yexus Khetos xwb.


  28Yog le ntawd peb paub has tas, tug kws Vaajtswv suav has tas ncaaj nceeg yog tug kws ntseeg, tsi yog tug kws coj lawv le txuj kevcai qha.


  29Vaajtswv tsuas yog cov Yudais tug Vaajtswv xwb los? Nwg tsi yog lwm Tsaav Tuabneeg tug Vaajtswv los? Vaajtswv yeej yog lwm Tsaav Tuabneeg tug Vaajtswv hab.


  30Tsuas muaj tuab tug Vaajtswv xwb, Vaajtswv suav has tas txhua tug kws ntseeg Yexus


  Khetos, tsi has cov Yudais lossis lwm Tsaav Tuabneeg, yog cov kws ncaaj nceeg.


  31Yog Vaajtswv ua le ntawd, peb yuav suav has tas Vaajtswv txuj kevcai tsi tseemceeb los? Tsi yog le ntawd! Peb cov kws ntseeg Yexus Khetos, peb hajyam suav has tas Vaajtswv txuj kevcai yog txuj kws tseemceeb.


  


  Loos 4


  Anplahaas Ua Yaamntxwv


  1Yog le ntawd, peb yuav has le caag txug peb yawmkoob Anplahaas? Nwg ua nwg lub neej le caag?


  2Yog Vaajtswv suav has tas Anplahaas ncaaj nceeg, vim tej num kws Anplahaas ua, ces Anplahaas yeej muaj lug khaav tau, tabsis Anplahaas yeej tsi muaj dlaabtsi yuav khaav tau rua Vaajtswv le.


  3Vaajtswv txujlug has tas, “Anplahaas ntseeg Vaajtswv, vim qhov kws Anplahaas ntseeg ntawd, Vaajtswv txhaj suav has tas Anplahaas yog tuabneeg ncaaj nceeg.”


  4Tug kws ua num nwg yeej tau nqe zug, tej nqe zug kws nwg tau, tsi yog tau dlawb, tabsis yog nwg khwv nwg txhaj tau.


  5Tug kws tsi ca sab rua nwg teg num, tabsis ca sab rua nwg txujkev ntseeg, hab ntseeg Vaajtswv tug kws paab cov tuabneeg txhum kuas ua tau tuabneeg ncaaj nceeg, qhov kws nwg ntseeg le ntawd, Vaajtswv suav has tas nwg yog tug ncaaj nceeg.


  6Daviv kuj has ib yaam le ntawd, thaus nwg has txug tug kws muaj kev kaaj sab, yog tug kws Vaajtswv suav has tas ncaaj nceeg, tsi yog tug kws ca sab rua nwg teg num:


  7“Cov tuabneeg txhum kws Vaajtswv zaam txim rua lawm, yog cov kws tau zoo nyob kaaj sab lug.


  8Tug kws Vaajtswv tsi suav nwg lub txim, tug ntawd tau zoo nyob kaaj sab lug.


  9Txujkev kaaj sab kws Daviv has nuav tsuas yog rua cov tuabneeg kws ua kevcai txav xwb, lossis rua cov tuabneeg kws tsi ua kevcai txav hab? Peb has tas, “Anplahaas ntseeg, Vaajtswv txhaj suav has tas Anplahaas yog tug kws ncaaj nceeg.”


  10Thaus twg Vaajtswv suav has tas Anplahaas yog tug kws ncaaj nceeg? Ua ntej lossis tom qaab kws Anplahaas ua kevcai txav ? Tsi yog tom qaab, tabsis yog ua ntej kws Anplahaas ua kevcai txav .


  11Qhov kws Anplahaas ua kevcai txav ntawd yog lub cim qha rua suavdlawg paub has tas Anplahaas ntseeg Vaajtswv, Vaajtswv txhaj suav has tas Anplahaas yeej ncaaj nceeg ua ntej kws nwg ua kevcai txav. Yog le ntawd, Anplahaas txhaj yog yawmkoob ntawm txhua tug kws ntseeg Vaajtswv, txawm yog puab tsi tau ua kevcai txav los Vaajtswv suav has tas puab yog tuabneeg ncaaj nceeg.


  12Qhov kws Anplahaas yog cov tuabneeg kws ua kevcai txav tug yawmkoob, tsi yog vim puab ua kevcai txav, tabsis vim puab ntseeg ib yaam le peb yawmkoob Anplahaas ntseeg, Anplahaas


  xub ntseeg Vaajtswv, nwg maam le ua kevcai txav.


  Vaajtswv Coglug rua Cov Ntseeg


  13Vaajtswv coglug rua Anplahaas hab Anplahaas cov xeebntxwv has tas, Vaajtswv yuav muab lub nplajteb nuav ua Anplahaas tug, Vaajtswv coglug le ntawd, tsi yog vim Anplahaas coj lawv le txuj kevcai, tabsis yog Anplahaas ntseeg, Vaajtswv txhaj suav has tas Anplahaas yog tug ncaaj nceeg.


  14Yog Vaajtswv muab tej kws Vaajtswv coglug rua cov tuabneeg kws coj lawv le Txuj Kevcai, ces qhov kws tuabneeg ntseeg tsi muaj qaabhau hab Vaajtswv cov lug cog tseg yeej tsi muaj ib lus tseeb le.


  15Vim muaj txuj kevcai Vaajtswv txhaj rau txim rua tuabneeg; yog tsi muaj txuj kevcai, yeej tsi muaj tuabneeg ua txhum kevcai.


  16Vaajtswv coglug rua Anplahaas vim nwg ntseeg Vaajtswv, Vaajtswv yuav muab Vaajtswv txuj koob moov kws Vaajtswv coglug lawm pub dlawb rua Anplahaas cov xeebntxwv, tsi yog Vaajtswv pub rua cov kws coj lawv le txuj kevcai xwb, tabsis yog pub rua cov kws ntseeg ib yaam le Anplahaas ntseeg, rua qhov Anplahaas yog peb suavdlawg tug yawmkoob;


  17lawv le Vaajtswv txujlug has tas, “Kuv tsaa koj ua txhua Tsaav Tuabneeg tug yawmkoob.” Vaajtswv tej lug cog tseg ntawd tseemceeb heev, tug Vaajtswv nuav yog tug kws Anplahaas ntseeg, nwg yog tug Vaajtswv kws tsaa tau cov tuabneeg kws tuag lawm sawv huv qhov tuag rov qaab lug hab yog tug kws has kuas muaj txhua yaam, ces txawm muaj lawv le nwg has.


  18Txawm yog thaus Anplahaas tsi tau pum muaj lawv le tej kws Vaajtswv coglug tseg los Anplahaas tseem ntseeg hab ca sab has tas, “Nwg yuav tau ua ntau Tsaav Tuabneeg tug yawmkoob,” lawv le Vaajtswv txujlug has tas, “Koj yuav muaj xeebntxwv coob npaum le tej nubqub sau nruab ntug.”


  19Anplahaas noobnyoog tub yuav muaj ib puas xyoo; nwg tug zug ntaug taag, hab Xalas los xeeb tsi taug tub lawm; txawm le ntawd los nwg tseem ca sab rua Vaajtswv.


  20Anplahaas ntseeg Vaajtswv tej lug cog tseg; qhov kws Anplahaas ntseeg hajyam ua rua Aplahaas ca sab rua Vaajtswv, hab nwg ua Vaajtswv tsaug.


  21Anplahaas paub tseeb has tas Vaajtswv yeej ua tau lawv le Vaajtswv coglug tseg.


  22Tub yog vim Anplahaas ntseeg, “Vaajtswv txhaj suav has tas Anplahaas yog tug ncaaj nceeg.”


  23Lu lug kws has tas “Anplahaas ncaaj nceeg,” tsi yog has rua Anplahaas tuab leeg xwb,


  24tabsis yog has txug peb txhua tug kws Vaajtswv suav has tas ncaaj nceeg, hab ntseeg Vaajtswv tug kws tsaa peb tug Tswv Yexus sawv huv qhov tuag rov qaab lug.


  25Vim peb tej kev txhum Vaajtswv txhaj ca Yexus Khetos lug tuag theej peb lub txhoj, hab qhov kws Vaajtswv tsaa Yexus sawv huv qhov tuag rov qaab lug, yog ua kuas peb ua tau tuabneeg ncaaj nceeg.


  


  Loos 5


  Tug Kws Vaajtswv Suav Has Tas Ncaaj Nceeg


  1Yog le ntawd, vim peb ntseeg, Vaajtswv txhaj suav has tas peb yog tuabneeg ncaaj nceeg, peb tau nrug Vaajtswv sis raug zoo, rua qhov peb tug Tswv Yexus Khetos paab peb.


  2Vim peb ntseeg Yexus Khetos, peb txhaj tau Vaajtswv txuj koob moov, hab muaj sa nyob. Peb ca le zoo sab hab ca sab has tas, peb yuav tau Vaajtswv tug tshwjchim kws ci ntsaa ab.


  3Tsi yog le ntawd xwb, peb zoo sab qhov kws peb raug kev txomnyem, rua qhov peb paub has tas txujkev txomnyem ntawd ua rua peb ua taug sab ntev,


  4qhov kws peb ua tau sab ntev hum Vaajtswv sab, hab qhov kws peb ua hum Vaajtswv sab, ua rua peb muaj kev ca sab.


  5Txujkev ca sab nuav, tsi ua rua peb poob ntsejmuag, rua qhov Vaaj Ntsujplig tug dlawbhuv kws Vaajtswv tub pub rua peb lawm, qha rua peb has tas Vaajtswv hlub peb kawg le.


  6Rua qhov peb paab tsi tau kuas peb dlim peb lub txim, Yexus Khetos txhaj lug tuag txhwv peb cov kws yog tuabneeg txhum lawv le lub sijhawm kws Vaajtswv teem tseg lawm.


  7Qhov kws ib tug twg yuav tuag theej tug tuabneeg ncaaj nceeg, mas nyuaj kawg le. Tabsis tej zag yuav muaj qee leej txaus sab tuag theej tug tuabneeg zoo hab.


  8Tabsis Vaajtswv qha rua peb has tas Vaajtswv hlub peb kawg le, rua qhov thaus peb tseem ua tuabneeg txhum Yexus Khetos tuag txhwv peb.


  9Vim Yexus Khetos tuag theej peb lub txhoj, nwgnuav peb txhaj ua tau tuabneeg ncaaj nceeg, tsi yog le ntawd xwb, Vaajtswv yuav tsi txav txim rua peb, rua qhov Yexus Khetos cov ntshaav tub ntxuav peb tej kev txhum lawm.


  10Thaus peb tseem yog Vaajtswv cov yeebncuab, Vaajtswv khaiv nwg tug Tub Yexus Khetos lug tuag theej peb lub txhoj hab coj peb lug nrug Vaajtswv sis raug zoo. Nwgnuav peb tub nrug Vaajtswv sis raug zoo lawm, tsi yog le ntawd xwb, peb tub dlim peb lub txim lawm, rua qhov Yexus Khetos tub sawv huv qhov tuag lug lawm.


  11Tsi yog le ntawd xwb; Vaajtswv ua rua peb zoo sab kawg le, rua qhov nwgnuav Yexus Khetos kws yog peb tug Tswv tub coj peb lug nrug Vaajtswv sis raug zoo lawm.


  Adaas hab Yexus Khetos


  (Chivkeeb 3:1-19)


  12Tub yog vim ib tug xub ua txhum, tuabneeg nplajteb txhua tug txhaj ua txhum. Vim tug ntawd ua txhum, tug ntawd txhaj tuag. Yog le ntawd, txhua tsaav tuabneeg kws nyob huv nplajteb nuav txhaj txawj tuag, rua qhov txhua tug puavleej tau ua txhum lawm.


  13Thaus Vaajtswv tseem tsi tau qha Vaajtswv txuj Kevcai rua Mauxes, tuabneeg tub xub ua txhum lawm, tabsis Vaajtswv tsi suav tuabneeg lub txim, rua qhov thaus ntawd tseem tsi tau muaj txuj kevcai.


  14Txij thaus Adaas tam lug txug Mauxes tam, tej tuabneeg puavleej muaj kev pluj kev tuag, txawm yog suavdlawg ua txhum tsi thooj le Adaas tug kws tsi noog Vaajtswv lug ua los suavdlawg puavleej tuag huv tuabsi.


  Adaas ua qauv txug tug kws yuav lug.


  15Tabsis obtug zoo tsi sis thooj, rua qhov txuj koob moov kws Vaajtswv pub dlawb rua peb ntawd zoo tsi thooj le Adaas txujkev txhum. Vim Adaas ua txhum, suavdlawg txhaj tuag. Tabsis Vaajtswv hlub peb kawg le, Vaajtswv txhaj khaiv ib tug kws yog Yexus Khetos kws muaj lub sab hlub lug paab suavdlawg.


  16Vaajtswv txuj koob moov hab Adaas txujkev txhum zoo tsi sis thooj. Thaus Adaas ua txhum lawm, txhaj muaj txujkev txav txim, tom qaab ntawd muaj ntau leej ua txhum, tabsis vim txuj koob moov kws Vaajtswv pub dlawb rua tuabneeg, Vaajtswv txhaj zaam txim rua suavdlawg.


  17Vim ib tug ua txhum, suavdlawg txhaj tuag, tabsis teg num kws Yexus Khetos ua paab peb, tseemceeb dlua ndlais huv tuabsi. Txhua tug kws Vaajtswv suav has tas puab yog tuabneeg ncaaj nceeg, puab yuav tau txais Vaajtswv txuj koob moov nplua mag kws Vaajtswv pub dlawb hab puab yuav muaj txujsa nrug Yexus Khetos kaav moog ibtxhis.


  18Tub yog vim ib tug ua txhum, Vaajtswv txhaj rau txim rua suavdlawg, tabsis vim teg num kws Yexus Khetos ua, paab tau tuabneeg dlim txim hab pub txujsa rua puab.


  19Vim ib tug tsi noog Vaajtswv lug, suavdlawg txhaj ua txhum, tabsis vim Yexus Khetos noog Vaajtswv lug, suavdlawg txhaj ua tau tuabneeg ncaaj nceeg.


  20Thaus muaj txuj kevcai lawm, suavdlawg hajyam ua txhum txuj Kevcai; tabsis qhov twg muaj kev txhum, Vaajtswv txujkev hlub muaj nyob qhov ntawd.


  21Yog le ntawd, txujkev txhum ua rua muaj kev pluj kev tuag le caag, Vaajtswv txujkev hlub ua rua muaj txujkev ncaaj nceeg, hab tau txujsa ntev dlhawv lug ntawm Yexus Khetos kws yog peb tug Tswv ib yaam le ntawd.


  


  Loos 6


  Nrug Yexus Koom Ib Txujsa


  1Peb yuav has le caag? Puas tsimnyog peb pheej ua txhum kuas Vaajtswv hajyam hlub peb ntxiv?


  2Peb tsi xob ua le ntawd! Peb tub tuag rua txujkev txhum lawm, peb tseem yuav ua kev txhum ntxiv dlua hab los?


  3Mej tub paub lawm has tas peb txhua tug kws ua kevcai raus dlej, peb tub nrug Yexus Khetos koom ib txujsa lawm. Qhov kws ua kevcai raus rua huv dlej, yog peb tuag ib yaam le Yexus tuag.


  4Qhov kws luas muab peb raus rua huv dlej, yog luas muab peb log nrug Yexus hab peb koom nwg txujkev tuag, yog le ntawd Leej Txiv tug kws muaj fwjchim tsaa Yexus sawv huv qhov tuag rov qaab lug, nwg yuav pub lub neej tshab rua peb.


  5Peb nrug Yexus koom nwg txujkev tuag le caag, peb yuav tau nrug nwg sawv huv qhov tuag rov qaab lug ib yaam le ntawd hab.


  6Peb paub has tas, peb lub neej qub tub raug muab ntsa tuag nrug Yexus Khetos rua sau nwg tug ntoo khaublig lawm, ua le ntawd kuas txujkev txhum lub fwjchim puamtsuaj moog, peb txhaj tsi tau ua txujkev txhum qhev ntxiv lawm.


  7Rua qhov tug tuabneeg tuag, nwg tub dlim txujkev txhum lub fwjchim lawm.


  8Tabsis yog peb tuag nrug Yexus Khetos, peb ntseeg has tas peb yuav muaj txujsa nrug nwg


  nyob ua ke hab.


  9Peb paub has tas Vaajtswv tub tsaa Yexus Khetos sawv huv qhov tuag rov qaab lug hab nwg yuav tsi tuag le lawm, rua qhov txujkev tuag yuam tsi tau nwg.


  10Qhov kws Yexus tuag, nwg tsuas tuag ib zag theej suavdlawg lub txhoj xwb; nwgnuav nwg muaj sa nyob, hab nwg nrug Vaajtswv sis raug zoo.


  11Ib yaam le ntawd, mej yuav tsum ncu ntsoov has tas mej tub tuag rua txujkev txhum hab nrug Yexus Khetos koom ib txujsa nyob rua ntawm Vaajtswv lawm.


  12Yog le ntawd, mej tsi xob ca txujkev txhum kaav mej lub cev kws txawj tuag, rua qhov txujkev txhum ua rua mej ua lawv le mej lub sab nyam.


  13Mej tsi xob ca txujkev txhum siv mej lub cev ib qho moog ua phem ua qas. Tabsis muab mej lub cev pub rua Vaajtswv ib yaam le cov tuabneeg kws Vaajtswv tub tsaa sawv huv qhov tuag rov qaab lug lawm, hab muab mej lub cev pub rua Vaajtswv siv ua qhov ncaaj nceeg.


  14Tsi xob ca txujkev txhum kaav mej; rua qhov Mauxes Txuj Kevcai tsi kaav mej lawm, tabsis Vaajtswv txujkev hlub kaav mej.


  Tsi Xob Ua Kev Txhum Qhev


  15Peb yuav ua le caag? Peb yuav ca le ua txhum, vim Mauxes txuj Kevcai tsi kaav peb lawm, tabsis Vaajtswv txujkev hlub kaav peb los? Tsi xob ua le ntawd!


  16Mej yeej paub lawm has tas, yog mej zoo sab ua luas qhev hab ntseeg luas lug, luas yeej yuav ua mej tug tswv. Yog mej ca txujkev txhum ua mej tug tswv, thaus kawg mej yuav raug kev pluj kev tuag. Yog mej noog Vaajtswv lug, mej txhaj yog tuabneeg ncaaj nceeg.


  17Yaav taag lug mej ua txujkev txhum qhev, tabsis nwgnuav kuv ua Vaajtswv tsaug, rua qhov mej muab sab rau ua lawv le tej lug kws luas qha rua mej lawm.


  18Vaajtswv tub tso mej dlim ntawm txujkev txhum hab mej tub ca txujkev ncaaj nceeg kaav mej lawm.


  19(Kuv has le tuabneeg has, rua qhov mej tsi totaub.) Mej ibtxwm muab mej lub cev moog ua txujkev txhum hab kev phem kev qas qhev le caag lawm. Nwgnuav mej yuavtsum muab mej lub cev moog ua qhov zoo hab ua kev ncaaj nceeg qhev ib yaam le ntawd.


  20Thaus mej tseem ua txujkev txhum qhev, txujkev ncaaj nceeg yeej tsi kaav mej le.


  21Tej kws mej ua taag lug lawm, mej tau dlaabtsi? Tej ntawd ua rua mej txaajmuag kawg le los sav! Tej kws mej ua ntawd, thaus kawg yog kev pluj kev tuag xwb!


  22Tabsis nwgnuav Vaajtswv tub tso mej dlim ntawm txujkev txhum lug ua Vaajtswv cov tubqhe lawm. Qhov kws mej tau yog Vaajtswv ntxuav kuas mej muaj lub sab dlawbhuv, thaus kawg mej txhaj tau txujsa ntev dlhawv moog ibtxhis.


  23Rua qhov nqe zug ntawm txujkev txhum yog kev tuag, tabsis txuj koob moov kws Vaajtswv pub dlawb yog txujsa ntev dlhawv moog ibtxhis kws lug ntawm Yexus Khetos kws yog peb tug Tswv lug.


  


  Loos 7


  Lug Pevtxwv Txug Kev sis Yuav


  1Cov kwvtij, mej yeej paub has tas, kuv has txug cov tuabneeg kws tub paub tej kevcai lawm; tej


  kevcai ntawd tsuas kaav tug tuabneeg kws tseem ua neej nyob xwb.


  2Lawv le txuj kevcai, tug quaspuj kws yuav quasyawg lawm, nwg yuavtsum nrug nwg tug quasyawg nyob moog txug thaus nwg tug quasyawg tuag, tabsis yog tug quasyawg tuag lawm, tug quaspuj moog yuav lwm tug los yeej tsi txhum kevcai.


  3Yog has tas nwg tug quasyawg tseem nyob, nwg ca le moog yuav dlua quasyawg lawm, suavdlawg yuav has tas nwg ntxag hluas nraug; tabsis yog nwg tug quasyawg tuag lawm, nwg moog yuav quasyawg tshab los yeej tsi txhum kevcai, hab tsi muaj leejtwg yuav has tas nwg ntxag hluas nraug.


  4Cov kwvtij, ib yaam nkaus le ntawd, Mauxes Txuj Kevcai yeej tsi kaav mej cov kws nrug Yexus Khetos tuag ua ke lawm. Nwgnuav Yexus Khetos tug kws Vaajtswv tsaa sawv huv qhov tuag rov qaab lug, tub yuav mej lug ua nwg tug lawm, nwg ua le ntawd kuas mej ua mej lub neej rua Vaajtswv tau koob meej.


  5Thaus kws peb tseem ua peb lub neej lawv le tuabneeg ibtxwm ua, vim txuj kevcai, txujkev txhum txhaj tshoov peb lub sab kuas peb nyam moog ua txhum hab raug kev pluj kev tuag.


  6Tabsis nwgnuav peb tub dlim txuj kevcai kws khi peb, rua qhov peb zoo le cov tuabneeg kws tuag lawm. Naj nub nua peb txhaj tsi ua peb lub neej lawv le txuj qub kevcai kws sau tseg rua huv ntawv, tabsis peb ua peb lub neej lawv le txuj kevcai tshab kws Vaaj Ntsujplig qha.


  Txuj Kevcai hab Txujkev Txhum


  7Peb yuav has le caag? Txuj kevcai yog kev txhum los? Yeej tsi yog le ntawd! Tabsis tub yog muaj txuj kevcai, kuv txhaj paub has tas kev txhum yog dlaabtsi. Yog txuj kevcai tsi has tas, “Tsi xob ntshaw luas tug,” ces kuv yeej tsi paub has tas qhov kws ntshaw luas tug nuav txhum.


  8Tabsis txujkev txhum muab txuj kevcai ua hauv kev tshoov kuv sab kuas kuv ntshaw txhua yaam. Yog tsi muaj txuj kevcai, ces txujkev txhum yeej tuag lawm.


  9Yaav taag lug kuv ua kuv lub neej tsi muaj txuj kevcai kaav kuv, tabsis thaus muaj txuj kevcai lawm, ua rua kev txhum tshwm tuaj,


  10hab kuv txhaj tuag. Vaajtswv rhawv txuj kevcai yog ua kuas tuabneeg tau txujsa, tabsis kuv pum has tas txuj kevcai ua rua kuv raug kev pluj kev tuag.


  11Rua qhov txujkev txhum muab txuj kevcai ua hauv kev lug dlaag ntxag kuv hab tua kuv povtseg.


  12Yog le ntawd, txuj kevcai yeej dlawbhuv, hab tej nqai kevcai los yeej dlawbhuv, ncaaj nceeg hab zoo kawg nkaus le.


  13Puas yog Txuj Kevcai kws yog txuj zoo ua rua kuv raug kev pluj kev tuag? Yeej tsi yog le ntawd! Tub yog txujkev txhum muab txuj kevcai tua kuv, kuv txhaj raug kev pluj kev tuag. Yog le ntawd kuv txhaj paub has tas txujkev txhum zoo le caag, hab tej kevcai ntawd ua rua kuv pum has tas, txujkev txhum phem kawg nkaus le.


  Tuabneeg Lub Sab Muaj Kev sis Tawmtsaam


  14Peb paub has tas Mauxes txuj Kevcai yog Vaajtswv txuj; tabsis kuv yog tuabneeg, txujkev txhum txhaj naj nub yuam kuv ua txhum.


  15Kuv tsi totaub tej kws kuv ua; vim le caag kuv ua tej kws kuv tsi nyam ua, tabsis tej kws kuv nyam kuv tsua tsi ua.


  16Thaus kuv ua tej kws kuv tsi nyam ua, kuv txhaj paub has tas txuj kevcai ntawd yeej zoo tag.


  17Yog le ntawd, kuv tsi yog tug kws ua txhum; tabsis yog txujkev txhum kws nyob huv kuv lub sab ua xwb.


  18Kuv paub has tas, kuv yog tuabneeg xwb, kuv txhaj ua tsi tau ib qho zoo le. Kuv xaav ua zoo, tabsis kuv ua tsi tau.


  19Kuv xaav ua qhov zoo, tabsis kuv tsua tsi ua; kuv tsi xaav ua qhov phem, tabsis kuv tsua ua.


  20Yog kuv ua tej kws kuv tsi xaav ua, tej ntawd yeej tsi yog kuv ua, tabsis yog txujkev txhum kws nyob huv kuv lub sab ua.


  21Yog le ntawd, kuv pum txuj kevcai zoo le nuav: thaus kuv xaav ua qhov zoo, kuv tsua xaiv ua qhov phem.


  22Kuv muaj ib lub sab xaav ua lawv le Vaajtswv txuj kevcai,


  23tabsis kuv pum has tas, kuv muaj dlua ib lub sab tawmtsaam txuj kevcai kws nyob huv kuv lub sab. Lub sab ntawd txhaj yuam kuv moog ua txujkev txhum qhev.


  24Ua caag kuv yuav nyuaj sab ua luaj le? Leejtwg txhaj yuav cawm tau kuv dlim ntawm lub sab kws coj kuv moog raug kev pluj kev tuag?


  25Kuv ua Vaajtswv tsaug kws peb tug Tswv Yexus Khetos tub paab kuv dlim lawm.


  Yog le ntawd, kuv lub sab ua lawv le Vaajtswv kuas kuv ua, tabsis kuv lub cev ua lawv le txujkev txhum kuas kuv ua.


  


  Loos 8


  Tug Kws Ua Lawv Le Vaaj Ntsujplig Qha


  1Nwgnuav tug kws nrug Yexus Khetos koom ib txujsa, tug ntawd yuav tsi raug txav txim.


  2Rua qhov Vaaj Ntsujplig tug kws coj peb lug nrug Yexus Khetos koom ib txujsa, nwg tub tso peb dlim ntawm txujkev txhum hab txujkev tuag lawm.


  3Vim tuabneeg ua tsi tau zoo, txuj kevcai txhaj paab tsi tau puab. Tabsis Vaajtswv paab tau, rua qhov nwg khaiv nwg tug Tub lug yug ua tuabneeg hab muaj roj ntshaa ib yaam le tej tuabneeg txhum, nwg txhaj dlaws tau tuabneeg lub txim.


  4Vaajtswv ua le ntawd, kuas peb ua tau lawv le Vaajtswv txuj kevcai kws ncaaj nceeg, tsi yog peb ua lawv le peb lub sab qub qha, tabsis peb ua lawv le Vaaj Ntsujplig qha.


  5Tug kws ua lub neej lawv le lub sab qub qha, tug ntawd yeej ua lawv le nwg lub sab qub nyam, tabsis tug kws ua nwg lub neej lawv le Vaaj Ntsujplig qha, tug ntawd yeej ua lawv le Vaaj Ntsujplig lub sab nyam.


  6Tug kws ua lawv le nwg lub sab qub qha, tug ntawd yuav raug kev pluj kev tuag, tabsis tug kws ua lawv le Vaaj Ntsujplig qha, tug ntawd yuav tau txujsa hab kev kaaj sab.


  7Tug kws ua lawv le nwg lub sab qub qha, tug ntawd ua yeebncuab rua Vaajtswv; rua qhov nwg tsi ua lawv le Vaajtswv txuj kevcai, hab qhov tseeb nwg yeej coj tsi tau lawv le txuj kevcai ntawd.


  8Tug kws tseem ua lawv le nwg lub sab qub qha, tug ntawd ua tsi tau hum Vaajtswv sab.


  9Yog Vaajtswv tug Ntsujplig nyob huv mej lub sab, mej yeej tsi ua lawv le mej lub sab qub qha mej, tabsis mej ua lawv le Vaaj Ntsujplig qha mej. Tug kws tsi muaj Yexus Khetos tug Ntsujplig, tug ntawd yeej tsi yog Yexus Khetos tug.


  10Tabsis yog Yexus Khetos nyob huv mej lub sab, txawm yog mej lub cev tuag vim txuj kev txhum los mej tug ntsujplig yuav tsi tuag, vim Vaajtswv suav has tas mej ncaaj nceeg.


  11Yog Vaajtswv tug Ntsujplig kws tsaa Yexus Khetos sawv huv qhov tuag rov qaab lug nyob huv mej lub sab lawm, ces tug kws tsaa Yexus Khetos sawv huv qhov tuag rov qaab lug, nwg yuav tsaa mej lub cev kws txawj tuag sawv rov qaab lug hab, rua qhov Vaaj Ntsujplig nyob huv mej.


  12Yog le ntawd cov kwvtij, peb yuav tsum ua lawv le Vaajtswv tug Ntsujplig qha, tsi xob ua lawv le peb lub sab qub qha.


  13Yog mej ua mej lub neej lawv le lub sab qub qha, mej yeej yuav tuag; tabsis yog mej ua mej lub neej lawv le Vaaj Ntsujplig qha, mej txhaj yuav tso tau mej tej kev txhum tseg hab mej yuav tau txujsa.


  14Tug kws ca Vaajtswv tug Ntsujplig qha, tug ntawd txhaj yog Vaajtswv tug mivnyuas.


  15Rua qhov mej tsi tau tug Ntsujplig kws coj mej moog ua qhev kuas mej txhawj mej ntshai, tabsis mej tau Vaaj Ntsujplig tug kws coj mej lug ua Vaajtswv cov mivnyuas, kuas mej muaj cuabkaav hu Vaajtswv has tas, “Anpas! Kuv Txiv!”


  16Vaajtswv tug Ntsujplig qha rua peb lub sab has tas, peb yog Vaajtswv cov mivnyuas.


  17Vim peb yog Vaajtswv cov mivnyuas lawm, peb yuav tau txais tej koob moov kws nwg npaaj tseg rua peb, hab peb yuav tau nrug Yexus Khetos txais tej kws Vaajtswv npaaj tseg rua Yexus Khetos lawm; peb cov kws raug kev txomnyem ib yaam le Yexus Khetos raug, peb yeej yuav tau Vaajtswv tug tshwjchim kws ci ntsaa ab ib yaam le Yexus Khetos tau hab.


  Tug Tshwjchim Kws Ci Ntsaa Ab Yaav Tom Ntej


  18Kuv pum has tas txujkev txomnyem kws taamsim nuav peb raug yeej pev tsi tau tug tshwjchim ci ntsaa ab kws Vaajtswv yuav pub rua peb yaav tom ntej nuav.


  19Ib puas tsaav yaam kws Vaajtswv tsim, tog ntsoov xaav pum nub kws Vaajtswv cov mivnyuas lug.


  20Txhua yaam kws Vaajtswv tsim, yeej tsi xaav raug kev puamtsuaj, tabsis Vaajtswv pum zoo ca tej ntawd raug kev puamtsuaj. Txawm le ntawd los tseem muaj kev ca sab


  21has tas, muaj ib nub twg ib puas tsaav yaam kws Vaajtswv tsim, yuav dlim ntawm txujkev puamtsuaj, hab yuav nrug Vaajtswv cov mivnyuas tau tug tshwjchim kws ci ntsaa ab.


  22Rua qhov peb paub has tas txij thaus u lug txug naj nub nua, ib puas tsaav yaam kws Vaajtswv tsim ntsaaj ntsoog qeeg ib yaam le tug quaspuj kws mob plaab yuav yug mivnyuas;


  23tsi yog ib puas tsaav yaam kws Vaajtswv tsim txhaj ntsaaj ntsoog qeeg xwb, tabsis peb cov kws tau txais Vaaj Ntsujplig kws yog thawj txuj koob moov kws Vaajtswv pub rua peb lawm, peb los ntsaaj ntsoog qeeg tog ntsoov nub kws Vaajtswv hu peb has tas peb yog nwg cov mivnyuas, hab txhwv kuas peb dlim.


  24Tub yog vim peb ca sab le ntawd, peb txhaj dlim; tabsis yog peb qhovmuag tub pum yaam kws peb ca sab rua lawm, ces qhov ntawd yeej tsi yog txujkev ca sab. Leejtwg tseem yuav ca sab rua tej kws nwg qhovmuag tub pum lawm?


  25Tabsis yog peb ca sab rua tej kws peb qhovmuag tsi tau pum, peb yeej ua sab ntev tog tej ntawd.


  26Thaus peb tsaug muas Vaaj Ntsujplig paab peb; rua qhov peb tsi paub has tas, peb yuav thov yaam twg, tabsis Vaaj Ntsujplig thov Vaajtswv paab peb thaus peb tsi paub yuav has le caag.


  27Vaajtswv tug kws pum peb lub sab, yeej paub tej kws Vaaj Ntsujplig thov, rua qhov tej kws Vaaj Ntsujplig thov Vaajtswv paab peb, tej ntawd yeej lawv le Vaajtswv lub sab nyam.


  28Peb paub has tas, peb cov kws hlub Vaajtswv, txawm yog peb tau zoo hab txomnyem los Vaajtswv yuav ua kuas tej ntawd muaj nqes rua peb cov kws Vaajtswv pum zoo hu lug lawv le Vaajtswv npaaj tseg lawm.


  29Txhua tug kws Vaajtswv xaiv tau lawm, Vaajtswv muab tshwj rua ib caag kuas puab muaj yaam ntxwv zoo le nwg tug Tub, Vaajtswv ua le ntawd kuas Leej Tub tau ua tug tij ntawm cov ntseeg.


  30Hab cov kws Vaajtswv muab tshwj rua ib caag, yog cov kws Vaajtswv hu puab lawm; hab cov kws Vaajtswv hu, Vaajtswv suav has tas puab yog cov ncaaj nceeg, hab cov kws Vaajtswv suav has tas ncaaj nceeg, Vaajtswv pub tug tshwjchim kws ci ntsaa ab rua puab.


  Yexus Khetos Qha Vaajtswv Txujkev Hlub rua Peb


  31Peb tseem yuav has le caag hab? Yog Vaajtswv tuaj peb tog lawm, leejtwg tseem yuav tawm tsaam tau peb?


  32Vaajtswv tsi khauvxwm nwg tug Tub, tabsis nwg muab nwg tug Tub lug theej peb suavdlawg lub txhoj, tsi yog nwg muab nwg tug Tub xwb, tabsis nwg tseem muab txhua yaam pub dlawb rua peb hab?


  33Leejtwg tseem yuav lam txim tau rua cov tuabneeg kws Vaajtswv xaiv lawm? Vaajtswv tub has tas puab tsi muaj txim lawm.


  34Leejtwg tseem yuav rau txim tau rua peb? Yexus Khetos tub tuag hab sawv huv qhov tuag rov qaab lug lawm, nwg nyob ntawm Vaajtswv saab xis, hab thov Vaajtswv paab peb.


  35Tsi muaj ib yaam dlaabtsi yuav cais tau peb tawm ntawm Yexus Khetos txujkev hlub, tsi has teebmeem, lossis kev nyuaj sab, lossis kev tsimtxom, lossis kev tshaib nqhes, lossis kev txomnyem, lossis kev txhawj ntshai, lossis kev pluj kev tuag.


  36Lawv le Vaajtswv txujlug has tas: “Vim peb ntseeg koj luas txhaj naj nub yuav muab peb tua;


  luas ua rua peb ib yaam le tug yaaj kws luas yuav caab moog tua.”


  37Txawm yog le ntawd los Yexus Khetos tug kws hlub peb, nwg tub paab peb kov yeej txhua yaam ntawd huv tuabsi lawm.


  38Rua qhov kuv paub tseeb has tas, tsi muaj ib yaam dlaabtsi yuav cais tau peb ntawm Vaajtswv txujkev hlub, tsi has kev tuag lossis kev ua neej nyob, cov timtswv lossis cov kws muaj fwjchim kaav sau nruab ntug, nwgnuav lossis yaav tom ntej,


  39sau nruab ntug lossis huv nruab tivtxwv, lossis ib puas tsaav yaam kws yog Vaajtswv tsim,


  yeej tsi muaj ib yaam dlaabtsi cais tau peb ntawm Vaajtswv txujkev hlub kws nwg pub Yexus Khetos kws yog peb tug Tswv lug tuag theej peb lub txhoj.


  


  Loos 9


  Vaajtswv hab Nwg Tsaav Tuabneeg


  (Chivkeeb 25:19-23)


  1Kuv yog tug kws ntseeg Yexus Khetos, tej lug kws kuv has, kuv has tseeb xwb kuv tsi dlaag; Vaaj Ntsujplig tug Dlawbhuv kaav kuv lub sab ua rua kuv paub has tej lug kws kuv has, kuv yeej tsi dlaag.


  2Kuv nyuaj sab kawg le, rua qhov kuv txhawj kuv tsaav tuabneeg heev.


  3Txawm yog Vaajtswv foom tsi zoo rua kuv hab muab kuv cais tawm ntawm Yexus Khetos moog los kuv yeej txaus saab, tsuav yog kuv tsaav tuabneeg tau lug nrug Vaajtswv sis raug zoo xwb.


  4Puab yog cov Yixalayees kws Vaajtswv xaiv lug ua Vaajtswv cov mivnyuas, Vaajtswv qha nwg tug tshwjchim kws ci ntsaa ab rua puab, Vaajtswv coglug rua puab hab qha Vaajtswv txuj kevcai rua puab, Vaajtswv qha kuas puab paub pehawm Vaajtswv, hab qha has tas puab yuav tau txais tej kws Vaajtswv coglug tseg;


  5puab yog cov Henplais tej yawmkoob kws nto moo lug tej xeebntxwv; hab Yexus Khetos tug kws lug yug ua tuabneeg, nwg yog puab tsaav tuabneeg. Suavdlawg ca le qhuas Vaajtswv tug kws kaav ib puas tsaav yaam moog ibtxhis! Amees.


  6Kuv tsi tau has tas Vaajtswv tsi ua lawv le Vaajtswv tej lug cog tseg; rua qhov Vaajtswv tsi xaiv cov Yixalayees txhua tug lug ua Vaajtswv tsaav tuabneeg,


  7hab tsi yog Anplahaas cov xeebntxwv puavleej yog Vaajtswv cov mivnyuas. Vaajtswv has rua Anplahaas has tas, “Ixaj cov mivnyuas txhaj yog koj cov xeebntxwv kws kuv coglug rua koj xwb.”


  8Vaajtswv has le ntawd, tub yog Vaajtswv has tas, Anplahaas cov tubki muaj ibtxha txhaj le yog Vaajtswv cov mivnyuas, ibtxha tsi yog. Cov kws yog Vaajtswv mivnyuas tag, tsuas yog cov kws Vaajtswv xub has tseg lawm has tas Anplahaas yuav muaj xwb.


  9Rua qhov Vaajtswv cov lug cog tseg has le nuav: “Lwm xyoo txug lub caij nuav, kuv yuav rov lug hab Xalas yuav yug tau ib tug tub.”


  10Tsi yog le ntawd xwb. Lenpekas muaj ob tug tub kws yog tuab leeg txiv, obtug txiv yog peb yawmkoob Ixaj.


  11-12 Vaajtswv has rua Lenpekas has tas, “Koj ob tug tub, tug hlub yuav ua tug yau qhev.” Vaajtswv has le ntawd thaus Lenpekas tseem tsi tau yug obtug, hab obtug tseem tsi tau paub qhov phem qhov zoo. Vaajtswv xaiv ib tug tseg ib tug lawv le Vaajtswv tub xaav tseg lawm. Vaajtswv


  tsi xaiv lawv le obtug teg num.


  13Lawv le Vaajtswv txujlug has tas, “Kuv hlub Yakhauj, tabsis kuv ntxub Exaus.”


  14Peb yuav has le caag? Peb yuav has tas Vaajtswv ua tsi ncaaj nua los? Tsi yog le ntawd!


  15Rua qhov Vaajtswv has rua Mauxes has tas, “Kuv pum zoo taabncuab tug twg, kuv yuav


  taabncuab tug ntawd, hab kuv pum zoo hlub tug twg, kuv yuav hlub tug ntawd.”


  16Qhov kws Vaajtswv ua le ntawd, tsi yog lawv le tuabneeg xaav yuav lossis vim qhov kws tuabneeg ua zoo, tabsis yog Vaajtswv hlub xwb.


  17Rua qhov Vaajtswv txujlug has rua Falaus has tas, “Kuv tsaa koj ua vaajntxwv, kuas suavdlawg pum kuv lub fwjchim, hab kuas kuv lub npe nrov nchaa moo lug moog thoob qaab ntuj.”


  18Yog le ntawd, Vaajtswv pum zoo hlub tug twg, Vaajtswv yeej hlub tug ntawd, hab Vaajtswv pum zoo kuas tug twg tawv ncauj tug ntawd yeej tawv ncauj.


  Vaajtswv Txujkev Chim hab Kev Hlub


  19Mej cov muaj qee leej yuav has rua kuv tas, “Yog le ntawd, ua caag Vaajtswv tseem has tas muaj tug ua txhum hab? Leejtwg tseem yuav tawv dlhau Vaajtswv hab?”


  20Phoojywg, koj yog leejtwg, ua le caag koj tseem nrug Vaajtswv sis caav hab? Lub laujkaub aav yeej tsi has rua tug kws puab laujkaub has tas, “Ua caag koj puab kuv zoo le nuav?”


  21Tug kws puab laujkaub nwg yeej muaj cai muab aav lug puab laujkaub lawv le nwg lub sab nyam. Nwg muab tuab thooj aav lug puab ib lub zoo ib lub phem los nyob ntawm nwg pum zoo.


  22Ib yaam nkaus le ntawd, Vaajtswv xaav qha nwg txujkev chim rua suavdlawg pum nwg lub fwjchim. Tabsis nwg ua sab ntev rua cov tuabneeg kws nwg chim rua, cov tuabneeg ntawd yog cov kws raug txujkev puamtsuaj,


  23hab Vaajtswv xaav kuas peb pum Vaajtswv tug tshwjchim ci ntsaa ab kws Vaajtswv muab pub rua peb cov kws Vaajtswv hlub, peb yog cov kws Vaajtswv xaiv tseg ca txais nwg tug tshwjchim.


  24Cov kws Vaajtswv hu, tsi yog hu cov Yudais xwb, tabsis hu lwm Tsaav Tuabneeg hab.


  25Vaajtswv has rua Hauxeyas sau tseg has tas:


  “Cov tuabneeg kws tsi yog kuv cov, kuv yuav hu ua "Kuv cov," hab tsaav tuabneeg kws kuv tsi hlub, kuv yuav hu ua "Tsaav tuabneeg kws kuv hlub."


  26Hab nyob txhua qhov chaw kws kuv tsi hu puab has tas, "Mej yog kuv tsaav tuabneeg,"


  nyob qhov chaw ntawd kuv yuav hu puab ua Vaajtswv tug kws muaj sa nyob cov mivnyuas.”


  27Hab Yaxayas has txug cov Yixalayees has tas, “Txawm yog cov Yixalayees coob heev ib yaam le tej xuabzeb ntawm ntug havtxwv los tsuas muaj qee leej txhaj yuav dlim xwb;


  28Rua qhov tug Tswv tub yuav txav txim rua lub nplajteb nuav sai sai.”


  29Hab Yaxayas qha has tas, “Yog tug Tswv kws muaj fwjchim luj kawg nkaus tsi tseg peb kuas muaj xeebntxwv, ces peb yeej yuav puamtsuaj taag ib yaam le lub nroog Xaudoos hab lub nroog Kaumaulas.”


  Cov Yixalayees hab Txujmoo Zoo


  30Peb yuav has le caag? Lwm Tsaav Tuabneeg yeej tsi xyum coj lawv le txujkev ncaaj nceeg, tabsis vim puab ntseeg, puab txhaj ua tau tuabneeg ncaaj nceeg;


  31tabsis cov Yixalayees xyum coj lawv le txuj kevcai qha kuas puab ua tau tuabneeg ncaaj nceeg, tabsis puab ua tsi tau lawv le txuj kevcai qha.


  32Vim le caag puab ua tsi tau? rua qhov puab tsi vaamkhom txujkev ntseeg, tabsis puab ca sab rua teg num kws puab ua xwb. Yog le ntawd puab txhaj dlawm lub pobzeb


  33kws Vaajtswv txujlug has tas: “Kuv yuav muab ib lub pobzeb tso rua huv lub nroog Xi-oos, txhua tug tuabneeg yuav dlawm lub pobzeb ntawd, lub pobzeb ntawd yuav ua rua tuabneeg qaug, tabsis yog leejtwg ntseeg nwg, tug ntawd yuav tsi poob ntsejmuag.”


  


  Loos 10


  1Cov kwvtij, kuv lub sab xaav ntsoov txug kuv tsaav tuabneeg hab naj nub thov Vaajtswv paab kuas puab dlim.


  2Kuv ua tau timkhawv has tas puab yeej muab sab npuab Vaajtswv, txawm yog puab muab sab npuab Vaajtswv le ntawd los puab tsi paub qhov tseeb.


  3Puab tsi quavntsej txujkev ncaaj nceeg kws Vaajtswv qha rua puab, tabsis puab ua lawv le puab lub sab nyam xwb, puab txhaj tsi kaam ua lawv le Vaajtswv txujkev ncaaj nceeg.


  4Rua qhov Yexus Khetos tub lug ua rua txuj kevcai ntawd tav lawm, Vaajtswv txhaj suav has tas txhua tug kws ntseeg yog tuabneeg ncaaj nceeg.


  Txhua Tug Kws Ntseeg Yuav Dlim Txim


  5Mauxes sau has tas, “Tug ncaaj nceeg yog tug kws coj lawv le Vaajtswv txuj kevcai, hab tug kws coj lawv le tej kevcai, tug ntawd tau txujsa.”


  6Tabsis txujkev ncaaj nceeg kws lug ntawm txujkev ntseeg has tas, “Tsi xob xaav has tas, "Leejtwg txhaj yuav moog tau sau ntuj ceebtsheej?" “ (Lu lug ntawd has tas, coj Yexus Khetos lug.)


  7“Lossis has tas, "Leejtwg yuav moog huv tubtuag teb?" “ (Lu lug ntawd has tas, coj Yexus Khetos huv qhov tuag rov qaab lug.)


  8Txujkev ncaaj nceeg has le nuav: “Vaajtswv txujlug tub nyob ze mej lawm, nyob ntawm mej lub qhovncauj hab huv mej lub sab” (lu lug ntawd yog txujkev ntseeg kws peb qha);


  9yog koj lub qhovncauj leeg has tas Yexus Khetos yog tug Tswv hab koj lub sab ntseeg has tas Vaajtswv tub tsaa Yexus Khetos sawv huv qhov tuag rov qaab lug lawm, koj yuav dlim.


  10Rua qhov tug kws ntseeg huv nwg lub sab, Vaajtswv suav has tas nwg yog tug kws ncaaj nceeg, hab tug kws leeg ntawm nwg lub qhovncauj, Vaajtswv suav has tas nwg yog tug kws dlim txim.


  11Vaajtswv txujlug has tas, “Txhua tug kws ntseeg nwg yuav tsi poob ntsejmuag.”


  12Zaaj nuav has rua cov Yudais hab lwm Tsaav Tuabneeg huv tuabsi; Vaajtswv kws yog suavdlawg tug Tswv, nwg foom koob moov nplua mag rua txhua tug kws thov nwg.


  13Vaajtswv txujlug has tas, “Txhua tug kws thov tug Tswv paab yuav dlim.”


  14Tabsis yog puab tsi tau ntseeg, puab yuav ua le caag thov nwg? hab puab yuav ua le caag ntseeg tug kws puab tsi tau nov dlua? Yog tsi muaj tuabneeg moog qha Txujmoo Zoo rua puab, puab yuav ua le caag nov?


  15Yog tsi muaj leejtwg khaiv puab moog, puab yuav ua le caag moog qha Txujmoo Zoo? Vaajtswv txujlug has tas, “Cov tuabneeg kws moog qha Txujmoo Zoo txhais kutaw zoo kawg le!”


  16Tabsis tsi yog txhua tug yuav ntseeg Txujmoo Zoo ntawd; rua qhov Yaxayas has tas, “Tug Tswv, leejtwg txhaj yuav ntseeg tej kws peb qha?”


  17Yog le ntawd, tub yog puab nov Txujmoo Zoo, puab txhaj ntseeg, hab Txujmoo Zoo kws puab nov ntawd yog Yexus Khetos tej lug.


  18Tabsis kuv nug has tas, cov Yixalayees tsi tau nov Txujmoo Zoo los? Qhov tseeb tag, puab yeej nov lawm, rua qhov Vaajtswv txujlug has tas: “Puab moog qha Txujmoo Zoo thoob nplajteb, hab puab tej lug nrov nchaa moog txug qaab ntuj kawg lawm.


  19Kuv rov qaab nug dlua has tas, puas yog cov Yixalayees tsi totaub? Mauxes tub xub has lawm has tas: “Kuv yuav ua kuas mej khib rua cov tuabneeg kws tsi muaj tebchaws, hab kuv yuav ua kuas mej chim rua cov tsaav tuabneeg ruag.”


  20Hab Yaxayas muaj sab tawv qha has tas: “Cov tuabneeg kws tsi nrhav kuv, puab tub ntsib kuv lawm, cov tuabneeg kws tsi nug txug kuv, kuv tub lug tshwm rua puab pum lawm.”


  21Tabsis Yaxayas has txug cov Yixalayees has tas, “Vaajtswv has tas, "Kuv tsaa kuv ob txhais teg taag nub tog cov tuabneeg kws tsi noog lug hab cov tuabneeg kws ntxeev saab." “


  


  Loos 11


  Vaajtswv Hlub Cov Yixalayees


  (Phoo Ntawv Nkauj 69:2-23;Yaxayas 29:10)


  1Kuv nug has tas, Vaajtswv tub tso nwg tsaav tuabneeg tseg lawm los? Yeej tsi tau muab tso tseg


  le! Kuv paub le nuav, rua qhov kuv yog ib tug Yixalayees, kuv yog Anplahaas xeebntxwv hab kuv yog xeem Npeenyamees.


  2Vaajtswv tsi tau muab tsaav tuabneeg kws thaus u nwg xaiv tseg lawm tso povtseg ib zag le. Mej tub paub Vaajtswv txujlug zaaj kws has txug Eliyas thov Vaajtswv rau txim rua cov Yixalayees, Eliyas has tas,


  3“Tug Tswv, puab muab koj cov cevlug tua povtseg, hab muab koj tej thaaj fij tsoo tawg taag huv tuabsi lawm; tsuas tshuav kuv tuab leeg xwb, tabsis puab tseem naj nub nrhav kuv tua povtseg hab.”


  4Tabsis Vaajtswv teb Eliyas le caag? Vaajtswv has tas, “Kuv tub xaiv tau xyaa txheeb leej ca ua kuv tug lawm, puab yeej tsi tau txhus caug pe Npa-aas le.”


  5Ib yaam nkaus le ntawd, nwgnuav Vaajtswv tub xaiv tau ib nyuas paab tseg lawm, Vaajtswv hlub puab kawg le.


  6Vaajtswv xaiv tuabneeg tsi yog lawv le puab teg num, tabsis Vaajtswv hlub puab xwb. Yog Vaajtswv xaiv tuabneeg lawv le puab teg num, ces Vaajtswv txujkev hlub tsi yog txujkev hlub tag.


  7Yog le caag cov Yixalayees tsi tau tej kws puab nrhav ? Tsuas yog tej paab nyuas tuabneeg tsawg tsawg kws Vaajtswv xaiv lawm txhaj tau xwb; dlua le lwm paab ces ua ntsej laag muag dlig tsi nov Vaajtswv hu le,


  8lawv le Vaajtswv txujlug has tas, “Vaajtswv ua rua puab lub sab hab puab lub tswvyim ruag lawm; puab muaj qhov muag, tabsis puab tsi pum kev, puab muaj qhov ntsej, tabsis puab tsi nov lug; puab ua le ntawd lug txug naj nub nua le.”


  9Hab Daviv has tas: “Thov kuas puab tej rooj noj rooj haus ua ntaa npuj hab ua hlua maag puab,


  hab thov koj rau txim rua puab, kuas puab raug kev puamtsuaj;


  10Thov kuas puab tej qhov muag dlig, kuas puab tsi xob pum kev, hab thov kuas puab tsaa tsi taug taubhau moog ibtxhis le.”


  Lwm Tsaav Tuabneeg Tau Kev Cawm Dlim


  11Yog le ntawd, kuv nug has tas, thaus cov Yudais dlawm qaug, puab tub raug kev puamtsuaj lawm los? Tsi yog le ntawd! Tabsis qhov kws puab dlawm qaug, ua rua lwm Tsaav Tuabneeg tau txujkev cawm dlim, cov Yudais txhaj khib heev.


  12Cov Yudais ua txhum, tuabneeg nplajteb txhaj tau koob moov, hab vim cov Yudais tsi ntseeg, lwm Tsaav Tuabneeg txhaj tau koob moov nplua mag; yog cov Yudais ntseeg taagnrho, mas hajyam yuav tau koob moov ntau!


  13Nwgnuav kuv has rua mej cov kws yog lwm Tsaav Tuabneeg. Kuv yeej yog ib tug timthawj rua lwm Tsaav Tuabneeg, kuv yuav muab teg num kws kuv ua saib tseemceeb.


  14Tej zag yuav ua rua kuv tsaav tuabneeg khib, tabsis yuav cawm tau puab qee leej dlim.


  15Thaus Vaajtswv tso cov Yudais tseg lawm, Vaajtswv coj lwm Tsaav Tuabneeg kws ua yeebncuab rua Vaajtswv lug nrug Vaajtswv sis raug zoo. Thaus Vaajtswv rov coj cov Yudais lug


  cuag Vaajtswv, puab yuav zoo ib yaam le cov tuabneeg tuag kws sawv huv qhov tuag rov lug.


  16Yog muab lub ncuav ndlais ib qho fij rua Vaajtswv lawm, ces lub ncuav ntawd yog Vaajtswv le; hab yog muab cov caag ntoo fij rua Vaajtswv, ces cov ceg puavleej yog Vaajtswv le ib yaam nkaus.


  17Vaajtswv muab cov ceg txiv ntoo roj nyeg txav , hab muab cov ceg txiv ntoo roj qus lug txuas rua ntawm tsob txiv ntoo roj nyeg qhov chaw. Mej cov kws yog lwm Tsaav Tuabneeg, mej yog cov ceg txiv ntoo roj qus, nwgnuav mej tau cov dlej kws tsob txiv ntoo roj nyeg kws yog cov Yudais nqug tuaj yug mej.


  18Mej tsi xob saib tsi taug cov ceg kws Vaajtswv muab txav lawm. Mej tsi xob khaavtheeb, rua qhov mej yog ceg xwb, tsi yog cov ceg nqug dlej yug cov caag, tabsis cov caag nqug dlej yug cov ceg.


  19Mej yuav has tas, “Qhov kws Vaajtswv muab cov ceg ntawd txav, tub yog Vaajtswv yuav muab peb lug txuas rua.”


  20Yeej yog le ntawd tag. Tub yog vim puab tsi ntseeg, Vaajtswv txhaj muab puab txav povtseg, hab muab mej lug txuas rua puab qhov chaw. Tabsis mej yuavtsum ceevfaaj; mej tsi xob khaav has tas mej tau lug nyob puab qhov chaw.


  21Yog Vaajtswv tub muab cov Yudais kws zoo le tej ceg txiv ntoo roj nyeg txav povtseg; mej xaav has tas nwg yuav tseg mej hab nua los?


  22Yog le ntawd, mej ua tuab zoo xaav txug Vaajtswv txujkev hlub hab txujkev rau txim; Vaajtswv rau txim rua cov tuabneeg kws ua txhum, yog mej ua zoo moog le; Vaajtswv yuav hlub mej; yog mej tsi ua zoo Vaajtswv yuav muab mej txav tawm.


  23Yog cov Yudais tso qhov kws puab tsi ntseeg tseg hab tig rov lug cuag Vaajtswv, Vaajtswv yuav muab puab txuas rov rua ntawm puab qhov chaw; rua qhov Vaajtswv muaj fwjchim ua tau le ntawd.


  24Mej cov kws yog lwm Tsaav Tuabneeg, mej zoo le cov ceg txiv ntoo roj qus kws Vaajtswv muab lug txuas rua tsob txiv ntoo roj nyeg lawm. Cov Yudais zoo ib yaam le tsob txiv ntoo roj nyeg; yog Vaajtswv muab cov ceg kws nwg muab txav lawm, coj rov lug txuas rua ntawm tug ntoo yuav yoojyim dlua.


  Cov Yixalayees Yuav Dlim


  25Yog le ntawd cov kwvtij, mej tsi xob khaav has tas mej yog cov kws txawj ntse, kuv xaav kuas mej totaub txug yaam kws tuabneeg tsi paub: Cov Yixalayees tsuas tawv ncauj ib ntus xwb, puab tsuas tawv moog txug thaus kws Vaajtswv coj lwm Tsaav Tuabneeg lug txhij lawm.


  26Thaus ntawd, cov Yixalayees txhua tug yuav dlim; lawv le Vaajtswv txujlug has tas:


  “Tug Cawmseej yuav lug sau lub roob Xi-oos lug; nwg yuav muab Yakhauj cov xeebntxwv


  tej kev txhum tshem huv tuabsi moog.


  27Kuv yuav zaam txim rua puab lawv le tej lug kws kuv tub cog tseg rua puab lawm.”


  28Vim cov Yudais tsi kaam leeg yuav Txujmoo Zoo, Vaajtswv txhaj ua yeebncuab rua puab. Qhov ntawd, ua rua mej cov kws yog lwm Tsaav Tuabneeg txhaj tau lug cuag Vaajtswv; tabsis


  Vaajtswv suav has tas puab yog Vaajtswv cov phoojywg vim puab cov yawmkoob.


  29Rua qhov Vaajtswv yeej tsi hloov sab rua tug kws Vaajtswv tub xaiv hab foom koob moov rua lawm.


  30Mej cov kws yog lwm Tsaav Tuabneeg, thaus u mej yeej tsi noog Vaajtswv lug ib yaam le puab hab, tabsis nwgnuav Vaajtswv hlub mej vim cov Yudais tsi noog Vaajtswv lug.


  31Qhov kws naj nub nua cov Yudais tsi noog Vaajtswv lug, puab ua le ntawd kuas puab tau txais Vaajtswv txujkev hlub ib yaam le mej hab.


  32Vaajtswv ca kuas txhua tug tsi noog Vaajtswv lug, Vaajtswv txhaj zoo hlub puab.


  Qhuas Vaajtswv


  33Vaajtswv yog tug kws muaj ib puas tsaav yaam nplua mag! Vaajtswv muaj tswvyim hab kev txawj ntse! Leejtwg txhaj yuav paub Vaajtswv lub sab? Leejtwg txhaj yuav totaub tej kws Vaajtswv ua?


  34Lawv le Vaajtswv txujlug has tas:


  “Leejtwg txhaj yuav paub tug Tswv lub sab? Leejtwg txhaj yuav ua tau tug Tswv tug tuavxaam?


  35Leejtwg tau muab ib yaam dlaabtsi rua Vaajtswv, hab Vaajtswv pauj rov qaab rua nwg?”


  36Vaajtswv yog tug kws tsim ib puas tsaav yaam, Vaajtswv lub fwjchim tuav ib puas tsaav yaam hab ib puas tsaav yaam ntawd yog Vaajtswv le. Thov kuas Vaajtswv tau koob meej moog ibtxhis le! Amees.


  


  Loos 12


  Ua Lub Neej Kuas Hum Vaajtswv Sab


  1Cov kwvtij, Vaajtswv hlub peb kawg nkaus le, yog le ntawd kuv txhaj ntuag mej has tas thaus mej tseem ua neej nyob nuav, mej yuavtsum muab mej lub cev fij rua Vaajtswv kuas dlawbhuv hab hum Vaajtswv sab. Yog mej ua le ntawd, txhaj yog mej pehawm Vaajtswv lawv le Vaajtswv sab nyam.


  2Mej tsi xob ua mej lub neej zoo le tej tuabneeg nplajteb ua, tabsis mej yuavtsum ca Vaajtswv hloov mej lub sab kuas mej muaj lub sab tshab. Mej txhaj yuav paub ua lawv Vaajtswv lub sab nyam. Yog mej ua le ntawd, mej txhaj paub ua qhov zoo, ua hum Vaajtswv sab hab paub ua zoo kawg nkaus.


  3Vim Vaajtswv pub nwg txujkev hlub rua kuv, kuv txhaj ntuag mej txhua tug has tas, mej tsi xob xaav dlhau tej kws mej ua tsi tau. Tabsis mej yuavtsum muab mej txujkev ntseeg ntsuag saib, Vaajtswv pub mej muaj peevxwm npaum le caag.


  4Rua qhov peb lub cev yeej muaj ntau yaam lug koom ua ke, hab txhua yaam ntawd nyag ua nyag num.


  5Ib yaam nkaus le ntawd, txawm yog peb muaj coob leej los peb nrug Yexus Khetos koom ua ib lub cev, peb puavleej koom ib lub cev ib yaam le peb lub cev muaj ntau yaam sis koom.


  6Vaajtswv pub peb txhua tug nyag muaj nyag koob moov lawv le Vaajtswv pum zoo pub rua peb lawm. Yog peb tau txuj koob moov kws qha Vaajtswv txujlug, peb yuavtsum qha lawv le peb txujkev ntseeg;


  7yog peb tau txuj koob moov paab lwm tug, peb ca le paab; yog peb tau txuj koob moov qha, peb ca le qha;


  8yog peb tau txuj koob moov txhawb lwm tug zug, peb ca le txhawb. Tug kws muaj qhov txhua chaw paab lwm tug, tug ntawd yuavtsum muab ntawm lub sab dlawb paug; tug kws ua thawj coj, yuavtsum muab sab rau ua num; tug kws ua sab dlawb sab zoo rua lwm tug, tug ntawd yuavtsum ua ntsejmuag luas quas ntxhi.


  9Yuavtsum muaj lub sab ncaaj nceeg hlub tag tag; ntxub txujkev ua phem ua qas, hab muab sab npuab qhov kws ua zoo;


  10mej cov kws ntseeg Yexus Khetos, mej ib leeg yuavtsum hlub ib leeg, hab mej ib leeg fwm ib leeg.


  11Mej rau sab ntso ua num tsi xob tubnkeeg, hab yuavtsum muab sab rau ua teg num kws Vaajtswv kuas peb ua.


  12Qhov kws mej ca sab rua Vaajtswv yuav ua rua mej zoo sab, hab thaus mej raug kev txomnyem mej yuavtsum ua sab ntev hab thov Vaajtswv tsi tseg tsi tu.


  13Muab tej kws mej muaj paab cov ntseeg kws txomnyem; hab yog muaj qhua tuaj, mej yuavtsum hu puab lug su huv mej tej tsev.


  14Mej yuavtsum thov Vaajtswv foom koob moov rua cov tuabneeg kws tsimtxom mej; thov Vaajtswv foom koob moov rua puab, tsi xob thov Vaajtswv foom tsi zoo rua puab.


  15Thaus muaj tuabneeg zoo sab, mej ca le nrug puab zoo sab; thaus muaj tuabneeg quaj ntsuag, mej ca le nrug puab quaj ntsuag.


  16Mej yuavtsum koom ua ib lub sab. Mej tsi xob khaavtheeb, yog luas kuas mej ua tej num kws tsi tseemceeb pistsawg los mej ca le ua. Tsi xob xaav has tas mej yog tuabneeg txawj ntse.


  17Yog muaj leejtwg ua phem rua mej, mej tsi xob ua phem pauj, tabsis mej yuavtsum xyum ua qhov kws suavdlawg pum has tas yog tej kws zoo xwb.


  18Mej yuavtsum ua txhua yaam zoo lawv le mej paub ua, mej txhaj yuav nrug suavdlawg nyob sis hum.


  19Cov kwvtij, mej tsi xob ua pauj rua luas, tabsis ca Vaajtswv maam le ua pauj, rua qhov Vaajtswv txujlug has tas, “Kuv yog tug yuav ua pauj hab kuv yog tug yuav rau txim, tug Tswv has le ntawd.”


  20Vaajtswv txujlug has tas, “Yog mej cov yeebncuab tshaib plaab, mej ca le muab mov rua puab noj; yog puab nqhes dlej, mej ca le muab dlej rua puab haus; yog mej ua le nuav puab yuav txaajmuag.”


  21Tsi xob ca txujkev phem kov yeej mej, tabsis mej yuavtsum ua zoo, mej txhaj kov yeej txujkev phem.


  


  Loos 13


  Noog Numtswv Lug


  1Suavdlawg yuavtsum noog numtswv lug, rua qhov tej numtswv ntawd yog Vaajtswv pum zoo txhaj muaj, hab tej numtswv ntawd puavleej yog Vaajtswv tsaa.


  2Yog leejtwg tawmtsaam numtswv, ces yog nwg tawmtsaam Vaajtswv tug kws tsaa tej numtswv ntaag, hab Vaajtswv yuav rau txim rua tug kws tawmtsaam numtswv ntawd.


  3Tug tuabneeg kws ua zoo yeej tsi ntshai numtswv, tabsis tug kws ua txhum txhaj ntshai numtswv. Mej yuavtsum ua zoo mej txhaj tsi ntshai numtswv, numtswv txhaj yuav qhuas mej;


  4Rua qhov numtswv yog Vaajtswv tug tubkhai kws ua num paab mej. Tabsis yog mej ua txhum, mej yeej yuav ntshai nwg, rua qhov nwg muaj fwjchim rau txim rua mej! Nwg yog Vaajtswv tug tubkhai kws rau txim rua cov tuabneeg ua txhum.


  5Yog le ntawd, mej yuavtsum noog numtswv lug, tsi yog vim mej ntshai nyob tsaam mej raug txim xwb, tabsis vim mej lub sab yeej paub has tas yuavtsum noog numtswv lug.


  6Ib yaam nkaus le ntawd, mej yuavtsum them se rua numtswv, rua qhov yog Vaajtswv kuas tej numtswv ua teg num nuav ntaag.


  7Yog le ntawd mej yuavtsum them txhua yaam se: se laj se teb, se vaaj se tsev, se nyaj txag kws mej khwv tau lug, mej yuavtsum fwm hab saib taug txhua tug numtswv huv tuabsi.


  Ib Leeg Hlub Ib Leeg


  (Malakaus 12.31; Yakaunpaus 2.8)


  8Mej tsi xob tshuav leejtwg nqe, tuab qho nuj nqes kws mej tshuav ces yog ib leeg hlub ib leeg; tug kws hlub lwm tug txhaj yog nwg ua lawv le txuj kevcai qha.


  9Txuj kevcai qha has tas, “Mej tsi xob ntxag luas quaspuj luas quasyawg; mej tsi xob tua tuabneeg; mej tsi xob ua tubsaab; mej tsi xob ntshaw luas tug”; hab muaj dlua lwm nqai kevcai kws muab sau zog ua ib nqai has le nuav tas, “Hlub mej tej kwvtij zej zog ib yaam le mej hlub mej lub cev.”


  10Yog mej hlub kwvtij zej zog, mej yeej tsi ua phem rua leejtwg; yog mej hlub puab txhaj yog mej ua lawv le txuj kevcai qha.


  11Mej yuavtsum ua le nuav, rua qhov mej tub paub lawm has tas lub sijhawm nuav yog caij sawv tsi yog caij pw, rua qhov nwgnuav txujkev cawm dlim lug ze peb dlua thaus kws peb nyavnyuas lug ntseeg;


  12nwgnuav yog ib taag mo dlua lawm, tub yuav kaaj ntug. Peb yuavtsum tsi xob ua le cov tuabneeg kws nyob qhov tsaus ntuj ua, hab peb yuavtsum muab tej cuabyeej kws Vaajtswv muab rua peb lug tuav;


  13peb yuavtsum ua peb lub neej kuas tsimnyog qhov kws peb yog tuabneeg nruab nub, tsi xob qw ua nqaaj ua nqug hab haus cawv qaug, tsi xob ua nkauj ua nraug hab ua tuabneeg tsi paub cai, tsi xob sis caav sis tshe hab sis khib.


  14Tabsis peb yuavtsum muab tug Tswv Yexus Khetos tej cuabyeej lug tuav; hab tsi xob quavntsej tej kev phem kev qas kws mej lub sab nyam ua.


  


  Loos 14


  Tsi Xob Thuam Lwm Tug


  1Mej yuavtsum txaus sab ca tug kws tsi ntseeg Vaajtswv pistsawg nrug mej nyob, mej tsi xob nrug nwg sis caav txug nwg txujkev ntseeg.


  2Muaj qee leej ntseeg has tas noj tau txhua yaam huv tuabsi, tabsis tug kws tsi ntseeg Vaajtswv pistsawg, noj zaub xwb.


  3Tug kws noj tau txhua yaam tsi xob saib tsi taug tug kws tsi noj, hab tug kws noj zaub xwb, tsi xob thuam tug kws noj tau txhua yaam; rua qhov Vaajtswv yeej leeg yuav tug ntawd hab.


  4Koj yog leejtwg, koj txhaj thuam luas tug tubkhai? Tsuas yog tug tubkhai ntawd tug tswv, nwg txhaj has tau has tas, nwg tug tubkhai ua zoo lossis ua phem xwb, rua qhov tug Tswv paab tau kuas nwg ua zoo.


  5Muaj qee leej xaav has tas qee nub tseemceeb, qee nub tsi tseemceeb, tabsis muaj qee leej xaav has tas txhua nub tseemceeb ib yaam nkaus. Yog le ntawd ca nyag ua lawv le nyag lub sab xaav xwb.


  6Tug kws teem ib nub ua nub tseemceeb, yeej yog nwg fwm tug Tswv nwg txhaj ua le ntawd. Ib yaam nkaus le ntawd, tug kws noj tau txhua yaam yeej yog nwg fwm tug Tswv nwg txhaj noj, rua qhov nwg tub ua Vaajtswv tsaug lawm, nwg maam noj; tug kws caiv tsi noj yaam nuav yaam u los yeej yog nwg fwm tug Tswv nwg txhaj caiv, hab nwg yeej ua Vaajtswv tsaug ib yaam nkaus.


  7Peb muaj sa nyob tsi yog peb muaj rua peb, hab peb tuag, tsi yog peb tuag rua peb xwb.


  8Yog peb muaj sa nyob, peb muaj sa nyob rua tug Tswv, hab yog peb tuag, peb tuag rua ntawm tug Tswv; txawm yog peb muaj sa nyob lossis peb tuag, peb yeej yog tug Tswv tuabneeg.


  9Rua qhov Yexus Khetos tuag hab sawv huv qhov tuag rov qaab lug lawm, nwg txhaj ua cov tuabneeg caj hab cov tuabneeg tuag tug Tswv.


  10Ua le caag mej pheej thuam mej cov kwvtij, hab ua le caag mej pheej saib tsi taug mej cov kwvtij? Peb txhua tug yuav tau moog sawv taabmeeg Vaajtswv hab nwg yuav txav txim rua peb suavdlawg.


  11Rua qhov Vaajtswv txujlug has tas: “Tug Tswv has tas kuv yog Vaajtswv tug kws muaj sa nyob, txhua tug yuav txhus caug pe kuv, hab txhua tug lub qhovncauj yuav leeg has tas kuv yog Vaajtswv.”


  12Peb txhua tug, nyag yuav tau qha nyag zaaj rua Vaajtswv.


  Tsi Xob Ua rua Lwm tug Yuam Kev


  13Peb tsi xob thuam lwm tug, tabsis mej ncu ntsoov tsi xob ua rua lwm tug yuam kev ua txhum.


  14Kuv yog ib tug kws ntseeg tug Tswv Yexus Khetos, kuv paub has tas yeej tsi muaj ib yaam kws tsi huv le; tabsis tug kws ntseeg has tas yaam ntawd tsi huv, ces nwg tsi xob noj.


  15Yog mej noj tej kws mej cov kwvtij caiv tsi noj, yeej yog mej tsi hlub puab. Mej tsi xob ca tej kws mej noj ua rua tug kws Yexus Khetos tub tuag txhwv lawm raug kev puamtsuaj.


  16Mej tsi xob ca lwm tug thuam tej kws mej pum has tas zoo lawm has tas tsi zoo.


  17Rua qhov Vaajtswv lub tebchaws tsi yog kev noj kev haus, tabsis yog kev ncaaj nceeg, kev thaajyeeb hab kev zoo sab kws Vaaj Ntsujplig tug Dlawbhuv pub rua peb.


  18Tug kws ua Yexus Khetos teg num le nuav, nwg ua hum Vaajtswv sab hab ua hum tuabneeg sab.


  19Yog le ntawd, peb yuavtsum muab sab rau ua tej kws yuav ua rua suavdlawg nyob sis humxeeb hab ua tej kws yuav txhawb tau lwm tug tug zug xwb.


  20Tsi xob muab tej zaub mov kws mej noj ua rua Vaajtswv teg num tsi muaj nqes. Txhua yaam zaub mov mej noj tau, tabsis tsi xob noj yaam kws ua rua lwm tug yuam kev ua txhum.


  21Yog mej noj nqaj lossis haus cawv lossis ua ib yaam dlaabtsi yuav ua rua mej cov kwvtij yuam kev ua txhum, ces mej tsi noj lossis tsi xob ua yuav zoo dlua.


  22Tej kws mej ntseeg has tas noj tau, mej ca le noj, tsuas ca Vaajtswv hab mej paub xwb. Tug kws noj tej kws nwg lub sab qha has tas noj tsi txhum, tug ntawd yeej tsi nyuaj sab.


  23Tabsis tug kws nwg ua xyem xyaav rua tej kws nwg noj, thaus nwg noj Vaajtswv yuav rau txim rua nwg, rua qhov nwg tsi noj lawv le nwg lub sab qha rua nwg lawm; rua qhov txhua yaam kws peb tsi ua lug ntawm txujkev ntseeg, ces yog kev txhum.


  


  Loos 15


  Ua Kuas Hum Lwm tug Sab


  1Peb cov kws muaj kev ntseeg ruaj lawm, tsimnyog peb paab cov kws muaj kev ntseeg tsawg, hab peb tsi xob ua kuas hum peb sab xwb.


  2Peb txhua tug yuavtsum ua kuas hum peb cov kwvtij kws ntseeg sab, txhaj yuav paab tau puab, kuas puab muaj kev ntseeg ruaj.


  3Rua qhov Yexus Khetos tsi tau ua kuas hum nwg sab xwb; tabsis Vaajtswv txujlug has tas, “Tej lug kws luas thuam mej, tub yog luas thuam kuv ntaag.”


  4Rua qhov Vaajtswv txujlug kws thaus u luas muab sau tseg rua huv ntawv, tub yog sau qha rua peb. Vaajtswv txujlug ua rua peb muaj kev ca sab, ua sab ntev hab muab sab rau ntseeg ntxiv.


  5Thov Vaajtswv tug kws ua rua mej muaj lub sab ntev hab muab sab rau ntseeg ntxiv, paab kuas mej nyob sis humxeeb, mej txhaj yuav muaj tug yaamntxwv ib yaam le Yexus Khetos.


  6Yog mej ua le ntawd, mej txhaj yuav koom tau ua ib lub sab qhuas Vaajtswv tug kws yog peb tug Tswv Yexus Khetos Leej Txiv.


  Qha Txujmoo Zoo rua Lwm Tsaav tuabneeg


  7Mej ib leeg yuavtsum zoo sab hlo txais tog ib leeg, ib yaam le Yexus Khetos tau txais yuav mej. Yog mej ua le ntawd, Vaajtswv yuav tau koob meej.


  8Kuv qha rua mej has tas qhov kws Yexus Khetos lug paab cov tuabneeg Yudais, yog ua rua suavdlawg paub has tas Vaajtswv yog tug ncaaj nceeg, Vaajtswv yeej yuav ua kuas tav lawv le tej lug kws Vaajtswv tau cog tseg rua puab cov yawmkoob,


  9hab nwg paab kuas lwm tsaav tuabneeg paub ua Vaajtswv tsaug, rua qhov Vaajtswv hlub puab. Lawv le Vaajtswv txujlug has tas: “Yog le ntawd thaus kuv nrug lwm Tsaav Tuabneeg nyob kuv yuav ua koj tsaug; hab kuv yuav hu nkauj qhuas koj lub npe.”


  10Hab has ntxiv has tas, “Lwm tsaav tuabneeg, mej ca le nrug Vaajtswv tsaav tuabneeg zoo sab!”


  11Hab tseem has ntxiv has tas, “Mej cov kws yog lwm Tsaav Tuabneeg, mej ca le qhuas tug Tswv hab txhua tsaav tuabneeg ca le qhuas nwg!”


  12Hab Yaxayas has ntxiv has tas,


  “Yexais ib tug xeebntxwv yuav lug, nwg yuav kaav lwm tsaav tuabneeg hab puab yuav tso sab plhuav rua nwg.”


  13Thov Vaajtswv tug kws mej ca sab rua, pub mej muaj kev zoo sab hab nyob kaaj sab lug, Vaaj Ntsujplig tug Dlawbhuv lub fwjchim yuav paab kuas mej muaj kev ca sab rua Vaajtswv heev zuj zug.


  Paulus Tsaab Ntawv


  14Cov kwvtij, kuv paub has tas mej yog cov kws muaj lub sab zoo, muaj kev txawj ntse, hab ib leeg txawj qha ib leeg.


  15Qhov kws kuv muaj cuabkaav sau tsaab ntawv nuav tuaj rua mej, yog kuv xaav ntuag kuas mej ncu tej yaam tseemceeb kws yog Vaajtswv txujkev hlub kws Vaajtswv pub rua kuv,


  16kuv txhaj tau ua Yexus Khetos ib tug tubkhai kws qha Vaajtswv Txujmoo Zoo rua lwm Tsaav Tuabneeg, ib yaam le tug povthawj, kuas lwm Tsaav tuabneeg zoo le tej khoom fij kws hum Vaajtswv sab, hab Vaaj Ntsujplig tug Dlawbhuv ntxuav kuas puab huv.


  17Kuv koom nrug Yexus Khetos, kuv txhaj muaj cuabkaav khaav tej num kws kuv ua rua Vaajtswv.


  18Kuv yeej tsi muaj cuabkaav khaav ib yaam dlaabtsi le, tsuas yog tej kws Yexus Khetos kuas kuv coj lwm Tsaav Tuabneeg lug ntseeg Vaajtswv, vim tej lug kws kuv qha hab tej num kws kuv ua,


  19hab Vaaj Ntsujplig pub fwjchim rua kuv ua tej txujci tseemceeb. Yog le ntawd, kuv txhaj qha Yexus Khetos Txujmoo Zoo huv lub nroog Yeluxalees moog txug rua peg lub nroog Ilelikus.


  20Teg num kws kuv nyam ua tshaaj, yog moog qha Txujmoo Zoo rua txhua qhov kws tsi tau muaj tuabneeg moog qha Yexus Khetos zaaj dlua le, txhaj tsi muaj tuabneeg has tas, kuv moog


  tsaa tsev rua ntawm lub qua tsev kws luas tub ncaws tau ca lawm.


  21Lawv le Vaajtswv txujlug has tas:


  “Cov tuabneeg kws tsi tau muaj tuabneeg qha Yexus zaaj rua puab, puab yuav pum; hab cov tuabneeg kws tsi tau nov dlua Yexus zaaj, puab yuav totaub.”


  Paulus Npaaj Sab Moog tim Lub Nroog Loos


  22Muaj ntau yaam pheej taabkaum kuv, kuv txhaj tsi tau tuaj saib mej.


  23Tabsis nwgnuav tim tej cheebtsaam kws kuv nyob nuav, kuv tub ua num tav lawm, kuv npaaj sab lug tau ob peb xyoos has tas kuv yuav tau tuaj pum mej,


  24thaus kuv moog tim tebchaws Xapees. Kuv ca sab has tas thaus kuv tuaj ntawd, kuv yuav pum mej hab tau nrug mej nyob ib ntus, ces mej yuav paab xaa kuv moog rua tim tebchaws Xapees.


  25Taamsim nuav kuv taabtom rov moog paab cov ntseeg kws nyob nraag lub nroog Yeluxalees;


  26Rua qhov cov ntseeg kws nyob huv Makedaunias hab Akhayas, puab txaus sab muab mivntsiv nyaj xaa moog paab cov ntseeg txomnyem kws nyob nraag lub nroog Yeluxalees.


  27Puab yeej txaus sab hlo ua le ntawd. Puab paub has tas yeej tsimnyog puab pauj cov tuabneeg kws nyob nraag lub nroog Yeluxalees txaj ntsig. rua qhov cov Yudais ca lwm tsaav tuabneeg tau lug nrug cov Yudais koom Vaajtswv txuj koob moov.


  28Thaus kuv nqaa cov nyaj ntawd moog cob rua puab lawm, kuv yuav moog rua tim tebchaws Xapees, tabsis kuv yuav xub tuaj saib mej tsaiv;


  29kuv paub has tas thaus kuv tuaj txug tim mej, Yexus Khetos yuav foom koob moov ntau kawg rua mej.


  30Cov kwvtij, vim peb cov kws ntseeg peb tug Tswv Yexus Khetos hab vim Vaaj Ntsujplig tub ua rua peb txawj sis hlub lawm, yog le ntawd kuv thov mej kub sab lug thov Vaajtswv paab kuv,


  31kuas cov tuabneeg tsi ntseeg kws nyob huv lub xeev Yudas tsi xob ua phem rua kuv, hab thov Vaajtswv paab kuv, kuas teg num kws kuv moog ua paab cov ntseeg kws nyob huv lub nroog Yeluxalees hum suavdlawg sab.


  32Yog Vaajtswv pum zoo, kuv yuav zoo sab hlo tuaj saib mej, hab thaus kuv tuaj pum mej lawm, kuv yuav zoo sab heev.


  33Kuv thov Vaajtswv tug kws ua rua peb tau nyob kaaj sab lug nrug nraim mej txhua tug. Amees.


  


  Loos 16


  Paulus Has Noj Qaab Nyob Zoo


  1Kuv qha rua mej paub has tas peb tug muam Fenpes, yog ib tug kws ua num paab pawg ntseeg huv lub nroog Keekhale-as.


  2Kuv thov mej tog txais nwg ntawm tug Tswv lub npe, kuas tsimnyog qhov kws peb yog Vaajtswv tsaav tuabneeg, hab tej kws nwg xaav tau, mej ca le paab nwg; rua qhov nwg tau paab suavdlawg hab paab kuv lawm.


  3Thov mej has noj qaab nyob zoo rua Paxilas hab Akilas obtug, obtug yog ob tug kws paab kuv ua Yexus Khetos teg num;


  4hab obtug tau paab kuv, obtug tsi khauvxwm obtug txujsa le, tsi yog kuv tuab leeg ncu obtug tshaav ntuj xwb, tabsis txhua pawg ntseeg kws yog lwm Tsaav Tuabneeg puavleej ncu obtug tshaav ntuj hab.


  5Thov mej has noj qaab nyob zoo rua cov ntseeg kws tuaj saablaaj huv obtug tsev.


  Thov mej has noj qaab nyob zoo rua kuv tug phoojywg Epanetus, nwg yog thawj tug kws lug ntseeg Yexus Khetos huv lub xeev Axias.


  6Thov mej has noj qaab nyob zoo rua Malis tug kws muab sab rau ua num paab mej.


  7Thov mej has noj qaab nyob zoo rua Adelaunikus hab Yuniyas kws yog kuv ob tug kwvtij Yudais kws raug kaw nrug kuv ua ke huv tsev lojcuj; obtug yog ob tug kws cov thwjtim paub zoo, hab obtug xub lug ntseeg Yexus Khetos ua ntej kuv.


  8Thov mej has noj qaab nyob zoo rua Apiyatus kws yog kuv tug phoojywg zoo ntawm tug Tswv lub npe.


  9Thov mej has noj qaab nyob zoo rua Ulanpanus kws yog ib tug phoojywg nrug peb ua Yexus Khetos teg num ua ke, hab has rua kuv tug phoojywg Xitakhis.


  10Thov mej has noj qaab nyob zoo rua Apeles tug kws muab sab npuab Yexus Khetos, hab has noj qaab nyob zoo rua Aletaunpulus tsev tuabneeg.


  11Thov mej has noj qaab nyob zoo rua kuv tug kwvtij Helaudi-oos hab has noj qaab nyob zoo rua Nalekixus kws yog tsev tuabneeg ntseeg Yexus.


  12Has kuv tej lug noj qaab nyob zoo rua Tifanas hab Tifauxas kws ua tug Tswv teg num, hab has rua Palexis kws yog kuv tug phoojywg zoo, nwg ua tug Tswv num khwv kawg le.


  13Kuv xaa lug noj qaab nyob zoo rua Lufus, nwg yog tug kws nquag ua tug Tswv teg num kawg le; hab has noj qaab nyob zoo rua nwg nam tug kws ib yaam le yog kuv nam hab.


  14Has kuv tej lug noj qaab nyob zoo rua Axikitus, Filenkoos, Helemes, Palaunpas, Helemas, hab cov kwvtij hab cov muam kws ntseeg Yexus kws nrug puab nyob ntawd huv tuabsi.


  15Thov mej has noj qaab nyob zoo rua Filaunkus, Yulias, Nele-us, hab nwg tug muam, hab Aulepas hab taagnrho cov ntseeg kws nrug puab nyob ua ke ntawd huv tuabsi.


  16Mej ib leeg has noj qaab nyob zoo rua ib leeg ntawm txujkev sis hlub. Cov ntseeg Yexus Khetos puavleej xaa lug noj qaab nyob zoo tuaj rua mej.


  Paulus tej Lug Ntuag thaus Kawg


  17Cov kwvtij, kuv xaav kuas mej ceevfaaj cov tuabneeg kws ntxag kuas suavdlawg tawg paab tawg pawg hab kuas mej tso tej lug qha kws mej tub nov lawm tseg. Mej tsi xob quavntsej cov tuabneeg ntawd tej lug qha!


  18Rua qhov cov tuabneeg kws ua le ntawd puab tsi yog cov kws ua peb tug Tswv Yexus Khetos teg num, tabsis puab tsuas tuaj nrhav noj nrhav haus nkaus xwb. Hab puab has tej lug mog lug muas dlaag ntxag cov tuabneeg kws tsi paub qaabhau kuas yuam kev.


  19Txhua tug puavleej nov has tas mej noog lug heev, yog le ntawd kuv zoo sab kawg le. Kuv xaav kuas mej ua tuabneeg txawj ntse rua yaam kws zoo; kuv xaav kuas mej ua le tug tuabneeg ruag rua yaam kws phem.


  20Tshuav tsi ntev Vaajtswv tug kws ua rua peb tau nyob kaaj sab lug yuav muab dlaab Ntxwgnyoog nas nthi rua mej tsuj.


  Thov kuas peb tug Tswv Yexus Khetos txuj koob moov nrug nraim mej suavdlawg.


  21Timautes tug kws nrug kuv ua num ua ke, nwg has noj qaab nyob zoo rua mej; hab Luki-sus, Yaxoos, hab Xauxipates kws yog kuv cov kwvtij Yudais, puab has noj qaab nyob zoo rua mej hab.


  22Kuv yog Teti-us tug kws sau Paulus tsaab ntawv nuav, kuv has noj qaab nyob zoo rua mej cov kws ntseeg Yexus hab.


  23Nkayus tug kws kuv nrug nyob hab muab nwg lub tsev rua cov ntseeg ua chaw saablaaj, nwg has noj qaab nyob zoo rua mej suavdlawg. Elaxetus kws yog tug tuav cov numtswv huv lub nroog tej nyaj, hab peb tug kwvtij Khualetus, has noj qaab nyob zoo rua mej suavdlawg hab.


  24Thov kuas peb tug Tswv Yexus Khetos txujkev hlub nrug nraim mej txhua tug. Amees.


  Paulus Cov Lug Xaus


  25Peb ca le ua rua Vaajtswv tau koob meej! Vaajtswv yog tug kws paab tau kuas mej muab sab rau ntseeg, txhua zag kws kuv qha Txujmoo Zoo kuv yeej qha has tas, Vaajtswv paab tau mej. Txujmoo Zoo ntawd has txug Yexus Khetos zaaj kws ntau tam yaav taag lug tsi muaj tuabneeg paub.


  26Tabsis, nwgnuav tub muaj tuabneeg muab qha rua suavdlawg paub lawv le Vaajtswv tug kws muaj sa nyob moog ibtxhis tau qha rua cov cev Vaajtswv lug muab sau tseg rua huv ntawv lawm, kuas txhua tsaav tuabneeg ntseeg hab noog Vaajtswv lug;


  27Thov kuas Vaajtswv tug kws muaj kev txawj ntse tuab leeg tau koob meej lug ntawm Yexus Khetos moog ibtxhis le. Amees.

  1 Kauleethaus 1


  1Kuv yog Paulus tug kws Vaajtswv hu lug ua Yexus Khetos tug timthawj lawv le Vaajtswv lub sab nyam, hab peb tug kwvtij Xauthenes sau tsaab ntawv nuav


  2xaa tuaj rua cov ntseeg Vaajtswv kws nyob huv lub nroog Kauleethaus txhua tug kws Vaajtswv hu lug ua Vaajtswv tsaav tuabneeg hab tej tuabneeg kws nyob txhua qhov chaw kws pehawm peb tug Tswv Yexus Khetos kws yog puab hab peb tug Tswv, kuas tau nrug Yexus Khetos koom ib txujsa.


  3Thov Vaajtswv kws yog peb Leej Txiv hab Yexus Khetos tug kws yog peb tug Tswv foom koob moov rua mej kuas mej tau zoo nyob kaaj sab lug.


  Vaajtswv Foom Koob Moov rua Cov Kws Ntseeg Yexus Khetos


  4Kuv naj nub ua kuv tug Vaajtswv tsaug, rua qhov Vaajtswv pub Vaajtswv txuj koob moov rua mej cov kws ntseeg Yexus Khetos lawm.


  5Yexus Khetos ua rua mej muaj txhua yaam, tsi has tej lug kws mej has hab tej kev txawj ntse kws mej muaj.


  6Qhov ntawd, yog qhov kws ua rua mej ua timkhawv qha txug Yexus Khetos zaaj.


  7Yog le ntawd, thaus kws mej taabtom tog peb tug Tswv Yexus Khetos rov qaab lug mej txhaj tau koob moov, tsi muaj ib yaam kws mej yuav tsi tau le.


  8Vaajtswv yuav paab kuas mej muab sab rau ntseeg moog txug nub kawg, yog le ntawd nub kws peb tug Tswv Yexus rov qaab lug, mej txhaj tsi muaj ib qho txhum le.


  9Vaajtswv yog tug ncaaj nceeg; Vaajtswv txhaj hu mej lug nrug nwg tug Tub Yexus Khetos kws yog peb tug Tswv sis raug zoo.


  Cov Ntseeg sis Faib Ua Paab Ua Pawg


  10Cov kwvtij kuv tuav peb tug Tswv Yexus Khetos lub npe ntuag mej suavdlawg, kuas mej has tej lug kws ua rua suavdlawg nyob sis hum txhaj tsi ua rua mej tawg ua paab ua pawg. Mej yuavtsum koom ua ib lub sab, xaav ib yaam hab muaj ib lub homphaj xwb.


  11Cov kwvtij, Khalau-es tsev tuabneeg qee leej tuaj qha rua kuv has tas, mej pheej sis caav sis tshe.


  12Kuv nov mej ib leeg has lawm ib yaam. Ib tug has tas, “Kuv yog Paulaus paab”; muaj dlua lwm tug has tas, “Kuv yog Apaulus paab”; muaj dlua lwm tug has tas, “Kuv yog Petus paab”; hab muaj dlua lwm tug has tas, “Kuv yog Yexus Khetos paab.”


  13Mej muab Yexus Khetos faib ua ob peb tug los?


  Paulus yog tug kws tuag sau ntoo khaublig theej mej lub txhoj los? Lossis mej tuav Paulus lub npe muab tuabneeg ua kevcai raus dlej los?


  14Kuv ua Vaajtswv tsaug kws kuv tsi tau muab mej leejtwg ua kevcai raus dlej, kuv tsuas yog muab Kixapus hab Nkayus ua kevcai raus dlej xwb.


  15Yog le ntawd, yeej tsi muaj leejtwg tuav kuv lub npe muab mej ua kevcai raus dlej.


  16(Kuv tub muab Xatefanas tsev tuabneeg ua kevcai raus dlej lawm hab; dlua le ntawd, kuv tsi ncu has tas sov kuv puas tau muab lwm tug ua kevcai raus dlej hab.)


  17Rua qhov Yexus Khetos tsi tau khaiv kuv moog muab tuabneeg ua kevcai raus dlej, tabsis nwg khaiv kuv moog qha Txujmoo Zoo. Thaus kuv qha Txujmoo Zoo, kuv tsi tau qha lawv le tuabneeg lub tswvyim, nyob tsaam ua rua qhov kws Yexus Khetos tuag sau tug ntoo khaublig tsi muaj nqes lawm.


  Yexus Khetos Yog Vaajtswv Lub Fwjchim hab Lub Tswvyim


  18Cov tuabneeg kws yuav raug kev puamtsuaj xaav has tas, qhov kws Yexus Khetos tuag sau tug ntoo khaublig tsi tseemceeb dlaabtsi rua puab le; tabsis peb cov kws tub tau txais txujkev cawm dlim lawm, peb paub has tas qhov ntawd yog Vaajtswv lub fwjchim ntaag.


  19Vaajtswv txujlug has tas: “Kuv yuav rhuav cov tuabneeg ntse lub tswvyim, hab kuv yuav tsi quavntsej cov tub txawg tub ntse tej kev txawj ntse.”


  20Cov tuabneeg ntse nyob qhov twg? Cov tub txawg tub ntse nyob qhov twg? Cov tuabneeg kws txawj sis caav txug kev txawj ntse tam nuav nyob qhov twg? Vaajtswv tub ua rua tuabneeg nplajteb lub tswvyim ruag lawm.


  21Rua qhov Vaajtswv yog tug muaj tswvyim, Vaajtswv pum has tas tuabneeg lub tswvyim paab tsi tau kuas tuabneeg paub Vaajtswv le, Vaajtswv pum zoo cawm cov tuabneeg kws ntseeg Vaajtswv txujlug kws peb qha kws tuabneeg suav has tas tsi tseemceeb dlaabtsi.


  22Cov tuabneeg Yudais xaav pum tej txujci tseemceeb puab txhaj ntseeg, hab cov tuabneeg Kilis tsuas ca sab rua tej kev txhawj ntse xwb.


  23Tabsis peb qha zaaj kws Yexus Khetos raug ntsa rua sau tug ntoo khaublig, zaaj ntawd ua rua cov Yudais chim hab ua rua lwm Tsaav Tuabneeg thuam has tas tsi tseemceeb;


  24tabsis cov tuabneeg kws Vaajtswv hu, tsi has cov Yudais lossis lwm Tsaav Tuabneeg puavleej paub has tas, Yexus Khetos yog Vaajtswv lub fwjchim hab yog Vaajtswv lub tswvyim.


  25Rua qhov Vaajtswv lub fwjchim kws tuabneeg xaav has tas ruag, tseem ntse dlua tuabneeg lub tswvyim, hab Vaajtswv tug zug kws tuabneeg xaav has tas tsi muaj zug, tseem muaj zug dlua tuabneeg tug zug.


  26Cov kwvtij, mej ua tuab zoo xaav thaus Vaajtswv hu mej lug ntseeg, mej yog tuabneeg zoo le caag: lawv le tuabneeg xaav, mej cov tsi muaj pistsawg leej txawj ntse, tsi muaj pistsawg leej muaj fwjchim, hab tsi muaj pistsawg leej ua num ua tswv.


  27Tabsis Vaajtswv xaiv yaam kws tuabneeg xaav has tas ruag kawg nkaus huv lub nplajteb nuav kuas cov tuabneeg txawj ntse txaajmuag; hab Vaajtswv xaiv yaam kws tuabneeg suav has tas tsi muaj zug huv lub nplajteb nuav kuas cov tuabneeg muaj zug poob ntsejmuag.


  28Vaajtswv xaiv tej kws tuabneeg thuam, saib tsi taug hab xaav has tas tsi tseemceeb, kuas tej kws tuabneeg xaav has tas tseemceeb puamtsuaj moog,


  29Vaajtswv ua le nuav kuas tsi muaj leejtwg yuav muaj cuabkaav khaav tau le.


  30Tabsis Vaajtswv coj mej lug nrug Yexus Khetos koom ib txujsa, Yexus Khetos yog lub tswvyim hab txujkev ncaaj nceeg kws Vaajtswv pub rua peb, peb txhaj tau lug ua Vaajtswv tsaav tuabneeg kws dlawbhuv kuas peb dlim peb lub txim,


  31lawv le Vaajtswv txujlug has tas, “Tug kws yuav khaavtheeb, nwg tsuas khaav tau tej kws tug Tswv ua lawn xwb.”


  


  1 Kauleethaus 2


  Qha Zaaj Kws Yexus Raug Ntsa sau Ntoo Khaublig


  1Cov kwvtij, thaus kuv tuaj saib mej, kuv tsi tau tuaj qha Vaajtswv txujlug tseeb kws tsi muaj tuabneeg paub rua mej kuas zoo noog lossis qha lawv le kuv lub tswvyim xwb.


  2Rua qhov kuv npaaj sab has tas thaus kuv tuaj txug tim mej, kuv yuav tsi qha lwm zaaj rua mej le, kuv tsuas qha kuas mej paub Yexus Khetos hab qhov kws Yexus tuag sau tug ntoo khaublig rua mej xwb.


  3Yog le ntawd, thaus kuv tuaj nrug mej nyob, kuv qaug zug hab ntshai ua ib ce tshee nyo,


  4tej lug kws kuv has hab tej lug kws kuv qha tsi yog tuabneeg lub tswvyim, tabsis yog tej lug kws qha kuas suavdlawg pum Vaajtswv tug Ntsujplig lub fwjchim,


  5yog le ntawd, qhov kws mej ntseeg Vaajtswv tsi yog mej ca sab rua tuabneeg lub tswvyim, tabsis yog mej ca sab rua Vaajtswv lub fwjchim.


  Vaajtswv Lub Tswvyim


  6Kuv yeej has tej lug txawj ntse rua cov tuabneeg kws paub taab lawm xwb, tabsis tsi yog cov tuabneeg tam nuav lossis yog cov numtswv tam nuav tej tswvyim kws taabtom yuav pluj moog.


  7Tabsis kuv qha Vaajtswv lub tswvyim kws nyob nraim nkoog tsi muaj leejtwg paub, lub tswvyim ntawd Vaajtswv tub npaaj tseg rua peb thaus kws tsi tau tsim lub nplajteb nuav lug lawm.


  8Cov numtswv kws kaav lub nplajteb nuav, yeej tsi muaj ib tug paub lub tswvyim ntawd; yog puab paub lawm, puab yuav tsi muab tug Tswv kws muaj tshwjchim ci ntsaa ab ntsa rua sau tug ntoo khaublig le.


  9Tabsis muaj lug sau tseg rua huv Vaajtswv txujlug has tas:


  “Tej kws qhovmuag tsi tau pum, lossis qhovntsej tsi tau nov, hab tej kws tuabneeg lub sab


  xaav tsi txug has tas yuav muaj lug, Vaajtswv npaaj tej ntawd tseg rua cov tuabneeg kws hlub Vaajtswv lawm.”


  10Tabsis Vaajtswv khaiv Vaaj Ntsujplig lug qha zaaj nuav rua peb paub; rua qhov Vaaj Ntsujplig yeej paub txhua yaam kws Vaajtswv xaav huv tuabsi.


  11Tuabneeg ib leeg yeej tsi paub ib leeg lub sab, tsuas yog nyag txhaj paub nyag lub sab xwb; ib yaam nkaus le ntawd, tsuas yog Vaajtswv tug Ntsujplig txhaj paub Vaajtswv lub sab xwb.


  12Peb tsi ca sab rua tuabneeg lub tswvyim; tabsis peb ca sab rua Vaaj Ntsujplig tug kws Vaajtswv khaiv lug, kuas peb txhaj paub txhua yaam kws Vaajtswv pub rua peb.


  13Yog le ntawd, thaus peb qha Vaajtswv zaaj rua cov tuabneeg kws muaj Vaajtswv tug Ntsujplig lawm, peb has tej lug kws Vaajtswv tug Ntsujplig qha rua peb xwb, peb tsi has tej lug kws cov tuabneeg txawj ntse qha rua peb.


  14Tug kws tsi muaj Vaaj Ntsujplig, tug ntawd yeej tsi tau txais tej kws Vaajtswv tug Ntsujplig pub, rua qhov puab pum has tas tej ntawd tsi muaj qaabhau dlaabtsi, hab puab tsi totaub txug tej ntawd, rua qhov puab tsi muaj Vaaj Ntsujplig, puab txhaj tsi totaub tej ntawd.


  15Tug kws muaj Vaaj Ntsujplig, tug ntawd txhaj paub has tas yaam twg muaj nqes hab yaam twg tsi muaj nqes, tabsis tsi muaj leejtwg paub tug ntawd lub sab.


  16Lawv le Vaajtswv txujlug has tas:


  “Leejtwg txhaj paub tug Tswv lub sab? Leejtwg txhaj qha tau nws?”


  Tabsis peb tub muaj lub sab ib yaam le Yexus Khetos lub lawm hab.


  


  1 Kauleethaus 3


  Vaajtswv Cov Tubkhai


  1Cov kwvtij, kuv tsi qha mej le kws kuv qha cov kws tub muaj Vaaj Ntsujplig kaav puab lub sab lawm; kuv qha mej ib yaam le mej tseem yog tuabneeg nplajteb, hab ib yaam le mej yog mivnyuas mog, rua qhov mej tsi tau paub Yexus Khetos tseeb.


  2Kuv muab mig rua mej noj xwb, kuv tsi muab mov hab zaub rua mej noj, rua qhov mej tseem noj tsi tau taug zaub mov. Txawm yog nwgnuav los mej tseem noj tsi tau taug hab,


  3Rua qhov mej tseem ua mej lub neej zoo le tuabneeg nplajteb ua. Yog mej tseem muaj kev sis khib hab ib leeg nrug ib leeg sis caav sis tshe, yog mej ua le ntawd yeej yog mej ua mej lub neej zoo le tuabneeg nplajteb ua, hab mej tseem yog tuabneeg nplajteb.


  4Thaus mej cov muaj ib tug has tas, “Kuv yog Paulus paab”, hab muaj dlua lwm tug has tas, “Kuv yog Apaulaus paab”, tub yog mej ua lawv le tuabneeg nplajteb ua ntaag los sav!


  5Apaulaus yog leejtwg? Paulus yog leejtwg? Wb tsuas yog Vaajtswv ob tug tubkhai kws coj mej lug ntseeg xwb, tug Tswv faib rua wb nyag muaj nyag ib teg num ua.


  6Kuv yog tug cog, Apaulaus yog tug ywg dlej, tabsis tug ua kuas luj hlub yog Vaajtswv.


  7Tug kws cog hab tug kws ywg dlej yeej tsi tseemceeb dlaabtsi, tabsis Vaajtswv yog tug kws tseemceeb, rua qhov nwg yog tug ua kuas luj hlub.


  8Tug kws cog hab tug kws ywg dlej, obtug teg num zoo ib yaam nkaus; Vaajtswv yuav muab nqe zug rua obtug lawv le teg num kws obtug ua.


  9Rua qhov wb yog Vaajtswv ob tug tubkhai, hab ua num ua ke; mej yog Vaajtswv thaaj teb.


  Hab mej yog Vaajtswv lub tsev.


  10Vim txuj koob moov kws Vaajtswv pub rua kuv, kuv txhaj zoo le tug kws kws ua tsev, kuv txhus ncej hab nrum qhaab rua, lwm tug tuaj vuv hab tuaj xov rua. Tabsis txhua tug nyag yuavtsum ua tuab zoo ua nyag teg num.


  11Rua qhov yeej tsi muaj leejtwg yuav muaj cuabkaav tsaa tau dlua lwm lub tsev hloov lub kws Vaajtswv tub tsaa tau lawm, lub ntawd yog Yexus Khetos ntaag.


  12Muaj qee leej yuav muab kub, muab nyaj, muab tej pobzeb muaj nqes, muab ntoo, muab nqeeb, hab muab quav nyab tuaj vuv hab tuaj xov lub tsev ntawd.


  13Nub kws Yexus rov qaab lug, nwg yuav muab txhua tug teg num nthuav qha rua suavdlawg


  pum, Nub ntawd yuav tsi muab npog ca lawm, rua qhov Nub ntawd yuav muab suavtawg sim txhua tug teg num saib puas ruaj puas khov.


  14Yog tej kws suavdlawg coj tuaj vuv lossis xov lub tsev ntawd, leejtwg le tsi kub nyab, tug ntawd txhaj tau nqe zug.


  15Tabsis yog leejtwg teg num kub nyab lawm, nwg yuav tsi tau dlaabtsi; nwg yuav dlim, tabsis nwg tsuas dlim ib yaam le tug kws tsiv dlim huv suavtawg lug xwb.


  16Mej yeej paub has tas mej lub cev yog Vaajtswv lub tuamtsev, hab Vaajtswv tug Ntsujplig nyob huv mej lub sab?


  17Yog leejtwg rhuav Vaajtswv lub tuamtsev, Vaajtswv yuav rhuav tug ntawd kuas puamtsuaj hab. Rua qhov Vaajtswv lub tuamtsev yog lub kws dlawbhuv, hab mej yog Vaajtswv lub tuamtsev ntaag.


  18Yug tsi xob rov dlaag yug. Yog mej leejtwg xaav has tas nwg yog tug txawj ntse, nwg yuavtsum ua le tug ruag, nwg txhaj yog tug ntse.


  19Tej kws tuabneeg nplajteb suav has tas yog kev txawj ntse, tej ntawd Vaajtswv suav has tas yog kev ruag. Lawv le Vaajtswv txujlug has tas, “Vaajtswv muab cov tuabneeg txawj ntse lub tswvyim rov lug ua ntaa npuj cuab puab kev”;


  20hab Vaajtswv txujlug muaj dlua ib lus has tas, “Tug Tswv paub tej kws cov tuabneeg txawj ntse xaav, tej ntawd tsi tseemceeb dlaabtsi le.”


  21Yog le ntawd, mej tsi xob khaav tej kws tuabneeg ua tau. Rua qhov txhua yaam puavleej yog mej tug,


  22tsi has Paulaus, Apaulaus, Petus, lub nplajteb, txujsa, kev tuag, tam nuav lossis tam tom ntej, tej nuav puavleej yog mej tug,


  23mej yog Yexus Khetos tug, hab Yexus Khetos yog Vaajtswv tug.


  


  1 Kauleethaus 4


  Yexus Cov Timthawj Teg Num


  1Tsimnyog mej fwm has tas peb yog Yexus Khetos cov tubkhai, peb tuav Vaajtswv txujlug tseemceeb kws yaav taag lug tsi muaj leejtwg paub.


  2Ib qho ntxiv, tug kws luas tsaa lug ua tubkhai, tug ntawd yuavtsum ncaaj nceeg rua nwg tug tswv.


  3Tabsis tej kws mej lossis lwm tug txav txim rua kuv, kuv pum has tas tej ntawd tsi ua le caag rua kuv. Txawm yog kuv los kuv tsi txav txim rua kuv.


  4Kuv lub sab qha rua kuv has tas kuv yeej tsi tau ua txhum, kuv has le ntawd tsi yog kuv has tas kuv tsi muaj txim. Tug Tswv yog tug kws yuav txav txim rua kuv.


  5Yog le ntawd, thaus tseem tsi tau txug lub sijhawm kws Vaajtswv teem ca, mej tsi xob txav txim rua leej twg. Tog txug Nub kws tug Tswv lug txav txim thaus kawg; nwg yuav muab tej kws tuabneeg ua nyob huv qhov tsaus ntuj lug nthuav rua ntawm qhov pum kev hab muab tej kws tuabneeg lub sab xaav nraim nkoog qha rua suavdlawg paub. Hab Vaajtswv yuav qhuas txhua tug kws tsimnyog Vaajtswv qhuas.


  6Cov kwvtij, qhov kws kuv muab Apaulaus hab kuv zaaj coj lug pav rua mej, tub yog kuv xaav kuas mej xyum ua le wb tug yaam ntxwv, mej txhaj paub qhov kws has tas, “Tsi xob ua dlhau Vaajtswv txujlug.” Tsi tsimnyog mej qhuas tug nuav hab thuam tug tod.


  7Leejtwg tsaa mej lub neej zoo dlua lwm tug lub? Txhua yaam kws mej muaj puavleej yog Vaajtswv pub rua mej los sav! Ua le caag mej tseem khaav has tas yog mej khwv tau?


  8Mej tub muaj txhua yaam kws mej xaav tau lawm los? Mej tub npluanuj lawm los? Mej tub tau ua vaajntxwv lawm los, ua le caag peb tsua tsi tau ua vaajntxwv? Kuv xaav kuas mej tau ua vaajntxwv, peb txhaj tau nrug mej ua vaajntxwv hab.


  9Kuv xaav has tas Vaajtswv muab peb cov kws yog timthawj tso tuaj tom tw, ib yaam le cov tuabneeg raug txim kws luas coj moog tua, rua qhov peb zoo le tug kws ua yeebyaam rua lub nplajteb nuav, rua cov timtswv, hab rua tuabneeg nplajteb saib.


  10Tub yog vim peb ua Yexus Khetos teg num, suavdlawg txhaj has tas peb yog tuabneeg ruag, tabsis mej yog tuabneeg ntse, mej txhaj ntseeg Yexus Khetos. Peb qaug zug, tabsis mej muaj zug kawg le. Luas fwm mej, tabsis luas thuam peb kawg le.


  11Txawm yog naj nub nua los peb tseem tshaib nqhes kawg le; peb tsi muaj rig tsho zoo nrug luas naav; peb raug luas ntaus; peb tsi muaj tsev nrug luas nyob;


  12peb ua num khwv heev, peb txhaj tau noj tau haus. Thaus luas foom tsi zoo rua peb, peb thov Vaajtswv foom koob moov rua luas; thaus luas tsimtxom peb, peb ua sab ntev nyaj;


  13thaus luas thuam peb, peb ua tuab zoo has luas. Peb zoo le tej khoom lamsim kws tuabneeg nplajteb muab povtseg, peb zoo le tej yaam qas qas rua tuabneeg nplajteb lug txug naj nub nua.


  14Kuv sau tsaab ntawv nuav tuaj rua mej tsi yog kuv xaav kuas mej txaajmuag, tabsis kuv sau tuaj ntuag mej ib yaam le kuv ntuag cov mivnyuas kws kuv hlub.


  15Txawm yog mej yuav muaj kaum txheeb leej qha Yexus Khetos zaaj rua mej los mej tsuas muaj tuab leeg txiv xwb. Kuv yog mej txiv, rua qhov kuv coj Txujmoo Zoo tuaj qha rua mej hab coj mej lug ntseeg Yexus Khetos.


  16Yog le ntawd, kuv thov mej ua mej lub neej lawv le kuv tug yaam ntxwv.


  17Tub yog vim le nuav kuv txhaj khaiv Timautes tug kws kuv hlub, hab yog ib tug tub kws ua lub neej ncaaj nceeg rua tug Tswv tuaj qha mej, kuas mej ncu txug qhov kws kuv nrug Yexus Khetos koom ib txujsa hab tej kws kuv qha rua cov ntseeg kws nyob txhua qhov chaw.


  18Mej cov muaj qee leej khaavtheeb, rua qhov mej xaav has tas kuv yuav tsi tuaj saib mej lawm.


  19Yog tug Tswv pum zoo, tsi ntev nuav kuv yuav tuaj saib mej. Kuv xaav tuaj saib mej saib cov tuabneeg kws khaav khaav ntawd, puab tsua ua tau puab tej num zoo npaum le caag dlag.


  20Rua qhov Vaajtswv lub tebchaws tsi yog tuabneeg lub ncauj has xwb, tabsis yog teg num kws puab ua.


  21Mej nyam le caag? Ca kuv nqaa nplawm tuaj lossis ca kuv tuaj hlub hab ua tuab zoo qha mej?


  


  1 Kauleethaus 5


  Cov Ntseeg Kws Ua Txhum Kev Nkauj Kev Nraug


  1Kuv nov xuv has tas mej cov muaj qee leej ua txhum kev nkauj kev nraug luj heev, txawm yog cov tsi ntseeg los puab tub tsi ua txhum luj npaum le ntawd; muaj tuabneeg tuaj qha rua kuv has tas muaj ib tug tub ca le yuav nwg nam tshab lug ua quaspuj.


  2Mej tseem muaj plhus khaav hab los? Tub tsimnyog mej nyuaj sab, hab muab tug kws ua txhum ntawd rhu tawm huv mej cov moog.


  3Txawm yog kuv nyob dleb mej los kuv lub sab nrug nraim mej nyob; yog kuv nrug mej nyob,


  4ntshai kuv tub tuav peb tug Tswv Yexus lub npe rau txim rua tug kws ua txhum ntawd lawm. Thaus mej tuaj saablaaj ua ke, kuv lub sab yeej nrug mej hab peb tug Tswv Yexus lub fwjchim yeej nrug nraim peb,


  5mej ca le muab tug ntawd cob rua dlaab Ntxwgnyoog ua kuas nwg lub cev puamtsuaj moog, yog mej ua le ntawd, thaus txug Nub kws tug Tswv lug, tug ntawd tug ntsujplig txhaj yuav dlim.


  6Tsi tsimnyog mej yuav khaavtheeb hlo le! Mej tub paub lu lug kws has tas, “Ib qhov keeb miv miv xwb, ua rua lub ncuav su tuaj.”


  7Mej yuavtsum muab tej keeb qub kws yog txujkev txhum tso povtseg, mej txhaj yuav ua tau tuabneeg dlawbhuv. Yog mej ua le ntawd, txhaj yuav zoo le lub ncuav tshab kws tsi xyaw keeb, kuv paub has tas tsi muaj keeb nyob huv mej lawm. Rua qhov Yexus Khetos kws yog tug mivnyuas yaaj kws luas muab tua ua kevcai Hlaa Dlhau, nwg tub tuag theej peb lub txhoj lawm.


  8Yog le ntawd, peb ca le ua kevcai Hlaa Dlhau, peb tsi xob muab cov qub keeb kws yog kev txhum hab kev phem kev qas lug ua, tabsis muab cov ncuav tsi xyaw keeb kws yog txujkev ncaaj nceeg hab kev tseeb lug ua xwb.


  9Kuv tub sau ntawv tuaj qha rua mej lawm has tas, mej tsi xob moog koom nrug cov tuabneeg kws nyam ua kev nkauj kev nraug hlo le.


  10Qhov kws kuv has le ntawd, tsi yog kuv has txug tej tuabneeg nplajteb kws nyam ua kev nkauj kev nraug lossis cov tuabneeg kws ntshaw luas tug lossis cov tuabneeg kws ua tubsaab lossis cov tuabneeg kws pe mlom. Yog mej tsi nrug cov tuabneeg ntawd nyob, ces mej yuavtsum tawm huv lub nplajteb nuav moog.


  11Tabsis qhov kws kuv sau tsaab ntawv nuav tuaj rua mej, yog qha kuas mej tsi xob moog koom nrug tug tuabneeg kws nwg ua txuj has tas nwg yog tug ntseeg, tabsis nwg tseem nyam ua kev nkauj kev nraug, ntshaw luas tug, pe mlom, thuam lwm tug, quav cawv hab ua tubsaab. Txawm yog noj mov los mej tsi xob nrug tug tuabneeg kws zoo le ntawd koom tsum.


  12Dlua le ntawd, kuv tsi yog tug kws yuav txav txim rua cov tuabneeg kws tsi ntseeg. Tabsis mej yog cov kws yuav txav txim rua cov ntseeg.


  13Vaajtswv yog tug kws yuav txav txim rua cov kws tsi ntseeg. Rua qhov Vaajtswv txujlug has tas, “Ca le muab tug kws ua phem ntawd ntab tawm huv mej cov moog.”


  


  1 Kauleethaus 6


  Cov Ntseeg Ua Plaub rua Cov Ntseeg


  1Thaus mej cov ntseeg ib leeg ua plaub rua ib leeg, mej tseem coj moog rua cov tsi ntseeg nrug mej has hab los? Tub tsimnyog mej ca rua cov ntseeg nrug mej has xwb los sav!


  2Mej puas paub has tas cov ntseeg yuav ua cov txav txim rua tuabneeg nplajteb? Yog mej tub yuav txav txim rua tuabneeg nplajteb, mej txawm yuav tsi muaj cuabkaav has tej nyuas plaub miv miv nuav hab los?


  3Mej tsi paub has tas, peb tub yog cov kws yuav txav txim rua cov timtswv nua los? Yog le ntawd, tsimnyog peb has tau tej nyuas plaub ntug kws naj nub muaj nuav hab!


  4Thaus mej muaj plaub ntug, mej yuav coj moog rua cov tsi ntseeg has los?


  5Kuv has le nuav kuas mej paub txaajmuag. Mej cov yeej muaj tug txawj ntse kws yuav has tau tej plaub ntug kws cov ntseeg ib leeg ua rua ib leeg,


  6tabsis cov ntseeg ib leeg tseem kom ib leeg moog rua huv tsev tu plaub hab ca cov tsi ntseeg has.


  7Qhov kws mej ib leeg kom ib leeg ntawd qha rua suavdlawg paub has tas, mej yeej tsi muab sab npuab Vaajtswv. Ua le caag mej tsi ua tug swb? Ua le caag mej tsi ca luas ntxo mej zoo dlua?


  8Tabsis mej tsua tsi ua le ntawd, txawm yog mej yog tuab cov ntseeg xwb los mej ib leeg tseem ua phem rua ib leeg, hab ib leeg ntxo ib leeg.


  9Mej tsi paub has tas, cov tuabneeg kws ua phem ua qas yuav tsi muaj feem moog nyob Vaajtswv lub Tebchaws nua los? Mej tsi xob rov dlaag mej; cov tuabneeg kws nyam ua kev nkauj kev nraug, pe mlom, ntxag luas quaspuj luas quasyawg, txivneej ntxag txivneej, quaspuj ntxag quaspuj,


  10ua tubsaab, ntshaw luas tug, quav cawv, thuam lwm tug hab txhaav luas tug. Cov tuabneeg ntawd yuav tsi muaj feem moog nyob Vaajtswv lub Tebchaws le.


  11Yaav taag lug mej cov muaj qee leej ua ib yaam nkaus le ntawd, tabsis nwgnuav Yexus Khetos tub ntxuav mej lub txim hab muab mej pub rua Vaajtswv lawm. Peb tug Tswv Yexus Khetos hab Vaajtswv tug Ntsujplig tub coj mej lug nrug Vaajtswv sis raug zoo lawm.


  Ca Mej Lub Cev Ua rua Vaajtswv Tau Ntsejmuag


  12Muaj qee leej yuav has tas, “Kuv muaj cuabkaav ua tau txhua yaam tsi muaj leejtwg txwv kuv.” Tabsis tsi yog txhua yaam ntawd yuav muaj nqes rua koj huv tuabsi. Kuv los muaj cuabkaav has tas, “Kuv ua tau txhua yaam tsi muaj leejtwg txwv tau kuv, tabsis kuv yuav tsi ca tej kws kuv ua ntawd yuam tau kuv ua tej ntawd qhev.”


  13Lwm tug tsua yuav has tas, “Zaub mov yog npaaj lug rua lub plaab, hab lub plaab yog npaaj lug ntim zaub mov.” Yeej yog le ntawd tag, tabsis Vaajtswv yuav ua kuas ob yaam ntawd puamtsuaj taag huv tuabsi. Tug Tswv tsi tsim lub cev ca ua kev nkauj kev nraug, tabsis yog tsim lug ca pehawm tug Tswv.


  14Vaajtswv tub tsaa tug Tswv sawv huv qhov tuag rov qaab lug lawm, Vaajtswv lub fwjchim yuav tsaa peb txhua tug sawv huv qhov tuag rov qaab lug ib yaam nkaus hab.


  15Mej yeej paub lawm has tas, mej lub cev yog Yexus Khetos tej teg taw. Kuv yuav muab Yexus Khetos tej teg taw moog ua namndlav tej teg taw tsi tau le.


  16Mej tsi paub has tas tug tuabneeg kws moog ntxag namndlav , tug ntawd yeej nrug namndlav


  koom ua ib lub cev lawm nua los? Vaajtswv txujlug has tas, “Obtug yuav koom ua ib lub cev.”


  17Tabsis tug kws nrug tug Tswv sis raug zoo, tug ntawd yeej nrug tug Tswv koom ib txujsa.


  18Mej tsi xob ua kev nkauj kev nraug. Tej kev txhum kws tuabneeg naj nub ua, yeej tsi ua rua tuabneeg lub cev qas, tabsis tug kws ua kev nkauj kev nraug, tug ntawd ua rua nwg lub cev qas.


  19Mej tsi paub has tas mej lub cev yog Vaaj Ntsujplig tug dlawbhuv kws Vaajtswv muab pub rua mej lub tuamtsev nua los? Nwg nyob huv mej lub sab, mej tsi yog tug tswv kws kaav mej lub cev, tabsis Vaajtswv yog tug tswv kws kaav mej lub cev;


  20Vaajtswv tub txhwv mej kim kawg le lug lawm. Yog le ntawd, mej yuavtsum ca mej lub cev ua rua Vaajtswv tau ntsejmuag.


  


  1 Kauleethaus 7


  Has Txug Kev sis Yuav


  1Tej lug kws mej sau ntawv tuaj nug kuv ntawd, nwgnuav kuv teb rua mej has tas: “Tug txivneej twg tsi yuav quaspuj los yeej zoo.”


  2Tabsis vim muaj tuabneeg ua kev nkauj kev nraug ntau heev, yog le ntawd tsimnyog txhua tug txivneej nyag muaj nyag ib tug quaspuj, hab txhua tug quaspuj nyag muaj nyag ib tug quasyawg.


  3Tug quasyawg yuavtsum tsi xob cais nwg tug quaspuj, hab tug quaspuj los tsi xob cais nwg tug quasyawg, obtug ib leeg yuavtsum txaus sab rua ib leeg.


  4Tug quaspuj tsi muaj cai kaav nwg lub cev, tabsis tug quasyawg muaj cai kaav tug quaspuj; tug quasyawg los ib yaam nkaus le ntawd, nwg tsi muaj cai kaav nwg lub cev, tabsis tug quaspuj muaj cai kaav tug quasyawg.


  5Meb ob namtxiv tsi xob sis cais chaw pw, yog meb yuav cais, meb yuavtsum sis has kuas hum tsaiv maam le cais mo puav txhaj muaj sijhawm thov Vaajtswv; tabsis tom qaab ntawd, meb yuav tsum rov lug pw ua ke. Yog meb tsi ua le ntawd, nyob tsaam meb tswj tsi tau meb lub sab, ces dlaab Ntxwgnyoog yuav ntxag tau meb ua txhum.


  6Kuv has le nuav tsi yog kuv tsi pub mej sis yuav, kuv yeej pub mej sis yuav.


  7Qhov tseemceeb, kuv xaav kuas mej ua lub neej ib yaam le kuv; tabsis Vaajtswv pub nyag muaj nyag sab, ib leeg nyam lawm ib yaam.


  8Nwgnuav, kuv has rua mej cov kws tseem tsi tau sis yuav hab cov pujntsuag has tas, yog mej nyob ib yaam le kuv tsi xob sis yuav ntshai yuav zoo dlua.


  9Tabsis yog mej tswj tsi tau mej lub sab, mej ca le sis yuav, yog mej sis yuav kuj yuav zoo dlua qhov kws mej lub sab pheej ntshaw.


  10Kuv has ib lus rua mej cov kws tub sis yuav lawm, tug quaspuj yuavtsum tsi xob tso nwg tug quasyawg tseg, tej lug nuav tsi yog kuv has, tabsis yog tug Tswv has;


  11yog nwg muab nwg tug quasyawg tso tseg, nwg tsi xob moog yuav dlua quasyawg tshab, tabsis yog nwg xaav yuav quasyawg, nwg ca le rov qaab lug yuav tug quasyawg qub xwb; hab tug quasyawg tsi xob muab nwg tug quaspuj nrauj.


  12Kuv has dlua ib lus ntxiv rua lwm tug (lu lug nuav yog kuv has, tsi yog tug Tswv has): yog ib tug ntseeg twg nwg tug quaspuj tsi ntseeg, tabsis tug quaspuj ntawd zoo sab nrug tug quasyawg nyob, tug quasyawg tsi xob muab tug quaspuj ntawd nrauj.


  13Hab ib tug quaspuj twg kws yog tug ntseeg yuav tug quasyawg kws tsi ntseeg, tabsis tug quasyawg kws tsi ntseeg zoo sab nrug tug quaspuj nyob, tug quaspuj tsi xob muab tug quasyawg ntawd nrauj.


  14Yog tug quaspuj ntseeg Vaajtswv lawm, tug quasyawg yeej yog Vaajtswv tug hab. Yog tug quasyawg ntseeg Vaajtswv lawm, tug quaspuj yeej yog Vaajtswv tug ib yaam nkaus. Yog tsi yog le ntawd, obtug cov mivnyuas yeej yuav zoo ib yaam le cov tsi ntseeg tej mivnyuas, tabsis tsi yog le ntawd, obtug cov mivnyuas yeej yog Vaajtswv cov mivnyuas.


  15Tabsis yog has tas tug kws tsi ntseeg xaav tso tug ntseeg tseg los tso tau. has txug qhov nuav, cov ntseeg, tsi has tug quasyawg lossis tug quaspuj muaj cai tso tseg tau. rua qhov Vaajtswv yeej hu mej kuas lug nyob sis humxeeb.


  16Tug quaspuj kws ntseeg, koj puas paub has tas, koj yuav coj tau koj tug quasyawg lug ntseeg. Lossis tug quasyawg kws ntseeg, sov koj puas paub has tas, koj yuav coj tau koj tug quaspuj lug ntseeg.


  Ua Koj Lub Neej Lawv Le Thaus Vaajtswv Hu Koj Lug Ntseeg


  17Txhua tug nyag yuavtsum ua nyag lub neej lawv le tug Tswv tub pub rua nwg lawm, hab ua lawv le thaus Vaajtswv hu nwg lug. Kuv yeej qha txuj kevcai nuav rua txhua pawg ntseeg.


  18Yog leejtwg ua kevcai txav ua ntej kws Vaajtswv hu nwg, nwg tsi xob rhuav qhov kws nwg ua kevcai txav ntawd; yog Vaajtswv hu tug kws tsi tau ua kevcai txav lug ntseeg, tsi taag nwg yuav ua kevcai txav lawm.


  19Qhov kws tuabneeg ua kevcai txav hab tsi ua, yeej tsi tseemceeb; qhov tseemceeb yog qhov kws noog Vaajtswv lug.


  20Txhua tug nyag yuavtsum ua nyag lub neej lawv le thaus Vaajtswv hu nwg lug ntseeg.


  21Thaus Vaajtswv hu koj lug ntseeg, koj tseem ua qhev los? Koj tsi xob nyuaj sab. Yog koj muaj kev tawm tau lug nyob ywjpheej, koj ca le tawm.


  22Tug kws tug Tswv hu thaus nwg tseem ua qhev, tug ntawd tug Tswv tub tso nwg dlim lawm; ib yaam nkaus le ntawd, tug kws tsi ua qhev thaus Yexus Khetos hu nwg lug, nwg yog Yexus Khetos tug qhev.


  23Vaajtswv tub txhwv mej kim kawg le lug lawm; yog le ntawd mej tsi xob ca tuabneeg ntxag tau mej moog ua qhev.


  24Cov kwvtij, mej yuavtsum nrug Vaajtswv sis raug zoo ib yaam le thaus kws Vaajtswv nyavnyuas hu mej lug ntseeg.


  Cov Kws tsi Tau sis Yuav hab Cov Puj Ntsuag


  25Nwgnuav, kuv yuav has txug cov tuabneeg kws tseem tsi tau sis yuav; tej lug kws kuv has


  nuav tug Tswv tsi tau kuas kuv has, tabsis kuv has lawv le kuv pum zoo. Kuv tej lug suavdlawg yeej ca sab tau, rua qhov suavdlawg yeej paub has tas tug Tswv foom koob moov rua kuv.


  26Rua qhov kuv pum has tas naj nub nua suavdlawg muaj kev ntxhuv sab heev, yog le ntawd kuv txhaj xaav has tas kuas txhua tug txivneej nyag nyob nyag le ntawd ntshai yuav zoo dlua.


  27Koj puas tau muaj quaspuj? Yog koj yuav lawm, tsi xob muab tso tseg. Yog koj tsi tau yuav quaspuj, koj tsi xob yuav.


  28Tabsis yog koj yuav quaspuj lawm los yeej tsi txhum; hab yog tug hluas nkauj kws tsi tau yuav quasyawg, nwg yuav quasyawg los yeej tsi txhum. Tabsis kuv tsi xaav kuas mej muaj kev nyuaj sab le cov kws tub sis yuav lawm naj nub nyuaj sab.


  29Cov kwvtij, qhov kws kuv has yog le nuav: vim peb lub sijhawm tub dlhau zuj zug lawm, txij nuav moog cov kws tub yuav quaspuj lawm, ca le ua ib yaam le cov kws tsi tau yuav;


  30cov kws quaj ntsuag, ca le ua le kws tsi muaj kev quaj ntsuag; cov kws muaj kev zoo sab, ca le ua le kws tsi muaj kev zoo sab; cov kws yuav tau qhov txhua chaw, ca le ua le kws tsi tau dlaabtsi;


  31tug kws siv tej qhov txhua chaw kws nyob huv lub nplajteb nuav, nwg tsi xob suav has tas tej ntawd yog tej kws tseemceeb. rua qhov lub nplajteb nuav, taabtom pluj moog lawm.


  32Kuv tsi xaav ca mej muaj kev nyuaj sab. Tug kws tsi yuav quaspuj, nwg muab sab rau ua tug Tswv teg num, rua qhov nwg xaav ua lawv le tug Tswv lub sab nyam.


  33Tabsis tug kws muaj quaspuj lawm, nwg rau sab ntso khwv noj khwv haus huv lub nplajteb nuav, nwg ua le ntawd kuas nwg tug quaspuj zoo sab rua nwg;


  34yog le ntawd tug quasyawg txhaj muaj ob teg num. Tug quaspuj kws tsi tau yuav quasyawg lossis tug nkaujxwb, nwg muab sab rau ua tug Tswv teg num, vim nwg xaav muab nwg lub cev hab lub sab fij rua tug Tswv; tabsis tug quaspuj kws yuav quasyawg lawm, nwg rau sab ntso khwv noj khwv haus huv lub nplajteb nuav, rua qhov nwg xaav kuas nwg tug quasyawg zoo sab rua nwg.


  35Kuv has le nuav, tsi yog kuv txwv mej, tabsis yog kuv xaav paab mej. Kuv xaav kuas mej ua tej yaam kws tsimnyog ua, hab muab sab rau ua tug Tswv teg num tsi xob ua tuabneeg ywjfaab ywjfwj.


  36Yog tug tub hab tug ntxhais twg kws tub sis qhab lawm, tabsis tug tub tswj tsi tau nwg lub sab, hab xaav has tas obtug yuavtsum sis yuav xwb, ces obtug ca le sis yuav los tau. Qhov ntawd yeej tsi txhum le.


  37Tabsis yog nwg ua tau ib sab has tas, nwg yuav tsi yuav quaspuj ib sim neej le, yog nwg tswj tau nwg lub sab hab ua tau lawv le nwg xaav, yog le ntawd nwg tsi yuav tug hluas nkauj los hajyam zoo.


  38Tug kws yuav tug ntxhais kws nwg qhab lawm, nwg ua tau zoo, tabsis tug kws tsi yuav quaspuj tseem hajyam ua tau zoo dlua hab.


  39Tug quaspuj kws muaj quasyawg, yog tug quasyawg tseem ua neej nyob nwg yuavtsum nrug


  tug quasyawg nyob moog le; tabsis yog nwg tug quasyawg tuag lawm, nwg yuav dlua quasyawg tshab los tau, tabsis yuav tug kws ntseeg Vaajtswv xwb.


  40Kuv xaav has tas yog nwg nyob taug le ntawd moog, yuav muaj kev kaaj sab dlua. Tej lug kws kuv has nuav, yog Vaajtswv tug Ntsujplig qha kuv has.

  Tej Zaub Mov Kws Luas Muab Fij rua Dlaab rua Mlom


  1Nwgnuav kuv yuav has txug tej zaub mov kws luas muab fij rua dlaab rua mlom: peb yeej paub tej lug kws has tas, “Peb txhua tug puavleej muaj kev txawj ntse,” txawm le ntawd los tej kev txawj ntse yeej ua rua tuabneeg muaj kev khaavtheeb xwb; tabsis kev hlub txhaj ua rua tuabneeg muaj kev vaammeej.


  2Tug kws xaav has tas nwg tub paub ntau yaam lawm, tug ntawd yeej tsi tau paub yaam kws tseemceeb le.


  3Tabsis Vaajtswv yeej paub txhua tug kws hlub Vaajtswv.


  4Kuv has txug qhov kws noj tej zaub mov kws luas muab fij rua dlaab rua mlom lawm: peb yeej paub has tas, “Tuabneeg nplajteb tej mlom tsi muaj ib tug muaj sa le,” hab peb paub has tas, “tsuas muaj tuab tug Vaajtswv xwb, yeej tsi muaj dlua lwm tug le lawm.”


  5Txawm yog tuabneeg hu ntau tug ua “vaajtswv” tsi has nyob sau ntuj lossis nyob huv nplajteb nuav, yeej muaj ntau tug “vaajtswv” hab ntau tug “tswv”,


  6tabsis peb tsuas muaj tuab tug Vaajtswv xwb, nwg yog Leej Txiv tug kws Tsim ib puas tsaav yaam hab yog tug kws tuav peb txujsa; tsuas yog muaj tuab tug Tswv xwb, nwg yog Yexus Khetos, nwg tsim ib puas tsaav yaam hab nwg tuav peb txujsa.


  7Tabsis cov kws ntseeg muaj ib txha tseem tsi tau paub tej nuav, puab yog cov kws ibtxwm teev mlom lug lawm. Yog le ntawd thaus puab noj zaub noj mov, puab tseem pheej xaav has tas, tej ntawd yog tej kws luas muab fij rua dlaab rua mlom lawm. Puab paub tej ntawd tsi tshua tseeb, puab txhaj xaav has tas yog puab noj ntshai nyob tsaam txhum.


  8Tej zaub mov ntawd yeej paab tsi tau kuas peb nrug Vaajtswv sis raug zoo; txawm yog peb tsi tau noj los peb yeej tsi ntxaug, hab yog peb noj los peb yeej tsi rog.


  9Tabsis mej yuavtsum ceevfaaj, tsi xob ca mej cov kws muaj cuabkaav noj tau tej zaub mov ntawd ua rua cov tuabneeg kws tsi tshua paub Vaajtswv yuam kev ua txhum.


  10Nyob tsaam muaj ib tug kws tsi tshua paub Vaajtswv, tuaj pum mej cov kws yog cov paub, taabtom noj mov huv tsev teev dlaab teev mlom, nwg yuav ca le moog noj tej zaub mov kws muab fij rua tej dlaab tej mlom ntawd hab.


  11Tub yog vim mej yog cov paub, mej txhaj ua rua mej cov kwvtij kws tsi tshua paub Vaajtswv kws Yexus Khetos tub tuag theej puab lub txhoj lawm raug kev puamtsuaj.


  12Qhov kws mej ua le ntawd, tub yog mej ua txhum Yexus Khetos ntaag, rua qhov mej ua rua tug ntseeg kws tsi tshua paub Vaajtswv xaav yuam kev.


  13Yog tej zaub mov kws kuv noj ua rua puab ua txhum, kuv yuav tsi noj nqaj ntxiv lawm, kuv txhaj tsi ua rua leejtwg yuam kev ua txhum.

  Tug Timthawj Txuj Cai Hab Nwg Teg Num


  1Kuv tsi muaj cai los? Kuv tsi yog timthawj los? Kuv tsi tau pum Yexus kws yog peb tug Tswv los? Qhov kws mej tau lug ntseeg tug Tswv tub yog vim kuv qha mej ntaag.


  2Txawm yog lwm tug tsi leeg has tas, kuv yog ib tug timthawj los tsimnyog mej leeg kuv! Qhov kws mej nrug tug Tswv koom ib txujsa, qhov ntawd ua timkhawv has tas kuv yog ib tug timthawj tag.


  3Thaus muaj tuabneeg thuam kuv, kuv has dlaws kuv zaaj le nuav:


  4Kuv txawm tsi muaj cai noj hab haus vim teg num kws kuv ua le los?


  5Petus hab txhua tug timthawj, puab puavleej muaj cai coj quaspuj mivnyuas nrug puab moog rua nuav rua u. Kuv yeej yog ib tug timthawj hab, kuv txawm tsi muaj cai le puab los?


  6Tsuas yog Npananpas hab kuv, wb txhaj yuavtsum tau nrhav rua wb noj wb haus xwb los?


  7Tug kws moog ua tubrog nwg tseem nrhav rua nwg noj nwg haus hab los? Tug kws cog txiv maab, nwg txawm tsi dle nwg cov txiv maab noj los? Tug kws yug yaaj, nwg txawm tsi tsu nwg cov yaaj tej kua mig haus los?


  8Puas yog kuv has lawv le tuabneeg ibtxwm has? Puas yog Vaajtswv txuj kevcai has ib yaam le nuav hab?


  9Muaj lug sau tseg rua huv Mauxes txuj Kevcai has tas, “Thaus mej taabtom muab nyuj tsuj nplej, mej tsi xob muab naab looj nyuj qhovncauj.” Puas yog Vaajtswv txhawj nyob tsaam nyuj tsi tau noj?


  10Vaajtswv has le ntawd, tsi yog Vaajtswv has txug peb los? Tub yog Vaajtswv has txug peb ntaag. Tug kws laij teb hab tug kws ntaus nplej, obtug yeej ca sab has tas obtug yuav tau qoobloo sis npaug.


  11Yog peb tub tseb Vaajtswv txujlug rua huv mej lub sab lawm, yog le ntawd peb sau mej tej zaub tej mov lug yug peb, mej tseem has tas peb sau ntau dlhau lawm los?


  12Yog lwm tug tub muaj cai kuas mej yug puab, yog le ntawd peb hajyam muaj cai kuas mej yug peb hab.


  Txawm yog le caag los peb yeej txhobtxwm tsi sau mej tug. Peb ua sab ntev nyaj txhua yaam kev txomnyem txhaj yuav tsi muaj ib yaam dlaabtsi lug taabkaum txuj Txujmoo Zoo kws has txug Yexus Khetos zaaj.


  13Mej yeej paub has tas cov kws ua num huv lub Tuamtsev, puab yeej tau tej zaub mov huv lub Tuamtsev noj, hab cov kws hlawv khoom fij ntawm lub thaaj, puab yeej tau tej ntawd noj.


  14Ib yaam nkaus le ntawd, tug Tswv qha has tas tsimnyog cov tuabneeg kws ntseeg txujmoo zoo yuavtsum yug tug kws tuaj qha Txujmoo Zoo.


  15Tabsis kuv yeej ibtxwm tsi sau mej tug. Txawm yog kuv sau tsaab ntawv nuav tuaj rua mej los kuv tsi tau kuas mej yug kuv. Yog kuv yuav thov mej yug kuv, yeem ca kuv tuag zoo dlua. Yeej tsi muaj leejtwg yuav muaj cuabkaav thuam tej lug kws kuv khaav has tas kuv tsi thov mej yug kuv.


  16Kuv yog tug qha Txujmoo Zoo los kuv yeej tsi muaj cai khaav hlo le. Rua qhov Vaajtswv kuas kuv qha. Yog kuv tsi qha Txujmoo Zoo, kuv yeej yuav raug kev puamtsuaj.


  17Yog kuv yeem ua teg num ntawd, kuv yeej yuav tau nqe zug. Txawm yog kuv tsi yeem ua los teg num ntawd yeej yog kuv teg.


  18Yog le ntawd kuv tau nqe zug dlaabtsi? Kuv tej nqe zug yog qhov kws kuv qha Txujmoo Zoo, kuv tsi thov leejtwg ib yaam dlaabtsi le. Thaus kuv moog qha Txujmoo Zoo, kuv yeej muaj cai thov suavdlawg yug kuv tabsis kuv tsi thov.


  19Kuv yeej tsi ua leejtwg qhev; tabsis kuv zoo sab ua suavdlawg qhev, kuv txhaj yuav coj tau tuabneeg coob leej lug ntseeg Yexus Khetos.


  20Thaus kuv nrug cov tuabneeg Yudais nyob ua ke, kuv ua ib yaam le puab, rua qhov kuv xaav coj puab lug ntseeg. Txawm yog Mauxes txuj kevcai tsi muaj cuabkaav yuam kuv lawm los thaus kuv nrug cov tuabneeg kws xyum coj lawv le Mauxes txuj kevcai nyob ua ke, kuv ua ib yaam le puab, rua qhov kuv xaav coj puab lug ntseeg.


  21Thaus kuv nrug lwm Tsaav Tuabneeg nyob ua ke, kuv ua ib yaam le tug kws tsi coj cov Yudais kevcai, rua qhov kuv xaav coj lwm Tsaav Tuabneeg lug ntseeg. Kuv has le nuav, tsi yog kuv has tas kuv tsi coj Vaajtswv txuj kevcai, tabsis qhov tseemceeb kuv yeej coj Yexus Khetos txuj kevcai.


  22Thaus kuv nrug cov tuabneeg kws tsi tshua paub Vaajtswv pistsawg nyob ua ke, kuv ua ib yaam le puab, kuv txhaj coj tau puab lug ntseeg. Kuv naj nub xyum ua ib yaam le txhua tsaav tuabneeg ua. Kuv ua le ntawd saib puas yuav paab tau qee leej lug ntseeg.


  23Kuv ua txhua yaam nuav kuas Txujmoo Zoo nrov nchaa moog thoob txhua qhov, kuv txhaj tau koob moov.


  24Mej yeej paub has tas cov tuabneeg kws sis tw dlha yeej tuab txhij dlha, tabsis tsuas muaj tuab tug txhaj dlha yeej hab tau nqe zug xwb. Mej ca le dlha tag kuas yeej, mej txhaj tau nqe zug.


  25Txhua tug kws sis tw dlha, nwg naj nub xyum dlha lawv le txuj kevcai, nwg ua le ntawd los nwg tsuas tau lub mom kws nyob tsi ntev xwb; tabsis peb sis tw dlha kuas peb tau lub mom kws nyob moog ibtxhis.


  26Tub yog vim le nuav kuv txhaj dlha ncaaj nraim moog kuas txug tug nrim tom kawg; hab tub yog vim le nuav kuv txhaj ua le tug kws txawj ntaus nrig, nwg tsi laam ntaus qhuav xwb.


  27Kuv naj nub tswj rawv kuv lub cev, rua qhov kuv yeej yog tug kws qha lwm tug. Yog kuv tsi tswj kuv lub cev, ntshai nyob tsaam kuv tsi tau nrug luas sis tw dlha.

  Tsi Xob Pe Mlom


  1Cov kwvtij, kuv xaav kuas mej ncu ntsoov has tas, thaus peb cov yawmkoob nrug Mauxes moog tom taj suabpuam, muaj ib tauv fuab roog puab, hab puab puavleej hlaa dlhau Havtxwv Lab moog huv tuabsi.


  2Qhov kws puab nyob huv tauv fuab hab moog huv havtxwv, qha has tas puab yog Mauxes cov thwjtim.


  3Puab txhua tug puavleej tau noj cov mov kws Vaajtswv pub sau ntuj lug,


  4hab puab puavleej tau haus cov dlej kws Vaajtswv kuas txhawv huv lub pobzeb lug. Yexus


  Khetos yog lub pobzeb kws naj nub nrug puab ua ke.


  5Txawm yog le ntawd los muaj ntau leej ua tsi hum Vaajtswv sab, Vaajtswv txhaj ua rua puab tuag pawg lug tom taj suabpuam.


  6Tej ntawd qha rua peb kuas peb tsi xob muaj lub sab ntshaw yaam kws phem ib yaam le puab cov ntawd ntshaw,


  7puab cov ntawd muaj qee leej pe mlom, peb tsi xob ua le puab. Lawv le Vaajtswv txujlug has tas, “Suavdlawg nyob tsawg noj nyob tsawg haus taag, suavdlawg sawv dlha seevcev.”


  8Puab cov ntawd muaj qee leej ua txhum kev nkauj kev nraug, tuab nub xwb puab tuag neeg nkaum peb txheeb leej, peb tsi xob ua txhum kev nkauj kev nraug le puab cov ntawd.


  9Puab cov ntawd muaj qee leej sim tug Tswv sab, naab txhaj tum puab tuag pawg lug, peb tsi xob sim tug Tswv sab le puab cov ntawd.


  10Puab cov ntawd muaj qee leej pheej ywg ywg, tug Timtswv kws kaav tubtuag teb txhaj ua rua puab puamtsuaj taag lawm, peb tsi xob ywg le puab cov ntawd.


  11Tej xwm kws puab raug ntawd tub yog luas qha suavdlawg, hab luas muab sau ca ntuag peb kuas peb ceevfaaj, rua qhov peb yog cov kws nyob tam kws yuav kawg.


  12Yog leejtwg xaav has tas nwg tub sawv khov kho lawm, nwg yuavtsum ceevfaaj nyob tsaam nwg qaug.


  13Tej kev sim sab kws mej raug, yeej yog tej kev sim sab kws suavdlawg ibtxwm raug. Vaajtswv yog tug ncaaj nceeg, nwg yeej tsi ca mej raug kev sim sab dlhau qhov kws mej yuav nyaj tsi taug, tabsis thaus mej raug kev sim sab, Vaajtswv yuav paab kuas mej ua taug sab ntev.


  14Yog le ntawd cov phoojywg kws kuv hlub, mej tsi xob moog nrug luas pe dlaab pe mlom.


  15Kuv has rua mej ib yaam le has rua cov tuabneeg kws paub qaabhau; mej ca le khaws kuv tej lug coj moog ua tuab zoo xaav.


  16Peb ua Vaajtswv tsaug, rua qhov peb muaj lub khob koob moov nuav. Thaus peb haus cov cawv txiv maab huv lub khob nuav, tub yog peb qha has tas peb koom Yexus Khetos cov ntshaav. Thaus peb muab lub ncuav lug ndlais noj tub yog peb qha has tas, peb koom Yexus Khetos lub cev.


  17Tsuas muaj tuab lub ncuav xwb, txawm yog peb muaj coob leej los peb suavdlawg koom ib lub cev, rua qhov peb noj tuab lub ncuav xwb.


  18Yog mej ua tuab zoo saib cov Yixalayees; tug kws noj tej khoom fij sau lub thaaj, tug ntawd yeej muaj feem koom nrug Vaajtswv.


  19Kuv has le ntawd, puas yog kuv has tas tej zaub mov kws muab fij rua mlom, hab tej mlom ntawd muaj nqes heev?


  20Tsi yog le ntawd, kuv has tas tej kws cov tuabneeg tsi paub Vaajtswv nqaa tuaj fij rua sau tej thaaj, yog puab fij rua dlaab xwb tsi yog fij rua Vaajtswv. Kuv yeej tsi xaav kuas mej koom nrug dlaab le.


  21Mej haus tug Tswv lub khob hab haus dlaab lub khob yeej tsi tau. Yog mej yuav noj tug Tswv rooj mov hab noj dlaab rooj mov yeej tsi tau ib yaam nkaus.


  22Puas yog peb xaav ua kuas tug Tswv khib? Peb xaav has tas, peb muaj fwjchim luj dlua nwg nuav los?


  23Puab has tas, “Peb yeej muaj cai ua tau txhua yaam.” Yeej muaj tseeb le ntawd tag, tabsis tsi yog txhua yaam ntawd yuav zoo rua puab huv tuabsi. “Peb yeej muaj cai ua tau txhua yaam.” Tabsis tsi yog txhua yaam ntawd yuav paab tau puab huv tuabsi.


  24Yug tsi xob xaam pum yug zoo xwb, tabsis yug yuavtsum xaam pum lwm tug zoo hab.


  25Txhua yaam nqaj kws luas muag huv tej kab tej khw mej noj tau huv tuabsi tsi xob nug, yog mej xaav has tas noj tau.


  26Rua qhov Vaajtswv txujlug has tas, “Lub nplajteb hab ib puas tsaav yaam kws nyob huv lub nplajteb puavleej yog tug Tswv le.”


  27Yog tug tuabneeg kws tsi ntseeg hu mej moog noj mov, yog mej txaus sab moog hab tsi xaav le caag, mej ca le noj tej zaub mov kws luas tub npaaj tog mej lawm tsi xob nug le.


  28Tabsis yog muaj tuabneeg qha rua mej has tas, “Tej zaub mov ntawd, tub muab fij rua dlaab rua mlom lawm,” ces mej tsi xob noj, nyob tsaam tug kws qha rua mej ntawd xaav yuam kev, rua qhov mej muaj lub sab kws paub qhov phem qhov zoo,


  29kuv has le ntawd tsi yog kuv ntshai nyob tsaam mej xaav yuam kev, tabsis kuv ntshai nyob tsaam mej ua rua tug kws qha mej ntawd xaav yuam kev.


  Tej zag yuav muaj tuabneeg has rua kuv tas, “Txawm yog lwm tug yuav xaav le caag los ca kuv noj kuv.


  30Yog kuv tub ua Vaajtswv tsaug taag lawm kuv maam noj, leejtwg tseem yuav muaj cuabkaav txwv tsi pub kuv noj tej kws kuv ua Vaajtswv tsaug ntawd hab?


  31Yog le ntawd, mej yuav noj yuav haus lossis yuav ua ib yaam dlaabtsi, mej yuavtsum ua kuas Vaajtswv tau ntsejmuag.


  32Mej tsi xob ua ib yaam dlaabtsi kws yuav ua rua cov tuabneeg Yudais lossis lwm Tsaav Tuabneeg lossis cov ntseeg Vaajtswv tu sab. Mej ca le ua mej lub neej ib yaam le kuv ua kuv lub.


  33Ua ib yaam le kws kuv ua kuas hum suavdlawg sab, kuv tsi xaav ua kuas zoo rua kuv xwb, tabsis kuv xaav ua kuas zoo rua suavdlawg huv tuabsi, ua le ntawd puab txhaj yuav dlim puab lub txim.

  1Mej xyum ua lawv le kuv tug yaam ntxwv, ib yaam le kuv xyum ua lawv le Yexus Khetos tug yaam ntxwv.


  Cov Quaspuj Yuavtsum Ntoo Phuam thaus Pehawm Vaajtswv


  2Kuv qhuas mej, rua qhov mej ncu ntsoov kuv hab ua lawv le tej lug kws kuv tau qha mej lawm.


  3Tabsis kuv xaav kuas mej totaub has tas Yexus Khetos yog txhua tug txivneej lub taubhau, tug quasyawg yog tug quaspuj lub taubhau, hab Vaajtswv yog Yexus Khetos lub taubhau.4Tug txivneej kws ntoo phuam thov Vaajtswv lossis qha Vaajtswv txujlug, tug ntawd saib tsi taug Yexus Khetos.5Tug quaspuj kws tsi ntoo phuam thov Vaajtswv lossis qha Vaajtswv txujlug, tug ntawd saib tsi taug nwg tug quasyawg. Nwg zoo ib yaam le tug quaspuj kws muab plaubhau chais taag lawm.6Tug quaspuj kws tsi ntoo phuam, zoo dlua le muab nwg cov plaubhau txav. Tug quaspuj kws chais plaubhau lossis txav plaubhau nwg yuav poob ntsejmuag, yog le ntawd nwg yuavtsum ntoo phuam.7Tsi taag txivneej yuav ntoo phuam, rua qhov txivneej yog Vaajtswv tug yaam ntxwv hab lub fwvxyeej. Tabsis quaspuj yog txivneej lub fwvxyeej;8rua qhov Vaajtswv tsi tau tsim txivneej lug ntawm quaspuj, tabsis tsim quaspuj lug ntawm txivneej.9Hab tsi tau tsim txivneej rua quaspuj, tabsis tsim quaspuj rua txivneej.10Vim cov timtswv ceebtsheej naj nub saib suavdlawg, yog le ntawd tsimnyog tug quaspuj yuavtsum ntoo phuam, suavdlawg txhaj paub has tas nwg fwm nwg tug quasyawg.


  11Txawm le ntawd los peb cov kws ntseeg tug Tswv, tsi has txivneej lossis quaspuj, ib leeg yeej vaam ib leeg.12Rua qhov Vaajtswv tsim quaspuj lug ntawm txivneej, txawm le ntawd los txhua tug txivneej yog quaspuj yug; hab ib puas tsaav yaam puavleej yog Vaajtswv tsim huv tuabsi.13Mej sim ua tuab zoo xaav saib, thaus suavdlawg tuaj pehawm Vaajtswv, puas tsimnyog tug quaspuj kws tsi ntoo phuam thov Vaajtswv?14Lawv le ibtxwm, mej yeej paub has tas, tug txivneej kws tseg plaubhau ntev, nwg yeej yuav poob ntsejmuag,15tabsis tug quaspuj kws tseg plaubhau ntev nwg yuav tau ntsejmuag, rua qhov nwg cov plaubhau npug nwg lub taubhau ib yaam le nwg ntoo phuam.16Tabsis yog leejtwg xaav caam txug zaaj nuav, kuv tsuas has tas peb hab cov ntseeg Vaajtswv kws nyob txhua qhov yeej muaj tuab txuj cai nuav xwb.


  Tug Tswv Rooj Mov


  (Mathais 26:26-29; Malakaus 14:22-25; Lukas 22:14-20)


  17Tej kws kuv yuav qha mej nuav, tsi yog kuv qhuas mej, rua qhov thaus mej tuaj saablaaj ua ke, tsi yog mej tuaj ua zoo, tabsis yog mej tuaj ua phem xwb.18Thawj qhov kws muaj tuabneeg tuaj qha rua kuv yog has tas, thaus mej cov kws ntseeg tuaj sis sau ua ke, mej tawg ua paab ua pawg; zaaj nuav kuv xaav has tas yeej muaj tseeb le ntawd tag.19(Ua le caag los mej yuavtsum tawg ua ob peb paab, kuas suavdlawg txhaj paub has tas paab twg yog paab kws ua zoo.)20Thaus mej tuaj saablaaj ua ke, tsi yog mej tuaj noj tug Tswv Rooj Mov.21Rua qhov thaus txug sijhawm noj, mej nyag taug nyag fuas moog noj nyag le tsi tog lwm tug, yog le ntawd muaj qee leej tsi tau noj, tabsis muaj qee leej tub noj tsau haus qaug lawm.22Mej tsi muaj tsev nyob hab tsi muaj noj tsi muaj haus los? Lossis mej txhobtxwm ua saib tsi taug cov ntseeg Vaajtswv hab ua kuas cov tuabneeg pluag txaajmuag los? Mej xaav has tas kuv yuav has le caag rua mej? Kuv yuav qhuas mej nua los? Kuv yeej tsi qhuas mej hlo le.


  23Tej lug kws kuv tub qha rua mej lawm, yeej yog tug Tswv tej lug: mo kws luas ntxeev sab rua tug Tswv Yexus, nwg muab ib lub ncuav lug,24nwg ua Vaajtswv tsaug, nwg muab lub ncuav ntawd ndlais hab nwg has tas,“Lub ncuav nuav yog kuv lub cev kws kuv muab rua mej. Mej ua le nuav mej txhaj yuav ncu ntsoov kuv.”25Thaus noj mo taag nwg muab ib lub khob lug ua ib yaam nkaus le ntawd, hab nwg has tas,“Lub khob nuav yog Vaajtswv tej lug cog tseg tshab kws muaj kuv cov ntshaav ua lub cim nas rua. Thaus mej haus lub khob nuav, mej txhaj yuav ncu ntsoov kuv.”26Rua qhov txhua zag kws mej noj lub ncuav nuav hab haus lub khob nuav, yog mej qha tug Tswv txujkev tuag moog txug nub kws tug Tswv rov qaab lug.


  27Yog le ntawd, tug kws tsi fwm tug Tswv, nwg ca le noj tug Tswv lub ncuav lossis haus tug Tswv lub khob, tug ntawd muaj txim, vim nwg ua txhum tug Tswv lub cev hab tug Tswv cov ntshaav.28Yog le ntawd txhua tug yuavtsum ua tuab zoo xaav tsaiv, maam le noj lub ncuav hab haus lub khob.29Rua qhov tug kws noj lub ncuav nuav hab haus lub khob nuav, yog nwg tsi ua tuab zoo xaav txug tug Tswv lub cev, ces yog nwg rov ua rua nwg raug txim, vim qhov kws nwg noj hab haus ntawd.30Tub yog vim le ntawd mej cov txhaj muaj ntau leej muaj mob, hab muaj qee leej tuag lawm.31Yog peb xub ua tuab zoo xaav thoob thoob ua ntej, Vaajtswv txhaj yuav tsi rau txim rua peb.32Tabsis thaus tug Tswv rau txim rua peb, tub yog nwg qhuab ntuag peb, kuas peb txhaj tsi nrug tuabneeg nplajteb raug txim.


  33Yog le ntawd cov kwvtij, thaus mej tuaj ua ke noj tug Tswv Rooj Mov, mej ib leeg yuav tsum tog ib leeg, suavdlawg maam le tuab txhij noj.


  34Yog leejtwg tshaib, nwg ca le noj mov tom tsev tsaiv maam le tuaj, yog mej ua le ntawd thaus mej tuaj saablaaj ua ke, Vaajtswv txhaj yuav tsi rau txim rua mej. Tshuav ob peb yaam kws kuv tsi tau teb mej, ca kuv tuaj tsaiv kuv maam le qha mej.

  Vaaj Ntsujplig tug Dlawbhuv Pub Nyag Muaj Nyag Koob Moov


  1Cov kwvtij, qhov kws mej sau ntawv tuaj rua kuv has tas Vaaj Ntsujplig tug dlawbhuv pub koob moov rua peb nyag muaj nyag tswvyim.


  Nwgnuav kuv xaav kuas mej paub tseeb txug tej koob moov ntawd.


  2Mej tub paub lawm has tas thaus mej tseem tsi tau ntseeg, mej raug luas ntxag moog pe tej mlom kws tsi muaj sa.


  3Kuv xaav kuas mej paub has tas, tug kws muaj Vaajtswv tug Ntsujplig nyob huv nwg lub sab, tug ntawd tsi foom Yexus ib zag le. Tsi muaj leejtwg yuav kaam leeg has tas, Yexus yog peb tug Tswv, tsuas yog tug kws muaj Vaajtswv tug Ntsujplig nyob huv nwg lub sab txhaj le kaam leeg xwb.


  4Vaaj Ntsujplig pub koob moov rua peb nyag muaj nyag tswvyim, tabsis tej tswvyim ntawd puavleej yog tuab tug Vaaj Ntsujplig pub xwb.


  5Peb nyag ua nyag ib teg num, tabsis peb suavdlawg ua rua tuab tug Tswv xwb.


  6Vaajtswv pub txhua tug nyag muaj nyag tswvyim ua num, tabsis tej tswvyim ntawd puavleej yog Vaajtswv tuab leeg pub.


  7Vaaj Ntsujplig pub nyag muaj nyag tswvyim kuas suavdlawg txhaj sis paab tau.


  8Vaaj Ntsujplig pub rua ib tug muaj tswvyim txawj qhuab qha, hab nwg pub rua ib tug muaj tswvyim kawm txawj kawm ntse, tabsis puavleej yog tuab tug Vaaj Ntsujplig pub xwb.


  9Tuab tug Vaaj Ntsujplig ntawd pub ib tug muaj kev ntseeg, hab pub ib tug muaj fwjchim khu tau mob zoo.


  10Ib tug muaj fwjchim ua tau tej txujci tseemceeb, ib tug txawj qha Vaajtswv txujlug, ib tug txawj saib tej tswvyim kws yog Vaajtswv tug Ntsujplig le hab tej kws tsi yog. Ib tug txawj has tej lug txawv txawv, ib tug txawj txhais tej lug txawv txawv ntawd.


  11Tabsis txhua yaam nuav puavleej yog tuab tug Vaaj Ntsujplig pub xwb; nwg pub rua txhua tug nyag muaj nyag tswvyim lawv le nwg pum zoo pub.


  Lub Cev Muaj Ntau Yaam Koom Ua Ke


  12Yexus Khetos zoo le lub cev kws muaj teg muaj taw, muaj taubhau hab muaj sab muaj ntsws; txawm yog muaj ntau yaam los puavleej koom ua ib lub cev.


  13Ib yaam nkaus le ntawd, tsi has cov Yudais lossis lwm Tsaav Tuabneeg, cov ua qhev lossis cov kws tsi ua qhev, peb suavdlawg puavleej koom tuab lub cev, peb ua kevcai raus dlej lug ntawm tuab tug Vaaj Ntsujplig, hab yog tuab tug Vaaj Ntsujplig ntawd nyob huv peb.


  14Rua qhov lub cev tsi yog muaj ib yaam xwb, tabsis muaj teg muaj taw, muaj taubhau hab muaj sab muaj ntsws huv tuabsi.


  15Yog kutaw has tas, “Kuv tsi yog teg, mas kuv tsi koom lub cev,” txawm yog kutaw yuav has le ntawd los nwg tseem koom rawv lub cev.


  16Yog nploojntseg has tas, “Kuv tsi yog qhovmuag, mas kuv tsi koom lub cev,” txawm yog nploojntseg yuav has le ntawd los nwg yeej koom rawv lub cev hab.


  17Yog lub cev muaj qhovmuag xwb, yuav ua le caag nov tau lug? hab yog lub cev tsuas muaj nploojntseg xwb, yuav ua le caag nov ntxhab?


  18Tub yog vim le ntawd, Vaajtswv txhaj tsim kuas muaj teg muaj taw, muaj taubhau hab muaj sab muaj ntsws lug koom ua ib lub cev lawv le Vaajtswv pum zoo.


  19Yog muaj tuab yaam xwb, yeej hu tsi tau has tas yog lub cev.


  20Tub yog vim le ntawd, lub cev txhaj muaj teg muaj taw, muaj taubhau hab muaj sab muaj ntsws.


  21Yog le ntawd lub qhovmuag yuav has rua txhais teg has tas, “Kuv tsi yuav koj!” los yeej has tsi


  tau. Lossis lub taubhau yuav has rua txhais kutaw has tas, “Kuv tsi yuav koj!” los yeej has tsi tau ib yaam nkaus.


  22Peb lub cev muaj qee yaam tsi tshua tseemceeb, tabsis yog tsi muaj tej ntawd peb yeej tsi tsheej tuabneeg;


  23hab tej kws peb xaav has tas tsi tshua tseemceeb pistsawg, peb hajyam tu tej ntawd zoo dlua; peb lub cev tej yaam kws tsi zoo nkauj, peb hajyam tu kuas zoo nkauj,


  24yaam kws zoo lawm tsi taag yuav tu. Vaajtswv yog tug kws muab teg muab taw, muab taubhau hab muab sab muab ntsws lug puab ua ib lub cev kuas tej kws tsi tshua tseemceeb, txhaj tseemceeb.


  25Yog le ntawd, lub cev sis faib tsi tau, rua qhov txhua yaam ntawd ib yaam yeej paab ib yaam.


  26Yog lub cev muaj ib qho mob lawm, yeej yuav mob thoob plawg lub cev. Yog luas qhuas lub cev ib qho, taagnrho lub cev puavleej yuav tau ntsejmuag.


  27Mej suavdlawg puavleej yog Yexus Khetos lub cev, hab mej ib leeg yog ib yaam ntawm lub cev.


  28Vaajtswv tsaa peb nyag muaj nyag ib teg num nyob huv pawg ntseeg: thawj paab yog cov timthawj, paab ob yog cov cev Vaajtswv lug, hab paab peb yog cov xwbfwb kws cob qha; dlua le ntawd muaj ibtxha ua tau tej txujci tseemceeb, ibtxha tau lub fwjchim khu mob zoo, muaj ibtxha paab tau lwm tug, muaj ibtxha txawj qhuab ntuag lwm tug hab muaj ibtxha has tau lug txawv txawv.


  29Tsi yog txhua tug ua timthawj lossis ua tug cev Vaajtswv lug lossis ua xwbfwb cob qha. Tsi yog txhua tug tau lub fwjchim kws ua tau tej txujci tseemceeb,


  30lossis khu tau mob zoo lossis has tau lug txawv txawv lossis txawj txhais tau tej lug txawv txawv ntawd.


  31Mej yuavtsum muab sab rau nrhav tej koob moov kws tseemceeb tshaaj plawg.


  Tabsis nwgnuav kuv yuav qha ib zaaj kws zoo tshaaj tej ntawd huv tuabsi rua mej.

  Kev Hlub


  1Txawm yog kuv has tau txhua tsaav tuabneeg tej lug hab has tau cov timtswv ceebtsheej tej lug los yog kuv tsi muaj kev hlub, ces tej lug kws kuv has tau ntawd zoo le tej suab tswb tooj tswb hlau kws nrov nrov xwb.


  2Txawm yog kuv yuav muaj lub tswvyim txawj qhuab qha; muaj txhua yaam kev txawj ntse, hab totaub txhua yaam kws tsi muaj tuabneeg paub; hab txawm yog kuv muaj kev ntseeg has tau kuas tej roob txaav tau moog rua lwm qhov, tabsis yog kuv tsi muaj kev hlub, ces kuv yeej tsi muaj nqes dlaabtsi hlo le.


  3Txawm yog kuv yuav muab txhua yaam kws kuv muaj pub rua lwm tug, hab muab kuv lub cev rua luas hlawv los yog kuv tsi muaj kev hlub, ces yeej tsi muaj nqes dlaabtsi hlo le.


  4Tug kws muaj kev hlub, nwg ua tau sab ntev, nwg muaj lub sab dlawb sab zoo; nwg tsi khib, tsi


  khaavtheeb hab tsi muab hlub;


  5tug kws muaj kev hlub, nwg tsi ua nruj ua tsiv, tsi cuamkhum, tsi chim sai; tsi cim ntsoov luas tej kev txhum rua nruab sab;


  6tug kws muaj kev hlub, nwg tsi nyam kev phem kev qas, tabsis nwg nyam kev ncaaj kev nceeg.


  7Tug kws muaj kev hlub, nwg nyaj taug txhua tsaav yaam, muab sab rau ntseeg, ca sab hab ua sab ntev moog le.


  8Txujkev hlub yuav nyob moog ibtxhis, tabsis cov kws txawj qha Vaajtswv txujlug, puab tsuas qha ib ntus xwb, cov kws txawj has lug txawv txawv, puab yuav tsi has lawm, hab tej kev txawj ntse yuav pluj moog.


  9Txawm yog peb kawm kev txawj ntse los peb tseem paub tsi txhij, hab txawm yog peb txawj qha Vaajtswv txujlug los peb tseem qha tsi tau zoo;


  10tabsis thaus peb paub txhij txhua lawm, ces tej kws peb paub tsi txhij ntawd yeej yuav pluj moog.


  11Thaus kuv tseem yog mivnyuas yau, kuv has hab kuv xaav le mivnyuas yau; nwgnuav kuv hlub tav txiv lawm, kuv tsi ua le mivnyuas yau ua lawm.


  12Rua qhov tej kws nwgnuav peb pum, zoo le tug dluab plooj plooj kws nyob huv dlaim tsom av xwb; tabsis muaj ib nub peb yuav pum tim ntsej tim muag. Nwgnuav kuv tseem paub tsi tau txhij; tabsis muaj ib nub kuv yuav paub txhij ib yaam le Vaajtswv paub kuv.


  13Nwgnuav tseem muaj peb yaam kws yuav nyob moog ibtxhis: kev ntseeg, kev ca sab, hab kev hlub; tabsis kev hlub yog yaam kws tseemceeb dlua ndlais huv tuabsi.

  Lwm Yaam Koob Moov Kws Vaaj Ntsujplig Pub


  1Mej yuavtsum sis hlub hab kub sab lug thov Vaaj Ntsujplig pub tswvyim rua mej, qhov tseemceeb yog thov lub tswvyim kws txawj qha Vaajtswv txujlug.


  2Tug kws txawj has lug txawv txawv tsi yog has rua tuabneeg, tabsis yog has rua Vaajtswv, rua qhov tsi muaj leejtwg totaub tej lug kws nwg has. Tej lug kws nwg has ntawd, yog Vaaj Ntsujplig kuas nwg has.


  3Tabsis tug kws qha Vaajtswv txujlug yog qha rua tuabneeg kuas paab tau suavdlawg, txhawb tau suavdlawg tug zug, hab nplig tau suavdlawg lub sab.


  4Tug kws has tau lug txawv txawv tsuas paab tau nwg xwb, tabsis tug kws qha Vaajtswv txujlug, tug ntawd paab tau txhua tug ntseeg huv tuabsi.


  5Kuv xaav kuas mej txhua tug has tau lug txawv txawv; tabsis kuv xaav kuas mej txawj qha Vaajtswv txujlug heev dlua. Rua qhov tug kws txawj qha Vaajtswv txujlug yog tug kws muaj nqes heev dlua tug kws has tau lug txawv txawv, yog nwg txhais tau tej lug txawv txawv ntawd txhaj yuav paab tau cov ntseeg xwb.


  6Cov kwvtij, yog thaus kuv tuaj saib mej, kuv ca le has lug txawv txawv rua mej, puas muaj qaabhau rua mej? Yeej tsi muaj hlo le, yog kuv qha Vaajtswv tej lug qha tshwm lossis tej kev txawj ntse lossis tej lug kws Vaajtswv qha rua kuv lossis tej lug qhuab qha txhaj yuav muaj nqes rua mej.


  7Tug tuabneeg kws tshuab raaj hab qoj nkauj nogncaas, yog nwg tsi txawj pus ntiv raaj hab pus ntiv nkauj nogncaas, yeej tsi muaj leejtwg paub has tas nwg tshuab hab qoj has le caag.


  8Hab yog tug tuabneeg kws tshuab xyu nwg tshuab tsi meej, leejtwg txhaj yuav paub npaaj sis ntaus sis tua?


  9Ib yaam nkaus le ntawd, yog mej has lug txawv txawv, cov noog yuav ua le caag totaub? Mej tej lug yuav tsi muaj qaabhau dlaabtsi.


  10Txhua yaam lug kws tuabneeg nplajteb has, puavleej muaj lub ntsab, tsi muaj ib yaam kws tsi muaj lub ntsab lug le.


  11Tabsis yog kuv tsi paub tug tuabneeg kws nrug kuv thaam ntawd cov lug, ces kuv hab nwg nyag yog nyag ib tsaav tuabneeg.


  12Mej txhua tug yeej kub sab lug xaav tau lub tswvyim kws Vaaj Ntsujplig pub, yog le ntawd, mej yuavtsum xub thov tej kws yuav paab tau cov ntseeg kuas vaammeej tsaiv.


  13Tug tuabneeg kws has tau lug txawv txawv, nwg yuavtsum thov Vaajtswv pub tswvyim kuas nwg txawj txhais tau tej lug kws nwg has ntawd.


  14Rua qhov tej lug txawv txawv kws kuv thov Vaajtswv yeej yog kuv tug ntsujplig thov, tabsis kuv tsi totaub tej lug ntawd.


  15Yog le ntawd, thaus kuv yuav thov Vaajtswv yuavtsum yog kuv lub sab totaub tej lug kws kuv has; thaus kuv hu nkauj yuavtsum yog kuv lub sab totaub tej lug ntawd ib yaam nkaus.


  16Thaus mej ua Vaajtswv tsaug yog mej has lug txawv txawv, cov tuabneeg kws tsi paub tej lug txawv txawv ntawd, puab yuav ua le caag paub nrug mej has “Amees”? Rua qhov puab tsi paub sov yog mej has dlaabtsi.


  17Txawm yog mej txawj ua Vaajtswv tsaug npaum le caag los mej tej lug yeej paab tsi tau cov tuabneeg kws tsi totaub ntawd le.


  18Kuv ua Vaajtswv tsaug kws kuv txawj has lug txawv txawv ntau dlua mej huv tuabsi.


  19Tabsis thaus kuv qha cov ntseeg, yog kuv has tsib lu lug kws suavdlawg totaub, zoo dlua le kws kuv has kaum txheeb lu lug txawv txawv kws tsi muaj tuabneeg paub.


  20Cov kwvtij, mej tsi xob xaav le tej mivnyuas yau xaav, tabsis mej yuavtsum xaav le tej tuabneeg laug xaav; hab ua ib yaam le tej mivnyuas yau kws tsi paub ua phem ua.


  21Vaajtswv txujlug sau tseg le nuav:


  “Tug Tswv has tas kuv yuav khaiv lwm Tsaav Tuabneeg tuaj qha cov tuabneeg nuav. Txawm le ntawd los kuv tsaav tuabneeg yuav tsi noog kuv tej lug.”


  22Tej lug txawv txawv kws tuabneeg has yog ua rua cov tsi ntseeg pum Vaajtswv lub fwjchim, tsi yog ua rua cov ntseeg pum. Tabsis qhov kws cev Vaajtswv txujlug yog ua rua cov ntseeg pum Vaajtswv lub fwjchim, tsi yog ua rua cov tsi ntseeg pum.


  23Yog le ntawd, thaus cov ntseeg tuaj ua ke noog lug qhuab qha, yog txhua tug pib has lug txawv txawv, cov ntseeg kws tsi totaub tej lug ntawd, hab cov tuabneeg kws tsi ntseeg, puab pum mej ua le ntawd, puab yuav ca le has tas mej vwm lawm.


  24Tabsis yog txhua tug qha Vaajtswv txujlug, thaus muaj cov tsi ntseeg lossis cov tuabneeg saab nrau qee leej tuaj noog, tej lug kws nwg nov ntawd yuav ua rua nwg paub nwg tej kev txhum, hab ua rua nwg paub has tas nwg yuav raug txim,


  25hab Vaajtswv yuav muab tej kws nwg xaav huv nruab sab nthuav rua suavdlawg paub, hab nwg yuav txhus caug ndlua pehawm Vaajtswv hab leeg has tas, “Vaajtswv nrug mej nyob ntawm nuav tag lauj!”


  Pehawm Vaajtswv Kuas Muaj Hauvpaug Hauvntsis


  26Cov kwvtij, mej puas paub tej kws kuv has ntawd yog dlaabtsi? Thaus mej tuaj ua ke pehawm Vaajtswv, ib tug coj hu nkauj, ib tug qhuab qha, ib tug qha tej kws Vaajtswv kuas nwg qha, ib tug has lug txawv txawv, hab ib tug txhais tej lug txawv txawv ntawd. Mej yuavtsum ua txhua yaam nuav, txhaj paab tau pawg ntseeg kuas vaammeej.


  27Yog leejtwg yuav has lug txawv txawv, tsuas pub ob leeg lossis peb leeg has xwb, ca ib leeg has taag ib leeg maam le has, hab yuavtsum muaj ib tug txhais tej lug kws puab has ntawd.


  28Tabsis yog tsi muaj leej twg txawj txhais, tug kws has lug txawv txawv ntawd, ca nwg has tuabywv huv nruab sab hab has rua Vaajtswv xwb.


  29Ca ob leeg lossis peb leeg cev Vaajtswv lug, dlua le lwm tug ca puab noog hab xaav saib tej lug ntawd qha le caag.


  30Tabsis yog Vaajtswv kuas cov tuabneeg kws tuaj nyob ua ke ntawd, ib tug qha, ces tug kws taabtom qha ca le tsum.


  31Mej cov kws qha Vaajtswv txujlug, mej ib leeg qha taag tsaiv ib leeg maam le qha, cov kws noog txhaj yuav kawm tau hab tej kws mej qha ntawd txhaj yuav txhawb tau suavdlawg tug zug.


  32Tug kws txawj qha Vaajtswv txujlug, nwg paub pib hab paub xaus,


  33Rua qhov Vaajtswv tsi xaav kuas peb ua dlog ua dlig, tabsis nwg xaav kuas peb ua muaj hauvpaug hauvntsis txhaj muaj kev kaaj sab.


  Thaus cov ntseeg tuaj ua kev noog lug qhuab qha,


  34cov quaspuj yuavtsum nyob tuab ywv tsi xob has lug. Lawv le cov Yudais Txuj Kevcai has tas, cov quaspuj tsi muaj cai ua thawjcoj.


  35Yog cov quaspuj xaav paub dlaabtsi, kuas nyag nug nyag tug quasyawg tom tsev. qhov kws tug quaspuj has lug thaus suavdlawg taabtom noog lug qhuab qha, yog ib qhov kws txaajmuag heev.


  36Mej xaav has tas, Vaajtswv xub muab Vaajtswv txujlug rua mej ua ntej nua los? Lossis mej xaav has tas, mej tuab cov txhaj le paub Vaajtswv txujlug xwb.


  37Yog leejtwg xaav has tas nwg yog tug kws qha Vaajtswv txujlug, lossis xaav has tas Vaaj Ntsujplig tub pub fwjchim rua nwg lawm, tug ntawd yeej paub has tas, tej kws kuv sau tuaj rua mej nuav yog tug Tswv tej lug.


  38Tabsis tug kws tsi quavntsej tej nuav, mej tsi xob quavntsej tug ntawd hlo le.


  39Yog le ntawd cov kwvtij, mej ca le muab sab rau qha Vaajtswv txujlug, tabsis mej tsi xob txwv tug kws has tau lug txawv txawv.


  40Txhua yaam kws mej ua, mej yuavtsum ua kuas zoo hab tsi xob laam ua dlog ua dlig.

  Yexus Sawv huv Qhov Tuag Rov Qaab Lug


  (1 Thexalaunikes 4:13 - 18)


  1Cov kwvtij, kuv xaav kuas mej ncu ntsoov Txujmoo Zoo kws kuv tub qha rua mej hab mej tub ntseeg lawm, hab naj nub nua` los mej tseem ntseeg le qub.


  2Yog mej cim ntsoov Txujmoo Zoo kws kuv qha rua mej lawm, mej yeej yuav dlim mej lub txim, ntshai yog mej tsua tsi ntseeg tag xwb.


  3Tej lug kws Vaajtswv muab rua kuv qha mej ntawd, yog tej lug kws tseemceeb kawg le. Tej lug ntawd has le nuav tas: Yexus Khetos tau tuag theej peb suavdlawg lub txhoj, lawv le muaj lug sau ca rua huv Vaajtswv txujlug has tas,


  4luas coj nwg moog log hab tom qaab ntawd peb nub Vaajtswv tsaa nwg sawv huv qhov tuag rov qaab lug, lawv le Vaajtswv txujlug sau tseg lawm;


  5tub yog le ntawd nwg txhaj lug tshwm rua Petus pum hab tom qaab ntawd nwg lug tshwm rua kaum ob tug timthawj pum.


  6Hab tom qaab ntawd nwg lug tshwm rua tsib puas tawm leej pum, puab cov ntawd coob leej tseem muaj sa nyob, tsuas yog qee leej txhaj tuag lawm xwb.


  7Ces nwg tsua lug tshwm rua Yakaunpaus pum, hab tom qaab ntawd nwg lug rua cov timthawj suavdlawg pum.


  8Thaus kawg nwg lug tshwm rua kuv pum, kuv zoo le tug mivnyuas kws yug thaus tseem tsi tau txug caij yug.


  9Kuv yog tug kws muaj lub fwjchim nqeg dlua cov timthawj huv tuabsi, kuv tsi tsimnyog tau lub npe hu ua timthawj, rua qhov kuv tau tsimtxom cov ntseeg Vaajtswv lawm.


  10Tabsis vim Vaajtswv txuj koob moov, kuv txhaj tau ua ib tug timthawj, hab txuj koob moov kws Vaajtswv pub rua kuv ntawd tsi yog txuj kws tsi muaj nqes, yeej muaj nqes heev. Kuv ua num khwv dlua cov timthawj huv tuabsi, tsi yog kuv siv kuv tug zug ua xwb, tabsis yog Vaajtswv pub koob moov rua kuv, kuv txhaj ua tau.


  11Txawm yog tej kws kuv qha lossis tej kws puab qha los peb puavleej qha ib yaam nkaus, hab tej ntawd yog tej kws mej tub ntseeg lawm.


  Cov Ntseeg Yuav Sawv huv Qhov Tuag Rov Qaab Lug


  (1 Thexalaunikes 4.13-18)


  12Peb tub qha rua mej lawm has tas, Vaajtswv tub tsaa Yexus Khetos sawv huv qhov tuag rov qaab lug lawm, ua le caag mej cov tseem muaj qee leej has tas cov tuabneeg kws tuag lawm yuav sawv tsi tau huv qhov tuag lug?


  13Yog muaj le puab has ntawd tag, ces Vaajtswv kuj tsi tau tsaa Yexus Khetos sawv huv qhov tuag rov qaab lug;


  14hab yog has tas Yexus Khetos tsi sawv huv qhov tuag rov qaab lug, ces tej kws peb qha yeej tsi muaj nqes dlaabtsi, hab tej kws mej ntseeg los yeej tsi muaj nqes ib yaam nkaus.


  15Tsi taag le ntawd xwb, suavdlawg yuav pum has tas peb qha Vaajtswv txujlug tsi tseeb, rua qhov peb qha has tas Vaajtswv tub tsaa Yexus Khetos sawv huv qhov tuag rov qaab lug lawm, yog


  has tas cov tuabneeg kws tuag lawm tsi sawv huv qhov tuag rov qaab lug le puab has ntawd tag, ces Vaajtswv kuj tsi tau tsaa Yexus sawv huv qhov tuag lug.


  16Rua qhov yog has tas cov tuabneeg kws tuag lawm tsi sawv huv qhov tuag rov qaab lug, ces Vaajtswv yeej tsi tau tsaa Yexus Khetos sawv huv qhov tuag rov qaab lug hab.


  17Yog has tas Vaajtswv tsi tau tsaa Yexus Khetos sawv huv qhov tuag rov qaab lug, ces qhov kws mej ntseeg yeej tsi muaj nqes dlaabtsi le, mej tseem muaj txim le qub.


  18Hab cov ntseeg Yexus Khetos kws tub tuag lawm, puab yuav ca le puamtsuaj moog le.


  19Yog has tas, qhov kws peb ca sab rua Yexus Khetos, tsuas paab tau peb thaus peb tseem ua neej nyob nuav xwb, ces peb kuj yog cov kws txomnyem dlua tej tuabneeg kws nyob huv nplajteb nuav huv tuabsi.


  20Tabsis qhov tseemceeb yog le nuav: Vaajtswv tub tsaa Yexus Khetos sawv huv qhov tuag rov qaab lug lawm, Vaajtswv ua le ntawd kuas suavdlawg paub tseeb has tas, Vaajtswv yuav tsaa cov tuabneeg kws tuag lawm sawv rov qaab lug hab.


  21Tub yog vim muaj ib tug ua txhum, suavdlawg txhaj raug kev pluj kev tuag, hab tub yog vim muaj ib tug sawv huv qhov tuag rov qaab lug, suavdlawg txhaj yuav sawv tau ib yaam le tug ntawd.


  22Txhua tug puavleej raug kev pluj kev tuag, rua qhov suavdlawg yog Adaas roj ntshaa, ib yaam nkaus le ntawd, txhua tug yuav sawv huv qhov tuag rov qaab lug, rua qhov suavdlawg nrug Yexus Khetos koom ib txujsa.


  23Tabsis txhua tug yuav sawv lawv le Vaajtswv teem tseg: Yexus Khetos yog tug kws xub sawv ua ntej; ces thaus txug lub sijhawm kws Yexus Khetos rov qaab lug, txhua tug kws ntseeg nwg maam le sawv.


  24Tom qaab kws yog lub sijhawm kawg; Yexus Khetos yuav muab txhua tug numtswv txu fwjchim tsi pub kaav teb kaav chaw, hab nwg yuav muab ib puas tsaav yaam kws muaj fwjchim cob rua Vaajtswv kws yog nwg Leej Txiv huv tuabsi.


  25Rua qhov Yexus Khetos yuav kaav moog txug thaus Vaajtswv muab txhua tug yeebncuab rua Yexus Khetos tsuj.


  26Txujkev tuag yog tug yeebncuab kws thaus kawg Vaajtswv yuav muab rhuav kuas puamtsuaj moog.


  27Vaajtswv txujlug has tas, “Vaajtswv muab ib puas tsaav yaam rua Yexus Khetos tsuj.” Lu lug kws has tas, “Ib puas tsaav yaam” ntawd tsi tau has txug Vaajtswv tug kws muab ib puas tsaav yaam rua Yexus Khetos tsuj.


  28Tabsis thaus kws Vaajtswv muab ib puas tsaav yaam rua Yexus Khetos kaav lawm, ces Yexus Khetos kws yog Leej Tub yuav ca Vaajtswv ua tug kaav nwg. Vaajtswv yuav muab ib puas tsaav yaam rua Yexus kaav; hab Vaajtswv yuav kaav taagnrho ib puas tsaav yaam ntawd huv tuabsi.


  29Yog tsi muaj le ntawd, cov tuabneeg kws ua kevcai raus dlej paab cov tuabneeg kws tuag lawm, puab xaav le caag puab txhaj ua le ntawd? Yog has tas cov tuabneeg kws tuag lawm sawv tsi tau rov qaab lug, ua le caag puab tseem ua kevcai raus dlej rua cov tuabneeg kws tuag lawm ua dlaabtsi hab?


  30Ua le caag peb tseem naj nub tiv quas qeeg kev txomnyem ua dlaabtsi?


  31Cov kwvtij, kuv naj nub ntsib kev pluj kev tuag! Kuv zoo sab rua mej heev, tub yog peb


  suavdlawg nrug Yexus Khetos kws yog peb tug Tswv koom ib txujsa, qhov ntawd txhaj ua rua kuv qha tej nuav rua mej.


  32Yog kuv tawmtsaam tej “tsaj nyaum” huv lub nroog Efexus lawv le tuabneeg lub sab nyam, kuv yuav tau dlaabtsi? Yog has tas cov tuabneeg kws tuag lawm tsi sawv rov qaab lug, “Peb ca le noj hab haus, rua qhov pigkig peb yuav tuag.”


  33Tsi xob pub leejtwg ntxag tau mej. “Tug kws moog nrug tug kws ua phem nyob ua ke, nwg yeej yuav ua phem le tug ntawd.”


  34Mej ca le tso plhuav mej tej kev txhum tseg hab tig rov qaab lug ua tuabneeg zoo. Mej cov muaj qee leej tseem tsi tau paub Vaajtswv, kuv has le nuav kuas mej paub txaajmuag.


  Lub Cev Kws Sawv Rov Qaab Lug Zoo Le Caag


  35Tej zag yuav muaj tuabneeg nug has tas, “Cov tuabneeg kws tuag lawm yuav ua le caag sawv tau rov qaab lug? Thaus puab sawv rov qaab lug, puab yuav muaj lub cev zoo le caag?”


  36Ua le caag mej yuav ruag ua luaj le! Thaus mej muab lub noob qoob cog rua huv aav, yog lub noob ntawd tsi lwj yeej tuaj tsi taug kaug ib zag le.


  37Lub noob kws mej cog ntawd, txawm yog noob nplej lossis lwm yaam noob los xij, tsi yog mej muab hlo ib tsob moog cog, tabsis mej tsuas muab lub noob moog cog xwb,


  38Vaajtswv pub lub noob ntawd muaj nplooj muaj kaav lawv le nwg pum zoo; hab Vaajtswv pub txhua yaam noob nyag muaj nyag nplooj nyag kaav lawv le nyag yaam noob.


  39Txhua yaam nyag yeej muaj nyag ib yaam nqaj zoo tsi sis thooj; tuabneeg muaj dlua ib yaam nqaj, tej tsaj nyag muaj dlua nyag ib yaam nqaj, tsi has tej noog hab tej ntseg los nyag yeej muaj dlua nyag ib yaam nqaj.


  40Cov tuabneeg sau ntuj lub cev zoo tsi thooj cov tuabneeg huv nplajteb nuav lub cev; cov tuabneeg sau ntuj hab cov tuabneeg huv nplajteb lub cev nyag zoo nyag lawm ib yaam.


  41Lub nub, lub hli, hab tej nubqub nyag ci txawv nyag lawm ib yaam; hab txawm yog tej nubqub los ib lub yeej ci tsi thooj ib lub hab.


  42Ib yaam nkaus le ntawd, lub cev kws luas muab log, yog lub cev kws txawj tuag; lub cev kws sawv huv qhov tuag rov qaab lug, yog lub cev kws tsi txawj tuag.


  43Lub cev kws luas muab log yeej tsi zoo nkauj hab tsi muaj zug, tabsis lub cev kws Vaajtswv tsaa sawv huv qhov tuag rov qaab lug, lub cev ntawd zoo nkauj hab muaj zug.


  44Lub cev kws luas muab log, yog lub kws muaj roj muaj ntshaav, tabsis thaus Vaajtswv tsaa sawv huv qhov tuag rov qaab lug lawm, tug ntawd muaj lub cev tshab. Yog tub muaj lub cev qub lawm yeej yuav muaj lub cev tshab.


  45Vaajtswv txujlug has tas, “Adaas yog thawj tug kws Vaajtswv tsim hab Vaajtswv rau sav rau paa kuas caj sa,” tabsis tug Adaas kws lug thaus kawg, yog tug kws pub tau txujsa rua tuabneeg.


  46Vaajtswv xub pub tuabneeg muaj lub cev kws muaj roj muaj ntshaav, tom qaab ntawd nwg maam le pub tuabneeg muaj lub cev tshab.


  47Thawj tug Adaas yog Vaajtswv muab aav puab; tabsis tug Adaas ob, yog lug sau ntuj ceebtsheej lug.


  48Tuabneeg nplajteb zoo ib yaam le tug kws Vaajtswv muab aav lug puab, tabsis tuabneeg qaum


  ntuj zoo ib yaam le tug kws lug sau ntuj lug.


  49Peb tub muaj tug yaam ntxwv zoo le tug kws Vaajtswv muab aav lug puab; yog le ntawd peb yeej yuav muaj tug yaam ntxwv zoo le tug kws lug sau ntuj lug hab.


  50Cov kwvtij, qhov kws kuv has ntawd yog le nuav: lub cev kws muaj roj muaj ntshaav yeej moog nyob tsi tau Vaajtswv lub tebchaws, hab tej kws txawj pluj txawj tuag yeej koom tsi tau tej kws tsi txawj pluj tsi txawj tuag le.


  51-52 Mej ca le ua tuab zoo noog, kuv yuav qha zaaj kws mej tsi tau nov dlua rua mej noog; peb txhua tug yuav tsi tuag huv tuabsi, tabsis thaus tshuab raaj tshuab xyu zag kawg, tuab ntsais muag xwb peb yuav hloov dlua lub cev tshab. Rua qhov thaus tshuab raaj tshuab xyu, cov kws tuag lawm yuav sawv huv qhov tuag rov qaab lug, hab peb suavdlawg yuav hloov dlua lub cev tshab kws tsi txawj tuag le lawm.


  53Rua qhov lub cev kws txawj tuag yuav hloov ua lub kws tsi txawj tuag; lub cev kws txawj lwj yuav hloov ua lub kws tsi txawj lwj.


  54Yog le ntawd thaus lub cev kws txawj pluj txawj tuag hloov ua lub cev kws tsi txawj pluj tsi txawj tuag lawm, ces thaus ntawd yuav muaj tav lawv le Vaajtswv txujlug kws has tas, “Peb kovyeej txujkev tuag lawm!”


  55“Txujkev tuag, koj swb lawm lauj! Txujkev tuag, koj tej taug tsuag taag lawm lauj!”


  56Txujkev tuag muaj taug yuam tau tuabneeg rua qhov tuabneeg muaj txim; yog tsi muaj Vaajtswv txuj kevcai, txujkev txhum yeej yuav tsi muaj fwjchim yuam tuabneeg.


  57Tabsis peb ca le ua Vaajtswv tsaug, rua qhov Vaajtswv tub kuas Yexus Khetos kws yog peb tug Tswv paab peb kovyeej lawm.


  58Yog le ntawd cov kwvtij kws kuv hlub, mej yuavtsum muab sab rau ntseeg, tsi xob ua ywjfaab ywjfwj. Mej yuavtsum rau sab ntso ua tug Tswv teg num, rua qhov mej tub paub lawm has tas, tej num kws mej ua rua tug Tswv ntawd, puavleej muaj nqes, tsi muaj ib yaam kws tsi muaj nqes le.


  


  1 Kauleethaus 16


  Sau Nyaj Paab Cov Ntseeg


  1Nwgnuav kuv yuav has txug tej nyaj kws mej sau xaa moog paab cov Yudas kws ntseeg Vaajtswv nraag lub nroog Yeluxalees. Mej yuavtsum ua ib yaam le tej kws kuv qha kuas cov ntseeg kws nyob huv lub xeev Kalatias ua.


  2Txhua Nubkaaj mej yuavtsum muab tej nyaj kws mej khwv tau lug mivntsiv khaws ca. Tug kws tau ntau muab ntau, tug kws tau tsawg muab tsawg, yog mej ua le ntawd thaus kuv tuaj txug tsi taag yuav sau ntxiv lawm.


  3Thaus kuv tuaj txug, kuv yuav khaiv cov tuabneeg kws mej tub xaiv tau lawm, xaa ntawv hab xaa cov nyaj ntawd moog rua nraag lub nroog Yeluxalees.


  4Yog kuv xaav has tas tsimnyog kuv moog hab kuv yuav coj puab moog.


  Paulus Yuav Moog Tim Lub Nroog Kauleethaus


  5Kuv yuav xub moog peg Makedaunias tsaiv, tom qaab ntawd kuv maam le tuaj saib mej, rua qhov kuv yuav tuaj peg Makedaunias tuaj.


  6Tej zag kuv yuav tuaj nrug mej nyob ib ntus lossis yuav nyob kuas dlhau caij ntuj no los tsi paub, tom qaab ntawd yog kuv xaav moog qhov twg nyaj mej yuav paab xaa kuv moog.


  7Kuv tsi xaav tuaj pum mej ib plag xwb; yog tug Tswv pum zoo, kuv yeej yuav tau nrug mej nyob ib ntus.


  8Tabsis kuv yuav nyob huv lub nroog Efexus nuav moog txug nub kws suavdlawg ua Kevcai Peetekos taag tsaiv,


  9Rua qhov nwgnuav Vaajtswv taabtom qheb qhovrooj rua kuv ua teg num tseemceeb hab muaj nqes heev, txawm le ntawd los tseem muaj ntau leej tawmtsaam kuv.


  10Yog Timautes tuaj saib mej, mej ca le txaus sab tog txais nwg, rua qhov nwg ua tug Tswv teg num ib yaam le kuv ua hab.


  11Yog le ntawd, mej yuavtsum saib taug nwg, hab paab xaa nwg moog kaaj sab lug, mej ua le ntawd nwg txhaj yuav rov lug txug kuv; rua qhov kuv yeej tog ntsoov nwg hab cov kwvtij kws nrug nwg tuaj.


  12Nwgnuav kuv has txug peb tug kwv Apaulaus. Kuv tub has kuas nwg nrug cov kwvtij tim nuav tuaj saib mej, tabsis nwg tseem tsi tau npaaj sab tuaj lub sijhawm nuav. Txawm yog le caag los thaus nwg khoom, nwg yeej yuav tuaj saib mej xwb.


  Paulus Cov Lug Ntuag thaus Xaus


  13Mej yuavtsum ceevfaaj, muab sab rau ntseeg, ua sab tawv qhawv, hab cuab zug khov kho.


  14Txhua yaam kws mej ua, mej yuavtsum sis hlub sis paab.


  15Mej yeej paub Xatefanas hab nwg tsev tuabneeg zoo lawm; puab yog tsev tuabneeg kws xub lug ntseeg huv lub xeev Akhayas, hab puab zoo sab paab cov ntseeg Vaajtswv. Cov kwvtij, kuv thov ntuag mej,


  16kuas mej noog cov tuabneeg ntawd hab lwm tug kws nrug puab ua num ua ke ntawd lug.


  17Txawm yog kuv tsi pum mej los kuv yeej zoo sab, rua qhov Xatefanas, Fautunatus hab Akhayikus tub tuaj saib kuv lawm,


  18hab puab ua rua kuv zoo sab ib yaam le puab ua rua mej zoo sab ntaag. Tsimnyog peb fwm cov


  tuabneeg kws zoo le ntawd.


  Tej Lug Xaa Xuv


  19Cov ntseeg kws nyob huv lub xeev Axias, xaa lug noj qaab nyob zoo tuaj rua mej. Akilas obtug ob namtxiv hab cov ntseeg kws tuaj noog lug qhuab qha huv obtug tsev los has noj qaab nyob zoo rua mej hab.


  20Cov ntseeg kws nyob tim nuav los puab puavleej has noj qaab nyob zoo rua mej hab.


  Mej ib leeg has noj qaab nyob rua ib leeg hab ib leeg hlub ib leeg.


  21Kuv yog Paulus, kuv yog tug sau tej lug noj qaab nyob zoo nuav tuaj rua mej ntaag.


  22Yog leej twg tsi hlub tug Tswv, tug ntawd yuav raug foom tsi zoo. Malanathas, Peb tug Tswv, koj ca le lug!


  23Thov tug Tswv Yexus foom koob moov rua mej txhua tug.


  24Kuv hlub mej txhua tug, rua qhov peb puavleej ntseeg Yexus Khetos.

  2 Kauleethaus 1


  1Kuv yog Paulus tug kws yog Yexus Khetos ib tug timthawj lawv le Vaajtswv lub sab nyam, hab Timautes kws yog peb tug kwv,


  sau tsaab ntawv nuav tuaj rua cov ntseeg Vaajtswv kws nyob huv lub nroog Kauleethaus, hab cov ntseeg Vaajtswv txhua tug kws nyob thoob plawg huv lub xeev Akhayas:


  2Thov Vaajtswv kws yog peb leej Txiv hab Tswv Yexus Khetos foom koob moov rua mej hab pub kuas mej tau nyob kaaj sab lug.


  Paulus Ua Vaajtswv Tsaug


  3Peb ca le ua Vaajtswv kws yog peb tug Tswv Yexus Khetos leej Txiv tsaug, leej Txiv tug kws yog Vaajtswv, nwg hlub peb hab txhawb peb tug zug.


  4Nwg txhawb peb tug zug thaus peb raug txhua yaam kev nyuaj sab, kuas peb txhaj txhawb tau lwm tug tug zug thaus puab raug tej kev nyuaj sab, peb txhawb lwm tug tug zug ib yaam le Vaajtswv tub txhawb peb tug zug lawm.


  5Peb ua Yexus Khetos teg num, peb raug kev txomnyem ib yaam le Yexus raug; tabsis Vaajtswv yuav paab peb ib yaam le Vaajtswv tau paab Yexus lawm.


  6Qhov kws peb raug kev txomnyem, yeej yuav txhawb tau mej tug zug, hab paab kuas mej dlim; qhov kws Vaajtswv txhawb peb tug zug, yuav txhawb mej tug zug ib yaam nkaus, kuas mej ua taug sab ntev tiv kev txomnyem ib yaam le peb tub tiv lug lawm.


  7Yog le ntawd peb txhaj ca sab tau rua mej, rua qhov peb paub has tas, mej cov kws raug kev txomnyem ib yaam le peb, Vaajtswv yeej yuav txhawb mej ib yaam le nwg txhawb peb.


  8Cov kwvtij, peb xaav kuas mej paub has tas, thaus peb moog peg lub xeev Axias, peb raug txomnyem heev kawg le, peb tiv yuav laug tsi taug, peb xaav has tas peb yeej yuav tuag xwb.


  9Peb zoo le tej tuabneeg raug txim kws luas yuav coj moog tua. Tabsis ca peb raug kev txomnyem le nuav, peb txhaj tsi ca sab rua peb lub tswvyim, tabsis kuas peb ca sab rua Vaajtswv tug kws tsaa tau tuabneeg tuag sawv rov qaab lug.


  10Nwg paab peb dlim ntawm txujkev tuag kws txaus ntshai heev, nwg yeej yuav paab kuas peb dlim; hab peb ca sab has tas, nwg tseem yuav paab peb moog lawm yaav tom ntej,


  11Rua qhov mej naj nub thov Vaajtswv paab peb. Yog muaj coob leej thov Vaajtswv paab peb, Vaajtswv yuav teb suavdlawg tej lug thov, hab Vaajtswv yuav foom koob moov rua peb; hab yuav muaj coob leej ua Vaajtswv tsaug vim Vaajtswv paab peb.


  Paulus Ncua tsi Moog Saib Cov Ntseeg Lawm


  12Peb yeej khaav tau has tas, peb lub sab qha rua peb paub has tas, peb ua peb lub neej huv nplajteb nuav, peb ua ncaaj ua nceeg, hab muaj nplooj sab dlawb paug. Txawm yog thaus peb nrug mej nyob los mej puavleej pum le ntawd. Peb ua tau le ntawd, rua qhov Vaajtswv paab peb, tsi yog peb ua lawv le peb lub tswvyim.


  13Tej kws peb sau tuaj rua mej, peb tsuas sau tej kws mej nyeem tau hab totaub xwb; kuv xaav has tas mej yuav totaub hauvpaug nto ntsis,


  14tabsis mej tub totaub qee yaam lawm, kuv ca sab has tas mej yuav totaub txhua yaam huv tuabsi, yog le ntawd thaus txug nub kws peb tug Tswv Yexus rov qaab lug, mej yuav ua rua peb zoo sab ib yaam le peb ua rua mej zoo sab.


  15Thaus kuv paub le nuav lawm, kuv txhaj xaav has tas, kuv yuav xub tuaj saib mej, kuas mej tau koob moov ob npaug.


  16Kuv xaav has tas, kuv yuav tuaj saib mej thaus kuv tuaj moog peg Makedaunias, hab thaus kuv rov peg lug, kuv yuav rov lug saib mej dlua ib zag, kuas mej txhaj tau xaa kuv moog nraag lub xeev Yudas.


  17Kuv tub npaaj sab tau le nuav lawm, kuv tseem yuav hloov sab hab los? Kuv puas yog ib tug tuabneeg kws has tas “Tuaj, tuaj,” tabsis tsua “Tsi tuaj” los?


  18Vaajtswv yog tug ncaaj nceeg, tej lug kws kuv has rua mej tsi yog tej lug kws has tas, “Ua, ua” tabsis tsua “Tsi ua.”


  19Rua qhov Vaajtswv tug tub Yexus Khetos kws Xilas, Timautes hab kuv qha rua mej, nwg tsi yog tug kws has tas, “Ua, ua” tabsis tsua “Tsi ua.” Tabsis nwg yeej ib txwm ua le nwg has;


  20Rua qhov tej kws Yexus ua puavleej tav lawv le Vaajtswv tej lug cog tseg. Tub yog vim le


  ntawd peb cov kws ntseeg Yexus Khetos peb txhaj has tas, “Amees”, yog peb ua rua Vaajtswv tau koob meej.


  21Vaajtswv ua rua peb hab mej paub has tas, peb nrug Yexus Khetos koom ib txujsa, hab Vaajtswv muab peb tshwj rua ib caag,


  22nwg nas cim rua peb, hab nwg pub Vaaj Ntsujplig tug Dlawbhuv lug kaav peb lub sab, ua timkhawv has tas peb yuav tau tej kws nwg npaaj tseg rua peb lawm.


  23Vaajtswv yeej paub kuv lub sab, kuv txhaj thov nwg ua kuv tug timkhawv! Qhov kws kuv tsi tuaj rua huv lub nroog Kauleethaus, tub yog kuv tsi xaav kuas mej nyuaj sab.


  24Peb tsi tau yuam kuas mej yuavtsum ntseeg le nuav le u; peb yeej paub has tas mej tub ntseeg lawm. Tabsis peb xaav paab mej kuas mej muaj kev kaaj sab xwb.


  


  2 Kauleethaus 2


  1Yog le ntawd kuv txhaj ua ib sab tsi tuaj saib mej lawm, kuas mej txhaj tsi muaj kev nyuaj sab.


  2Yog kuv ua rua mej nyuaj sab lawm, leejtwg yuav ua rua kuv rov zoo sab? Tsuas yog mej cov kws kuv ua rua nyuaj sab lawm, txhaj yuav ua rua kuv zoo sab xwb.


  3Tub yog vim le nuav kuv txhaj sau thawj tsaab ntawv ntawd tuaj rua mej, kuv tsi tuaj saib mej nyob tsaam cov kws ua rua kuv zoo sab lawm, yuav ua rua kuv nyuaj sab. Kuv ca sab has tas thaus kuv zoo sab mej suavdlawg yeej yuav zoo sab hab.


  4Thaus kuv sau tsaab ntawv ntawd tuaj rua mej, kuv nyuaj sab, ntxhuv sab hab lug kuv kua muag kawg le; tsi yog kuv txhobtxwm ua kuas mej nyuaj sab, tabsis yog kuv xaav kuas mej paub has tas kuv hlub mej heev.


  Zaam Txim rua tug Kws Ua Txhum rua Yug


  5Yog leejtwg ua rua ib tug twg nyuaj sab, tsi yog nwg ua rua kuv xwb, tabsis yog nwg ua rua mej hab, qhov kws kuv has tas leejtwg, tub yog kuv tsi xaav has nyaav rua tug ntawd.


  6Kuv xaav has tas mej cov kws rau txim rua tug ntawd, mej tub rau txaus lawm.


  7Yog le ntawd, mej yuavtsum zaam txim rua tug ntawd hab ua tuab zoo ntuag nwg, nyob tsaam nwg tej kev nyuaj sab ntawd ua rua nwg tso Vaajtswv tseg.


  8Yog le ntawd, kuv thov mej ua tuab zoo has rua nwg paub has tas mej hlub nwg.


  9Kuv sau tsaab ntawv ntawd tuaj rua mej, tub yog kuv sim saib mej puas noog kuv lug.


  10Thaus mej zaam txim rua leejtwg, kuv yeej zaam txim rua tug ntawd ib yaam nkaus hab. Yog tsimnyog kuv zaam txim rua leejtwg, kuv yeej zaam tug ntawd lub txim taabmeeg Yexus Khetos, vim kuv saib rua sau mej suavdlawg,


  11kuv ua le nuav kuas dlaab Ntxwgnyoog txhaj ntxag tsi tau peb; rua qhov peb tub paub nwg teg num taag lawm.


  Paulus Nyuaj Sab Heev thaus Nwg Nyob huv Lub Nroog Rhau-as


  12Thaus kuv moog txug huv lub nroog Rhau-as kuv qha Txujmoo Zoo kws has txug Yexus Khetos, kuv pum tug Tswv tub qheb kev rua kuv ua num nyob huv lub nroog ntawd lawm.


  13Tabsis kuv ntxhuv sab heev, rua qhov kuv tsi pum peb tug kwv Titus nyob huv. Yog le ntawd kuv txhaj ncaim cov tuabneeg ntawd hab moog rua peg Makedaunias lawm.


  Yexus Khetos Ua rua Peb Muaj Yeej


  14Peb ca le ua Vaajtswv tsaug, rua qhov Vaajtswv naj nub coj peb txuj hauv kev, rua qhov Yexus Khetos tub ua rua peb muaj yeej lawm. Vaajtswv khaiv peb moog qha Yexus Khetos zaaj rua txhua qhov ib yaam le tej paa tshuaj tsw qaab kws tsw thoob plawg txhua qhov chaw.


  15Rua qhov peb zoo le tej paa tshuaj tsw qaab kws Yexus Khetos muab fij rua Vaajtswv, tej paa ntawd tsw qaab ntxag moog rua cov tuabneeg kws taabtom yuav dlim hab cov tuabneeg kws taabtom yuav raug kev puamtsuaj.


  16Cov tuabneeg kws taabtom yuav raug kev puamtsuaj, puab suav has tas tej paa ntawd yog tej kws ua rua puab raug kev pluj kev tuag; tabsis cov tuabneeg kws taabtom yuav dlim, puab suav has tas tej paa ntawd yog tej kws ua rua puab tau txujsa. Leejtwg txhaj yuav tsimnyog ua teg num nuav?


  17Peb tsi zoo le cov tuabneeg kws muab Vaajtswv txujlug coj moog muag noj muag haus, tabsis yog Vaajtswv khaiv peb, peb txhaj qha ncaaj qha nceeg taabmeeg Vaajtswv, rua qhov peb yog Yexus Khetos cov tubkhai tag.


  


  2 Kauleethaus 3


  Txuj Kevcai Tshab rua Cov Tubkhai


  1Peb has le nuav puas yog peb khaavtheeb? Peb yuavtsum tau ntawv nqaa tuaj rua mej ib yaam le luas lwm tug, lossis tau ntawv ntawm mej hab los?


  2Mej tub yog tsaab ntawv kws peb muab sau rua huv peb lub sab, kuas txhua tug paub hab tau nyeem ntaag los sav!


  3Qhov tseeb, Yexus Khetos yog tug sau tsaab ntawv nuav hab peb yog cov kws xaa. Tsaab ntawv nuav tsi yog nwg muab kua mem sau, tabsis yog nwg muab Vaajtswv tug kws muaj sa nyob tug Ntsujplig sau, hab tsi yog sau rua ntawm tej txag zeb, tabsis yog sau rua huv tuabneeg lub sab.


  4Peb has le nuav rua qhov Yexus Khetos ua rua peb ca sab rua Vaajtswv.


  5Peb yeej tsi tau khaav has tas, peb muaj tswvyim ua tau teg num nuav. Qhov kws peb ua tau yog Vaajtswv pub rua peb xwb;


  6Vaajtswv yog tug pub tswvyim rua peb qha txuj Kevcai Tshab, tsi yog txuj Kevcai kws sau rua huv ntawv tabsis yog Vaaj Ntsujplig; txuj kevcai kws sau rua huv ntawv ua rua tuabneeg raug kev pluj kev tuag, tabsis Vaaj Ntsujplig ua rua tuabneeg tau txujsa.


  7Txuj kevcai ntawd, muab txaug ua npe ntawv rua ntawm ob dlaim txag zeb, hab thaus muaj txuj kevcai ntawd, suavdlawg pum Vaajtswv tug tshwjchim kws ci ntsaa ab. tug tshwjchim ntawd tub pluj lawm los Mauxes lub ntsejmuag tseem ci heev, cov Yixalayees yeej saib tsi taug le. Txawm le ntawd los txuj kevcai ntawd yeej yuav ua rua cov tuabneeg kws xyum ua lawv le txuj kevcai ntawd raug kev pluj kev tuag.


  8Yog le ntawd, qhov kws suavdlawg xyum ua lawv le Vaaj Ntsujplig qha, suavdlawg hajyam yuav pum Vaajtswv tug tshwjchim kws luj dlua ntawd hab.


  9Yog has tas txuj kevcai kws ua rua tuabneeg raug txim tub muaj tshwjchim luj npaum le ntawd;


  ces txuj kevcai kws ua rua tuabneeg dlim txim tseem hajyam muaj tshwjchim luj dlua ntawd hab!


  10Peb has tau has tas tug tshwjchim kws nwgnuav ci ntsaa ab ntawd tub ua rua tug tshwjchim thaus u tsi ci lawm.


  11Rua qhov yaam kws nyob ib ntus xwb, tub muaj tshwjchim luj npaum le ntawd, ces yaam kws yuav nyob moog ibtxhis hajyam muaj tshwjchim luj dlua ntawd hab.


  12Tub yog vim peb ca sab le ntawd, peb txhaj muaj lub sab tawv.


  13Peb tsi ua le Mauxes kws muab ntaub npug nwg lub ntsejmuag kuas cov Yixalayees tsi xob pum nwg tug tshwjchim ci ntsaa ab kws pluj zuj zug moog ntawd.


  14Tabsis puab lub sab tawv heev, txawm yog naj nub nua los thaus puab nyeem txuj qub kevcai, dlaim ntaub ntawd tseem npug rawv puab ntsejmuag le. Tsuas yog tug kws ntseeg Yexus Khetos lawm txhaj tsi muaj dlaim ntaub ntawd npug ntsejmuag lawm xwb.


  15Txawm yog naj nub nua los thaus puab nyeem Mauxes txuj kevcai, dlaim ntaub ntawd tseem npug rawv puab lub sab.


  16Tabsis luas tub muab dlaim ntaub ntawd yaws lawm, lawv le Vaajtswv txujlug has txug Mauxes has tas, “Thaus Mauxes tig rua ntawm tug Tswv, luas tub muab nwg dlaim ntaub kws npug Mauxes ntsejmuag yaws lawm.”


  17Lu lug kws has tas tug Tswv, lu lug ntawd yog has txug Vaaj Ntsujplig, yog tug Tswv tug Ntsujplig nyob qhov twg, qhov ntawd muaj kev thaajyeeb.


  18Peb txhua tug tsi muab dlaim ntaub npug ntsejmuag lawm, peb zoo le dlaim tsom av rua suavdlawg pum tug Tswv tug tshwjchim; hab tug tshwjchim kws tug Tswv pub rua peb yog Vaaj Ntsujplig, nwg muab peb hloov kuas peb muaj tug yaam ntxwv zoo zuj zug le tug Tswv tug yaam ntxwv.


  


  2 Kauleethaus 4


  Lub Laujkaub Aav


  1Vaajtswv hlub peb heev nwg txhaj muab teg num nuav rua peb ua, yog le ntawd peb txhaj tsi poob sab.


  2Peb yeej tsi zais sab hab tsi ua tej kws yuav poob ntsejmuag; peb tsi tau dlaag ntxag leejtwg, lossis peb tsi hloov Vaajtswv txujlug. Vaajtswv yeej pum has tas peb qha tseeb xwb, peb naj nub qha tej kws yuav ua rua suavdlawg nyag paub nyag tej kev txhum.


  3Rua qhov cov tuabneeg kws tsi totaub Txujmoo Zoo kws peb qha, tsuas yog cov tuabneeg kws taabtom yuav raug puamtsuaj xwb.


  4Puab tsi ntseeg, rua qhov tug vaajtswv kws kaav nplajteb nuav ua rua puab lub sab ruag lawm. Nwg ua kuas puab tsi pum qhov kaaj kws ci tuaj rua puab, qhov kaaj ntawd yog Txujmoo Zoo kws qha txug Yexus Khetos tug tshwjchim kws ci ntsaa ab, nwg muaj tug yaam ntxwv zoo le Vaajtswv.


  5Peb yeej tsi qha txug peb zaaj; peb qha has tas Yexus Khetos yog tug Tswv, hab peb yog mej cov tubkhai rua qhov peb ua Yexus Khetos teg num.


  6Tug Vaajtswv kws has tas, “Qhov kaaj ca le ci huv qhov tsaus ntuj tuaj,” tug ntawd yog tug Vaajtswv kws ua kuas qhov kaaj ci tuaj rua huv peb lub sab, qha kuas peb paub Vaajtswv tug


  tshwjchim kws ua rua Yexus Khetos lub ntsejmuag ci ntsaa ab.


  7Peb zoo le lub laujkaub aav kws luas muab tej yaam muaj nqes ntim rua huv, kuas suavdlawg txhaj pum lub fwjchim kws luj kawg nkaus kws yog Vaajtswv lub, tsi yog peb lub.


  8Peb naj nub raug kev nyuaj sab, tabsis peb tsi poob sab; muaj qee zag peb kawg tswvyim, tabsis peb tsi twg kev;


  9peb raug luas tsimtxom, tabsis Vaajtswv tsi tso peb tseg, luas muab peb ntaus qaug, tabsis peb tsi tuag.


  10Peb txaus sab raug kev pluj kev tuag txhua lub sijhawm ib yaam le Yexus Khetos, kuas suavdlawg pum has tas peb ua peb lub neej ib yaam le Yexus Khetos lub.


  11Thaus peb tseem ua neej nyob, peb cov kws ua Yexus Khetos teg num, peb naj nub txaus sab raug kev pluj kev tuag, kuas suavdlawg pum peb ua peb lub neej ib yaam le Yexus Khetos lub.


  12Qhov kws peb raug kev pluj kev tuag, qhov ntawd ua rua mej tau txujsa.


  13Tabsis peb ntseeg lawv le Vaajtswv txujlug kws has tas, “Kuv ntseeg, kuv txhaj has.” Peb yeej ntseeg, yog le ntawd peb txhaj has.


  14Peb paub has tas Vaajtswv tug kws tsaa Tswv Yexus sawv huv qhov tuag rov qaab lug, nwg yuav tsaa peb cov kws nrug Yexus koom ib txujsa sawv huv qhov tuag rov qaab lug ib yaam nkaus, nwg yuav coj peb hab mej moog cuag nwg.


  15Ib puas tsaav yaam nuav puavleej yuav muaj nqes rua mej. Thaus muaj tuabneeg coob zuj zug nov has tas, Vaajtswv hlub suavdlawg, yuav muaj tuabneeg ua Vaajtswv tsaug coob zuj zug ntxiv ib yaam nkaus. Tej ntawd puavleej ua rua Vaajtswv tau ntsejmuag.


  Ca Sab rua tej Kws Peb Qhovmuag tsi Pum


  16Tub yog vim le ntawd peb txhaj tsi poob sab. Txawm yog peb lub cev tsaug muag zuj zug los peb lub sab tseem naj nub muaj zug ntxiv.


  17Tej teebmeem miv miv kws peb raug ib nyuas ntu nuav, yuav ua rua peb tau txuj koob moov zoo kws yuav nyob moog ibtxhis, tej teebmeem kws peb raug yeej pev tsi tau txuj koob moov kws peb tau le.


  18Rua qhov peb tsi muab sab npuab tej kws peb qhovmuag pum, tabsis peb muab sab npuab tej kws peb qhovmuag tsi pum. Tej kws peb qhovmuag pum tsuas nyob ib ntus xwb, tabsis tej kws peb qhovmuag tsi pum yuav nyob moog ibtxhis.

  1Peb paub has tas peb lub cev zoo le lub tsev pheebsuab kws nyob huv nplajteb nuav hab yog lub kws txawj puamtsuaj, Vaajtswv yuav ua ib lub tsev sau ntuj rua peb moog nyob, lub tsev kws nwg ua ntawd yuav nyob moog ibtxhis le.


  2Nwgnuav peb kub sab lug xaav moog nyob lub tsev kws Vaajtswv ua ca rua sau ntuj ceebtsheej lawm;


  3thaus peb lub tsev puamtsuaj lawm peb txhaj yuav muaj tsev nyob.


  4Thaus peb tseem ua neej nyob nuav peb naj nub nyuaj sab kawg le. Tsi yog peb xaav rhuav peb lub cev kws zoo le lub tsev pheebsuab, tabsis peb xaav moog nyob lub tsev kws Vaajtswv ua sau


  ntuj ceebtsheej rua peb nyob, kuas peb lub cev kws txawj tuag hloov ua lub kws tsi txawj tuag..


  5Vaajtswv yog tug kws tu peb ca tog nub kws nwg yuav muab lub cev tshab rua peb. hab nwg pub nwg tug Ntsujplig rua peb. Qhov kws nwg ua le ntawd tub yog ib qho tseemceeb kws qha rua peb has tas, peb yeej yuav tau tej kws nwg npaaj tseg rua peb lawm.


  6Tub yog vim le ntawd peb txhaj muaj nplooj sab tawv qhawv tsi ntshai ib yaam dlaabtsi le. Peb paub has tas, thaus peb tseem nyob huv lub tsev pheebsuab nuav peb nyob dleb peb tug Tswv Yexus lub tsev.


  7Thaus peb tseem ua neej nyob nuav, txawm yog peb tsi pum nwg los peb ca sab rua nwg.


  8Peb tsi ntshai kev pluj kev tuag, rua qhov peb yeej xaav moog nrug peb tug Tswv Yexus nyob heev dlua le peb nyob huv lub tsev pheebsuab nuav.


  9Txawm yog le caag los peb yeej yuav ua lawv le Vaajtswv lub sab nyam, tsi has peb tseem nyob huv nuav lossis moog nyob sau ntuj los peb yeej zoo sab,


  10Rua qhov peb txhua tug yuavtsum moog sawv ntawm Yexus Khetos lub xubndlag. Nwg yuav taug peb zaaj hab muab nqe zug rua txhua tug lawv le tej num kws suavdlawg tau ua lug lawm, thaus suavdlawg tseem ua neej nyob nuav, tsi has ua zoo lossis ua phem.


  Vaajtswv Coj Peb Lug nrug Vaajtswv sis Raug Zoo


  11Peb puavleej paub ntshai Vaajtswv, yog le ntawd peb txhaj naj nub yum suavdlawg lug noog Vaajtswv lug. Vaajtswv yeej paub peb txhua tug lub sab huv tuabsi. Kuv xaav has tas, nyaj mej yuav paub kuv lawm hab.


  12Peb has le nuav tsi yog peb tsua yuav rov pav peb lub neej qha mej dlua, tabsis peb xaav ua rua suavdlawg paub has tas, vim le caag mej qhuas peb, mej txhaj yuav muaj lug teb cov tuabneeg kws nyam saib tuabneeg ntsejmuag xwb, tsi saib tuabneeg lub sab.


  13Yog peb ua le tej tuabneeg vwm, yeej yog peb ua rua Vaajtswv tau ntsejmuag. Yog peb ua le tej tuabneeg kws muaj tswvyim, yeej yog peb ua paab mej.


  14Yexus Khetos tug kws muaj lub sab hlub, nwg kaav taagnrho peb lub neej huv tuabsi, rua qhov peb pum has tas, muaj ib tug tuag theej suavdlawg lub txhoj. Lu lug ntawd qha has tas, suavdlawg puavleej koom nwg txujkev tuag.


  15Nwg tuag theej txhua tug lub txhoj. Nwg ua le ntawd kuas cov tuabneeg kws tseem ua neej nyob puab tsi xob ua puab lub neej lawv le puab lub sab nyam, tabsis kuas puab ua puab lub neej lawv le nwg lub sab nyam. Nwg yog tug kws tuag, hab yog tug kws Vaajtswv tsaa sawv huv qhov tuag rov qaab lug. Nwg ua le ntawd tub yog vim nwg hlub puab.


  16Nwgnuav peb tsi ntsuag leejtwg lub neej lawv le tuabneeg ibtxwm ntsuag. Txawm yog yaav taag lug peb pheej ntsuag Yexus Khetos lub neej lawv le tuabneeg ntsuag los nwgnuav peb tsi ua le ntawd lawm.


  17Tug kws nrug Yexus Khetos koom ib txujsa, tug ntawd yog tuabneeg tshab. Nwg lub neej qub tub dlua lawm nwgnuav nwg muaj lub neej tshab.


  18Ib puas tsaav yaam nuav puavleej yog Vaajtswv ua. Vaajtswv coj peb rov lug nrug Vaajtswv sis raug zoo, rua qhov peb ntseeg Yexus Khetos. Hab Vaajtswv muab teg num kws moog coj tuabneeg lug nrug Vaajtswv sis raug zoo rua peb ua.


  19Zaaj kws peb naj nub qha, zaaj ntawd has tas, Vaajtswv coj txhua tsaav tuabneeg kws ntseeg Yexus Khetos lug nrug Vaajtswv sis raug zoo. Vaajtswv tsi suav has tas puab muaj txim, hab Vaajtswv muab zaaj kws has tas, Vaajtswv coj tuabneeg lug nrug Vaajtswv sis raug zoo rua peb qha.


  20Yog le ntawd, peb txhaj ua Yexus Khetos cov tubkhai, pev ib yaam le Vaajtswv qev peb qhovncauj ntuag mej. Yexus Khetos kuas peb ntuag mej has tas, mej yuavtsum ca Vaajtswv coj mej lug nrug Vaajtswv sis raug zoo.


  21Yexus Khetos yeej ibtxwm tsi muaj txim, tabsis Vaajtswv muab peb lub txim rua nwg ris. Vaajtswv ua le ntawd kuas peb cov kws nrug Yexus Khetos koom ib txujsa ua tau tuabneeg ncaaj nceeg ib yaam le Vaajtswv yog tug kws ncaaj nceeg.

  1Peb cov kws ua Vaajtswv teg num, peb ntuag mej has tas, mej tsi xob ua rua tej koob moov kws Vaajtswv foom rua mej lawm tsi muaj nqes.


  2Rua qhov Vaajtswv txujlug has tas:


  “Thaus lub sijhawm kws kuv txaus sab rua mej, thaus ntawd kuv noog mej tej lug thov. nub kws mej dlim, yog kuv paab mej.”


  Mej ua tuab zoo noog kuv tej lug. Lub sijhawm nuav yog lub sijhawm kws Vaajtswv pum zoo paab mej. Nub nuav yog nub kws mej yuav dlim tau mej lub txim.


  3Peb yeej tsi xaav ca leejtwg thuam tau peb teg num, peb txhaj tsi muab ib yaam dlaabtsi lug cuab leejtwg kev.


  4Peb ua txhua yaam rua suavdlawg pum has tas, peb yog Vaajtswv cov tubkhai. Peb ua sab ntev tiv teebmeem, nyaj kev txomnyem, hab kev nyuaj sab.


  5Luas muab peb nplawm, muab peb kaw rua huv tsev lojcuj hab puav peb nteg. Peb ua num khwv khwv yoo dlaab ndlub nris, yoo tshaib yoo nqhes;


  6Txawm yog le ntawd los peb ua sab dlawb sab zoo, paub qhov tseeb, ua sab ntev, muaj lub sab hlub lwm tug, suavdlawg txhaj pum has tas, peb yog Vaajtswv cov tubkhai. Peb muaj lub sab hlub suavdlawg tag tag,


  7peb naj nub qha Vaajtswv txujlug kws yog qhov tseeb hab peb lub neej ua rua suavdlawg pum Vaajtswv lub fwjchim. Tej cuabyeej kws peb siv tawmtsaam yeebncuab hab thaiv peb lub cev tub yog qhov kws peb ua peb lub neej zoo hab ncaaj nceeg.


  8Tej tuabneeg muaj ibtxha fwm peb, ibtxha saib tsi taug peb. Ibtxha thuam peb ibtxha qhuas peb. Txawm yog peb yeej has lug tseeb xwb los tseem muaj tuabneeg has tas, peb has dlaag;


  9peb zoo le cov tuabneeg kws tsi muaj leejtwg paub, tabsis suavdlawg puavleej paub peb. Peb zoo le cov tuabneeg kws tuag lawm, tabsis mej sim saib peb tseem muaj sa nyob. Luas tsimtxom peb, tabsis peb tsi tuag;


  10peb muaj kev txhawj xeeb, tabsis peb tseem naj nub zoo sab. Peb yog tuabneeg pluag, tabsis peb tseem ua rua ntau leej nplua nuj. Peb tsi muaj ib yaam dlaabtsi le, tabsis qhov tseemceeb ib puas tsaav yaam puavleej yog peb tug.


  11Cov kwvtij kws nyob huv lub nroog Kauleethaus, peb tub nthuav peb lub sab lub ntsws qha tseeb rua mej lawm, peb tsi tau zais ib qho hlo le.


  12Peb tsi tau zais sab rua mej, tsuas yog mej txhaj zais sab rua peb xwb.


  13Kuv suav has tas, mej yog kuv cov mivnyuas, kuv txhaj has le nuav rua mej, mej ca le qha hlo mej lub sab rua peb, ib yaam le peb tub qha peb lub sab rua mej lawm.


  Peb Lub Cev Yog Vaajtswv Qhov Chaw Nyob


  14Tug kws ntseeg Vaajtswv tsi xob moog nrug tug kws tsi ntseeg koom kwv ib tug quab, rua qhov obtug yeej kwv tsi tau ua ke. qhov phem hab qhov zoo, qhov kaaj hab qhov tsaus yeej nyob tsi tau ua ke.


  15Yexus Khetos hab dlaab Ntxwgnyoog yeej nyob tsi tau ua ke. Tug kws ntseeg hab tug kws tsi ntseeg nyag yeej nyam nyag lawm ib yaam.


  16Yeej tsi muaj leejtwg yuav nqaa mlom moog teev huv Vaajtswv lub Tuamtsev, rua qhov peb lub cev yog Vaajtswv tug kws muaj sa nyob lub Tuamtsev. Lawv le tej lug kws Vaajtswv has ca le nuav:


  “Kuv yuav muab puab ua kuv qhov chaw nyob hab kuv yuav naj nub nrug puab nyob. Kuv yuav yog puab tug Vaajtswv hab puab yuav yog kuv tsaav tuabneeg.”


  17Yog le ntawd tug Tswv txhaj has tas,


  “Mej ca le tso plhuav puab cov ntawd tseg, moog nyob rua ib caag hab mej tsi xob kov tej kws qas, kuv txhaj le yuav mej.


  18Kuv yuav uog mej txiv, mej yuav yog kuv cov tub cov ntxhais. Tug Tswv kws muaj Fwjchim Luj kawg nkaus yog tug kws has le nuav.”

  1Cov kwvtij kws kuv hlub, Vaajtswv tub coglug le nuav rua peb lawm. Yog le ntawd, peb yuavtsum ua tuabneeg dlawbhuv hab paub ntshai Vaajtswv. Peb yuavtsum tso plhuav tej kev txhum kws peb ua hab peb xaav huv tuabsi tseg.


  Cov Ntseeg Ua rua Paulus Zoo Sab


  2Mej tsi xob tso peb tseg. Peb yeej tsi tau ua txhum rua leejtwg lossis xaav txu leejtwg lub neej lossis ntxag leejtwg tug yuav.


  3Kuv has le nuav tsi yog kuv tshev mej. Kuv tub qha rua mej lawm has tas, mej naj nub nyob rawv huv kuv lub sab. Txawm yog yuav caj hab tuag los peb yeej yuav nyob ua ke moog le.


  4Kuv ca sab rua mej hab qhuas mej. Txawm yog peb raug kev txomnyem ntau yaam los kuv tsi poob sab, kuv zoo sab kawg le.


  5Thaus peb moog txug peg lub xeev Makedaunias, peb tsi tau su le. Muaj kev kub ntxhuv puag


  ncig peb. Peb lub ncauj nrug luas sis caav, peb lub sab naj nub txhawj ntshai.


  6Tabsis Vaajtswv tug kws txhawb cov tuabneeg kws poob sab tug zug, nwg txhawb peb tug zug, rua qhov nwg kuas Titus tuaj saib kuv.


  7Tsi yog le ntawd xwb Titus tuaj qha rua kuv has tas, mej txhawb Titus tug zug. Mej xaav xaav pum kuv hab tej kws mej ua lug lawm ua rua mej nyuaj sab kawg le. Nwg has tas, mej muab sab npuab kuv heev. Tej ntawd ua rua kuv zoo sab kawg le.


  8Txawm yog tsaab ntawv kws kuv sau xaa tuaj rua mej ntawd ua rua mej tu sab los xij, kuv yeej tsi tu sab le, tsuas yog kuv muaj ntsiv txhawj xwb. Thaus kuv nov has tas, tsaab ntawv ntawd ua rua mej tu sab ib nyuas ntu.


  9Tabsis nwgnuav kuv zoo sab tsi yog vim kuv ua rua mej tu sab, kuv zoo sab vim qhov kws mej tu sab ntawd ua rua mej tso mej tej kev txhum tseg. tub yog Vaajtswv ca mej tu sab, yog le ntawd tej lug kws peb has yeej tsi txhum,


  10Rua qhov qhov kws Vaajtswv ca mej tu sab, qhov ntawd ua rua mej tso mej tej kev txhum tseg kuas mej tau txujkev cawm dlim. Yog le ntawd, tsi taag leejtwg yuav tu sab. Tabsis cov tuabneeg kws tsi ntseeg Vaajtswv txawm yog puab paub tu sab rua puab tej kev txhum los yog puab tsi tso tseg, puab yeej yuav raug kev pluj kev tuag.


  11Mej sim ua tuab zoo xaav saib Vaajtswv ca mej tu sab le ntawd muaj nqes hov ntau rua mej. Tej ntawd ua rua mej mob sab hab ua rua mej kub sab lug dlaws mej zaaj kuas suavdlawg paub has tas, mej tsi tau ua txhum, ua rua mej ncu txug kuv, hab ua rua mej zoo sab rau txim rua tug kws ua txhum. Tej kws muaj nuav suavdlawg puavleej pum has tas, mej tsi tau ua txhum ib qho le.


  12Yog le ntawd, txawm yog kuv sau tsaab ntawv ntawd tuaj rua mej los kuv yeej tsi txhobtxwm sau tuaj qha tug kws ua txhum ntawd lossis qha tug kws tug ntawd ua txhum rua. Tabsis kuv sau tuaj qha mej kuas mej ncu ntsoov has tas, Vaajtswv pum mej muab sab npuab peb kawg le.


  13Tub yog vim le ntawd peb txhaj zoo sab.


  Tsi yog le ntawd xwb, Titus tuaj ua rua peb zoo sab kawg le hab, rua qhov mej txhua tug puavleej ua rua nwg tso sab plhuav tsi txob tsi txhawj lawm.


  14Kuv qhuas mej rua nwg. qhov kws kuv qhuas le ntawd yeej tsi ua rua kuv poob ntsejmuag. Tej kws peb qha mej puavleej yog tej kws tseemceeb tsi muaj ib qho dlaag le. Ib yaam le ntawd, tej kws peb qhuas mej rua Titus yeej muaj tseeb tag.


  15Thaus Titus pum has tas, mej noog nwg lug, saib taug nwg hab fwm nwg, nwg hajyam hlub mej heev.


  16Kuv zoo sab kawg le, rua qhov kuv yeej ca sab tau rua mej.

  Cov Ntseeg Sau Nyaj Paab lwm tug


  1Cov kwvtij, peb xaav kuas mej paub has tas, Vaajtswv tub foom koob moov ntau kawg rua cov ntseeg kws nyob qhov txhua chaw huv lub xeev Makedaunias lawm.


  2Tej kev txomnyem kws puab raug tub yog sim saib puab puas muab sab rau ntseeg. Txawm yog puab txomnyem npaum le ntawd los puab tseem zoo sab kawg le. Puab yeej yog cov tuabneeg kws pluag heev, tabsis puab muaj nplooj sab dlawb paug muab puab tej nyaj paab lwm tug.


  3Kuv paub has tas, puab sau puab tej nyaj paab lwm tug lawv le kws puab paab tau.


  4Tsi yog le ntawd xwb, puab tseem muab tshaaj tej ntawd hab. Puab naj nub thov peb ca puab xaa nyaj moog paab cov ntseeg Vaajtswv kws nyob nraag lub xeev Yudas. Yeej tsi muaj leejtwg yuam puab ua le ntawd, puab ca le ua puab xwb.


  5Peb tsi xaav has tas, puab yuav muab ntau npaum le ntawd. qhov tseemceeb puab yeej xub ca peb tug Tswv kaav puab lub sab lawm. hab puab zoo sab ca peb khaiv puab moog ua num, lawv le Vaajtswv pum zoo.


  6Yog le ntawd peb txhaj thov Titus tug kws pib ua teg num nuav rov tuaj tim mej. Nwg yuav paab mej ua teg num kws mej zoo sab ua ntawd kuas tav .


  7Mej tub muaj ib puas tsaav yaam txhij lawm, tsi has cov tuabneeg kws muab sab rau ntseeg lossis cov kws txawj qha, cov kws txawj ntse, cov kws kub sab lug paab lwm tug hab cov kws hlub peb. Yog le ntawd tsimnyog mej zoo sab hlo paab ua teg num nuav hab.


  8Kuv tsi yuam mej ua le ntawd, tabsis kuv tsuas qha rua mej has tas, lwm cov kub sab lug sis paab le caag xwb. Kuv xaav paub has tas, mej puas muaj lub sab hlub tag.


  9Rua qhov mej yeej paub has tas, peb tug Tswv Yexus Khetos hlub peb kawg le. Txawm yog nwg yog tug kws nplua nuj los nwg zoo sab lug ua tug kws pluag. Nwg ua le ntawd tub yog nwg xaav paab mej kuas mej ua tau tuabneeg nplua nuj.


  10Kuv xaav has tas mej ca le ua teg num kws tseb nua mej tub pib ua lawm kuas tav. Yog mej ua le ntawd yuav zoo heev. Mej yeej yog cov kws xub pib ua teg num ntawd, tabsis tsi yog mej xub pib ua xwb, mej yeej zoo sab hlo ua hab.


  11Thaus chivthawj mej yeej kub sab lug ua. Yog le ntawd, nwgnuav mej ca le rau sab ntso ua kuas tav lawv le mej ua tau.


  12Rua qhov yog mej zoo sab hlo paab lawv le mej muaj, Vaajtswv zoo sab yuav npaum le ntawd, yeej tsi muaj leejtwg thov tej kws mej tsi muaj.


  13Tsi yog kuv xaav kuas lwm cov tau zoo, tabsis ca mej txomnyem.


  14Nwgnuav mej muaj ntau, tsimnyog mej paab cov kws tsi muaj. Thaus mej tsi muaj, puab muaj, puab tsua paab mej. Yog le ntawd mej suavdlawg yuav muaj sis npaug zog.


  15Lawv le Vaajtswv txujlug has tas, “Tug kws khaws tau ntau nwg yeej tsi muaj seem, tug kws khaws tau tsawg los nwg yeej muaj txaus.”


  Cov Ntseeg Khaiv Tuabneeg nrug Titus Moog Ua Num


  16Peb ua Vaajtswv tsaug, rua qhov Vaajtswv ua rua Titus muaj lub sab kub lug paab mej.


  17Titus tuaj paab mej tsi yog vim peb thov nwg xwb, tabsis nwg yeej zoo nwg sab tuaj.


  18Peb khaiv peb ib tug kwvtij nrug Titus tuaj. Tug kwvtij ntawd yog tug kws qha Txujmoo Zoo, cov ntseeg kws nyob txhua qhov chaw puavleej fwm nwg heev.


  19Tsi yog le ntawd xwb, nwg yog tug kws cov ntseeg tsaa nrug peb ua teg num sau nyaj nuav. Teg num nuav yuav ua rua peb tug Tswv Yexus Khetos tau ntsejmuag hab ua rua cov ntseeg nraag paub has tas, peb yeej xaav paab puab tag.


  20Peb ua tuab zoo ua le nuav kuas txhaj tsi muaj xaiv muaj lug thaus peb xaa cov nyaj nuav moog paab cov ntseeg nraag.


  21Rua qhov peb xaav ua ncaaj ua nceeg. Tsi yog yuav ua rua Vaajtswv pum xwb, tabsis ua rua tuabneeg pum hab.


  22Yog le ntawd peb yuav khaiv peb tug kwvtij nrug puab tuaj. Peb tub saib nwg teg num ntau zag lawm peb pum has tas, nwg kub sab lug xaav paab. Nwgnuav nwg ca sab tau rua mej, nwg hajyam xaav paab mej heev.


  23Tug Titus kws yuav tuaj nuav, nwg yog ib tug kws nrug kuv ua num paab mej. Tabsis cov kwvtij kws nrug Titus tuaj, puab yog cov kws cov ntseeg kws nyob txhua qhov chaw khaiv tuaj. Hab puab yog cov kws ua rua Yexus Khetos tau ntsejmuag.


  24Yog le ntawd, mej yuavtsum hlub puab, cov ntseeg kws nyob txhua qhov chaw txhaj yuav paub has tas, mej hlub cov tuabneeg kws puab khaiv tuaj ntawd, hab puab yuav paub has tas, tej lug kws peb qhuas mej rua puab yeej muaj tseeb tag.


  


  2 Kauleethaus 9


  Paab Cov Ntseeg


  1Tsi taag kuv yuav sau ntawv tuaj qha mej has txug tej nyaj kws suavdlawg yuav xaa moog paab cov ntseeg Vaajtswv kws nyob nraag lub xeev Yudas.


  2Kuv yeej paub has tas, mej puavleej yuav zoo sab paab, kuv tub qhuas mej rua cov tuabneeg peg lub xeev Makedaunias lawm has tas, “Cov kwvtij kws nyob huv lub xeev Akhayas, puab tub xub npaaj nyaj ca tseb nua lug lawm.” Qhov kws mej kub sab lug xaav paab, qhov ntawd ua rua puab raag dlheev ua teg num nuav.


  3Nwgnuav kuv khaiv cov kwvtij nuav tuaj saib mej kuas puab pum has tas, tej lug kws kuv qhuas mej rua puab, tsi yog kuv laam qhuas qhuav qhuav xwb, tabsis mej yeej npaaj nyaj txhij lawv le kuv has lawm tag.


  4Yog cov tuabneeg kws nyob peg lub xeev Makedaunias kws nrug kuv tuaj puab pum has tas, mej tseem tsi tau npaaj lawv le kuv has, ntshai mej hab peb yuav poob ntsejmuag kawg le.


  5Yog le ntawd, kuv txhaj xaav has tas, kuv yuavtsum thov cov kwvtij ntawd ua kuv ntej tuaj nraag mej, ca puab sau cov nyaj kws mej tub xub has tseg lawm has tas, mej yuav muab rua peb. Thaus kuv tuaj txug mej yuav npaaj txhij lawm. Yog mej ua le ntawd puab yuav pum has tas, mej yeej zoo sab hlo muab tsi yog kuv yuam mej.


  6Mej yuavtsum ncu ntsoov has tas, tug kws cog tsawg nwg yeej yuav tau sau tsawg. Tug kws cog ntau nwg yeej yuav tau sau ntau.


  7Yog le ntawd, nyag yuavtsum muab lawv le nyag tub xub xaav tseg lawm, tsi yog yuav khauvxwm lossis yug yuav yuam yug lub sab muab.


  8Vaajtswv tug kws muaj ib puas tsaav yaam, nwg yuav pub tej kws mej yuavtsum muaj rua mej, kuas mej naj nub muaj txaus siv hab muaj txaus coj moog paab lwm tug.


  9Lawv le Vaajtswv txujlug has tas:


  “Tug kws muaj nplooj sab dlawb paug paab cov tuabneeg pluag, tug ntawd teg num yuav nyob moog ibtxhis.”


  10Vaajtswv tug kws pub noob qoob noob loo rua tug kws cog, hab pub zaub pub mov rua tug kws noj, nwg yeej yuav pub tej noob qoob noob loo rua mej. Nwg yuav ua kuas tej qoobloo kws mej cog luj hlub zoo hab tej num zoo kws mej ua tawg paaj txi txiv ncw.


  11Nwg yuav pub ib puas tsaav yaam rua mej kuas mej muaj txaus siv hab muaj txaus paab lwm tug. Yog le ntawd, yuav muaj ntau leej ua Vaajtswv tsaug, rua qhov mej muab mej tej nyaj rua peb nqaa moog paab puab.


  12Tej kws mej ua nuav tsi yog yuav paab cov ntseeg Vaajtswv kws txomnyem xwb, tabsis yuav ua rua suavdlawg naj nub ua Vaajtswv tsaug hab.


  13Thaus suavdlawg pum tej nyaj kws mej paab nuav yuav muaj ntau leej ua Vaajtswv tsaug, rua qhov mej muab sab npuab Txujmoo Zoo kws has txug Yexus Khetos zaaj kws mej ntseeg. hab mej muaj nplooj sab dlawb paug paab puab hab paab suavdlawg.


  14Puab yuav ncu ntsoov mej tshaav ntuj hab thov Vaajtswv paab mej, rua qhov puab pum has tas, Vaajtswv tub foom koob moov ntau kawg rua mej lawm.


  15Peb ca le ua Vaajtswv tsaug, rua qhov Vaajtswv tub pub Vaajtswv txuj koob moov kws muaj nqes kawg nkaus rua peb lawm.


  


  2 Kauleethaus 10


  Paulus tsi Muab Lwm tug Teg Num Lug Khaav


  1Kuv yog Paulus. Mej ua tuab zoo noog kuv tej lug. Muaj tuabneeg has tas, thaus kuv nrug mej nyob kuv ntshai mej, tabsis thaus kuv tsi nrug mej nyob lawm kuv ua tawv kawg le tuaj rua mej. Yexus Khetos pub kuv muaj lub sab mog sab muas hab lub sab hlub ib yaam le nwg, kuv txhaj thov ntuag mej has tas,


  2thaus kuv tuaj saib mej, mej tsi xob ua rua kuv tau ua tawv rua mej, rua qhov kuv yeej muaj cuabkaav ua tawv rua cov tuabneeg kws thuam peb has tas, peb xaav kuas peb tau ntsej tau muag ib yaam le tuabneeg ibtxwm xaav.


  3Peb yeej nyob huv nplajteb nuav tag, tabsis peb tsi tawmtsaam le tuabneeg ibtxwm tawmtsaam.


  4Thaus peb tawmtsaam yeebncuab, peb tsi siv tej cuabyeej kws tuabneeg ibtxwm siv. Tabsis peb siv tej cuabyeej kws Vaajtswv tug kws muaj fwjchim muab rua peb, peb txhaj rhuav tau yeebncuab lub yeej kuas puamtsuaj;


  5peb tshev tej tuabneeg kws qha tsi tseeb kuas puab tsi muaj lug has. Peb rhuav tej kws tuabneeg muab lug thaiv tsi pub suavdlawg paub Vaajtswv. Hab peb coj cov tuabneeg kws ua yeebncuab rua Vaajtswv lug noog Yexus Khetos lug.


  6Thaus peb pum has tas mej noog lug lawm tag, peb maam le rau txim rua tej kws tsi noog lug.


  7Mej ua tuab zoo saib tej kws mej pum. Mej cov ntseeg puas muaj ib tug khaav has tas, nwg yog Yexus Khetos tug tubkhai. Yog muaj, tug ntawd yuavtsum ua tuab zoo saib saib nwg yog tuabneeg zoo le caag, rua qhov peb yog Yexus Khetos cov tubkhai ib yaam nkaus le tug ntawd hab.


  8Txawm yog kuv khaav has tas peb tug Tswv Yexus Khetos, nwg pub fwjchim rua peb los kuv yeej tsi txaajmuag hlo le. Nwg ua le ntawd kuas peb paab tau mej lub neej vaammeej, tsi yog yuav rhuav mej lub neej.


  9Kuv has le nuav tsi yog kuv has kuas mej xaav has tas, kuv pheej sau ntawv tuaj hem mej.


  10Tej zag yuav muaj tuabneeg has tas, “Paulus tej ntawv Paulus has tawv kawg le, tabsis thaus


  nwg tuaj nwg ua tug nyuas tuag e, nwg has lug tub tsi muaj kuab hlo le.”


  11Tug kws laam has le ntawd, nwg yuavtsum ncu ntsoov has tas, tej lug kws peb sau rua huv ntawv xaa tuaj rua mej, hab tej lug kws peb has thaus peb nrug mej nyob, tej ntawd yeej tsi txawv qhov twg le. Txawm yog peb nyob dleb nyob ze los peb yeej has ib yaam nkaus.


  12Peb yeej tsi kaam muab peb pev rua cov tuabneeg kws puab khaav has tas puab zoo dlua lwm tug. Cov tuabneeg kws khaav le ntawd, puab ruag kawg le. Puab ib tug ntsuag ib tug hab muab ib tug pev rua ib tug.


  13Peb cov, peb tsi khaav tshaaj tej kws peb muaj. Peb tsuas khaav txij tej kws Vaajtswv muab rua peb ua xwb, tej ntawd yog tej kws peb ua paab mej.


  14Thaus peb tuaj saib mej hab qha Txujmoo Zoo kws has txug Yexus Khetos zaaj rua mej, peb tsi tau ua dlhau tej kws Vaajtswv kuas peb ua.


  15Peb tsi tau muab teg num kws lwm tug ua coj lug khaav, peb tsuas khaav txij tej kws Vaajtswv muab rua peb ua xwb. Peb ca sab has tas, mej yuav muab sab rau ntseeg zuj zug ntxiv hab ca sab has tas, peb yuav ua tej num kws hajyam tseemceeb dlua tej nuav paab mej. Txawm yog le ntawd los peb tsuas ua txij le tej kws Vaajtswv tu ca rua peb ua xwb.


  16Tom qaab ntawd peb yuav tau moog qha Txujmoo Zoo rua lwm qhov. Peb yeej yuav tsi khaav tej num kws lwm tug tub xub moog ua ca lawm ib zag le.


  17Tabsis Vaajtswv txujlug has tas, “Tug kws xaav khaav, nwg tsuas muaj cuabkaav khaav tej kws Vaajtswv tub ua lug lawm xwb.”


  18Rua qhov tug kws nwg laam khaav nwg xwb yeej tsi muaj leejtwg fwm nwg, tabsis tug kws Vaajtswv qhuas, suavdlawg puavleej yuav fwm tug ntawd.


  


  2 Kauleethaus 11


  Paulus tsi Ua Le Cov Xwbfwb Cuav


  1Txawm yog kuv has lug zoo le tug ruag has los thov mej ua sab ntev noog kuv tej lug.


  2Kuv khib mej ib yaam le Vaajtswv khib, rua qhov mej zoo ib yaam le tug hluas nkauj kws tsi tau thaam dlua hluas nraug. Kuv tub qhab mej ca rua ib tug txivneej lawm, tug ntawd yog Yexus Khetos.


  3Kuv ntshai nyob tsaam mej faav sab hab tsi muab sab npuab Yexus Khetos tag tag, ib yaam le thaus naab ntxag tau Evas faav sab.


  4Rua qhov mej zoo sab noog cov tuabneeg kws qha Yexus Khetos zaaj txawv le peb qha. Mej tub tau Vaajtswv tug Ntsujplig hab Txujmoo Zoo kws peb qha lawm, tabsis mej tseem tsua moog nrhav lwm tug Ntsujplig hab lwm Txujmoo Zoo.


  5Kuv yeej tsi tau xaav has tas, kuv muaj fwjchim yau dlua mej cov timthawj kws mej has tas, muaj fwjchim.


  6Txawm yog kuv tsi tshua txawj has le tej tuabneeg txawj ntse has los kuv yeej paub tej kws kuv qha lub ntsab. Qhov tseemceeb txhua yaam num kws peb ua lug lawm, puavleej ua rua mej paub tseeb tej lug kws kuv has nuav huv tuabsi.


  7Thaus kuv tuaj qha Txujmoo Zoo kws has txug Vaajtswv zaaj rua mej, kuv yeej tsi thov ib qho nqe zug le. Kuv txu fwjchim kuas mej tau ntsejmuag. Kuv ua le ntawd yog kuv ua txhum lawm los?


  8Thaus kuv tuaj nrug mej nyob qha mej, yeej yog cov ntseeg kws nyob lwm qhov xaa nyaj tuaj yug kuv. Puab xaa nyaj tuaj rua kuv le ntawd, kuj ib yaam le kuv nyag puab cov nyaj tuaj ua num paab mej.


  9Thaus kuv nrug mej nyob kuv tsi muaj nyaj siv, kuv yeej tsi thov mej paab kuv, rua qhov cov kwvtij kws tuaj peg Makedaunias tuaj, puab nqaa tej kws kuv tsi muaj tuaj rua kuv. Yaav taag lug lawm kuv tsi tau ua rua mej ntxhuv sab. Txawm yog yaav tom ntej nuav los kuv yeej yuav tsi ua rua mej ntxhuv sab hab.


  10Kuv yeej paub Yexus Khetos tej lug kws yog qhov tseeb. Yog le ntawd, kuv paub has tas, tej kws kuv khaav nuav yuav nrov nchaa moog thoob plawg huv lub xeev Akhayas tsi muaj leejtwg yuav txwv tau le.


  11Vim le caag kuv txhaj has le nuav? Kuv tsi hlub mej los? Vaajtswv yeej paub has tas, kuv hlub mej.


  12Tej kws nwgnuav kuv ua, kuv yeej yuav ua moog le kuas cov tuabneeg kws mej hu ua “timthawj,” puab txhaj tsi muaj lug khaav has tas, puab ua puab teg num ib yaam le peb ua.


  13Puab cov ntawd yeej tsi yog timthawj tag, puab yog timthawj cuav. Puab ua puab teg num ntxag suavdlawg. Hab puab ua txuj ua le puab yog Yexus Khetos cov timthawj.


  14Tej kws puab ua ntawd yeej tsi txaus leejtwg yuav poob sab. Txawm yog dlaab Ntxwgnyoog los nwg tub txa tau ua le ib tug timtswv ceebtsheej kws muaj fwjchim ci ntsaa ab.


  15Yog le ntawd, yog dlaab Ntxwgnyoog cov tubkhai yuav txa ua le cov tubkhai kws ncaaj nceeg, yeej tsi nyuaj hlo le. Tabsis thaus kawg puab cov ntawd nyag yeej yuav tau lawv le tej kws nyag tau ua lug lawm.


  Paulus Ua Yexus tug Timthawj Nwg Txhaj Raug Txomnyem


  16Kuv rov has dlua ib lus rua mej has tas, mej tsi xob xaav has tas, kuv yog tuabneeg ruag. Yog mej xaav le ntawd mej ca le ua sab ntev noog kuv tej lug, ca kuv khaav ob peb lus le tug ruag khaav.


  17Tej lug kws kuv has nuav tsi yog tej kws peb tug Tswv Yexus kuas kuv has. Qhov kws kuv khaav nuav kuv leeg has tas, kuv has le tug ruag has tag.


  18Yeej muaj tuabneeg coob coob, nyag naj nub khaav has tas nyag txawj nyag ntse. Yog le ntawd kuv yuav khaav le puab hab.


  19Mej yeej txawj ntse heev lawm. Mej txhaj ua sab ntev noog cov tuabneeg ruag has.


  20Mej ua sab ntev rua cov tuabneeg kws yuam mej ua le nuav le u, cov kws noj mej tug, cov kws cuab muv cuab ntaa tog mej kev, ua saib tsi taug mej lossis ntaus mej ntsejmuag.


  21Kuv txaajmuag leeg rua mej has tas, peb tsi muaj lub sab tawv ua le ntawd rua mej.


  Tabsis yog lwm tug tub muaj cuabkaav khaav le nuav le u, kuv yeej muaj cuabkaav khaav hab. Kuv has le nuav kuv has le tug ruag has.


  22Puab yog tuabneeg Henplais los? Kuv yeej yog hab. Puab yog tuabneeg Yixalayees los? Kuv yeej yog hab. Puab yog Anplahaas cov xeebntxwv los? Kuv yeej yog hab.


  23Puab yog Yexus Khetos cov tubkhai los? Kuv yog tug tubkhai kws zoo dlua puab. Kuv has le nuav kuv has le tug tuabneeg vwm has. Kuv ua num khwv dlua puab. Kuv raug kaw huv tsev lojcuj


  ntau dlua puab. Kuv raug luas nplawm ntau dlua puab. Kuv ntsib kev pluj kev tuag ntau dlua puab.


  24Cov Yudais muab kuv nplawm tsib zag, ib zag nplawm peb caug cuaj nplawg;


  25Cov tuabneeg Loos muab nplawm nplawm kuv peb zag. Muaj ib zag luas muab pobzeb ntaus kuv. Kuv caij nkoj tog peb zag. Muaj ib zag kuv poob rua huv havtxwv ib nub ib mos.


  26Thaus kuv taug kev moog rua nuav rua u, kuv ntsib teebmeem, tsi has dlej nyaab lossis tub saab ntaus. Kuv tsaav tuabneeg hab lwm Tsaav Tuabneeg puavleej tsimtxom kuv. Kuv raug kev txomnyem tsi has huv tej nroog, huv haav zoov haav tsuag hab huv havtxwv, hab tej kwvtij kwv npawg los ua phem rua kuv.


  27Kuv khwv taag nub taag mo tsi tau su tsi tau pw yoo dlaab ndlub nris. Kuv tshaib kuv nqhes tsi muaj txaus noj txaus haus, tsi muaj rig tsho naav. Tsi muaj tsev nyob.


  28Tsi yog le ntawd xwb, kuv naj nub naj mo txhawj cov ntseeg kws nyob txhua qhov chaw.


  29Yog leejtwg qaug zug kuv yeej nrug tug ntawd qaug zug hab. Yog leejtwg ua txhum kuv nyuaj sab kawg le.


  30Yog kuv xaav has tas, kuv yuavtsum khaav xwb ces kuv yeej yuav khaav has txug zaaj kws ua rua suavdlawg pum has tas, kuv yog tug kws tsi muaj fwjchim dlaabtsi le.


  31Tsimnyog peb ua rua Vaajtswv tug kws yog Yexus Khetos leej Txiv tau ntsejmuag moog ibtxhis le. Nwg yeej paub has tas kuv tsi has dlaag.


  32Thaus kuv nyob huv lub nroog Damaxes, Vaajntxwv Aletas kuas tug tswv xeev khaiv tubrog moog zuv lub roojvaag nroog tog nteg kuv.


  33Tabsis muaj tuabneeg muab ib lub tawb ntim kuv hab muab kuv tso dlauv ntawm qhovrais rua saab nrau, tug tswv xeev txhaj nteg tsi tau kuv.


  


  2 Kauleethaus 12


  Tej Kws Paulus Ua Ywgtoog Pum


  1Txawm yog tej kws kuv yuav khaav tsi muaj qaabhau los kuv yeej yuav khaav. Tabsis kuv yuav has txug tej kws peb tug Tswv Yexus qha rua kuv hab ua rua kuv ua ywgtoog pum.2Kuv paub ib tug txivneej kws yog tug ntseeg tau kaum plaub xyoos lug lawm, Vaajtswv coj tug txivneej ntawd moog rua sau ntuj ceebtsheej qhov kws sab tshaaj plawg. (Kuv yeej tsi paub sov tug ntawd ua ywgtoog xwb lossis muaj le ntawd tag, Vaajtswv tuab leeg txhaj le paub.)3Kuv thov has dlua le nuav, kuv paub has tas, Vaajtswv coj tug ntawd moog sau qhov chaw kws tau zoo nyob kaaj sab lug. (Kuv yeej tsi paub sov tug ntawd ua ywgtoog xwb lossis muaj le ntawd tag, Vaajtswv tuab leeg txhaj le paub;)4thaus nwg moog nyob sau, nwg nov tej kws tsi muaj tuabneeg pav tau, hab nov tej kws luas tsi pub leejtwg qha.5Yog le ntawd, kuv yuav khaav txug tug ntawd zaaj, tabsis kuv zaaj kuv yeej tsi khaav le. Kuv tsuas khaav has txug zaaj kws ua rua suavdlawg pum has tas, kuv tsi muaj fwjchim dlaabtsi le xwb.6Yog kuv xaav khaav kuv yeej tsi yog tuabneeg ruag, rua qhov tej kws kuv has puavleej muaj tseeb xwb. Txawm yog le caag los kuv yuav tsi khaav, rua qhov kuv ntshai nyob tsaam muaj tuabneeg tsua yuav qhuas kuv heev. Ca puab qhuas tej kws puab pum kuv ua hab nov kuv has xwb.


  7Vaajtswv tub ua tej kws zoo kawg nkaus rua kuv pum lawm. Nwg ntshai nyob tsaam kuv khaav heev nwg txhaj ca kuv lub cev muaj ib qho mob. qhov ntawd zoo le dlaab Ntxwgnyoog ib tug tubkhai kws muab kuv nplawm kuas kuv tsi xob khaav.8Kuv tub thov Vaajtswv khu kuv qhov mob ntawd peb zag lawm,9tabsis Vaajtswv teb kuv has tas,“Kuv pum zoo hlub koj ces txaus lawm. Kuv yuav pub kuv lub fwjchim rua tug kws qaug zug.”Vaajtswv has le nuav, yog le ntawd qhov kws kuv qaug zug ua rua kuv zoo sab kawg le, rua qhov Yexus Khetos lub fwjchim yuav tsomkwm kuv.10Kuv yog tug kws ua Yexus Khetos teg num, yog le ntawd txawm yog kuv qaug zug, raug luas thuam, raug kev txomnyem, raug kev tsimtxom, raug kev nyuaj sab los kuv yeej zoo sab, rua qhov thaus kuv qaug zug, thaus ntawd kuv yuav muaj zug.


  Paulus Txhawj Cov Ntseeg Kws Nyob huv Kauleethaus


  11Kuv ua le tug tuabneeg ruag ua, tabsis yeej yog mej yuam kuv ua le ntawd. Tub tsimnyog mej yuav qhuas tej kws kuv ua, tabsis mej tsi qhuas. Txawm yog kuv tsi tsimtxaj le los kuv yeej tsimtxaj ib yaam le cov tuabneeg kws mej hu has tas mej cov “timthawj.”


  12Thaus kuv tuaj nrug mej nyob, kuv ua sab ntev ua num, kuv ua tej txujci luj hab tseemceeb. Tej ntawd tub ua rua mej paub tseeb lawm has tas, kuv yog ib tug timthawj tag.


  13Mej tseem xaav has tas, kuv paab cov ntseeg kws nyob lwm qhov heev dlua le paab mej hab los? Kuv paab suavdlawg ib yaam nkaus, tsuas yog kuv tsi tau thov mej yug kuv xwb. Yog kuv ua le ntawd txhum lawm los thov mej zaam txim rua kuv.


  14Zag nuav yog zag peb kws kuv tub yuav tuaj saib mej. Kuv yuav tsi thov mej ib yaam dlaabtsi le. Kuv xaav tuaj saib mej xwb, tsi yog kuv yuav tuaj thov mej nyaj, rua qhov tej mivnyuas yeej tsi npaaj qub txeeg qub teg rua nam txiv, tsuas muaj nam txiv txhaj npaaj qub txeeg qubteg rua tej mivnyuas xwb.


  15Kuv zoo sab muab kuv tug dlaag tug zug hab kuv tej nyaj huv tuabsi paab mej. tub yog vim kuv hlub mej heev, mej txhaj tsi hlub kuv zuj zug lawm los?


  16Thaus kuv nrug mej nyob kuv yeej tsi taabkaum mej dlaabtsi le. Nyaj mej yuav pum le ntawd hab, tabsis ntshai yuav muaj qee leej has tas, kuv yog ib tug tuabneeg muaj tswvyim heev, kuv txhobtxwm tuaj ntxag mej.


  17Kuv tau ntxag mej dlaabtsi yuav lossis kuv kuas cov tuabneeg kws kuv khaiv tuaj saib mej noj mej tug los?


  18Kuv thov Titus hab kuv khaiv ib tug ntseeg nrug Titus tuaj saib mej. Nyaj mej yuav tsi xaav has tas, Titus noj mej tug. Titus wb koom ib lub sab paab mej hab ua tuab teg num xwb.


  19Tej zag mej yuav xaav has tas, peb naj nub has dlaws peb zaaj xwb. Yeej tsi yog le mej xaav. Peb has lawv le tej lug kws Yexus Khetos kuas peb has. Thaus peb has peb yeej ncu ntsoov has tas, Vaajtswv saib ntsoov peb. Cov kwvtij kws peb hlub, txhua yaam kws peb ua yeej yog peb ua paab mej xwb.


  20Kuv ntshai nyob tsaam thaus kuv tuaj txug ntawm mej, kuv yuav pum has tas mej ua tsi hum kuv sab. Hab mej yuav pum has tas, kuv ua tsi hum mej sab. Kuv ntshai nyob tsaam kuv yuav pum mej sis caav sis tshe, sis khib sis ntxub, sab hlub, ib leeg thuam ib leeg, taug xaiv, khaavtheeb hab tsim kev kub ntxhuv.


  21Lwm zag thaus kuv tuaj saib mej, kuv ntshai nyob tsaam Vaajtswv rhuav kuv ntsejmuag. hab kuv yuav nyuaj sab rua cov tuabneeg kws tseem tsi tau tso puab tej kev txhum tseg, tsi has kev nkauj kev nraug hab ua phem ua qas.

  Paulus Ntuag Cov Ntseeg thaus Kawg


  1Zag nuav yog zag peb kws kuv tuaj saib mej. Lawv le Vaajtswv txujlug has tas, “Yog muaj xaiv muaj lug, yuavtsum yog ob leeg lossis peb leeg ua timkhawv txhaj tseeb.”


  2Kuv xaav ntuag mej cov kws tub ua txhum lug lawm hab ntuag suavdlawg. Thaus kuv tuaj saib mej zag ob kuv tub ntuag mej ib zag lawm, tabsis nwgnuav txawm yog kuv nyob dleb mej los kuv rov qaab ntuag mej ib zag ntxiv has tas, lwm zag thaus kuv tuaj, kuv yuav rau txim rua cov tuabneeg kws ua txhum txhua tug huv tuabsi.


  3Mej yeej yuav pum has tas, tej kws kuv qha yog tej kws Yexus Khetos kuas kuv has. Thaus nwg taug mej zaaj, nwg yuav tsi ua tug nyuas qaug zuj zig, tabsis nwg yuav ua rua mej pum nwg lub fwjchim.


  4Thaus luas muab nwg ntsa rua sau ntoo khaublig, nwg ua tug qaug zuj zig. Txawm yog le ntawd los nwgnuav nwg tseem muaj sa nyob, rua qhov Vaajtswv tug kws muaj fwjchim tub tsaa nwg sawv huv qhov tuag rov qaab lug lawm. Peb cov kws nrug nwg koom ib txujsa, peb qaug zug ib yaam le nwg. Tabsis Vaajtswv pub fwjchim rua peb ib yaam le pub rua nwg, peb txhaj muaj cuabkaav ntuag mej.


  5Mej ca le ua tuab zoo xaav thoob thoob saib mej puas yog cov kws muab sab rau ntseeg los tsi yog? Nyaj mej yuav paub lawm has tas, Yexus Khetos nyob huv mej lub sab. Yog mej tsi paub, ntshai mej tsi yog cov kws ntseeg tag.


  6Kuv xaav has tas, nyaj mej yuav paub has tas, peb yog cov kws ntseeg tag.


  7Peb naj nub thov Vaajtswv paab mej kuas mej tsi xob ua txhum. Peb thov le ntawd tsi yog peb ua rua suavdlawg xaav has tas, peb yog cov kws tub ua zoo lawm. Txawm yog muaj tuabneeg saib tsi taug peb los peb yeej xaav kuas mej ua tau tuabneeg zoo.


  8Rua qhov peb yeej tsi ua ib yaam dlaabtsi taabkaum Vaajtswv txujlug kws yog txuj tseeb, peb tsuas ua lawv le txujlug tseeb ntawd xwb.


  9Thaus peb qaug zug mej muaj zug, peb zoo sab kawg le. Peb txhaj thov Vaajtswv paab mej kuas mej ua tau mej lub neej zoo zuj zug ntxiv.


  10Tub yog vim le ntawd, thaus kuv tseem nyob dleb mej kuv txhaj sau tsaab ntawv nuav tuaj rua mej. Thaus kuv tuaj saib mej, txawm yog kuv yeej muaj cuabkaav tshev mej los kuv yuav tsi has nyaav rua mej, rua qhov peb tug Tswv Yexus Khetos tsuas pub kuv muaj cuabkaav tsaa mej lub neej xwb, kuv tsi muaj cuabkaav yuav rhuav mej lub neej.


  11Cov kwvtij, kuv tej lug muaj npaum le nuav xwb. mej yuavtsum muab sab rau xyum ua mej lub neej kuas zoo kawg nkaus. Mej ca le khaws kuv tej lug ca, suavdlawg ua ib lub sab hab ib leeg tsi xob nrhav xaiv nrhav lug rua ib leeg. Yog mej ua le ntawd Vaajtswv tug kws hlub mej hab ca mej tau zoo nyob kaaj sab lug, nwg yuav nrug nraim mej nyob.


  12Cov kwvtij, mej ib leeg has noj qaab nyob zoo rua ib leeg hab ib leeg yuavtsum hlub ib leeg.


  Cov ntseeg Vaajtswv txhua tug, puab has noj qaab nyob zoo rua mej suavdlawg.


  13Thov peb tug Tswv Yexus Khetos foom koob moov rua mej. Thov Vaajtswv hlub mej, hab thov Vaajtswv tug Ntsujplig kws ua rua mej nyob sis raug zoo nrug nraim mej nyob.

  Kalatias 1


  1Kuv yog Paulus kws yog Vaajtswv ib tug timthawj. Qhov kws kuv tau ua Vaajtswv ib tug timthawj, tsi yog tuabneeg tsaa kuv ua lossis yog Vaajtswv kuas leejtwg tsaa kuv ua, tabsis yog Yexus Khetos hab Vaajtswv tug kws yog peb leej Txiv tug kws tsaa Yexus Khetos sawv huv qhov tuag rov qaab lug tsaa kuv ua timthawj.


  2Cov kwvtij kws nrug kuv nyob, puab puavleej xaa lug noj qaab nyob zoo tuaj rua cov ntseeg txhua tug kws nyob huv Kalatias:


  3Thov Vaajtswv tug kws yog peb leej Txiv hab tug Tswv Yexus Khetos foom koob moov rua mej, hab pub kuas mej tau zoo nyob kaaj sab lug.


  4Yexus Khetos muab nwg txujsa lug txhwv peb lub txim, nwg ua le ntawd kuas peb dlim tam


  kws tuabneeg ua phem nuav. Qhov kws Yexus paab peb le ntawd yeej lawv le Vaajtswv tug kws yog peb leej Txiv lub sab nyam.


  5Thov kuas Vaajtswv tau ntsejmuag moog ibtxhis le. Amees.


  Tsuas Muaj Tuab Txujmoo Zoo Xwb


  6Qhov kws mej tso Yexus Khetos tug kws hlub mej hab xaiv mej ca lawm tseg sai sai nuav, hab qhov kws mej moog noog lwm zaaj kws tsi yog Vaajtswv Txujmoo Zoo, mej ua le ntawd kuv xaav tsi thoob le.


  7Qhov tseemceeb yeej tsi muaj “lwm zaaj kws yog Txujmoo Zoo le,” tabsis qee leej tuaj ua rua mej ntxhuv, rua qhov puab xaav hloov Yexus Khetos Txujmoo Zoo.


  8Kuv qha rua mej has tas txawm yog peb lossis ib tug timtswv ceebtsheej lug qha lwm zaaj rua mej kws txawv Txujmoo Zoo kws peb tub qha rua mej lawm, ces tug ntawd yeej yuav poob rua huv ntuj tawg.


  9Yaav taag lug peb tub qha zaaj nuav rua mej lawm, nwgnuav kuv yuav rov qaab qha dlua ib zag rua mej le nuav: yog leejtwg tuaj qha lwm zaaj rua mej kws txawv Txujmoo Zoo kws mej tub ntseeg lawm, ces tug ntawd yeej yuav poob rua huv ntuj tawg.


  10Kuv has le nuav mej xaav has tas yog kuv has kuas tuabneeg qhuas kuv nua los? Tsi yog le ntawd! Tabsis kuv has kuas hum Vaajtswv sab xwb! Mej xaav has tas, kuv has kuas tuabneeg nyam kuv nua los? Yog kuv tseem ua le ntawd, ces kuv yeej ua tsi tau Yexus Khetos tug tubkhai.


  Vim Le Caag Paulus Txhaj Tau Ua Ib tug Timthawj


  11Cov kwvtij, kuv xaav qha rua mej paub has tas, Txujmoo Zoo kws kuv naj nub qha yeej tsi yog tuabneeg txuj.


  12Kuv tsi tau kawm zaaj nuav ntawm leejtwg, hab yeej tsi muaj tuabneeg qha rua kuv, tabsis tug kws qha Txujmoo Zoo ntawd rua kuv yog Yexus Khetos.


  13Mej tub nov lawm has tas, thaus kws kuv tseem coj cov Yudais txuj kevcai, kuv tsimtxom cov tuabneeg kws ntseeg Vaajtswv heev kawg nkaus le, hab xaav muab cov ntseeg tua povtseg kuas taag huv tuabsi.


  14Thaus kuv tseem coj cov Yudais txuj kevcai, peb cov kwvtij Yudais kws nrug kuv ib phaum, kuv yog tug kws coj zoo tshaaj, hab kuv yog tug kws coj peb cov yawmkoob tej kevcai nruj dlua suavdlawg.


  15Tabsis Vaajtswv hlub kuv, nwg tub xaiv kuv ca huv nruab thab lug lawm. Hab Vaajtswv hu kuv lug ua nwg teg num,


  16Vaajtswv pum zoo qha nwg tug Tub rua kuv paub, rua qhov nwg xaav kuas kuv moog qha Txujmoo Zoo kws has txug nwg tug Tub rua lwm Tsaav Tuabneeg ,


  17hab kuv tsi tau moog nraag lub nroog Yeluxalees, moog saib cov kws xub ua timthawj dlua kuv lawm. Tabsis kuv ca le moog nraag tebchaws Alanpias hab ca le rov qaab moog peg lub nroog Damaxes.


  18Tom qaab ntawd tau peb xyoos kuv maam le moog saib Petus nraag lub nroog Yeluxalees, kuv moog nrug nwg nyob nraag tau kaum tsib nub;


  19tabsis kuv tsi pum lwm tug timthawj le, tsuas pum Yakaunpaus kws yog tug Tswv tug kwv xwb.


  20Tej kws kuv sau tuaj rua mej nuav kuv has tseeb xwb. Muaj Vaajtswv nyob sau pum, kuv tsi dlaag mej.


  21Tom qaab ntawd kuv txhaj moog peg tej nroog kws nyob huv cheebtsaam Xilias hab Kilikias,


  22thaus ntawd cov ntseeg kws nyob nraag lub xeev Yudas, puab tsi tau pum dlua kuv le.


  23Puab tsuas nov lwm tug has tas: “Tug tuabneeg kws thaus tsimtxom peb, nwgnuav nwg qha zaaj kws peb ntseeg kws yaav taag lug nwg pheej ua kuas puamtsuaj!”


  24Hab puab ua Vaajtswv tsaug, vim puab nov has tas kuv ua Vaajtswv teg num lawm.


  


  Kalatias 2


  Paulus hab Cov Timthawj


  1Tom qaab ntawd kaum plaub xyoos, kuv hab Npananpas maam le rov qaab moog nraag lub nroog Yeluxalees hab kuv coj Titus nrug kuv moog.


  2Thaus kuv hu cov thawj tuaj txhij lawm, kuv pav Txujmoo Zoo kws kuv naj nub coj moog qha lwm Tsaav tuabneeg rua puab noog. Kuv ua le nuav, rua qhov kuv tsi xaav ca leejtwg rhuav kuv teg num, tsi has tej kws kuv ua lug lawm lossis tej kws naj nub nwgnuav kuv tseem ua.


  3Tug kwv Titus kws nrug kuv ua num ntawd, txawm yog nwg yog tuabneeg Kilis los tsi muaj leejtwg has tas yuavtsum muab nwg ua kevcai txav ,


  4txawm yog le ntawd los tseem muaj tuabneeg ua txuj tuaj has tas puab yog cov kwvtij ntseeg hab yog peb paab. Puab cov ntawd muaj qee leej xaav coj Titus moog ua kevcai txav. Cov tuabneeg ntawd yog cov kws tuaj xauj saib vim le caag peb cov kws ntseeg Yexus Khetos, peb tsua muaj kev thaajyeeb. Puab ua le ntawd rua qhov puab xaav ntxag peb ua puab qhev,


  5tabsis peb yeej tsi kaam ua lawv le puab qha ib nyuas qhov le, rua qhov peb tsi xaav ca leejtwg rhuav qhov tseeb kws yog Txujmoo Zoo, mej txhaj yuav muaj Txujmoo Zoo kws yog txuj tseeb moog le.


  6Tabsis cov tuabneeg kws suavdlawg hu has tas puab yog cov thawj, puab cov ntawd yeej tsi tau qha ib yaam dlaabtsi kws kuv tsi tau paub rua kuv le. Txawm yog yaav taag lug puab zoo le caag los Vaajtswv yeej tsi xaiv leejtwg ntsejmuag.


  7Puab cov ntawd pum has tas, Vaajtswv muab teg num qha Txujmoo Zoo rua lwm Tsaav Tuabneeg rua kuv ua, ib yaam le Vaajtswv muab teg num qha Txujmoo Zoo rua cov tuabneeg Yudais rua Petus ua.


  8Rua qhov Vaajtswv tsaa kuv ua ib tug timthawj qha lwm Tsaav Tuabneeg ib yaam le Vaajtswv tsaa Petus ua timthawj qha cov Yudais.


  9Yakaunpaus, Petus, hab Yauhaas kws suavdlawg hu ua cov thawjcoj, puab puavleej paub has tas Vaajtswv tub muab teg num ntawd rua kuv ua lawm; puab txhaj tuav kuv hab Npananpas saab teg xis, peb txhua tug txhaj pum zoo has tas ca Npananpas wb moog qha lwm Tsaav Tuabneeg hab ca puab qha cov Yudais.


  10Puab tsuas thov kuas wb ncu ntsoov paab cov tuabneeg pluag kws yog puab paab. qhov kws puab thov ntawd kuv yeej ibtxwm muab sab rau paab lug lawm.


  Paulus Tshev Petus Peg Aati-aukias


  11Thaus Petus tuaj nyob peg lub nroog Aati-aukias, kuv ca le taabmeeg tshev nwg, rua qhov suavdlawg yeej paub has tas nwg tau ua txhum lawm.


  12Thaus Yakaunpaus tseem tsi tau khaiv tuabneeg tuaj, Petus yeej nrug lwm Tsaav Tuabneeg kws ntseeg Vaajtswv noj mov ua ke. Tabsis thaus Yakaunpaus khaiv tuabneeg tuaj txug, Petus txawm ca le tsi nrug lwm Tsaav Tuabneeg noj mov ua ke lawm, rua qhov nwg ntshai cov tuabneeg kws qha has tas, yuavtsum muab lwm Tsaav Tuabneeg ua kevcai txav .


  13Cov Yudais kws ntseeg Vaajtswv muaj ob peb leeg ntaus sab yau ib yaam le Petus; txawm yog Npananpas los kuj yuam kev ua ib yaam le puab hab.


  14Thaus kuv pum has tas, puab txhua tug tsi ua lawv le qhov tseeb kws Txujmoo Zoo qha, kuv txhaj taabmeeg tshev Petus rua suavdlawg has tas, “Koj yog tuabneeg Yudais, tabsis koj tub moog ua le lwm Tsaav Tuabneeg ua, koj tsi ua le koj yog tuabneeg Yudais lawm. Ua le caag koj tseem yuam kuas lwm Tsaav Tuabneeg ua le cov tuabneeg Yudais ua hab?”


  Cov Yudais hab Lwm Tsaav Tuabneeg Yuavtsum Ntseeg Txhaj Dlim


  15Peb yog tuabneeg Yudais, peb “Tsi yog lwm Tsaav Tuabneeg kws muaj txim.”


  16Tabsis peb yeej paub has tas, tug kws Vaajtswv suav has tas ncaaj nceeg tsi yog tug kws xyum coj lawv le Vaajtswv txuj kevcai, tabsis yog tug kws ntseeg Yexus Khetos. Txawm yog peb los kuj ib yaam nkaus le ntawd, qhov kws Vaajtswv coj peb lug nrug Vaajtswv sis raug zoo tub yog vim peb ntseeg Yexus Khetos, tsi yog vim peb xyum coj lawv le Vaajtswv txuj kevcai. Rua qhov tug kws Vaajtswv suav has tas ncaaj nceeg yeej tsi yog tug kws xyum coj lawv le Vaajtswv txuj kevcai.


  17Peb cov kws ntseeg Yexus Khetos, Vaajtswv txhaj suav has tas peb yog cov kws ncaaj nceeg, yog peb tseem ua txhum le lwm Tsaav Tuabneeg, peb yuav has tas Yexus Khetos yog tug kws qha peb ua txhum nua los? Tsi yog le ntawd!


  18Yog kuv tseem rov qaab moog muab txuj kevcai kws kuv tub muab rhuav lawm lug ua dlua, suavdlawg yeej yuav pum has tas kuv yog tug kws ua txhum Vaajtswv txuj kevcai.


  19Thaus kuv tseem coj lawv le Vaajtswv txuj kevcai, kuv zoo le tug tuabneeg kws tuag lawm. Tabsis nwgnuav Vaajtswv txuj kevcai tsi kaav kuv lawm, kuv txhaj tau kev ua kuv lub neej lawv le Vaajtswv lub sab nyam,


  20yog le ntawd, kuv tub nrug Yexus Khetos tuag sau tug ntoo khaublig lawm, txujsa kws nwgnuav kuv muaj tsi yog kuv txuj, tabsis yog Yexus Khetos txuj. Qhov kws nwgnuav kuv muaj txujsa nyob tub yog vim kuv ntseeg Vaajtswv tug Tub, tug kws hlub kuv hab muab nwg txujsa lug txhwv kuv.


  21Vaajtswv txuj koob moov kuv yeej tsi momtxheej, yog Vaajtswv suav has tas tug kws xyum ua


  lawv le Vaajtswv txuj kevcai yog tug ncaaj nceeg lawm, ces qhov kws Yexus Khetos tuag yeej tsi muaj nqes dlaabtsi le.


  


  Kalatias 3


  Txuj Kevcai lossis Txuj Kev Ntseeg


  1Cov tuabneeg Kalatias kws ruag! Leejtwg ntxag tau mej lawm? Kuv tub qha zaaj kws Yexus Khetos raug ntsa rua sau ntoo khaublig rua mej paub tseeb, ib yaam le mej lub qhovmuag tub pum kag nwg lawm ntaag.


  2Mej ca le qha rua kuv saib: qhov kws Vaajtswv pub Vaajtswv tug Ntsujplig rua mej, vim mej xyum coj lawv le Vaajtswv txuj kevcai lossis vim mej noog hab ntseeg Txujmoo Zoo?


  3Ua le caag mej yuav ruag ua luaj le! Thaus chivthawj mej tub ua lawv le Vaajtswv tug Ntsujplig qha mej lawm, tabsis nwgnuav mej tsua yuav siv mej tug zug ua kuas tej ntawd tav los?


  4Ib puas tsaav yaam kws Vaajtswv paab mej lawm, txawm tsi muaj nqes rua mej le los? Yeej muaj los sav!


  5Qhov kws Vaajtswv pub Vaaj Ntsujplig rua mej hab ua tej txujci tseemceeb rua mej pum, vim mej xyum coj lawv le Vaajtswv txuj kevcai lossis vim mej noog hab ntseeg Txujmoo Zoo?


  6Ib yaam le Vaajtswv txujlug has txug Anplahaas has tas, “Anplahaas ntseeg Vaajtswv, hab tub yog vim Anplahaas ntseeg, Vaajtswv txhaj suav has tas nwg yog tug kws ncaaj nceeg.”


  7Yog le ntawd, mej yuavtsum paub has tas, tsuas yog cov tuabneeg kws ntseeg xwb txhaj yog Anplahaas cov xeebntxwv.


  8Vaajtswv txujlug tub xub qha tseg lawm has tas Vaajtswv yuav coj lwm Tsaav Tuabneeg kws ntseeg lug nrug Vaajtswv sis raug zoo. Yog le ntawd, Vaajtswv txujlug txhaj xub qha Txujmoo Zoo rua Anplahaas ua ntej has tas, “Vim koj noog Vaajtswv lug, Vaajtswv yuav foom koob moov rua txhua tsaav tuabneeg huv qaab ntuj nuav.”


  9Vim Anplahaas ntseeg, Anplahaas txhaj tau koob moov; yog le ntawd txhua tug kws ntseeg puavleej yuav tau koob moov ib yaam le Anplahaas.


  10Cov tuabneeg kws ca sab rua qhov kws puab xyum coj lawv le Vaajtswv txuj kevcai, cov tuabneeg ntawd tub raug foom tsi zoo lawm, rua qhov Vaajtswv txujlug has tas, “Yog leejtwg tsi ua lawv le txhua nqai kws sau ca rua huv phoo ntawv kws yog Vaajtswv txuj kevcai, tug ntawd tub raug Vaajtswv foom tsi zoo lawm.”


  11Yog le ntawd, peb paub tseeb has tas tug kws xyum coj lawv le Vaajtswv txuj kevcai, tsi yog tug kws Vaajtswv suav has tas ncaaj nceeg, rua qhov Vaajtswv txujlug has tas “Tsuas yog tug ntseeg, Vaajtswv txhaj suav has tas, yog tug kws ncaaj nceeg hab tau txujsa.”


  12Tabsis txuj kevcai yeej tsi muaj ib qhov has txug kev ntseeg le. Vim le ntawd Vaajtswv txujlug txhaj has tas, “Yog leejtwg coj tau lawv le txuj kevcai txhua nqai, tug ntawd yuav tau txujsa.”


  13Vaajtswv txuj kevcai tub ua rua peb raug foom tsi zoo lawm, tabsis Yexus Khetos lug hloov peb chaw, nwg txhaj raug foom tsi zoo; rua qhov Vaajtswv txujlug has tas, “Tug kws raug dlai rua sau ntoo, tug ntawd tub raug foom tsi zoo lawm.”


  14Thaus luas muab Yexus Khetos dlai rua sau tug ntoo khaublig lawm, Vaajtswv txhaj foom koob moov rua lwm Tsaav Tuabneeg kws lug ntseeg Yexus Khetos lawv le Vaajtswv tau coglug tseg rua Anplahaas, hab Vaajtswv pub Vaaj Ntsujplig rua peb txhua tug kws ntseeg Yexus Khetos lawv le Vaajtswv tau coglug tseg lawm.


  Vaajtswv Txuj Kevcai hab Vaajtswv Cov Lug Cog Tseg


  15Cov kwvtij, suavdlawg puavleej paub has tas yog muaj ob leeg tau sis coglug has hum sau ca lawm, yeej tsi muaj leejtwg yuav rhuav tau lossis yuav muab lwm lu lug ntxiv tau rua.


  16Thaus Vaajtswv coglug rua Anplahaas hab Anplahaas tug xeebntxwv. Vaajtswv tsi tau has tas, “Cog rua cov xeebntxwv” le kws muaj ntau leej, tabsis Vaajtswv has tas, “Cog rua koj tug xeebntxwv,” Vaajtswv has le ntawd, nwg has txug tuab leeg xwb, tug ntawd yog Yexus Khetos.


  17Kuv has le nuav tub yog kuv has tas Vaajtswv yog tug kws coglug tseg rua Anplahaas hab yog tug kws yuav ua lawv le lu lug cog tseg ntawd. Vaajtswv tub coglug tseg tau plaub puas peb caug xyoo lawm, maam le muaj Vaajtswv txuj kevcai. Yog le ntawd, Vaajtswv txuj kevcai yeej rhuav tsi tau Vaajtswv lu lug cog tseg.


  18Yog tug kws ua lawv le Vaajtswv txuj kevcai tau Vaajtswv txuj koob moov lawm, ces tsi taag yuav tog txuj koob moov kws Vaajtswv coglug tseg has tas Vaajtswv yuav pub rua Anplahaas. Anplahaas tub tau Vaajtswv txuj koob moov lawv le Vaajtswv lu lug cog tseg lawm.


  19Yog le ntawd, ua le caag Vaajtswv tseem yuav qha Mauxes sau ib txuj kevcai hab? Qhov kws Vaajtswv qha Mauxes sau ib txuj kevcai ntxiv ntawd, tub yog Vaajtswv xaav kuas tuabneeg paub has tas muaj kev txhum. Vaajtswv tub xaav tseg lawm has tas tsuas pub tuabneeg coj txuj kevcai ntawd moog txug thaus Anplahaas tug xeebntxwv kws Vaajtswv lu lug cog tseg has txug lug xwb. Vaajtswv kuas cov timtswv ceebtsheej muab txuj kevcai ntawd rua Mauxes coj lug qha rua suavdlawg. Yog le ntawd, Mauxes yog tug kws cev Vaajtswv lug xwb.


  20Tabsis yog muaj tuab leeg ua num xwb, ces tsi taag yuav muaj tug kws cevlug. Vaajtswv yeej yog tug kws ua teg num ntawd.


  Vim Le Caag Txhaj Muaj Txuj Kevcai


  21Yog le ntawd, Vaajtswv txuj kevcai tawmtsaam Vaajtswv lu lug cog tseg los? Yeej tsi yog le ntawd. Yog muaj ib txuj kevcai kws cawm tau tuabneeg txujsa, Vaajtswv yeej yuav coj tug kws ua lawv le txuj kevcai ntawd lug nrug Vaajtswv sis raug zoo.


  22Tabsis Vaajtswv txujlug has tas txhua tug kws nyob huv qaab ntuj nuav puavleej yog tuabneeg txhum huv tuabsi; kuas txhua tug kws ntseeg txhaj yuav tau txuj koob moov kws Vaajtswv coglug tseg has tas Vaajtswv yuav muab pub rua cov kws ntseeg Yexus Khetos.


  23Thaus tseem tsi tau txug lub sijhawm kws yuav muaj tuabneeg lug ntseeg, Vaajtswv txuj kevcai yeej ibtxwm khi peb lug txug thaus kws peb paub lug ntseeg.


  24Yog le ntawd, Vaajtswv txuj kevcai zoo ib yaam le tug kws saib peb lug txug lub sijhawm kws Yexus Khetos lug, Vaajtswv txhaj suav has tas peb txhua tug kws ntseeg yog tuabneeg ncaaj nceeg.


  25Nwgnuav tub txug lub sijhawm kws tuabneeg paub lug ntseeg lawm, yog le ntawd Vaajtswv txuj kevcai txhaj tsi kaav peb lawm.


  26Nwgnuav mej txhua tug kws ntseeg, mej puavleej yog Vaajtswv cov mivnyuas, rua qhov mej nrug Yexus Khetos koom ib txujsa lawm.


  27Mej tub ua kevcai raus dlej rua suavdlawg pum lawm has tas mej yog cov kws nrug Yexus Khetos koom ib txujsa, mej txhaj coj tau mej tug yaam ntxwv zoo ib yaam le Yexus Khetos tug.


  28Yog le ntawd, mej txhua tug kws nrug Yexus Khetos koom ib txujsa, tsi has cov Yudais lossis lwm Tsaav Tuabneeg, cov kws ua qhev lossis cov kws tsi ua qhev, tsi has quaspuj lossis txivneej, mej suavdlawg puavleej koom ib lub sab rua ntawm Yexus Khetos.


  29Mej txhua tug kws ntseeg Yexus Khetos, mej puavleej yog Anplahaas cov xeebntxwv, mej yeej yuav tau tej kws Vaajtswv coglug tseg lawm has tas nwg yuav muab pub rua mej.


  


  Kalatias 4


  1Peb suavdlawg puavleej paub has tas, lawv le ibtxwm leej txiv yeej yuav muab nwg tej qubtxeeg qubteg rua nwg tug tub. Txawm yog tug tub yeej yuav tau ib puas tsaav yaam ntawd los thaus nwg tseem yau, nwg zoo ib yaam le ib tug tub qhe xwb.


  2Thaus nwg tseem yau yeej muaj tuabneeg saib nwg hab ceev nwg tej nyaj txag moog txug nub kws nwg txiv teem ca lawm has tas nwg txiv yuav muab rua nwg.


  3Ib yaam nkaus le ntawd, thaus peb tseem tsi tau paub Vaajtswv, peb ua dlaab tauj dlaab qhev.


  4Tabsis thaus txug lub sijhawm kws Vaajtswv teem ca lawm, Vaajtswv khaiv Vaajtswv tug Tub lug yug ua tuabneeg, muaj ib tug quaspuj yug nwg. Hab nwg kuj coj lawv le cov Yudais txuj kevcai ib yaam le suavdlawg,


  5nwg txhaj paab tau cov tuabneeg kws Vaajtswv txuj kevcai muab khi ca lawm kuas puab dlim. Nwg ua le ntawd, peb txhaj tau ua Vaajtswv cov mivnyuas.


  6Vaajtswv khaiv Vaajtswv tug tub tug Ntsujplig lug nyob huv peb lub sab, suavdlawg txhaj pum has tas, peb yog Vaajtswv cov mivnyuas, tug Vaaj Ntsujplig ntawd yog tug kws qha peb hu Vaajtswv has tas, “Anpas, kuv Txiv.”


  7Yog le ntawd mej tsi yog qhev lawm, tabsis yog tub. Vim mej yog Vaajtswv cov tub lawm, mej txhaj yuav tau ib puas tsaav yaam kws Vaajtswv khaws ca rua Vaajtswv cov tub.


  Paulus Txhawj Cov Tuabneeg Kalatias


  8Yaav taag lug mej tsi paub Vaajtswv, mej txhaj moog ua dlaab tauj dlaab qhev, tabsis nwgnuav mej tub paub Vaajtswv lawm.


  9Yog kuv has tas nwgnuav Vaajtswv tub paub mej lawm, ntshai yuav yog dlua. Ua le caag mej tseem xaav rov moog coj dlaab? Tej dlaab ntawd tsi muaj fwjchim yuav paab tau mej, mej tseem xaav rov qaab moog ua dlaab qhev dlua hab los?


  10Mej naj nub saib nub, saib hli, saib caij saib nyoog hab saib naj saib xyoo ua qhov tseemceeb.


  11Mej pheej ua le ntawd, kuv ntshai nyob tsaam tej kws kuv tub qha rua mej lawm tsi muaj nqes dlaabtsi rua mej.


  12Cov kwvtij, kuv thov mej ua mej lub neej ib yaam le kuv ua kuv lub, rua qhov kuv tub ua kuv lub neej ib yaam le mej ua mej lub lawm. Mej tsi tau ua txhum rua kuv le.


  13Mej tub paub lawm has tas thawj zag kws kuv tuaj saib mej, kuv mob kuv txhaj le tau qha Txujmoo Zoo rua mej.


  14Txawm yog kuv tug mob ua rua mej tau kev nyuaj sab los mej tsi ntxub kuv, mej tseem saib taug kuv. Mej tu kuv zoo ib yaam le kuv yog Vaajtswv ib tug timtswv hab ib yaam le kuv yog Yexus Khetos ntaag.


  15Thaus kuv tuaj saib mej, mej zoo sab rua kuv kawg le! Nwgnuav mej tsi ncu qaab lawm los? Kuv paub has tas txawm yog thaus ntawd kuv xaav yuav mej lub qhovmuag los mej yeej yuav kaus rua kuv.


  16Kuv yeej has ncaaj rua mej, kuv tsi dlaag mej, vim le ntawd nwgnuav mej txhaj ntxub kuv los?


  17Cov tuabneeg ntawd muab sab npuab mej heev kuas mej nyam puab ib yaam le puab nyam mej, tabsis puab lub sab yeej phem, puab xaav ua kuas mej hab kuv tsi sis hum.


  18Qhov kws muaj tuabneeg muab sab npuab mej, qhov ntawd zoo heev, tsi has thaus kuv nrug mej nyob lossis tsi nrug mej nyob, tsuav yog puab muaj lub sab ncaaj xwb.


  19Cov mivnyuas kws kuv hlub, kuv txhawj mej ib yaam le tug quaspuj kws yuav yug mivnyuas, nwg txhawj yug nwg tug mivnyuas ntaag. Ntshai kuv yuav txhawj le nuav moog txug thaus mej muaj lub sab zoo ib yaam le Yexus Khetos lub.


  20Yog taamsim nuav kuv nrug mej nyob, kuv yuav ua tuab zoo qha mej, rua qhov kuv txhawj mej heev.


  Zaaj Kws Pev Txug Hankas hab Xalas


  21Mej cov kws nyam xyum ua lawv le Vaajtswv txuj kevcai, mej ca le qha kuv saib txuj kevcai ntawd qha le caag rua mej?


  22Txuj kevcai ntawd qha has tas Anplahaas muaj ob tug tub, ib tug yog tug quaspuj kws ua qhev yug, ib tug yog tug quaspuj kws tsi ua qhev yug.


  23Anplahaas tug tub kws yog tug ntxhais qhev yug, nwg yug lawv le tuabneeg ib txwm yug, tabsis tug tub kws yog tug quaspuj kws tsi ua qhev yug, nwg yug lawv le Vaajtswv lu lug cog tseg kws has tas nwg yuav yug.


  24Ob tug quaspuj kws kuv pav rua mej nuav pev ib yaam le yog Vaajtswv ob txuj kevcai. Txuj kevcai kws Vaajtswv muab sau Roob Xinais, pev ib yaam le yog Hankas tug kws yug cov mivnyuas kws ua qhev.


  25Pev ib yaam le Hankas yog lub Roob Xinais kws nyob huv tebchaws Alanpias hab yog lub nroog Yeluxalees kws nwgnuav tseem nyob, rua qhov lub nroog hab cov pejxeem kws nyob huv lub nroog puavleej poob moog ua luas qhev.


  26Tabsis lub nroog Yeluxalees kws nyob sau ntuj, nwg tsi ua qhev, nwg yog peb nam.


  27Vim Vaajtswv txujlug has tas:


  “Tug quaspuj kws xeeb tsi taug mivnyuas koj ca le zoo sab! Tug quaspuj kws tsi tau mob dlua plaab yug mivnyuas, koj ca le qha nrov nrov rua suavdlawg has tas koj zoo sab kawg le! Rua qhov tug quaspuj kws tug quasyawg muab tso tseg lawm, nwg yuav yuav mivnyuas coob dlua tug quaspuj kws muaj tug quasyawg nrug nyob.


  28Cov kwvtij, mej puavleej yog Vaajtswv cov mivnyuas lawv le Vaajtswv lu lug cog tseg, ib yaam le Ixaj.


  29Thaus ntawd tug tub kws yug lawv le tuabneeg ib txwm yug, nwg tsimtxom tug tub kws Vaajtswv tug Ntsujplig yug; txawm yog naj nub nwgnuav los tseem muaj le ntawd.


  30Tabsis Vaajtswv txujlug has le caag? Vaajtswv txujlug has tas, “Ca le ntab tug ntxhais qhev hab nwg tug tub tsiv moog; rua qhov tug ntxhais qhev tug tub yuav tsi tau leej txiv tej qubtxeeg qubteg kws yuav muab rua tug quaspuj kws tsi yog qhev tug tub.”


  31Yog le ntawd cov kwvtij, peb tsi yog tug ntxhais qhev cov mivnyuas, tabsis peb yog tug quaspuj kws tsi yog qhev cov mivnyuas.


  


  Kalatias 5


  Cov Ntseeg Muaj Kev Ywjpheej


  1Nwgnuav peb muaj kev ywjpheej, rua qhov Yexus Khetos tub tso peb cov kws ua qhev dlim lawm. Yog le ntawd, mej yuavtsum muab sab rau ntseeg tsi xob pub leejtwg coj mej rov qaab moog ua qhev dlua.


  2Mej ca le ua tuab zoo noog kuv tej lug! Kuv yog Paulus, kuv qha rua mej has tas yog mej kaam ua kevcai txav lawm, ces kuj ib yaam le mej suav has tas Yexus Khetos paab tsi tau mej.


  3Kuv rov qaab qha dlua rua mej has tas tug kws ua kevcai txav lawm, tug ntawd yuavtsum coj lawv le Vaajtswv txuj kevcai txhua nqai huv tuabsi.


  4Mej cov kws xyum ua lawv le Vaajtswv txuj kevcai kuas Vaajtswv suav has tas mej yog cov kws ncaaj nceeg, mej tub ncaim ntawm Yexus Khetos moog lawm, mej yuav tsi tau Vaajtswv txuj koob moov.


  5Tabsis peb ca sab has tas Vaajtswv yeej suav has tas peb yog cov kws ncaaj nceeg, tub yog vim le nuav, peb txhaj ntseeg hab naj nub tog Vaajtswv tug Ntsujplig ua tug kws paab peb.


  6Rua qhov peb cov kws tub nrug Yexus Khetos koom ib txujsa lawm, peb tsi suav has tas qhov kws ua kevcai txav yog qhov kws tseemceeb, tabsis peb suav has tas qhov tseemceeb yog qhov kws tug ntseeg muaj lub sab hlub lwm tug.


  7Mej tub ua mej lub neej lawv le Vaajtswv txujlug kws yog qhov tseeb lawm! Leejtwg tuaj txwv tsi pub mej ua lawv le ntawd hab?


  8Vaajtswv tug kws tub xaiv mej ca lawm, nwg yeej tsi txwv mej.


  9Suavdlawg yeej ib txwm has tas, “Ib qhov nyuas keeb xwb, yeej ua rua ib thoob ncuav su taagnrho.”


  10Tabsis kuv tseem ca sab tau rua mej txhua tug kws nrug Yexus Khetos koom ib txujsa lawm has tas mej yuav tsi laam moog ntseeg lwm zaaj. Hab kuv paub has tas tug kws tuaj ua rua mej ntxhuv ntawd, txawm yog nwg yog leejtwg los Vaajtswv yeej yuav rau txim rua nwg.


  11Cov kwvtij, mej sim xaav saib yog kuv qha has tas suavdlawg yuavtsum ua kevcai txav, ces kuv yeej tsi raug kev tsimtxom le. Ua le caag kuv tseem tsua raug hab nua? Yog kuv qha le ntawd tag, ces zaaj kws kuv qha has txug Yexus Khetos tug ntoo khaublig yeej yuav tsi ua rua suavdlawg tu sab.


  12Kuv xaav kuas cov tuabneeg kws tuaj ua rua mej ntxhuv sab ntawd, puab ca le muab puab saam.


  13Cov kwvtij, qhov kws Vaajtswv tau xaiv mej ca lawm, tub yog nwg xaav kuas mej muaj kev ywjpheej. Tabsis mej tsi xob muab txujkev ywjpheej ntawd ua mej txuj hauv kev moog ua kev phem kev qas. Mej yuavtsum sis hlub hab ib tug txaus sab hlo paab ib tug.


  14Rua qhov Vaajtswv txuj kevcai txhua nqai puavleej muab sau zog lug ua ib nqai has tas, “Mej yuavtsum hlub mej tej kwvtij zej zog ib yaam le mej hlub mej lub cev.”


  15Tabsis yog mej ua le tej tsaj, mej ib tug ntxo ib tug hab ib tug ua limham rua ib tug, yog mej ua le ntawd mej ib tug yeej yuav ua rua ib tug raug kev puamtsuaj.


  Ca Vaaj Ntsujplig Kaav Mej Lub Sab


  16Kuv qha rua mej le nuav: mej yuavtsum ca Vaaj Ntsujplig kaav mej lub neej, mej tsi xob ca mej lub sab kaav mej ib zag le.


  17Rua qhov tuabneeg lub sab yeej tsi nyam tej kws Vaaj Ntsujplig nyam, hab Vaaj Ntsujplig yeej tsi nyam tej kws tuabneeg lub sab nyam, tuabneeg lub sab hab Vaaj Ntsujplig yeej ua yeebncuab.


  18Yog Vaaj Ntsujplig coj mej kev, ces txuj kevcai yeej tsi muaj fwjchim kaav mej lawm.


  19Suavdlawg yeej paub tej kws tuabneeg lub sab nyam ua, tej ntawd yog le nuav: kev ua nkauj ua nraug, kev phem kev qas hab ua dlog ua dlig,


  20pe dlaab pe mlom, ua neeb ua yaig, ua yeebncuab, sis tshe sis ntaus, sis khib, sis chim, xaav ua tug hlub, sis faib ua paab ua pawg,


  21ntshaw luas tug, quav yeeb, quav tshuaj, quav cawv, qw ua nqaaj ua nqug, hab ua ntau yaam kws zoo le tej nuav. Yaav taag lug kuv tub ntuag mej ib zag lawm, tabsis nwgnuav kuv rov ntuag mej dlua ib zag has tas: cov tuabneeg kws ua tej ntawd, puab yeej yuav tsi tau Vaajtswv lub Tebchaws lug ua puab tug ib zag le.


  Tug Kws Muaj Vaaj Ntsujplig


  (Kaulauxais 3.12-13)


  22Tabsis Vaaj Ntsujplig yuav ua rua tuabneeg muaj lub sab sis hlub, zoo sab, nyob kaaj sab lug, ua sab ntev, muaj lub sab dlawb sab zoo, zoo sab hlo paab lwm tug, ua sab ncaaj,


  23tsi khaavtheeb, hab paub tswj yug lub sab. Yeej tsi muaj ib txuj kevcai yuav txwv tej nuav hlo le.


  24Cov kws ntseeg Yexus Khetos, puab tub muab tej kev phem kws puab lub sab nyam ua huv tuabsi lug ntsa rua sau tug ntoo khaublig lawm.


  25Vaaj Ntsujplig tub pub txujsa rua peb lawm; peb yuavtsum ca nwg kaav taagnrho peb lub neej.


  26Peb tsi xob muab hlub, ib tug tsi xob ua rua ib tug chim lossis ib tug tsi xob khib ib tug.


  


  Kalatias 6


  Sis Paab Ris Nraa


  1Cov kwvtij, yog mej pum ib tug ua txhum mej cov kws muab sab rau ntseeg, mej yuavtsum ua tuab zoo ntuag tug ntawd kuas nwg rov qaab lug ua zoo. Tabsis thaus mej yuav moog ntuag nwg, mej yuavtsum ceevfaaj, nyob tsaam mej yuam kev nrug nwg ua txhum hab.


  2Mej yuavtsum sis paab ris nraa, yog mej ua le ntawd txhaj yog mej coj lawv le Yexus Khetos txuj kevcai.


  3Tug kws tsi yog tuabneeg tseemceeb, yog nwg laam khaav has tas nwg yog tug kws tseemceeb, nwg yeej rov dlaag nwg xwb.


  4Txhua tug nyag yuavtsum ua tuab zoo saib nyag teg num saib zoo le caag tsaiv. Yog leejtwg teg num zoo lawm, tug ntawd txhaj khaav tau, tsi taag nwg yuav coj nwg teg num moog pev rua lwm tug teg.


  5Rua qhov txhua tug nyag yuavtsum ris nyag lub nraa.


  6Tug kws kawm Yexus Khetos tej lug, nwg yuavtsum zoo sab hlo muab tej kws nwg muaj faib rua tug kws qha nwg.


  7Mej tsi xob xaav yuam kev, yeej tsi muaj ib tug yuav dlaag tau Vaajtswv, txhua tug nyag yuav tau sau lawv le tej kws nyag tseb.


  8Tug kws tseb tej kws tuabneeg lub sab nyam, tug ntawd yeej yuav tau sau kev pluj kev tuag lawv le tej kws nwg tseb. Tabsis tug kws tseb tej kws Vaaj Ntsujplig nyam, tug ntawd yuav tau sau txujsa ntev dlhawv moog ibtxhis.


  9Yog le ntawd, peb tsi xob nkeeg ua tej num zoo; yog peb pheej ua tsi tso tseg, muaj ib nub peb yeej yuav tau sau xwb.


  10Txhua lub sijhawm kws peb paab tau lwm tug, peb yuavtsum paab, tabsis peb yuavtsum paab cov ntseeg heev dlua.


  Paulus Ntuag Hab Xaa Xuv rua Cov Ntseeg


  11Mej sim ua tuab zoo saib tej npe ntawv kws kuv txhais teg sau xaa tuaj rua mej luj npaum le caag dlag!


  12Qhov kws cov tuabneeg ntawd pheej yuav yuam mej ua kevcai txav, tub yog puab xaav kuas suavdlawg qhuas has tas mej tub ua lawv le puab has lawm. Puab qha le ntawd, rua qhov puab yeej paub has tas tug kws leeg has tas tsuas yog Yexus Khetos tug ntoo khaublig txhaj le paab tau tuabneeg dlim tuabneeg lub txim xwb, tug ntawd yeej yuav raug kev tsimtxom.


  13Txawm yog cov tuabneeg kws ua kevcai txav lawm los puab tub tsi ua lawv le Vaajtswv txuj kevcai; cov tuabneeg ntawd xaav kuas mej ua kevcai txav, puab txhaj le tau lug khaav has tas mej tub zoo sab ca puab muab mej ua kevcai txav lawm.


  14Tabsis kuv yuav tsi khaav le puab, kuv tsuas khaav has txug peb tug Tswv Yexus Khetos tug ntoo khaublig xwb. Tub yog vim kuv ntseeg tug kws tuag sau ntoo khaublig, tuabneeg nplajteb txhaj suav has tas kuv yog tug kws tuag lawm. Hab kuv suav has tas tej kws muaj nyob huv nplajteb nuav tsi muaj ib yaam kws tseemceeb le.


  15Qhov kws tuabneeg ua kevcai txav lossis tsi ua, qhov ntawd yeej tsi tseemceeb dlaabtsi; qhov tseemceeb yog qhov kws tuabneeg muaj dlua lub sab tshab.


  16Thov Vaajtswv foom koob moov rua txhua tug kws muaj lub sab tshab, hab cov ntseeg Vaajtswv txhua tug kuas suavdlawg tau zoo nyob kaaj sab lug.


  17Txij nuav moog, tsi xob pub leejtwg tuaj ua rua kuv nyuaj sab dlua lawm, rua qhov kuv lub cev kws muaj caws plav tub ua rua suavdlawg pum lawm has tas kuv yog Yexus Khetos tug tubqhe.


  18Cov kwvtij, thov peb tug Tswv Yexus Khetos foom koob moov rua mej txhua tug. Amees.


  


  Efexus


  
    
      

    


    
      

    


    
      1

    


    
      2

    


    
      3

    


    
      4

    


    
      5

    


    
      6

    


    
      

    


    
      

    

  


  


  Efexus 1


  1Kuv yog Paulus kws Vaajtswv tsaa ua Yexus Khetos tug timthawj. Kuv sau tsaab ntawv nuav xaa tuaj rua mej cov kws ntseeg Vaajtswv huv lub nroog Efexus. Mej yog cov kws nrug Yexus Khetos koom ib txujsa hab muab sab rau ntseeg Vaajtswv.


  2Peb thov Vaajtswv tug kws yog peb leej Txiv, hab tug Tswv Yexus Khetos foom koob moov rua mej hab pub kuas mej tau nyob kaaj sab lug.


  Txuj Koob Moov Kws Vaajtswv Pub rua Cov Ntseeg


  3Peb ca le ua Vaajtswv kws yog peb tug Tswv Yexus Khetos leej Txiv tsaug! Vim peb nrug Yexus Khetos koom ib txujsa, Vaajtswv txhaj le foom ib puas tsaav yaam koob moov sau ntuj ceebtsheej lug rua peb.


  4Thaus tsi tau tsim ntuj tsim teb, Vaajtswv tub xub xaiv peb lug nrug Yexus Khetos koom ib txujsa hab lug ua Vaajtswv tsaav tuabneeg lawm. Vaajtswv ua le ntawd, mas peb cov kws Vaajtswv naj nub tsomkwm txhaj yuav ua tau tuabneeg zoo kawg nkaus tsi muaj ib qhov txhum taabmeeg Vaajtswv le. Vim Vaajtswv hlub peb,


  5Vaajtswv txhaj xub xaav tseg lawm has tas, Vaajtswv yuav khaiv Yexus Khetos lug coj peb moog ua Vaajtswv cov mivnyuas. Qhov ntawd hum Vaajtswv sab hab lawv le Vaajtswv tau xaav tseg lawm.


  6Peb ca le qhuas Vaajtswv tug kws hlub peb. Vim peb ntseeg Vaajtswv leej Tub kws nwg hlub kawg nkaus, mas Vaajtswv txhaj pub nwg txuj koob moov dlawb dlawb rua peb.


  7Vim Yexus Khetos tuag txhwv peb lub txim, Vaajtswv txhaj zaam txim rua peb. Vaajtswv txujkev hlub luj kawg le.


  8Vaajtswv txuj koob moov kws Vaajtswv pub rua peb ntau nplua mag ntawd zoo kawg nkaus le!


  Vaajtswv tug kws muaj tswvyim hab paub ib puas tsaav yaam,


  9tau khaiv Yexus Khetos lug ua kuas Vaajtswv teg num tav lawv le Vaajtswv tub xub xaav tseg lawm. Txij thaus u lug Vaajtswv tsi tau qha teg num ntawd rua leejtwg paub, tabsis nwgnuav nwg tub qha rua peb paub lawm.


  10Teg num kws Vaajtswv yuav ua kuas tav ntawd, yog qhov kws Vaajtswv yuav coj ib puas tsaav yaam kws Vaajtswv tau tsim lug lawm, tsi has tej kws nyob sau nruab ntug hab tej kws nyob huv nplajteb lug nyob ua ke, hab Vaajtswv yuav tsaa Yexus Khetos ua ib puas tsaav yaam ntawd tug thawj. Thaus txug lub sijhawm kws Vaajtswv teem ca lawm, Vaajtswv yuav ua le ntawd.


  11Vaajtswv tub xaiv peb cov kws nrug Yexus Khetos koom ib txujsa lug ua Vaajtswv tsaav tuabneeg lawv le Vaajtswv tub xub xaav tseg thaus tsi tau tsim lub ntuj hab lub nplajteb lug lawm. Vaajtswv ua le ntawd, rua qhov Vaajtswv yeej ua ib puas tsaav yaam lawv le Vaajtswv pum zoo hab lawv le Vaajtswv tub xub xaav tseg lawm.


  12Yog le ntawd peb cov kws tub xub tso sab rua Yexus Khetos, peb ca le qhuas Vaajtswv tug kws muaj tshwjchim.


  13Mej cov los kuj ib yaam le peb hab. Thaus mej tau nov txujmoo zoo kws yog txujlug tseeb kws cawm tau kuas mej dlim mej lub txim, mej txhaj ntseeg Yexus Khetos. Vaajtswv pub Vaaj Ntsujplig tug Dlawbhuv rua mej lawv le nwg tau coglug tseg rua mej lawm. Vaaj Ntsujplig tug Dlawbhuv ntawd yog lub homthawj kws Vaajtswv nas rua mej. Vaajtswv ua le ntawd yog qha rua mej paub has tas, mej yog Vaajtswv tsaav tuabneeg lawm.


  14Qhov kws Vaajtswv pub Vaaj Ntsujplig tug Dlawbhuv rua peb ntawd yog ib qhov tseemceeb kws qha rua peb paub has tas, peb yuav tau tej kws Vaajtswv tau coglug lawm has tas, Vaajtswv yuav muab pub rua nwg tsaav tuabneeg. Hab qha rua peb paub has tas, Vaajtswv yuav ca nwg cov tuabneeg tau nyob ywjpheej. Peb ca le qhuas Vaajtswv tug kws muaj tshwjchim.


  Paulus Cov Lug Thov Vaajtswv


  15Tub yog vim le ntawd, txij thaus kuv nov has tas mej muab sab rau ntseeg tug Tswv Yexus hab hlub Vaajtswv tsaav tuabneeg txhua tug,


  16mas kuv najnub ua Vaajtswv tsaug tsi tseg tsi tu. Kuv ncu ntsoov thov Vaajtswv paab mej.


  17Kuv thov peb tug Tswv Yexus Khetos tug Vaajtswv, hab tug kws yog peb leej Txiv tug kws muaj fwjchim ci ntsaa ab, pub Vaaj Ntsujplig tug Dlawbhuv rua mej. Tug Ntsujplig ntawd yuav pub tswvyim rua mej hab qha Vaajtswv rua mej, kuas mej paub Vaajtswv heev zuj zug ntxiv.


  18Kuv thov Vaajtswv qheb mej lub sab kuas mej totaub zoo, mej txhaj paub has tas mej cov kws Vaajtswv tub hu lug cuag nwg lawm, mej ca sab le caag rua Vaajtswv. Hab txuj koob moov kws Vaajtswv coglug tseg has tas, Vaajtswv yuav pub rua Vaajtswv tsaav tuabneeg zoo npaum le caag.


  19Hab paub has tas, Vaajtswv lub fwjchim kws ua num huv peb cov ntseeg lub sab, luj npaum le caag.


  20Lub fwjchim ntawd tub yog lub kws Vaajtswv tsaa Yexus Khetos sawv huv qhovtuag rov qaab lug, hab coj Yexus moog nyob ntawm Vaajtswv saab xis sau ntuj ceebtsheej.


  21Yexus Khetos nyob sau ntuj ceebtsheej kaav cov timtswv, kaav tej vaajntxwv hab tej numtswv kws muaj fwjchim kaav huv nplajteb nuav huv tuabsi. Yexus Khetos muaj fwjchim luj dlua tej numtswv kws suavdlawg fwm, tsi has tam nuav lossis tam tom ntej.


  22Vaajtswv muab ib puas tsaav yaam huv tuabsi rua Yexus Khetos kaav, hab Vaajtswv tsaa Yexus Khetos ua tug thawj saib cov ntseeg hab ib puas tsaav yaam taagnrho.


  23Cov ntseeg yog Yexus Khetos lub cev kws muaj txhua yaam txhij. Yexus Khetos yog tug kws ua rua ib puas tsaav yaam kws nyob txhua qhov muaj txhij muaj txhua.


  


  Efexus 2


  Dlim Kev Tuag Lug Tau Txujsa


  1Yaav taag lug mej zoo le cov tuabneeg kws tuag lawm, rua qhov mej tsi noog Vaajtswv lug hab mej ua txhum.


  2Thaus ntawd mej tseem nyam ua ib yaam le tej tuabneeg kws nyob huv nplajteb nuav ua, hab mej ua lawv le tug kws kaav sau nruab ntug qha mej. Tug ntawd yog tug Dlaab Ntxwgnyoog kws nwgnuav kaav cov tuabneeg kws tsi noog Vaajtswv lug.


  3Txawm yog peb cov los yaav taag lug, peb yeej ua ib yaam le puab hab, peb ntshaw kev phem kev qas hab peb ua lawv le peb lub cev hab peb lub sab ibtxwm nyam ua, yog le ntawd Vaajtswv yeej yuav rau txim rua peb ib yaam le Vaajtswv rau rua lwm tug.


  4Tabsis Vaajtswv hlub peb kawg nkaus le.


  5Peb tsi noog Vaajtswv lug, hab peb zoo le cov tuabneeg kws tuag lawm los Vaajtswv tseem pub peb rov muaj txujsa ib yaam le Vaajtswv tau tsaa Yexus Khetos sawv huv qhovtuag rov qaab lug. Vaajtswv hlub mej kawg le, Vaajtswv txhaj le cawm kuas mej dlim.


  6Vim peb nrug Yexus Khetos koom ib txujsa, Vaajtswv txhaj tsaa peb nrug Yexus Khetos sawv rov qaab lug. Vaajtswv ua le ntawd kuas peb tau nrug Yexus Khetos kaav sau ntuj ceebtsheej.


  7Txij nuav moog rua yaav tom ntej, tej kws Vaajtswv ua ntawd yuav qha rua suavdlawg paub has tas, Vaajtswv foom koob moov ntau kawg nkaus rua peb cov kws ntseeg Yexus Khetos, rua qhov Vaajtswv hlub peb heev.


  8Vaajtswv tug kws hlub mej, nwg cawm mej dlim, tub yog vim mej ntseeg. Qhov kws mej dlim ntawd, tsi yog vim mej ua num zoo, tabsis yog Vaajtswv ca le pub dlawb rua mej xwb.


  9Qhov kws mej dlim tsi yog mej tug dlaag tug zug ua, mas mej txhaj tsi muaj lug khaav tau.


  10Peb yog cov kws Vaajtswv txhais teg puab. Vaajtswv tsim peb lug nrug Yexus Khetos koom ib txujsa, kuas peb ua tau tej num zoo kws Vaajtswv tub xub npaaj tseg ca rua peb ua lawm.


  Cov Ntseeg nrug Yexus Khetos Koom Ib Txujsa


  11Cov Yudais hu mej cov kws yog lwm Tsaav Tuabneeg has tas, cov kws tsi ua kevcai txav, puab hu mej le ntawd, rua qhov puab yeej hu puab ua cov kws ua kevcai txav. Txuj kevcai txav yeej yog yaam kws tuabneeg txhais teg ua rua tuabneeg lub cev. Mej cov kws yog lwm Tsaav Tuabneeg, mej yuavtsum ncu ntsoov has tas yaav taag lug mej yeej tsi yog cov kws ua kevcai txav.


  12Mej yeej yog lwm tsaav tuabneeg, mej tsi yog cov kws Vaajtswv xaiv ca lawm, Mej tsi muaj feem nrug Vaajtswv tsaav tuabneeg tau tej koob moov kws Vaajtswv coglug tseg yuav muab pub rua cov tuabneeg kws nwg xaiv tseg lawm. Mej nyob huv nplajteb nuav, mej tsi muaj chaw ca sab, hab mej tsi paub Vaajtswv.


  13Tabsis nwgnuav mej cov kws yaav taag lug nyob nrug dleb, mej tub lug nrug Yexus Khetos koom ib txujsa lawm. Vim Yexus Khetos tuag txhwv mej, Vaajtswv txhaj coj mej lug cuag Vaajtswv.


  14Rua qhov Yexus Khetos tub lug ua rua cov Yudais hab lwm tsaav tuabneeg ua tau ib paab lawm, peb txhaj nyob tau ua ke. Saab phaab ntsaa kws kem nruab nraab kuas ob tog ua yeebncuab, Yexus Khetos tub lug muab rhuav lawm.


  15Nwg rhuav cov Yudais txuj kevcai, tsi has tej kws puab qha hab tej kws puab txwv. Nwg ua le ntawd, tub yog nwg tsim dlua ib paab tuabneeg tshab tawm huv ob paab tuabneeg ntawd lug nrug nwg sis raug zoo.


  16Vim Yexus Khetos tuag le ntawd, nwg txhaj rhuav tau qhov kws ob tsaav tuabneeg ntawd ua yeebncuab kuas puab lug ua tau ib paab, hab coj puab rov lug cuag Vaajtswv.


  17Yog le ntawd, Yexus Khetos txhaj lug qha txujmoo zoo kws ua rua suavdlawg nyob taug ua ke, tsi has mej cov kws yog lwm tsaav tuabneeg kws nyob nrug dleb Vaajtswv hab cov Yudais kws nyob ze Vaajtswv.


  18Yog le ntawd peb txhua tug kws ntseeg Yexus Khetos, tsi has cov Yudais hab lwm Tsaav Tuabneeg, peb moog cuag tau Vaajtswv, rua qhov peb puavleej koom Vaajtswv tuab tug Ntsujplig xwb.


  19Yog le ntawd mej cov kws yog lwm tsaav tuabneeg, mej tsi yog lwm tsaav tuabneeg lawm, mej yog Vaajtswv tsaav tuabneeg. Mej muaj feem ib yaam nkaus le Vaajtswv tsaav tuabneeg, hab mej yog Vaajtswv tsev tuabneeg lawm.


  20Vaajtswv muab mej lug ua rua sau lub qua tsev kws cov timthawj hab cov cev Vaajtswv lug tub ncaws ca lawm. Tug ncej taag ntawd yog Yexus Khetos ntaag.


  21Yexus yog tug kws txheem lub tsev ntawd kuas khov, hab ua kuas tav, txhaj le tau ib lub tuamtsev kws zoo kawg nkaus rua Vaajtswv nyob.


  22Vaajtswv taabtom muab mej cov hab puab cov txhua tug kws nrug Yexus Khetos koom ib txujsa, lug ua ib lub tsev rua Vaajtswv tug Ntsujplig nyob.


  


  Efexus 3


  Paulus Ua Num Paab Lwm Tsaav Tuabneeg


  1Tub yog vim le nuav kuv txhaj thov Vaajtswv paab mej. Vim kuv ua Yexus Khetos teg num paab mej cov kws yog lwm tsaav tuabneeg, kuv txhaj raug kaw rua huv tsev lojcuj.


  2Kuv xaav has tas nyaj mej yuav nov moo lawm has tas, Vaajtswv tug kws hlub kuv, tsaa kuv ua teg num nuav paab mej.


  3Zaaj kws yaav taag lug Vaajtswv tsi tau qha rua leejtwg paub, nwgnuav Vaajtswv tub qha rua kuv paub lawm. (Kuv tub sau mivntsiv has txug zaaj nuav lawm.


  4Yog mej nyeem tej kws kuv sau ntawd, mej yuav paub has tas kuv totaub le caag txug Yexus Khetos zaaj kws Vaajtswv muab zais ca lawm.)


  5Yaav taag lug Vaajtswv tsi qha rua leejtwg paub, tabsis nwgnuav Vaajtswv tug Ntsujplig tub qha rua cov timthawj hab cov cev Vaajtswv lug paub lawm.


  6Zaaj kws Vaajtswv muab zais ca ntawd tub yog txujmoo zoo kws qha has tas, Vaajtswv foom koob moov rua lwm Tsaav Tuabneeg, ib yaam le Vaajtswv foom rua cov Yudais. Ob co puavleej yog tuab lub cev tej teg taw, hab suavdlawg puavleej yuav tau tej kws Vaajtswv coglug tseg lawm has tas, nwg yuav pub rua cov kws ntseeg Yexus Khetos.


  7Vaajtswv hlub kuv, Vaajtswv txhaj le tsaa kuv ua nwg ib tug tubkhai qha Txujmoo Zoo. Hab Vaajtswv pub nwg lub fwjchim rua kuv, kuv txhaj ua tau teg num nuav.


  8Kuv yog tug kws muaj fwjchim yau dlua Vaajtswv tsaav tuabneeg txhua tug huv tuabsi los Vaajtswv tseem muab Txujmoo Zoo kws has txug Yexus Khetos txuj koob moov kws tsimtxaj kawg nkaus rua kuv coj moog qha lwm Tsaav Tuabneeg.


  9Hab qha rua suavdlawg paub has tas, Vaajtswv ua le caag ua tau lawv le tej kws Vaajtswv muab zais ca lawm. Vaajtswv tug kws tsim ib puas tsaav yaam huv tuabsi tub muab zaaj ntawd zais ca thaus tsim lub ntuj hab lub nplajteb lawm.


  10Nwg ua le ntawd, naj nub nwgnuav cov timtswv ceebtsheej kws kaav sau ntuj, hab cov kws muaj fwjchim txhaj yuav paub ib puas tsaav yaam kws yog Vaajtswv lub fwjchim ua. Qhov kws puab yuav paub tej nuav yog vim puab pum teg num kws cov ntseeg ua.


  11Tej kws Vaajtswv ua nuav yog lawv le tej kws Vaajtswv tub xub xaav tseg thaus u lug lawm. Hab Vaajtswv khaiv peb tug Tswv Yexus Khetos lug ua kuas tej ntawd tav.


  12Vim peb ntseeg hab nrug Yexus Khetos koom ib txujsa, peb txhaj muaj cuabkaav moog cuag Vaajtswv.


  13Yog le ntawd kuv thov qha rua mej has tas, mej tsi xob poob sab rua qhov kws kuv raug kev txomnyem paab mej. Qhov kws kuv raug le nuav yeej yuav muaj nqes rua mej.


  Yexus Khetos Txuj Kev Hlub


  14Tub yog vim le nuav kuv txhaj txhus caug ndlua ntawm Vaaj leej Txiv lub xubndlag,


  15nwg yog tug kws txhua tsaav tuabneeg tsi has cov kws nyob sau ntuj ceebtsheej hab cov kws nyob huv nplajteb nuav hu has tas, leej Txiv.


  16Kuv thov Vaajtswv tug kws muaj koob moov ntau kawg nkaus pub nwg tug Ntsujplig lub fwjchim rua mej, kuas mej muaj lub sab tawv,


  17hab kuv thov Yexus Khetos lug nyob huv mej lub sab. Kuv thov Vaajtswv paab kuas mej muab sab npuab Vaajtswv ib yaam le tsob ntoo kws tej caag ntsa aav tub tub, hab kuas mej puv npo txuj kev hlub.


  18Kuas mej hab Vaajtswv tsaav tuabneeg txhua tug muaj cuabkaav totaub has tas, Yexus Khetos txujkev hlub dlaav le caag, ntev le caag, sab le caag hab tub le caag.


  19Hab kuas mej paub Vaajtswv txujkev hlub kws tsi muaj leejtwg paub txug, mej txhaj yuav paub tej kws Vaajtswv ua txhij txhua.


  20Peb ca le ua Vaajtswv tsaug, rua qhov Vaajtswv tug kws muaj fwjchim, nwg nyob huv peb lub sab. Nwg ua tau ib puas tsaav yaam ntau dlua le tej kws peb thov hab tej kws peb xaav.


  21Peb cov ntseeg yuavtsum nrug Yexus Khetos ua kuas Vaajtswv tau koobmeej ib tam dlhau ib tam moog ibtxhis le! Amees.


  


  Efexus 4


  Cov Ntseeg Koom Ib Lub Cev


  1Kuv yog tug kws raug kaw rua huv tsev lojcuj, rua qhov kuv ua Vaajtswv teg num. Kuv thov mej ua mej lub neej kuas phim qhov kws Vaajtswv tub hu mej lug ua Vaajtswv tsaav tuabneeg lawm.


  2mej yuavtsum txu fwjchim, ua sab dlawb sab zoo hab ua sab ntev. mej ib leeg yuavtsum paab ib leeg, suavdlawg txhaj paub has tas mej sis hlub tag.


  3Vaajtswv tug Ntsujplig tub ua rua mej sis raug zoo lawm, hab qhov kws mej sis raug zoo ntawd, tub nqug mej lug nyob ua ke sis hum lawm. Yog le ntawd, mej tsi xob ca ib yaam dlaabtsi ua rua mej nyob tsi taug ua ke.


  4Peb suavdlawg puavleej koom ib lub cev hab peb koom Vaajtswv tuab tug Ntsujplig. Vaajtswv tub hu mej lug ua nwg tsaav tuabneeg lawm, mej txhaj muaj chaw ca sab ib yaam le peb.


  5Peb koom tuab tug Tswv, muaj tuab txujkev ntseeg, hab muaj tuab txuj kevcai raus dlej xwb.


  6Txhua tsaav tuabneeg puavleej koom tuab tug Vaajtswv, nwg yog suavdlawg Txiv. nwg yog tug kws kaav suavdlawg, nwg khaiv suavdlawg ua nwg teg num, hab nwg nyob huv suavdlawg lub sab.


  7Yexus Khetos pub peb txhua tug nyag muaj nyag tswvyim.


  8Lawv le Vaajtswv txujlug has tseg has tas:


  Thaus nwg moog rua sau ntuj kws yog qhov chaw sab, nwg coj cov tuabneeg kws raug luas nteg


  coob leej nrug nwg moog; hab nwg pub tswvyim rua nwg cov tuabneeg.


  9Lu lug kws has tas, nwg moog rua sau ntuj, txhais has tas, nwg tub xub moog rua huv nruab aa qhov kws tub tshaaj plawg.


  10Yog le ntawd, tug kws moog rua huv nruab aa tub yog tug kws moog rua sau ntuj ceebtsheej ntaag. Nwg txhaj nyob tau txhua qhov chaw.


  11Nwg yog tug kws pub koob moov rua tuabneeg, nwg tsaa qee leej ua timthawj, qee leej ua cov cev Vaajtswv lug, qee leej ua xwbfwb qha Txujmoo Zoo, qee leej ua cov xwbfwb qha, hab qee leej ua cov saib cov ntseeg.


  12Nwg ua le ntawd tub yog nwg qha kuas cov ntseeg paub ua Vaajtswv teg num, cov ntseeg kws yog Yexus Khetos lub cev txhaj le yuav txawj luj hlub zuj zug


  13moog txug thaus peb suavdlawg ua tau ib lub sab, ntseeg ib yaam nkaus, paub tseeb Vaajtswv tug Tub, hab ua tau lub neej zoo ib yaam le Yexus Khetos.


  14Thaus ntawd peb yuav tsi ua le tej mivnyuas yau kws noog cov tuabneeg dlaag tej lug, hab lawv luas qaab rua nuav rua u. Cov tuabneeg dlaag ntawd txhobtxwm dlaag kuas suavdlawg yuam kev xwb.


  15Peb tsi xob ua le puab, peb yuavtsum muaj txuj kev hlub hab has lug tseeb, peb txhaj yuav ua tau lub neej zoo rua txhua faab le Yexus Khetos kws yog lub taubhau.


  16Nwg yog tug kws kaav lub cev tej teg taw hab tej sab tej ntsws. Nwg muab tej ntawd lug sis txuas ua ke, hab nwg pub lub cev muaj tej qej txhaa, tej yaag txhaa txhaj lug sis dlhos ua ke. Yog le ntawd thaus tej teg taw nyag ua nyag teg num, hab sis hlub sis paab, ces lub cev txhaj le kheev hlub.


  Tug Kws Muaj Lub Neej Tshab


  17Kuv thov qha tseeb rua mej lawv le kws Vaajtswv tub xub qha rua kuv lawm has tas, mej tsi xob ua le cov tuabneeg pe dlaab ua. Puab xaav tej zaaj kws tsi muaj nqes dlaabtsi le.


  18Puab lub sab ruag hab tsaus ntuj nti lawm. Puab tsi tau txujsa kws Vaajtswv pub rua cov ntseeg, rua qhov puab tsi quavntsej hab puab tawv ncauj.


  19Puab tsi paub txaajmuag, puab muab puab lub cev moog ua kev phem kev qas, puab tsi tswj puab lub sab, hab puab ua tej kws tsi tsimnyog ua.


  20Yexus Khetos zaaj kws mej kawm tub tsi qha kuas mej ua le ntawd.


  21Mej tub nov nwg zaaj lawm, hab vim mej yog nwg cov thwjtim, mej txhaj tau kawm tej lug tseeb kws nwg qha.


  22Yog le ntawd mej yuavtsum muab mej lub sab qub kws mej ibtxwm coj tso povtseg, lub sab qub kws naj nub ntxag kuas mej ua kev phem kev qas ntawd taabtom yuav puamtsuaj moog.


  23Mej yuavtsum hloov dlua sab tshab.


  24Mej yuavtsum muab lub sab tshab lug coj. Lub sab tshab ntawd Vaajtswv tsim zoo le Vaajtswv tug yaam ntxwv, suavdlawg txhaj pum has tas mej ua mej lub neej ncaaj nceeg hab dlawbhuv.


  25Yog le ntawd mej tsi xob dlaag lawm. Txhua tug yuavtsum has lug tseeb rua kwvtij zej zog, rua qhov peb suavdlawg puavleej yog tej teg taw kws koom Yexus lub cev.


  26Yog thaus twg mej chim, mej tsi xob pub qhov kws mej chim ntawd ua rua mej ua txhum, hab tsi xob chim taag nub.


  27Tsi xob ca dlaab Ntxwgnyoog tau kev ntxag mej.


  28Tug kws ibtxwm nyag luas tug tsi xob nyag lawm. Nwg khwv ntawm nwg teg zoo dlua, nwg txhaj le yuav muaj yaam nuav yaam u paab cov tuabneeg txomnyem.


  29Mej tsi xob has lug twm lwm tug, tabsis mej yuavtsum has tej lug zoo xwb txhaj muaj nqes rua cov kws noog.


  30Hab tsi xob ua rua Vaajtswv tug Ntsujplig tu sab; rua qhov Vaajtswv tug Ntsujplig yog Vaajtswv lub homthawj kws Vaajtswv muab nas rua mej lawm, kuas suavdlawg paub has tas mej yog Vaajtswv tsaav tuabneeg. Vaajtswv ua le ntawd kuas mej paub has tas, muaj ib nub Vaajtswv yuav tso mej dlim ntawm txujkev txhum.


  31Mej yuavtsum muab mej lub sab phem, lub sab ua nruj ua tsiv, hab lub sab heev tso povtseg. Tsi xob sis caav sis tshe, tsi xob thuam lwm tug, hab tsi xob xaav ib yaam phem hlo le.


  32Mej yuavtsum ua sab dlawb sab zoo, ib leeg hlub ib leeg, hab ib leeg zaam txim rua ib leeg, ib yaam le Vaajtswv tub zaam txim rua mej cov kws ntseeg Yexus Khetos lawm.


  


  Efexus 5


  Tug Kws Nyob huv Qhov Pum Kev


  1Vim mej yog Vaajtswv cov mivnyuas kws Vaajtswv hlub, mej yuavtsum xyum ua mej lub neej lawv le Vaajtswv tug yaam ntxwv.


  2Mej yuavtsum hlub lwm tug ib yaam le Yexus Khetos hlub peb, hab nwg muab nwg txujsa lug theej peb lub txhoj. Qhov ntawd zoo ib yaam le tej tshuaj tsw qaab kws luas muab fij rua Vaajtswv hab yog yaam kws Vaajtswv pum zoo yuav.


  3Vim mej yog Vaajtswv tsaav tuabneeg lawm, tsi tsimnyog mej yuav ua nkauj ua nraug, ua kev phem kev qas hab ntshaw luas tug. Txawm yog mej yuav has txug xwb los tub tsi tsimnyog has.


  4Hab tsi tsimnyog mej has tej lug vuabtsuab kws tshawv noog, hab tej lug kws tsi muaj qaabhau, mej ca le ua Vaajtswv tsaug zoo dlua.


  5Kuv qha tseeb rua mej has tas, cov tuabneeg kws ua kev nkauj kev nraug, ua kev phem kev qas hab ua tuabneeg sab hlub, (rua qhov cov tuabneeg sab hlub zoo ib yaam le cov tuabneeg kws pe dlaab pe mlom.) Cov tuabneeg kws ua le ntawd, puab yuav tsi muaj feem moog nyob huv Yexus Khetos hab Vaajtswv lub tebchaws hlo le.


  6Tsi xob pub cov tuabneeg kws has tej lug tsi muaj hauvpaug hauvntsis ntxag tau mej. Tub yog vim muaj tej kev phem kev qas kws suavdlawg ua, Vaajtswv txhaj yuav rau txim rua cov tuabneeg kws tsi noog Vaajtswv lug.


  7Yog le ntawd, mej tsi xob moog nrug cov tuabneeg ntawd ua ke hlo le.


  8Yaav taag lug mej yeej nyob huv qhov tsaus ntuj, tabsis nwgnuav mej cov kws ntseeg Vaajtswv, mej tub lug nyob huv qhov pum kev lawm. Yog le ntawd, mej yuavtsum ua mej lub neej kuas phim qhov kws mej yog cov kws nyob huv qhov pum kev.


  9Tub yog qhov pum kev ntawd ua rua mej ua tau txhua yaam zoo, ua tuabneeg ncaaj nceeg hab has lug tseeb.


  10Mej yuavtsum ua tuab zoo saib, saib mej yuav ua yaam twg txhaj le hum Vaajtswv sab.


  11Cov tuabneeg kws nyob huv qhov tsaus ntuj nyam ua tej kev phem kev qas, mej tsi xob moog nrug puab ua, rua qhov tej ntawd yeej tsi muaj nqes. Mej yuavtsum muab tej ntawd lug nthuav rua qhov pum kev.


  12Tej kws puab ua nraim quas nkoog ntawd, txawm yog yuav has txug xwb los tub txaajmuag kawg le.


  13Thaus muab ib puas tsaav yaam ntawd lug nthuav rua qhov pum kev lawm, suavdlawg yuav pum has tas tej ntawd zoo le caag.


  14Rua qhov txhua yaam kws lug nyob huv qhov pum kev yuav ci ib yaam le qhov pum kev hab. Tub yog vim le ntawd txhaj muaj lug sau tseg has tas:


  “Tug tuabneeg kws pw tsaug zug, koj ca le tsim hab sawv huv qhovtuag rov qaab lug, hab ca Yexus Khetos ci rua koj pum kev.”


  15Yog le ntawd mej yuavtsum ceevfaaj hab ua zoo. Tsi xob ua le cov tuabneeg ruag, tabsis mej yuavtsum ua le cov tuabneeg kws muaj tswvyim.


  16Mej yuavtsum siv txhua lub sijhawm kuas muaj nqes, rua qhov naj nub nua tej tuabneeg ua phem kawg le.


  17Mej tsi xob ua le cov tuabneeg ruag, tabsis mej yuavtsum ua tuab zoo saib saib Vaajtswv xaav kuas mej ua yaam twg.


  18Mej tsi xob haus cawv txiv maab kuas qaug, rua qhov tej ntawd yuav ua rua mej ua tuabneeg tsi tsimtxaj. Mej yuavtsum ca Vaaj Ntsujplig kaav mej lub sab.


  19Mej ib leeg yuavtsum qha ib leeg lawv le tej lug kws nyob huv Daviv phoo nkauj, tej zaaj nkauj qhuas Vaajtswv hab tej zaaj nkauj kws cov ntseeg hu ua Vaajtswv tsaug. Thaus mej hu tej zaaj nkauj ntawd, mej yuavtsum hu ntawm lub sab xyivfaab hlo.


  20Mej cov kws ntseeg Yexus Khetos, mej yuavtsum naj nub ua Vaajtswv tsaug rua txhua yaam lug ntawm Yexus Khetos lub npe.


  Quaspuj hab Quasyawg


  21Vim mej yog cov kws fwm Yexus Khetos, mej ib leeg yuavtsum noog ib leeg lug.


  22Mej cov kws yog quaspuj, mej yuavtsum noog mej tej quasyawg lug, ib yaam le mej noog tug Tswv lug.


  23Rua qhov tug quasyawg yog tug kws muaj fwjchim kaav tug quaspuj, ib yaam le Yexus Khetos muaj fwjchim kaav cov ntseeg. Cov ntseeg yog Yexus Khetos lub cev, hab Yexus Khetos yog cov ntseeg tug Cawmseej.


  24Yog le ntawd mej cov kws yog quaspuj, nyag yuavtsum noog nyag tug quasyawg lug txhua lu, ib yaam le cov ntseeg noog Yexus Khetos lug.


  25Mej cov kws yog quasyawg, mej yuavtsum hlub mej tej quaspuj, ib yaam le Yexus Khetos hlub cov ntseeg, hab nwg muab nwg lub cev lug txhwv cov ntseeg.


  26Nwg muab dlej hab muab nwg txujlug lug ntxuav cov ntseeg kuas huv, nwg txhaj zoo muab puab pub rua Vaajtswv.


  27Nwg ua le ntawd nwg txhaj tau cov ntseeg kws zoo kawg nkaus, tsi muaj ib qhov txhum, tsi ceb tsi txoom hab tsi muaj ib qhov phem le lug ua nwg tug.


  28Cov quasyawg yuavtsum hlub puab cov quaspuj ib yaam le puab hlub puab lub cev. Tug kws hlub nwg tug quaspuj, tug ntawd yeej hlub nwg lub cev.


  29Yeej tsi muaj leejtwg yuav ntxub nwg lub cev. Tsuas muaj nwg yuav tu ntshis hab nrhav zaub nrhav mov lug yug nwg lub cev, ib yaam le Yexus Khetos ua rua cov ntseeg.


  30Rua qhov peb suavdlawg puavleej koom Yexus lub cev.


  31Lawv le muaj lug sau ca rua huv Vaajtswv txujlug has tas, “Tub yog vim le nuav tug tub txhaj tso nwg nam nwg txiv tseg, hab moog nrug nwg tug quaspuj nyob, obtug yuav koom ua ib lub cev.


  32Nqai nuav qha ib qhov tseemceeb rua peb. Lawv le kuv totaub, nqai nuav yog has txug Yexus Khetos hab cov ntseeg.


  33Tabsis nqai nuav kuj yog has txug mej hab. Txhua tug quasyawg nyag yuavtsum hlub nyag tug quaspuj ib yaam le nyag hlub nyag lub cev. hab txhua tug quaspuj nyag yuavtsum fwm nyag tug quasyawg.


  


  Efexus 6


  Mivnyuas hab Nam Txiv


  1Cov mivnyuas, mej yuavtsum noog mej nam mej txiv lug, txhaj lawv le tug Tswv txuj kevcai.


  2Vaajtswv txuj kevcai qha has tas, “Mej yuavtsum fwm mej nam mej txiv.” Nqai nuav yog thawj nqai kws Vaajtswv coglug has tas,


  3“Yog mej ua le ntawd, mej yuav noj qaab nyob zoo hab muaj txujsa nyob ntev huv nplajteb nuav.”


  4Mej cov kws ua nam ua txiv, mej tsi xob ua rua mej tej mivnyuas chim. Mej yuavtsum qhuab ntuag mej tej mivnyuas lawv le Vaajtswv txujlug qha.


  Tug Tswv hab tug Tubqhe


  5Mej cov kws yog tubqhe, mej txhua tug yuavtsum noog mej cov tswv lug, hab paub ntshai puab. Mej yuavtsum rau sab ntso ua mej teg num tag tag, ib yaam le mej ua rua Yexus Khetos.


  6Mej tsi xob ua num thaus cov tswv pum kuas puab qhuas mej xwb, tabsis mej yuavtsum rau sab ntso ua lawv le Vaajtswv lub sab nyam, rua qhov mej yog Yexus Khetos cov tubqhe.


  7Yog le ntawd mej cov kws yog tubqhe, mej yuavtsum zoo sab hlo ua mej teg num ib yaam le mej ua rua Vaajtswv, tsi yog ua rua tuabneeg.


  8Mej ncu ntsoov has tas Vaajtswv yuav muab nqe zug rua txhua tug kws ua num zoo, tsi has cov


  kws ua qhev hab cov kws tsi ua qhev.


  9Mej cov kws ua tswv, mej yuavtsum ua zoo ib yaam le ntawd rua mej cov tubqhe, mej tsi xob ua phem rua puab. Mej yuavtsum ncu ntsoov has tas, mej hab mej cov tubqhe puavleej muaj tuab tug TSWV nyob sau ntuj ceebtsheej, nwg yog tug txav txim rua txhua tug ib yaam nkaus.


  Vaajtswv tej Cuabyeej


  10Thaus kawg nuav kuv qha rua mej has tas, mej yuavtsum nrug tug Tswv sis raug zoo, mej txhaj le yuav muaj zug, hab tau nwg lub fwjchim kws luj kawg nkaus.


  11Mej yuavtsum muab tej cuabyeej kws Vaajtswv pub rua mej lawm lug naav. Yog mej ua le ntawd thaus dlaab Ntxwgnyoog tuaj ntxag mej, mej txhaj yuav kovyeej.


  12Rua qhov tsi yog peb tawmtsaam tuabneeg, tabsis yog peb tawmtsaam tej dlaab kws nyob sau nruab ntug, tsi has cov thawj, tej kws muaj fwjchim hab tej fwjchim kws kaav tam tsaus ntuj.


  13Yog le ntawd, nwgnuav mej yuavtsum muab Vaajtswv tej cuabyeej lug naav. Yog mej ua le ntawd thaus dlaab Ntxwgnyoog lug tawmtsaam mej, mej txhaj kovyeej. Hab thaus tej kev tawmtsaam ntawd dlhau lawm, mej txhaj tseem nyob ruaj nreeg.


  14Yog le ntawd mej yuavtsum npaaj tog. Ca le muab txujlug tseeb lug ua hlaab sa, muab kev ncaaj nceeg lug ua dlaim hlau thaiv hauvsab.


  15Hab mej yuavtsum muab lub sab kub lug moog qha txujmoo zoo kws has txug txujkev kaaj sab lug ua khau rau.


  16Mej yuavtsum naj nub tuav txujkev ntseeg thaiv mej, ib yaam le mej tuav dlaim thaiv nav ntaaj. Yog mej ua le ntawd, mej yuav tua tau dlaab Ntxwgnyoog xibxub suavtawg kws nwg tua tuaj.


  17Ca le muab txujkev dlim txim kws Vaajtswv pub rua mej lawm coj lug ua mom hlau ntoo. Hab muab Vaajtswv txujlug kws Vaajtswv tug Ntsujplig pub rua mej, coj lug ua raab ntaaj.


  18Ib puas tsaav yaam kws mej ua nuav, mej yuavtsum thov Vaajtswv paab hab. Mej yuavtsum thov Vaajtswv txhua lub sijhawm lawv le Vaajtswv tug Ntsujplig coj mej. Vim le ntawd mej yuavtsum ceevfaaj hab ua sab ntev thov Vaajtswv tsi xob nkeeg. Hab najnub thov Vaajtswv paab cov ntseeg suavdlawg.


  19Hab mej thov Vaajtswv paab kuv, kuas thaus kuv qha Vaajtswv txujlug, kuv muaj lub sab tawv qha Txujmoo Zoo lub ntsab lug rua suavdlawg paub.


  20Txawm yog nwgnuav kuv raug kaw rua huv tsev lojcuj los kuv yeej yog ib tug xeebcom, vim kuv tseem qha txujmoo zoo, yog le ntawd thov mej thov Vaajtswv paab kuas kuv muaj sab tawv qha Txujmoo Zoo kws kuv yuavtsum qha.


  Paulus Thov Vaajtswv Paab Cov Ntseeg


  21Peb tug kwv Tikhikus kws peb hlub, nwg yog ib tug tubkhai kws ua tug Tswv teg num, nwg yuav qha txhua yaam num kws kuv ua rua mej, mej txhaj paub has tas kuv nyob le caag.


  22Tub yog vim le ntawd kuv txhaj le khaiv nwg tuaj saib mej. Kuv kuas nwg qha rua mej paub has tas, peb suavdlawg nyob le caag, hab nwg yuav txhawb mej tug zug.


  23Thov Vaajtswv tug kws yog peb leej Txiv hab tug Tswv Yexus Khetos paab kuas mej cov ntseeg tau nyob kaaj sab lug, kuas mej muab sab rau ntseeg hab ib leeg txawj hlub ib leeg.


  24Thov Vaajtswv txuj koob moov nyob nrug txhua tug kws muaj lub sab hlub peb tug Tswv Yexus Khetos moog ibtxhis le.

  Filipis 1


  1Kuv yog Paulus hab Timautes kws yog Yexus Khetos ob tug tubkhai, wb sau tsaab ntawv nuav xaa tuaj rua mej txhua tug kws ntseeg Vaajtswv kws nyob huv lub nroog Filipis kws koom nrug Yexus Khetos, hab cov txwjlaug kws saib cov ntseeg hab cov kws paab ua Vaajtswv teg num:2Thov Vaajtswv tug kws yog peb leej Txiv hab Tswv Yexus Khetos foom koob moov rua mej, hab paab kuas mej tau zoo nyob kaaj sab lug.


  Paulus Thov Vaajtswv Paab Cov Ntseeg


  3Txhua zag kws kuv ncu txug mej suavdlawg, kuv ncu ntsoov ua kuv tug Vaajtswv tsaug;4hab txhua zag kws kuv thov Vaajtswv paab mej, kuv zoo sab kawg le,5rua qhov mej tau paab kuv ua teg num kws qha Txujmoo Zoo txij thaus hauvpaug lug txug naj nub nwgnuav.


  6Yog le ntawd kuv txhaj ca sab has tas, Vaajtswv tug kws pib ua num zoo rua huv mej lub sab lawm, nwg yeej yuav ua kuas teg num ntawd tav rua nub kws Yexus Khetos lug.


  7Qhov kws kuv ncu ntsoov mej txhua tug ntawd yeej tsimnyog lawm, rua qhov kuv hlub mej txhua tug! Mej suavdlawg puavleej nrug kuv tau txuj koob moov kws Vaajtswv pub rua kuv, tsi has thaus kuv raug kaw rua huv tsev lojcuj hab thaus luas tso kuv tawm lug has dlaws tej kws luas thuam Txujmoo Zoo, hab ua kuas suavdlawg paub has tas Txujmoo zoo yeej tseemceeb.


  8Qhov kws kuv has rua mej has tas, kuv hlub mej ib yaam le Yexus Khetos hlub, Vaajtswv yeej paub has tas kuv has tseeb.9Tej lug kws kuv thov Vaajtswv paab mej, kuv thov kuas mej ib tug txawj hlub ib tug heev zuj zug, kuas mej paub tseeb hab totaub txhua yaam huv tuabsi.


  10Kuv thov Vaajtswv paab mej le ntawd, mej txhaj le yuav paub has tas yaam twg yog yaam kws zoo dlua ndlais. Yog mej paub le ntawd lawm, ces thaus txug Nub kws Yexus Khetos rov qaab lug, mej txhaj yuav zoo kawg nkaus tsi muaj ib qho txhum le.11Tub yog vim Yexus Khetos nyob huv mej lub sab lawm, mej txhaj ua tau mej lub neej zoo kawg nkaus rua Vaajtswv tau ntsejmuag.


  Paulus Ua Lub Neej rua Yexus Khetos Tau Ntsejmuag


  12Cov kwvtij, kuv xaav qha rua mej paub has tas, tej kev tsimtxom kws kuv raug, tej ntawd tub ua rua Txujmoo zoo nrov nchaa moog thoob plawg txhua qhov chaw lawm.


  13Vim kuv raug kev tsimtxom, cov tubrog kws zuv fuabtais tsev hab txhua tug kws nyob ntawm nuav, puab txhaj paub has tas, qhov kws kuv raug kaw huv tsev lojcuj ntawd, tub yog vim kuv ua Yexus Khetos tug tubkhai.


  14Hab qhov kws kuv raug kaw huv tsev lojcuj ntawd, qhov ntawd ua rua cov kwvtij ntseeg muab sab rau ntseeg tug Tswv heev ntxiv, hab ua rua puab muaj lub sab tawv moog qha Vaajtswv txujlug tsi ntshai leejtwg le.


  15Muaj qee leej qha Yexus Khetos zaaj, rua qhov puab khib hab puab nyam sis caav sis tshe, tabsis muaj qee leej muaj lub sab ncaaj qha tag tag.


  16Puab cov nuav hlub kuv puab txhaj qha le ntawd, rua qhov puab yeej paub has tas, Vaajtswv tsaa kuv ua tug kws teb cov tuabneeg kws thuam Txujmoo Zoo.


  17Tabsis cov tuabneeg kws tsi muaj lub sab ncaaj qha, puab qha kuas suavdlawg qhuas puab xwb; puab xaav has tas puab yuav ua kuas kuv hajyam nyuaj sab heev, thaus kws kuv tseem raug kaw huv tsev lojcuj nuav.


  18Txawm yog puab muaj lub sab ncaaj qha lossis tsi muaj los kuv yeej tsi poob sab le. Tsuav yog puab qha Yexus Khetos zaaj rua txhua qhov xwb, ces kuv yeej zoo sab lawm. Hab kuv yuav naj nub zoo sab,


  19rua qhov kuv paub has tas vim mej thov Vaajtswv paab kuv, hab vim Yexus Khetos tug Ntsujplig paab kuv, luas yeej yuav tso kuv tawm huv tsev lojcuj xwb.


  20Rua qhov kuv yeej ca sab has tas Vaajtswv yuav paab kuas kuv tsi ua ib yaam dlaabtsi rua kuv txaajmuag le. Nwg yuav paab kuas kuv muaj lub sab tawv qha tsi has nwgnuav lossis thaus twg le, kuv lub neej txhaj yuav ua rua Yexus Khetos tau ntsejmuag. Txawm yog kuv yuav caj hab yuav tuag los kuv yeej yuav ua kuv lub neej kuas Yexus Khetos tau ntsejmuag.


  21Thaus kuv tseem ua neej nyob nuav kuv nrug Yexus Khetos koom ib txujsa, thaus kuv tuag los kuv yeej yuav moog nrug Yexus Khetos nyob.


  22Kuv xaav moog nrug Yexus Khetos nyob, tabsis yog kuv teg num huv nplajteb nuav tseem muaj nqes, yog le ntawd kuv tsi paub has tas sov kuv yuav xaiv txuj twg txhaj le zoo.


  23Kuv ua ob lub sab. Kuv muaj ib lub sab xaav tso lub nplajteb nuav tseg hab moog nrug Yexus Khetos nyob ntshai yuav zoo dlua;24tabsis yog kuv nyob paab mej yuav muaj nqes rua mej heev.


  25Thaus kuv paub tseeb le nuav lawm, kuv txhaj xaav has tas kuv yuavtsum nrug mej nyob paab mej, kuas mej zoo sab rua tej kws mej tub ntseeg lawm,26yog le ntawd thaus kuv rov qaab tuaj nrug mej nyob, mej cov kws ntseeg Yexus Khetos, mej yuav zoo sab kawg le.


  27Tabsis qhov tseemceeb mej yuavtsum ua mej lub neej lawv le Yexus Khetos Txujmoo Zoo, yog mej ua le ntawd txawm yog kuv tuaj saib mej hab tsi tuaj los kuv yuav tau nov xuv has tas, mej muab sab rau ntseeg hab ua ib lub sab tawmtsaam yeebncuab kuas yeebncuab tsi xob rhuav tau Txujmoo Zoo kws mej ntseeg.


  28Mej tsi xob ntshai cov tuabneeg kws ua yeebncuab rua mej; yog mej ua sab tawv qhawv, puab txhaj paub has tas puab yuav kov tsi yeej mej, mej yuav kovyeej puab, rua qhov Vaajtswv yuav paab kuas mej kovyeej puab.


  29Txuj koob moov kws Vaajtswv pub rua mej tub yog qhov kws nwg hu mej lug ua Yexus Khetos teg num. Mej cov kws ua nwg teg num, tsi yog mej ntseeg nwg xwb, tabsis mej tseem yuav raug kev txomnyem hab.


  30Nwgnuav mej yuavtsum tawmtsaam ib yaam le kws mej tub pum kuv tawmtsaam lug lawm, hab lawv le mej tau nov has tas kuv tseem taabtom tawmtsaam.


  


  Filipis 2


  Tsaa Yexus Ua tug Luj


  1Qhov kws mej nrug Yexus Khetos koom ib txujsa, qhov ntawd ua rua mej muab sab rau ntseeg ntxiv, hab qhov kws Yexus Khetos hlub mej, ua rua mej zoo sab. Mej nrug Vaaj Ntsujplig sis raug zoo, mej txhaj muaj lub sab dlawb sab zoo hab ua rua mej ib leeg txawj hlub ib leeg.


  2Kuv thov ntuag mej kuas mej txhua tug muaj lub sab xaav ib yaam nkaus, muaj lub sab hlub ib yaam nkaus hab suavdlawg koom ua ib lub sab, ib tug nrug ib tug sis raug zoo. Yog mej ua le ntawd, yuav ua rua kuv zoo sab kawg le.


  3Mej tsi xob ua ib yaam dlaabtsi kuas zoo rua mej lossis kuas tuabneeg qhuas mej xwb; tabsis mej yuavtsum txu fwjchim hab ib tug tsi xob khaav has tas ib tug zoo dlua ib tug.


  4Mej tsi xob xaav txug mej xwb, tabsis mej yuavtsum xaav txug lwm tug hab.


  5Tsimnyog mej muaj lub sab zoo ib yaam le Yexus Khetos lub:6Yexus yeej muaj fwjchim sis luag zog le Vaajtswv, tabsis nwg tsi tau xaav has tas, nwg yuav tuav lub fwjchim ntawd moog le.


  7Tabsis nwg zoo sab tso ib puas tsaav yaam tseg, nwg lug yug ua tuabneeg. Nwg ua nwg lub neej zoo le ib tug tubkhai, hab nwg txu fwjchim.


  8Nwg txu fwjchim hab naj nub ua lawv le Vaajtswv lub sab nyam, txawm yog tuabneeg muab nwg ntsa rua sau ntoo khaublig los nwg tseem noog Vaajtswv lug.


  9Tub yog vim le nuav Vaajtswv txhaj tsaa nwg ua tug luj dlua ndlais, hab tis lub npe kws zoo tshaaj tej npe huv tuabsi rua nwg.


  10Vaajtswv ua le ntawd kuas Yexus lub npe muaj koob meej, txhua tug, tsi has cov kws nyob sau ntuj ceebtsheej, cov kws nyob huv nplajteb nuav hab tej kws nyob huv nruab tivtxw puavleej yuav txhus caug pe nwg,


  11hab txhua tug yuav leeg has tas Yexus Khetos yog tug Tswv, kuas Vaajtswv tug kws yog Leej Txiv txhaj tau koob meej.


  Mej Yuavtsum Ci Ib Yaam Le Cov Nubqub


  12Yog le ntawd cov kwvtij kws kuv hlub, thaus kuv tseem nrug mej nyob, mej ibtxwm noog kuv lug, txawm yog nwgnuav kuv tsi nrug mej nyob lawm los mej yuavtsum noog kuv lug heev dlua yaav taag lug hab. Mej yuavtsum paub ntshai Vaajtswv ua ibce tshee nyo, mej txhaj yuav dlim mej lub txim,


  13rua qhov Vaajtswv yog tug kws naj nub ua num huv mej lub sab kuas mej xaav ua Vaajtswv teg num, hab ua tau lawv le Vaajtswv lub sab nyam.


  14Ib puas tsaav yaam kws mej ua mej tsi xob ywg hab tsi xob sis caav sis tshe,15mej txhaj yuav ua tau tuabneeg zoo kws tsi muaj leejtwg yuav thuam tau, hab ua tau Vaajtswv cov mivnyuas kws zoo kawg nkaus kws nrug cov tuabneeg tsi ncaaj hab muaj txim nyob ua ke huv nplajteb nuav. Thaus mej qha Vaajtswv txujlug kws cawm tuabneeg txujsa,16mej yuavtsum ci rua puab ib yaam le cov nubqub kws ci sau nruab ntug. Yog mej ua le ntawd thaus txug nub kws Yexus Khetos rov qaab lug kuv yuav tau ntsejmuag. Rua qhov thaus ntawd suavdlawg yuav pum has tas, tej num kws kuv siv siv zug ua muaj nqes heev.


  17Txawm yog muab kuv cov ntshaav fij rua Vaajtswv, txhaj ua rua mej kev ntseeg tav los kuv yeej zoo sab; yog kuv zoo sab mej yeej yuav zoo sab hab.18Ib yaam nkaus le ntawd, tsimnyog mej yuav zoo sab hab ua rua kuv zoo sab.


  Timautes hab Epafauditus


  19Kuv ca sab has tas, yog peb tug Tswv pum zoo, tsi ntev nuav kuv yuav khaiv Timautes tuaj saib mej, hab thaus nwg coj mej xuv lug qha rua kuv lawm, kuv yuav qaab sab nyob.


  20Timautes tuab leeg xwb, txhaj le xaav ib yaam le kuv hab mob sab txug mej.


  21Dlua le lwm tug, puab tsuas xaav txug puab tej num xwb, puab tsi quavntsej Yexus Khetos tej num le.


  22Mej tub paub lawm has tas, Timautes teg num muaj nqes heev; nwg nrug kuv ua teg num kws qha Txujmoo Zoo ib yaam le wb yog ob txiv tub.


  23Yog le ntawd thaus twg kuv paub has tas puab yuav ua le caag rua kuv, kuv ca sab has tas kuv yuav tau khaiv Timautes tuaj qha rua mej sai sai.


  24Hab kuv ca sab has tas yog Vaajtswv pum zoo, tsi ntev nuav kuv yuav tau tuaj saib mej.


  25Kuv xaav has tas, kuv yuavtsum khaiv peb tug kwv Epafauditus kws mej khaiv tuaj paab kuv ntawd, rov qaab lug tim mej. Nwg nrug kuv ua num hab nwg ua ib tug tubrog ib yaam le kuv.


  26Nwg kub sab lug xaav pum mej suavdlawg hab nwg nyuaj sab kawg rua qhov kws mej tau nov has tas nwg mob.


  27Nwg yeej mob tag, nwg tub yuav laug tuag, tabsis Vaajtswv hlub nwg, Vaajtswv txhaj tsi pub nwg tuag. Tsi yog Vaajtswv hlub nwg ib leeg xwb, tabsis Vaajtswv taabncuab kuv hab. Vaajtswv tsi pub nwg tuag kuas kuv txhaj tsi muaj kev nyuaj sab.


  28Yog le ntawd, kuv txhaj le maaj khaiv nwg rov qaab lug tim mej, thaus nwg hab mej rov sis pum lawm, mej yuav zoo sab kawg le hab kuv yuav tsi nyuaj sab lawm.


  29Mej yuavtsum zoo sab hlo txais tog nwg, rua qhov nwg yog ib tug kwvtij kws ntseeg tug Tswv. Mej yuavtsum fwm tej tug tuabneeg kws muab sab rau ua num le nwg,


  30rua qhov nwg tuaj paab kuv ua tej kws mej paab tsi tau, nwg tub yuav laug tuag vim nwg ua Yexus Khetos teg num, nwg yeej tsi khauvxwm nwg txujsa le.


  


  Filipis 3


  Txujkev Ncaaj Nceeg Kws Tseeb


  1Cov kwvtij, thaus kawg nuav kuv thov kuas mej ca le zoo sab qhov kws mej tau nrug tug Tswv koom ua ke. Qhov kws kuv rov sau tej kws kuv tub sau ib zag tuaj rua mej lawm, yeej tsi ua rua kuv nyuaj sab dlaabtsi, tabsis yuav ua rua mej paub ceevfaaj mej txhaj tsi yuam kev.


  2Mej yuavtsum ceevfaaj cov tuabneeg kws ua phem ua qas, cov tuabneeg kws ua phem, hab cov tuabneeg kws muab puab lub cev hlais.


  3Cov tuabneeg kws ua kevcai txav tag yog peb, tsi yog puab, peb paub pehawm Vaajtswv, rua qhov Vaaj Ntsujplig qha peb, hab peb zoo sab vim peb nrug Yexus Khetos koom ib txujsa, peb yeej tsi ca sab rua tej kevcai kws tuabneeg ua,


  4yog kuv xaav ca sab rua tej ntawd los yeej tau. Kuv yeej paub tej ntawd huv tuabsi, yog leejtwg tseem xaav has tas, nwg ca sab rua tej kevcai kws tuabneeg ua, kuv hajyam muaj chaw ca sab rua tej ntawd heev dlua nwg.


  5Thaus yug kuv tau yim nub lawm, puab muab kuv ua kevcai txav. Kuv yeej yog tuabneeg


  Yixalayees, kuv yog xeem Npeenyamees, kuv yog tuabneeg Henplais, kuv yug huv tsaav tuabneeg Henplais. Yog yuav has txug qhov kws coj lawv le cov Yudais tej kevcai, kuv yeej yog tug kws coj lawv le cov Falixais paab.


  6Yaav taag lug kuv coj txuj kevcai nuav nruj heev, kuv txhaj le tsimtxom cov ntseeg Yexus. Yog Vaajtswv coj tug kws xyum ua lawv le Vaajtswv txuj kevcai lug nrug Vaajtswv sis raug zoo lawm, ces Vaajtswv yuav xub coj kuv lug nrug Vaajtswv sis raug zoo, rua qhov kuv yeej coj lawv le txuj kevcai, kuv tsi tau ua txhum ib nqais le.


  7Tabsis tej kws yaav taag lug kuv suav has tas muaj nqes, nwgnuav kuv tsi suav has tas tej ntawd muaj nqes lawm, rua qhov kuv xaav ua kuas hum Yexus Khetos sab.


  8Tsi yog kuv suav has tas tej ntawd tsi muaj nqes xwb, tabsis yog txhua yaam huv tuabsi, rua qhov kuv xaav tau yaam kws muaj nqes heev dlua tej ntawd; yaam kws kuv xaav tau ntawd yog qhov kws kuv xaav muab sab npuab Yexus Khetos tug kws yog kuv tug Tswv heev dlua yaav taag lug. Kuv ua kuv lub neej kuas hum Yexus Khetos sab, kuv txhaj le tso ib puas tsaav yaam tseg. Kuv saib tej ntawd zoo ib yaam le tej lamsim kws luas muab povtseg lawm xwb; kuv ua le ntawd kuas kuv txhaj tau Yexus Khetos lug ua kuv tug Tswv


  9hab kuas kuv tau nrug nwg koom ib txujsa. Txawm yog kuv xyum ua lawv le Vaajtswv txuj kevcai los Vaajtswv yeej tsi suav has tas kuv yog tuabneeg ncaaj nceeg. Tabsis qhov kws Vaajtswv suav has tas kuv yog tuabneeg ncaaj nceeg, tub yog vim kuv ntseeg Yexus Khetos. Txhua tug kws ntseeg, Vaajtswv yeej suav has tas puab yog cov kws ncaaj nceeg.


  10Yaam kws kuv xaav yuav heev dlua lwm yaam huv tuabsi yog qhov kws kuv xaav paub Yexus Khetos hab xaav tau lub fwjchim kws ua rua Yexus sawv huv qhov tuag rov qaab lug. Kuv zoo sab nrug nwg raug kev txomnyem hab kuv xaav muaj lub sab zoo le nwg lub thaus nwg raug kev tuag,


  11kuv ca sab has tas Vaajtswv yeej yuav tsaa kuv sawv huv qhov tuag rov qaab lug.


  Dlha Ncaaj Nraim Moog rua tug Nrim tom Kawg


  12Kuv tsi tau khaav has tas kuv tub tau tej kws kuv has lug nuav lawm lossis ua tau kuv lub neej zoo kawg nkaus lawm, tabsis kuv tseem taabtom siv zug ua saib kuv puas tau tej ntawd lug ua kuv tug, ib yaam le Yexus Khetos tau coj kuv lug ua nwg tug lawm.


  13Cov kwvtij, kuv tsi tau xaav has tas, kuv tub dlha moog txug tom kawg lawm; tsuas muaj ib yaam kws kuv yuav ua xwb, yaam ntawd yog le nuav: kuv yuav tsi cim ntsoov tej kws kuv ua taag lug lawm, tabsis kuv yuav siv zug ntsog moog kuas txug tej kws nyob tom hauv ntej.


  14Yog le ntawd, kuv txhaj le dlha ncaaj nraim moog rua tug nrim tom kawg kuas kuv tau nqe zug. Qhov nqe zug ntawd yog txujsa kws Vaajtswv khaws ca rua sau ntuj ceebtsheej tog peb cov kws ntseeg Yexus Khetos.


  15Peb cov kws paub Vaajtswv tseeb lawm, tsimnyog peb txhua tug xaav le ntawd. Tabsis yog mej cov muaj qee leej xaav lwm yaam lawm, Vaajtswv yuav qha yaam ntawd rua mej paub.


  16Txawm yog le caag los peb yuavtsum coj lawv le tej kws peb tub paub lawm.


  17Cov kwvtij, mej yuavtsum xyum ua lawv le kuv ua, peb tub ua yaam ntxwv rua mej xyum lawm, yog le ntawd mej yuavtsum saib cov tuabneeg kws coj lawv le peb ua, mej txhaj yuav paub ua.


  18Muaj ntau leej tsi ua puab lub neej zoo, puab txhaj saib tsi taug qhov kws Yexus Khetos tuag sau tug ntoo khaublig. Kuv tub qha puab zaaj rua mej ntau zag lawm. Nwgnuav kuv rov qaab qha le nuav rua mej lug kuv kua muag kawg le.


  19Thaus kawg cov tuabneeg ntawd yuav raug kev puamtsuaj, puab muab tej kev phem kev qas lug saib hlub dlua lwm yaam huv tuabsi. Yaam kws tub tsimnyog puab txaajmuag los puab tseem muab lug khaav, hab puab tsuas xaav txug tej kws yog nplajteb le xwb.


  20Peb yog tuabneeg qaum ntuj, peb naj nub ua sab ntev tog peb tug Cawmseej kws yog Tswv Yexus Khetos tug kws yuav lug sau ntuj lug.


  21Nwg yuav muab peb lub cev kws txawj mob txawj tuag nuav hloov dlua tshab kuas zoo le nwg lub cev kws ci ntsaa ab tsi txawj mob tsi txawj tuag. Nwg ua tau le ntawd, rua qhov nwg muaj fwjchim muab ib puas tsaav yaam huv tuabsi lug rua nwg kaav.


  


  Filipis 4


  Tej Lug Qhuab Ntuag


  1Yog le ntawd cov kwvtij, kuv hlub mej hab ncu mej heev! Mej ua rua kuv zoo sab hab ua rua kuv tau ntsejmuag kawg le! Cov kwvtij kws kuv hlub, mej yuavtsum muab sab rau ntseeg tug Tswv tsi xob tso nwg tseg.2E-audias hab Xitikhes, kuv thov ntuag meb kuas meb nyob sis hum, txhaj tsimnyog qhov kws meb yog ob vivncaug kws ntseeg tug Tswv.


  3Kuv qha tug kws nrug kuv ua num has tas, koj yuavtsum paab ob tug quaspuj ntawd, rua qhov obtug yog ob tug kws muab sab rau paab kuv qha Txujmoo Zoo, ib yaam le Kelemees hab cov kws nrug kuv ua num. Puab cov ntawd yog cov kws muaj lub npe sau rua huv Vaajtswv phoo ntawv kws Vaajtswv sau cov tuabneeg kws muaj txujsa ntev dlhawv moog ibtxhis lawm tej npe.


  4Mej yuavtsum naj nub zoo sab, rua qhov mej tub nrug tug Tswv koom ib txujsa lawm. Kuv rov has ib lus ntxiv has tas: mej ca le zoo sab!


  5Mej yuavtsum ua sab mog sab muas rua txhua tug. Tug Tswv tub yuav lug sai sai nuav.6Mej tsi xob nyuaj sab rua ib yaam dlaabtsi hlo le, thaus mej thov Vaajtswv, mej ca le qha txhua yaam kws mej xaav yuav rua Vaajtswv, hab thaus mej thov mej yuavtsum ncu ntsoov ua Vaajtswv tsaug.


  7Yeej tsi muaj leejtwg yuav paub qhov kws Vaajtswv ua rua mej muaj kev kaaj sab hab qhov kws mej nrug Yexus Khetos koom ib txujsa hab tej kws mej xaav huv tuabsi.


  8Cov kwvtij, kuv thov xaus lug le nuav has tas, mej yuavtsum cim ntsoov tej kws zoo hab tsimnyog qhuas rua huv mej lub sab: tsi has tej kws tseeb, tej kws tsimnyog fwm, tej kws ncaaj nceeg, tej kws dlawbhuv, tej kws ntxim nyam hab tej kws yuav tau koob meej, mej yuavtsum khaws tej ntawd ca rua huv mej lub sab huv tuabsi.


  9Mej yuavtsum ua lawv le tej kws mej kawm hab mej tau txais lug lawm, tsi has tej kws mej nov kuv qha hab tej kws mej pum kuv ua. Mej yuavtsum ua lawv le tej ntawd, Vaajtswv tug kws ua rua peb muaj kev kaaj sab, nwg txhaj yuav nrug nraim mej nyob.


  Paulus Ua Cov Ntseeg Tsaug


  10Qhov kws kuv nrug tug Tswv koom ib txujsa, qhov ntawd ua rua kuv zoo sab kawg le, mej tub tso kuv tseg tau ntev lug lawm, tabsis nwgnuav mej tsua rov qaab paab kuv dlua. Kuv has le nuav tsi yog kuv has tas mej tsi hlub kuv, qhov tseemceeb yog tsi muaj tuabneeg dlhau xwb, mej txhaj paab tsi tau kuv.


  11Kuv has le nuav tsi yog kuv ywg has tas tsi muaj tuabneeg hlub kuv, txawm yog kuv yuav nyob le caag los kuv yeej nyob tau.


  12Kuv tub paub lawm has tas, thaus tsi muaj noj tsi muaj naav zoo le caag hab thaus muaj ntau lawm tsua zoo le caag. Kuv yeej paub tej kws tsi yoojyim totaub nuav, tsi has kuv nyob qhov twg hab lub sijhawm twg, yuav tshaib yuav tsau, yuav muaj ntau muaj tsawg los kuv yeej tsi txhawj.


  13Vim Yexus Khetos txhawb kuv tug zug, kuv txhaj tiv taug txhua tsaav yaam huv tuabsi.


  14Txawm yog le ntawd los kuv ua mej tsaug, rua qhov mej tub paab kuv thaus kuv raug kev txomnyem lawm.


  15Mej cov kws yog tuabneeg Filipis, mej tub paub lawm has tas thaus kuv xub tuaj qha Txujmoo Zoo tim mej, tsi muaj leejtwg paab kuv le. Thaus kuv tawm huv Makedaunias moog, tsuas yog mej cov txhaj le paab kuv xwb. Mej muaj ntau muaj tsawg los mej puavleej xaa tuaj rua kuv.


  16Thaus kuv nyob huv lub nroog Thexalaunikes, mej xaa qhov txhua chaw tuaj rua kuv, tsi yog xaa ib zag xwb, tabsis mej tseem xaa tuaj ntxiv hab.


  17Tsi yog kuv xaav tau mej tej qhov txhua chaw, tabsis kuv xaav kuas tej kws mej xaa tuaj rua kuv ntawd muaj nqes rua mej.


  18Kuv sau tsaab ntawv nuav tuaj qha rua mej has tas, tej kws mej muab rua Epafauditus nqaa tuaj rua kuv, kuv tau txais lawm, nwgnuav kuv muaj ntau siv tsi taag le! Tej kws mej xaa tuaj rua kuv ntawd zoo ib yaam le tej tshuaj tsw qaab kws suavdlawg muab fij rua Vaajtswv, hab yog tej kws Vaajtswv pum zoo yuav.


  19Kuv tug Vaajtswv kws muaj koob moov nplua mag, nwg yuav pub txhua yaam kws mej xaav tau rua mej, rua qhov mej yog cov kws ntseeg Yexus Khetos.


  20Thov kuas Vaajtswv tug kws yog peb leej Txiv tau koob meej moog ibtxhis le! Amees.


  Paulus tej Lug Xaa Xuv thaus Kawg


  21Kuv has noj qaab nyob zoo rua mej txhua tug kws ntseeg Vaajtswv hab mej cov kws yog Yexus Khetos tug lawm. Cov kwvtij kws nrug kuv nyob ntawm nuav, puab has noj qaab nyob zoo rua mej txhua tug ib yaam nkaus hab.


  22Cov ntseeg Vaajtswv txhua tug kws nyob ntawm nuav, puab puavleej has noj qaab nyob zoo tuaj rua mej suavdlawg, tshwjxeeb yog cov kws nyob huv fuabtais lub loog yog cov has.


  23Thov tug Tswv Yexus Khetos foom koob moov rua mej txhua tug.

  Kaulauxais 1


  1Kuv yog Paulus kws Vaajtswv tsaa ua Yexus Khetos tug timthawj.2Kuv hab peb tug kwv Timautes sau tsaab ntawv nuav xaa tuaj rua Vaajtswv tsaav tuabneeg kws nyob huv lub nroog Kaulauxais. Mej yog peb cov kwvtij kws muab sab rau ntseeg Yexus Khetos. Thov Vaajtswv tug kws yog peb leej Txiv foom koob moov rua mej hab paab kuas mej tau nyob kaaj sab lug.


  Paulus Ua Vaajtswv Tsaug


  3Txhua zag kws peb thov Vaajtswv paab mej, peb yeej ncu ntsoov ua peb tug Tswv Yexus Khetos leej Txiv tsaug,4rua qhov peb tub nov xuv has tas, mej muab sab rau ntseeg Yexus Khetos hab mej hlub Vaajtswv tsaav tuabneeg txhua tug huv tuabsi.5Thaus mej xub nov Txujmoo Zoo kws yog txuj tseeb, mej paub has tas Txujmoo Zoo ntawd ua rua mej muaj chaw ca sab. Vim mej ca sab rua tej kws Vaajtswv tub khaws ca rua mej sau ntuj ceebtsheej lawm, mej txhaj muab sab rau ntseeg hab sis hlub.


  6Txujmoo Zoo taabtom nrov nchaa moog thoob plawg huv qaab ntuj nuav, hab Txujmoo Zoo ntawd coj tej koob moov zoo lug, ib yaam le thaus kws Txujmoo Zoo nrov tuaj txug mej, mej paub has tas yog Vaajtswv hlub cov tuabneeg kws muaj txim, mej txhaj tau txais tej koob moov zoo ntawd.7Qhov kws mej paub le ntawd, tub yog peb tug kwv Epafas kws nrug peb ua num, hab yog tug kws peb hlub qha rua mej. Nwg yog ib tug kws muab sab rau paab peb ua Yexus Khetos teg num.8Nwg qha rua peb has tas, Vaaj Ntsujplig tub ua rua mej txawj sis hlub lawm.


  9Vim le ntawd txij nub kws peb tau nov mej moo, peb txhaj naj nub thov Vaajtswv paab mej tsi tseg le. Peb thov Vaajtswv paab kuas mej muaj tswvyim hab totaub tej kws Vaaj Ntsujplig tug Dlawbhuv qha, mej txhaj paub tej kws Vaajtswv lub sab nyam.10Yog mej paub lawd, mej yuav ua tau tuabneeg zoo lawv le Vaajtswv lub sab nyam hab naj nub ua tej kws hum Vaajtswv sab. Mej lub neej yuav tawg paaj txi txiv hab mej yuav paub Vaajtswv heev zuj zug.


  11Thov Vaajtswv tug kws muaj fwjchim txhawb mej tug zug kuas mej muaj zug heev ntxiv, txawm yog mej tau zoo hab txomnyem los mej txhaj ua taug sab ntev.12Hab mej yuav zoo sab hlo ua leej Txiv tsaug. Leej Txiv yog tug kws coj mej lug yuav nwg txuj koob moov kws nwg npaaj ca rua nwg tsaav tuabneeg kws taug txujkev kaaj. 13 Vaajtswv tub paab peb cov kws dlaab Ntxwgnyoog muab kaw rua huv qhov tsaus ntuj dlim lawm; hab Vaajtswv coj peb lug nyob huv qhov pum kev kws Vaajtswv tug Tub kaav. Tug Tub ntawd yog tug kws Vaajtswv hlub,14hab yog tug kws tso peb dlim hab zaam peb lub txim.


  Yexus Khetos hab Nwg Teg Num


  15Yexus Khetos tug kws peb qhovmuag pum yeej zoo ib yaam le Vaajtswv tug kws peb qhovmuag tsi pum. Yexus Khetos yog Vaajtswv tug Tub hlub. Nwg muaj fwjchim luj dlua ib puas tsaav yaam kws Vaajtswv tsim huv tuabsi.


  16Tsi has tej kws nyob sau nruab ntug, hab tej kws nyob huv nplajteb nuav, tej kws peb qhovmuag pum hab tej kws peb qhovmuag tsi pum, cov timtswv ceebtsheej kws muaj fwjchim hab tej numtswv lossis cov vaajntxwv hab cov tuabneeg kws muaj fwjchim kaav nplajteb, txhua yaam ntawd puavleej yog Vaajtswv has kuas Yexus tsim, hab nwg tsim tej ntawd rua nwg.17Yexus Khetos yeej xub nyob dlua ib puas tsaav yaam huv tuabsi, hab nwg tu kuas nyag nyob muaj nyag chaw.18Yexus Khetos yog lub taubhau rua lub cev, lub cev yog cov tuabneeg kws ntseeg Vaajtswv. Nwg yog lub hauvpaug kws ua kuas lub cev cajsa. Nwg yog thawj tug kws Vaajtswv tsaa sawv huv qhov tuag rov qaab lug. Vaajtswv ua le ntawd kuas Yexus Khetos tuableeg txhaj ua tau ib puas tsaav yaam tug thawj.


  19Rua qhov Vaajtswv yeej pum zoo ca Vaajtswv tug Tub muaj fwjchim hab muaj yaam ntxwv ib yaam le Vaajtswv.20Vaajtswv pum zoo kuas Vaajtswv tug Tub coj ib puas tsaav yaam kws nyob huv qaab ntuj nuav, hab nyob sau nruab ntug rov lug ua Vaajtswv tug. Vaajtswv tso Vaajtswv tug Tub lug tuag sau tug ntoo khaublig, peb txhaj le tau lug nrug Vaajtswv sis raug zoo.


  21Yaav taag lug mej ua tsi hum Vaajtswv sab, mej ua yeebncuab rua Vaajtswv, rua qhov mej nyam ua phem, tsi has tej kws mej ua hab tej kws mej xaav.


  22Tabsis qhov kws nwgnuav mej tau lug nrug Vaajtswv sis raug zoo, tub yog vim Vaajtswv tug Tub lub cev raug kev tuag txhwv mej. Vaajtswv khaiv Vaajtswv tug Tub lug tuag txhwv mej, rua qhov Vaajtswv xaav kuas mej ua tau tuabneeg zoo kawg nkaus tsi muaj ib qho txhum, thaus mej moog sawv ntawm Vaajtswv lub xubndlag.


  23Mej yuavtsum muab sab rau ntseeg Txujmoo Zoo ib yaam le thaus mej nyavnyuas nov. Hab mej yuavtsum ncu ntsoov qhov kws mej tub ca sab rua lawm. Mej tsi xob pub leejtwg ua rua mej xaav yuam kev. Txujmoo Zoo nuav yog txuj kws tub muaj tuabneeg coj moog qha rua txhua tug kws nyob huv qaab ntuj nuav lawm. Kuv yog ib tug tubkhai kws qha Txujmoo Zoo ntawd ntaag.


  Paulus Ua Num rua Pawg ntseeg


  24Nwgnuav kuv zoo sab raug kev txomnyem paab mej. Rua qhov kuv xaav kuas tej kev txomnyem kws Yexus Khetos raug paab nwg lub cev tav. Yexus Khetos lub cev yog cov tuabneeg kws ntseeg Vaajtswv.


  25Vaajtswv tsaa kuv ua ib tug tubkhai paab cov ntseeg. Vaajtswv kuas kuv ua teg num nuav txhaj paab tau mej. Teg num nuav yog qhov kws qha txug nwg zaaj.26Nwg kuas kuv qha txhij qha txhua has txug zaaj kws nwg tub muab zais ca tau ntau tam lug lawm, tsi pub rua leejtwg paub. Tabsis nwgnuav nwg tub qha rua nwg tsaav tuabneeg paub lawm.


  27Vaajtswv ua le nuav, rua qhov Vaajtswv yeej pum zoo qha zaaj kws tsi muaj tuabneeg paub nuav rua nwg tsaav tuabneeg paub. zaaj ntawd yog zaaj kws muaj nqes heev hab zoo kawg nkaus. Vaajtswv tub npaaj zaaj nuav ca rua txhua tsaav tuabneeg lawm. Zaaj kws Vaajtswv muab zais ca lawm yog has tas: Yexus Khetos tub lug nrug mej nyob lawm, yog le ntawd mej yuav tau Vaajtswv tug tshwjchim kws ci ntsaa ab.


  28Peb paub le nuav, peb txhaj qha Yexus Khetos zaaj rua suavdlawg. Peb ntuag hab qha txhua tug lawv le peb muaj tswvyim qha, rua qhov peb xaav kuas txhua tug kws ntseeg Yexus Khetos ua tau puab lub neej zoo hab coj tau puab moog cuag Vaajtswv.29Yexus Khetos tub pub nwg tug zug rua kuv lawm, kuv txhaj muab sab rau siv tug zug kws Yexus Khetos pub rua kuv ua kuas tau lawv le tej kws kuv xaav ua.


  


  Kaulauxais 2


  1Kuv xaav kuas mej paub has tas, kuv ua num khwv kawg le paab mej, hab paab cov ntseeg kws nyob huv lub nroog Laudikeyas, hab cov tuabneeg kws tseem tsi tau pum dlua kuv.


  2Qhov kws kuv ua le nuav yog kuv xaav txhawb puab tug zug, hab xaav kuas puab ib leeg txawj hlub ib leeg. Hab kuas puab totaub zoo, puab txhaj yuav ca sab rua Yexus Khetos. Puab txhaj le paub zaaj kws Vaajtswv muab zais ca lawm, zaaj ntawd yog Yexus Khetos ntaag.3Yexus Khetos yog tug yumsij kws qheb Vaajtswv lub txhaab tswvyim hab kev txawj ntse kws Vaajtswv muab zais ca lawm.


  4Kuv qha rua mej has tas mej yuavtsum ceevfaaj, tsi xob pub leejtwg ntxag tau mej. Txawm yog puab yuav txawj has zoo npaum le caag los mej tsi xob noog puab lug.5Txawm yog kuv nyob dleb mej los kuv lub sab yeej nrug nraim mej nyob. Kuv zoo sab kawg le, rua qhov kuv nov has tas, mej cov kws ntseeg Yexus Khetos, mej puavleej koom ib lub sab.


  Tug Ntseeg Yexus Khetos Lub Neej


  6Mej tub leeg has tas Yexus Khetos yog mej tug Tswv lawm, yog le ntawd mej yuavtsum ua mej lub neej kuas phim qhov kws mej nrug nwg koom ib txujsa.7Mej yuavtsum muab sab rau ntseeg Yexus Khetos ib yaam le tug caag ntoo kws ntsa aav tub tub. Hab mej yuavtsum sawv khov kho ib yaam le lub tsev kws cov ncej txhus tub tub. Mej yuavtsum muab sab npuab tej kws mej tub kawm lug lawm. Hab mej yuavtsum naj nub ncu ntsoov ua Vaajtswv tsaug.


  8Mej yuavtsum ceevfaaj. Mej tsi xob moog noog tej zaaj kws tsi muaj hauvpaug hauvntsis kws suavdlawg qhuas has tas, yog kev txawj kev ntse, nyob tsaam mej tso Vaajtswv tseg. Tej zaaj ntawd yeej yog tej kws tuabneeg ibtxwm qha ib tam dlhau ib tam lug. Hab tej ntawd yog dlaab le tsi yog Yexus Khetos le.9Rua qhov Yexus lug yug ua tuabneeg, nwg tug yaam ntxwv zoo ib yaam le Vaajtswv tug.10Hab mej cov kws nrug Yexus Khetos koom ib txujsa, mej tub zoo kawg nkaus lawm. Yexus Khetos yog tug kws muaj fwjchim luj dlua cov kws kaav sau nruab ntug hab huv nplajteb nuav.


  11Mej cov kws nrug Yexus Khetos koom ib txujsa, mej tub ua kevcai txav lawm. Tsi yog tuabneeg muab mej ua, tabsis qhov kws Yexus Khetos paab mej dlim mej lub sab kws pheej yuam mej lub cev moog ua txhum, qhov ntawd tub yog nwg muab mej ua kevcai txav ntaag.


  12Thaus mej ua kevcai raus dlej, tub yog muab mej log nrug Yexus Khetos ua ke lawm. Hab Vaajtswv tub tsaa mej nrug Yexus Khetos sawv rov qaab lug lawm, rua qhov mej ca sab rua Vaajtswv lub fwjchim kws tsaa Yexus sawv huv qhov tuag rov qaab lug. 13 Yaav taag lug, mej zoo ib yaam le cov kws tuag lawd, vim mej ua txhum hab mej yog lwm tsaav tuabneeg kws yeej tsi muaj Vaajtswv txuj kevcai kaav. Tabsis nwgnuav Vaajtswv coj mej lug nrug Yexus Khetos koom ib txujsa. Vaajtswv tub zaam peb lub txim huv tuabsi lawm.


  14Vaajtswv rhuav tej kevcai nruj kws kaav peb. Hab Vaajtswv tub muab tej ntawd huv tuabsi coj moog ntsa rua sau ntoo khaublig lawm.15Yexus Khetos kovyeej ib puas tsaav yaam kws muaj fwjchim sau tug ntoo khaublig. Nwg coj ib puas tsaav yaam ntawd lug rua suavdlawg saib has tas, nwg yog tug kws yeej, hab tej ntawd yog cov kws swb.


  16Yog le ntawd mej tsi xob pub leejtwg thuam mej has tas, ua le caag mej tsi caiv kev noj kev haus lossis nub ua kevcai lossis nub hli xab lossis nub Xanpataus.17Tej ntawd tsuas yog tej kws yuav muaj lug yaav tom ntej nuav tug dluab xwb, tug kws tseem ceeb yog Yexus Khetos.


  18Mej tsi xob pub tug kws khaav has tas nwg zoo dlua lwm tug thuam mej. Tug ntawd pheej has tas nwg ua ywgtoog pum tej kws tseemceeb, nwg ua txuj ua le nwg yog tug kws tsi muab hlub, nwg pehawm cov timtswv ceebtsheej, tug ntawd nwg laam khaav qhuav lawv le nwg xaav xwb.


  19Nwg tsi muab sab npuab Yexus Khetos kws yog cov ntseeg lub taubhau. Yexus Khetos yog tug kws ntxiv roj ntxiv ntshaav rua lub cev, hab muab tej qej txhaa lug sis dlhos. Nwg muab tej leeg lug tuav, lub cev txhaj nyob ruaj ua ke, hab txawj luj hlub quas zug lawv le Vaajtswv lub sab nyam.


  Tug Ntseeg Lub Neej Tshab


  20Mej tub nrug Yexus Khetos tuag hab mej tub dlim tej kws ibtxwm kaav tuabneeg huv lub qaab ntuj nuav lawm. Ua le caag mej tseem ua mej lub neej ib yaam le tuabneeg nplajteb ua hab?


  21Ua le caag mej tseem coj tej kevcai kws qha has tas, tsi xob tuav, tsi xob saaj, hab tsi xob kov.


  22Txawm yog peb ua lawv le tej ntawd los thaus kawg yeej tsi muaj nqes dlaabtsi rua peb le. Tej kevcai ntawd tsuas yog tej kws tuabneeg xaav hab tuabneeg qha xwb.


  23Tej kevcai kws qha tuabneeg kuas pe cov timtswv ceebtsheej, kuas ua le cov tuabneeg tsi muab hlub, hab kuas tuabneeg tsimtxom tuabneeg lub cev, suavdlawg saib yaam le tej ntawd yog tej kws tseemceeb. Tabsis tej ntawd yeej paab tsi tau kuas tuabneeg tswj tau tuabneeg lub sab kws nyam ua phem.


  


  Kaulauxais 3


  1Vaajtswv tub tsaa mej nrug Yexus Khetos sawv huv qhov tuag rov qaab lug lawm, yog le ntawd, mej yuavtsum muab sab npuab tej kws nyob sau ntuj `ceebtsheej, qhov chaw ntawd yog qhov kws Yexus Khetos nyob sau lub zwmtxwv kws nyob ntawm Vaajtswv saab xis.2Mej yuavtsum muab sab npuab tej kws nyob sau ntuj ceebtsheej, tsi yog muab sab npuab tej kws nyob huv nplajteb nuav.3Rua qhov mej cov kws nrug Yexus Khetos koom ib txujsa, mej zoo le cov tuabneeg kws tuag lawm. Mej txujsa Vaajtswv tub muab khaws ca lawm.4Yexus Khetos yog mej txujsa, thaus nwg rov lug mej yuav nrug nwg ua ke lug, hab nrug nwg tau koobmeej ib yaam nkaus.


  Lub Neej Qub hab Lub Neej Tshab


  5Yog le ntawd tej kev phem kev qas kws mej lub sab nyam ua, mej yuavtsum muab tso povtseg, tsi has kev nkauj kev nraug lossis ua vuabtsuab lossis ntshaw luas tug lossis nyam ua phem ua qas lossis ua tuabneeg sab hlub. Tug tuabneeg sab hlub, nwg saib yaam kws nwg ntshaw tsimtxaj dlua Vaajtswv.


  6Vim muaj tej nuav Vaajtswv txhaj yuav rau txim rua cov tuabneeg kws tsi noog Vaajtswv lug.7Yaav taag lug mej nyam ua kev phem kev qas ib yaam le cov tuabneeg kws nyam ua phem ua qas ntawd.8Tabsis nwgnuav mej yuavtsum muab tej kws yuav has nuav tso povtseg: kev chim, kev ua nruj ua tsiv, ua limham, mej tsi xob thuam lwm tug hab tsi xob has tej lug kws tshawv noog ib zag le.9Mej ib leeg tsi xob dlaag ib leeg, rua qhov mej tub muab mej lub sab qub hab tej kev phem kws mej ibtxwm ua tso povtseg lawm.


  10Nwgnuav mej tub ua tuabneeg tshab lawm. Qhov kws mej ua tau tuabneeg tshab ntawd, tub yog vim Vaajtswv tug kws tsim mej naj nub paab mej kuas mej coj tau tug yaam ntxwv zoo le nwg, mej txhaj le yuav paub nwg zoo zuj zug.


  11Tug kws ua tuabneeg tshab lawd, nwg yeej tsi suav has tas, cov nuav yog tuabneeg Kilis, cov nuav yog tuabneeg Yudais, cov nuav yog cov kws ua kevcai txav, cov nuav yog cov kws tsi ua kevcai txav, cov nuav yog lwm tsaav tuabneeg, cov nuav yog tuabneeg qus, cov nuav yog cov ua qhev, cov nuav yog cov kws tsi ua qhev. Rua qhov Yexus Khetos yog txhua yaam hab nwg nyob huv puab txhua tug lub sab.


  12Mej yog Vaajtswv tsaav tuabneeg. Vaajtswv hlub mej hab tub xaiv mej ca ua nwg cov mivnyuas lawm, yog le ntawd mej yuavtsum hlub lwm tug, ua sab zoo tsi xob khaavtheeb, tabsis muaj lub sab mog sab muas hab ua sab ntev.


  13Mej ib leeg yuavtsum paab ib leeg. Yog mej cov muaj ib tug ua txhum rua ib tug, mej ib tug yuavtsum zaam txim rua ib tug, ib yaam le Vaajtswv tub zaam txim rua mej lawm.14Qhov kws tseemceeb dlua tej ntawd huv tuabsi, mej ib tug yuavtsum hlub ib tug tag tag. Yog mej ua le nuav, mej txhaj yuav nyob taug ua ke.


  15Mej cov kws Yexus Khetos hu lug koom ua ib lub cev, mej yuavtsum ca Yexus Khetos txujkev ncaaj nceeg coj mej lub neej. Mej yuavtsum naj nub ua Vaajtswv tsaug.16Mej yuavtsum khaws Yexus Khetos tej lug huv tuabsi ca rua huv mej lub sab. Mej ib leeg yuavtsum ua tuab zoo qha ib leeg, hab ib leeg ntuag ib leeg tsi xob laam tau laam has le tej tuabneeg kws tsi muaj tswvyim. Thaus mej hu nkauj, tsi has tej nkauj kws Daviv sau lossis tej nkauj qhuas Vaajtswv lossis tej nkauj kws cov ntseeg ibtxwm hu qhuas Vaajtswv, mej yuavtsum zoo sab hlo hu ua Vaajtswv tsaug.


  17Txhua yaam kws mej ua, mej yuavtsum ua kuas tsimnyog qhov kws mej yog cov ntseeg tug Tswv Yexus. Mej cov kws ntseeg Yexus, mej ca le ua Vaajtswv tug kws yog peb leej Txiv tsaug.


  Tug Ntseeg Lub Neej


  18Mej cov kws yog quaspuj, nyag yuavtsum noog nyag tug quasyawg lug, mej ua le ntawd txhaj tsimnyog qhov kws mej yog tug ntseeg Yexus.19Mej cov kws yog quasyawg, nyag yuavtsum hlub nyag tug quaspuj, tsi xob ua limham rua nwg.20Mej cov kws yog mivnyuas, mej yuavtsum noog mej nam mej txiv lug, mej ua le ntawd txhaj le hum Vaajtswv sab.


  21Mej cov kws yog nam yog txiv, mej tsi xob laam tau laam ua rua mej cov mivnyuas chim, nyob tsaam puab tu sab.22Mej cov kws yog tubkhai, mej yuavtsum noog mej tug tswv lug txhua lu. Mej tsi xob ua num thaus mej tug tswv pum, kuas nwg qhuas mej xwb, tabsis mej yuavtsum muab sab rau ua num tag tag, rua qhov mej yog cov kws fwm tug Tswv.23Txhua yaam kws mej ua, mej yuavtsum rau sab ntso ua ib yaam le mej ua rua Vaajtswv, tsi yog mej ua rua tuabneeg.


  24Yexus Khetos yog mej tug Tswv, mej yog nwg cov tubkhai. Yog le ntawd, mej yuavtsum ncu ntsoov has tas, mej yeej yuav tau tej nqe zug kws Vaajtswv khaws ca rua Vaajtswv tsaav tuabneeg lawm.25Tug kws ua txhum yeej yuav tau sau tej kws nwg tau ua lug lawm, rua qhov Vaajtswv yeej tsi xaiv leejtwg ntsejmuag hlo le.


  


  Kaulauxais 4


  1Mej cov kws yog tswv, mej yuavtsum ua ncaaj rua mej cov tubkhai, tsi xob hlub ib tug tseg ib tug. Mej yuavtsum ncu ntsoov has tas, mej koom tuab tug Tswv kws nyob sau ntuj ceebtsheej xwb.


  Paulus Ntuag Cov Ntseeg


  2Mej yuavtsum naj nub nquag thov Vaajtswv tsi xob nkeeg hab ncu ntsoov ua nwg tsaug.3Thaus mej thov Vaajtswv, mej yuavtsum thov nwg qheb kev rua peb qha Txujmoo Zoo kws has txug Yexus Khetos zaaj kws yaav taag lug tsi muaj tuabneeg paub. Tub yog vim kuv qha zaaj ntawd kuv txhaj raug kaw rua huv tsev lojcuj nuav.4Hab mej yuavtsum thov Vaajtswv pub tswvyim rua kuv kuas kuv txawj qha tej kws tsimnyog kuv yuavtsum qha, suavdlawg txhaj yuav totaub zoo.


  5Mej yuavtsum ua mej lub neej kuas zoo rua cov tuabneeg kws tsi ntseeg pum. Hab txhua zag kws zoo qha Txujmoo Zoo, mej ca le qha tsi xob ca nkim sijhawm.6Tej lug kws mej has, mej yuavtsum ua tuab zoo has kuas suavdlawg xaav noog. Tej kws lwm tug nug mej, mej yuavtsum paub teb.


  Paulus Xaa Xuv rua Cov Ntseeg


  7Peb tug kwv Tikhikus kws yog peb tug phoojywg zoo, nwg yuav qha rua mej paub has tas kuv nyob le caag, nwg yog ib tug kws muab sab rau nrug peb ua Vaajtswv teg num.8Tub yog vim le ntawd kuv txhaj khaiv nwg tuaj saib mej, nwg yuav qha rua mej paub has tas, peb nyob le caag hab ua le caag, mej txhaj yuav zoo sab.9Peb tug kwv Auneximus kws peb hlub, nwg yuav nrug Tikhikus tuaj saib mej. Nwg yeej yog mej paab hab nwg yog tug kws muab sab rau ua num. Thaus obtug tuaj txug tim mej, obtug yuav qha txhua yaam kws peb ua tim nuav rua mej paub.10Alixakus kws raug kaw nrug kuv huv tsev lojcuj, nwg has noj qaab nyob zoo rua mej. Hab Malakaus kws yog Npananpas tug kwvtij los has noj qaab nyob zoo rua mej. Kuv tub qha ib zag rua mej lawm has tas, yog Malakaus tuaj saib mej, mej ca le hu nwg lug su huv mej tsev.


  11Yausuas kws suavdlawg hu ua Yuxatus los has noj qaab nyob zoo rua mej hab. Cov Yudais kws ntseeg Yexus lawd, tsuas muaj peb leeg ntawd xwb txhaj le nrug kuv qha txug Vaajtswv lub tebchaws. Puab peb leeg ntawd tau paab kuv ntau kawg le.12Epafas yeej yog mej paab hab nwg yog Yexus Khetos ib tug tubkhai, nwg has noj qaab nyob zoo rua mej. Nwg naj nub kub sab lug thov Vaajtswv paab kuas mej muab sab rau ntseeg hab ua tau zoo zuj zug. Hab kuas mej ua tau mej teg num lawv le Vaajtswv lub sab nyam. 13 Kuv ua tau timkhawv has tas, nwg ua num khwv kawg le paab mej hab paab cov ntseeg kws nyob huv lub nroog Laudikeyas hab lub nroog Hailafulis.14Lukas tug kws yog kws tshuaj kws peb hlub, hab Demas obtug has noj qaab nyob zoo rua mej.15Thov mej has noj qaab nyob zoo rua cov kwvtij ntseeg kws nyob huv lub nroog Laudikeyas, rua Nifas, hab rua pawg ntseeg kws tuaj pehawm Vaajtswv huv nwg tsev.


  16Thaus mej nyeem tsaab ntawv nuav taag, mej yuavtsum muab xaa moog rua cov ntseeg kws nyob huv lub nroog Laudikeyas nyeem hab. Hab mej yuavtsum nyeem tsaab ntawv kws cov ntseeg kws nyob huv lub nroog Laudikeyas xaa tuaj rua mej ib yaam nkaus.17Thov mej has rua Akipus has tas, teg num kws Vaajtswv muab rua nwg ua lawd, nwg yuavtsum ua tuab zoo ua kuas tav.18Lu lug kws has tas, Paulus ncu ncu mej, tub yog kuv txhais teg sau ntaag. Thov mej ncu ntsoov has tas kuv tseem raug kaw rua huv tsev lojcuj. Thov Vaajtswv foom koob moov rua mej txhua tug.

  1 Thexalaunikes 1


  1Kuv yog Paulus, kuv hab Xilas hab Timautes sau tsaab ntawv nuav xaa tuaj rua mej txhua tug kws nyob huv lub nroog Thexalaunikes kws ntseeg Vaajtswv tug kws yog peb leej Txiv hab ntseeg tug Tswv Yexus Khetos.


  Thov Vaajtswv foom koob moov rua mej, hab paab kuas mej tau nyob kaaj sab lug.


  Cov Tuabneeg huv Thexalaunikes Lub Neej hab Kev Ntseeg


  2Peb naj nub ua Vaajtswv tsaug hab thov Vaajtswv paab mej tsi tseg tsi tu, rua qhov peb ncu


  ntsoov has tas, mej yog cov kws muab sab rau ntseeg.


  3Thaus peb thov Vaajtswv tug kws yog peb leej Txiv, peb ncu ntsoov has tas mej tsi yog cov kws ntseeg ntawm lub ncauj xwb, tabsis mej ua mej teg num rua suavdlawg pum hab. Mej zoo sab quas hlo paab lwm tug. Txawm yog mej yuav ua num khwv npaum le caag los mej yeej tsi khauvxwm mej tug zug le, hab mej ca sab ntsoov rua peb tug Tswv Yexus Khetos.


  4Cov kwvtij, peb paub has tas Vaajtswv hlub mej hab xaiv mej ca ua nwg tsaav tuabneeg lawm.


  5Peb paub le nuav, rua qhov Txujmoo Zoo kws peb coj tuaj qha mej, tsi yog lu lug qhuav xwb. Tabsis yog Vaaj Ntsujplig tug Dlawbhuv hab Vaajtswv lub fwjchim nrug nraim cov lug ntawd, hab txujlug ntawd yog txuj tseeb. Thaus peb nrug mej nyob peb ua peb lub neej zoo le caag los mej tub paub lawm. Peb ua le ntawd tub yog peb ua qha mej kuas mej paub ua mej lub neej.


  6Mej tub xyum ua lawv le peb ua hab lawv le tug Tswv Yexus ua lawm. Txawm yog mej raug kev txomnyem heev los mej tseem zoo sab noog tej lug kws Vaaj Ntsujplig tug Dlawbhuv qha rua mej.


  7Yog le ntawd, mej txhaj ua tau yaam ntxwv zoo rua cov ntseeg kws nyob huv lub xeev Makedaunias nuav, hab cov ntseeg kws nyob nraag lub xeev Akhayas xyum.


  8Rua qhov mej cov ntseeg kws nyob huv lub nroog Thexalaunikes nuav, mej tub moog qha Vaajtswv txujlug thoob plawg txhua qhov lawm, tsi yog qha huv lub xeev Makedaunias hab xeev Akhayas xwb, tabsis tej tuabneeg kws nyob rua txhua qhov puavleej nov moo has tas mej tub ntseeg Vaajtswv lawm. Yog le ntawd, tsi taag peb yuav has ntxiv lawm.


  9Suavdlawg puavleej has tas, thaus peb tuaj saib mej, mej zoo sab noog peb qha. Hab puab has txug qhov kws mej muab mej tej dlaab tej mlom tso povtseg tig lug cuag Vaajtswv, kuas mej tau ua Vaajtswv tug kws muaj sa nyob teg num. Nwg yog Vaajtswv tag.


  10Hab puab has txug qhov kws mej kub sab lug tog Vaajtswv tug Tub Yexus kws yuav lug sau ntuj ceebtsheej lug. Tug ntawd yog Vaajtswv tug Tub Yexus kws Vaajtswv tsaa sawv huv qhov tuag rov qaab lug, hab yog tug kws cawm peb dlim ntawm Vaajtswv txujkev chim kws yuav muaj lug.


  


  1 Thexalaunikes 2


  Paulus Ua Num huv Thexalaunikes


  1Cov kwvtij, mej tub paub lawm has tas, thaus peb tuaj saib mej, mas muaj nqes heev rua mej.


  2Hab mej tub paub zoo has tas, thaus peb tseem tuaj tsi tau txug ntawm mej, peb xub tuaj qha peg lub nroog Filipis, cov tuabneeg kws nyob peg, puab tsimtxom peb hab saib tsi taug peb kag le. Tsi yog le ntawd xwb, thaus peb tuaj txug rua huv mej lub nroog los tseem muaj tuabneeg tawmtsaam peb heev hab. Txawm le ntawd los Vaajtswv tseem pub peb muaj lub sab tawv qha Txujmoo Zoo rua mej.


  3Tej lug kws peb qha mej, peb qha tseeb xwb. Peb yeej tsi muaj ib nplooj sab kws xaav ua phem lossis xaav dlaag mej.


  4Peb yeej tsi muaj nplooj sab xaav le ntawd. Peb tsuas qha tej kws Vaajtswv muab rua peb qha xwb. Rua qhov Vaajtswv yeej pum zoo muab Txujmoo Zoo ntawd rua peb qha. Tsi yog peb qha kuas hum tuabneeg sab, tabsis yog peb qha kuas hum Vaajtswv sab, rua qhov Vaajtswv yog tug kws naj nub saib ntsoov peb lub sab.


  5Mej tub paub lawm has tas thaus peb tuaj qha mej, peb tsi tau laam qhuas leejtwg le lossis ntxag


  leejtwg tug yuav. Vaajtswv yeej ua timkhawv has tas peb has tseeb xwb.


  6Peb cov kws yog Yexus Khetos cov timthawj, peb yeej tsi tau kuas leejtwg fwm peb, tsi has mej lossis lwm tug,


  7txawm yog peb yog Yexus Khetos cov timthawj los peb tsi yuam mej, tabsis peb ua lub sab ntev rua mej ib yaam le leej nam ua sab ntev tu nwg cov mivnyuas.


  8Peb hlub mej kawg le, peb txhaj coj Txujmoo Zoo kws Vaajtswv muab rua peb lawm tuaj qha rua mej. Tsi yog le ntawd xwb, peb tseem zoo sab muab peb tug zug huv tuabsi paab mej, peb tsi khauvxwm le, rua qhov peb hlub mej heev.


  9Cov kwvtij, nyaj mej yuav ncu tau has tas, thaus peb nrug mej nyob, peb yeej ua num nyaav hab khwv kawg le yug peb. Peb ua num taag nub taag mo, rua qhov peb tsi xaav kuas mej nyuaj sab rua peb lub sijhawm kws peb tuaj qha Vaajtswv Txujmoo Zoo rua mej.


  10Mej hab Vaajtswv ua tau timkhawv has tas, thaus peb tseem nrug mej cov ntseeg nyob, peb ua peb lub neej zoo kawg nkaus, peb ua tuabneeg ncaaj nceeg hab peb tsi tau ua ib qho txhum le.


  11Mej tub paub lawm has tas, peb hlub mej txhua tug ib yaam le leej txiv hlub nwg cov mivnyuas.


  12Peb tub txhawb mej tug zug hab nplig mej sab lawm. Peb ua le ntawd kuas mej txhaj paub ua mej lub neej hum Vaajtswv sab. Vaajtswv yog tug kws hu mej lug ua nwg tsaav tuabneeg hab lug txais nwg txuj koob moov.


  13Tsi yog le ntawd xwb, tseem muaj ib qhov kws peb naj nub ua Vaajtswv tsaug. Qhov ntawd yog qhov kws mej noog hab muab sab rau ntseeg Vaajtswv txujlug kws peb coj tuaj qha mej. Thaus mej nov lawd, mej ca sab has tas, txujlug ntawd tsi yog tuabneeg txuj, tabsis yog Vaajtswv txuj. Txujlug kws mej ca sab rua ntawd yeej yog Vaajtswv txuj tag, rua qhov Vaajtswv naj nub ua num huv mej cov kws ntseeg lawm lub sab.


  14Cov kwvtij, yaav taag lug mej raug kev tsimtxom ib yaam le cov ntseeg Yexus Khetos kws nyob nraag lub xeev Yudas. Mej tsaav tuabneeg tsimtxom mej ib yaam le cov tuabneeg Yudais raug puab tsaav tuabneeg tsimtxom puab hab.


  15Cov Yudais yog cov kws tau muab tug Tswv Yexus hab cov cev Vaajtswv lug tua povtseg, hab puab yog cov kws tau tsimtxom peb. Puab tawmtsaam Vaajtswv hab ntxub cov ntseeg.


  16Tsi yog le ntawd xwb, puab tseem txwv tsi pub peb coj Txujmoo Zoo kws cawm tau tuabneeg dlim tuabneeg lub txim moog qha rua lwm Tsaav Tuabneeg hab. Puab ua le ntawd tub yog puab tsub kev txhum ntxiv rua tej kws puab tau ua lug lawm. Nwgnuav Vaajtswv yuav rau txim nyaav rua puab.


  Paulus Xaav Rov Moog Saib Cov Ntseeg


  17Cov kwvtij, qhov kws peb tau ncaim mej ib nyuas ntu, tsuas yog ncaim ntsej ncaim muag xwb, peb lub sab yeej tsi ncaim mej. Thaus ntawd peb ncu mej heev hab xaav pum mej kawg le.


  18Peb xaav rov qaab tuaj saib mej, kuv tub yuav tuaj ob peb zag, tabsis dlaab Ntxwgnyoog tsi pub peb tuaj.


  19Thaus peb tug Tswv Yexus Khetos rov qaab lug, hab peb moog nyob ntawm nwg lub


  xubndlag, cov tuabneeg kws yuav ua rua peb ca sab, ua rua peb zoo sab, hab ua rua peb muaj lug khaav has tas, peb kovyeej lawm, tub yog mej ntaag.


  20Rua qhov mej yog cov kws ua rua peb tau ntsejmuag, hab ua rua peb zoo sab.


  


  1 Thexalaunikes 3


  1Peb xaav nov mej xuv kawg le, peb ua tsi taug sab ntev lawm, peb txhaj pum zoo ca Xilas wb nyob wb huv lub nroog Athees, hab ca wb tug kwv Timautes tuaj saib mej.


  2Timautes yog tug kws ua Vaajtswv teg num qha Txujmoo Zoo kws has txug Yexus Khetos zaaj ib yaam le wb hab. Wb khaiv nwg tuaj txhawb mej tug zug, hab paab kuas mej muab sab rau ntseeg.


  3Mej txhua tug kws taabtom raug kev txomnyem txhaj yuav tsi poob sab. Mej yeej paub lawm has tas, tej kev tsimtxom ntawd yog tej kws Vaajtswv tub xub npaaj tseg ca rua cov ntseeg lawm.


  4Thaus peb tseem nrug mej nyob, peb tub qha rua mej paub lawm has tas, peb cov kws ntseeg yeej yuav raug kev tsimtxom. Nwgnuav mej pum has tas tub muaj le ntawd lawm tag.


  5Vim le ntawd kuv txhaj pum zoo khaiv Timautes tuaj saib mej. Kuv tsi nov mej xuv le, kuv ua tsi taug sab ntev lawm, kuv txhaj khaiv Timautes tuaj saib mej, saib mej puas tseem muab sab rau ntseeg. Kuv ntshai nyob tsaam dlaab Ntxwgnyoog ntxag tau mej yuam kev, ces teg num kws peb ua lug lawm yuav tsi muaj nqes dlaabtsi le.


  6Timautes tau tuaj saib mej, nwgnuav nwg tub rov qaab lug txug wb lawm. Nwg lug qha rua wb has tas, mej tseem muab sab rau ntseeg hab sis hlub. Nwg has rua wb has tas, mej ncu ncu wb hab xaav pum wb, ib yaam le wb xaav pum mej.


  7Wb txhawj hab nyuaj sab heev, tabsis thaus wb nov has tas, mej tseem muab sab rau ntseeg, wb txhaj le qaab sab nyob.


  8Thaus wb nov has tas mej tseem muab sab npuab Vaajtswv, wb txhaj tso sab plhuav lawm.


  9Nwgnuav peb ua Vaajtswv tsaug tsi txawj taag, rua qhov peb paub has tas, mej muab sab rau ntseeg, peb zoo sab kawg le, peb tsi pum qaab yuav ua Vaajtswv tsaug le.


  10Peb naj nub naj mo thov Vaajtswv paab kuas peb tau tuaj saib mej dlua ib zag, peb txhaj muaj sijhawm qha mej, rua qhov tej kws mej ntseeg lawm, tseem tshuav qee yaam kws mej tsi tau paub tseeb.


  11Peb thov Vaajtswv tug kws yog peb leej Txiv hab thov peb tug Tswv Yexus qheb kev kuas peb tau tuaj saib mej.


  12Peb thov Vaajtswv paab kuas mej ib tug txawj hlub ib tug heev dlua yaav taag lug lawm, ib yaam le kws naj nub nua peb hlub mej.


  13Yog mej xub muaj lub sab zoo le ntawd lawm, thaus peb tug Tswv Yexus coj cov kws ntseeg nwg nrug nwg lug, thaus ntawd Vaajtswv tug kws yog peb leej Txiv yuav pum has tas, mej yog cov kws zoo kawg nkaus, mej tsi muaj ib qhov txhum le.


  


  1 Thexalaunikes 4


  Lub Neej Kws Hum Vaajtswv Sab


  1Cov kwvtij, peb tub qha rua mej lawm has tas, mej yuavtsum ua mej lub neej le caag txhaj yuav hum Vaajtswv sab, mej tub ua le peb qha ntawd lawm. Tabsis nwgnuav peb thov ntuag mej lawv le peb tug Tswv Yexus kuas peb ntuag, mej yuavtsum ua mej lub neej kuas zoo dlua yaav taag lug lawm hab.


  2Rua qhov mej tub paub lawm has tas, tej lug kws peb qha mej tsi yog peb tej lug, tabsis yog peb tug Tswv Yexus tej lug.


  3Vaajtswv xaav kuas mej ua mej lub neej zoo kawg nkaus, tsi xob ua kev nkauj kev nraug txhaj le hum Vaajtswv sab.


  4Mej txhua tug yuavtsum tswj mej lub cev hab ncaaj nceeg rua mej tug quaspuj, mej txhaj ua tau hum Vaajtswv sab hab hum tuabneeg sab.


  5Cov tuabneeg kws tsi paub Vaajtswv, puab muaj lub sab ntshaw ua phem ua qas, mej tsi xob ntshaw le puab.


  6Mej yuavtsum ncu ntsoov zaaj nuav, mej tsi xob ua kev nkauj kev nraug ib zag le. Yog mej ua nkauj ua nraug mej yeej yuav ua txhum lwm tug xwb. Yaav taag lug peb tub qha rua mej paub lawm has tas, Vaajtswv yuav rau txim rua cov tuabneeg kws ua txhum le ntawd.


  7Vaajtswv hu peb lug ua tuabneeg zoo, tsi yog hu peb lug ua kev nkauj kev nraug.


  8Yog leejtwg tsi ua lawv le txujlug nuav qha, tsi yog nwg saib tsi taug tuabneeg, tabsis yog nwg saib tsi taug Vaajtswv tug kws pub Vaaj Ntsujplig tug Dlawbhuv rua mej.


  9Tsi taag kuv yuav sau qha rua mej has tas, mej cov kws ntseeg yuavtsum sis hlub, rua qhov Vaajtswv tub qha rua mej lawm has tas, ib tug yuavtsum hlub ib tug.


  10Mej yeej hlub cov kwvtij ntseeg Yexus kws nyob txhua qhov huv lub xeev Makedaunias lawm. Tabsis cov kwvtij, peb thov ntuag mej has tas, mej ib leeg yuavtsum hlub ib leeg heev dlua ntawd hab.


  11Mej yuavtsum naj nub xyum ua tuabneeg zoo, tsi xob ntau ncauj. Mej yuavtsum rau sab ntso ua mej teg num xwb tsi xob moog taabkaum lwm tug. Hab mej yuavtsum ua ntawm mej txhais teg tsi xob tog lwm tug ua rua mej noj, lawv le peb tub qha rua mej lawm.


  12Yog mej ua le nuav, cov kws tsi ntseeg Vaajtswv txhaj yuav saib taug mej, hab mej txhaj yuav tsi tog lwm tug ua rua mej noj.


  Nub Kws tug Tswv Yexus Rov Lug


  13Cov kwvtij, peb xaav kuas mej paub tseeb has tas cov tuabneeg kws tuag lawm, puab moog rua qhov twg lawm, mej txhaj yuav tsi quaj ntsuag ib yaam le cov tuabneeg kws tsi muaj chaw ca sab.


  14Peb paub tseeb has tas, Yexus tub tuag hab sawv huv qhovtuag rov qaab lug lawm, yog le ntawd peb txhaj ntseeg has tas, Vaajtswv yuav coj cov ntseeg kws tuag lawd nrug Yexus sawv rov qaab lug hab.


  15Zaaj kws peb qha rua mej nuav tub yog peb qha lawv le peb tug Tswv Yexus tej lug qha kws has tas, nub kws tug Tswv Yexus rov qaab lug, peb cov kws tseem ua neej nyob, peb yuav tsi xub ua cov kws tuag lawd ntej moog.


  16Thaus tug Tswv Yexus yuav lug sau ntuj lug, suavdlawg yuav nov ib lub suab hu nrov nrov sau ntuj tuaj, hab yuav nov tug thawj timtswv ceebtsheej lub suab hu hab nov Vaajtswv lub suab raaj suab xyu nrov. Ces cov tuabneeg tuag lawm kws ntseeg Yexus yuav sawv huv qhov tuag lug.


  17Tom qaab ntawd Vaajtswv yuav coj peb cov kws tseem ua neej nyob, nrug cov tuabneeg ntawd ua ke nrug fuab nrug cua moog ntsib tug Tswv sau ib ntaa ntuj, peb yuav nrug tug Tswv nyob moog ibtxhis le.


  18Yog le ntawd mej ca le muab tej lug nuav lug nplig txhua tug lub sab.


  


  1 Thexalaunikes 5


  Npaaj Kuas Txhij Tog Nub Kws Yexus Rov Lug


  1Cov kwvtij, tsi taag kuv yuavtsum sau qha rua mej paub has tas, nub twg hab lub sijhawm twg yuav muaj tej ntawd.


  2Rua qhov mej yeej paub lawm has tas, nub kws tug Tswv Yexus yuav lug, nwg yuav lug ib yaam le tubsaab tuaj mo ntuj.


  3Thaus suavdlawg has tas, “Peb tau zoo noj hab tau zoo nyob kawg le lawm, taamsim ntawd puab yuav raug kev puamtsuaj. Puab yuav tsiv tsi dlim ib yaam le tug quaspuj kws mob plaab yuav yug mivnyuas, nwg yuav tsiv tsi dlim le.


  4Tabsis cov kwvtij, mej tsi yog cov kws nyob huv qhov tsaus ntuj, txawm yog nub ntawd yuav lug ib yaam le tug tubsaab tuaj los tsi taag mej yuav ntshai.


  5Rua qhov mej yog cov kws nyob qhov pum kev hab nyob nruab nub. Peb tsi yog cov kws nyob mo ntuj lossis nyob huv qhov tsaus ntuj.


  6Yog le ntawd peb tsi xob tsaug zug le lwm tug. Peb yuavtsum tsi xob tsaug zug hab ceevfaaj zuv tog.


  7Tsuas yog thaus tsaus ntuj tuabneeg txhaj pw tsaug zug; hab tsuas yog thaus tsaus ntuj tuabneeg txhaj haus cawv qaug xwb.


  8Tabsis peb yog cov kws nyob nruab nub, tsi tsimnyog peb yuav qaug rua ib yaam dlaabtsi le. Peb yuavtsum muab kev ntseeg hab kev hlub lug ua dlaim hlau thaiv hauv sab, hab peb yuavtsum muab qhov kws peb ca sab has tas peb yuav dlim peb lub txim, lug ua lub mom hlau ntoo.


  9Vaajtswv yuav tsi rau txim rua peb cov kws Vaajtswv xaiv ca lawm, tabsis Vaajtswv yuav zaam txim rua peb cov kws ntseeg peb tug Tswv Yexus.


  10Yexus Khetos yog tug kws tuag theej peb lub txhoj. Nwg ua le ntawd kuas peb txhaj tau nrug nwg nyob moog ibtxhis le. Thaus Yexus rov qaab lug txawm yog peb tseem muaj sa nyob lossis peb tuag lawm los xij, peb yeej yuav tau moog nrug nwg nyob.


  11Yog le ntawd, mej ib tug yuavtsum txhawb ib tug zug, hab ib tug paab ib tug, ib yaam le naj nub nua mej ua.


  Tej Lug Ntuag thaus Kawg hab Foom Koob Moov


  12Cov kwvtij, peb qha mej has tas, tsimnyog mej yuavtsum fwm cov kws saib mej. Puab yog cov kws Vaajtswv xaiv lug coj mej hab qha mej.


  13Mej yuavtsum fwm puab hab hlub puab, rua qhov puab muab sab rau ua num paab mej. Mej


  yuavtsum nyob sis hum xeeb hab sis hlub sis paab.


  14Cov kwvtij, peb qha mej has tas, mej yuavtsum ntuag tug tuabneeg tubnkeeg, hab txhawb tug kws tsi muaj lub sab tawv, paab tug kws qaug zug hab ua sab ntev rua suavdlawg.


  15Mej ib tug tsi xob ua phem pauj ib tug, tabsis mej ib tug yuavtsum ua zoo rua ib tug hab ua zoo rua suavdlawg.


  16Mej yuavtsum naj nub zoo sab.


  17Mej yuavtsum thov Vaajtswv tsi tseg tsi tu.


  18Txawm yog mej raug kev txomnyem hab tau zoo los mej yuavtsum ua Vaajtswv tsaug. Vaajtswv xaav kuas mej txhua tug kws nrug Yexus Khetos koom ib txujsa lawd ua tej nuav.


  19Mej tsi xob txwv Vaaj Ntsujplig tug Dlawbhuv.


  20Mej tsi xob thuam tej lug kws Vaaj Ntsujplig kuas tuabneeg qha.


  21Mej yuavtsum ua tuab zoo saib txhua yaam huv tuabsi, saib yaam twg zoo, mej khaws yaam ntawd ca.


  22Mej yuavtsum zaam kuas dlhau txhua yaam kev phem huv tuabsi.


  23Thov Vaajtswv tug kws pub rua peb tau nyob kaaj sab lug, paab kuas mej ua tau tuabneeg zoo kawg nkaus. Hab thov Vaajtswv tsomkwm mej tug ntsujplig, mej lub sab hab mej lub cev huv tuabsi. Thaus peb tug Tswv Yexus Khetos rov lug, mej txhaj yuav tsi muaj ib qhov txhum le.


  24Vaajtswv tug kws hu mej lug ua nwg tsaav tuabneeg, nwg yuav ua kuas tej nuav tav, rua qhov nwg yog tug kws ncaaj nceeg.


  25Cov kwvtij, mej yuavtsum thov Vaajtswv paab peb hab.


  26Mej ib leeg yuavtsum hlub ib leeg.


  27Tug Tswv Yexus kuas kuv qha rua mej has tas, mej yuavtsum muab tsaab ntawv nuav nyeem rua cov ntseeg txhua tug noog.


  28Thov peb tug Tswv Yexus Khetos foom koob moov rua mej suavdlawg.

  2 Thexalaunikes 1


  1Kuv yog Paulus. Kuv hab Xilas, hab Timautes sau tsaab ntawv nuav xaa tuaj rua mej txhua tug kws nyob huv lub nroog Thexalaunikes kws ntseeg Vaajtswv tug kws yog peb leej Txiv, hab ntseeg tug Tswv Yexus Khetos.


  2Thov Vaajtswv tug kws yog peb leej Txiv hab thov tug Tswv Yexus Khetos foom koob moov rua mej hab paab kuas mej tau nyob kaaj sab lug.


  Kev Txav Txim thaus Yexus Lug


  3Cov kwvtij, tsimnyog peb naj nub ua Vaajtswv tsaug, rua qhov peb pum has tas mej muab sab rau ntseeg heev zuj zug, hab mej ib tug txawj hlub ib tug heev dlua yaav taag lug.


  4Tub yog le ntawd, peb txhaj qhuas mej rua cov ntseeg Vaajtswv kws nyob txhua qhov chaw has tas, txawm yog mej raug kev tsimtxom hab kev txomnyem los mej tseem ua taug sab ntev hab muab sab rau ntseeg Vaajtswv tsi tso tseg.


  5Qhov nuav tub ua rua suavdlawg paub has tas, Vaajtswv yog tug kws ncaaj nceeg. Nwg ua le nuav kuas suavdlawg pum has tas, mej yog cov kws tsimnyog lug ua Vaajtswv tsaav tuabneeg. Rua qhov mej yog Vaajtswv tsaav tuabneeg, mej txhaj raug kev txomnyem le nuav.


  6Vaajtswv yog tug kws ncaaj nceeg, nwg yuav rau txim rua cov tuabneeg kws tsimtxom mej.


  7Nwg yuav paab mej txhua tug kws raug kev txomnyem, kuas mej hab peb tau nyob kaaj sab lug. Nwg yuav paab peb le ntawd, thaus peb tug Tswv Yexus lug sau ntuj lug. Hab thaus tug Tswv Yexus lug yuav muaj cov timtswv ceebtsheej


  8kws muaj Yexus tug tshwjchim hab muaj nplaim tawg cig laam lug nrug nwg lug, nwg yuav rau txim rua cov tuabneeg kws tsi noog Vaajtswv lug, hab rua cov tuabneeg kws tsi ntseeg Txujmoo Zoo kws has txug peb tug Tswv Yexus.


  9Cov tuabneeg ntawd yuav raug txim moog ibtxhis, puab yuav tsi tau nrug peb tug Tswv Yexus nyob. Puab yuav tsi pum nwg tug tshwjchim kws ci ntsaa ab.


  10Nub kws Yexus rov qaab lug yuav muaj le nuav, nub ntawd txhua tug kws nwg xaiv lug ua nwg tsaav tuabneeg lawm, puab yuav ua rua nwg tau koob meej. Thaus cov ntseeg ntawd pum Yexus tug tshwjchim, puab yuav xaav tsi thoob le. Thaus ntawd mej yuav nrug puab nyob ntawd hab, rua qhov mej tub ntseeg Yexus txujlug kws peb coj tuaj qha rua mej lawm.


  11Tub yog le ntawd, peb txhaj naj nub thov Vaajtswv paab kuas mej ua tau mej lub neej phim qhov kws Vaajtswv xaiv mej lug ua nwg tsaav tuabneeg lawm. Peb thov Vaajtswv tug kws muaj fwjchim paab mej kuas mej ua tau mej lub neej zoo lawv le mej tub xub xaav tseg lawm has tas mej yuav ua, hab lawv le tej num kws mej ntseeg has tas, Vaajtswv yuav paab mej ua. Peb thov Vaajtswv paab kuas mej ua tau teg num ntawd tav.


  12Mej ua le ntawd, mej txhaj yuav ua rua peb tug Tswv Yexus Khetos tau koob meej, Vaajtswv hab tug Tswv Yexus Khetos kws hlub mej yuav pub mej tau koob meej ib yaam nkaus.


  


  2 Thexalaunikes 2


  Tug Kws Ua Phem


  1Cov Kwvtij, qhov kws peb tug Tswv Yexus yuav rov lug hab qhov kws nwg yuav coj peb suavdlawg moog nrug nwg nyob, kuv thov qha rua mej has tas,


  2mej tsi xob rawm poob sab lossis ntxhuv sab rua qhov kws mej nov has tas, tub txug lub sijhawm kws Yexus lug lawm. Tej zag ntshai muaj tej tug qha txug tej kws yuav tshwm muaj lug yaav tom ntej rua mej lossis muaj tej tug qha has le ntawd lossis muaj tej tug has tas, yog peb sau has le ntawd rua huv peb tej ntawv kws peb xaa tuaj rua mej los tsi paub.


  3Txawm yog le caag los xij, mej tsi xob ca leejtwg ntxag tau mej le. Rua qhov thaus tseem tsi tau txug Nub kws tug Tswv Yexus rov qaab lug, yuav muaj tuabneeg sau nthwv tuaj tawmtsaam Vaajtswv zag kawg, hab suavdlawg yuav pum tug kws ua phem ntawd lug. Tug ntawd yog tug kws yuav raug kev puamtsuaj.


  4Nwg yuav tawmtsaam txhua yaam kws tuabneeg pe, hab tej kws tuabneeg hu ua vaajtswv. Nwg yuav khaav has tas nwg yog tug kws muaj fwjchim luj dlua ndlais tej ntawd huv tuabsi.


  Tsi yog le ntawd xwb, nwg tseem yuav moog nyob huv lub Tuamtsev, hab qha suavdlawg has tas nwg yog vaajtswv ntaag.


  5Mej tsi ncu qaab lawm los? Thaus kuv tseem nrug mej nyob, kuv tub qha tej ntawd rua mej lawm.


  6Tabsis naj nub nwgnuav muaj ib yaam txwv tsi pub kuas tej ntawd tav. Mej tub paub yaam ntawd lawm. Thaus txug lub sijhawm ntawd suavdlawg yuav pum tug kws ua phem ntawd.


  7Txujkev phem kev qas kws suavdlawg tsi paub, nwgnuav tub pib muaj lawm. Tabsis yuav tsi muaj tej ntawd moog txug thaus tug kws txwv raug ntab tawm moog, maam le muaj lug.


  8Thaus tug kws txwv raug ntab tawm moog lawm, suavdlawg yuav pum tug kws ua phem ntawd. Hab thaus tug kws ua phem ntawd lug lawm, tug Tswv Yexus yuav tshuab paa tua tug ntawd povtseg. Thaus nwg pum dlheev Yexus hab Yexus lub fwjchim kws ci ntsaa ab, ces taamsim ntawd, nwg yuav puamtsuaj moog.


  9Dlaab Ntxwgnyoog yuav khaiv tug kws ua phem ntawd lug, hab pub fwjchim rua nwg kuas nwg ua tau ntau yaam txujci txawv txawv. Hab nwg yuav ua tej yaam kws ua rua suavdlawg xaav tsi thoob le, tabsis tej ntawd puavleej tsi tseeb.


  10Nwg yuav ua ntau yaam kev phem ntxag cov tuabneeg kws yeej yuav raug puamtsuaj moog. cov tuabneeg ntawd yuav raug puamtsuaj, rua qhov puab tsi kaam noog hab tsi nyam txujlug tseeb kws yuav paab tau kuas puab dlim puab lub txim.


  11Tub yog le ntawd Vaajtswv txhaj ca txujkev dlaag ntxag lug tshoov puab lub sab kuas puab ntseeg tej kws tsi tseeb.


  12Yog le ntawd, Vaajtswv yuav rau txim rua txhua tug kws nyam ua phem hab tsi ntseeg txujlug tseeb.


  Cov Tuabneeg Kws Tau Txais Kev Cawm Dlim


  13Cov kwvtij kws tug Tswv hlub, peb naj nub ua Vaajtswv tsaug, rua qhov Vaajtswv tub xaiv mej lug ua cov kws xub tau txais kev cawm dlim lug ntawd Vaaj Ntsujplig lub fwjchim hab ua kuas mej ua tau tsaav tuabneeg kws dlawbhuv, vim qhov kws mej ntseeg qhov tseeb.


  14Thaus peb qha Txujmoo Zoo rua mej, Vaajtswv hu mej lug ntseeg, kuas mej dlim mej lub txim. Mej txhaj yuav tau peb tug Tswv Yexus Khetos tug tshwjchim kws ci ntsaa ab lug ua mej tug.


  15Yog le ntawd cov kwvtij, mej yuavtsum muab sab rau ntseeg tsi xob tso tseg. Hab mej yuavtsum khaws tej lug kws peb tub qha rua mej lawm ca, tsi has tej kws peb qha mej thaus peb tseem nrug mej nyob, hab tej kws peb sau rua huv ntawv, mej yuavtsum khaws tej ntawd huv tuabsi.


  16Thov peb tug Tswv Yexus Khetos hab Vaajtswv tug kws yog peb leej Txiv tug kws hlub peb, hab txhawb peb tug zug, kuas peb muaj kev ca sab moog le,


  17nwg yuav nplig mej lub sab hab txhawb mej tug zug, kuas mej ua tau txhua yaam zoo, tsi has tej num kws mej ua hab tej lug kws mej has.


  


  2 Thexalaunikes 3


  Thov Vaajtswv Paab Peb


  1Cov kwvtij, thov mej naj nub thov Vaajtswv paab peb, kuas peb muab sab rau qha Vaajtswv txujlug. Vaajtswv txujlug txhaj yuav nrov nchaa moog thoob plawg txhua qhov chaw, hab muaj nqes rua suavdlawg ib yaam le tub muaj nqes rua huv mej lawm.


  2Hab thov Vaajtswv paab kuas peb dlim ntawm cov tuabneeg sab phem hab limham txhais teg, rua qhov yeej yuav muaj ibtxha tsi ntseeg Vaajtswv txujlug.


  3Tabsis Vaajtswv yog tug kws ncaaj nceeg, nwg yuav txhawb mej tug zug hab tsi pub dlaab Ntxwgnyoog ua phem rua mej.


  4Vaajtswv tub qha rua peb paub lawm has tas, mej taabtom ua lawv le tej kws peb tau qha rua mej lawm, hab mej tseem yuav naj nub ua le ntawd moog lawm yaav tom ntej.


  5Thov Vaajtswv qha mej lub sab kuas mej paub noog Vaajtswv lug, hab paab kuas mej ua tau sab ntev ib yaam le Yexus Khetos tau ua qha rua mej lawm.


  Noog Lug hab Ua Num


  6Cov kwvtij, peb tuav peb tug Tswv Yexus Khetos lub npe saamfwm rua mej has tas, mej tsi xob moog nrug cov tuabneeg tub nkeeg ua ke. Puab cov ntawd tsi ua lawv le tej lug kws peb qha rua mej lawm.


  7Mej suavdlawg puavleej paub has tas, yeej tsimnyog mej ua lawv le mej tau pum peb ua lug lawm, thaus peb tseem nrug mej nyob los peb yeej tsi tubnkeeg le.


  8Peb tsi tog leejtwg yug peb, tabsis peb naj nub naj mo siv zug ua num. Peb ua le ntawd kuas mej cov txhaj tsi muaj ib tug ntxhuv sab rua peb.


  9Qhov kws peb ua le ntawd tsi yog peb tsi muaj cai has kuas mej yug peb, tabsis yog peb ua yaam ntxwv qha rua mej, kuas mej paub ua le peb ua.


  10Thaus peb tseem nrug mej nyob, peb qha rua mej has tas, yog leejtwg tsi kaam ua num, mej tsi xob pub mov rua tug ntawd noj.


  11Peb has le nuav, rua qhov peb nov has tas mej cov muaj qee leej tub nkeeg, nyob dlawb xwb, tsi ua ib yaam num dlaabtsi le. Tsi yog le ntawd xwb, puab tseem pheej moog taabkaum lwm tug teg num hab.


  12Peb tuav peb tug Tswv Yexus Khetos lub npe saamfwm rua cov tuabneeg tub nkeeg ntawd kuas puab yuavtsum ua num yug puab, puab tsi xob tog luas noj xwb.


  13Cov kwvtij, mej tsi xob dlhuav ua tej num zoo.


  14Yog mej cov muaj leejtwg tsi noog tej lug kws peb sau rua huv tsaab ntawv nuav, ces mej tsi xob moog nrug tug ntawd ua ke, kuas nwg paub txaajmuag rua tej kws nwg tau ua lug lawm.


  15Tabsis mej tsi xob ntxub nwg, mej yuavtsum ntuag nwg ib yaam le mej ntuag mej tej kwvtij.


  Paulus Cov Lug Xaus


  16Thov tug Tswv kws yog lub hauvpaug ntawm txujkev kaaj sab, pub kuas mej muaj kev kaaj sab txhua lub sijhawm hab txhua qhov kws mej moog. Thov tug Tswv nrug nraim mej suavdlawg nyob.


  17Kuv yog Paulus, tsaab ntawv nuav yog kuv txhais teg sau tuaj rua mej ntaag. Kuv suam kuv lub npe rua txhua tsaab ntawv kws kuv xaa tuaj rua mej.


  18Thov peb tug Tswv Yexus Khetos foom koob moov rua mej suavdlawg.

  1 Timautes 1


  1Kuv yog Paulus kws yog Yexus Khetos tug timthawj. Vaajtswv tug kws yog peb tug Cawmseej hab Yexus Khetos tug kws peb ca sab rua, tsaa kuv ua ib tug timthawj.


  2Timautes, kuv sau tsaab ntawv nuav tuaj rua koj. Kuv hlub koj ib yaam le koj yog kuv tug tub, rua qhov koj hab kuv wb ntseeg ib yaam nkaus.


  Thov Vaajtswv tug kws yog peb leej Txiv hab peb tug Tswv Yexus Khetos foom koob moov rua koj hlub koj hab paab kuas koj tau nyob kaaj sab lug.


  Ceevfaaj Tej Lug Qha Tsi Tseeb


  3Kuv xaav kuas koj nyob tuabywv huv lub nroog Efexus. Kuv tub xub ntuag koj le ntawd thaus kuv yuav moog rua peg lub xeev Makedaunias. Rua qhov muaj qee leej txivneej kws nyob huv lub nroog Efexus qha tej zaaj kws tsi tseeb, yog le ntawd, koj yuavtsum txwv tsi xob pub puab qha.


  4Koj yuavtsum kuas puab muab tej lug nruag hab puab cov yawmkoob tej npe kws sau ca rua huv ntawv kws puab has tsi paub taag ntawd tso tseg, rua qhov tej ntawd yuav ua rua suavdlawg muaj lug sis caav sis tshe xwb, paab tsi tau kuas suavdlawg ua hum Vaajtswv sab. Tsuas yog peb ntseeg Yexus xwb peb txhaj ua tau hum Vaajtswv sab.


  5Kuv has le nuav tub yog kuv xaav kuas mej muaj lub sab dlawb sab zoo hab muaj lub sab ncaaj nceeg, hab ntseeg Vaajtswv tag tag, mej txhaj yuav txawj sis hlub.


  6Muaj qee leej tsi totaub tej kws kuv has nuav, puab txhaj yuam kev moog has tej zaaj kws tsi muaj hauvpaug hauvntsis lawm.


  7Puab xaav ua xwbfwb qha Vaajtswv txuj kevcai, tabsis tej zaaj kws puab muaj sab tawv qha ntawd puab tsi totaub, tsi has tej lug kws puab has, hab tej ntsab lug los puab yeej tsi paub.


  8Peb paub has tas Vaajtswv txuj kevcai yeej zoo, tabsis yuavtsum yog peb paub coj lawv le txhaj zoo.


  9Mej yuavtsum ncu ntsoov has tas tej kevcai tsi yog rhawv lug qha cov tuabneeg ncaaj nceeg, tabsis yog rhawv lug rua cov tuabneeg ua txhum kevcai, cov tuabneeg tsi noog lug, cov tuabneeg tsi fwm Vaajtswv, cov tuabneeg txhum, cov tuabneeg tua nam tua txiv, cov tuabneeg tua tuabneeg,


  10cov tuabneeg kws nyam ua kev nkauj kev nraug, cov tuabneeg kws txivneej ntxag txivneej, cov tuabneeg nyag tuabneeg, cov tuabneeg has lug dlaag hab ua timkhawv tsi tseeb lossis ua txhua yaam tsi lawv le Vaajtswv txujlug qha.


  11Txujlug ntawd muaj nyob huv Txujmoo Zoo kws Vaajtswv tug kws muaj fwjchim tau muab rua kuv qha.


  Paulus Ua Vaajtswv Tsaug


  12Kuv ua peb tug Tswv Yexus Khetos tsaug, rua qhov nwg pub rua kuv muaj sa muaj zug ua num. Kuv ua nwg tsaug, rua qhov nwg suav has tas tsimnyog kuv ua nwg teg num, nwg txhaj tsaa kuv ua.


  13Txawm yog yaav taag lug kuv thuam nwg, kuv tsimtxom nwg hab kuv ua saib tsi taug nwg los Vaajtswv tseem hlub kuv, rua qhov thaus ntawd kuv tsi tau ntseeg hab tsi paub, kuv txhaj ua le ntawd rua nwg.


  14Peb tug Tswv Yexus Khetos foom koob moov ntau kawg rua kuv hab paab kuas kuv muab sab rau ntseeg hab hlub lwm tug. Tej ntawd yog tej kws Vaajtswv pub rua txhua tug kws nrug Yexus Khetos koom ib txuj sa.


  15Qhov kws suavdlawg has tas, Yexus Khetos lug huv nplajteb nuav yog nwg lug paab cov tuabneeg kws muaj txim kuas puab dlim puab lub txim. Qhov nuav yog qhov kws tseemceeb, tsimnyog suavdlawg ca sab hab txais yuav. Kuv yog tug muaj txim luj dlua cov tuabneeg kws muaj txim huv tuabsi,


  16tabsis Vaajtswv tseem hlub kuv. Qhov kws Vaajtswv hlub kuv le ntawd, tub yog Vaajtswv qha rua suavdlawg paub has tas, txawm yog kuv muaj txim luj dlua suavdlawg los Yexus Khetos tseem ua sab ntev rua kuv hab. Yexus Khetos ua le ntawd yog nwg ua yaam ntxwv qha rua cov tuabneeg kws yaav tom ntej yuav lug ntseeg nwg hab yuav tau txuj sa ntev moog ibtxhis, kuas puab paub has tas Yexus tseem ua sab ntev rua puab ib yaam le Yexus ua rua kuv lawm.


  17Suavdlawg yuavtsum fwm Vaajtswv hab ua rua nwg tau koobmeej moog ibtxhis le. Nwg yog tug Vaajntxwv kws muaj tshwjchim luj dlua ndlais. Nwg muaj sa nyob moog ibtxhis tsi txawj tuag.


  Nwg tuableeg xwb txhaj yog Vaajtswv, hab peb qhovmuag tsi pum nwg! Amees.


  18Kuv tug tub Timautes, tej lug kws kuv qha koj nuav yog lawv le tej lug kws yaav taag lug cov tuabneeg kws paub tej kws yuav muaj lug yaav tom ntej nuav tub has txug koj lawm. Koj yuavtsum muab tej lug ntawd lug ua ntaaj ua rag, koj txhaj yuav tawmtsaam yeej yeebncuab.


  19Koj yuavtsum muab sab rau ntseeg hab muaj lub sab ncaaj sab nceeg. Muaj qee leej puab tsi ua lawv le puab lub sab qha, puab txhaj tso Vaajtswv tseg lawm.


  20Cov tuabneeg ntawd ib tug yog Himena-us hab ib tug yog Alexaades. Kuv tub muab obtug tso rua dlaab Ntxwgnyoog lawm. Kuv ua le ntawd, kuas obtug tsi xob thuam Vaajtswv.


  


  1 Timautes 2


  Pawg Ntseeg Kev Pehawm Vaajtswv


  1Qhov tseemceeb kws kuv xaav kuas mej ua yog le nuav, mej yuavtsum thov Vaajtswv paab suavdlawg hab mej yuavtsum ua Vaajtswv tsaug.


  2Kuv thov mej thov Vaajtswv paab cov vaajntxwv hab cov numtswv. Yog peb ua le ntawd, peb yuav tau nyob kaaj sab lug ua Vaajtswv teg num hab tau zoo ua peb lub neej kuas phim qhov kws peb yog cov ntseeg.


  3Qhov nuav yog qhov zoo hab hum Vaajtswv tug kws yog peb tug Cawmseej lub sab.


  4Vaajtswv xaav kuas tej tuabneeg suavdlawg nyag dlim nyag lub txim, hab xaav kuas puab paub qhov tseeb.


  5Rua qhov yeej muaj tuab tug Vaajtswv xwb, hab muaj tuab tug nyob nruab nraab ua kuas tuabneeg hab Vaajtswv sis cuag tau. Tug ntawd yog Yexus Khetos tug kws lug yug ua tuabneeg.


  6Nwg muab nwg txujsa lug theej suavdlawg lub txhoj, nwg ua le ntawd, yog nwg qha rua suavdlawg paub has tas, tub txug lub sijhawm kws Vaajtswv teem ca lawm has tas, Vaajtswv yuav paab kuas tuabneeg dlim tuabneeg lub txim.


  7Yog le ntawd, Vaajtswv txhaj tsaa kuv ua ib tug timthawj hab ua xwbfwb qha Vaajtswv txujlug kws yog qhov tseeb rua lwm Tsaav Tuabneeg hab coj puab lug ntseeg Vaajtswv. Tej lug kws kuv has nuav kuv has tseeb xwb kuv tsi dlaag.


  8Thaus cov tuabneeg tuaj nyob ua ke noog lug qhuab qha, tsi has huv lub nroog twg lossis lub zog twg, kuv xaav kuas cov txivneej thov Vaajtswv, cov ntawd yuavtsum yog cov kws muab sab rau ntseeg, tsi chim rua leejtwg, hab tsi nrug leejtwg sis caav sis tshe.


  9Kuv xaav kuas txhua tug quaspuj paub txaajmuag. Nyag yuavtsum tu nyag lub cev tsi xob ca hlaab hle zaab hle zuav lossis naav tej tsoog tsho kws tsi tsimnyog naav; tsi xob ntxag plaubhau kuas txawv luas zej luas zog lossis tsi xob coj tej saw nyaj saw kub lossis naav tej tsoog tsho kws kim kim.


  10Tabsis txhua tug quaspuj yuavtsum ua num zoo paab lwm tug, txhaj tsimnyog qhov kws puab has tas, puab yog cov ntseeg Vaajtswv.


  11Cov quaspuj yuavtsum nyob tuabywv ua tuab zoo noog lug qhuab qha.


  12Kuv tsi pub cov quaspuj qha txivneej lossis tsaav fwjchim luj dlua cov txivneej. Cov quaspuj yuavtsum nyob tuabywv.


  13Rua qhov Vaajtswv xub tsim Adaas maam le tsim Evas.


  14Tsi yog dlaab Ntxwgnyoog lug ntxag Adaas, tabsis yog lug ntxag Evas, Evas txhaj ua txhum.


  15Tabsis cov quaspuj yuav dlim, vim puab yug mivnyuas, yog has tas puab muab sab rau ntseeg, muaj lub sab hlub lwm tug hab ua hum Vaajtswv sab.


  


  1 Timautes 3


  Cov Thawjcoj Kws Saib Cov Ntseeg


  1Muaj ib lu lug tseeb kws has le nuav: Yog leejtwg xaav ua tug thawj kws saib cov ntseeg, tug ntawd xaav ua teg num kws zoo kawg nkaus.


  2Tug thawj kws saib cov ntseeg yuavtsum yog tug kws tsi muaj chaw thuam le. Nwg muaj tuab tug quaspuj xwb, nwg xyuam xwm, nwg tswj tau nwg lub sab, nwg paub cai, nwg nyam qhua hab nwg txawj qhuab qha.


  3Nwg tsi yog tuabneeg quav cawv lossis tuabneeg sab heev, tabsis nwg muaj lub sab ntev, tsi nyam sis caav sis tshe, tsi ntshaw nyaj txag.


  4Nwg txawj tswjfwm nwg tsev tuabneeg, hab qhuab ntuag nwg tej mivnyuas kuas puab fwm nwg hab noog nwg lug.


  5Yog leejtwg tswj tsi tau nwg tsev tuabneeg, ces nwg yuav ua le caag saib tau cov ntseeg Vaajtswv.


  6Tsi xob muab tug kws nyavnyuas lug ntseeg tshab tsaa ua tug kws saib cov ntseeg, nyob tsaam nwg khaavtheeb hab raug txim ib yaam le dlaab Ntxwgnyoog.


  7Tug kws saib cov ntseeg yuavtsum yog tug kws cov tsi ntseeg Vaajtswv los puavleej fwm, nwg txhaj yuav tsi poob ntsejmuag hab tsi maag dlaab Ntxwgnyoog lub vuj hlua.


  Cov Kws Paab Ua Vaajtswv Teg Num


  8Cov ntseeg kws paab ua Vaajtswv teg num los puab yuavtsum muaj tug cwjpwm zoo hab suavdlawg fwm, tsi ntau ncauj, tsi quav yeeb, tsi quav tshuaj, tsi quav cawv hab tsi ntshaw nyaj.


  9Puab yuavtsum yog cov kws muaj lub sab ncaaj nceeg, muab sab npuab txujlug tseeb kws Vaajtswv tau qha rua suavdlawg lawm.


  10Mej yuavtsum xub sim puab tsaiv, yog puab ua tau, mej maam le tsaa puab ua num.


  11Puab cov quaspuj yuavtsum ua zoo ib yaam le puab, cov quaspuj ntawd yuavtsum yog cov kws xyuam xwm, tsi nyam taug xaiv, hab txhua yaam kws puab ua, puab ua ncaaj.


  12Tug ntseeg kws paab ua Vaajtswv teg num yuavtsum yog tug kws muaj tuab tug quaspuj xwb hab nwg tswj tau nwg tsev tuabneeg.


  13Tug ntseeg kws paab ua Vaajtswv teg num, yog nwg ua nwg teg num zoo nwg yuav tau ntsejmuag hab nwg yuav muaj cuabkaav qha qhov kws peb nrug Yexus Khetos koom ib txujsa rua suavdlawg.


  Qhov Tseemceeb Kws Peb Ntseeg


  14Thaus kuv sau tsaab ntawv nuav tuaj rua koj, kuv xaav has tas, nyaj kuv yuav tau tuaj saib koj sai.


  15Tabsis yog kuv tsi tau tuaj sai, tsaab ntawv nuav yuav qha rua koj paub has tas Vaajtswv tsev tuabneeg yuavtsum coj le caag. Vaajtswv tsev tuabneeg yog cov ntseeg Vaajtswv tug kws muaj sa nyob. Cov ntseeg ntawd yog tug ncej kws txawb Vaajtswv txujlug kws yog qhov tseeb.


  16Txhua tug puavleej paub has tas, zaaj kws peb ntseeg yog zaaj kws tseemceeb kawg nkaus:


  Nwg lug yug ua tuabneeg, Vaaj Ntsujplig qha rua suavdlawg has tas, nwg yog tug kws ncaaj nceeg; Vaajtswv cov timtswv puavleej pum nwg, muaj tuabneeg qha nwg zaaj rua txhua tsaav tuabneeg, tej tuabneeg kws nyob txhua qhov huv nplajteb nuav lug ntseeg nwg, hab Vaajtswv coj nwg moog sau ntuj lawm.


  


  1 Timautes 4


  Cov Xwbfwb Cuav


  1Vaaj Ntsujplig qha tseeb has tas, yaav tom ntej yuav muaj qee leej tso Vaajtswv tseg. Puab yuav moog noog dlaab tej lug dlaag hab ua lawv le dlaab qha.


  2Tej lug qha ntawd yog tej lug dlaag kws cov tuabneeg sab phem qha ntxag suavdlawg. Puab cov ntawd lub sab zoo le cov tuabneeg kws tuag lawd lub. Txawm yog puab ua txhum luj npaum le caag los puab tsi paub le.


  3Cov tuabneeg ntawd qha has tas tsi xob sis yuav, hab has tas, tej khoom noj muaj qee yaam tsi xob noj, tabsis Vaajtswv yeej tsim tej ntawd rua tuabneeg noj. Cov tuabneeg kws paub Vaajtswv txujlug kws yog txuj tseeb, puab yuavtsum xub ua Vaajtswv tsaug tsaiv maam le noj.


  4Ib puas tsaav yaam kws Vaajtswv tsim ca rua tuabneeg noj puavleej zoo huv tuabsi, tsi taag peb yuav caiv ib yaam dlaabtsi le. Peb yeej noj tau txhua yaam huv tuabsi, tabsis thaus peb yuav noj peb yuavtsum xub ua Vaajtswv tsaug tsaiv maam le noj.


  5Rua qhov Vaajtswv txujlug hab qhov kws peb thov Vaajtswv foom koob moov tub ua rua tej ntawd zoo hab huv lawm.


  Yexus Khetos tug Tubkhai Kws Ua Num Zoo


  6Yog koj qha tej nuav rua cov kwvtij kws ntseeg, suavdlawg yuav pum has tas koj yog Yexus Khetos tug tubkhai kws ua num zoo, rua qhov koj muab sab rau ntseeg hab coj lawv le txuj lug tseeb kws koj tub kawm lug lawm.


  7Koj tsi xob noog tej lug nruag kws suavdlawg naj nub has, tej ntawd tsi muaj qaabhau dlaabtsi hab tsi yog Vaajtswv zaaj, koj tsi xob noog tej ntawd. Koj yuavtsum ua koj lub neej kuas hum Vaajtswv sab txhaj zoo.


  8Yog peb xyum dlha lossis xyum ua le nuav le u, yuav muaj nqes mivntsiv rua peb lub cev.


  Tabsis yog peb xyum ua lawv Vaajtswv txuj kevcai, peb lub neej yuav zoo heev, tsi has naj nub nua lossis yaav tom ntej.


  9zaaj nuav yeej muaj tseeb tag, tsimnyog suavdlawg khaws coj.


  10Yog le ntawd, peb txhaj le ua sab ntev tiv kev txomnyem hab rau sab ntso ua num, rua qhov peb ca sab rua Vaaajtswv tug kws muaj sa nyob kws yog tug Cawmseej. Qhov tseeb nwg yog cov ntseeg tug Cawmseej.


  11Koj yuavtsum qha tej nuav rua suavdlawg.


  12Koj tsi xob pub leejtwg thuam has tas koj tseem hluas, tabsis koj yuavtsum ua koj lub neej rua cov ntseeg xyum, tsi has tej lug kws koj has, tej num kws koj ua, hlub lwm tug, muab sab rau ntseeg, hab ua tuabneeg zoo.


  13Koj yuavtsum naj nub nyeem Vaajtswv txujlug rua suavdlawg noog, qhuab qha hab cob qha puab moog txug thaus kuv tuaj.


  14Koj tsi xob tso lub tswvyim kws koj muaj tseg. Lub tswvyim ntawd yog lub kws thaus cov cev Vaajtswv lug has txug hab cov txwjlaug kws saib cov ntseeg tsaa teg thov Vaajtswv rua koj.


  15Koj yuavtsum muab sab rau ua lawv le tej ntawd, suavdlawg txhaj yuav pum has tas koj teg num zoo zuj zug ntxiv.


  16Koj yuavtsum ua tuab zoo saib, koj ua koj lub neej zoo le caag hab saib tej kws koj qha, koj qha le caag, koj yuavtsum ua lawv le tej ntawd, rua qhov tej ntawd yuav paab tau koj, hab paab tau cov tuabneeg kws noog koj qha kuas mej dlim mej lub txim.


  


  1 Timautes 5


  Teg Num Kws Saib Cov Ntseeg


  1Tsi xob tshev cov yawmlaug, tabsis koj yuavtsum ua tuab zoo ntuag puab ib yaam le koj ntuag koj txiv. Cov kws hluas dlua koj, koj yuavtsum ntuag puab ib yaam le koj ntuag koj cov kwvtij.


  2Koj ntuag cov puglaug ib yaam le koj ntuag koj nam, hab cov quaspuj kws tseem hluas, koj yuavtsum muaj lub sab ncaaj ntuag puab ib yaam le puab yog koj cov muam.


  3Koj yuavtsum saib taug cov puj ntsuag kws tsi muaj leejtwg paab.


  4Tabsis tug puj ntsuag kws muaj tub muaj ntxhais lossis muaj xeebntxwv, cov tub, cov ntxhais, hab cov xeebntxwv yuavtsum yug nwg, pauj nwg txajntsig txhaj hum Vaajtswv sab.


  5Tug puj ntsuag kws tsi muaj leejtwg paab, nwg yeej ca sab rua Vaajtswv, hab najnub najmo thov Vaajtswv paab nwg tsi tseg tsi tu.


  6Tabsis tug puj ntsuag kws nyam ua pleeg ua yi, txawm yog nwg tseem ua neej nyob los zoo le nwg tub tuag lawm.


  7Koj yuavtsum qha zaaj nuav rua cov ntseeg, txhaj tsi muaj leejtwg thuam tau puab.


  8Yog leejtwg tsi paab nwg kwv nwg tij hab nwg tsev tuabneeg, tug ntawd tsi xob has tas nwg yog tug ntseeg Vaajtswv. Yog nwg tsi paab nwg kwv nwg tij, ces nwg tseem phem heev dlua tug kws tsi ntseeg Vaajtswv hab.


  9Koj tsi xob sau tug puj ntsuag kws noobnyoog tsi tau muaj rau caum xyoo rua huv phoo ntawv kws sau cov puj ntsuag tej npe. Tug puj ntsuag kws sau tau npe yog tug kws yuav tuab zag quasyawg xwb,10hab yog tug kws suavdlawg qhuas has tas nwg ua num zoo, paab lwm tug. Nwg qha hab tu nwg cov mivnyuas, nwg nyam qhua, nwg ntxuav cov ntseeg kutaw, nwg paab cov tuabneeg txomnyem, hab nwg muab sab rau ua txhua yaam num zoo.


  11Tabsis koj tsi xob sau cov puj ntsuag kws tseem hluas tej npe rua huv phoo ntawv ntawd, rua qhov thaus puab xaav yuav quasyawg, puab yuav tso Yexus Khetos tseg hab moog yuav quasyawg.


  12Puab ua le ntawd yog puab ua txhum, rua qhov puab tsi ua lawv le tej lug kws puab cog tseg rua Yexus Khetos lawm.


  13Puab yuav moog xyub num taag nub hab moog cov zog rua qhov nuav qhov u. Tsi yog le ntawd xwb, puab tseem yuav xyum ua tuabneeg taug xaiv, ua tuabneeg thaab plaub hab has tej lug kws tsi tsimnyog has.


  14Yog le ntawd kuv xaav kuas cov puj ntsuag kws tseem hluas rov qaab yuav quasyawg muaj tub muaj ki hab tu vaaj tu tsev. Yog puab ua le ntawd, cov tuabneeg kws ntxub peb cov kws ntseeg txhaj yuav tsi muaj lug thuam tau peb.


  15Kuv has le nuav, rua qhov cov puj ntsuag muaj qee leej tso Vaajtswv tseg, hab puab nrug dlaab Ntxwgnyoog moog lawm.


  16Yog has tas tug quaspuj kws ntseeg Vaajtswv, muaj ib tug puj ntsuag nyob huv nwg tsev, nwg yuavtsum paab, tsi xob muab teg num ntawd tso rua cov ntseeg. Ca cov ntseeg paab cov puj ntsuag kws tsi muaj leejtwg paab xwb.


  17Tsimnyog muab nqe zug ob npaug rua cov txwjlaug kws ua num zoo, tabsis tsimnyog muab nqe zug ntau dlua rua cov kws qhuab qha hab cob qha.


  18Rua qhov Vaajtswv txujlug has tas, “Thaus mej muab nyuj tsuj nplej huv lub tshaav nplej, mej tsi xob muab naab looj nyuj qhovncauj.” hab “Tsimnyog tug kws ua num tau nqe zug.”


  19Yog leejtwg laam nkaug has tas cov txwjlaug ib tug twg ua txhum, yog tsi muaj ob leeg lossis peb leeg ua timkhawv has tas tug ntawd tau ua txhum tag, koj tsi xob rawm ntseeg.


  20Yog leejtwg ua txhum, koj yuavtsum ntuag tug ntawd taabmeeg suavdlawg kuas lwm tug txhaj ntshai.


  21Timautes, koj yuavtsum ua lawv le tej lug kws kuv qha rua koj nuav, koj tsi xob xaiv leejtwg ntsejmuag. Txhua yaam kws koj ua, koj yuavtsum ua rua suavdlawg ib yaam nkaus. Tej lug kws kuv qha koj nuav, tug Tswv Yexus Khetos hab cov timtswv ceebtsheej kws Vaajtswv tub xaiv ca lawd puavleej paub huv tuabsi.


  22Koj tsi xob maaj tsaa leejtwg ua Vaajtswv teg num, koj yuavtsum ua tuab zoo saib nwg tsaiv, nyob tsaam koj tau ris nwg tej kev txhum. Koj yuavtsum ua koj lub neej kuas zoo kawg nkaus.


  23Koj tsi xob haus dlej xwb, tabsis koj yuavtsum haus mivntsiv cawv txiv maab, koj lub plaab txhaj tsi mob lawm.


  24Muaj ibtxha tuabneeg ua txhum mas paub taamsim hab qhov txhum ntawd yuav ua rua puab raug txim. Tabsis muaj ibtxha ua txhum mas tom qaab ntawd suavdlawg maam le paub.


  25Ib yaam nkaus le ntawd, cov tuabneeg kws ua zoo, suavdlawg yeej yuav pum puab teg num.


  Txawm yog cov tuabneeg kws tsi ua rua suavdlawg pum los puab yeej npog tsi tau tej num zoo kws puab ua.


  


  1 Timautes 6


  1Cov kws ua tubqhe nyag yuavtsum fwm nyag tug tswv, txhaj tsi muaj leejtwg thuam Vaajtswv lub npe hab thuam tej lug kws peb qha.


  2Cov tubqhe kws tug tswv yog tug ntseeg, nyag yuavtsum fwm nyag tug tswv, rua qhov suavdlawg puavleej yog kwvtij ntseeg, puab hajyam yuavtsum ua tug tswv teg num zoo, rua qhov teg num ntawd yuav paab tau cov ntseeg kws puab hlub.


  Tej Lug Qha Cuav hab Kev Npluanuj Tag


  Koj yuavtsum naj nub qha hab ntuag kuas suavdlawg ncu ntsoov tej nuav.


  3Yog leejtwg qha tej zaaj kws txawv zaaj nuav, hab qha tsi lawv le peb tug Tswv Yexus Khetos qha, hab qha tsi lawv le Vaajtswv txuj kevcai,


  4tug ntawd laam khaavtheeb xwb, nwg yeej tsi paub dlaabtsi le, nwg nyam sis caav sis tshe txug tej zaaj kws tsi muaj hauvpaug hauvntsis. Qhov kws nwg sis caav sis tshe ntawd, yuav ua rua ib tug ntxub ib tug, ib tug tshev ib tug, ib tug thuam ib tug, hab ib tug tsi ca sab rua ib tug.


  5Cov tuabneeg kws naj nub sis caav sis tshe, puab zoo le cov tuabneeg ruag, txawm yog puab has lug phem lug zoo los puab tsi paub. Puab xaav has tas yog puab lug ntseeg Vaajtswv, puab yuav npluanuj.


  6Tseeb tag, tug ntseeg kws txaus sab rua tej kws nwg muaj lawm txhaj yog tug npluanuj tag.


  7Thaus peb nam peb txiv yug peb lug, peb yeej tsi coj ib yaam dlaabtsi lug. Thaus peb tuag peb yeej yuav coj tsi tau ib yaam dlaabtsi moog hab.


  8Yog le ntawd, yog peb muaj noj muaj naav lawm, peb ca le txaus sab rua tej ntawd xwb.


  9Tabsis cov tuabneeg kws xaav npluanuj, dlaab yuav ntxag tau puab maag dlaab lub vuj hlua, puab yuav laam tau laam ua phem hab ua tej kws yuav ua rua puab raug kev puamtsuaj.


  10Qhov kws tuabneeg ntshaw nyaj txag yog ib qhov kws ua rua tuabneeg ua txhua yaam phem. Muaj qee leej tso Vaajtswv tseg lawm, hab puab rov ua rua puab raug ntau yaam kev txomnyem, tub yog vim puab xaav tau nyaj ntau heev.


  Yuavtsum Siv Zug Dlha Kuas Kawg Zug


  11Tabsis koj yog Vaajtswv tug tuabneeg lawm, koj tsi xob ua tej kws has taag lug nuav. Koj yuavtsum ua ncaaj ua nceeg, ua zoo, muab sab rau ntseeg, muaj kev hlub, ua sab ntev, hab muaj lub sab mog sab muas.


  12Txujkev ntseeg pev ib yaam le tuabneeg sis tw dlha. Koj yuavtsum siv zug dlha kuas kawg koj tug zug, koj txhaj le tau txujsa kws ntev moog ibtxhis kws Vaajtswv hu koj lug yuav, rua qhov koj tub leeg taabmeeg rua ntau leej,


  13hab taabmeeg Vaajtswv tug kws pub txujsa rua ib puas tsaav yaam hab taabmeeg Yexus Khetos tug kws muaj txujkev ntseeg sawv khov kho ntawm Pooti-us Philaj lub xubndlag.


  14Kuv has kuas koj ua lawv le tej lug ntawd hab muab sab npuab tug Tswv moog txug Nub kws tug Tswv Yexus Khetos rov qaab lug.


  15Tug Tswv Yexus yuav lug lawv le lub sijhawm kws Vaajtswv teem ca lawm. Vaajtswv yog tug foom koob moov, yog tug kaav ib puas tsaav yaam, hab yog tug Vaajntxwv ntawm txhua tug vaajntxwv hab yog tug Tswv ntawm txhua tug tswv huv tuabsi.


  16Vaajtswv tuableeg yog tug kws tsi txawj tuag, nwg nyob huv qhov pum kev kws tsi muaj leejtwg yuav txaav tau moog ti. Tsi tau muaj leejtwg pum dlua nwg hab tsi muaj leejtwg yuav pum tau nwg le. Nwg yog tug kws tsimnyog fwm hab muaj fwjchim nyob moog ibtxhis! Amees.


  17Koj has kuas cov tuabneeg npluanuj tsi xob khaavtheeb, tsi xob ca sab rua puab tej nyaj txag hab qhov txhua chaw, rua qhov tej ntawd yuav pluj moog, tabsis kuas puab ca sab rua Vaajtswv tug kws muaj sab dlawb sab zoo hab pub txhua yaam rua peb, kuas peb muaj kev zoo sab.


  18Koj has kuas puab muaj lub sab dlawb paug rua txhua yaam num zoo, ua tuabneeg muaj sab dlawb sab zoo hab muab tej kws puab muaj faib rua lwm tug.


  19Yog puab ua le ntawd, ces yog puab npaaj qhov txhua chaw tseg rua puab yaav tom ntej, kuas puab tau txujsa kws tsi txawj pluj moog ibtxhis lug ua puab tug.


  20Timautes, koj khaws tej kws kuv qha rua koj lawm ca zoo zoo. Koj tsi xob nrug luas sis caav sis tshe txug tej lug kws tsi muaj qaabhau, ib yaam le tej tuabneeg ruag. Muaj qee leej xaav has tas yog “Kev txawj ntse.”


  21Rua qhov muaj ibtxha xaav has tas, puab muaj kev txawj ntse, vim puab khaav le ntawd, puab txhaj tso txujkev ntseeg tseg lawm.


  Thov Vaajtswv foom koob moov rua mej suavdlawg.


  


  2 Timautes

  2 Timautes 1


  1Kuv yog Paulus tug kws yog Yexus Khetos ib tug timthawj lawv le Vaajtswv lub sab nyam, Vaajtswv khaiv kuv moog qha Txujmoo Zoo kws Vaajtswv tau coglug tseg has tas, tug kws nrug Yexus Khetos sis raug zoo yuav tau txujsa.


  2Timautes tug tub kws kuv hlub:


  Thov Vaajtswv tug kws yog peb leej Txiv hab peb tug Tswv Yexus Khetos foom koob moov rua koj hab paab kuas koj tau nyob kaaj sab lug.


  Lug Ua Tsaug Hab Lug Txhawb Zug


  3Timautes, kuv yog tug kws muab sab rau ua Vaajtswv teg num ib yaam le kuv cov yawmkoob ibtxwm ua lug lawm, txhua zag kws kuv thov Vaajtswv paab koj, tsi has nruab nub lossis mo ntuj, kuv yeej ncu ntsoov ua Vaajtswv tsaug.


  4Kuv tseem ncu ntsoov thaus wb yuav sis ncaim, koj quaj quaj. Nwgnuav kuv ncu koj hab xaav pum koj heev. Yog kuv pum koj lawm, yuav zoo kuv sab kawg le.


  5Kuv ncu ntsoov has tas, koj muab sab rau ntseeg ib yaam le koj puj Lu-is, hab koj nam Yaunikes. Nwgnuav kuv ca sab has tas, koj tseem muab sab rau ntseeg,


  6kuv txhaj has rua koj has tas, koj yuavtsum siv lub tswvyim kws Vaajtswv pub rua koj thaus kuv tsaa teg rua koj, hab xaa koj moog ua num.


  7Rua qhov tug Ntsujplig kws Vaajtswv pub rua peb, yeej xaav kuas peb muaj lub sab tawv. Nwg yuav ua num rua huv peb lub sab kuas peb muaj fwjchim, hab muaj lub sab hlub lwm tug, hab kuas peb paub tswj peb lub sab.


  8Koj tsi xob txaajmuag ua timkhawv txug peb tug Tswv zaaj, hab tsi xob txaajmuag rua qhov kws kuv raug kaw rua huv tsev lojcuj. Kuv raug kaw le nuav tub yog vim kuv ua Yexus Khetos teg num. Koj yuavtsum ua sab ntev qha Txujmoo Zoo, txawm yog koj raug kev txomnyem npaum le caag los Vaajtswv yeej yuav txhawb koj tug zug kuas koj ua tau.


  9Vaajtswv zaam txim rua peb, hab nwg xaiv peb lug ua nwg tsaav tuabneeg, nwg ua le ntawd yog nwg hlub peb, hab yog nwg pum zoo ua, tsi yog vim peb ua num zoo. Thaus tseem tsi tau tsim ntuj tsim teb, Vaajtswv tub xub xaav tseg lawm has tas, nwg yuav muab txuj koob moov ntawd rua peb txhua tug kws ntseeg Yexus Khetos lawm.


  10Nwgnuav peb tub pum txuj koob moov ntawd, rua qhov Yexus Khetos tug kws yog peb tug Cawmseej tub lug yug rua huv nplajteb nuav lawm. Nwg rhuav txujkev tuag lub fwjchim hab nwg qha Txujmoo Zoo rua peb, peb txhaj paub has tas muaj txujsa kws ntev dlhawv moog ibtxhis.


  11Vaajtswv tsaa kuv ua ib tug timthawj hab ua ib tug xwbfwb moog qha Txujmoo Zoo,


  12yog le ntawd, kuv txhaj raug kev txomnyem le nuav. Txawm le ntawd los kuv tsi txaajmuag rua leejtwg le, rua qhov kuv paub has tas tug kws kuv ca sab rua yog tug kws muaj fwjchim. Hab kuv paub has tas, nwg yeej yuav tsomkwm tej kws nwg muab tso rua kuv lawm moog txug nub kws Yexus rov qaab lug.


  13Koj yuavtsum muab tej lug tseeb kws kuv qha rua koj lawm lug ua yaam ntxwv coj hab muab sab rau ntseeg, hab hlub lwm tug. Rua qhov Vaajtswv xaav kuas peb txhua tug kws nrug Yexus Khetos sis raug zoo lawm muaj lub sab zoo le ntawd.


  14koj yuavtsum saib tej kws Vaajtswv muab tso rua koj lawm zoo zoo, tsi xob pub pluj le. Vaaj Ntsujplig tug Dlawbhuv kws nyob huv peb txhua tug lub sab yuav paab koj saib tej ntawd.


  15Koj tub paub lawm has tas, cov tuabneeg kws nyob huv xeev Axias Yau, tau tso kuv tseg lawm. Cov tuabneeg ntawd muaj ib tug hu ua Finkelus hab ib tug hu ua Hemaunkenes.


  16Kuv thov Vaajtswv hlub Aunexifaulus tsev tuabneeg, rua qhov nwg txhawb kuv tug zug ntau zag lug lawm. Nwg tsi txaajmuag rua qhov kws kuv raug kaw rua huv tsev lojcuj le.


  17Thaus nwg tuaj txug huv lub nroog Loos, nwg kub sab lug nrhav kuv rua txhua qhov, nwg txhaj le nrhav tau kuv. Koj tub paub lawm has tas, thaus kuv tseem nyob huv lub nroog Efexus, nwg tau paab kuv ntau yaam.


  18Kuv thov Vaajtswv has tas thaus txug nub Vaajtswv txav txim, thov Vaajtswv hlub nwg hab.


  


  2 Timautes 2


  Yexus Khetos Tug Tubrog Kws Ncaaj Nceeg


  1Kuv tug tub, koj yuavtsum ca sab rua Vaajtswv txuj koob moov kws Vaajtswv pub rua peb cov kws nrug Yexus Khetos sis raug zoo.


  2Koj yuavtsum muab tej lug kws koj hab muaj ntau leej nov kuv qha lawm qha rua cov tuabneeg kws koj ca sab tau has tas, puab yuav txawj qha tej ntawd rua lwm tug.


  3Koj yuavtsum nyaj kev txomnyem, rua qhov koj yog Yexus Khetos tug tubrog kws ncaaj nceeg.


  4Rua qhov tug tubrog kws taabtom moog ntaus rog, nwg yeej ua lawv le nwg tug thawj tubrog lub sab nyam xwb, nwg yuav tsi moog ua laj ua teb hab ua laag ua luam ib zag le.


  5Tug kws sis tw dlha, yog nwg tsi ua lawv le kevcai dlha, nwg yuav tsi tau nqe zug.


  6Tug ua teb kws rau sab ntso ua, nwg yuav xub tau noj tej qoobloo kws nwg sau tau.


  7Tej lug kws kuv has nuav, koj yuavtsum muab ua tuab zoo xaav, Vaajtswv yuav paab kuas koj totaub txhua lu huv tuabsi.


  8Koj yuavtsum ncu ntsoov Yexus Khetos kws yog Daviv tug xeebntxwv kws Vaajtswv tsaa sawv huv qhov tuag rov qaab lug lawm, lawv le Txujmoo Zoo kws kuv qha.


  9Tub yog vim kuv qha Txujmoo Zoo, kuv txhaj raug kev tsimtxom, hab raug luas muab saw hlau khi ib yaam le kuv yog tug tuabneeg ua phem. Txawm yog luas khi tau kuv lawm los xij, yeej tsi muaj leejtwg yuav khi tau Vaajtswv txujlug.


  10Tub yog vim le ntawd, kuv txhaj ua sab ntev nyaj ib puas tsaav yaam kev txomnyem, rua qhov kuv hlub cov tuabneeg kws Vaajtswv tau xaiv ca lawm, hab xaav kuas puab lug ntseeg Yexus Khetos, puab txhaj dlim puab lub txim ib yaam le peb, hab puab txhaj tau Vaajtswv txuj koob moov hab tug tshwjchim kws ci ntsaa ab moog ibtxhis.


  11Muaj ib lu lug tseeb kws has le nuav:


  “Yog peb nrug nwg tuag lawm, peb yuav tau nrug nwg sawv huv qhov tuag rov qaab lug.


  12Yog peb ua taug sab ntev, peb yuav tau nrug nwg kaav. Yog peb tso nwg tseg, nwg yeej yuav tso peb tseg hab.


  13Txawm yog peb tsi ua ncaaj los nwg tseem ua ncaaj. Rua qhov nwg tsi rov dlaag nwg ib zag le.”


  Tug Tubkhai Kws Ua Hum Vaajtswv Sab


  14Koj yuavtsum qha zaaj nuav rua cov ntseeg hab ntuag puab kuas puab tsi xob sis caav sis tshe txug tej nyuas lug kws suavdlawg has, tej ntawd tsi muaj qaabhau dlaabtsi. Tej lug sis caav sis tshe ntawd yuav ua rua cov tuabneeg kws noog yuam kev xwb.


  15Koj yuavtsum xyum ua koj lub neej kuas hum Vaajtswv sab, hab muab sab rau ua koj teg num tag tag, koj txhaj yuav tsi txaajmuag. Hab koj yuavtsum qha lawv le Vaajtswv txujlug.


  16Koj tsi xob ua le cov tuabneeg kws naj nub has ua dlog ua dlig, tej ntawd tsi muaj qaabhau dlaabtsi, tsuas muaj yuav ua rua suavdlawg tso Vaajtswv tseg zuj zug xwb.


  17Tej lug kws puab has ntawd yuav fuam luj ib yaam le lub qhov txhaab kws qawj tub zuj zug. Cov xwbfwb kws has tej lug ntawd muaj ib tug yog Himena-us, ib tug yog Filetus.


  18Ob tug qha tsi lawv le Vaajtswv txujlug. Obtug qha has tas, cov ntseeg tub sawv huv qhov tuag rov qaab lug lawm. Obtug qha le ntawd, ua rua cov ntseeg qee leej tsi muab sab rau ntseeg lawm.


  19Tabsis tug ncej kws Vaajtswv muab txhus ca lawm yeej nyob khov kho. Muaj lug sau ca rua ntawm tug ncej ntawd has tas, “Vaajtswv yeej paub txhua tug kws yog Vaajtswv mivnyuas.” Hab has tas tug kws has tas, nwg yog Vaajtswv mivnyuas, tug ntawd yuavtsum tso nwg tej kev txhum tseg.


  20Nyob huv cov tuabneeg kws npluanuj tej tsev, muaj taig nyaj taig kub, hab taig zeb taig aav. Tej taig nyaj taig kub, puab muab lug siv thaus muaj qhua tuaj, tabsis thaus tsi muaj qhua tuaj, puab siv tej taig zeb taig aav xwb.


  21Yog leejtwg tso nwg tej kev phem kev qas huv tuabsi tseg, Vaajtswv yuav muab ib teg num tseemceeb rua nwg ua, rua qhov nwg zoo sab muab nwg lub sab hab lub cev huv tuabsi rua Vaajtswv kaav, hab tog ntsoov saib Vaajtswv yuav khaiv nwg moog ua teg num twg.


  22Koj tsi xob ua sab heev ib yaam le cov hluas ibtxwm ua. Koj yuavtsum ua tuabneeg ncaaj nceeg hab muab sab rau ntseeg, hlub lwm tug hab nrug suavdlawg sis raug zoo. Koj yuavtsum ua zoo le cov tuabneeg kws ua hum Vaajtswv sab ua. Puab yog cov kws naj nub thov Vaajtswv paab puab.


  23Koj tsi xob ua le cov tuabneeg kws naj nub has tej zaaj kws tsi muaj hauvpaug hauvntsis, rua qhov koj tub paub lawm has tas, tej ntawd yuav ua rua suavdlawg muaj lug sis caav sis tshe xwb.


  24Tug kws ua Vaajtswv tug tubkhai yuavtsum tsi xob nrug luas sis caav sis tshe, nwg yuavtsum hlub txhua tug, muab sab rau qha, ua sab ntev,


  25hab ua tuab zoo ntuag cov kws thuam nwg. Yog nwg ua le ntawd, tej zag Vaajtswv yuav pub kuas cov tuabneeg ntawd muaj sijhawm tso puab tej kev txhum tseg, hab ua lawv le Vaajtswv txujlug.


  26Hab puab yuav ncu dlheev has tas, puab tub maag dlaab Ntxwgnyoog lub vuj hlua lawm, hab dlaab Ntxwgnyoog pheej yuam kuas puab ua lawv le dlaab Ntxwgnyoog lub sab. Thaus puab ncu le ntawd, puab yuav tsiv dlim.


  


  2 Timautes 3


  Lub Sijhawm Kawg Tuabneeg Lub Sab Yuav Zoo Le Caag


  1Koj yuavtsum ncu ntsoov has tas thaus lub sijhawm kws nplajteb yuav kawg, yuav muaj kev ntxhuv sab heev,


  2rua qhov tej tuabneeg nyag yuav xaav txug nyag xwb, puab yuav xaav tsi txug lwm tug le. Puab yuav ntshaw nyaj txag, yuav khaavtheeb, yuav muab hlub, hab yuav tsi noog nam txiv lug, tsi ris luas txaj ntsig, hab saib tsi taug Vaajtswv txuj kevcai.


  3Puab yuav tsi sis hlub, tsi zaam txim rua lwm tug, nyam taug xaiv, Puab tsi tswj puab lub sab, ua tuabneeg tsiv tsaim hab tsi nyam ua zoo,


  4ua tuabneeg ntxeev sab, sab heev, hab puab saib puab tsimtxaj dlua lwm tug. Puab nyam kev lomzem heev dlua nyam Vaajtswv.


  5Puab yuav has tas, puab yog cov kws ntseeg Vaajtswv. Tabsis puab yeej tsi ua lawv le Vaajtswv txuj kevcai. Koj tsi xob nrug cov tuabneeg kws zoo le ntawd ua ke hlo le.


  6Cov tuabneeg ntawd muaj qee leej pheej moog huv luas tej tsev, moog ntxag tej quaspuj kws tsi tshua muaj tswvyim kws pheej nyuaj sab rua puab tej kev txhum hab xaav ua phem.


  7Cov quaspuj ntawd naj nub kawm, tabsis puab tsi paub has tas, lub ntsab lug yog le caag tag.


  8Cov tuabneeg kws moog ntxag cov quaspuj ntawd, puab tawmtsaam Vaajtswv txujlug ib yaam le thaus u Yaanes hab Yaanpeles obtug tawmtsaam Mauxes. Puab lub sab ruag hab puab tsi ntseeg Vaajtswv lawm.


  9Puab ua tsi tau num ntxiv lawm, rua qhov suavdlawg pum has tas puab ruag ib yaam le Yaanes hab Yaanpeles.


  Paulus Tej Lug Qha Thaus Kawg


  10Timautes, koj tub ua lawv le kuv tej lug qha hab ua lawv le tej kws koj pum kuv ua lawm, hab ua lawv le tej kws kuv xaav tseg lawm has tas kuv yuav ua. Koj yeej paub has tas kuv muab sab rau ntseeg, muaj lub sab ntev, hlub lwm tug, ua sab ntev tiv kev


  11tsimtxom hab kev txomnyem. Koj tub paub txhua yaam kws kuv raug huv lub nroog Aati-aukias, huv lub nroog Ikauni-us, hab huv lub nroog Lixathas lawm. Txawm yog kuv raug kev tsimtxom heev npaum le ntawd los kuv tseem ua sab ntev tiv tej ntawd. Tabsis qhov kws kuv dlim tej ntawd, tub yog peb tug Tswv Yexus paab kuv, kuv txhaj dlim.


  12Cov ntseeg Yexus Khetos txhua tug kws xaav ua lub neej kuas Vaajtswv tau ntsejmuag, puab yeej yuav raug kev tsimtxom.


  13Tabsis cov tuabneeg kws ua phem hab cov tuabneeg kws dlaag ntxag lwm tug, puab tseem yuav ua phem heev zuj zug. Txawm yog puab moog dlaag ntxag lwm tug los puab tub tsi paub has tas lwm tug tub dlaag ntxag puab lawm hab.


  14Tabsis koj tsi xob ua le puab. Koj yuavtsum ua lawv le Vaajtswv txujlug kws koj tau kawm hab ca sab rua lawm. Rua qhov koj yeej paub has tas cov tuabneeg kws qha koj, puab yeej tsi dlaag koj ib zag le.


  15Hab koj yeej paub has tas txij thaus koj tseem yau, koj yeej kawm Vaajtswv txujlug lug lawm. Vaajtswv txujlug paab tau kuas tug kws kawm muaj tswvyim, hab yog nwg lug ntseeg Yexus Khetos, nwg yuav dlim nwg lub txim.


  16Vaajtswv txujlug txhua zaaj puavleej yog Vaajtswv tshoov tuabneeg lub sab kuas tuabneeg sau. Vaajtswv txujlug yog txuj kws qha qhov tseeb, qhuab ntuag tug kws ua txhum, paab tau tug kws ua txhum, hab qha kuas suavdlawg paub ua lub neej ncaaj nceeg.


  17Vaajtswv txujlug qha le ntawd, kuas tug kws ua Vaajtswv teg num txhaj paub txhij, hab txawj ua txhua yaam num zoo.


  


  2 Timautes 4


  1Timautes, tej lug kws kuv has rua koj nuav, Vaajtswv hab Yexus Khetos kws yuav lug txav txim rua cov tuabneeg caj hab cov tuabneeg tuag yeej paub huv tuabsi. Kuv qha le nuav rua koj, rua qhov Yexus yuav lug, hab nwg yuav kaav lub qaab ntuj nuav.


  2Koj yuavtsum muab sab rau qha Vaajtswv txujlug, tsi has lub sijhawm twg los koj yuavtsum qha. Koj yuavtsum ua sab ntev qhuab ntuag suavdlawg, yum suavdlawg lug ntseeg hab txhawb suavdlawg tug zug.


  3Rua qhov tshuav tsi ntev, yuav tsi muaj tuabneeg xaav noog Vaajtswv txujlug lawm. Puab yuav ua lawv le puab lub sab nyam xwb, hab puab yuav moog nrhav ntau tug xwbfwb lug qha tej zaaj kws suavdlawg nyam noog.


  4Puab yuav tsi nyam noog Vaajtswv txujlug lawm. Puab tsuas nyam noog tej lug nruag xwb.


  5Tabsis koj tsi xob ua le puab. Koj yuavtsum tswj koj lub sab txhua lub sijhawm, ua sab ntev nyaj tej kev txomnyem moog qha Txujmoo Zoo, hab muab sab rau ua txhua yaam num kws Vaajtswv muab rua koj ua lawm kuas tav.


  6Timautes, nwgnuav kuv zoo ib yaam le tej khoom kws luas tub muab tso rua sau lub rooj yuav muab hlawv fij rua Vaajtswv lawm. Tub txug lub sijhawm kws kuv yuav tso lub nplajteb tseg.


  7Kuv tub siv zug dlha kawg kuv tug zug lawm, kuv tub dlha moog txug qhov kawg lawm. Kuv muab sab npuab Vaajtswv.


  8Nwgnuav kuv yuav tau nqe zug. tej nqe zug ntawd yog tej kws Vaajtswv khaws tseg rua cov tuabneeg ncaaj nceeg. Thaus txug nub ntawd tug Tswv kws txav txim ncaaj nceeg lug, nwg yuav muab pub rua kuv. Tsi yog pub rua kuv tuab leeg xwb, tabsis nwg yuav pub rua txhua tug kws tog ntsoov nub kws Yexus rov qaab lug.


  Xaus Lug


  9Koj ca le tuaj saib kuv sai sai.


  10Rua qhov Demas qaug rua tej khoom huv lub nplajteb nuav lawm. Nwg tso kuv tseg, nwg tsiv moog tim lub nroog Thexalaunikes lawm. Kelexes moog rua tim lub xeev Kalatias, hab Titus moog rua tim lub nroog Dalematias lawm.


  11Tsuas tshuav Lukas tuab leeg nrug kuv nyob xwb, koj ca le moog coj Malakaus nrug koj tuaj, rua qhov kuv xaav kuas nwg paab kuv ua num.


  12Kuv khaiv Tikhikus moog rua tim lub nroog Efexus lawm.


  13Thaus koj tuaj, thov koj paab nqaa kuv lub tsho ntev kws kuv tso rua huv Kalepus tsev peg lub nroog Rhau-as, hab nqaa kuv cov ntawv tuaj rua kuv. Tshwjxeeb yog nqaa tsi taag, koj nqaa cov kws sau rua huv tej tawv.


  14Alexaades kws yog tug kws nchuav tooj lab, nwg ua phem kawg le rua kuv, Vaajtswv yuav rau txim rua nwg kuas txaus nkaus tej kws nwg tau ua rua kuv lawm.


  15Koj yuavtsum ceevfaaj zoo, rua qhov tug ntawd yog tug kws pheej tawmtsaam tej kws peb qha.


  16Thawj zag kws kuv has dlaws kuv zaaj, tsi muaj leejtwg paab kuv, suavdlawg puavleej tso kuv tseg. Thov Vaajtswv zaam txim rua puab.


  17Tabsis Vaajtswv nrug nraim kuv hab nwg txhawb kuv tug zug, kuv txhaj muaj zug moog qha Vaajtswv txujlug rua lwm Tsaav Tuabneeg. Vaajtswv paab kuv dlim kev tuag ib yaam le dlim huv tsuv ntxhuav lub qhovncauj lug.


  18Vaajtswv yuav paab kuv kuas dlim txhua yaam kev phem, hab nwg yuav coj kuv kev moog txug sau ntuj ceebtsheej. Thov kuas Vaajtswv tau koobmeej moog ibtxhis le. Amees.


  Xaa Xuv rua Cov Ntseeg


  19Thov koj has noj qaab nyob zoo rua Paxilas hab Akilas, hab Aunexifaulus tsev tuabneeg.


  20Elatus nyob tim lub nroog Kauleethaus, tabsis kuv tso Taufimus rua tim lub nroog Miletus lawm, rua qhov nwg mob.


  21Kuv xaav kuas koj tuaj thaus tseem tsi tau txug lub caij ntuj no.


  Enpulus, Pudees, Linus, hab Kelaudias has noj qaab nyob zoo rua koj, hab cov kwvtij ntseeg suavdlawg has noj qaab nyob zoo rua koj hab.


  22Thov Vaajtswv nrug nraim koj hab foom koob moov rua mej suavdlawg.

  Titus 1


  1Kuv yog Paulus kws yog Vaajtswv tug tubkhai hab yog Yexus Khetos tug timthawj. Vaajtswv xaiv kuv hab khaiv kuv moog paab cov tuabneeg kws Vaajtswv tau xaiv ca lawm, hab qha kuas puab paub txujlug tseeb kws peb ntseeg,2puab txhaj yuav tau txujsa ntev dlhawv moog ibtxhis. Thaus kws tsi tau tsim lub nplajteb, Vaajtswv coglug tseg has tas, nwg yuav pub txujsa ntawd rua peb, nwg has le ntawd, nwg yeej tsi dlaag le.3Thaus txug lub sijhawm kws Vaajtswv teem ca lawm, Vaajtswv qha zaaj nuav rua peb. Vaajtswv tug kws yog peb tug Cawmseej, nwg muab zaaj nuav tso rua kuv, hab kuas kuv coj moog qha rua suavdlawg.


  4Titus, kuv sau tsaab ntawv nuav xaa tuaj rua koj tug kws yog kuv tug tub, rua qhov wb ntseeg ib yaam nkaus. Thov Vaajtswv tug kws yog peb leej Txiv hab Yexus Khetos tug kws yog peb tug Cawmseej foom koob moov rua koj hab paab kuas koj muaj kev kaaj sab lug.


  Teg Num Kws Titus Ua huv Kaletes


  5Thaus kuv ca koj nyob huv koog Povtxwv Keletes, kuv xaav kuas koj ua teg num kws peb tseem ua tsi tau taag ntawd kuas tav, hab huv txhua lub nroog kws muaj cov ntseeg nyob, kuv xaav kuas koj moog tsaa ib cov txwjlaug saib puab. Koj yuavtsum ncu ntsoov tej lug kws kuv tub qha rua koj lawm:6tug txwjlaug yuavtsum yog tug kws ua lub neej zoo kws tsi muaj leejtwg thuam le; nwg muaj ib tug quaspuj xwb, nwg cov mivnyuas yuavtsum yog cov kws ntseeg Vaajtswv hab yog cov kws tsi muaj leejtwg thuam has tas yog tuabneeg lajlees hab tawv ncauj.


  7Tug thawjcoj kws saib Vaajtswv teg num huv pawg ntseeg, yuavtsum yog tug kws tsi tau ua ib yaam dlaabtsi rua luas thuam le. Nwg tsi khaavtheeb, tsi chim sai, tsi quav cawv, tsi muaj lub sab heev hab tsi ntshaw luas tug;8tabsis nwg nyam qhua, nyam qhov zoo, nwg tswj tau nwg lub sab, nwg ua ncaaj nceeg, nwg ua lub neej dlawbhuv hab xyum ua lub neej zoo.9Nwg yuavtsum muab sab npuab Vaajtswv tej lug kws nwg tub kawm lug lawm. Yog nwg ua le ntawd, tej lug kws nwg qha yuav txhawb tau cov kws noog tug zug, hab yuav muab cov tuabneeg kws tawmtsaam tej lug has txhum nthuav rua suavdlawg paub.


  10Rua qhov muaj coob leej ua tuabneeg ntxeev sab hab has tej lug tsi muaj qaabhau ntxag lwm tug kuas yuam kev, cov tuabneeg kws has le ntawd, cov coob yog cov Yudais kws ua kevcai txav.11Koj yuavtsum txwv tsi xob pub puab qha le ntawd, rua qhov puab qha tej zaaj kws tsi tsimnyog ua rua txhua tsev tuabneeg muaj kev kub ntxhuv. Puab qha le ntawd tub yog puab ntxag suavdlawg tej nyaj yuav xwb.12Muaj ib tug xwbfwb kws yog tuabneeg Kaletes, nwg qha has tas, “Cov tuabneeg Kaletes puavleej yog tuabneeg dlaag, ua nruj ua tsiv ib yaam le tej tsaj hab yog tuabneeg tubnkeeg kws noj ntau.”


  13Yeej muaj lawv le tej lug kws tug ntawd has tag. Yog le ntawd koj yuavtsum ntuag puab, puab txhaj yuav muaj kev ntseeg ruaj,14puab txhaj yuav tsi naj nub moog noog tej lug nruag kws cov Yudais has, hab tsi moog noog tej zaaj kws tuabneeg lub tswvyim xaav. Cov tuabneeg kws qha tej zaaj ntawd, puab yeej tsi kaam ua lawv le txujlug tseeb.


  15Cov tuabneeg kws muaj lub sab dlawb sab zoo, puab saib yaam twg los puavleej yog yaam kws zoo; tabsis cov tuabneeg sab phem hab tsi ca sab rua Vaajtswv, tej kws puab saib tsi muaj ib yaam kws puab yuav has tas yog yaam kws zoo, rua qhov puab lub sab hab tej kws puab xaav huv puab lub sab yeej phem.


  16Puab has tas puab yog cov kws paub Vaajtswv, tabsis puab tsi ua puab lub neej zoo le cov kws paub Vaajtswv ua, puab yog tuabneeg sab phem hab tsi noog leejtwg lug. Koj tsi xob muab ib teg num tseemceeb tso rua cov tuabneeg ntawd ua hlo le, rua qhov puab yeej ua tsi tau.


  


  Titus 2


  Txujkev Ntseeg Kws Muaj Hauvpaug Hauvntsis


  1Titus, koj yuavtsum qha lawv le tej zaaj tseemceeb kws yog txujkev ntseeg.2Koj yuavtsum ntuag cov yawm laug kuas puab ua tuabneeg xyuam xwm, coj cai hab paub tswj puab lub sab; kuas puab muab sab rau ntseeg, muaj lub sab hlub hab ua sab ntev.3Koj yuavtsum qha cov pug laug ib yaam nkaus, kuas puab yuavtsum ua puab lub neej dlawbhuv rua Vaajtswv tau ntsejmuag. Puab tsi xob ua tuabneeg taug xaiv lossis ua tuabneeg quav cawv. Puab yuavtsum qha tej zaaj kws zoo rua cov quaspuj hluas,4cov quaspuj hluas txhaj paub hlub puab cov quasyawg hab puab cov mivnyuas,5hab qha puab kuas puab paub tswj puab lub sab, ua tuabneeg dlawbhuv, nquag tu vaaj tu tsev, ua sab dlawb sab zoo hab noog puab cov quasyawg lug, txhaj yuav tsi muaj leejtwg thuam Vaajtswv txujlug.


  6Koj yuavtsum qha cov tub hluas ib yaam nkaus, kuas puab paub tswj puab lub sab.7Koj yuavtsum ua txhua yaam num zoo rua puab xyum. Thaus koj qha Vaajtswv txujlug koj yuavtsum ua tuab zoo qha tag tag.8Koj yuavtsum has tej lug zoo xwb, lwm tug txhaj yuav tsi muaj lug thuam tau koj. Cov tuabneeg kws ntxub koj, puab yuav txaajmuag, rua qhov puab yuav tsi muaj ib lu lug thuam peb cov ntseeg.9Koj yuavtsum qha cov tubqhe kuas puab nyag noog nyag tug tswv lug, hab ua txhua yaam kuas hum tug tswv sab tsi xob caav ncauj,10hab tsi xob qee tug tswv tug. Puab yuavtsum ua puab lub neej rua suavdlawg pum has tas, puab yog cov tubqhe kws ncaaj nceeg. Yog puab ua le ntawd, suavdlawg yuav saib taug Vaajtswv tug kws yog peb tug Cawmseej tej lug qha.11Rua qhov Vaajtswv tub qha txujkev dlim txim kws nwg pub dlawb dlawb rua suavdlawg rua peb paub lawm.12Vaajtswv ua le ntawd, tub yog nwg xaav kuas peb noog nwg lug, hab tso peb tej kev phem kev qas tseg, hab kuas peb paub tswj peb lub sab, ua tau tuabneeg ncaaj nceeg hab ua peb lub neej kuas Vaajtswv tau ntsejmuag, 13 Rua qhov peb taabtom ca sab ntsoov tog nub kws Yexus Khetos tug kws yog peb tug Cawmseej rov qaab lug. Nwg yog tug Vaajtswv kws muaj fwjchim luj kawg nkaus.


  14Yexus Khetos tau muab nwg txujsa lug txhwv peb kuas peb dlim txhua yaam kev phem, hab paab peb txhua tug kws nwg tau xaiv ca lawm kuas peb ua tau tuabneeg zoo kawg nkaus, hab kuas peb muaj lub sab kub lug ua txhua yaam num zoo.15Koj qha cov ntseeg hab kuas puab ua lawv le tej lug kws kuv qha rua koj lawm, rua qhov koj yeej muaj cuabkaav has puab. Yog le ntawd, tsi xob ca leejtwg saib tsi taug koj.


  


  Titus 3


  Cov Ntseeg Lub Neej


  1Koj qha rua cov ntseeg has tas, puab yuavtsum fwm tej numtswv, noog numtswv lug hab zoo sab hlo ua txhua yaam num zoo.2Koj qha puab kuas puab tsi xob thuam leejtwg, tsi xob nyam sis caav sis tshe, tabsis kuas puab ib leeg hlub ib leeg hab nrug suavdlawg sis raug zoo.3Koj yuavtsum qha tej nuav rua suavdlawg, rua qhov yaav taag lug peb yeej yog tuabneeg ruag, tuabneeg tawv ncauj, tuabneeg ua txhum, peb qaug rua kev phem kev qas hab rua txhua yaam kev lomzem. Peb lub sab naj nub xaav phem, ntshaw luas tug hab ib leeg ntxub ib leeg.


  4Tabsis thaus Vaajtswv tug kws yog peb tug Cawmseej, nwg qha nwg txujkev hlub rua suavdlawg,5thaus ntawd Vaajtswv muab peb lub txim tshem moog povtseg lawm. Vaajtswv ua le ntawd, tsi yog vim peb ua ib yaam num zoo, tabsis vim Vaajtswv hlub peb xwb. Vaaj Ntsujplig tug Dlawbhuv tub ntxuav peb lub sab kuas peb muaj lub sab tshab hab nwg tsim peb dlua tshab.6Qhov kws Vaajtswv pub Vaaj Ntsujplig tug Dlawbhuv rua peb, tub yog vim peb ntseeg Yexus Khetos tug kws yog peb tug Cawmseej,7Vaajtswv hlub peb le ntawd, Vaajtswv txhaj suav has tas peb yog tuabneeg ncaaj nceeg, hab peb ca sab has tas Vaajtswv yuav pub txujsa ntev dlhawv moog ibtxhis rua peb.


  8Tej lug nuav, yog tej lug kws tseemceeb. Kuv xaav kuas koj naj nub qha tej nuav, cov ntseeg Vaajtswv txhaj muab sab rau ua txhua yaam num zoo; tej ntawd yeej zoo hab muaj nqes rua txhua tug.9Tabsis koj tsi xob nrug leejtwg sis caav txug tej zaaj kws tsi muaj hauvpaug hauvntsis, sis caav has txug cov yawmkoob tej npe kws muaj nyob huv ntawv hab sis caav has txug Vaajtswv txuj kevcai. Qhov kws ib tug pheej nrug ib tug sis caav sis tshe, qhov ntawd tsi tseemceeb hab tsi muaj qaabhau dlaabtsi le.


  10Koj yuavtsum ntuag tug kws pheej ua rua suavdlawg tsi sis hum, yog koj ntuag nwg ob peb zag, nwg pheej tsi noog, ces koj tsi xob quav ntsej nwg le lawm.11Rua qhov koj tub paub lawm has tas, tug tuabneeg kws ua le ntawd, nwg yog tug kws ua phem kawg le, hab nwg tej kev txhum yeej qha tau has tas nwg yog tug kws ua txhum.


  Tej Lug Ntuag thaus Kawg


  12Yog thaus twg kuv khaiv Athemas lossis Tikhikus tuaj nyob tim ko, saib koj puas khoom tuaj nrug kuv nyob peg lub nroog Nikaupaulis, rua qhov kuv xaav has tas thaus txug lub caij ntuj no kuv yuav moog nyob ib ntus huv lub nroog ntawd. 13 Koj yuavtsum paab xaa Xenas kws yog tug txheem plaub hab Apaulaus moog, hab saib obtug puas muaj qhov txhua chaw txhij.14Koj yuavtsum qha cov ntseeg kuas puab xyum ua txhua yaam num zoo, hab paub npaaj tej kws yuav paab tau suavdlawg, thaus muaj num tseemceeb suavdlawg txhaj tau siv. Tsi tsimnyog cov ntseeg yuav ua dlog ua dlig.15Txhua tug kws nrug kuv nyob ntawm nuav, puab puavleej has noj qaab nyob zoo rua koj. Thov koj has peb tej lug noj qaab nyob zoo rua cov ntseeg. Thov Vaajtswv foom koob moov rua mej txhua tug.

  Filemoos 1


  1Filemoos, kuv hab peb tug kwv Timautes sau tsaab ntawv nuav tuaj rua koj. Kuv raug kaw rua huv tsev lojcuj, rua qhov kuv qha Yexus zaaj. Koj yog tug kws nrug wb ua tuab teg num hab yog tug kws wb hlub.


  2Hab wb sau rua cov ntseeg kws tuaj noog lug qhuab qha huv koj tsev, hab rua wb tug muam Afias, hab rua Akhipus tug kws ua Yexus Khetos ib tug tubrog ib yaam le wb.


  3Thov Vaajtswv tug kws yog peb leej Txiv hab peb tug Tswv Yexus Khetos foom koob moov rua mej, hab paab kuas mej tau nyob kaaj sab lug.


  Filemoos Kev Hlub hab Kev Ntseeg


  4Filemoos, txhua zag kws kuv thov Vaajtswv, kuv thov Vaajtswv paab koj hab kuv ua Vaajtswv tsaug,


  5rua qhov kuv nov xuv has tas koj muab sab rau ntseeg peb tug Tswv Yexus, hab koj hlub cov ntseeg Vaajtswv heev.


  6Koj hab wb puavleej yog tug ntseeg hab nrug Yexus Khetos sis raug zoo. Yog le ntawd kuv thov Vaajtswv paab peb cov kws ntseeg Yexus Khetos, kuas peb paub tej kws Vaajtswv qha rua peb heev zuj zug ntxiv.


  7Tug kwv, qhov kws koj muaj lub sab hlub cov ntseeg Vaajtswv, hab koj tau txhawb puab txhua tug tug zug, qhov ntawd txhawb tau kuv tug zug hab ua rua kuv zoo sab kawg le.


  Paulus Thov Kuas Filemoos Hlub Auneximus


  8Wb ob leeg puavleej yog tug kws ntseeg Yexus Khetos, yog le ntawd, kuv yeej muaj cuabkaav kuas koj ua lawv le kuv has.


  9Tabsis kuv hlub koj, kuv tsi xaav ua le ntawd. Txawm yog kuv yog Yexus Khetos tug tubkhai kws nwgnuav raug kaw rua huv tsev lojcuj, vim kuv yog tug kws qha Yexus Khetos zaaj los kuv yeej tsi yuam kuas koj ua lawv le kuv has.


  10Kuv thov koj noog, kuv yuav has Auneximus zaaj rua koj. Nwgnuav nwg yog kuv tug tub, rua qhov thaus kuv qha Txujmoo Zoo rua nwg, nwg tau lug ntseeg Yexus lawm.


  11Filemoos, yaav taag lug koj pum has tas nwg yog tug tuabneeg kws tsi tsimtxaj, tabsis nwgnuav kuv pum has tas, nwg yog tug tuabneeg tsimtxaj lawm. Kuv xaav has tas, nyaj koj yuav pum ib yaam le kuv pum hab.


  12Nwgnuav kuv kuas nwg rov qaab lug nrug koj nyob. Kuv ua le ntawd, ib yaam le kuv muab kuv ib nplooj sab faib rua koj lawm ntaag.


  13Kuv paub has tas koj yeej xaav paab kuv, tabsis koj tsi nyob ntawm nuav, lub sijhawm kws kuv raug kaw rua huv tsev lojcuj nuav, kuv xaav kuas Auneximus nrug kuv nyob paab kuv. Koj yuavtsum ncu ntsoov has tas, qhov kws kuv raug kaw rua huv tsev lojcuj, tub yog vim kuv qha Txujmoo Zoo.


  14Txawm yog le caag los xij, kuv tsi xaav yuam kuas koj paab kuv. Yog koj zoo sab paab, koj ca le paab. Txhua yaam kws koj tsi pum zoo kuv ua, kuv yeej tsi ua.


  15Qhov kws Auneximus ncaim koj moog ib ntus ntawd, tej zag yog Vaajtswv xaav coj nwg rov qaab lug nrug koj nyob moog le.


  16Koj tsi xob suav has tas nwg yog ib tug tubqhe xwb, nwgnuav nwg tsimtxaj dlua ib tug tubqhe, nwg lug ua koj ib tug kwv, rua qhov nwg ntseeg Yexus Khetos lawm. Kuv hlub nwg kawg le hab kuv paub has tas koj hajyam yuav hlub nwg heev dlua, rua qhov nwg yeej yog koj ib tug tubqhe hab nwg yog ib tug kws ntseeg tug Tswv.


  17Yog le ntawd, yog koj suav has tas kuv hab koj, wb ob leeg puavleej ua Vaajtswv teg num, koj yuavtsum hlub nwg ib yaam le koj hlub kuv.


  18Yog nwg tau ua txhum rua koj lossis nwg tshuav koj nqe, kuv yuav them rua koj.


  19Tub yog kuv txhais teg sau le nuav has tas,


  “Paulus yuav them rua koj.”


  (Nyaj koj yuav ncu ntsoov has tas, koj tshuav kuv nqe, rua qhov kuv qha Txujmoo Zoo rua koj, tabsis qhov ntawd kuv tsi has txug.)


  20Yog le ntawd tug kwv, wb yog ob tug kws ntseeg Vaajtswv, yog koj xaav ua hum Vaajtswv sab tag, thov koj paab kuv zaaj nuav, kuv txhaj yuav kaaj sab mivntsiv.


  21Thaus kuv taabtom sau tsaab ntawv nuav tuaj rua koj, kuv ca sab has tas koj yuav ua lawv le kuv thov. Tsi yog le ntawd xwb, koj tseem yuav ua ntau dlua le kuv thov hab.


  22Kuv muaj ib lu lug has rua koj ntxiv. Thov koj npaaj txaaj chaw tog kuv, rua qhov kuv ca sab has tas Vaajtswv yeej yuav teb tej lug kws mej thov kuas Vaajtswv qheb kev rua kuv rov tuaj saib mej dlua.


  Cov Lug Xaa Xuv thaus Kawg


  23Epalas tug kws raug kaw nrug kuv huv tsev lojcuj vim wb qha Yexus Khetos zaaj. Nwg has noj qaab nyob zoo rua koj hab.


  24Malakaus, Alitakhus, Demas, hab Lukas kws nrug kuv ua tuab teg num. Puab has tas kuas has noj qaab nyob zoo rua koj hab.


  25Thov tug Tswv Yexus Khetos foom koob moov rua mej txhua tug.

  Henplais 1


  Vaajtswv Khaiv Nwg tug Tub Lug Qha Peb


  1Thaus u muaj ntau zag Vaajtswv ua le nuav le u qha cov kws cev Vaajtswv lug kuas puab qha rua peb cov yawmkoob paub tej kws Vaajtswv has,


  2tabsis tam kawg nuav Vaajtswv khaiv Vaajtswv tug Tub lug qha peb. Vaajtswv tsaa Vaajtswv tug Tub ua tug tsim lub ntuj hab lub nplajteb. Thaus kawg Vaajtswv yuav pub ib puas tsaav yaam huv tuabsi ua tug Tub ntawd tug.


  3Vaajtswv lub fwjchim ua rua tug Tub ntawd ci ntsaa ab. Nwg muaj fwvxyeej ib yaam le


  Vaajtswv, nwg tej lug kws muaj fwjchim luj kawg nkaus tuav lub ntuj hab lub nplajteb. Thaus nwg theej tuabneeg lub txhoj taag lawm, nwg moog sau ntuj ceebtsheej. Nwg moog nyob ntawm Vaajtswv tug kws muaj fwjchim luj kawg nkaus saab xis.


  Yexus Muaj Fwjchim Luj Dlua Cov Timtswv Sau Ntuj


  4Vaajtswv tis lub npe kws tseemceeb dlua cov timtswv ceebtsheej lub rua Vaajtswv tug Tub, ib yaam le Vaajtswv tsaa Vaajtswv tug Tub ua tug kws muaj fwjchim luj dlua cov timtswv ceebtsheej.


  5Rua qhov Vaajtswv yeej tsi tau has rua nwg cov timtswv ib tug twg has tas:


  “Koj yog kuv tug Tub; nub nua kuv ua koj Txiv lawm.”


  Hab Vaajtswv tsi tau has rua cov timtswv ib tug twg has tas,


  “Kuv yuav ua koj Txiv, hab koj yuav ua kuv tug Tub.”


  6Thaus Vaajtswv yuav khaiv Vaajtswv tug Tub hlub nqeg lug huv nplajteb, Vaajtswv rov has dlua le nuav:


  “Vaajtswv cov timtswv sau ntuj txhua tug yuavtsum pehawm tug Tub.”


  7Thaus Vaajtswv has txug cov timtswv, nwg has tas, “Vaajtswv tsim Vaajtswv cov timtswv


  zoo le cua hab nwg tsim nwg cov tubkhai zoo le nplaim tawg.”


  8Tabsis thaus Vaajtswv has txug nwg tug Tub, nwg has tas, “Vaajtswv, koj


  lub tebchaws yuav nyob moog ibtxhis, Koj kaav koj tsaav tuabneeg moog rua txujkev ncaaj nceeg.


  9Koj nyam qhov zoo, koj ntxub qhov phem. tub yog vim le nuav Vaajtswv tug kws yog koj


  tug Vaajtswv txhaj xaiv koj ca, hab ua rua koj zoo sab kawg le, rua qhov koj tau koob meej heev dlua koj cov phoojywg.”


  10Nwg has dlua has tas,


  “Tug Tswv, thaus chivkeeb koj tsim lub nplajteb, hab yog koj txhais teg tsim lub ntuj.


  11Tej ntawd puavleej yuav pluj moog, tabsis koj yuav nyob moog le; tej ntawd yuav txawj qub ib yaam le tej rig tsho.


  12Koj yuav muab tej ntawd tais ca ib yaam le luas tais lub tsho ntev, hab koj yuav muab tej ntawd


  hloov ib yaam le luas hloov rig tsho. Tabsis koj yeej zoo le qub, koj yuav tsi txawj laug.”


  13Vaajtswv yeej tsi tau has rua Vaajtswv cov timtswv ib tug twg has tas:


  “Koj ca le lug nyob ntawm kuv saab xis moog txug thaus kuv muab koj cov yeebncuab rua koj tsuj.”


  14Yog le ntawd cov timtswv ceebtsheej tsuas yog cov tuabneeg qaum ntuj kws ua Vaajtswv teg num xwb. Vaajtswv khaiv puab lug paab cov tuabneeg kws yuav dlim lub txim.


  


  Henplais 2


  Txujkev Dlim Txim Kws Tseemceeb


  1Yog le ntawd peb yuavtsum hajyam ua tuab zoo khaws tej lug tseemceeb kws peb tau nov lug lawm ca zoo zoo, peb txhaj le yuav muab sab npuab tej lug ntawd.


  2Rua qhov tej lug kws cov timtswv ceebtsheej qha puavleej yog lug tseeb. Tug kws tsi noog hab tsi ua lawv le tej lug ntawd, tug ntawd tub raug txim lawv le nwg tej kev txhum lawm.


  3Yog peb tsi quavntsej txujkev dlim txim kws tseemceeb, peb yuav ua le caag dlim tau. Tug Tswv yog tug kws xub qha txujkev dlim txim ntawd ntaag. Cov tuabneeg kws nov nwg qha, puab qha tseeb rua peb has tas muaj le ntawd tag.


  4Tsi yog le ntawd xwb, Vaajtswv tseem ua tej txujci luj hab tseemceeb, hab ua tej kws qha nwg lub fwjchim rua suavdlawg pum has tas, yeej muaj le puab has tag. Hab Vaajtswv pub Vaaj Ntsujplig tug Dlawbhuv rua suavdlawg lawv le Vaajtswv pum zoo pub.


  Yexus Yog Tug Kws Cawm Peb Dlim Peb Lub Txim


  5Vaajtswv tsi tau tsaa cov timtswv ceebtsheej ua cov kaav lub nplajteb tshab kws peb has txug yuav lug tom ntej nuav.


  6Tabsis Vaajtswv txujlug has tas:


  “Vaajtswv, tuabneeg tsim txaj npaum le caag, koj tsua xaam txug puab? Tej nyuas tuabneeg xwb, puab tsimtxaj npaum le caag koj tsua yuav tsomkwm puab?


  7Koj tsim nwg, koj pub nwg muaj fwjchim yau dlua cov timtswv ceebtsheej ib nyuas ntu, koj pub nwg muaj fwjchim hab tau ntsejmuag8hab tsaa nwg ua tug kaav ib puas tsaav yaam huv tuabsi.”


  Lu lug kws has tas, Vaajtswv tsaa tuabneeg “ua tug kaav ib puas tsaav yaam,” lu lug ntawd qha tseeb has tas, tsi muaj ib yaam dlaabtsi kws Vaajtswv tsi muab rua tuabneeg kaav, txawm le ntawd los nwgnuav peb tseem tsi tau pum tuabneeg kaav ib puas tsaav yaam.


  9Tabsis peb pum has tas, Vaajtswv ca Yexus muaj fwjchim yau dlua cov timtswv ceebtsheej ib nyuas ntu. Vaajtswv ua le ntawd, rua qhov Vaajtswv tug kws hlub suavdlawg, nwg yuav khaiv Yexus lug tuag theej suavdlawg lub txhoj. Nwgnuav peb pum Yexus muaj tug tshwjchim kws ci ntsaa ab hab nwg tau ntsejmuag, rua qhov nwg raug kev tuag txomnyem ntsuav.


  10Qhov kws Vaajtswv tug kws tsim hab saib ib puas tsaav yaam, nwg khaiv Yexus lug raug kev txomnyem, kuas Yexus txhaj ua tau Yexus teg num tav, qhov ntawd Vaajtswv ua yog lawm.


  Vaajtswv ua le ntawd, nwg txhaj yuav coj tau nwg cov mivnyuas ntau leej lug txais yuav nwg txuj koob moov, rua qhov Yexus yog tug kws cawm puab kuas puab dlim puab lub txim.


  11Yexus hab cov tuabneeg kws Yexus tub pub lub sab tshab rua lawm, puavleej yog tuab leeg txiv yug xwb. Tub yog vim le ntawd, Yexus txhaj tsi txaajmuag hu has tas, puab yog nwg cov kwvtij.


  12Lawv le tej lug kws nwg has tseg lawm has tas:


  “Vaajtswv, kuv yuav qha koj zaaj rua kuv cov kwvtij noog;


  Kuv yuav hu nkauj ua koj tsaug taabmeeg


  cov tuabneeg kws tuaj nyob ua ke noog lug qhuab qha.”


  13Nwg has dlua has tas, “Kuv yuav ca sab rua Vaajtswv.” Hab nwg has ntxiv dlua has tas, “Kuv nrug cov mivnyuas kws Vaajtswv pub rua kuv nyob ntawm nuav.”


  14Vim cov mivnyuas ntawd puavleej yog tuabneeg muaj roj muaj ntshaav, yog le ntawd Yexus txhaj lug yug ua tuabneeg muaj roj muaj ntshaav ib yaam le puab. Nwg ua le ntawd, nwg txujkev tuag txhaj rhuav tau dlaab Ntxwgnyoog lub fwjchim kws ua kuas tuabneeg tuag puamtsuaj moog,


  15hab tso tau cov tuabneeg kws ibtxwm ntshai kev pluj kev tuag kuas puab dlim.


  16Peb tub pum tseeb lawm has tas, tsi yog Vaajtswv paab cov timtswv ceebtsheej, tabsis yog Vaajtswv paab Anplahaas cov xeebntxwv.


  17Yog le ntawd Yexus yuavtsum lug ua tuabneeg ib yaam le nwg cov kwvtij, nwg txhaj yuav ua tau puab tug Povthawj Hlub ncaaj nceeg kws muaj lub sab hlub ua Vaajtswv teg num. Nwg ua le ntawd Vaajtswv txhaj yuav zaam tau suavdlawg lub txim.


  18Nwgnuav Yexus paub paab cov tuabneeg kws raug kev nyuaj sab, rua qhov nwg tub raug kev nyuaj sab hab kev tsimtxom lug lawm.


  


  Henplais 3


  Yexus Muaj Fwjchim Luj Dlua Mauxes


  1Yog le ntawd cov kwvtij kws ntseeg Yexus, mej puavleej yog cov kws Vaajtswv hu lug ua Vaajtswv tsaav tuabneeg lawm, mej yuavtsum saib ntsoov Yexus tug kws Vaajtswv khaiv lug ua tug Povthawj Hlub saib tej kws peb ntseeg.


  2Yexus muaj nplooj sab dlawb paug ua teg num kws Vaajtswv muab tso rua nwg ua, ib yaam le Mauxes muaj nplooj sab dlawb paug paab cov Yixalayees kws yog Vaajtswv tsev tuabneeg txhua tug huv tuabsi.


  3Suavdlawg yeej qhuas tug kws ua tsev heev dlua qhuas lub tsev. Ib yaam nkaus le ntawd, tsimnyog Yexus tau ntsejmuag heev dlua Mauxes.


  4Tej tsev yeej muaj tug ua, tabsis Vaajtswv yog tug tsim ib puas tsaav yaam.


  5Mauxes muaj nplooj sab dlawb paug paab Vaajtswv tsev tuabneeg txhua tug huv tuabsi. Nwg yeej yog ib tug Tubkhai, nwg has txug tej kws Vaajtswv yuav qha rua suavdlawg yaav tom ntej.


  6Tabsis Yexus Khetos yog Vaajtswv tug Tub, nwg muaj nplooj sab dlawb paug saib Vaajtswv tsev tuabneeg. Yog peb muaj nplooj sab tawv qhawv, hab ua sab ntev tog tej kws peb ca sab rua, peb txhaj yuav ua tau Vaajtswv tsev tuabneeg.


  Vaajtswv Tsaav Tuabneeg Yuav Tau Su


  7Rua qhov Vaaj Ntsujplig tug Dlawbhuv qha has tas,


  “Nub nuav yog mej nov Vaajtswv lub suab hu,


  8mej tsi xob tawv ncauj, ib yaam le yaav taag lug mej cov yawmkoob ntxeev sab rua Vaajtswv,


  hab ib yaam le nub kws puab sim Vaajtswv sab thaus puab nyob tom taj suabpuam,


  9Vaajtswv has tas, txawm yog mej cov yawmkoob pum tej kws kuv ua lug tau plaub caug xyoo


  los puab tseem sim kuv sab hab.


  10Tub yog vim le ntawd kuv txhaj chim rua puab cov ntawd hab kuv has tas, "Puab lub sab yeej nyam ua phem hab puab tsi kawm kuv tej kevcai."


  11Kuv chim, kuv txhaj coglug tseg has tas, "Puab cov ntawd yuav tsi tau lug


  nrug kuv su ib zag le."


  12Cov kwvtij, mej yuavtsum ceevfaaj zoo, nyob tsaam mej cov muaj ib tug muaj lub sab phem hab tsi ntseeg, nwg ca le tso Vaajtswv tug kws muaj sa nyob tseg.


  13Mej tsi xob ua le ntawd, mej ib leeg yuavtsum naj nub paab ib leeg, thaus peb tseem hu tau has tas, “Nub Nua”; Vaajtswv lu lug kws has tas, “Nub Nua”; lu lug ntawd yog Vaajtswv qha peb. Yog mej ua le ntawd, kev txhum yuav ntxag tsi tau mej ib tug twg ua tuabneeg tawv ncauj.


  14Yog peb muab sab npuab tej kws thaus chivthawj peb ca sab rua moog txug nub kawg, peb yuav nrug Yexus Khetos tau koob moov ib yaam nkaus.


  15Vaajtswv txujlug has tas:


  “Nub nua yog mej nov Vaajtswv lub suab hu, mej tsi xob tawv ncauj ib yaam le yaav taag lug


  mej cov yawmkoob ntxeev sab rua Vaajtswv.”


  16Cov kws nov Vaajtswv lub suab hu hab ntxeev sab rua Vaajtswv yog cov twg? Tub yog txhua tug kws Mauxes coj tawm huv tebchaws Iziv lug ntaag.


  17Lub sijhawm plaub caug xyoo ntawd, Vaajtswv chim rua cov tuabneeg twg? Vaajtswv chim rua cov tuabneeg kws ua txhum, cov tuabneeg ntawd tub yog cov kws tuag pawg lug tom taj suabpuam.


  18Thaus Vaajtswv coglug tseg has tas, “Puab cov ntawd yuav tsi tau lug su huv qhov chaw kws kuv tu tseg rua puab ib zag le,” yog nwg has txug cov twg? tub yog nwg has txug cov tuabneeg kws ntxeev sab rua nwg ntaag.


  19Yog le ntawd peb paub has tas, vim puab tsi ntseeg, Vaajtswv txhaj tsi pub puab moog huv qhov chaw ntawd.


  


  Henplais 4


  1Vaajtswv coglug tseg rua peb has tas, nwg yuav pub peb moog nrug nwg su. Yog le ntawd peb suavdlawg yuavtsum ceevfaaj, nyob tsaam mej cov muaj qee leej tsi tau moog nrug nwg su.


  2Rua qhov peb puavleej nov Txujmoo Zoo ib yaam le puab tau nov lawm hab. Puab nov, tabsis Txujmoo Zoo ntawd tsi muaj nqes rua puab, rua qhov thaus puab nov, puab tsi ntseeg.


  3Peb cov kws ntseeg peb yuav tau moog nrug Vaajtswv su. Lawv le Vaajtswv has tseg has tas:


  “Kuv chim kuv txhaj coglug has tas, "Puab cov ntawd yuav tsi tau lug nrug kuv su ib zag le." “


  Txawm yog thaus Vaajtswv tsim ntuj tsim teb, nwg tub ua nwg tej num tav taag lawm los nwg tseem has le ntawd.


  4Rua qhov Vaajtswv txujlug muaj ib qho has txug nub xyaa has tas: “Nub xyaa Vaajtswv su, Vaajtswv tsi tsim ib yaam dlaabtsi ntxiv lawm.”


  5Muaj dlua ib lus has txug zaaj nuav has tas, “Puab cov ntawd yuav tsi tau lug nrug kuv su ib zag le.”


  6Cov tuabneeg thaus u kws xub nov Txujmoo Zoo, puab tsi tau moog nrug Vaajtswv su, rua qhov puab tsi ntseeg, tabsis Vaajtswv pub lwm cov moog nrug Vaajtswv su.


  7Peb paub has tas muaj le ntawd, rua qhov Vaajtswv teem dlua ib nub tseg hu has tas, “Nub Nua.” Tom qaab ntawd ntau xyoo Vaajtswv kuas Daviv has txug zaaj ntawd lawv le tub has taag lug lawm has tas:


  “Nub nua yog mej nov Vaajtswv lub suab hu, mej tsi xob tawv ncauj.”


  8Rua qhov yog Yausuas tub coj puab suavdlawg moog nrug Vaajtswv su lawm, ces tsi taag Vaajtswv yuav rov has dlua has tas, nub nua.


  9Txawm le caag los Vaajtswv tsaav tuabneeg yeej yuav tau su ib yaam le nub xyaa Vaajtswv su.


  10Rua qhov tug kws moog nrug Vaajtswv su lawm, tug ntawd yuav tsi ua num ib yaam le Vaajtswv tsi ua num lawm.


  11Yog le ntawd, tsimnyog peb suavdlawg yuavtsum ua tag moog kuas peb tau nrug Vaajtswv su. Tsi xob pub peb cov ib tug twg tsi noog lug le puab cov ntawd, nyob tsaam nwg tsi tau moog su.


  12Rua qhov Vaajtswv tug kws muaj sa nyob, nwg tej lug tseemceeb hab muaj kuab kawg le. Tej lug ntawd ntse dlua raab ntaaj ob saab ntse, nkaug moog txug nruab plaab nruab plaw nruab nqaj nruab txhaa. Tej lug ntawd paub tej kws tuabneeg xaav hab paub tuabneeg lub sab huv tuabsi.


  13Tsi muaj ib yaam dlaabtsi kws tuabneeg yuav muab roog tau tsi pub Vaajtswv pum. Ib puas tsaav yaam kws Vaajtswv tsim lug lawm, Vaajtswv yeej pum huv tuabsi, hab peb txhua tug nyag yuavtsum pav nyag lub neej qha rua Vaajtswv.


  Yexus Yog tug Povthawj Hlub


  14Yog le ntawd peb yuavtsum muab sab npuab tej kws peb has tas, peb ntseeg, rua qhov peb


  muaj tuab tug Povthawj Hlub kws tub moog cuag Vaajtswv lawm, tug ntawd yog Vaajtswv tug Tub Yexus.


  15Peb tug Povthawj Hlub yeej paub tej kws peb qaug zug, rua qhov nwg tub raug kev dlaag ntxag ib yaam le peb lug lawm. Txawm le ntawd los nwg tsi tau ua ib qho txhum le.


  16Yog le ntawd peb ca le ua sab tawv qhawv moog cuag Vaajtswv tug kws nyob sau lub zwmtxwv, rua qhov nwg yog tug kws hlub peb. Nwg yuav paab peb hab foom koob moov rua txhua tug kws thov nwg.


  


  Henplais 5


  1Txhua tug Povthawj Hlub puavleej yog Vaajtswv xaiv tuabneeg lug ua hab tsaa puab ua Vaajtswv teg num paab suavdlawg. Thaus tug Povthawj Hlub ua teg num ntawd, nwg muab khoom fij rua Vaajtswv hab muab tsaj tua theej suavdlawg lub txhoj.


  2Vim nwg qaug zug ib yaam le suavdlawg, nwg txhaj paub ua sab ntev paab cov tuabneeg kws ruag hab yuam kev ua txhum.


  3Tug povthawj hlub yog tug kws muab tsaj tua theej suavdlawg lub txhoj, tabsis vim nwg yeej qaug zug ib yaam le suavdlawg, nwg yuavtsum theej nwg lub txhoj hab.


  4Tsi muaj leejtwg yuav muaj cuabkaav tsaa nwg ua tug Povthawj Hlub, tsuas yog Vaajtswv pum zoo tsaa tug twg, tug ntawd txhaj tau ua, ib yaam le Vaajtswv pum zoo tsaa Aloos ua tug Povthawj Hlub.


  5Ib yaam le ntawd, Yexus Khetos tsi tau khaav has tas, nwg yog ib tug Povthawj Hlub. Tabsis Vaajtswv yog tug kws has rua nwg has tas:


  “Koj yog kuv tug Tub, nub nua kuv ua koj Txiv lawm.”


  6Vaajtswv has dlua ib lus has tas,


  “Koj yuav ua Povthawj Hlub moog ibtxhis, ib yaam le Mekhixedes.”


  7Thaus Yexus tseem nyob huv nplajteb nuav, nwg thov Vaajtswv tug kws paab tau kuas nwg dlim kev pluj kev tuag. Thaus nwg thov nwg quaj hab lug kua muag kawg le. Vaajtswv noog nwg tej lug thov, rua qhov nwg txu nwg lub fwjchim hab muab nwg txujsa tso plhuav rua Vaajtswv kaav.


  8Txawm yog Yexus yog Vaajtswv tug Tub los nwg tseem kawm noog lug lug ntawm kev tiv kev txomnyem.


  9Thaus Vaajtswv ua rua nwg zoo kawg nkaus lawm, nwg txhaj yog tug kws pub txujsa ntev dlhawv moog ibtxhis rua txhua tug kws noog nwg lug.


  10Tom qaab ntawd Vaajtswv tsaa nwg ua tug Povthawj Hlub ib yaam le Mekhixedes.


  Cov Ntseeg tsi Xob Tso Yexus Tseg


  11Peb tseem muaj ntau zaaj kws yuav pav qha mej, tabsis pav nyuaj heev, rua qhov mej tsi tshua


  totaub.


  12Nwgnuav tub tsimnyog mej ua taug xwbfwb lawm, tabsis tseem yuavtsum muaj tuabneeg muab Vaajtswv zaaj lub hauvpaug lug qha mej dlua. Tub tsimnyog mej noj taug zaub taug mov lawm, tabsis mej tseem noj mig.


  13Tug kws noj mig tug ntawd tseem yog mivnyuas yau, nwg tsi tau paub tseeb has tas, zaaj twg yog, zaaj twg tsi yog.


  14Tabsis tej zaub mov tsuas yog cov laug txhaj noj taug xwb. Puab tub xyum lug lawm puab txhaj paub has tas, yaam twg phem yaam twg zoo.


  


  Henplais 6


  1Yog le ntawd, peb tsi xob pheej naj nub kawm Yexus Khetos txuj kevcai lub hauvpaug xwb, peb yuavtsum kawm ntxiv lawm tom ntej hab. Peb tsi xob rov pib qaab ua dlua, tsi has tso tej kws tsi muaj nqes tseg , ntseeg Vaajtswv,


  2lossis kevcai ntxuav, kevcai tsaa teg, zaaj kws tuabneeg tuag sawv huv qhov tuag rov qaab lug, hab zaaj kws tuabneeg raug txim moog ibtxhis. Tej ntawd peb tub kawm lug lawm tsi taag peb yuav rov qaab kawm dlua.


  3Peb yuavtsum kawm ntxiv moog lawm tom ntej. Yog Vaajtswv pum zoo peb yeej yuav ua le ntawd.


  4Cov tuabneeg kws tub tso Yexus tseg lawm, yuav ua le caag rov qaab lug hloov dlua sab tshab ib zag ntxiv? Yaav taag lug Vaajtswv ua rua cov tuabneeg ntawd pum kev, nwg foom koob moov rua puab hab nwg pub Vaaj Ntsujplig tug Dlawbhuv rua puab.


  5Puab puavleej paub has tas, Vaajtswv txujlug yog txuj kws tseemceeb kawg le, hab puab tub pum lub fwjchim kws yuav muaj lug tam tom ntej nuav mivntsiv lawm.


  6Txawm yog puab paub le ntawd los tom qaab ntawd puab tseem tso Yexus tseg lawm hab. Yog yuav coj puab rov qaab lug hloov dlua sab tshab yeej tsi tau le, rua qhov qhov kws puab tso Yexus tseg tub yog puab rov muab Vaajtswv tug Tub ntsa rua sau tug ntoo khaublig dlua ib zag, hab ua rua luas thuam luas rhuav Yexus ntsejmuag ntaag.


  7Vaajtswv foom koob moov rua thaaj aav kws naj nub nqug dlej naag. Tej qoobloo kws cog rua huv thaaj aav ntawd yuav luj hlub zoo hab yuav muaj nqes rua tug kws cog.


  8Tabsis yog thaaj aav ntawd muaj nroj hab muaj xuavpaug tuaj xwb, thaaj aav ntawd tsi muaj nqes dlaabtsi le. Thaus kawg Vaajtswv yuav foom tsi zoo rua, suavtawg yuav kub thaaj aav ntawd taag huv tuabsi.


  9Cov kwvtij kws peb hlub, txawm yog peb has le nuav rua mej lawm los peb tseem ca sab tau rua mej. Peb paub has tas, mej muaj txuj koob moov kws zoo dlua tej kws peb has lug lawm. Txuj ntawd yog txuj kws paab mej dlim mej lub txim.


  10Vaajtswv yog tug ncaaj nceeg! Nwg yeej yuav ncu ntsoov tej num kws mej tau ua lug lawm, hab qhov kws mej paab cov ntseeg ib yaam le naj nub nua mej tseem paab. Mej ua le ntawd tub yog vim mej muab sab npuab Vaajtswv.


  11Peb xaav kuas mej txhua tug muab sab npuab Vaajtswv moog txug nub kawg, mej txhaj yuav


  tau tej kws mej ca sab rua.


  12Peb tsi xaav pub mej ua tuabneeg tubnkeeg, peb xaav kuas mej ua mej lub neej zoo le cov kws muab sab rau ntseeg hab ua sab ntev lub, mej txhaj yuav tau tej kws Vaajtswv coglug tseg lawm has tas, nwg yuav muab pub rua mej.


  Vaajtswv Lu Lug Cog Tseg


  13Thaus Vaajtswv coglug tseg rua Anplahaas, nwg has tseeb has tas, nwg yuav ua lawv le tej lug kws nwg cog tseg. Thaus nwg coglug tseg ntawd, nwg tuav nwg lub npe coglug xwb, rua qhov yeej tsi muaj ib tug kws muaj fwjchim luj dlua nwg.


  14Vaajtswv has tas, “Kuv coglug tseg rua koj has tas, kuv yuav foom koob moov rua koj hab kuas koj cov xeebntxwv fuamvaam coob.”


  15Anplahaas ua sab ntev tog, nwg txhaj tau tej kws Vaajtswv coglug tseg.


  16Thaus ib tug tuabneeg yuav coglug, nwg yuavtsum tuav tug kws muaj fwjchim luj dlua nwg lub npe coglug. Tej kws nwg coglug ntawd txhaj yuav ua rua suavdlawg tsi muaj lug sis caav sis tshe.


  17Vaajtswv xaav kuas cov kws yuav tau tej kws Vaajtswv coglug tseg lawm, puab paub tseeb has tas, Vaajtswv yeej tsi hloov tej kws nwg yuav ua, Vaajtswv txhaj has ib lu lug tseemceeb ntxiv rua lu lug kws nwg tau cog tseg lawm.


  18Yog le ntawd, ob yaam nuav yeej hloov tsi tau, Vaajtswv tsi has dlaag. Peb cov kws tsiv dlim kev puamtsuaj lug nrug Vaajtswv nyob lawm, peb txhaj yuav ua taug sab ntev tog yaam kws peb ca sab has tas, yaav tom ntej nuav peb yuav tau.


  19Qhov kws peb ca sab nuav zoo ib yaam le tug tswg kws muaj hlua khi peb lub sab kuas nyob ruaj ruaj. Qhov kws peb ca sab ntawd yuav coj peb hlaa dlhau dlaim ntaub kws thaiv huv lub Tuamtsev sau ntuj ceebtsheej moog rua saab huv.


  20Yexus tub xub ua peb ntej moog huv qhov chaw ntawd lawm. Nwg moog le ntawd tub yog nwg paab peb. Nwg ua tug Povthawj Hlub moog ibtxhis ib yaam le Mekhixedes.


  


  Henplais 7


  Mekhixedes Kws Yog tug Povthawj Hlub


  1Tug Mekhixedes nuav ua vaajntxwv kaav lub nroog Xalees, Vaajtswv tug kws muaj fwjchim luj kawg nkaus tsaa nwg ua tug povthawj. Thaus Anplahaas moog ntaus rog, Anplahaas tua tau ntau tug vaajntxwv. Thaus nwg rov qaab lug, Mekhixedes tawm moog tog nwg hab foom koob moov rua nwg.


  2Anplahaas muab tej qhov txhua chaw kws nwg txeeb tau lug ib feem kaum rua Mekhixedes. (Mekhixedes lub npe muaj ob lub ntsab lug. Thawj lub txhais has tas, “Tug Vaajntxwv kws Ncaaj nceeg”; hab vim nwg ua vaajntxwv kaav lub nroog Xalees, nwg txhaj muaj dlua ib lub npe kws txhais has tas, “Tug Vaajntxwv kws ua rua suavdlawg tau zoo nyob kaaj sab lug.”)


  3Yeej tsi muaj ntaub ntawv sau qha tseg has tas, leejtwg yog Mekhixedes nam hab txiv lossis qha has tas, leejtwg yog nwg yawmkoob. Tsi muaj ntawv sau qha tseg has txug nub kws nwg yug lossis


  nub kws nwg tuag. Nwg ua tug povthawj moog ibtxhis le, ib yaam le Vaajtswv tug Tub.


  4Yog le ntawd mej sim ua tuab zoo xaav saib, nwg muaj fwjchim luj npaum le caag dlag. Anplahaas tug kws yog cov Yudais tug yawmkoob, nwg txhaj muab tej qhov txhua chaw kws nwg txeeb tau lug thaus nwg moog ntaus rog ib feem kaum rua Mekhixedes.


  5Vaajtswv txuj kevcai qha has tas, cov Levis cov xeebntxwv kws ua povthawj, puab yuavtsum sau cov Yixalayees tej qhov txhua chaw ib feem kaum coj lug ua puab tug. Puab ua le ntawd tub yog puab sau puab tuab tsaav tuabneeg tej qhov txhua chaw ntaag. Txawm yog puab yog Anplahaas cov xeebntxwv los puab tseem sau hab.


  6Mekhixedes yeej tsi yog cov Levis xeebntxwv, tabsis nwg sau Anplahaas ib feem kaum hab nwg foom koob moov rua Anplahaas tug kws tau tej kws Vaajtswv coglug tseg.


  7Qhov tseemceeb, tug kws foom koob moov yeej muaj fwjchim luj dlua tug kws tau txais koob moov.


  8Txawm yog cov povthawj yog cov tuabneeg kws txawj pluj txawj tuag los puab tseem sau ib feem kaum, tabsis Mekhixedes tsi zoo le puab, nwg sau ib feem kaum. Lawv le muaj lug sau ca rua huv Vaajtswv txujlug lawm has tas, nwg yog tug kws muaj sa nyob.


  9Tej zag yuav muaj ib tug has tas, thaus Anplahaas muab ib feem kaum rua Mekhixedes kuj yog cov Levis muab lawm hab. (Cov Levis tej xeebntxwv yeej yog cov kws sau suavdlawg ib feem kaum.)


  10Rua qhov thaus Mekhixedes tawm moog tog Anplahaas, thaus ntawd cov Levis tseem nyob huv Anplahaas tug kws yog cov Levis tug yawmkoob tej roj ntshaa.


  11Yog le ntawd, yog cov povthawj kws yog xeem Levis coj tau tuabneeg lug cuag Vaajtswv lawm, ces tsi taag yuav muaj dlua ib tug povthawj kws muaj yaam ntxwv zoo le Mekhixedes lug hloov cov povthawj kws muaj yaam ntxwv zoo le Aloos. (Cov kws qha Vaajtswv txuj kevcai rua cov Yixalayees yog cov povthawj kws yog xeem Levis.)


  12Rua qhov yog Vaajtswv hloov cov povthawj lawm, nwg yuavtsum hloov nwg tej kevcai hab.


  13Peb tug Tswv kws peb has txug nuav yog lwm xeem. Xeem ntawd luas yeej tsi pub ib tug ua povthawj le.


  14Suavdlawg puavleej paub tseeb has tas, Yexus Khetos yug huv xeem Yudas, hab Mauxes tsi tau has tas, xeem ntawd yuav muaj tug ua povthawj.


  Tug Povthawj Kws Zoo Le Mekhixedes


  15Zaaj nuav ua rua suavdlawg paub has tas, tub muaj dlua ib tug povthawj lawm. Tug ntawd muaj yaam ntxwv zoo le Mekhixedes.


  16Luas yeej tsi tsaa nwg ua povthawj lawv le tuabneeg tej kevcai, tabsis vim nwg yog tug kws muaj sa ntev dlhawv moog ibtxhis, nwg txhaj ua tau povthawj paab peb.


  17Rua qhov Vaajtswv has txug nwg has tas, “Koj yuav ua povthawj moog ibtxhis ib yaam le Mekhixedes. “


  18Yog le ntawd peb txhaj tso txuj qub kevcai tseg, rua qhov txuj kevcai ntawd paab tsi tau peb hab tsi tseemceeb.


  19Mauxes txuj kevcai ua tsi tau kuas tuabneeg ua tau zoo kawg nkaus. Nwgnuav peb muaj ib


  qhov chaw ca sab kws tseemceeb dlua qhov ntawd. Vim le ntawd peb txhaj lug cuag tau Vaajtswv.


  20Dlua le ntawd, thaus Vaajtswv tsaa Yexus ua povthawj, Vaajtswv yeej coglug tseg, tabsis thaus lwm tug ua povthawj Vaajtswv tsi tau coglug tseg.


  21Thaus Vaajtswv tsaa Yexus ua tug povthawj, Vaajtswv coglug tseg rua nwg has tas:


  “Tug Tswv coglug tseg has tas,


  'Koj yuav ua povthawj moog ibtxhis le.'"


  22Yog le ntawd, Yexus yog tug kws qha tseg has tas, txuj kevcai tshab zoo dlua txuj qub.


  23Xeem Levis pheej muaj tuabneeg sawv ua povthawj ib tam dlhau ib tam, rua qhov cov kws tuag ua tsi tau num lawm.


  24Tabsis Yexus muaj sa nyob moog ibtxhis, hab nwg teg num ua povthawj tsi poob moog rua lwm tug ua.


  25Tub yog vim le ntawd, nwg txhaj paab tau cov tuabneeg kws nwg coj lug cuag Vaajtswv, tsi has nwgnuav lossis yaav tom ntej, rua qhov nwg muaj sa nyob moog ibtxhis hab thov Vaajtswv paab cov tuabneeg ntawd.


  26Yog le ntawd Yexus yog tug Povthawj Hlub kws paab tau txhua tug kws thov nwg. Nwg yog tug kws zoo kawg nkaus, nwg tsi muaj ib qhov txhum le. Vaajtswv coj nwg tawm huv cov tuabneeg txhum moog nyob sau ntuj ceebtsheej.


  27Nwg tsi zoo le tej povthawj hlub, tsi taag nwg yuav naj nub muab tsaj coj lug tua theej nwg lub txhoj ua ntej maam le theej suavdlawg lub, ib yaam le tej povthawj hlub pheej ua. Nwg muab nwg lub cev theej suavdlawg lub txhoj tuab zag xwb, theej tau moog ibtxhis le lawm.


  28Mauxes txuj kevcai ibtxwm tsaa cov tuabneeg kws zoo tsi heev ua povthawj hlub, tabsis tej lug kws Vaajtswv cog tseg tom qaab Mauxes txuj kevcai, tsaa Leej Tub tug kws zoo kawg nkaus ua povthawj moog ibtxhis le.


  


  Henplais 8


  Yexus Yog Peb tug Povthawj Hlub


  1Zaaj kws peb taabtom has nuav lub ntsab lug tseemceeb has le nuav, peb muaj ib tug Povthawj hlub zoo le ntawd, nwg nyob ntawm tug kws muaj fwjchim luj kawg nkaus lub zwmtxwv saab xis sau ntuj ceebtsheej.


  2Nwg ua tug Povthawj Hlub teg num huv Chaav Dlawbhuv Kawg Nkaus kws nyob huv lub tsevntaub tseemceeb kws yog tug Tswv ua tsi yog tuabneeg ua.


  3Txhua tug povthawj hlub puavleej yog Vaajtswv tsaa lug ua cov kws muab khoom hab tua tsaj fij rua Vaajtswv. Yog le ntawd peb tug Povthawj Hlub yuavtsum muaj ib yaam dlaabtsi fij rua Vaajtswv hab .


  4Yog nwgnuav nwg tseem nyob huv nplajteb nuav, nwg yuav tsi ua povthawj, rua qhov tub muaj cov povthawj kws muab khoom fij rua Vaajtswv lawv le cov Yudais txuj kevcai lawm.


  5Tej num kws cov povthawj ntawd ua, tsuas yog tej kws muaj nyob sau ntuj tug yaam ntxwv hab tug dluab xwb. Ib yaam le thaus Mauxes taabtom yuav ua lub tsevntaub, Vaajtswv has rua Mauxes has tas, “Koj yuavtsum ua txhua yaam lawv le tej qauv kws kuv qha rua koj sau roob.”


  6Tabsis Vaajtswv muab teg num kws tseemceeb dlua cov povthawj ntawd txuj rua Yexus ua. Ib yaam le txuj kevcai tshab kws Yexus ua kuas tuabneeg hab Vaajtswv sis cuag tau, txuj ntawd yeej zoo dlua txuj qub, rua qhov txuj ntawd muaj lug cog tseg has txug tej kws hajyam zoo dlua.


  7Yog txuj qub kevcai zoo lawm, ces tsi taag yuav muaj dlua txuj tshab.


  8Tabsis Vaajtswv thuam nwg tsaav tuabneeg has tas:


  “Tug Tswv has tas, muaj ib nub tom ntej nuav, Kuv yuav pub ib txuj kevcai tshab rua cov Yixalayees hab rua xeem Yudas.


  9Txuj ntawd yuav zoo tsi thooj le txuj kws kuv muab rua puab cov yawmkoob, nub kws kuv muab txuj kevcai ntawd, kuv tuav puab teg coj puab tawm huv tebchaws Iziv lug. Puab tsi ua lawv le txuj kevcai kws kuv muab rua puab, yog le ntawd kuv txhaj tsi quavntsej puab le lawm.


  10Txuj nuav yog txuj kevcai kws kuv yuav muab rua cov Yixalayees. Tug Tswv has tas, tom qaab ntawd kuv yuav ua kuas puab ncu ntsoov kuv txuj Kevcai, hab kuv yuav sau txuj kevcai ntawd


  rua huv puab lub sab. Kuv yuav yog puab tug Vaajtswv, hab puab yuav yog kuv tsaav tuabneeg.


  11Tsi taag puab yuav qha rua tej tuabneeg zej zog lossis qha puab tuab tsaav tuabneeg kuas paub tug Tswv, rua qhov puab txhua tug puavleej yuav paub kuv, tsi has tug hlub tug yau.


  12Kuv yuav ua sab ntev rua txhuatug kws ua txhum, hab yuav tsi cim ntsoov puab lub txim ib zag le lawm.”


  13Thaus Vaajtswv has txug ib txuj kevcai tshab tub yog nwg suav has tas, txuj qub kevcai tsi zoo siv lawm. Hab tej kws qub lawm tsi has yaam twg los yeej yuav puamtsuaj moog sai.


  


  Henplais 9


  Qhov Chaw Kws Dlawbhuv


  1Txuj qub kevcai yeej muaj lug qha kuas tuabneeg paub pehawm Vaajtswv, hab muaj ib qhov chaw kws tuabneeg ua ca rua suavdlawg moog pehawm Vaajtswv.


  2Puab ua ib lub tsevntaub, chaav saab nrau suavdlawg hu has tas Chaw Dlawbhuv. Nyob huv muaj teeb, muaj rooj hab muaj cov ncuav fij rua Vaajtswv.


  3Chaav kws nyob tom qaab ntawm dlaim ntaub thaiv kws yog dlaim ob kws moog rua saab huv, suavdlawg hu has tas Chaav kws Dlawbhuv Kawg Nkaus.


  4Nyob huv chaav ntawd muaj ib lub rooj kub ca ua qhov chaw hlawv moov tshuaj tsw qaab, hab muaj ib lub Phijxaab vuam kub ntim txuj kevcai rua huv. Nyob huv lub phijxaab ntawd muaj ib lub taig kub kws muaj hau kaw ntim Manas. Muaj Aloos tug paas nreg kws hlaav nplooj hab muaj ob dlaim txag zeb kws sau Txuj Kevcai.


  5Puab puab ob tug qhelunpees kws muaj Vaajtswv tug tshwjchim kws ci ntsaa ab rua sau lub phijxaab. Qhov ntawd yog Vaajtswv qhov chaw nyob. Puab puab ob tug qhelunpees ntawd nthuav tis vuv qhov chaw kws Vaajtswv zaam txim rua tuabneeg. Tabsis nwgnuav tsi yog lub sijhawm kws yuav qha zaaj nuav txhua txhua huv tuabsi.


  6Thaus npaaj tej ntawd txhij rua huv lawm, cov povthawj yuavtsum naj nub moog huv lub tsevntaub chaav ntawd ua puab teg num.


  7Tabsis tsuas yog tug Povthawj Hlub tuab leeg xwb txhaj moog tau rua huv Chaav Dlawbhuv. Ib xyoos nwg moog ib zag, nwg nqaa cov ntshaav tsaj coj moog fij dlaws nwg, hab dlaws suavdlawg tej kev txhum kws suavdlawg yuam kev ua lawm.


  8Vaaj Ntsujplig tug Dlawbhuv qha tej ntawd rua suavdlawg paub tseeb has tas, thaus chaav nrau tseem muaj nyob Vaajtswv tsi qheb kev rua suavdlawg moog huv Chaav Dlawbhuv Kawg Nkaus.


  9Chaav ntawd pev txug tam nuav ntaag. Lub ntsab lug txhais has tas, tej tsaj kws suavdlawg muab tua fij rua Vaajtswv paab tsi tau kuas cov tuabneeg kws tuaj pehawm Vaajtswv ua tau tuabneeg zoo.


  10Tej ntawd tsuas yog zaub yog mov yog dlej haus, hab yog tej kevcai ntxuav xwb. Tej ntawd yog tej kevcai kws tuabneeg yuavtsum xyum coj moog txug nub kws Vaajtswv hloov dlua ib puas tsaav yaam tshab.


  11Tabsis Yexus Khetos tub lug ua tug Povthawj Hlub saib ib puas tsaav yaam zoo kws nwgnuav tub muaj lawm. Lub tsevntaub kws Yexus moog ua num huv, lub ntawd tseemceeb dlua hab zoo dlua lub qub. Lub ntawd tsi yog tuabneeg txhais teg ua hab tsi yog lub kws Vaajtswv tsim ca rua huv nplajteb nuav.


  12Thaus Yexus moog huv lub tsevntaub ntawd, nwg moog huv Chaav Dlawbhuv Kawg Nkaus tuab zag xwb; nwg tsi nqaa ntshaav tshis hab ntshaav txiv nyuj coj moog theej txhoj, tabsis nwg muab nwg cov ntshaav theej peb lub txhoj kuas peb dlim peb lub txim moog ibtxhis le.


  13Puab muab cov ntshaav tshis hab ntshaav txiv nyuj hab tej tshauv kws hlawv tug mivnyuas xyuas nyuj ntawd nphoo rua cov tuabneeg kws ua txhum kevcai. Tej ntawd sau cov tuabneeg ntawd tej kev txhum moog.


  14Yog le ntawd, Yexus Khetos cov ntshaav hajyam muaj nqes heev dlua tej ntawd hab. Vaajtswv tug kws muaj sa nyob moog ibtxhis, nwg tug Ntsujplig kuas Yexus muab Yexus lub cev kws zoo kawg nkaus pub rua Vaajtswv theej tuabneeg lub txhoj. Nwg cov ntshaav ntxuav peb lub sab kuas peb dlim tej kev txhum kws peb tau ua lug lawm, peb txhaj yuav ua tau Vaajtswv tug kws muaj txujsa nyob teg num.


  15Tub yog vim le ntawd, Yexus Khetos txhaj ua ib txuj kevcai tshab kuas cov tuabneeg kws Vaajtswv hu lug ua Vaajtswv tsaav tuabneeg lawm, tau koob moov moog ibtxhis lawv le tej lug kws Vaajtswv cog tseg. Puab yeej yuav tau, rua qhov muaj ib tug lug tuag theej puab tej kev txhum kws puab ua thaus puab tseem coj lawv le txuj qub kevcai.


  16Yog thaus twg muaj tuabneeg muab dlaim ntawv kws sau qha faib qubtxeeg qubteg lug nyeem, yuavtsum muaj ib tug paub tseeb has tas, tug kws sau dlaim ntawv ntawd tuag lawm tag.


  17Thaus tug kws sau dlaim ntawv ntawd tseem ua neej nyob, dlaim ntawv ntawd tsi tseemceeb dlaabtsi, tsuas tseemceeb thaus tug ntawd tuag lawm xwb.


  18Peb txhaj paub has tas, txawm yog thawj txuj kevcai los yuavtsum muaj nqaj ndluag ntshaav nrug txhaj tseemceeb.


  19Mauxes xub qha txhua nqai lawv le muaj huv Txuj Kevcai rua suavdlawg noog, nwg maam le muab ib re nplooj hixauv hab cov plaub yaaj kws puab muab zaas lab lug raus cov ntshaav txiv nyuj, hab ntshaav tshis tov dlej nchus rua phoo ntawv kws sau Vaajtswv Txuj Kevcai hab nchus rua cov pejxeem.


  20Mauxes has tas, “Cov ntshaav nuav ua lub cim nas rua txuj kevcai kws Vaajtswv kuas mej coj.”


  21Mauxes muab ntshaav nchus rua lub tsevntaub hab tej qhov txhua chaw kws suavdlawg siv thaus puab pehawm Vaajtswv ib yaam nkaus le ntawd.


  22Qhov tseemceeb, lawv le Vaajtswv Txuj Kevcai yuav laug txhua yaam yuavtsum muaj nqaj ndluag ntshaav nrug txhaj lawv le kevcai. Yog nqaj tsi ndluag ntshaav tsi nrug Vaajtswv yeej zaam tsi tau tuabneeg lub txim.


  Yexus Ris Tuabneeg Lub Txim


  23Txawm yog tej ntawd puavleej pev txug tej kws nyob sau ntuj ceebtsheej los yuavtsum muaj nqaj ndluag ntshaav nrug txhaj lawv le kevcai. Tabsis tej kws nyob sau ntuj ceebtsheej yuavtsum muaj yaam kws tsimtxaj dlua tej ntawd txhaj hum Vaajtswv sab.


  24Rua qhov Yexus Khetos tsi moog huv Chaav Dlawbhuv kws yog tuabneeg txhais teg ua. Chaav ntawd tsuas yog Chaav Dlawbhuv tug yaam ntxwv xwb. Tabsis nwg moog sau ntuj ceebtsheej hab nyob ntawm Vaajtswv xubndlag thov Vaajtswv paab peb.


  25Cov Yudais tug Povthawj Hlub naj xyoo nqaa ntshaav tsaj moog huv Chaav Dlawbhuv Kawg Nkaus. Tabsis Yexus Khetos tsi naj xyoo muab nwg lub cev theej tuabneeg lub txhoj.


  26Yog Yexus ua le ntawd ces txij thaus tsim ntuj tsim teb lug, nwg yuavtsum ib sij raug kev txomnyem ib zag lug txug naj nub nwgnuav. Tabsis tam kawg nuav nwg tsuas lug tuab zag xwb, nwg muab nwg lub cev theej tau suavdlawg lub txhoj huv tuabsi lawm.


  27Txhua tug tuabneeg puavleej yuav tuag ib zag hab tom qaab ntawd Vaajtswv yuav txav txim rua puab.


  28Ib yaam le ntawd, Yexus Khetos muab nwg lub cev pub rua Vaajtswv tuab zag xwb, ris tau ntau leej lub txim. Nwg yuav rov qaab lug dlua ib zag. Zag nuav tsi yog nwg lug theej tuabneeg lub txhoj lawm, tabsis nwg lug paab cov tuabneeg kws taabtom tog nwg kuas puab dlim puab lub txim.


  


  Henplais 10


  1Cov Yudais txuj Kevcai tsuas yog tej tseemceeb kws yuav lug tom ntej nuav tug dluab xwb, yeej tsi yog tej ntawd tag tag. Txuj kevcai ntawd paab tsi tau cov tuabneeg kws naj xyoo nqaa qhov


  txhua chaw moog theej txhoj kuas ua tau tuabneeg zoo le.


  2Yog cov tuabneeg kws moog pehawm Vaajtswv ntawd tub dlim puab lub txim lawm tag, ces puab yeej yuav tsi naj nub xaav txug puab qhov txhum hab puab yuav tsi muab tsaj tua theej puab lub txhoj lawm.


  3Txawm yog le ntawd los qhov kws puab theej puab lub txhoj ntawd, ua rua puab naj xyoo ncu ntsoov puab tej kev txhum.


  4Rua qhov tej ntshaav txiv nyuj hab ntshaav tshis yeej ntxuav tsi tau tuabneeg tej kev txhum moog ib zag le.


  5Tub yog vim le ntawd, thaus Yexus Khetos yuav lug rua huv nplajteb nuav, nwg has rua Vaajtswv has tas:


  “Koj tsi yuav tej tsaj kws tuabneeg tua theej txhoj hab tej khoom kws puab muab fij rua koj, yog le ntawd, koj txhaj npaaj ib lub cev rua kuv lawm.


  6Tej tsaj kws tuabneeg muab tua tua hlawv taagnrho rua sau lub thaaj, hab tej kws puab coj tuaj fij dlaws txim tsi hum koj sab.


  7Tom qaab ntawd kuv has tas,


  "Vaajtswv, kuv nyob ntawm nuav, kuv yuav ua txhua yaam kws koj xaav kuas kuv ua, lawv le muaj lug sau ca has txug kuv huv Phoo Kevcai lawm." “


  8Thaus chivthawj nwg has tas, “Koj tsi yuav tej tsaj kws tuabneeg tua theej txhoj, tej khoom kws puab fij rua koj, tej tsaj kws tuabneeg muab hlawv kheej rua sau lub thaaj, tej kws puab coj tuaj theej txhoj.” Txawm yog puab ua tej ntawd lawv le kevcai los tej ntawd puavleej tsi hum koj sab.


  9Tom qaab ntawd nwg has tas, “Vaajtswv, kuv nyob ntawd nuav, kuv yuav ua txhua yaam kws koj xaav kuas kuv ua.” Yog le ntawd Vaajtswv txhaj muab txuj qub kevcai kws tuabneeg muab tsaj tua theej txhoj ntawd tso tseg kuas muaj ib txuj tshab.


  10Vim Yexus Khetos ua txhua yaam lawv le Vaajtswv xaav kuas nwg ua, hab vim nwg muab nwg lub cev rua Vaajtswv theej peb lub txhoj, peb txhaj ua tau tuabneeg zoo tsi muaj ib qhov txhum le. Qhov kws Yexus muab Yexus lub cev theej txhoj ntawd, nwg ua tuab zag xwb theej tau moog ibtxhis le.


  11Cov Yudais cov povthawj txhua tug ua num hab muab tej tsaj tua theej txhoj, puab naj nub ua tuab yaam qub xwb; tej ntawd ntxuav tsi tau tuabneeg tej kev txhum moog ib zag le.


  12Tabsis Yexus Khetos theej txhoj tuab zag xwb, nwg theej tau moog ibtxhis. Tom qaab ntawd nwg moog nyob ntawm Vaajtswv saab xis.


  13Nwgnuav nwg tseem nyob ntawd tog moog txug nub kws Vaajtswv muab nwg cov yeebncuab lug rua nwg tsuj.


  14Nwg theej txhoj tuab zag xwb ua rua cov tuabneeg kws nwg xub ntxuav lawm, ua tau tuabneeg zoo kawg nkaus moog ibtxhis le.


  15Vaaj Ntsujplig tug Dlawbhuv ua timkhawv rua peb has tas, yeej muaj le ntawd tag. Nwg xub has le nuav:


  16“Tug Tswv has tas, tom qaab tam ntawd kuv yuav pub txuj kevcai nuav rua puab. Kuv yuav kuas puab ncu ntsoov kuv txuj Kevcai, hab kuv yuav sau txuj kevcai ntawd rua huv puab lub saab.”


  17Hab tom qaab ntawd nwg rov has dlua has tas, “Kuv yuav tsi cim ntsoov puab lub txim lossis puab tej kev txhum ib zag le lawm.”


  18Vaajtswv tub zaam tej kev txhum ntawd lawm, yog le ntawd tsi taag peb yuav tua tsaj theej txhoj le lawm.


  Peb Ca Le Lug Cuag Vaajtswv


  19Cov kwvtij, tub yog vim Yexus tuag theej peb lub txhoj, peb txhaj muaj cuabkaav moog rua huv Chaav kws Dlawbhuv Kawg Nkaus.


  20Nwg qha txujkev tshab kws cawm tuabneeg txujsa rua peb taug, nwg qheb dlaim ntaub kuas peb tau kev moog rua saab huv, dlaim ntaub ntawd yog nwg lub cev.


  21Peb muaj ib tug Povthawj Hlub kws saib Vaajtswv tsev tuabneeg.


  22Yog le ntawd, peb ca le muaj nplooj sab dlawb paug lug cuag Vaajtswv, hab ca sab ntsoov rua nwg, rua qhov peb paub has tas, Yexus cov ntshaav tub ntxuav peb lub sab hab dlej tub ntxuav peb lub cev huv tuabsi lawm.


  23Tej kws peb qha has tas, peb ca sab rua, peb yuavtsum muab sab npuab tsi xob tso tseg, rua qhov peb paub tseeb has tas, Vaajtswv yeej yuav ua lawv le Vaajtswv tej lug cog tseg.


  24Peb yuavtsum ua tuab zoo saib saib, peb yuav ua le caag ib tug txhaj txhawb tau ib tug tug zug, kuas ib tug txawj hlub ib tug hab ib tug ua zoo rua ib tug.


  25Suavdlawg yuavtsum tuaj ua ke noog lug qhuab qha tsi xob tso tseg, ib yaam le muaj qee leej tau tso tseg lawm. Mej puavleej paub has tas, tub yuav txug nub kws Yexus rov qaab lug. Yog le ntawd, peb ib tug hajyam yuavtsum txhawb ib tug tug zug heev dlua qhov qub.


  26Peb cov kws tub paub tseeb lawm, yog peb tseem txhob txwm ua txhum dlua, yeej tsi muaj ib yaam dlaabtsi yuav theej tau peb lub txhoj le,


  27peb tsuas muaj kev txhawj kev ntshai tog rawv nub kws Vaajtswv rau txim hab muab cov suavtawg kws kub heev coj lug hlawv cov tuabneeg kws tawmtsaam Vaajtswv xwb.


  28Yog muaj ob leeg lossis peb leeg ua timkhawv has tas, puab pum ib tug ua txhum Mauxes txuj kevcai, ces ca le muab tug kws ua txhum ntawd tua povtseg tsi xob khauvxwm nwg le.


  29Yog le ntawd tug kws saib tsi taug Vaajtswv tug Tub, nwg hajyam muaj txim luj dlua tug kws ua txhum Mauxes txuj kevcai, rua qhov nwg saib tsi taug Yexus cov ntshaav kws tub ntxuav nwg tej kev txhum, kuas nwg ua tau tuabneeg zoo lawv le Vaajtswv txuj kevcai tshab.


  30Rua qhov peb paub tug kws has tas, “Kuv yuav pauj kuas tau “; hab tug kws has tas, “Tug Tswv yuav txav txim rua nwg tsaav tuabneeg.”


  31Suavdlawg puavleej paub has tas, tug kws poob rua huv Vaajtswv tug kws muaj sa nyob lub xibteg, tug ntawd yuav ntshai kawg nkaus le.


  32Mej ca le ua tuab zoo xaav saib yaav taag lug mej lub neej zoo le caag. Thaus Vaajtswv coj mej lug nyob huv qhov kaaj lawm, tom qaab ntawd txawm yog mej raug ntau yaam kev txomnyem los mej tseem ua sab ntev tiv.


  33Muaj qee zag luas thuam hab tsimtxom mej taabmeeg suavdlawg. Thaus mej pum mej tuab paab raug luas tsimtxom puavleej mob mej sab.


  34Mej muaj lub sab hlub cov tuabneeg kws raug txim. Thaus muaj tuabneeg txeeb mej tej qhov txhua chaw, mej zoo sab hlo ca puab nqaa moog, rua qhov mej paub has tas, mej tub muaj yaam kws zoo dlua tej ntawd lawm, hab yaam ntawd yuav nyob moog ibtxhis.


  35Mej tsi xob poob sab, yog mej ca sab, mej yeej yuav tau nqe zug ntau.


  36Mej yuavtsum ua sab ntev, mej txhaj yuav ua tau lawv le Vaajtswv lub sab nyam, hab tau tej kws Vaajtswv coglug tseg has tas nwg yuav muab rua mej.


  37Rua qhov Vaajtswv txujlug has tas:


  “Tshuav tsi ntev tug kws yuav lug; nwg yuav lug, hab nwg yuav tsi ncua sijhawm lawm.


  38Tabsis kuv tsaav tuabneeg kws ncaaj nceeg yuav muaj sa nyob vim puab ntseeg; tabsis yog puab cov ntawd muaj ib tug thim rov qaab lawm, kuv yuav tsi txaus sab rua tug ntawd.”


  39Peb tsi yog cov kws thim rov qaab moog raug kev puamtsuaj, tabsis peb yog cov kws ntseeg moog txug nub kws peb dlim peb lub txim.


  


  Henplais 11


  Kev Ntseeg


  1Kev ntseeg yog qhov kws peb paub tseeb has tas, peb yuav tau tej kws peb ca sab rua, hab yog qhov kws peb ca sab ntsoov rua tej kws peb qhovmuag tsi pum.


  2Tub yog vim cov tuabneeg txheej thaus u ntseeg puab txhaj ua tau hum Vaajtswv sab.


  3Tub yog vim peb ntseeg peb txhaj totaub has tas, thaus Vaajtswv tsim ntuj tsim teb Vaajtswv has kuas muaj, txawm ca le muaj tag. Yog le ntawd tej kws peb qhovmuag pum, yeej lug ntawm tej kws peb qhovmuag tsi pum lug.


  4Tub yog vim Anpees ntseeg, nwg txhaj muab tej kws zoo dlua Ka-ees le fij rua Vaajtswv. Vim Anpees ntseeg, Vaajtswv txhaj suav has tas Anpees yog tug ncaaj nceeg, rua qhov tej kws Anpees muab fij rua Vaajtswv ntawd hum Vaajtswv sab. Txawm yog Anpees tub tuag lawm los nwgnuav nwg kev nteeg tseem naj nub qha peb.


  5Tub yog vim Enauj ntseeg, Enauj txhaj tsi tuag. Vaajtswv coj nwg moog tsi muaj leejtwg nrhav tau nwg, rua qhov Vaajtswv tub coj nwg moog lawm. Vaajtswv txujlug has tas: “Thaus Vaajtswv tseem tsi tau coj Enauj moog, Enauj yeej ua hum Vaajtswv sab.”


  6Tug kws tsi ntseeg, tug ntawd yeej ua tsi tau hum Vaajtswv sab, rua qhov tug kws xaav lug cuag


  Vaajtswv, tug ntawd yuavtsum ntseeg has tas yeej muaj Vaajtswv tag, hab Vaajtswv yuav muab nqe zug rua tug kws lug cuag Vaajtswv.


  7Tub yog vim Nau-es ntseeg, Nau-es txhaj noog Vaajtswv lug. Vaajtswv qha rua Nau-es txug tej xwm kws yaav tom ntej yuav muaj lug kws Nau-es qhovmuag tsi pum. Nau-es txhaj txua ib lub nkoj, Nau-es hab nwg tsev tuabneeg txhaj dlim kev pluj kev tuag. Vaajtswv ua le ntawd tub yog nwg rau txim rua tej tuabneeg kws tsi ntseeg. Vim Nau-es ntseeg, Vaajtswv txhaj suav has tas Nau-es yog tug kws ncaaj nceeg.


  8Tub yog vim Anplahaas ntseeg, thaus Vaajtswv kuas Anplahaas tawm moog nyob lub tebchaws kws Vaajtswv coglug tseg has tas, Vaajtswv yuav pub rua nwg, nwg txhaj noog Vaajtswv lug. Anplahaas tawm huv nwg lub tebchaws moog, tabsis nwg tsi paub has tas sov nwg yuav moog qhov twg.


  9Tub yog vim Anplahaas ntseeg, Anplahaas txhaj tau moog nyob lub tebchaws kws Vaajtswv coglug tseg has tas, Vaajtswv yuav pub rua nwg nyob. Anplahaas nyob huv tsevntaub ib yaam le nwg yog tug tuabneeg kws tsi muaj tebchaws nyob. Tom qaab ntawd Ixaj hab Yakhauj nyob huv tsevntaub ib yaam le obtug yawm Anplahaas. Vaajtswv coglug tseg rua obtug ib yaam le coglug rua Anplahaas.


  10Anplahaas nyob le ntawd, rua qhov nwg taabtom tog nub kws Vaajtswv coj nwg moog huv lub nroog kws nyob moog ibtxhis, lub nroog ntawd Vaajtswv yog tug kws muab qauv hab ua lub nroog ntawd.


  11Tub yog vim Anplahaas ntseeg, Anplahaas txhaj muaj tub muaj ki. Txawm yog nwg laug heev hab Xalas ibtxwm xeeb tsi taug tub los nwg ca sab has tas, Vaajtswv yeej yuav ua lawv le Vaajtswv tej lug cog tseg.


  12Txawm yog Anplahaas laug laug lawm tub yuav tuag los nwg tseem muaj xeebntxwv coob npaum le cov nubqub kws nyob sau nruab ntug, hab npaum le cov xuabzeb ntawm ntug havtxwv kws tsi muaj tuabneeg suav txheeb.


  13Cov tuabneeg ntawd puab muab sab rau ntseeg moog txug nub kws puab tuag. Puab tseem tsi tau tau tej kws Vaajtswv coglug tseg has tas, Vaajtswv yuav pub rua puab, tabsis puab ca sab has tas, yaav tom ntej puab yuav tau, puab txhaj zoo sab tog. Puab leeg taabmeeg suavdlawg has tas, puab tsi muaj teb tsi muaj chaw nyob huv nplajteb nuav, puab taug kev tuaj ua qhua xwb.


  14Peb paub has tas, cov tuabneeg kws has le ntawd puab taabtom nrhav teb nrhav chaw nyob.


  15Puab yeej ncu tsi txug lub tebchaws kws puab tawm tuaj lawm. Yog puab ncu txug, nyaj puab yuav tau rov qaab moog nyob,


  16tabsis puab xaav moog nyob lub tebchaws kws zoo dlua lub ntawd, lub tebchaws kws puab xaav moog nyob, yog sau ntuj ceebtsheej. Yog le ntawd Vaajtswv txhaj tsi txaajmuag ca puab hu


  nwg has tas, nwg yog puab tug Vaajtswv, rua qhov Vaajtswv tub tu ib lub tebchaws ca rua puab lawm.


  17Tub yog vim Anplahaas ntseeg, Anplahaas txhaj coj nwg tug tub Ixaj moog, yuav muab tua fij rua Vaajtswv. Thaus ntawd tub yog Vaajtswv sim Anplahaas sab. Txawm yog Vaajtswv coglug tseg rua Anplahaas lawm los Anplahaas tseem zoo sab muab nwg tuab leeg tub coj moog tua fij rua Vaajtswv hab .


  18Vaajtswv tub has rua Anplahaas lawm has tas, “Koj cov xeebntxwv yuav lug ntawm Ixaj lug.”


  19Anplahaas ca sab has tas, txawm yog Ixaj tuag lawm los Vaajtswv yuav tsaa Ixaj sawv huv qhov tuag rov qaab lug. Qhov kws Vaajtswv cheem tsi pub Anplahaas tua Ixaj, qhov ntawd pev ib yaam le Ixaj sawv huv qhov tuag rov qaab lug ntaag.


  20Tub yog vim Ixaj ntseeg, Ixaj txhaj foom koob moov rua Yakhauj hab Exaus. Ixaj qha tej xwmtxheej kws yuav muaj lug yaav tom ntej rua obtug.


  21Tub yog vim Yakhauj ntseeg, thaus Yakhauj yuav tuag, nwg txhaj foom koob moov rua Yauxej ob tug tub. Thaus Yakhauj pehawm Vaajtswv, Yakhauj muab nwg tug paas nreg lug txheem nwg lub cev, rua qhov nwg laug heev lawm.


  22Tub yog vim Yauxej ntseeg, thaus Yauxej yuav tuag, nwg has txug zaaj kws cov Yixalayees yuav tawm huv tebchaws Iziv moog. hab nwg qha qhov chaw kws nwg kuas puab coj nwg lub cev moog log ca.


  23Tub yog vim Mauxes nam hab Mauxes txiv ntseeg, thaus yug tau Mauxes, obtug txhaj muab Mauxes zais tau peb lub hlis. Obtug pum has tas, obtug tug mivtub ntawd zoo nraug heev, obtug txhaj muaj lub sab tawv tsi ua lawv le vaajntxwv tej lug.


  24Tub yog vim Mauxes ntseeg, thaus nwg hlub lawm, nwg tsi pub suavdlawg hu has tas, nwg yog Falaus tug ntxhais tug tub.


  25Nwg txaus sab nrug Vaajtswv tsaav tuabneeg raug kev txomnyem; nwg has tas nwg ua le ntawd zoo dlua le nwg yuav moog ua tej kev phem kev qas kws nyob ib nyuas ntu xwb.


  26Nwg ntseeg has tas, Vaajtswv yuav khaiv tug Mexiyas lug paab Vaajtswv tsaav tuabneeg. Txawm yog tej kws nwg ntseeg le ntawd ua rua luas thuam nwg los nwg pum has tas, qhov ntawd muaj nqes heev dlua txhua tsaav yaam zoo kws nyob huv tebchaws Iziv, rua qhov nwg saib ntsoov tej kws yaav tom ntej Vaajtswv yuav muab rua nwg.


  27Tub yog vim Mauxes ntseeg, Mauxes txhaj tawm huv tebchaws Iziv moog. Txawm yog vaajntxwv chim rua nwg los nwg tsi ntshai. Nwg tsi rov qaab lug, rua qhov nwg ntseeg cuag le kws nwg qhovmuag tub pum Vaajtswv tug kws suavdlawg qhovmuag tsi pum ntaag.


  28Tub yog vim Mauxes ntseeg, Mauxes txhaj ua kevcai Hlaa Dlhau hab kuas suavdlawg muab ntshaav pleev qhovrooj. Puab ua le ntawd tug timtswv kws yog txujkev tuag txhaj tsi tua cov Yixalayees cov tub hlub.


  29Tub yog vim cov Yixalayees ntseeg, puab ca le moog huv havtxwv lab ib yaam le puab moog sau nruab nqhuab. Tabsis thaus cov tuabneeg Iziv lawv qaab moog huv, dlej ca le nphau lug npug cov tuabneeg Iziv tuag taag huv tuabsi.


  30Tub yog vim cov Yixalayees ntseeg, thaus puab moog ncig lub nroog Yelikaus xyaa nub lawm, lub nroog ntawd tej ntsaa yeej txawm qaug taag huv tuabsi.


  31Tub yog vim tug namndlav kws hu ua Lahaj ntseeg, nwg txhaj dlim. Nwg tsi nrug cov tuabneeg kws tsi noog Vaajtswv lug raug kev puamtsuaj, rua qhov nwg hu ob tug soj tebchaws lug huv nwg tsev hab paab obtug.


  32Kuv has tso tseg txij nuav xwb, rua qhov kuv tsi muaj sijhawm txaus yuav has txug Khede-oos, Npalaj, Xaaxoos, Yethas, Daviv, Xamuyees hab cov cev Vaajtswv lug ntau leej.


  33Tub yog vim puab ntseeg, puab txhaj ntaus tau tebchaws taagnrho. Puab ua tuabneeg ncaaj nceeg hab puab tau tej kws Vaajtswv coglug tseg has tas, Vaajtswv yuav muab rua puab. Puab ua rua tsuv ntxhuav rua tsi taug qhovncauj.


  34Puab tua tau cov suavtawg kws cig hlub hlub hab tsiv dlim nav ntaaj nav rag. Puab qaug zug, tabsis puab tsua rov qaab muaj zug. Puab muaj tswvyim ua tsuv ua rog hab puab tawmtsaam yeej lwm tsaav tuabneeg cov tubrog.


  35Tub yog vim muaj qee leej quaspuj ntseeg, puab txhaj tau puab tej tuabneeg kws tuag lawm sawv rov qaab lug.


  Muaj qee leej tsi kaam tawm huv tsev lojcuj, puab zoo sab raug kev tsimtxom moog txug nub tuag, rua qhov puab ca sab has tas, Vaajtswv yuav tsaa puab sawv huv qhov tuag rov qaab lug, hab pub txujsa kws zoo dlua puab txuj rua puab.


  36Muaj qee leej raug luas thuam hab raug luas nplawm, hab muaj qee leej raug luas muab saw hlau khi hab ca rua luas muab kaw rua huv tsev lojcuj;


  37muaj qee leej raug luas muab pobzeb ntaus, muaj qee leej raug luas muab kaw kaw ua ob yaa, muaj qee leej raug luas muab ntaaj tua, muaj qee leej naav tawv yaaj tawv tshis moog rua nuav rua u, puab tsi muaj noj tsi muaj haus, txomnyem hab raug luas tsimtxom kawg le.


  38Puab yog tuabneeg zoo dlhau lawm, lub nplajteb nuav tsi phim rua puab nyob. Puab tsi muaj vaaj tsi muaj tsev, puab moog nyob tom tej roob mojsaab qhua hab peg tej roob. Puab nyob huv tej


  qhov zeb qhov tsua hab khawb qhov aav nyob.


  39Tub yog vim puab ntseeg, puab lub koob meej txhaj nrov nchaa moo lug moog thoob plawg qhov txhua chaw. Tabsis puab tseem tsi tau tau tej kws Vaajtswv coglug tseg has tas, Vaajtswv yuav pub rua puab,


  40rua qhov Vaajtswv tub tu yaam kws zoo dlua tej kws puab muaj rua peb lawm. Vaajtswv yeej xaav kuas puab hab peb tuab txhij ua tau tuabneeg zoo kawg nkaus.


  


  Henplais 12


  Vaajtswv Yog Peb Txiv


  1Peb tub muaj tuabneeg coob coob nyob puagncig peb ua timkhawv rua peb lawm. Yog le ntawd, peb ca le muab txhua yaam kws thaiv peb kev hab tej kev txhum kws khi peb tso povtseg, hab peb ca le sis twv dlha ncaaj nraim moog kuas txug tug nrim tom kawg.


  2Peb yuavtsum saib ntsoov Yexus tug kws yog peb lub hauvpaug kev ntseeg hab ua kuas peb kev ntseeg tav. Thaus luas muab nwg ntsa rua sau ntoo khaublig, nwg ua sab ntev nyaj tej kev txomnyem ntawd, nwg tsi suav has tas qhov kws nwg tuag sau ntoo khaublig ua rua nwg poob ntsejmuag, rua qhov nwg paub has tas, thaus dlhau txuj kev txomnyem lawm, nwg yuav zoo sab kawg le, nwgnuav nwg tub moog nyob ntawm Vaajtswv lub zwmtxwv saab xis lawm.


  3Mej yuavtsum ncu ntsoov Yexus tej kev txomnyem, hab qhov kws nwg ua sab ntev rua cov tuabneeg txhum kws ntxub nwg. Yog mej ua le ntawd, mej yeej yuav tsi poob sab lossis tso Yexus tseg.


  4Mej cov kws tawmtsaam kev phem, mej tseem tsi tau tawmtsaam moog txug nub kws raug luas tua.


  5Mej tsi ncu qaab tej lug kws Vaajtswv ntuag mej lawm los? Nwg ntuag mej, rua qhov mej yog nwg cov mivnyuas. Nwg has tas:


  “Mivtub, thaus tug Tswv qhuab ntuag koj, koj yuavtsum khaws nwg tej lug ca, hab thaus nwg tshev koj, koj tsi xob poob sab.


  6Rua qhov tug Tswv qhuab ntuag txhua tug kws nwg hlub, hab nwg nplawm txhua tug kws


  nwg coj lug ua nwg tub.”


  7Mej yuavtsum ua sab ntev nyaj tej kws mej raug, ib yaam le mej ua sab ntev thaus mej txiv qhuab ntuag mej, rua qhov tej ntawd ua rua suavdlawg paub has tas, Vaajtswv qhuab ntuag mej vim mej yog nwg cov mivnyuas. Yeej tsi muaj ib tug mivnyuas kws leej txiv yuav tsi tau qhuab ntuag le.


  8Yog Vaajtswv tsi qhuab ntuag mej ib yaam le nwg qhuab ntuag nwg cov mivnyuas tag, ces mej yog mivnyuas tsaub xwb.


  9Peb muaj nam muaj txiv qhuab ntuag peb, peb txhaj fwm obtug. Yog le ntawd, hajyam tsimnyog peb noog peb Txiv tug kws nyob sau ntuj ceebtsheej lug, peb txhaj tau txujsa ntev dlhawv moog ibtxhis.


  10Peb nam peb txiv qhuab ntuag peb thaus peb tseem yau lawv le puab pum zoo xwb, tabsis Vaajtswv qhuab ntuag peb kuas muaj nqes rua peb, peb txhaj le yuav ua tau tuabneeg dlawbhuv ib


  yaam le Vaajtswv yog tug kws dlawbhuv.


  11Thaus luas qhuab ntuag peb, thaus ntawd peb tsi kaaj sab, peb nyuaj sab xwb, tabsis tom qaab ntawd cov tuabneeg kws khaws luas tej lug qhuab ntuag rua nruab sab, cov tuabneeg ntawd yuav tsimtxaj hab yuav tau zoo nyob kaaj sab lug.


  Tej Lug Qhuab Ntuag Suavdlawg


  12Yog le ntawd, mej yuavtsum muab mej txhais teg kws tsaug lawm tsaa ua num, hab muab mej lub hauvcaug kws tsi muaj zug qoj kuas moog taug kev.


  13Mej yuavtsum taug kev ncaaj nraim moog kuas txug qhov kawg. Mej ua le ntawd, txhais kutaw kws cegtawv lawm txhaj yuav zoo. Yog mej tsi ua le ntawd, ntshai nyob tsaam yuav khu tsi tau.


  14Mej yuavtsum ua sab ntev nrug suavdlawg sis raug zoo, hab mej yuavtsum xyum ua kuas mej lub neej dlawbhuv, rua qhov tug kws tsi muaj lub neej zoo le nuav, tug ntawd yeej yuav tsi pum tug Tswv ib zag le.


  15Mej yuavtsum ceevfaaj tsi xob pub mej cov ib tug twg tso Vaajtswv txuj koob moov tseg. Mej yuavtsum ceevfaaj tsi xob pub mej cov ib tug twg ua le tsob nroj ab kws ua rua ntau leej muaj kev ntxhuv sab.


  16Mej yuavtsum ceevfaaj tsi xob pub mej cov ib tug twg ua txhum kev nkauj kev nraug lossis ua saib tsi taug Vaajtswv ib yaam le Exaus, nwg muab nwg lub npe tij pauv tuab pluag mov noj xwb.


  17Mej tub paub lawm has tas, tom qaab ntawd Exaus xaav tau nwg txiv tej koob moov tabsis tsi tau, rua qhov nwg hloov tsi tau tej kws nwg tau ua lug lawm. Txawm yog nwg quaj kua muag ndlwg si laim los nwg tsi tau le lawm.


  18Mej tsi tau moog pum lub roob Xinais ib yaam le cov Yixalayees moog pum. Puab pum tsaus fuab nti, muaj suavtawg cig lab ploog hab cua dlaaj cua dlub nrov nroo ntwg,


  19muaj suab xyu nrov ntsoog qeeg hab muaj ib lub suab has lug nrov nroo ntwg. Thaus suavdlawg nov lub suab ntawd puab thov kuas tsi xob has ntxiv rua puab lawm,


  20Rua qhov puab tsi xaav nov tej lug kws has tas, “Txawm yog ib tug tsaj tuaj chwv lub taw roob nuav los yuavtsum muab pobzeb ntaus tug tsaj ntawd kuas tuag.”


  21Suavdlawg pum le ntawd, puab ntshai kawg le, Mauxes txhaj has tas, “Kuv ntshai ua ib ce tshee nyo.”


  22Tabsis mej tuaj txug lub roob Xi-oos hab tuaj txug Vaajtswv tug kws muaj sa nyob lub nroog. Lub nroog ntawd yog lub nroog Yeluxalees nyob sau ntuj ceebtsheej kws muaj cov timtswv ntau txheeb leej nyob,


  23hab tuaj nrug Vaajtswv cov tub hlub nyob ua ke zoo sab, puab cov ntawd yog cov kws muaj


  lub npe sau ca rua sau ntuj ceebtsheej. Mej tuaj cuag Vaajtswv tug kws txav txim rua suavdlawg, hab tuaj txug ntawm cov tuabneeg ncaaj nceeg kws tuag lawm cov ntsujplig. Vaajtswv tub ua rua puab cov ntawd ua tau tuabneeg zoo kawg nkaus lawm.


  24Mej tuaj cuag Yexus tug kws ua kuas muaj txuj kevcai tshab, hab tuaj cuag nwg cov ntshaav kws ndlwg lug ywg suavdlawg, cov ntshaav coglug ntawd zoo dlua Anpees cov ntshaav.


  25Yog le ntawd, mej yuavtsum ceevfaaj tsi xob tawv tug kws qha mej. Cov tuabneeg kws tsi kaam noog tug kws qha Vaajtswv txujlug huv nplajteb nuav, cov tuabneeg ntawd yeej tsi muaj ib tug dlim le. Yog le ntawd, yog peb tsi noog tug kws has sau ntuj tuaj tej lug, peb hajyam yuav raug txim nyaav dlua puab hab!


  26Thaus ntawd Vaajtswv lub suab ua rua lub nplajteb ua zug koog, tabsis nwgnuav Vaajtswv coglug tseg has tas, “Tseem tshuav ib zag kuv yuav ua kuas lub nplajteb ua zug koog, tsi yog lub nplajteb xwb, tabsis lub ntuj los yuav ua zug koog hab .”


  27Lu lug kws has tas, “Tseem tshuav ib zag”, lu lug ntawd qha rua suavdlawg paub tseeb has tas, tej kws Vaajtswv tsim yuav ua zug koog hab yuav raug muab tshem moog, tabsis tej kws tsi ua zug yuav nyob khov kho moog le.


  28Yog le ntawd, peb ca le ua Vaajtswv tsaug, rua qhov peb tau lub tebchaws kws nyob khov kho ua peb tug. Peb yuavtsum ua nwg tsaug hab pehawm nwg lawv le nwg lub sab nyam. Thaus peb pehawm nwg, peb yuavtsum fwm hab paub ntshai nwg;


  29rua qhov peb tug Vaajtswv yog cov nplaim tawg kws kub tau txhua yaam yaaj taag huv tuabsi.


  


  Henplais 13


  Lub Neej Kws Hum Vaajtswv Sab


  1Cov ntseeg ib tug yuavtsum hlub ib tug ib yaam le kwvtij sis hlub.


  2Mej yuavtsum ncu ntsoov hu tej qhua lug su huv mej tej tsev. Muaj qee leej hu tau cov timtswv ceebtsheej los puab tub tsi paub has tas, yog cov timtswv.


  3Mej yuavtsum ncu ntsoov cov tuabneeg kws raug kaw huv tsev lojcuj, ib yaam le mej nrug puab raug kaw, hab mej yuavtsum ncu ntsoov cov tuabneeg kws raug kev tsimtxom, ib yaam le mej nrug puab raug.


  4Txujkev sis yuav yog ib qho kws tseemceeb, tsimnyog mej txhua tug yuavtsum saib taug qhov ntawd. Tug quasyawg hab tug quaspuj, ib tug yuavtsum ncaaj nceeg rua ib tug, rua qhov Vaajtswv yuav rau txim rua cov tuabneeg kws ua txhum kev nkauj kev nraug, hab rua cov tuabneeg kws ntxag luas quaspuj luas quasyawg.


  5Mej tsi xob qaug rua nyaj rua kub, mej muaj npaum le caag mej ca le zoo sab rua tej kws mej muaj, rua qhov Vaajtswv has tas, “Kuv yuav tsi tso koj tseg lossis kuv yuav tsi muab koj povtseg ib zag le.”


  6Yog le ntawd peb tsi xob ntshai, peb ca le has tas:


  “Tug Tswv yog tug kws paab kuv,


  kuv yuav tsi ntshai.


  Leejtwg yuav ua le caag


  tau rua kuv?”


  7Mej yuavtsum ncu ntsoov txug cov thawj kws yaav taag lug puab ua cov saib mej, hab qha Vaajtswv txujlug rua mej. Mej yuavtsum ua tuab zoo xaav saib thaus puab ua puab lub neej zoo le caag hab puab tuag le caag. Mej yuavtsum muab sab rau ntseeg ib yaam le puab.


  8Yexus Khetos, nwg yeej zoo nwg le qub, naag mo hab nub nua nwg zoo le caag, nwg yeej zoo le ntawd moog ibtxhis le.


  9Mej tsi xob ca tej tuabneeg kws qha txawv txawv ntxag tau mej yuam kev. Qhov kws mej lub sab muaj zug tub yog vim Vaajtswv foom koob moov rua mej, tsi yog vim mej caiv tsi noj yaam nuav yaam u. Tej kevcai ntawd yeej paab tsi tau cov tuabneeg kws xyum coj lawv le ntawd.


  10Cov povthawj kws ua num huv cov Yudais lub tsevntaub, puab tsi muaj cai noj tej kws luas coj tuaj fij theej txhoj sau lub thaaj.


  11Cov Yudais tug Povthawj Hlub naj zag tua tsaj nqaa ntshaav moog theej txhoj huv Chaav kws Dlawbhuv Kawg Nkaus, tabsis nwg muab tug tsaj ntawd nqaa moog hlawv saab ntug yeej nrau.


  12Tub yog vim le ntawd, luas txhaj coj Yexus moog tua saab ntug nroog nrau. Yexus tuag le ntawd tub yog nwg muab nwg cov ntshaav ntxuav suavdlawg lub txim huv tuabsi moog.


  13Yog le ntawd, peb ca le tawm moog cuag nwg saab ntug yeej nrau hab nrug nwg tiv kev txaajmuag.


  14Rua qhov huv nplajteb nuav yeej tsi muaj ib lub nroog kws yuav nyob moog ibtxhis rua peb nyob, tabsis peb taabtom tog lub nroog kws Vaajtswv ua rua peb nyob yaav tom ntej nuav.


  15Yog le ntawd, peb cov kws ntseeg Yexus peb yuavtsum naj nub ua Vaajtswv tsaug. Peb ua le ntawd, ib yaam le peb muab tej kws hum Vaajtswv sab fij rua Vaajtswv sau lub thaaj. Kuv has le nuav yog kuv has tas, peb lub qhovncauj yuavtsum naj nub ua Vaajtswv tsaug.


  16Mej yuavtsum ncu ntsoov ua num zoo hab ib tug paab ib tug, rua qhov tej ntawd hum Vaajtswv sab.


  17Mej yuavtsum noog cov thawj kws saib mej tej lug hab ua lawv le puab has. Puab naj nub saib mej, puab tsi nkeeg hab tsi dlhuav le, rua qhov puab yuavtsum qha tej num kws puab ua rua Vaajtswv. Yog mej noog puab lug, puab yuav kaaj sab lug ua puab tej num. Yog mej tsi noog puab lug, puab yuav nyuaj sab xwb, puab yuav paab tsi tau mej hlo le.


  18Thov mej naj nub thov Vaajtswv paab peb, rua qhov peb paub tseeb has tas peb tsi tau ua txhum, peb naj nub xaav ua tej num zoo xwb.


  19Kuv thov mej kub sab lug thov Vaajtswv kuas nwg yuav khaiv kuv rov tuaj saib mej sai sai.


  Foom Koob Moov rua Cov Ntseeg


  20Vaajtswv tub tsaa peb tug Tswv Yexus sawv huv qhov tuag rov qaab lug lawm. Tub yog vim


  Yexus tuag, nwg txhaj ua tau tug Tswv Yug Yaaj kws muaj fwjchim luj. Nwg cov ntshaav ua lub cim nas rua Vaajtswv tej lug cog tseg kws yuav nyob moog ibtxhis.


  21Thov Vaajtswv tug kws paab mej tau zoo nyob kaaj sab lug, pub txhua tsaav yaam zoo kws mej yuavtsum muaj rua mej, mej txhaj ua tau lawv le Vaajtswv lub sab nyam. Hab thov Vaajtswv tshoov peb cov kws ntseeg Yexus Khetos lub sab kuas peb ua tej kws hum Vaajtswv sab. Thov kuas Yexus Khetos tau ntsejmuag moog ibtxhis le! Amees.


  Xaus Lug


  22Cov kwvtij, kuv thov mej ua sab ntev noog tej lug kws kuv sau tuaj ntuag mej nuav, rua qhov kuv yeej sau tsi ntau pistsawg tuaj rua mej.


  23Kuv has rua mej paub has tas, luas tub tso peb tug kwv Timautes tawm huv tsev lojcuj lawm. Yog nwg tuaj txug sai, kuv yuav coj nwg nrug kuv tuaj saib mej.


  24Thov mej has peb tej lug noj qaab nyob zoo rua mej cov thawjcoj hab cov ntseeg Vaajtswv txhua tug huv tuabsi.


  25Thov Vaajtswv foom koob moov rua mej suavdlawg.

  Yakaupaus 1


  1Kuv yog Yakaunpaus kws yog Vaajtswv hab tug Tswv Yexus Khetos tug tubkhai: Kuv xaa tsaab ntawv nuav tuaj rua Vaajtswv tsaav tuabneeg kws tsiv moog nyob thoob plawg qhov txhua chaw huv qaab ntuj nuav.


  Kev Ntseeg hab Lub Tswvyim


  2Cov kwvtij, thaus mej raug ntau yaam kev nyuaj sab, mej ca le suav has tas yog mej tau koob moov zoo kawg.


  3Rua qhov mej tub paub lawm has tas, yog mej ua sab ntev nyaj tej kev nyuaj sab, ces tej ntawd yuav ua rua mej muab sab rau ntseeg ntxiv.


  4Tabsis mej yuavtsum ua sab ntev moog le tsi xob tso tseg, mej txhaj yuav ua tau tuabneeg zoo kawg nkaus, tsi muaj ib qhov kws lwm tug yuav thuam tau.


  5Yog mej leejtwg tsi muaj tswvyim, kuas nwg ca le thov ntawm Vaajtswv, Vaajtswv yuav pub tswvyim rua nwg, rua qhov Vaajtswv yog tug muaj sab dlawb sab zoo pub ib puas tsaav yaam rua suavdlawg, nwg tsi khauvxwm le.


  6Tabsis thaus mej thov, mej yuavtsum ntseeg tsi xob ua xyem xyaav. Tug kws ua xyem xyaav, tug ntawd zoo ib yaam le tej dlej havtxwv kws cua ntsawj ndlaas moog ndlaas lug.


  7Tug kws zoo le ntawd, nwg tsi xob xaav has tas nwg yuav tau txais ib yaam dlaabtsi ntawm Vaajtswv le,


  8rua qhov nwg lub sab ywjfaab ywjfwj, nwg yuav ua yaam twg los nwg ua tsi tsheej.


  Tug Pluag Hab Tug Npluanuj


  9Tug kwvtij ntseeg kws pluag, nwg yuavtsum zoo sab rua thaus Vaajtswv tsaa nwg lub neej,


  10hab tug kwvtij ntseeg kws npluanuj, nwg yuavtsum zoo sab rua thaus Vaajtswv txu nwg lub neej. Rua qhov cov tuabneeg kws npluanuj yuav pluj moog ib yaam le tej paaj ntoos.


  11Vim thaus nub tuaj tshaav ntuj kub tej paaj ntoos yuav ntsws hab zeeg taag tsi zoo nkauj lawm. Ib yaam nkaus le ntawd, tug kws npluanuj yuav raug kev puamtsuaj thaus nwg tseem taabtom ua nwg teg num ntxhuv quas nyo.


  Kev Sim Sab hab Kev Dlaag Ntxag


  12Tug kws ua sab ntev tiv tej kev nyuaj sab, tug ntawd yuav tau nyob kaaj sab lug. Rua qhov thaus nwg tiv dlhau tej kev sim sab ntawm lawm, nwg yuav tau txujsa kws Vaajtswv coglug tseg lawm has tas, Vaajtswv yuav muab rua tug kws hlub Vaajtswv.


  13Yog tej kev sim sab ntawd ua rua nwg yuam kev ua txhum, nwg tsi xob has tas, “Yog Vaajtswv sim kuv.” Rua qhov tej kev phem ntxag tsi tau Vaajtswv, hab Vaajtswv yeej tsi sim leejtwg sab le.


  14Tabsis tug kws ua txhum, yeej yog nwg lub sab kws nyam ua phem coj nwg moog ua txhum.


  15Thaus nwg lub sab xeeb txujkev xaav ua phem lawm, ces nwg moog ua txhum, hab thaus nwg ua txhum lawm, nwg yuav raug kev pluj kev tuag.


  16Cov kwvtij kws kuv hlub, mej tsi xob pub leejtwg ntxag tau mej yuam kev.


  17Ib puas tsaav yaam kws zoo hab ib puas tsaav yaam koob moov kws zoo kawg nkaus yeej yog Vaajtswv pub rua peb. Vaajtswv yog tug kws tsim lub nub, lub hli, hab tej nubqub kws nyob sau nruab ntug. Lub nub hab lub hli yeej ua rua lub nplajteb txawj kaaj hab txawj tsaus, tabsis Vaajtswv tsi zoo le ntawd, Vaajtswv yeej zoo Vaajtswv le qub.


  18Vaajtswv pum zoo qha nwg txujlug tseeb rua peb, kuas peb tau lug ua nwg cov mivnyuas, hab ua ib puas tsaav yaam kws Vaajtswv tsim cov thawj.


  Noog Lug hab Ua Num


  19Cov kwvtij kws kuv hlub, mej yuavtsum ncu ntsoov has tas, txhua tug yuavtsum kub sab lug noog, tabsis tsi xob maaj has, hab tsi xob chim sai.


  20Rua qhov peb tej kev chim yeej paab tsi tau kuas peb ua tau tuabneeg ncaaj nceeg lawv le Vaajtswv lub sab nyam.


  21Yog le ntawd, mej yuavtsum muab mej tej kev phem kev qas kws mej naj nub ua tso pov tseg huv tuabsi. Mej ca le ua lawv le Vaajtswv has hab khaws nkaus Vaajtswv tej lug kws nwg muab cog rua huv mej lub sab lawm ca. Tej lug ntawd yuav paab tau kuas mej dlim mej lub txim.


  22Mej yuavtsum xyum ua lawv le Vaajtswv txujlug, tsi yog ua tug kws noog xwb. Yog mej noog xwb, tsi ua lawv le, ces kuj yog mej rov dlaag mej.


  23Rua qhov tug kws noog Vaajtswv txujlug taag lawm, tabsis nwg tsi ua lawv le ntawd, tug ntawd zoo ib yaam le tug kws nwg saib nwg lub ntsejmuag huv dlaim tsom av.


  24Thaus nwg saib taag nwg tawm moog lawm, nwg tsi ncu qaab has tas, nwg lub ntsejmuag zoo le caag lawm.


  25Tabsis tug kws ua tuab zoo saib tseeb tseeb txuj kevcai kws zoo kawg nkaus kws paab tau tuabneeg dlim lug nyob ywjpheej, tug kws khaws tej lug ntawd ca rua huv nruab sab hab xyum ua lawv le tej lug ntawd, hab tsi yog noog taag xwb tsi ncu qaab lawm, Vaajtswv yuav foom koob moov rua nwg.


  26Tug kws xaav has tas, nwg yog tug kws coj Vaajtswv txuj kevcai nruj lawm, tabsis yog nwg tsi ceev nwg tug nplaig, ces qhov kws nwg coj Vaajtswv txuj kevcai nruj le ntawd yeej tsi muaj nqes rua nwg le. Qhov kws nwg ua le ntawd yog nwg rov dlaag nwg xwb.


  27Txuj kevcai kws Vaajtswv tug kws yog peb leej Txiv suav has tas yog txuj kws zoo hab tseeb, txuj ntawd yog mej yuavtsum paab cov puj ntsuag hab cov mivnyuas ntsuag kws raug kev txomnyem quaj ntsuag. Hab mej tsi xob moog nrug tuabneeg nplajteb ua phem ua qas.


  


  Yakaupaus 2


  Tsi Xob Xaiv Leejtwg Ntsejmuag


  1Cov kwvtij, mej yog cov kws ntseeg peb tug Tswv Yexus Khetos tug kws muaj tshwjchim luj, mej tsi xob xaiv leejtwg ntsejmuag le.


  2Pevxaam has tas, thaus mej tuaj ua ke noog lug qhuab qha, muaj ib tug npluanuj naav tsoog tsho zoo zoo, nwg coj nplhaib nyaj nplhaib kub, hab muaj ib tug txomnyem naav tsoog tsho khaub khaub hlaab, obtug tuaj noog lug qhuab qha,


  3yog mej saib taug tug kws naav tsoog tsho zoo zoo, hab has rua nwg has tas, “Koj lug nyob ntawm lub rooj zoo zoo nuav,” tabsis mej has rua tug txomnyem has tas, “Koj sawv ntawm ko lossis koj lug nyob huv aav ntawm peb kutaw nuav.”


  4Ces yog mej ua tsi ncaaj, hab xaiv tuabneeg ntsejmuag lawv le mej lub sab phem xaav xwb.


  5Cov kwvtij kws kuv hlub, mej ca le noog kuv has! Vaajtswv xaiv cov tuabneeg pluag huv nplajteb nuav lug ua cov kws muab sab rau ntseeg Vaajtswv, hab lug ua Vaajtswv tsaav tuabneeg lawv le Vaajtswv tau coglug tseg lawm has tas tug kws noog Vaajtswv lug, tug ntawd yuav tau ua Vaajtswv tsaav tuabneeg.


  6Tabsis mej saib tsi taug cov tuabneeg pluag! Cov tuabneeg kws tsimtxom mej hab caab mej moog cuag tug txav txim, tub yog cov tuabneeg npluanuj ntaag los sav.


  7Puab yog cov kws thuam lub npe zoo kawg nkaus kws Vaajtswv tis rua mej.


  8Yog mej ua lawv le Vaajtswv txuj kevcai kws sau ca rua huv Vaajtswv txujlug kws has tas, “Mej yuavtsum hlub kwvtij zej zog ib yaam le mej hlub mej lub cev txhaj yog mej ua zoo tag.”


  9Tabsis yog mej xaiv tuabneeg ntsejmuag, ces yog mej ua txhum. Txawm yog Vaajtswv txuj kevcai los yeej qha has tas mej ua txhum lawm hab.


  10Tug kws ua txhum Vaajtswv txuj kevcai ib nqai xwb, ces kuj yog nwg ua txhum txhua nqai huv tuabsi.


  11Rua qhov Vaajtswv tug kws has tas, “Tsi xob ntxag luas quaspuj, luas quasyawg,” nwg has dlua has tas “Tsi xob tua tuabneeg.” Ces txawm yog mej tsi tau ntxag luas quaspuj luas quasyawg los yog mej tua tuabneeg, ces yog mej ua txhum kevcai lawm.


  12Yog le ntawd, mej yuavtsum ceevfaaj tej lug kws mej has hab tej num kws mej ua, rua qhov txuj kevcai kws paab tau mej dlim lug nyob ywjpheej ntawd, yuav txav txim rua mej.


  13Nub kws Vaajtswv txav txim, Vaajtswv yuav txav txim rua tug kws tsi taabncuab lwm tug, tabsis Vaajtswv yuav tsi txav txim rua tug kws taabncuab lwm tug.


  Kev Ntseeg hab Teg Num


  14Cov kwvtij, yog muaj ib tug has tas, nwg yog tug kws ntseeg Vaajtswv, tabsis nwg tsi ua lawv le nwg ntseeg, ces yuav muaj qaabhau dlaabtsi? Yog nwg has le ntawd xwb, nwg txujkev ntseeg puas yuav paab tau kuas nwg dlim?


  15Yog mej pum cov kwvtij ntseeg, tsi has quaspuj lossis txivneej, puab tsi muaj noj lossis tsi muaj naav,


  16mej has rua puab has tas, “Thov Vaajtswv foom koob moov rua mej kuas muaj noj muaj naav,” tabsis mej tsi muab ib yaam dlaabtsi rua puab le, qhov kws mej has le ntawd yuav muaj qaabhau dlaabtsi?


  17Txujkev ntseeg los kuj ib yaam le ntawd: Yog mej has tas mej ntseeg, tabsis mej tsi ua ib yaam num tshwm ces mej txujkev ntseeg tub tuag lawm.


  18Tej zag yuav muaj ib tug has rua kuv has tas, “Koj yog tug kws ntseeg, tabsis kuv yog tug ua num.”“ Kuv yuav teb tug ntawd has tas, “Koj sim qha koj txujkev ntseeg kws tsi ua num rua kuv saib zoo le caag? Kuv teg num maam le qha kuv txujkev ntseeg rua koj.”


  19Koj ntseeg has tas yeej muaj tuab tug Vaajtswv xwb; koj ntseeg le ntawd zoo lawm. Dlaab los kuj ntseeg ib yaam nkaus le ntawd, hab dlaab ntshai Vaajtswv ua ib ce tshee nyo.


  20Tug tuabneeg ruag, kuv qha rua koj paub has tas, txujkev ntseeg kws tsi ua num yeej tsi muaj qaabhau dlaabtsi le.


  21Peb yawmkoob Anplahaas ua le caag, nwg txhaj ua tau hum Vaajtswv sab? Qhov kws nwg ua tau hum Vaajtswv sab, yog qhov kws nwg muab Ixaj kws yog nwg tuab leeg tub tso rua sau lub thaaj, hab yuav muab tua fij rua Vaajtswv ntaag.


  22Koj tsi pum los? Anplahaas txujkev ntseeg hab nwg kev ua num moog ibtxig. Nwg teg num ua rua nwg txujkev ntseeg tav.


  23Tej nuav yeej muaj lawv le Vaajtswv txujlug sau tseg lawm has tas, “Vim Anplahaas ntseeg Vaajtswv, Vaajtswv txhaj le coj Anplahaas lug nrug Vaajtswv sis raug zoo.” Hab Vaajtswv txhaj has tas, Anplahaas yog nwg tug phoojywg.


  24Yog le ntawd mej txhaj pum has tas, tug kws Vaajtswv coj lug nrug Vaajtswv sis raug zoo, tug ntawd yeej ua num, nwg tsi yog tug kws ntseeg xwb.


  25Ib yaam le tug namndlav kws hu ua Lahaj, nwg hu ob tug txivneej kws tuaj soj tebchaws moog huv nwg tsev, hab qha kuas obtug tsiv lwm txujkev moog. Qhov kws nwg paab obtug le ntawd hum Vaajtswv sab.


  26Lub cev kws tsi muaj sa yog lub cev kws tuag lawm, ib yaam le ntawd txujkev ntseeg kws tsi ua num yog txujkev ntseeg kws tuag lawm hab.


  


  Yakaupaus 3


  Tug Nplaig


  1Cov kwvtij, tsi tsimnyog mej coob leej yuav ntshaw ua xwbfwb, rua qhov peb paub has tas Vaajtswv yuav ua tuab zoo taug peb cov kws yog xwbfwb nruj dlua le taug lwm tug.


  2Peb txhua tug pheej ib sij ua yuam kev ib zag. Tug kws tsi tau has lug yuam kev ib zag le, tug ntawd yog tug kws zoo kawg nkaus, nwg tswj tau nwg lub sab hab nwg lub cev huv tuabsi.


  3Peb saam xauv rua neeg, neeg txhaj noog peb lug, peb txhaj tswj tau kuas neeg moog qhov kws peb xaav moog.


  4Mej yuavtsum xaav txug lub nkoj kws luj, txawm yog lub nkoj ntawd luj kawg le, hab cua dlaaj cua dlub ntsawj hlub npaum le caag los lub nkoj yeej moog lawv le tug dluav hlais dlej miv miv kws nyob tom tw nkoj kws tug tsaav nkoj fwj.


  5Ib yaam nkaus le ntawd, txawm yog tug nplaig yog ib tug miv miv nyob ntawm lub cev xwb los tug nplaig muaj peevxwm has tau ntau zaaj.


  Mej sim xaav saib ib lub nyuas ncaig tawg miv miv xwb los muaj cuabkaav kub toj roob hauv peg txhua nrho.


  6Tug nplaig zoo le suavtawg. Tug nplaig ua tau rua txujkev txhum nthuav luj moog thoob plawg yug lub cev. Tug nplaig zig tau suavtawg huv ntuj tawg lug hlawv peb txujsa.


  7Tuabneeg cob tau txhua yaam tsaj kuas noog lug, tsi has naag noog, naab, hab tej tsaj kws nyob huv havtxwv los tuabneeg yeej cob tau.


  8Tabsis tsi muaj leejtwg cob tau tug nplaig. Tug nplaig phem hab tswj tsi tau le, nwg muaj taug lom tuabneeg tuag.


  9Peb siv peb tug nplaig ua Vaajtswv tug kws yog peb leej Txiv tsaug, hab peb siv peb tug nplaig tshev tej tuabneeg zej zog. Tej tuabneeg ntawd Vaajtswv tsim muaj tug yaam ntxwv zoo le Vaajtswv.


  10Lu lug ua Vaajtswv tsaug hab lu lug tshev tuabneeg puavleej yog tug nplaig has. Cov kwvtij, tsi tsimnyog yuav muaj le ntawd.


  11Dlej qaab zib hab dlej ab yeej tsi txhawv huv tuab lub qhov dlej lug ib zag le.


  12Cov kwvtij, tsob ntoo txiv ncuav pas yeej tsi txi txiv ntoo roj, hab tsob txiv maab yeej tsi txi txiv ncuav pas, hab lub qhov dlej dlaw yeej tsi txhawv dlej tsuag.


  Lub Tswvyim Kws Lug Sau Ntuj Lug


  13Nyob huv mej cov yog tug twg txawj ntse hab totaub, tug ntawd ua nwg lub neej kuas zoo, ua nwg teg num kuas zoo lug ntawm kev txu fwjchim hab muaj tswvyim.


  14Tabsis yog mej tseem muaj lub sab khib, cibnyeej hab xaav ua tug hlub, mej tsi xob khaav has tas mej muaj tswvyim hab ua tau num zoo. Yog mej khaav le ntawd, ces yog mej tawmtsaam Vaajtswv txujlug kws yog qhov tseeb xwb.


  15Lub tswvyim zoo le ntawd yeej tsi yog lug sau ntuj lug, lub tswvyim ntawd yog nplajteb le, hab yog dlaab Ntxwgnyoog muab rua mej.


  16Yog muaj kev sis ntxub hab muaj tuabneeg ntshaw ua tug hlub, yeej yuav muaj kev kub ntxhuv, hab yuav muaj ntau yaam kev phem.


  17Tabsis lub tswvyim kws lug sau ntuj lug yog lub kws zoo kawg nkaus. Lub tswvyim ntawd tsi ntau ncauj, paub cai, has lug zoo, nrug luas ua phoojywg, hlub lwm tug, muab sab rau ua num zoo, tsi xaiv leejtwg ntsejmuag hab tsi zais sab.


  18Cov tuabneeg kws ua rua suavdlawg nyob sis humxeeb, puab yuav paab tau suavdlawg ua tau tuabneeg ncaaj nceeg.


  


  Yakaupaus 4


  Tsi Xob Ua Le Tuabneeg Nplajteb Ua


  1Yaam dlaabtsi ua rua mej sis ntaus sis tua, hab ua rua mej sis caav sis tshe? Puas yog tej kev ntshaw kws nyob huv mej lub sab ua rua mej ua le ntawd?


  2Mej xaav yuav yaam nuav yaam u, tabsis tsi tau, mej txawm yuav muab luas tua povtseg. Mej ntshaw luas tug, tabsis tsi tau, mej txawm sis caav sis tshe, sis ntaus sis tua. Mej tsi muaj tej kws mej xaav yuav, rua qhov mej tsi thov Vaajtswv.


  3Thaus mej thov mej tsi tau, rua qhov mej lub sab phem, tej kws mej thov ntawd, mej yuav coj moog siv lawv le mej lub sab nyam xwb.


  4Cov tuabneeg sab phem, mej tsi paub has tas cov kws ua le tuabneeg nplajteb ua, yog puab ua yeebncuab rua Vaajtswv. Yog le ntawd, tug kws ua le tuabneeg nplajteb ua, yog nwg txhob txwm ua yeebncuab rua Vaajtswv.


  5Vaajtswv txujlug has tas, “Lub sab kws Vaajtswv pub rua peb, lub sab ntawd ntshaw yaam nuav yaam u heev.” Mej tsi xob xaav has tas lu lug ntawd tsi tseeb.


  6Tabsis txuj koob moov kws Vaajtswv pub rua peb hajyam zoo dlua tej kws peb lub sab ntshaw. Rua qhov Vaajtswv txujlug has tas, “Vaajtswv yuav tawmtsaam tug kws khaavtheeb, tabsis Vaajtswv yuav foom koob moov rua tug kws txu fwjchim."


  7Yog le ntawd, mej ca le noog Vaajtswv lug. Mej yuavtsum tawmtsaam dlaab Ntxwgnyoog, dlaab txhaj yuav tsiv ntawm mej moog.


  8Mej ca le lug nyob ze Vaajtswv, Vaajtswv txhaj yuav lug nyob ze mej. Cov tuabneeg txhum, mej yuavtsum ntxuav mej tej teg kuas huv. Cov tuabneeg sab phem, mej yuavtsum tu mej lub sab kuas zoo.


  9Mej yuavtsum nyuaj sab hab quaj ntsuag. Mej cov kws luag luag, mej ca le quaj. Mej cov kws zoo sab, mej ca le ntxhuv sab.


  10Mej ca le txu mej lub fwjchim taabmeeg Vaajtswv, Vaajtswv txhaj yuav tsaa mej lub fwjchim.


  Ib tug Tsi Xob Txav Txim rua Ib tug


  11Cov kwvtij, mej ib tug tsi xob has lug saib tsi taug ib tug. Tug kws has lug saib tsi taug nwg kwv nwg tij lossis txav txim rua nwg tej kwvtij, ces yog nwg saib tsi taug Vaajtswv txuj kevcai. Tug kws thuam Vaajtswv txuj kevcai, tug ntawd nwg tsi coj lawv le Vaajtswv txuj kevcai. Nwg yog tug kws thuam xwb.


  12Vaajtswv tuab leeg xwb txhaj yog tug kws muab kevcai rua peb coj hab txav txim. Vaajtswv tuab leeg xwb txhaj yog tug kws paab tau kuas tuabneeg dlim txim hab ua tau kuas tuabneeg puamtsuaj. Mej xaav has tas mej yog leejtwg mej txhaj muaj cuabkaav txav txim rua lwm tug?


  Tsi Xob Khaavtheeb


  13Mej cov kws has tas, “Nub nua lossis pigkig, peb yuav moog rua lwm lub nroog. Peb yuav moog nyob huv lub nroog ntawd ib xyoos ua laag ua luam kuas tau nyaj ntau ntau.” Mej ca le noog kuv qha.


  14Mej tub tsi paub has tas sov pigkig mej txujsa yuav zoo le caag. Mej txujsa zoo le tej fuab kws nyob ib plag xwb, ces tub yaaj taag lawm.


  15Mej tsi xob has le ntawd, tsimnyog mej yuavtsum has tas, “Yog hum Vaajtswv sab, peb yuav ua yaam nuav yaam u.”


  16Tabsis mej naj nub muab hlub hab khaavtheeb. Tej ntawd puavleej yog kev txhum huv tuabsi.


  17Yog le ntawd tug kws paub ua qhov zoo, tabsis nwg tsi ua, tug ntawd txhum.


  


  Yakaupaus 5


  Ntuag Cov Tuabneeg Npluanuj


  1Mej cov kws yog tuabneeg npluanuj, nwgnuav mej noog kuv has. Mej ca le quaj, rua qhov mej tub yuav raug kev txomnyem.


  2Tej kws mej muaj tub lwj taag, hab mej tej rig tsho ntsaum kaabrwg tub noj taag lawm.


  3Mej tej nyaj hab tej kub tub xeb taag lawm. Tej xeb ntawd yuav ua timkhawv tawmtsaam mej, hab yuav noj mej cev nqaj ib yaam le suavtawg kub. Mej cov kws nyob tam kawg nuav, mej naj nub khaws nyaj rua mej kuas mej npluanuj.


  4Mej tsi them nqe zug rua cov tuabneeg kws mej ndlav ua laj ua teb. Mej ca le noog lub suab kws puab tshev mej saib! Cov tuabneeg kws mej ndlav hlais nplej, lub suab quaj tub nrov moog txug Vaajtswv tug kws muaj Fwjchim Luj kawg nkaus lub qhovntsej lawm.


  5Mej ua neej nyob huv nplajteb nuav, mej muaj noj seem noj so hab naj nub muaj kev lomzem kawg le. Mej txaav kuas mej rog ib yaam le tug tsaj kws luas txaav ca tua noj.


  6Mej rau txim hab tua tug tuabneeg kws tsi muaj txim los nwg tsi tawmtsaam mej le.


  Ua Sab Ntev hab Thov Vaajtswv


  7Cov kwvtij, mej yuavtsum ua sab ntev tog nub kws peb tug Tswv Yexus lug. Mej sim saib tug tuabneeg kws ua laj ua teb saib, nwg ua sab ntev le caag tog lub caij cog qoobloo. Nwg ua sab ntev tog naag ntuj tshab hab naag ntuj tsaug.


  8Mej yuavtsum ua lub sab ntev ib yaam le ntawd, mej tsi xob txhawj, rua qhov tub yuav txug nub kws tug Tswv lug.


  9Cov kwvtij, mej ib tug tsi xob ywg ib tug, tug Tswv txhaj tsi txav txim rua mej. Tug kws yuav txav txim tub lug txug ntawm qhovrooj lawm.


  10Cov kwvtij, mej yuavtsum ua sab ntev ib yaam le cov cev Vaajtswv lug kws tug Tswv tau khaiv lug qha suavdlawg. Txawm yog puab raug kev tsimtxom heev npaum le caag los puab tseem ua sab ntev tiv tej kev tsimtxom ntawd.


  11Cov tuabneeg kws ua sab ntev tiv tej kev tsimtxom, peb hu puab ua cov kws tau koob moov. Mej tub nov lawm has tas, Yauj yog tug kws ua sab ntev, hab mej tub paub lawm has tas tug Tswv npaaj txhua yaam rua Yauj thaus kawg. Rua qhov tug Tswv muaj lub sab taabncuab hab hlub.


  12Cov kwvtij, qhov kws tseemceeb dlua tej kws kuv has lug lawm yog le nuav: Thaus mej coglug ib yaam dlaabtsi, mej tsi xob twv ntuj twv teb lossis twv txug ib yaam dlaabtsi hlo le. Yaam kws yog mej ca le has tas “Yog”, yaam kws tsi yog, mej ca le has tas “Tsi yog”, Vaajtswv txhaj yuav tsi txav txim rua mej.


  13Mej cov yog leejtwg raug kev txomnyem, tug ntawd yuavtsum thov Vaajtswv. Yog leejtwg zoo sab, tug ntawd yuavtsum hu nkauj qhuas Vaajtswv.


  14Mej cov yog leejtwg muaj mob, tug ntawd yuavtsum khaiv tuabneeg moog hu cov txwjlaug kws saib cov ntseeg tuaj thov Vaajtswv paab nwg, hab tuav tug Tswv lub npe muab roj pleev nwg.


  15Yog puab ntseeg, tej lug kws puab thov yuav paab tau kuas tug kws muaj mob ntawd zoo. Tug Tswv yuav ntxiv sav ntxiv zug kuas nwg rov muaj zug le qub. Hab tug Tswv yuav zaam tug ntawd tej kev txhum huv tuabsi.


  16Yog le ntawd, mej ib tug yuavtsum leeg kev txhum rua ib tug, hab ib tug thov Vaajtswv paab rua ib tug, mej tej mob txhaj yuav zoo. Tej lug kws tug tuabneeg ncaaj nceeg thov Vaajtswv, tej lug ntawd muaj fwjchim heev.


  17Eliyas yog ib tug tuabneeg zoo le peb xwb, nwg kub sab lug thov kuas Vaajtswv tsi xob tso naag lug rua huv lub nplajteb nuav, ces naag txawm tsi lug tau peb xyoos hab rau lub hlis.


  18Tom qaab ntawd nwg rov qaab thov Vaajtswv kuas Vaajtswv tso naag lug, ces Vaajtswv txawm tso naag lug rua huv lub nplajteb nuav, tej qoobloo txhaj tuaj taug.


  19Cov kwvtij, yog mej cov muaj ib tug yuam kev tsi ua lawv le Vaajtswv txujlug tseeb lawm, hab muaj ib tug coj tau nwg rov qaab lug,


  20ces mej ncu ntsoov has tas, tug kws coj tau tug kws ua txhum rov qaab lug cuag Vaajtswv, kuj yog nwg paab tau tug kws yuam kev ua txhum ntawd tug ntsujplig. dlim txujkev tuag, Vaajtswv yuav zaam tug kws ua txhum ntawd tej kev txhum huv tuabsi.

  1 Petus 1


  1Kuv yog Petus kws yog Yexus Khetos tug tubkhai, kuv sau tsaab ntawv nuav xaa tuaj rua mej txhua tug kws Vaajtswv tub xaiv ca lug ua Vaajtswv tsaav tuabneeg kws tsiv moog nyob txhua nrho txhua qhov chaw huv lub xeev Pootus, Kalatias, Kapadaukias, Axias hab Npithinias.


  2Vaajtswv tug kws yog peb leej Txiv, nwg tub xaiv mej lug ua nwg tsaav tuabneeg hab nwg khaiv nwg tug Ntsujplig lug paab mej, kuas mej ua tau mej lub neej rua Vaajtswv tau ntsejmuag. Nwg muab Yexus Khetos cov ntshaav ntxuav mej lub sab kuas mej lub sab dlawbhuv, hab nwg xaav kuas mej noog Yexus Khetos lug.


  Thov Vaajtswv naj nub foom koob moov rua mej, hab paab kuas mej tau zoo nyob kaaj sab lug moog le.


  Txujkev Ca Sab Kws Ruaj Khov


  3Peb yuavtsum ua Vaajtswv tug kws yog peb tug Tswv Yexus Khetos leej Txiv tsaug! Rua qhov nwg hlub peb kawg le, nwg txhaj tsaa Yexus Khetos sawv huv qhov tuag rov qaab lug paab peb, kuas peb muaj txujsa tshab. Nwg ua le nuav peb txujkev ca sab txhaj ruaj khov


  4hab peb naj nub tog saib nub twg peb yuav tau txuj koob moov kws Vaajtswv npaaj tseg rua Vaajtswv tsaav tuabneeg. Vaajtswv tub khaws txuj koob moov ntawd ca rua sau ntuj ceebtsheej tog mej lawm. Txuj koob moov ntawd tsi txawj lwj, tsi txawj phem hab tsi txawj qub le.


  5Vaajtswv tub npaaj tej ntawd ca rua mej lawm. Vaajtswv tug kws muaj fwjchim, nwg yuav tsomkwm mej cov kws ca sab rua nwg, hab thaus txug nub kawg Vaajtswv yuav ua rua suavdlawg pum has tas, mej tub dlim mej lub txim lawm.


  6Txawm yog mej yeej yuav raug kev txomnyem nyuaj sab ib nyuas ntu los mej yuavtsum zoo sab rua qhov kws mej yuav dlim mej lub txim.


  7Qhov kws Vaajtswv ca mej raug tej kev txomnyem ntawd, tub yog Vaajtswv sim saib mej muab sab rau ntseeg npaum le caag. Txawm yog kub los tuabneeg yuavtsum muab suavtawg sim saib puas tseem kub. Yog le ntawd, Vaajtswv yuavtsum muab mej txujkev ntseeg kws tseemceeb dlua kub sim saib puas yuav thev taug. Yog mej thev taug, thaus txug nub kws Yexus Khetos lug Vaajtswv yuav qhuas mej hab mej yuav tau ntsejmuag.


  8Txawm yog mej tsi pum nwg los mej yeej hlub nwg, hab txawm yog mej qhovmuag tsi pum nwg los mej yeej ntseeg nwg. Yog le ntawd, mej txhaj zoo sab kawg nkaus tsi pum qaab yuav pav le,


  9rua qhov mej taabtom txais txujkev dlim mej lub txim lawv le kws mej ca sab rua Vaajtswv.


  10Cov cev Vaajtswv lug tub nrhav hab ua tuab zoo saib zaaj kws has txug txujkev dlim txim ntawd tseeb tseeb lawm, puab yog cov kws qha ua ntej has txug txuj koob moov kws Vaajtswv yuav pub rua mej.


  11Puab naj nub ua tuab zoo saib hov ntev txhaj txug lub sijhawm kws muaj le ntawd. Yexus Khetos tug Ntsujplig kws nyob huv puab lub sab qha rua puab has tas, thaus txug lub sijhawm ntawd Yexus Khetos yuav raug kev tsimtxom hab tom qaab ntawd Yexus yuav tau koob meej.


  12Vaajtswv tub qha rua cov cev Vaajtswv lug paub lawm has tas, tej num kws puab ua ntawd tsi yog muaj nqes rua puab xwb, tabsis muaj nqes rua mej, naj nub nwgnuav cov tuabneeg kws qha Txujmoo zoo, puab tub qha tej zaaj tseemceeb ntawd rua mej paub lawm, puab yog cov kws muaj Vaaj Ntsujplig tug Dlawbhuv lub fwjchim.


  Nqua Hu Kuas Ua Lub Neej Dlawbhuv


  13Yog le ntawd, mej yuavtsum tu mej lub sab zoo zoo tog, mej yuavtsum kub sab lug ua mej lub neej kuas hum Vaajtswv sab hab ca sab ntsoov has tas, thaus Yexus Khetos rov qaab lug Vaajtswv yuav pub Vaajtswv txuj koob moov rua mej.


  14Yaav taag lug thaus mej tseem tsi tau paub Vaajtswv, mej naj nub nyam ua txhum, tabsis nwgnuav mej yuavtsum noog Vaajtswv lug, mej tsi xob ca tej kev phem kev qas kaav mej lub sab.


  15Vaajtswv tug kws tau hu mej lug ua nwg tsaav tuabneeg, nwg yog tug kws dlawbhuv, yog le ntawd mej yuavtsum ua mej lub neej kuas dlawbhuv hab.


  16Vaajtswv txujlug has tas, “Mej yuavtsum ua tuabneeg dlawbhuv, rua qhov kuv yog tug kws dlawbhuv.”


  17Thaus mej thov Vaajtswv, mej hu nwg has tas Txiv, Vaajtswv yog tug kws txav txim rua txhua


  tug lawv le teg num kws suavdlawg tau ua lug lawm, nwg tsi xaiv leejtwg ntsejmuag; yog le ntawd mej yuavtsum fwm Vaajtswv moog taag mej simneej kws nyob huv nplajteb nuav.


  18Rua qhov mej yeej paub lawm has tas, Vaajtswv tub txhwv mej dlim ntawm txuj qub kevcai kws mej cov yawmkoob qha rua mej lawm, yaam kws Vaajtswv muab txhwv mej, yaam ntawd tsi poob nqe le tej nyaj tej kub,


  19yaam ntawd yog Yexus Khetos cov ntshaav kws muaj nqes heev, Yexus Khetos zoo le tug mivnyuas yaaj kws tsi muaj ib qhov phem lossis dlub dloog le.


  20Vaajtswv tub xub xaiv Yexus Khetos ca thaus tsi tau tsim ntuj tsim teb lug lawm, hab lub sijhawm kawg nuav Vaajtswv txhaj khaiv Yexus Khetos lug paab mej.


  21Tub yog vim le ntawd, mej txhaj ntseeg Vaajtswv tug kws tsaa Yexus Khetos sawv huv qhov tuag rov qaab lug hab pub fwjchim rua nwg; yog le ntawd nwgnuav mej txhaj muab sab rau ntseeg hab ca sab rua Vaajtswv tuab leeg xwb.


  22Qhov kws mej noog lug rua qhov tseeb, ua rua mej muaj lub sab dlawbhuv, hab mej txhaj hlub txhua tug kws ntseeg Vaajtswv. Yog le ntawd mej ib leeg yuavtsum hlub ib leeg tag tag.


  23Rua qhov mej tub yug dlua tshab lawm, qhov kws mej tau yug dlua tshab ntawd tub yog vim mej ntseeg Vaajtswv txujlug kws muaj txujsa nyob moog ibtxhis. Tug kws yug mej ntawd, nwg tsi txawj tuag nwg muaj txujsa nyob moog ibtxhis.


  24Lawv le Vaajtswv txujlug has tas:


  “Tej tuabneeg txhua tug puavleej zoo ib yaam le tej nroj tsuag, hab puab lub fwjchim zoo ib yaam


  le tej paaj nroj xwb. Thaus tej nroj tsuag tuag, tej paaj nroj yuav zeeg taag,


  25tabsis Vaajtswv txujlug yuav nyob moog ibtxhis le.”


  Txujlug nuav yog Txujmoo Zoo kws tub muaj tuabneeg muab qha rua mej paub lawm.


  


  1 Petus 2


  Lub Pobzeb Kws Muaj Sa hab Vaajtswv Tsaav Tuabneeg


  1Yog le ntawd, mej yuavtsum tso txhua yaam kev phem kev qas tseg, tsi xob dlaag, tsi xob ua tuabneeg ntsejmuag ncaaj sab nkhaus, tsi xob khib hab tsi xob thuam lwm tug.


  2Mej yuavtsum ua le tug mivnyuas mog lab kws nyavnyuas yug, tug mivnyuas ntawd ib sij noj ib zag mig kws yog cov kua mig dlawbhuv ntawm saab ntsujplig. Yog mej haus cov kua mig ntawd mej yuav hlub zoo hab mej yuav dlim mej lub txim.


  3Lawv le Vaajtswv txujlug has tas, “Mej tub tau saaj tug Tswv txuj koob moov lawm.”


  4Mej ca le lug cuag peb tug Tswv kws muaj sa nyob, nwg yog lub pobzeb kws tuabneeg muab povtseg, rua qhov puab has tas lub ntawd tsi muaj nqes; tabsis Vaajtswv xaiv lub ntawd, rua qhov Vaajtswv pum has tas lub ntawd yog lub kws muaj nqes heev.


  5Mej yog cov pobzeb kws Vaajtswv xaav muab lug ua lub tuamtsev rua saab ntsujplig, yog le ntawd mej ca le lug cuag Vaajtswv. Mej yog cov povthawj kws dlawbhuv kws ua num huv lub Tuamtsev, tej num kws mej ua hum Vaajtswv sab, rua qhov mej yog cov kws ntseeg Yexus


  Khetos.


  6Rua qhov Vaajtswv txujlug has tas:


  “Kuv xaiv ib lub pobzeb ua lub kws muaj nqes heev, kuv coj lub pobzeb ntawd moog teeb ua lub thawj rua huv lub nroog Xi-oos.”


  7Lub pobzeb nuav muaj nqes rua mej txhua tug kws ntseeg, tabsis tsi muaj nqes rua cov kws tsi ntseeg:


  “Lub pobzeb kws cov kws ua tsev muab povtseg lawm, Vaajtswv tub muab lub pobzeb ntawd lug ua lub thawj lawm.”


  8Hab muaj dlua lwm nqai has tas,


  “Tuabneeg yuav dlawm lub pobzeb ntawd hab lub pobzeb ntawd yuav ua rua puab qaug.”


  Qhov kws puab dlawm ntawd tub yog puab tsi ntseeg Vaajtswv txujlug lawv le Vaajtswv tub tu tseg rua puab lawm.


  9Tabsis mej yog tsaav tuabneeg kws Vaajtswv tub xaiv ca lawm, mej yog cov povthawj kws ua Vaajtswv teg num, mej yog tsaav tuabneeg kws dlawbhuv, hab mej yog Vaajtswv tsaav tuabneeg kws Vaajtswv yuav khaiv moog qha tej num tseemceeb kws Vaajtswv tau ua lug lawm rua suavdlawg paub. Vaajtswv yog tug kws hu mej tawm huv qhov tsaus ntuj lug nyob huv qhov pum kev.


  10Yaav taag lug mej tsi yog Vaajtswv tsaav tuabneeg, tabsis nwgnuav mej yog Vaajtswv tsaav tuabneeg lawm; yaav taag lug mej tsi tau Vaajtswv txujkev taabncuab, tabsis nwgnuav mej tub tau Vaajtswv txujkev taabncuab lawm.


  Vaajtswv Cov Tubkhai


  11Cov kwvtij, mej ca le noog kuv tej lug, kuv yuav ntuag mej txhua tug. Mej tsi muaj tsev nyob huv nplajteb nuav, mej nyob ib yaam le cov tuabneeg kws taug kev tuaj ua qhua xwb. Mej tsi xob ca tej kev phem kev qas kws naj nub tawmtsaam mej kaav mej lub sab.


  12Mej yuavtsum ua mej lub neej kuas zoo, txawm yog cov tuabneeg tsi ntseeg Vaajtswv kws nrug mej koom zej koom zog nyob ua ke, puab thuam has tas mej ua phem los puab yeej yuav pum teg num zoo kws mej ua, hab thaus txug nub kws Yexus rov qaab lug puab yuav qhuas Vaajtswv.


  13Mej yog cov kws ntseeg peb tug Tswv Yexus, yog le ntawd mej yuavtsum noog numtswv lug, hab ua lawv le tej kevcai kws numtswv qha. Mej yuavtsum noog Fuabtais lug, rua qhov nwg yog tug kws muaj fwjchim luj dlua ndlais tej numtswv huv tuabsi;


  14hab mej yuavtsum noog cov tswv xeev lug, rua qhov Fuabtais tsaa puab ua cov kws rau txim rua cov tuabneeg kws ua txhum, hab qhuas cov tuabneeg kws ua zoo.


  15Vaajtswv xaav kuas mej ua tej num zoo, cov tuabneeg kws tsi muaj tswvyim kws pheej laam tau laam has tej zaaj kws tsi muaj hauvpaug hauvntsis, puab txhaj yuav tsi muaj lug has lawm.


  16Mej yuavtsum nyob le tug kws muaj kev ywjpheej; txawm yog mej muaj kev ywjpheej los


  Vaajtswv yeej txwv tsi pub mej moog ua txhum, mej yuavtsum ua le mej yog Vaajtswv cov tubkhai.


  17Mej yuavtsum saib taug suavdlawg hab hlub cov ntseeg, mej yuavtsum paub ntshai Vaajtswv hab fwm Fuabtais.


  Yexus Ua Yaam Ntxwv rua Peb Xyum


  18Mej cov kws yog tubqhe, mej yuavtsum noog mej tug tswv lug hab fwm nwg, tsi yog mej yuav noog tug tswv kws hlub mej hab ua sab ntev rua mej lug xwb, tabsis mej yuavtsum noog tug kws ua limham rua mej hab.


  19Yog mej tsi tau ua txhum, tabsis luas tsimtxom mej hab mej ua sab ntev nyaj, rua qhov mej paub has tas Vaajtswv yeej xaav kuas mej ua le ntawd, Vaajtswv yuav foom koob moov rua mej.


  20Yog mej raug ntaus vim mej ua txhum, txawm yog mej ua sab ntev nyaj los yeej tsi muaj leejtwg qhuas mej. Tabsis yog mej raug tsimtxom vim mej ua zoo, hab mej ua sab ntev nyaj, Vaajtswv yuav foom koob moov rua mej.


  21Vaajtswv xaav kuas mej muaj lub sab zoo le ntawd, rua qhov Yexus Khetos tub raug kev txomnyem this mej hab ua yaam ntxwv rua mej xyum lawm, nwg ua le ntawd mej txhaj yuav ua tau le nwg ua.


  22Yexus tsi tau ua ib qho txhum, hab tsi muaj leejtwg nov nwg has ib lu lug dlaag le.


  23Thaus luas thuam nwg, nwg tsi teb luas ib lus le; hab thaus luas tsimtxom nwg, nwg tsi foom luas, tabsis nwg muab tej ntawd tso rua Vaajtswv tug kws txav txim ncaaj nceeg.


  24Yexus Khetos yog tug kws ris peb lub txim sau tug ntoo khaublig, kuas txujkev txhum tsi muaj fwjchim kaav peb, peb txhaj ua tau tuabneeg ncaaj nceeg. Yexus tej qhov txhaab kws luas nplawm tub khu mej tej mob zoo taag lawm.


  25Yaav taag lug mej zoo le paab yaaj kws yuam kev lawm, tabsis nwgnuav tug Tswv kws yug mej hab saib mej lub sab, nwg tub coj mej rov qaab lug nrug nwg ua ke lawm.


  


  1 Petus 3


  Cov Quaspuj hab Cov Quasyawg


  1Ib yaam nkaus le ntawd, mej cov kws yog quaspuj, mej yuavtsum noog mej cov quasyawg lug, txawm yog mej cov quasyawg muaj qee leej tsi ntseeg Vaajtswv txujlug los thaus puab pum mej coj mej lub neej zoo, puab yuav lug ntseeg tsi taag mej yuav has ib lus le,


  2rua qhov puab yeej yuav pum qhov kws mej coj mej lub neej zoo hab fwm puab.


  3Mej tsi xob xaav has tas, mej yuavtsum ntxag plaubhau zoo zoo lossis coj nyaj coj kub lossis naav tej tsoog zoo zoo, mej txhaj yuav zoo nkauj.


  4Tsi yog le ntawd, qhov kws mej zoo nkauj yog qhov kws mej muaj lub sab dlawb sab zoo hab paub cai, txhaj yog qhov kws Vaajtswv pum has tas muaj nqes.


  5Cov quaspuj txheej thaus u kws noog Vaajtswv lug hab muab sab rau ntseeg, puab muaj lub sab zoo le ntawd hab puab noog puab cov quasyawg lug.


  6Xalas muaj lub sab zoo le ntawd, nwg noog Anplahaas lug hab hu Anplahaas has tas tug tswv.


  Nwgnuav mej yog Xalas cov ntxhais, yog mej ua zoo mej yeej yuav tsi ntshai ib yaam dlaabtsi le.


  7Mej cov kws yog quasyawg, mej yuavtsum naj nub ncu ntsoov has tas, quaspuj tsi muaj zug le mej. Yog le ntawd, mej yuavtsum saib taug mej tej quaspuj, rua qhov Vaajtswv yeej yuav pub txujsa rua puab hab rua mej ib yaam nkaus. Yog mej ua le ntawd, thaus mej thov Vaajtswv txhaj tsi muaj ib yaam dlaabtsi lug taab kaum mej.


  Raug Tsimtxom Vim Ua Zoo


  8Thaus kawg nuav kuv thov ntuag mej has tas, mej yuavtsum ua ib lub sab hab ib leeg hlub ib leeg ib yaam le kwvtij sis hlub. Ib leeg paab ib leeg hab ib leeg saib taug ib leeg.


  9Mej tsi xob ua phem pauj phem, yog leejtwg foom phem rua mej, mej tsi xob foom phem pauj, tabsis mej ca le thov Vaajtswv foom koob moov rua nwg. rua qhov thaus Vaajtswv hu mej lug, Vaajtswv coglug tseg has tas Vaajtswv yuav foom koob moov rua mej.


  10Lawv le Vaajtswv txujlug has tas:


  “Tug kws xaav tau kev kaaj sab hab muaj lub neej zoo, tug ntawd yuavtsum tsi xob has lug phem


  hab tsi xob has lug dlaag.


  11Nwg yuavtsum tso nwg tej kev phem tseg hab ua txuj zoo; nwg yuavtsum muab sab rau nrhav


  kev tau zoo nyob kaaj sab lug.


  12Rua qhov Vaajtswv yeej saib ntsoov cov tuabneeg kws ncaaj nceeg, hab nwg naj nub noog puab tej lug thov; tabsis nwg tawmtsaam cov tuabneeg kws ua phem.”


  13Yog mej ua mej lub neej zoo, leejtwg yuav ua tau phem rua mej?


  14Yog mej ua mej lub neej zoo lawm, txawm yog muaj tuabneeg tsimtxom mej los mej yeej yuav muaj kev kaaj sab; mej tsi xob ntshai puab hab tsi xob txhawj.


  15Mej yuavtsum fwm Yexus Khetos hab ca nwg ua tug Tswv kaav mej lub sab. Mej yuavtsum npaaj txhij txhua lub sijhawm yog thaus twg muaj tuabneeg nug mej has tas vim le caag mej muaj chaw ca sab, thaus ntawd mej txhaj le paub teb puab.


  16tabsis mej yuavtsum muaj lub sab mog sab muas teb puab. Yog mej muaj lub sab zoo le ntawd lawm, thaus cov tuabneeg kws thuam mej pum tej num zoo kws mej cov ntseeg ua, puab yuav txaajmuag rua tej lug kws puab has.


  17Vim yog mej ua zoo, es mej txhaj raug kev tsimtxom, qhov ntawd hum Vaajtswv sab dlua qhov kws mej ua phem, es mej raug kev tsimtxom.


  18Rua qhov Yexus Khetos tuag tuab zag xwb txhwv tau suavdlawg lub txim lawm, nwg yog tug ncaaj nceeg, nwg tuag txhwv cov kws tsi ncaaj nceeg, nwg ua le ntawd nwg txhaj coj tau mej moog cuag Vaajtswv. Luas muab nwg lub cev tua tuag, tabsis nwg tug Ntsujplig sawv rov qaab lug,


  19hab nwg moog qha Vaajtswv txujlug rua cov ntsujplig kws luas muab kaw ca lawm.


  20Cov ntsujplig ntawd yog cov tuabneeg kws tsi noog Vaajtswv lug thaus lub sijhawm kws Nau-es txua nkoj, Vaajtswv ua sab ntev rua puab cov ntawd, tabsis puab tsi noog Vaajtswv lug.


  Cov tuabneeg kws moog nyob huv lub nkoj tsi muaj pistsawg leej, tsuas muaj yim leej xwb, yim leej ntawd txhaj dlim dlej nyaab,


  21cov dlej ntawd pev txug txuj kevcai raus dlej kws qha has tas mej tub dlim mej lub txim lawm. Txuj kevcai ntawd tsi tau has tas, yuav ntxuav mej lub cev kuas huv, tabsis qha has tas mej yog cov kws tau coglug tseg rua Vaajtswv lawm has tas, mej yuav ua lawv le Vaajtswv lub sab nyam. Txuj kevcai raus dlej nuav paab tau mej dlim, rua qhov Yexus Khetos tub sawv huv qhov tuag lug lawm,


  22nwg moog rua sau ntuj ceebtsheej hab nwg nyob ntawm Vaajtswv saab xis, nwg kaav taagnrho cov timtswv sau ntuj hab cov kws muaj fwjchim huv tuabsi.


  


  1 Petus 4


  Tug Kws Hloov Dlua Sab Tshab


  1Yexus Khetos tub raug kev tsimtxom lawm, yog le ntawd mej yuavtsum xaav ib yaam le Yexus, mej txhaj le yuav muaj zug. Rua qhov tug kws raug kev tsimtxom, tug ntawd tub tso nwg txujkev txhum tseg lawm.


  2Yog le ntawd, txij nuav moog mej yuavtsum ua mej lub neej lawv le Vaajtswv lub sab nyam, mej tsi xob ca kev phem kev qas kaav mej lub sab.


  3Yaav taag lug mej naj nub ua le cov kws tsi ntseeg Vaajtswv ua. Mej nyam ua phem ua qas, quav cawv, noj tsau haus qaug, qw ua nqaaj ua nqug hab pe dlaab pe mlom.


  4Nwgnuav cov kws tsi ntseeg Vaajtswv puab xaav tsi thoob, sov ua le caag mej tsi nrug puab moog ua phem ua qas, yog le ntawd puab txhaj thuam mej.


  5Tabsis puab cov ntawd nyag yuavtsum qha nyag lub neej rua Vaajtswv, Vaajtswv tub npaaj txhij lawm, nwg yuav txav txim rua cov tuabneeg caj hab cov tuabneeg tuag.


  6Tub yog vim le ntawd txhaj muaj tuabneeg qha Txujmoo Zoo rua cov tuabneeg kws tub tuag lawm hab, kuas Vaajtswv txav txim rua puab ib yaam le txav txim rua suavdlawg; qha Txujmoo Zoo rua puab kuas thaus puab moog nrug Vaajtswv nyob, puab txhaj ua tau puab lub neej zoo ib yaam le Vaajtswv lub.


  Siv Vaajtswv Txuj Koob Moov Kuas Muaj Nqes


  7Nwgnuav tub yuav txug lub sijhawm kws ib puas tsaav yaam huv nplajteb nuav puamtsuaj. Yog le ntawd mej yuavtsum tswj mej lub sab, ceevfaaj hab nquag thov Vaajtswv.


  8Qhov kws tseemceeb tshaaj plawg huv tuabsi, yog mej ib leeg yuavtsum hlub ib leeg tag tag, rua qhov txujkev hlub npug tau txhua yaam kev txhum huv tuabsi.


  9Mej ib leeg yuavtsum zoo sab hlo hu ib leeg lug tsev tsi xob ywg le.


  10Vaajtswv tub pub koob moov rua mej txhua tug lawm, yog le ntawd mej yuavtsum siv tej koob moov kws mej tau ntawd kuas muaj nqes rua lwm tug.


  11Tug kws qha Vaajtswv txujlug, nwg yuavtsum qha; tug kws paab ua num, nwg yuavtsum siv nwg tug dlaag tug zug kws Vaajtswv pub rua nwg, yog mej cov kws ntseeg Yexus Khetos ua le ntawd, mej yuav ua rua Vaajtswv tau ntsejmuag, Vaajtswv lub koob meej hab Vaajtswv lub fwjchim yeej yuav nyob moog ibtxhis le! Amees.


  Tug Ntseeg Yuav Raug Tsimtxom


  12Cov kwvtij kws kuv hlub, mej tsi xob poob sab thaus mej raug kev tsimtxom, tej kws mej raug ntawd tub yog sim mej sab, mej tsi xob xaav has tas tej kev tsimtxom ntawd tsi zoo le tej kws suavdlawg ibtxwm raug.


  13Tabsis mej yuavtsum zoo sab, rua qhov kws mej raug kev tsimtxom ib yaam le Yexus Khetos tub raug lug lawm. Thaus suavdlawg pum nwg tug tshwjchim kws ci ntsaa ab, mej yuav zoo sab kawg nkaus le.


  14Yog leejtwg thuam mej vim mej yog cov kws ntseeg Yexus Khetos, mej ca le zoo sab; qhov kws puab thuam mej ntawd qha rua suavdlawg paub has tas, Vaajtswv tub khaiv Vaaj Ntsujplig lug nrug mej nyob lawm, Vaajtswv tug Ntsujplig ntawd yog tug kws muaj tshwjchim ci ntsaa ab.


  15Mej tsi xob tua tuabneeg, tsi xob ua tubsaab, tsi xob ua phem hab tsi xob thaab plaub, yog leejtwg ua le nuav, tug ntawd yeej yuav raug kev txomnyem.


  16Tabsis yog mej cov kws ntseeg Yexus Khetos, mej raug kev tsimtxom, mej ca le ua Vaajtswv tsaug, mej tsi xob txaajmuag qha rua cov tuabneeg kws tsimtxom mej ntawd has tas, mej yog cov kws ntseeg Yexus Khetos.


  17Nwgnuav tub txug lub sijhawm kws Vaajtswv yuav txav txim lawm, Vaajtswv yuav xub taug cov kws ntseeg Vaajtswv zaaj ua ntej. Yog Vaajtswv xub taug peb zaaj ua ntej, thaus Vaajtswv taug cov kws tsi ntseeg Vaajtswv Txujmoo Zoo zaaj, puab yuav ua le caag?


  18Lawv le Vaajtswv txujlug has tas,


  “Yog cov tuabneeg ncaaj nceeg tub dlim txim nyuaj, yog le ntawd cov tuabneeg txhum kws tsi muaj Vaajtswv, puab yuav ua le caag dlim tau?”


  19Yog le ntawd, mej cov kws Vaajtswv pum zoo ca mej raug kev txomnyem, mej yuavtsum kub sab lug ua tej num zoo, hab tso sab plhuav rua tug kws Tsim mej, nwg yeej yuav ua lawv le nwg tau coglug tseg lawm.


  


  1 Petus 5


  Yug Vaajtswv Paab Yaaj


  1Kuv thov ntuag cov txwjlaug kws saib mej cov kws ntseeg Vaajtswv, kuv yog ib tug txwjlaug hab. Kuv yeej pum Yexus Khetos raug kev txomnyem, hab thaus Yexus rov qaab lug kuv yuav tau ntsejmuag ib yaam le nwg.


  2Mej yuavtsum yug paab yaaj kws Vaajtswv muab tso rua mej saib. Vaajtswv tub pum zoo muab teg num ntawd rua mej ua lawm. Yog le ntawd, mej yuavtsum zoo sab hlo ua tsi xob laam tuav teg num ntawd. Mej yuavtsum muab sab rau ua tag tag, tsi xob pheej xaav txug tej nqe zug kws mej yuav tau xwb.


  3Mej tsi xob yuam paab yaaj kws Vaajtswv muab tso rua mej saib, tabsis mej yuavtsum ua yaam ntxwv zoo rua puab xyum.


  4Yog mej ua le ntawd, thaus tug Tswv yug yaaj kws yog tug thawj rov qaab lug, nwg yuav muab lub momkub kws ci ntsaa ab moog ibtxhis ua nqe zug rua mej.


  5Ib yaam nkaus le ntawd, mej cov kws yog tub hluas, mej yuavtsum noog cov yawm laug tej lug. Mej txhua tug yuavtsum txu mej lub fwjchim hab ib leeg paab ib leeg; rua qhov Vaajtswv txujlug has tas, “Vaajtswv tawmtsaam tug kws khaavtheeb, tabsis Vaajtswv pub koob moov rua tug kws txu fwjchim.”


  6Yog le ntawd, mej yuavtsum txu mej lub fwjchim hab ca Vaajtswv tug kws muaj fwjchim kaav mej. Yog mej ua le ntawd thaus txug nub kws Vaajtswv teem ca lawm, mej yuav tau ntsejmuag.


  7Vaajtswv yog tug kws naj nub tsomkwm mej, yog le ntawd mej ca le muab mej tej kev nyuaj sab huv tuabsi tso plhuav rua Vaajtswv.


  8Mej yuavtsum ceevfaaj zuv zoo tsi xob nkeeg, rua qhov dlaab Ntxwgnyoog tug kws yog mej tug yeebncuab, nwg moog moog lug lug ib yaam le tug tsuv ntxhuav kws quaj nrhav tum tsaj noj.


  9Mej yuavtsum muab sab rau ntseeg hab tawmtsaam dlaab Ntxwgnyoog, rua qhov mej tub paub lawm has tas, cov kwvtij ntseeg kws nyob thoob plawg huv qaab ntuj nuav, puab taabtom raug kev tsimtxom ib yaam le mej raug hab.


  10Tabsis thaus mej raug kev tsimtxom ib nyuas ntu dlhau lawm, tom qaab ntawd Vaajtswv tug kws muaj koob moov nplua mag yuav paab kuas mej ua tau tuabneeg zoo kawg nkaus, hab kuas mej muab sab rau ntseeg Vaajtswv heev ntxiv. Nwg yuav txhawb mej tug zug kuas mej nyob ruaj nreeg. Nwg yog tug kws muaj lub sab hlub mej kawg nkaus le. Nwg yuav pub nwg tug tshwjchim ci ntsaa ab kws nyob moog ibtxhis rua mej cov kws tub nrug Yexus Khetos koom ib txujsa lawm.


  11Thov kuas Vaajtswv lub fwjchim muaj nyob moog ibtxhis le! Amees.


  Cov Lug Xaus


  12Tug kws paab kuv xaa tsaab ntawv tuab tuab lu nuav yog Xilas, nwg yog ib tug kwvtij ntseeg kws muaj lub sab ncaaj nceeg. Kuv sau tsaab ntawv nuav tuaj txhawb mej zug hab qha rua mej paub has tas, Vaajtswv txuj koob moov zoo kawg nkaus le. Mej yuavtsum muab sab rau ua lawv le kuv tub qha rua mej lawm.


  13Cov ntseeg kws nyob huv lub nroog Npanpiloos kws Vaajtswv tau xaiv lawm ib yaam le nwg xaiv mej, puab has noj qaab nyob zoo rua mej, hab kuv tug tub Malakaus los has noj qaab nyob zoo rua mej ib yaam nkaus.


  14Mej ib leeg yuavtsum hlub ib leeg txhaj tsimnyog qhov kws mej yog cov ntseeg.


  Thov kuas txujkev thaajyeeb nrug mej txhua tug kws ntseeg Yexus Khetos lawm.

  2 Petus 1


  1Kuv yog Ximoos Petus tug kws yog ib tug tubkhai hab yog Yexus Khetos tug timthawj.


  Kuv sau tsaab ntawv nuav xaa moog rua txhua tug kws ntseeg Yexus Khetos tug kws yog peb tug Vaajtswv hab peb tug Cawmseej kws yog tug ncaaj nceeg. Nwg pub mej hab peb muaj cuabkaav lug ntseeg ib yaam nkaus.


  2Thov Vaajtswv foom koob moov hab pub txujkev kaaj sab rua mej txhua tug kws paub Vaajtswv hab paub peb tug Tswv Yexus Khetos lawm.


  Cov Tuabneeg Kws Vaajtswv Xaiv Lawm


  3Vaajtswv tug kws muaj fwjchim, nwg pub txhua yaam zoo rua peb, kuas peb ua tau peb lub neej hum nwg sab. Nwg ua le ntawd rua qhov peb paub tug kws hu peb lug yuav nwg lub fwjchim, hab paab tau peb ua tau tuabneeg ncaaj nceeg ib yaam le nwg.


  4Vaajtswv coglug tseg has tas, nwg yuav muab nwg txuj koob moov kws zoo kawg nkaus rua peb, nwg ua le ntawd kuas mej txhua tug kws tau txuj koob moov ntawd dlim tej kev phem kev qas kws yuav coj tuabneeg nplajteb moog raug kev puamtsuaj, hab kuas mej lub neej zoo ib yaam le Vaajtswv lub.


  5Tub yog vim le ntawd, mej cov kws ntseeg Vaajtswv, mej yuavtsum muab sab rau ua tej num zoo; mej ua num zoo lawm, mej yuavtsum muaj tswvyim;


  6mej muaj tswvyim lawm, mej yuavtsum tswj mej lub sab; mej tswj mej lub sab lawm, mej yuavtsum ua sab ntev; mej ua sab ntev lawm, mej yuavtsum ua mej lub neej kuas hum Vaajtswv sab;


  7mej ua hum Vaajtswv sab lawm, mej yuavtsum sis hlub le kwvtij sis hlub; mej sis hlub le kwvtij lawm, mej yuavtsum sis hlub le cov ntseeg sis hlub.


  8Yog mej naj nub ua mej lub neej zoo le ntawd, tej ntawd yuav ua rua mej paub peb tug Tswv Yexus Khetos heev ntxiv, hab mej lub neej yuav tawg paaj txi txiv.


  9Tabsis tug kws tsi ua nwg lub neej zoo le ntawd, tug ntawd qhovmuag faam lawm, nwg pum tsi tseeb hab nwg tsi ncu qaab has tas, Yexus Khetos tub ntxuav nwg tej kev txhum huv tuabsi lawm.


  10Yog le ntawd cov kwvtij, mej yuavtsum muab sab rau ua num heev dlua yaav taag lug txhaj tsimnyog qhov kws Vaajtswv hu hab xaiv mej ca lawm. Yog mej ua le ntawd, mej yuav tsi yuam kev ib zag le.


  11Yog mej ua le ntawd, Vaajtswv txhaj yuav pub mej muaj feem moog nyob huv peb tug Tswv Yexus Khetos tug kws yog peb tug Cawmseej lub tebchaws kws nyob moog ibtxhis le.


  12Yog le ntawd, kuv yuav naj nub ntuag mej kuas mej ncu ntsoov tej nuav, txawm yog mej tub paub tej ntawd hab mej muab sab rau ua lawv le Vaajtswv txujlug lawm los kuv tseem yuav ntuag mej hab.


  13Thaus kuv tseem ua neej nyob nuav kuv xaav has tas, tsimnyog kuv yuavtsum ntuag kuas mej ncu ntsoov tej ntawd.


  14Rua qhov kuv yeej paub has tas, tshuav tsi ntev kuv yuav tso kuv lub cev kws txawj tuag nuav tseg, lawv le peb tug Tswv Yexus Khetos tub qha tseeb rua kuv lawm.


  15Yog le ntawd, kuv xaav kuas mej ncu tej ntawd ca, thaus dlua kuv lawm mej txhaj yuav ncu ntsoov moog le.


  Cov Tuabneeg Kws Pum Yexus tug Tshwjchim


  16Peb tub qha zaaj kws has txug peb tug Tswv Yexus Khetos lub fwjchim hab zaaj kws nwg yuav rov qaab lug rua mej lawm; thaus peb qha tej ntawd rua mej, peb tsi tau qha lawv le tej lug nruag kws cov tuabneeg txawj ntse has, tabsis peb lub qhovmuag yeej pum kag nwg lub fwjchim lawm ntaag.


  17Thaus Vaajtswv tug kws yog leej Txiv pub koob meej hab pub tug tshwjchim kws ci ntsaa ab rua nwg, thaus ntawd peb yeej nrug nwg nyob ua ke, hab muaj lub suab kws has huv tug Tshwjchim kws Ci Ntsaa Ab tuaj rua nwg has tas, “Tug nuav yog kuv tug Tub kws kuv hlub, kuv txaus sab heev rua nwg.”


  18Thaus peb nrug nwg nyob sau lub roob dlawbhuv ntawd, peb puavleej nov lub suab kws has sau ntuj tuaj rua nwg.


  19Yog le ntawd, peb hajyam ca sab rua tej kws cov cev Vaajtswv lug tau qha tseg lawm. Yog mej khaws tej lug ntawd ca rua huv mej lub sab yuav zoo heev, rua qhov tej lug ntawd zoo ib yaam le lub teeb kws ci huv qhov tsaus ntuj moog txug thaus kaaj ntug, hab lub nubqub kws ci ci thaus yuav kaaj ntug yuav ci rua huv mej lub sab.


  20Dlua le ntawd, mej yuavtsum ncu ntsoov has tas, yeej tsi muaj ib tug kws yuav muaj tswvyim txhais tau tej lug qha tshwm kws cov cev Vaajtswv lug tau sau tseg lawm.


  21Rua qhov tej lug qha tshwm ntawd tsi yog tuabneeg qha, tabsis yog Vaaj Ntsujplig tug Dlawbhuv tshoov tuabneeg lub sab kuas puab qha Vaajtswv txujlug xwb.


  


  2 Petus 2


  Cov Xwbfwb Cuav


  1Yaav taag lug cov Yixalayees muaj cov cev Vaajtswv lug kws qha tseeb hab cov kws qha tsi tseeb, naj nub nua mej yeej yuav muaj cov xwbfwb kws qha tsi tseeb ib yaam le txheej thaus hab. Puab yuav qha tej zaaj kws yuav coj mej moog raug kev puamtsuaj rua mej, hab puab yuav tsi leeg has tas, puab paub Yexus Khetos tug kws tuag txhwv puab lawm, hab tuab ntsais muag xwb puab yuav raug kev puamtsuaj.


  2Txawm yog le ntawd los tseem muaj ntau leej yuav xyum ua phem ua qas lawv le cov tuabneeg ntawd ua; tub yog vim puab xyum ua le ntawd, txhaj le muaj tuabneeg thuam txujkev kws yog txuj tseeb.


  3Cov xwbfwb cuav ntawd, puab sab hlub, puab qha tej zaaj kws tsi muaj hauvpaug hauvntsis ntxag mej kuas puab tau zoo xwb. Tug kws yuav txav txim, nwg tub txav txim rua puab ntxuv lug lawm, hab tug kws yuav ua kuas puab puamtsuaj, nwg tub npaaj txhij lawm.


  4Rua qhov Vaajtswv yeej tsi zaam txim rua cov timtswv ceebtsheej kws ua txhum ib tug le. Nwg muab puab pov rua huv ntuj tawg, puab raug kaw rua huv qhov chaw kws tsaus ntuj nti, tog moog txug Nub kws Vaajtswv Txav Txim rua puab.


  5Thaus Vaajtswv tso dlej lug nyaab nplajteb, cov tuabneeg kws ua txhum, puab tuag taag huv tuabsi tsi muaj ib tug dlim le, tsuas yog Nau-es tug kws qha txujkev ncaaj nceeg hab xyaa leej kws nrug Nau-es nyob ua ke txhaj dlim xwb.


  6Vaajtswv rau txim rua cov tuabneeg kws nyob huv lub nroog Xaudoos hab huv lub nroog Kaumaulas, nwg tso suavtawg lug hlawv ob lub nroog ntawd kub nyab taag huv tuabsi. Nwg ua le ntawd, tub yog nwg qha rua cov tuabneeg kws ua txhum kuas puab paub has tas, puab yuav puamtsuaj ib yaam nkaus le cov tuabneeg kws nyob huv ob lub nroog ntawd.


  7Vaajtswv paab Lauj tug kws yog tuabneeg ncaaj nceeg dlim; Lauj nyuaj sab rua cov tuabneeg kws ua kev phem kev qas kawg le.


  8Rua qhov Lauj tug kws yog tuabneeg ncaaj nceeg, nwg nrug cov tuabneeg ntawd nyob ua ke, nwg naj nub pum tej kev phem kws puab ua hab nov tej lug phem kws puab has, ua rua nwg ntxhuv sab kawg le.


  9Yog le ntawd, peb txhaj paub has tas Vaajtswv paab tau cov tuabneeg kws Vaajtswv kaav lawm kuas puab dlim puab tej kev nyuaj sab; hab Vaajtswv muab tau cov tuabneeg kws ua txhum kaw ca moog txug nub kws Vaajtswv txav txim rua puab.


  10Thaus Vaajtswv txav txim rua suavdlawg, Vaajtswv yuav txav txim rua cov tuabneeg kws ua phem ua qas hab tsi fwm Vaajtswv nyaav dlua le nwg txav txim rua suavdlawg.


  Cov xwbfwb cuav ntawd, puab muaj lub sab tawv hab puab nyam ua lawv le puab lub sab xwb; puab saib tsi taug cov kws muaj fwjchim sau nruab ntug.


  11Txawm yog cov timtswv ceebtsheej muaj zug hab muaj fwjchim luj dlua cov xwbfwb cuav ntawd los puab tub tsi thuam hab tsi nkaug rua Vaajtswv has tas, cov xwbfwb cuav ntawd ua txhum.


  12Tabsis cov xwbfwb cuav ntawd ua lawv le puab lub sab nyam xwb; puab ruag ib yaam le tej tsaj qus kws yug lug rua luas nteg hab luas tua, puab thuam tej zaaj kws puab tsi totaub. Puab yuav raug puamtsuaj ib yaam le tej tsaj nruab nraag,


  13hab puab yuav raug kev txomnyem, rua qhov puab tub ua rua lwm tug raug txomnyem lawm. Txawm yog nruab nub nrig los puab ua kev phem kev qas, noj haus qw ua nqaaj ua nqug, puab has tas tej kws puab ua ntawd, ua rua puab zoo sab kawg le. Thaus puab nrug mej noj mov ua ke, puab ua phem ua qas rhuav mej ntsejmuag; puab ua le ntawd, rua qhov puab yeej nyam tej kws puab ua ntawd.


  14Puab tsuas nrhav nrhw ua kev nkauj kev nraug xwb; puab naj nub ua txhum tsi paub dlhuav le. Puab ntxag cov tuabneeg kws tsi tshua muaj tswvyim moog ua txhum. Puab ua tuabneeg sab hlub. Vaajtswv tub foom tsi zoo rua puab lawm.


  15Puab tso txujkev ua ncaaj tseg, puab txhaj yuam kev moog ua txhum ib yaam le Npe-aus tug tub Npala-aas, Npala-aas ua txhum rua qhov nwg ntshaw nyaj,


  16hab nwg paub has tas nwg ua txhum lawm, rua qhov nwg tug neeg luav has tau lug le tuabneeg hab txwv tsi pub nwg moog ua dlog ua dlig le tej tuabneeg vwm ua.


  17Cov xwbfwb cuav ntawd zoo ib yaam le lub qhovdlej kws dlej nqhuab taag, hab zoo ib yaam le tauv fuab kws cua dlaaj cua dlub ntsawj yaa taag lawm; Vaajtswv tub npaaj qhov chaw kws tsaus ntuj nti ca rua puab lawm.


  18Puab nyam has tej lug kws tsi muaj hauvpaug hauvntsis, puab ua kev phem kev qas ntxag cov tuabneeg kws nyavnyuas tso txujkev txhum tseg, kuas cov tuabneeg ntawd rov qaab yuam kev ua txhum.


  19Puab coglug rua cov tuabneeg ntawd has tas, puab yuav paab kuas cov tuabneeg ntawd muaj kev ywjpheej; txawm yog puab has le ntawd los puab tseem ua txujkev puamtsuaj qhev, rua qhov tug kws nti tsi dlim yaam kws khi nwg, tug ntawd yeej ua yaam ntawd qhev.


  20Cov tuabneeg kws lug ntseeg Yexus Khetos tug kws yog peb tug Cawmseej, puab tub dlim tej kev phem huv nplajteb nuav lawm. Yog puab ca tej kev phem ntawd rov qaab khi puab, thaus kawg puab lub sab hajyam yuav phem dlua thaus chivthawj.


  21Yog puab tsi paub txujkev ncaaj nceeg, zoo dlua le puab paub lawm, es puab tsua tsi ua lawv le tej lug kws Vaajtswv qha rua puab.


  22Tej kws puab raug ntawd ua rua suavdlawg paub tseeb has tas, yeej muaj lawv le zaaj paajlug kws has tas, “Dlev rov qaab moog noj dlev cov ntuav” hab has tas, “Tug npua kws luas muab dlej ntxuav huv huv lawm, nwg rov qaab moog dlaa paag aav dlua.”


  


  2 Petus 3


  Yexus Yuav Rov Qaab Lug


  1Cov kwvtij kws kuv hlub, tsaab ntawv nuav yog tsaab ob kws kuv sau xaa tuaj rua mej. Tsaab ntawv nuav hab tsaab kws kuv xub sau xaa tuaj rua mej lawm, kuv sau tuaj ntuag mej txhua tug kws muaj lub sab ncaaj nceeg, kuas mej ncu ntsoov tej kws mej tub paub lawm.


  2Kuv xaav kuas mej ncu ntsoov tej lug kws thaus u cov cev Vaajtswv lug kws yog tuabneeg ncaaj nceeg tau qha tseg lawm, hab kuv xaav kuas mej ncu ntsoov tug Tswv tug kws yog peb tug Cawmseej tej lug kws cov timthawj tub qha rua mej lawm.


  3Thawj lu kws kuv yuav qha mej has le nuav: thaus txug lub sijhawm kawg yuav muaj tuabneeg thuam mej, cov tuabneeg ntawd yuav ua phem ua qas lawv le puab lub sab nyam,


  4hab puab yuav nug mej has tas, “Yexus Khetos coglug has tas, nwg yuav rov qaab lug nua puas yog? Ua le nwg nyob qhov twg? Peb cov yawmkoob tub tuag taag lawm, txij thaus tsim lub nplajteb lug txug naj nub nwgnuav, ib puas tsaav yaam tseem nyob le qub tsi muaj ib yaam txawv txaav le.”


  5Puab tsi quavntsej qhov kws thaus u Vaajtswv has kuas muaj lub ntuj hab lub nplajteb, ces txawm ca le muaj lawv le Vaajtswv has; lub nplajteb tawm huv dlej lug hab Vaajtswv kuas dlej nyob puag ncig lub nplajteb,


  6tub yog vim le ntawd dlej txhaj nyaab lub nplajteb nuav, cov tuabneeg kws nyob txheej thaus u txhaj le tuag taag huv tuabsi lawm.


  7Tabsis Vaajtswv ceev lub nplajteb hab lub ntuj kws naj nub nwgnuav muaj nyob rua suavtawg hlawv lawv le Vaajtswv tau has tseg lawm. Vaajtswv yuav ceev ca moog txug nub kws cov tuabneeg ua phem yuav raug txav txim hab puamtsuaj.


  8Cov kwvtij kws kuv hlub, mej yuavtsum ncu ntsoov lu lug kws has le nuav: tug Tswv suav has tas, ib nub ntev ib yaam le ib txheeb xyoo hab ib txheeb xyoo ntev ib yaam le ib nub.


  9Muaj qee leej xaav has tas, Vaajtswv tseem yuav tog ntev Vaajtswv maam le ua lawv le Vaajtswv tau coglug tseg lawm, tabsis yeej tsi yog le puab xaav. Vaajtswv ua sab ntev rua mej, rua qhov nwg tsi xaav ca ib tug twg puamtsuaj moog, tabsis nwg xaav kuas txhua tug nyag muab nyag tej kev txhum huv tuabsi tso povtseg.


  10Nub kws tug Tswv lug, nub ntawd nwg yuav lug ib yaam le tubsaab tuaj. Nub ntawd thaus muaj suab nrov qeeg nkawg lub ntuj yuav pluj ndlais moog, suavtawg yuav kub ib puas tsaav yaam kws nyob sau nruab ntug yaaj taag. Lub nplajteb hab ib puas tsaav yaam kws nyob huv nplajteb puavleej yuav kub nyab taag huv tuabsi hab.


  11Tej ntawd yuav puamtsuaj moog huv tuabsi, yog le ntawd mej yuavtsum ua mej lub neej zoo le caag? Tsimnyog mej ua mej lub neej kuas dlawbhuv hab fwm Vaajtswv,


  12mej yuavtsum naj nub tog nub kws Vaajtswv yuav lug, hab muab sab rau ua kuas nub ntawd lug txug sai. Nub ntawd yog nub kws lub ntuj yuav kub nyab taag, hab suavtawg yuav kub ib puas tsaav yaam kws nyob sau nruab ntug yaaj taag huv tuabsi.


  13Tabsis Vaajtswv tub coglug tseg lawm has tas, yuav muaj lub ntuj tshab hab lub nplajteb tshab. Nyob huv lub ntuj tshab hab lub nplajteb tshab kws peb naj nub tog ntawd muaj kev ncaaj nceeg xwb.


  14Yog le ntawd cov kwvtij kws kuv hlub, thaus mej tseem taabtom tog nub ntawd mej yuavtsum ua mej lub neej kuas dlawbhuv rua Vaajtswv pum has tas, mej ua hum Vaajtswv sab hab mej tsi muaj ib qhov txhum le.


  15Mej yuavtsum ncu ntsoov has tas, qhov kws peb tug Tswv ua sab ntev rua mej, tub yog nwg ca sijhawm rua mej kuas mej dlim mej lub txim, ib yaam le peb tug kwv Paulus kws peb hlub, tub sau tej ntawd tuaj qha rua mej lawv le Vaajtswv pub tswvyim rua nwg lawm.


  16Txhua tsaab ntawv kws nwg sau, nwg yeej has txug zaaj nuav. Tej kws nwg sau ntawd muaj qee lu tsi tshua yoojyim totaub. Cov tuabneeg kws paub tsi tseeb hab lub sab ywjfaab ywjfwj, puab txhais tej lug ntawd tsi lawv le lub ntsab, ib yaam le puab txhais lwm zaaj kws nyob huv Vaajtswv txujlug. Qhov kws puab ua le ntawd yuav ua rua puab raug kev puamtsuaj xwb.


  17Tabsis cov kwvtij kws kuv hlub, mej yeej paub zaaj nuav lawm, yog le ntawd mej yuavtsum ceevfaaj zoo, nyob tsaam mej yuam kev ua txhum ib yaam le cov tuabneeg kws ua phem ntawd ua, hab mej yuav tsi muab sab rau ntseeg zuj zug lawm.


  18Mej yuavtsum muab sab rau nrhav txuj koob moov mej txhaj yuav paub peb tug Tswv Yexus Khetos kws yog peb tug Cawmseej, hab paub nwg txujkev hlub zuj zug moog. Suavdlawg yuavtsum naj nub fwm nwg hab fwm moog ibtxhis le! Amees.

  1 Yauhas 1


  Txujlug Kws Cawm Tuabneeg Txujsa


  1Peb sau zaaj kws has txug Txujlug kws cawm tuabneeg txujsa qha rua mej paub; Txujlug ntawd yeej nyob thaus chivkeeb lug lawm. Peb nov nwg tej lug, peb qhovmuag pum nwg hab peb txhais teg tau tuav nwg lawm.


  2Thaus tug kws cawm tuabneeg txujsa ntawd lug peb puavleej pum nwg, peb txhaj has txug nwg zaaj hab qha txujsa ntev dlhawv moog ibtxhis rua mej. Txujsa ntawd yeej nrug leej Txiv nyob hab leej Txiv tub qha txujsa ntawd rua peb lawm.3Peb qha tej kws peb pum hab peb nov lawm rua mej, kuas mej txhaj tau lug nrug leej Txiv hab nwg tug Tub Yexus Khetos sis raug zoo, ib yaam le peb tub nrug nwg sis raug zoo lawm.4Peb sau le nuav tuaj rua mej, kuas peb txujkev zoo sab puv npo.


  Vaajtswv Yog Qhov Pum Kev


  5Zaaj nuav yog zaaj kws Vaajtswv tug Tub qha rua peb, peb txhaj qha zaaj nuav rua mej has tas: Vaajtswv yog qhov pum kev, hab tsi muaj ib qhov tsaus nyob huv nwg hlo le.6Yog peb has tas, peb tub nrug Vaajtswv sis raug zoo lawm, tabsis peb tseem ua peb lub neej ib yaam le cov kws nyob huv qhov tsaus ntuj ua, yog le ntawd tej kws peb has lossis tej kws peb ua puavleej dlaag huv tuabsi.7Tabsis yog peb nyob huv qhov pum kev ib yaam le Vaajtswv tug kws nyob huv qhov pum kev, peb ib leeg yeej nrug ib leeg sis raug zoo hab Vaajtswv tug Tub Yexus Khetos cov ntshaav tub ntxuav peb tej kev txhum huv tuabsi lawm.


  8Yog peb has tas peb tsi muaj txhum, peb rov dlaag peb xwb, hab peb yeej tsi paub qhov tseeb hlo le.9Tabsis yog peb leeg peb tej kev txhum rua Vaajtswv, Vaajtswv yog tug ncaaj nceeg, nwg yuav ua lawv le nwg tau coglug tseg; nwg yuav zaam peb tej kev txhum, hab nwg yuav ntxuav peb tej kev txhum huv tuabsi moog.10Yog peb has tas peb tsi tau ua txhum, peb has le ntawd kuj ib yaam le peb has tas Vaajtswv yog tug dlaag, hab peb yeej tsi ntseeg nwg tej lug le.


  


  1 Yauhas 2


  Yexus Khetos Yog tug Paab Peb


  1Cov mivnyuas, kuv sau tsaab ntawv nuav tuaj qha mej, mej txhaj le yuav tsi ua txhum; tabsis yog leejtwg ua txhum, peb muaj ib tug thov leej Txiv paab peb, tug ntawd yog Yexus Khetos tug kws ncaaj nceeg;2hab Yexus Khetos yog tug kws tuag theej peb lub txhoj Vaajtswv txhaj zaam peb tej kev txhum, tsi yog zaam peb tej kev txhum xwb, tabsis nwg zaam txhua tsaav tuabneeg huv nplajteb nuav tej kev txhum huv tuabsi hab.


  3Yog peb ua lawv le Vaajtswv tej lug qha, txhaj yog peb paub nwg tseeb lawm.4Yog ib tug has tas, “Kuv tub paub Vaajtswv lawm,” tabsis tug ntawd tsi ua lawv le Vaajtswv tej lug, ces tug ntawd dlaag xwb, nwg yeej tsi paub qhov tseeb le.


  5Tabsis tug kws ua lawv le Vaajtswv tej lug, tug ntawd txhaj yog tug kws hlub Vaajtswv tag. Tub yog vim le nuav, peb txhaj paub tseeb has tas peb nrug Vaajtswv sis raug zoo tag.6Yog leejtwg has tas, “Kuv tub nrug Vaajtswv sis raug zoo lawm,” tug ntawd yuavtsum ua nwg lub neej kuas zoo le Yexus Khetos lub.


  Txuj Kevcai Tshab


  7Cov kwvtij kws kuv hlub, txuj kevcai kws kuv sau tuaj rua mej nuav tsi yog txuj tshab; tabsis yog txuj qub kws mej ib txwm coj thaus chivkeeb lug lawm. Txuj kevcai qub ntawd yog txuj kws mej tub nov lawm.8Txawm yog le caag los txuj kevcai kws kuv sau tuaj rua mej nuav yeej yog txuj tshab, rua qhov mej saib rua ntawm Yexus Khetos hab ntawm mej, mej yeej pum has tas txuj kevcai nuav yog txuj tshab. Vim qhov tsaus ntuj taabtom yuav dlhau moog, hab qhov pum kev taabtom ci ntsaa ab lug lawm.9Tug kws has tas, “Kuv nyob huv qhov pum kev,” tabsis nwg tseem ntxub nwg kwv nwg tij, tug ntawd tseem nyob huv qhov tsaus ntuj.10Tug kws hlub nwg kwv nwg tij, tug ntawd yog tug kws nyob huv qhov pum kev, hab nwg yuav tsi ua ib yaam dlaabtsi rua lwm tug ua txhum.


  11Tabsis tug kws ntxub nwg kwv nwg tij, tug ntawd nyob huv qhov tsaus ntuj; nwg moog kev ib yaam le tug kws maub mo ntuj, hab nwg tsi paub has tas nwg taabtom moog txug qhov twg, rua qhov qhov tsaus ntuj plooj nwg lub qhovmuag lawm.


  12Cov mivnyuas, kuv sau tej nuav tuaj rua mej, rua qhov Vaajtswv tub zaam txim rua mej txhua tug kws Yexus Khetos tuag theej lawm.


  13Kuv sau tej nuav tuaj rua mej cov kws ua txiv, rua qhov mej tub paub tug kws ibtxwm muaj sa nyob thaus chivkeeb lug lawm. Kuv sau tej nuav tuaj rua mej cov kws yog tub hluas, rua qhov mej tub tawmtsaam yeej dlaab Ntxwgnyoog lawm.


  14Cov mivnyuas, kuv sau tej nuav tuaj rua mej, rua qhov mej tub paub leej Txiv lawm. Kuv sau tej nuav tuaj rua mej cov kws ua txiv, rua qhov mej tub paub tug kws ibtxwm muaj sa nyob thaus chivkeeb lug lawm. Kuv sau tej nuav tuaj rua mej cov tub hluas, rua qhov mej muaj zug heev; Vaajtswv txujlug nyob huv mej lub sab, hab mej tub tawmtsaam yeej dlaab Ntxwgnyoog lawm.


  15Mej tsi xob hlub lub nplajteb lossis ca sab rua ib yaam dlaabtsi kws nyob huv lub nplajteb. Yog mej hlub lub nplajteb lawm, mej yeej yuav tsi hlub leej Txiv tug kws hlub mej.


  16Txhua yaam kws yog nplajteb le, tsi has tej kws tuabneeg lub sab ntshaw, tej kws tuabneeg lub qhovmuag pum hab xaav yuav, hab txhua yaam huv nplajteb kws tuabneeg qhuas has tas yog yaam kws tseemceeb; tej ntawd puavleej yog nplajteb le xwb, tsi muaj ib yaam kws yog leej Txiv le.


  17Lub nplajteb hab txhua yaam huv nplajteb kws tuabneeg ntshaw taabtom yuav dlua moog; tabsis tug kws ua lawv le Vaajtswv lub sab nyam, tug ntawd yuav nyob moog ibtxhis le.


  Yexus Khetos tug Yeebncuab


  18Cov mivnyuas, tub yuav txug lub sijhawm kawg! Mej tub nov lawm has tas tug kws ua yeebncuab rua Yexus Khetos yuav lug; nwgnuav tub muaj ntau leej ua yeebncuab rua Yexus Khetos lawm. Yog le ntawd peb txhaj paub has tas, tub yuav txug lub sijhawm kawg.19Puab cov ntawd tub ncaim peb moog lawm, rua qhov puab tsi yog peb cov; yog puab yog peb cov tag, puab yeej yuav nrug peb nyob. Tabsis qhov kws puab ncaim peb moog, tub ua rua suavdlawg paub has tas, puab yeej tsi yog peb cov.


  20Tabsis Yexus Khetos tub khaiv Vaaj Ntsujplig tug Dlawbhuv lug nrug mej nyob lawm, yog le ntawd mej txhua tug txhaj paub qhov tseeb.


  21Qhov kws kuv sau tsaab ntawv nuav tuaj rua mej, tsi yog vim mej tsi paub qhov tseeb; tabsis vim mej tub paub lawm, hab mej paub has tas tug kws paub qhov tseeb, nwg yeej tsi dlaag ib zag le.


  22Yog le ntawd leejtwg yog tug kws has dlaag? Tug kws has dlaag, tub yog tug kws has tas Yexus tsi yog tug Mexiyas. Tug kws has le ntawd yog Yexus Khetos tug yeebncuab, rua qhov nwg tsi kaam ntseeg leej Txiv hab leej Tub.


  23Tug kws tsi ntseeg leej Tub, tug ntawd yeej tsi ntseeg leej Txiv. Tug kws ntseeg leej Tub, tug ntawd yeej ntseeg leej Txiv ib yaam nkaus hab.


  24Yog le ntawd, mej yuavtsum khaws tej lug kws mej nov thaus u lug lawm ca rua huv mej lub sab. Yog mej ncu ntsoov tej kws mej nov thaus u lug lawm, mej yeej yuav naj nub nrug leej Tub hab leej Txiv sis raug zoo.


  25Qhov nuav yog lawv le tej lug kws Yexus Khetos coglug tseg rua peb has tas, nwg yuav pub txujsa ntev dlhawv moog ibtxhis rua peb.


  26Tej kws kuv sau tuaj rua mej nuav, yog kuv has txug cov tuabneeg kws xaav ntxag kuas mej yuam kev.


  27Tabsis Yexus Khetos tub khaiv Vaaj Ntsujplig tug Dlawbhuv lug nrug mej nyob lawm. Yog Vaajtswv tug Ntsujplig tub nyob huv mej lub sab lawm, tsi taag yuav muaj tuabneeg qha mej. Rua qhov Vaajtswv tug Ntsujplig qha txhua tsaav yaam rua mej, hab tej kws nwg qha rua mej ntawd puavleej tseeb xwb, tsi muaj ib qho dlaag le. Yog le ntawd, mej yuavtsum ua lawv le tej kws Vaaj Ntsujplig qha rua mej, hab ca Yexus Khetos kaav mej lub sab moog le.


  28Cov mivnyuas, mej yuavtsum ca Yexus Khetos kaav mej lub neej, yog mej ua le ntawd thaus txug nub kws nwg rov qaab lug, mej hab peb txhaj le yuav tsi ntshai hab thaus peb pum nwg peb yuav tsi txaajmuag rua nwg.


  29Mej yeej paub has tas Yexus Khetos yog tug kws ncaaj nceeg; yog le ntawd tsimnyog mej yuav paub has tas txhua tug kws ua ncaaj nceeg yeej yog Vaajtswv cov mivnyuas.


  


  1 Yauhas 3


  Vaajtswv Cov Mivnyuas


  1Mej sim ua tuab zoo xaav saib leej Txiv hlub peb npaum le caag! Nwg hlub peb kawg nkaus le, nwg txhaj hu peb ua nwg cov mivnyuas, hab qhov tseeb peb yeej yog Vaajtswv cov mivnyuas tag. Tub yog vim le ntawd cov tuabneeg kws tsi paub Vaajtswv, puab txhaj tsi paub peb.2Cov kwvtij kws kuv hlub, nwgnuav peb yog Vaajtswv cov mivnyuas lawm, tabsis peb tseem tsi tau paub tseeb has tas yaav tom ntej peb yuav zoo le caag. Peb tsuas paub has tas thaus Yexus Khetos rov qaab lug, peb yuav zoo le nwg, rua qhov peb yuav pum tseeb has tas nwg zoo le caag tag.


  3Txhua tug kws ca sab rua Yexus Khetos yeej yuav tswj kuas nwg ua tau lub neej dlawbhuv ib yaam le Yexus Khetos kws yog tug dlawbhuv.4Tug kws ua txhum, tug ntawd rhuav Vaajtswv txuj kevcai, rua qhov txujkev txhum yeej yog qhov kws rhuav txuj kevcai.


  5Mej tub paub lawm has tas, qhov kws Yexus Khetos lug huv nplajteb nuav, tub yog nwg lug tuag theej tuabneeg suavdlawg lub txhoj, hab mej yeej paub has tas nwg tsi tau ua txhum ib qho le.6Tug kws ca Yexus Khetos kaav nwg lub neej lawm, tug ntawd tsi nyam ua txhum; tabsis tug kws tseem nyam ua txhum, tug ntawd yeej tsi tau pum lossis paub Yexus Khetos le.


  7Kuv cov mivnyuas, mej tsi xob pub leejtwg dlaag ntxag tau mej! Tug kws ua zoo, tug ntawd yog tug kws ncaaj nceeg ib yaam le Yexus Khetos yog tug ncaaj nceeg.


  8Tug kws nyam ua txhum, tug ntawd yog dlaab Ntxwgnyoog mivnyuas, rua qhov dlaab Ntxwgnyoog yog tug kws ua txhum thaus chivkeeb lug lawm. Qhov kws Vaajtswv tug Tub lug huv nplajteb nuav, tub yog nwg lug rhuav dlaab Ntxwgnyoog teg num.9Tug kws yog Vaajtswv mivnyuas lawm, tug ntawd yeej tsi nyam ua txhum, rua qhov nwg yog Vaajtswv cov noob; hab Vaajtswv yog nwg txiv, nwg txhaj tsi nyam ua txhum.


  10Tug kws yog Vaajtswv mivnyuas hab tug kws yog dlaab Ntxwgnyoog mivnyuas, sis txawv le nuav: tug kws tsi nyam ua ncaaj nceeg lossis tsi hlub nwg kwv nwg tij, tug ntawd tsi yog Vaajtswv mivnyuas.


  Ib Leeg Yuavtsum Hlub Ib Leeg


  11Tej lug kws has tas, peb ib leeg yuavtsum hlub ib leeg, tej lug nuav mej yeej nov thaus chivthawj lug lawm.12Peb tsi xob ua le Ka-ees; Ka-ees ca dlaab Ntxwgnyoog kaav nwg lub sab, nwg muab nwg tug kwv Anpees tua povtseg. Vim le caag Ka-ees txhaj tua nwg tug kwv? Rua qhov nwg teg num phem, hab nwg tug kwv teg num zoo. 13 Cov kwvtij, yog tej tuabneeg kws nyob huv nplajteb nuav ntxub mej, mej tsi xob poob sab.14Peb paub has tas, peb tub dlim txujkev tuag lawm, nwgnuav peb muaj txujsa tshab; peb paub le nuav, rua qhov peb muaj lub sab hlub peb cov kwvtij. Tug kws tsi muaj lub sab hlub lwm tug, tug ntawd zoo ib yaam le tug tuabneeg kws tuag lawm.15Tug kws ntxub nwg kwv nwg tij, tug ntawd ua txhum ib yaam le tug tuabneeg kws tua tuabneeg, mej tub paub lawm has tas tug tuabneeg tua tuabneeg yeej tsi tau txujsa ntev dlhawv moog ibtxhis le.


  16Qhov kws peb paub txujkev hlub yog le nuav: Yexus Khetos muab nwg txujsa lug txhwv peb. Yog le ntawd tsimnyog peb yuavtsum zoo sab muab peb txujsa txhwv peb cov kwvtij hab.17Yog tug npluanuj pum nwg kwv nwg tij txomnyem, tabsis nwg tsi quavntsej puab le, tug ntawd yuav ua le caag has tau has tas, nwg yog tug kws hlub Vaajtswv.18Cov mivnyuas, peb tsi xob hlub luas ntawm lub ncauj lu lug xwb; tabsis peb yuavtsum paab puab, suavdlawg txhaj pum has tas peb muaj lub sab hlub tag tag.


  Tsi Ntshai Moog Cuag Vaajtswv


  19Yog le ntawd peb txhaj paub has tas, peb yog Vaajtswv tug kws yog qhov tseeb cov mivnyuas; yog le ntawd peb txhaj tsi ntshai moog cuag Vaajtswv,20rua qhov thaus peb lub sab qha has tas peb ua txhum, peb paub has tas Vaajtswv yog tug kws paub peb lub sab hab nwg yeej paub ib puas tsaav yaam huv tuabsi.21Yog le ntawd cov kwvtij kws kuv hlub, yog peb lub sab tsi qha rua peb has tas peb ua txhum, thaus peb moog cuag Vaajtswv, peb yeej yuav tsi ntshai.


  22Peb thov yaam twg, nwg yuav pub yaam ntawd rua peb, rua qhov peb noog nwg lug hab ua tej kws hum nwg sab.23Nwg qha rua peb has tas kuas peb ntseeg nwg tug Tub Yexus Khetos, hab kuas peb ib leeg hlub ib leeg, lawv le tej lug kws Yexus Khetos tub qha rua peb lawm.24Tug kws ua lawv le Vaajtswv tej lug, tug ntawd yeej nrug Vaajtswv sis raug zoo, hab Vaajtswv nrug tug ntawd sis raug zoo, rua qhov Vaaj Ntsujplig tug kws Vaajtswv pub rua peb tub qha le ntawd rua peb paub has tas Vaajtswv nrug peb sis raug zoo lawm.

  Tug Ntsujplig Tseeb Hab tug Ntsujplig Cuav


  1Cov kwvtij kws kuv hlub, mej tsi xob rawm ntseeg txhua tug kws khaav has tas, puab muaj Vaaj Ntsujplig, tabsis mej yuavtsum ua tuab zoo saib tug ntsujplig ntawd puas yog Vaajtswv tug tag. rua qhov muaj cov xwbfwb cuav ntau leej tawm moog qha rua txhua qhov chaw lawm.


  2Txhua tug kws leeg has tas, Yexus Khetos lug yug ua tuabneeg, cov ntawd txhaj yog cov kws muaj Vaajtswv tug Ntsujplig. Tub yog vim le nuav mej txhaj paub has tas, cov twg yog cov kws muaj Vaajtswv tug Ntsujplig tag.


  3Tabsis txhua tug kws tsi leeg has tas Yexus lug yug ua tuabneeg, tug ntawd tsi muaj Vaajtswv tug Ntsujplig. Tug ntsujplig kws nwg muaj ntawd, yog Yexus Khetos tug yeebncuab tug ntsujplig kws mej tub nov lawm has tas nwg yuav lug, nwgnuav nwg tub lug nyob huv nplajteb nuav lawm.


  4Cov mivnyuas, mej yog Vaajtswv cov mivnyuas hab mej tub tawmtsaam yeej cov xwbfwb cuav lawm, rua qhov Vaaj Ntsujplig tug kws nyob huv mej lub sab muaj fwjchim luj dlua tug ntsujplig kws nyob huv tej tuabneeg nplajteb lub sab.


  5Cov xwbfwb cuav ntawd qha tej kws yog nplajteb zaaj xwb, rua qhov puab yog tuabneeg nplajteb hab tuabneeg nplajteb yeej nyam noog puab qha.


  6Tabsis peb yog Vaajtswv cov mivnyuas. Tug kws paub Vaajtswv yeej nyam noog peb qha; tug kws tsi yog Vaajtswv le yeej tsi noog peb qha. Yog le ntawd peb txhaj paub has tas, tug kws muaj tug Ntsujplig tseeb hab tug kws muaj tug ntsujplig cuav txawv le caag.


  Vaajtswv Yog tug Kws Muaj Kev Hlub


  7Cov phoojywg kws kuv hlub, peb ib leeg yuavtsum hlub ib leeg, rua qhov Vaajtswv yog tug kws ua rua peb txawj sis hlub. Tug kws muaj kev hlub, tug ntawd yog Vaajtswv mivnyuas hab nwg yeej paub Vaajtswv.


  8Tug kws tsi muaj kev hlub, tug ntawd yeej tsi paub Vaajtswv, rua qhov Vaajtswv yog tug muaj kev hlub.


  9Vaajtswv khaiv nwg tuab leeg Tub lug rua huv nplajteb nuav, kuas peb cov kws ntseeg nwg tug Tub tau txujsa tshab. Vaajtswv ua le ntawd, tub yog Vaajtswv qha rua peb has tas nwg hlub peb.


  10Txujkev hlub lub ntsab yog le nuav: tsi yog peb hlub Vaajtswv, tabsis yog Vaajtswv hlub peb hab nwg khaiv nwg tug Tub lug tuag theej peb lub txhoj, Vaajtswv txhaj zaam tau peb lub txim.


  11Cov phoojywg, Vaajtswv tub hlub peb npaum le ntawd lawm, yog le ntawd tsimnyog peb ib leeg yuavtsum hlub ib leeg.


  12Yeej tsi tau muaj leejtwg pum Vaajtswv ib zag le, tabsis yog peb ib leeg hlub ib leeg, Vaajtswv yeej nrug peb sis raug zoo, hab nwg yuav pub peb muaj kev hlub ib yaam le nwg. 13 Rua qhov Vaajtswv tub pub Vaajtswv tug Ntsujplig rua peb lawm, peb txhaj paub has tas Vaajtswv nrug peb sis raug zoo, hab peb nrug Vaajtswv sis raug zoo.


  14Peb tub pum hab peb tub qha rua suavdlawg paub lawm has tas, leej Txiv khaiv nwg tug Tub lug ua tuabneeg nplajteb tug Cawmseej.15Tug kws qha has tas Yexus yog Vaajtswv tug Tub, Vaajtswv yeej nrug tug ntawd sis raug zoo hab tug ntawd yeej nrug Vaajtswv sis raug zoo.16Peb paub hab peb ntseeg has tas Vaajtswv hlub peb. Vaajtswv yog tug kws muaj kev hlub, yog leejtwg muaj kev hlub, tug ntawd yeej nrug Vaajtswv sis raug zoo, hab Vaajtswv yeej nrug tug ntawd sis raug zoo.17Yog peb muaj kev hlub ib yaam le Vaajtswv lawm, peb yuav tsi ntshai Nub kws Vaajtswv txav txim, rua qhov peb cov kws nyob huv lub nplajteb nuav, peb lub neej tub zoo ib yaam le Yexus Khetos lub lawm.


  18Tug kws muaj kev hlub lawm, tsi taag nwg yuav ntshai, rua qhov txujkev hlub kws zoo kawg nkaus yuav tshem tau txujkev ntshai tawm. Yog le ntawd tug kws ntshai, tug ntawd tseem tsi tau muaj kev hlub, rua qhov nwg ntshai nyob tsaam nwg raug txim.19Peb muaj kev hlub rua qhov Vaajtswv tub xub hlub peb lawm.20Tug kws has tas, “Kuv hlub Vaajtswv,” tabsis nwg tseem ntxub nwg kwv nwg tij, tug ntawd has dlaag xwb. Yog nwg tub tsi hlub nwg kwv nwg tij kws nwg qhovmuag pum, nwg yuav ua le caag hlub Vaajtswv tug kws nwg qhovmuag tsi pum.21Tej lug kws Yexus Khetos qha rua peb yog le nuav: tug kws hlub Vaajtswv, tug ntawd yuavtsum hlub nwg kwv nwg tij.

  Peb Kovyeej Nplajteb Lawm


  1Tug kws ntseeg has tas Yexus yog tug Mexiyas, tug ntawd yog Vaajtswv mivnyuas; hab tug kws hlub leej txiv, nwg yeej yuav hlub leej txiv cov mivnyuas ib yaam nkaus hab.


  2Qhov kws peb paub has tas, peb hlub Vaajtswv cov mivnyuas yog le nuav: vim peb hlub Vaajtswv hab ua lawv le Vaajtswv tej lug qha.


  3Qhov kws peb hlub Vaajtswv yog peb ua lawv le tej lug kws Vaajtswv has. Hab Vaajtswv tej lug peb yeej coj tsi nyuaj le,4rua qhov Vaajtswv cov mivnyuas txhua tug puavleej kovyeej lub nplajteb lawm. Hab qhov kws peb kovyeej lub nplajteb tub yog vim peb ntseeg Yexus Khetos.


  5Leejtwg txhaj yuav kovyeej lub nplajteb? Tug kws kovyeej lub nplajteb, tsuas yog tug kws ntseeg has tas, Yexus yog Vaajtswv tug Tub xwb.


  Ua Timkhawv Has Txug Yexus Khetos Zaaj


  6Thaus Yexus Khetos lug, muaj ob yaam tseemceeb; nwg ua kevcai raus dlej hab nwg tuag theej tuabneeg lub txhoj. Tsi yog dlej txhaj tseemceeb xwb, tabsis yog dlej hab ntshaav huv tuabsi. Hab Vaaj Ntsujplig yeej ua timkhawv has tas muaj tseeb le ntawd tag, rua qhov Vaaj Ntsujplig yeej yog tug kws has tseeb xwb.


  7Muaj peb yaam ua timkhawv, xwsle:8Vaaj Ntsujplig, dlej hab ntshaav; peb yaam nuav puavleej has ib yaam nkaus.


  9Thaus muaj tuabneeg ua timkhawv, peb yeej ntseeg tej lug kws puab has, yog le ntawd tsimnyog peb hajyam yuavtsum ntseeg lu lug timkhawv kws Vaajtswv has txug nwg tug Tub, rua qhov lu lug timkhawv ntawd tseemceeb dlua tej kws tuabneeg has.


  10Tug kws ntseeg Vaajtswv tug Tub, tug ntawd yeej ntseeg Vaajtswv lu lug timkhawv; tabsis tug kws tsi ntseeg Vaajtswv tej lug, tug ntawd yuav has tas Vaajtswv yog tug kws has dlaag, rua qhov nwg tsi ntseeg lu lug timkhawv kws Vaajtswv has txug Vaajtswv tug Tub.


  11Lu lug timkhawv ntawd yog le nuav: Vaajtswv pub txujsa ntev dlhawv moog ibtxhis rua peb lawm, txujsa ntawd yog Vaajtswv tug Tub ntaag.12Tug kws muaj leej Tub, tug ntawd txhaj muaj txujsa; tug kws tsi muaj leej Tub, tug ntawd tsi muaj txujsa.


  Txujsa Ntev Dlhawv Moog Ibtxhis


  13Kuv sau tej nuav tuaj rua mej cov kws ntseeg Vaajtswv tug Tub, kuas mej paub has tas mej tub muaj txujsa ntev dlhawv moog ibtxhis lawm.14Peb tsi ntshai moog cuag Vaajtswv, rua qhov peb paub tseeb has tas, yog peb thov tej kws lawv le Vaajtswv lub sab nyam, Vaajtswv yeej yuav noog peb tej lug thov.


  15Yog peb ca sab has tas Vaajtswv nov peb tej lug thov lawm, peb yeej paub has tas Vaajtswv yuav muab yaam kws peb thov rua peb.16Yog mej pum mej ib tug kwvtij ua txhum kws tsi txaus tug ntawd raug kev puamtsuaj, mej yuavtsum thov Vaajtswv zaam txim rua tug kwvtij ntawd. Qhov nuav has txug tug kws ua txhum tsi txaus raug kev puamtsuaj xwb. Tabsis yeej muaj qhov txhum kws txaus raug kev puamtsuaj hab, kuv tsi tau has kuas mej thov Vaajtswv zaam txim rua tug kws ua txhum le ntawd.


  17Txhua yaam kws tuabneeg ua tsi ncaaj puavleej yog kev txhum huv tuabsi, tabsis tej kev txhum ntawd muaj qee yaam tsi txaus raug kev puamtsuaj.18Peb paub has tas tug kws yog Vaajtswv mivnyuas, tug ntawd yeej tsi nyam ua txhum, rua qhov Vaajtswv tug Tub tub tsomkwm nwg lawm, hab dlaab Ntxwgnyoog yuav ua tsi tau phem rua nwg.


  19Peb paub has tas peb yog Vaajtswv cov mivnyuas, hab paub has tas dlaab Ntxwgnyoog tub kaav cov tuabneeg kws nyob huv nplajteb nuav lawm.20Peb paub has tas Vaajtswv tug Tub lug huv nplajteb nuav, hab nwg pub tswvyim rua peb, kuas peb paub tug kws yog Vaajtswv tag. Peb nrug Vaajtswv tug kws yog Vaajtswv tag sis raug zoo, rua qhov peb tub xub nrug Vaajtswv tug Tub Yexus Khetos sis raug zoo lawm. Tug nuav yog tug Vaajtswv tag, hab yog txujsa ntev dlhawv moog ibtxhis.21Cov mivnyuas, mej yuavtsum ceevfaaj, mej tsi xob pe dlaab pe mlom.

  2 Yauhas 1


  1Kuv kws yog ib tug txwjlaug, kuv sau tsaab ntawv nuav xaa tuaj rua tug quaspuj kws raug xaiv lawm, hab nwg cov mivnyuas kws kuv hlub. Tsi yog kuv ib leeg txhaj hlub koj xwb, tabsis peb txhua tug kws paub qhov tseeb puavleej hlub koj,2rua qhov peb tub khaws Vaajtswv txujlug kws yog qhov tseeb ntawd rua huv peb lub sab lawm, txujlug ntawd yuav nyob huv peb lub sab moog ibtxhis.


  3Thov Vaajtswv tug kws yog peb leej Txiv hab Yexus Khetos tug kws yog leej Txiv tug Tub pub txujkev hlub, kev taabncuab hab kev thaajyeeb rua peb, thov kuas tej ntawd yog peb le lug ntawm qhov tseeb hab txujkev hlub.


  Qhov Tseeb hab Txujkev Hlub


  4Thaus kuv pum koj cov mivnyuas qee leej ua puab lub neej lawv le qhov tseeb kws leej Txiv qha rua peb lawm, kuv zoo sab kawg le.5Yog le ntawd, kuv thov ntuag koj has tas, peb ib leeg yuav tsum hlub ib leeg. Tej lug kws kuv sau rua koj nuav, tsi yog tej lug tshab, tabsis kuv sau tej kws peb ibtxwm muaj thaus chivthawj lug lawm xwb.6Txujkev hlub kws kuv has nuav, lub ntsab yog has tas kuas peb yuavtsum ua peb lub neej lawv le Vaajtswv has. Tej lug kws Vaajtswv has, mej tub nov thaus chivthawj lug lawm, nwg has tas mej txhua tug yuavtsum naj nub sis hlub.7Muaj ntau leej moog txhua nrho txhua qhov chaw huv nplajteb nuav dlaag ntxag suavdlawg, cov tuabneeg ntawd yog cov kws tsi leeg has tas, Yexus Khetos lug yug ua tuabneeg. Tug kws zoo le ntawd, nwg yog tuabneeg dlaag ntxag hab nwg yog Yexus Khetos tug yeebncuab.


  8Yog le ntawd, mej yuavtsum ceevfaaj tej num kws mej tau ua lug lawm, txhaj yuav tsi nkim mej tug zug, tabsis mej yuav tau mej tej nqe zug taagnrho huv tuabsi.9Tug kws qha tshaaj tej lug kws Yexus Khetos qha, tug ntawd yeej tsi paub Vaajtswv. Tug kws qha lawv le Yexus Khetos tej lug, tug ntawd yeej muaj leej Txiv hab leej Tub.10Yog leejtwg tuaj saib mej hab nwg tsi qha lawv le Yexus Khetos tej lug, mej tsi xob hu tug ntawd lug huv mej tsev; hab tsi xob has rua nwg has tas, “Thov kuas koj tau zoo nyob kaaj sab lug.”11Yog mej has le ntawd rua nws, kuj ib yaam le mej nrug tug ntawd ua txhum.


  Cov Lug Xaus


  12Muaj ntau zaaj kws kuv xaav qha rua mej, tabsis kuv tsi xaav sau txhua zaaj huv tuabsi rua huv ntawv xaa tuaj rua mej; kuv ca sab has tas nyaj kuv yuav tau tuaj saib mej hab nrug mej thaam tim ntsej tim muag, yog muaj le ntawd peb yuav zoo sab heev.19Koj tug vivncaug kws koj hlub cov mivnyuas has noj qaab nyob zoo tuaj rua koj hab.

  3 Yauhas 1


  1Kuv kws yog ib tug txwjlaug, kuv sau tsaab ntawv nuav tuaj rua Nkayus tug kws kuv hlub.2Tug phoojywg kws kuv hlub, kuv thov Vaajtswv paab kuas koj muaj txhua yaam hab noj qaab nyob zoo, ib yaam le kuv paub has tas koj yeej muaj kev kaaj sab lug hab tsi txob tsi txhawj dlaabtsi le.3Muaj ob peb tug kwvtij tuaj qha rua kuv has tas koj muab sab rau ua lawv le Vaajtswv txujlug kws yog qhov tseeb, ib yaam le koj ibtxwm ua lug lawm, thaus kuv nov puab has le ntawd, kuv zoo sab kawg le.4Tsi muaj ib yaam dlaabtsi ua rua kuv zoo sab tshaaj qhov kws kuv nov has tas kuv cov mivnyuas ua puab lub neej lawv le qhov tseeb.


  Qhuas Nkayus


  5Tug phoojywg kws kuv hlub, koj yog tug kws muab sab rau paab cov kwvtij ntseeg, tsi has cov kws koj paub lossis cov kws koj tsi paub, koj yeej paab txhua tug huv tuabsi.6Puab cov ntawd tuaj qha rua cov ntseeg kws kuv nrug nyob has tas koj yog tug kws muaj lub sab hlub. Thaus puab yuav moog lwm qhov, thov koj paab puab kuas tsimnyog qhov kws puab ua Vaajtswv teg num.7Rua qhov thaus puab cov ntawd moog ua Yexus Khetos teg num, puab yeej tsi yuav tej kws cov tsi ntseeg muab paab puab le.8Yog le ntawd peb cov kws ntseeg, peb yuavtsum paab puab. Yog peb ua le ntawd, txhaj yog peb nrug puab qha Vaajtswv txujlug kws yog qhov tseeb.


  Di-autefes hab Demeti-us


  9Kuv tub sau ib tsaab ntawv miv miv xaa moog rua cov ntseeg lawm; tabsis Di-autefes tug kws ntshaw ua cov ntseeg tug thawj yeej tsi quavntsej tej lug kws kuv has ntawd le.10Yog le ntawd thaus kuv tuaj txug, kuv yuav nthuav txhua yaam kws nwg tau ua lug lawm rua mej paub: tej kws nwg thuam peb ua dlog ua dlig hab dlaag has tas peb ua phem le nuav le u! Tsi taag le ntawd xwb, thaus cov kwvtij ntawd tuaj saib nwg, nwg tsi hu puab lug tsev hab txwv tsi pub leejtwg hu puab moog tsev; yog leejtwg hu, nwg tseem yuav muab tug ntawd ntab tawm huv pawg ntseeg moog hab.


  11Tug phoojywg kws kuv hlub, koj tsi xob xyum ua le cov tuabneeg phem, tabsis koj yuav tsum xyum ua le cov tuabneeg kws ua zoo. Tug kws ua zoo yog Vaajtswv mivnyuas; tug kws ua phem yeej tsi paub Vaajtswv le.12Suavdlawg puavleej qhuas has tas Demeti-us yog tug kws ua zoo, hab nwg ua nwg lub neej lawv le qhov tseeb. Peb puavleej ua taug timkhawv has tas nwg yeej ua zoo tag. Mej yeej paub has tas peb tsi dlaag mej, peb has tseeb xwb.


  Has Noj Qaab Nyob Zoo thaus Xaus


  13Kuv muaj ntau zaaj kws kuv xaav qha rua mej, tabsis kuv tsi xaav sau txhua zaaj huv tuabsi rua huv ntawv xaa tuaj rua mej.14Kuv ca sab has tas tshuav tsi ntev nuav kuv yuav tuaj saib mej hab peb yuav tau sis thaam tim ntsej tim muag.15Thov Vaajtswv paab kuas koj tau zoo nyob kaaj sab lug. Cov ntseeg puab puavleej has noj qaab nyob zoo rua koj. Hab koj has noj qaab nyob zoo rua peb cov phoojywg txhua tug huv tuabsi.

  Yudas 1


  1Kuv yog Yexus Khetos tug tubkhai hab yog Yakaunpaus tug kwv. Kuv sau tsaab ntawv nuav tuaj rua mej txhua tug kws Vaajtswv xaiv ca lawm, mej yog cov kws Vaajtswv tug kws yog leej Txiv hlub, hab cov kws Yexus Khetos tsomkwm.2Thov Vaajtswv naj nub foom koob moov rua mej, hlub mej hab paab kuas mej tau zoo nyob kaaj sab lug.


  Cov Xwbfwb Cuav


  3Cov kwvtij kws kuv hlub, thaus kuv yuav sau tsaab ntawv nuav, kuv xaav has tas kuv yuav has txug zaaj kws Vaajtswv tub paab peb dlim peb lub txim lawm, tabsis kuv tsua xaav has tas, kuv yuavtsum sau tuaj ntuag mej kuas mej tawmtsaam tsi xob pub leejtwg rhuav txujkev ntseeg kws Vaajtswv tub pub rua nwg tsaav tuabneeg lawm, rua qhov nwg tsuas pub tuab zag xwb, nwg tsi pub ntxiv lawm.


  4Cov tuabneeg kws tsi ntseeg Vaajtswv muaj qee leej tub nyag kev tuaj rua huv peb cov lawm, puab cov ntawd hloov tej lug kws has tas Vaajtswv hlub peb, kuas puab tau kev ua phem ua qas. Puab tsi ntseeg Yexus Khetos tug kws yog peb tug Tswv kws kaav peb. Vaajtswv txujlug tub xub qha tseg thaus u lug lawm has tas, puab yuav raug txim.


  5Mej yeej paub tej nuav huv tuabsi lawm, tabsis kuv xaav kuas mej ncu ntsoov zaaj kws tug Tswv coj cov Yixalayees tsiv nraag tebchaws Iziv lug, hab tom qaab ntawd Vaajtswv ua rua cov kws tsi ntseeg raug kev puamtsuaj.


  6Mej yuavtsum ncu ntsoov cov timtswv ceebtsheej kws tsi txaus sab rua tej kws Vaajtswv tu rua puab kaav; puab tso puab qhov chaw nyob tseg hab tsiv lawm. Vaajtswv muab tej saw hlau kws tsi txawj xeb tsi txawj tu khi puab ca rua huv qhov kws tsaus ntuj nti moog txug Nub kws Vaajtswv txav txim rua puab.


  7Mej yuavtsum ncu ntsoov lub nroog Xaudoos hab lub nroog Kaumaulas, hab tej nroog kws nyob ib ncig ob lub nroog ntawd. Cov tuabneeg kws nyob huv tej nroog ntawd, puab ua txhum kev nkauj kev nraug hab ua phem ua qas, puab txhaj poob rua huv cov nplaim tawg kws cig tsi paub tuag moog ibtxhis le. Qhov kws puab raug txim le ntawd, tub yog ntuag peb txhua tug kuas peb paub ceevfaaj.


  8Cov tuabneeg nuav puab puavleej ua txhum ib yaam nkaus le ntawd, tej kws puab ua ywgtoog pum, tej ntawd ua rua puab ua txhum rua puab lub cev. Puab saib tsi taug Vaajtswv tug kws muaj fwjchim, hab thuam cov kws muaj tshwjchim kws nyob sau ntuj.


  9Txawm yog Mikhayees yog cov timtswv ceebtsheej tug thawj los nwg tub tsi ua le ntawd. Thaus Mikhayees nrug dlaab Ntxwgnyoog sis caav txug Mauxes lub cev, Mikhayees tub tsi tau has tej lug kws saib tsi taug dlaab Ntxwgnyoog. Nwg tsuas has tas, “Tug Tswv yog tug kws yuav tshev koj!”


  10Tabsis cov tuabneeg nuav puab thuam tej kws puab tsi totaub; puab xaav ib yaam le tej tsaj xaav, tej kws puab xaav ntawd yeej yuav ua rua puab raug kev puamtsuaj.11Puab yuav raug kev txomnyem lauj! Puab ua txhum ib yaam le Ka-ees ua. Puab ua txhum rua qhov puab ntshaw nyaj ib yaam le Npala-aas ntshaw. Puab ntxeev sab rua Vaajtswv ib yaam le Kaulas, puab yuav raug kev puamtsuaj ib yaam le Kaulas raug.


  12Thaus cov tuabneeg ntawd tuaj nrug mej noj mov ua ke, puab ua phem ua qas, qw ua nqaaj ua nqug rhuav mej ntsejmuag kawg le. Puab yog cov yug yaaj kws puab rov yug puab xwb. Puab zoo le tauv fuab kws yuav lug naag, tabsis cua muab ntsawj moog lawm lug tsi taug naag. Puab zoo le tsob ntoo kws tsi txi txiv, txawm yog lub caij txi los tsi txi le, hab zoo le tsob ntoo kws luas muab tej caag rhu tawm huv tuabsi qhuav taag lawm.


  13Puab zoo ib yaam le tej dlej havtxwv kws ndlaas rua nuav rua u, suavdlawg yuav pum tej kev phem kev qas kws puab ua tsi paub txaajmuag ib yaam le pum tej npuag dlej ntxhee dlawb vog sau nplaim dlej. Puab zoo le cov nubqub kws nyob tsi tsheej ib qho chaw, Vaajtswv tub tu ib qhov chaw rua huv lub qhov tub tub kws tsaus ntuj nti ca rua cov tuabneeg ntawd nyob moog ibtxhis lawm.


  14Suav txij thaus Adaas lug txug rua Enauj muaj xyaa tam tuabneeg, Enauj yog tug kws has txug cov tuabneeg ntawd ntxuv lug lawm has tas, “Ca le saib! Tug Tswv cov timtswv kws dlawbhuv muaj ntau txheeb leej yuav nrug nwg lug15txav txim rua suavdlawg, hab rau txim rua txhua tug tuabneeg txhum kws tsi ntseeg Vaajtswv lawv le tej kws puab tau ua lug lawm, hab tej lug kws puab thuam Vaajtswv!”


  16Cov tuabneeg ntawd, puab nyam ywg hab nyam ab lam lwm tug; puab ua phem lawv le puab lub sab nyam; puab khaavtheeb hab qhuas lwm tug kuas puab tau zoo.


  Tej Lug Qhuab Ntuag


  17Cov phoojywg, mej yuavtsum ncu ntsoov tej lug kws yaav taag lug peb tug Tswv Yexus Khetos cov timthawj tub qha rua mej lawm.18Puab qha rua mej has tas, “Thaus txug lub sijhawm kawg yuav muaj tuabneeg ua saib tsi taug mej, puab cov ntawd nyam ua phem lawv le puab lub sab nyam.”


  19Cov tuabneeg ntawd yog cov kws ua rua suavdlawg tsi sis hum, puab lub sab phem kaav puab, tsi yog Vaaj Ntsujplig kaav puab.20Tabsis cov phoojywg, mej yuavtsum muab sab rau ntseeg heev zuj zug ntxiv. Thaus mej thov Vaajtswv mej yuavtsum ca sab has tas, Vaaj Ntsujplig tug Dlawbhuv kws muaj fwjchim yuav paab mej thov,21hab Vaajtswv hlub mej kawg le, yog le ntawd mej cov kws taabtom tog txujsa ntev moog ibtxhis kws peb tug Tswv Yexus Khetos yuav muab pub dlawb dlawb rua mej, mej yuavtsum naj nub muab sab npuab Vaajtswv.22Mej yuavtsum ua sab ntev rua cov tuabneeg kws tsi tshua paub Vaajtswv pistsawg;23Mej yuavtsum nqug puab kuas puab tawm tau huv lub cub tawg lug, mej yuavtsum hlub lwm tug hab, tabsis ntxub puab tej rig tsho kws puab naav ua kev phem kev qas.


  Qhuas Vaajtswv


  24Vaajtswv tug kws muaj fwjchim, nwg yog tug kws tsomkwm mej kuas mej tsi xob yuam kev, hab thaus ntawd mej yuav tsi muaj ib qhov txhum hab mej yuav zoo sab kawg nkaus le.25Vaajtswv tuab leeg txhaj yog peb tug Cawmseej, rua qhov peb tug Tswv Yexus Khetos yog tug kws muaj tshwjchim ci ntsaa ab, muaj koob meej, muaj zug luj zug nchaav hab muaj fwjchim luj kawg nkaus, txij thaus tsim ntuj tsim teb, naj nub nwgnuav hab moog ibtxhis tsi kawg! Amees.

  Tshwmsim 1


  1Phoo ntawv nuav yog has txug tej kws Yexus Khetos qha rua Vaajtswv cov tubkhai paub tej kws tshuav tsi ntev tom ntej nuav yuav muaj tshwm lug. Vaajtswv tub xub qha tej ntawd rua Yexus Khetos lawm, Yexus Khetos txhaj khaiv nwg ib tug timtswv lug qha tej ntawd rua Yauhaas tug kws yog Yexus Khetos ib tug tubkhai,


  2hab Yauhaas sau txhua yaam kws nwg pum huv tuabsi rua huv phoo ntawv nuav. Tej ntawd yog Vaajtswv tej lug hab yog tej lug tseeb kws Yexus Khetos qha rua Yauhaas.


  3Cov tuabneeg kws nyeem phoo ntawv nuav, hab cov tuabneeg kws noog tej lug kws Vaajtswv qha nuav, hab ua lawv le cov lug kws sau tseg rua huv phoo ntawv nuav, cov ntawd yuav tau nyob kaaj sab lug, rua qhov tub yuav txug lub sijhawm kws tej nuav yuav muaj tshwm lug.


  Cov Lug Kws Yauhaas Sau Xaa Moog rua Xyaa Pawg Ntseeg


  4Kuv yog Yauhaas, kuv sau tsaab ntawv nuav xaa tuaj rua xyaa pawg ntseeg kws nyob huv lub xeev Axias: Thov Vaajtswv foom koob moov rua mej hab paab kuas mej tau nyob kaaj sab lug. Vaajtswv tug kws nyob nwgnuav, tug kws ibtxwm nyob thaus u lug lawm, hab yog tug kws yuav lug yaav tom ntej nuav, hab thov kuas xyaa tug ntsujplig kws nyob ntawm Vaajtswv lub zwmtxwv,


  5hab Yexus tug kws ua timkhawv ncaaj nceeg, tug kws yog tug Tub hlub kws Vaajtswv tub tsaa sawv huv qhov tuag rov qaab lug lawm, hab yog tug kws kaav taagnrho tej vaajntxwv huv nplajteb nuav huv tuabsi.


  Thov kuas Yexus Khetos tug kws hlub peb hab tuag theej peb lub txhoj, hab nwg paab peb dlim peb tej kev txhum,


  6hab nwg tsaa peb ua povthawj ua Vaajtswv kws yog Yexus Khetos leej Txiv teg num tau koob meej. Thov kuas Yexus Khetos tau tug tshwjchim kws ci ntsaa ab hab lub fwjchim moog ibtxhis le! Amees.


  7Mej saib, nwg nrug fuab nrug cua lug! Suavdlawg yuav pum nwg, txawm yog cov tuabneeg kws muab muv nkaug nwg los puab yuav pum nwg hab. Thaus nwg lug, txhua tsaav tuabneeg kws nyob huv qaab ntuj nuav yuav quaj nyav ntsoog quas qeeg. Yeej yuav muaj le ntawd tag! Amees.


  8Tug Tswv kws yog Vaajtswv tug kws muaj Fwjchim Luj kawg nkaus has tas,“Kuv yog Alafas hab Aumenkas, kuv yog tug kws ibtxwm nyob thaus u lug lawm, hab yog tug kws yuav lug yaav tom ntej nuav.”


  Yauhaas Ua Ywgtoog Pum Yexus Khetos


  9Kuv yog mej tug kwvtij kws hu ua Yauhaas. Kuv tub nrug Yexus Khetos koom ib txujsa lawm, kuv raug kev txomnyem, kuv lug ua Vaajtswv tsaav tuabneeg, hab kuv ua sab ntev ib yaam le mej, vim kuv qha Vaajtswv Txujlug hab tej lug tseeb kws Yexus Khetos qha rua kuv lawm, txhaj le muaj tuabneeg nteg kuv coj moog kaw rua tim lub koog Povtxwv Pamaus.


  10Nub kws yog tug Tswv nub, Vaaj Ntsujplig lug kaav taagnrho kuv lub sab, kuv nov ib lub suab has nrov nrov rua kuv ib yaam le lub suab xyu nrov tom kuv qaab tuaj.


  11Lub suab ntawd has tas,“Koj yuavtsum sau tej kws koj pum huv tuabsi tseg rua huv ntawv, hab xaa moog rua cov pawg ntseeg kws nyob huv xyaa lub nroog nuav: Efexus, Xaminas, Penkamus, Thiyatilas, Xaladis, Filadeefias, hab Laudikeyas.”


  12Thaus kuv nov lub suab ntawd kuv tig hlo moog saib, saib yog leejtwg has rua kuv, kuv txawm pum xyaa tug ncej kub kws txawb teeb nyob ntawd,


  13nyob huv nruab nraab xyaa tug ncej kub ntawd, muaj ib tug zoo le tuabneeg sawv huv, nwg naav ib lub tsho ntev suab zaw nraag kutaw, hab nwg sa ib txuj hlaab kub sau nwg qhovtsus.


  14Nwg cov plaubhau dlawb ib yaam le xuv paaj lossis ib yaam le cov dlaus, hab nwg lub qhovmuag ci ib yaam le nplaim tawg;


  15nwg txhais kutaw ci ib yaam le tej tooj dlaag kws luas tub muab nchuav hab txhuam tau ci ci lawm, hab nwg lub suab nrov ib yaam le dlej tsaws tsaag nrov.


  16Nwg txhais teg xis tuav rawv xyaa lub nubqub, hab muaj ib raab ntaaj ob saab ntse tawm huv nwg qhovncauj tuaj. Nwg lub ntsejmuag ci ib yaam le lub nub ci thaus taavsu.


  17Thaus kuv pum dlheev nwg, kuv txawm ca le qaug ntawg rua ntawm nwg kutaw, kuv zoo ib yaam le tug tuabneeg kws tuag lawm. Nwg txawm cev hlo nwg txhais teg xis lug tuav nkaus kuv, hab nwg has tas,“Koj tsi xob ntshai! Kuv yog lub hauvpaug hab yog lub ntsis.


  18Kuv yog tug kws muaj sa nyob! Kuv tub tuag lawm, tabsis koj saib, nwgnuav kuv muaj sa nyob moog ibtxhis le. kuv yog tug kws kaav txujkev tuag hab tubtuag teb.


  19Yog le ntawd, koj yuavtsum sau tej kws koj pum, tsi has tej kws nwgnuav koj pum lossis tej kws yuav muaj lug yaav tom ntej nuav.


  20Kuv yuav txhais zaaj kws tsi muaj tuabneeg paub has txug xyaa lub nubqub kws koj pum nyob huv kuv txhais teg xis, hab has txug xyaa tug ncej kub txawb teeb ntawd rua koj paub: xyaa lub nubqub ntawd yog xyaa tug timtswv kws saib xyaa pawg ntseeg, hab xyaa tug ncej kub txawb teeb yog xyaa pawg ntseeg.


  


  Tshwmsim 2


  Cov Lug Kws Xaa Moog rua Lub Nroog Efexus


  1“Koj sau tej kws kuv yuav qha rua koj nuav xaa moog rua tug timtswv kws saib pawg ntseeg huv lub nroog Efexus has tas, “Tug kws tuav rawv xyaa lub nubqub huv nwg txhais teg xis, hab moog moog lug lug huv nruab nraab xyaa tug ncej kub txawb teeb has le nuav tas:


  2“Kuv tub paub txhua yaam kws mej ua taag lug lawm. Kuv paub has tas mej ua num khwv khwv, hab ua sab ntev ua. Kuv paub has tas mej ua tsi taug sab ntev rua cov tuabneeg kws ua phem lawm, hab mej tub sim cov tuabneeg kws puab has tas puab yog cov timthawj lawm saib puab yog tag los tsi yog, hab mej paub has tas, puab tsi yog cov timthawj, puab yog tuabneeg dlaag xwb.


  3Mej cov kws ntseeg kuv, txawm yog mej raug kev txomnyem los mej tseem ua sab ntev tiv hab tsi tso kuv tseg.


  4Tabsis tshuav ib qho kws kuv tsi qhuas mej: Yaav taag lug mej yeej hlub kuv, tabsis nwgnuav mej tsi hlub kuv lawm.


  5Mej yuavtsum ncu ntsoov has tas, mej tub yuam kev moog ua txhum ntau kawg le lawm! Yog le ntawd, mej yuavtsum tso mej tej kev txhum tseg, hab rov lug noog kuv lug le qub. Yog mej tsi tso mej tej kev txhum tseg, kuv yuav lug saib mej, hab muab mej tug ncej txawb teeb rhu tawm ntawm nwg qhov chaw moog.


  6Tabsis muaj ib qhov kws kuv qhuas mej, qhov ntawd yog mej ntxub tej kws cov tuabneeg Nikaulaites ua ib yaam le kuv ntxub.


  7“Yog mej leejtwg muaj qhovntsej, ca le noog tej lug kws Vaaj Ntsujplig qha rua cov ntseeg!


  “Kuv yuav pub tug kws kovyeej moog noj tsob txiv ntoo kws cawm tau tuabneeg txujsa kws nyob huv Vaajtswv lub Vaaj.


  Cov Lug Kws Xaa Moog rua Lub Nroog Xaminas


  8“Koj sau tej kws kuv yuav qha rua koj nuav xaa moog rua tug timtswv kws saib pawg ntseeg huv lub nroog Xaminas has tas,


  “Tug kws yog lub hauvpaug hab yog lub ntsis, tug kws tub tuag hab sawv huv qhov tuag rov qaab lug lawm has tas,


  9Kuv paub mej raug kev txomnyem; kuv paub has tas mej yog tuabneeg pluag, tabsis qhov tseeb mej yog tuabneeg npluanuj! Kuv paub cov tuabneeg sab phem kws has lug phem tawmtsaam mej, puab has tas puab yog tuabneeg Yudais, tabsis puab tsi yog; puab cov ntawd puavleej yog cov kws dlaab Ntxwgnyoog kaav!


  10Mej tsi xob ntshai qhov kws mej yuav raug kev txomnyem. Mej ca le ua tuab zoo noog kuv tej lug! Dlaab Ntxwgnyoog yuav nteg mej cov qee leej coj moog kaw rua huv tsev lojcuj, sim saib mej yuav ua le caag. Mej yuav raug kev txomnyem kaum nub, tabsis mej yuavtsum muab sab rau ntseeg moog txug nub tuag, tsi xob tso kuv tseg, kuv txhaj yuav pub lub mom kub kws yog txujsa ua nqe zug rua mej.


  11“Yog mej leejtwg muaj qhovntsej, ca le noog tej lug kws Vaaj Ntsujplig qha rua cov ntseeg!


  “Tug kws kovyeej yuav tsi raug txujkev tuag zag ob.


  Cov Lug Kws Xaa Moog rua Lub Nroog Penkamus


  12“Koj sau tej lug kws kuv yuav qha rua koj nuav xaa moog rua tug timtswv kws saib pawg ntseeg huv lub nroog Penkamus has tas:


  “Tug kws muaj raab ntaaj ob saab ntse has le nuav:


  13Kuv yeej paub mej qhov chaw nyob, qhov chaw ntawd yog qhov chaw kws puab ua ib lub zwmtxwv rua dlaab Ntxwgnyoog nyob, tabsis mej tseem muab sab rau ntseeg kuv tsi tso kuv tseg. Txawm yog mej tub pum puab muab Aatipas tug kws ua timkhawv ncaaj nceeg tua rua ntawm qhov chaw kws dlaab Ntxwgnyoog nyob los mej tseem ntseeg mej le qub.


  14Tabsis tshuav ob peb qho kws kuv tsi qhuas mej: rua qhov mej cov muaj qee leej xyum ua lawv le tej kws Npala-aas qha. Npala-aas yog tug kws qha rua Vaajntxwv Npalaj has tas, "Yog


  koj xaav kuas cov Yixalayees yuam kev ua txhum, koj ca le has kuas puab noj tej zaub mov kws luas muab fij rua tej dlaab tej mlom lawm hab kuas puab ua kev nkauj kev nraug.


  15Hab txawm yog mej cov los tub muaj qee leej ua lawv le cov tuabneeg Nikaulaites tej lug qha lawm hab.


  16Yog le ntawd, mej ca le tso plhuav mej tej kev txhum tseg! Yog mej tsi tso, kuv yuav lug saib mej sai sai, hab kuv yuav muab raab ntaaj kws tawm huv kuv qhovncauj tuaj tua cov tuabneeg ntawd povtseg.


  17“Yog mej leejtwg muaj qhovntsej, ca le noog tej lug kws Vaaj Ntsujplig qha rua cov ntseeg!


  “Kuv yuav muab cov manas kws kuv tub muab zais ca lawm rua tug kws kovyeej noj. Hab kuv yuav muab tej pobzeb dlawb rua puab txhua tug ib leeg ib lub hab muaj ib lub npe tshab sau rua ntawm lub pobzeb ntawd. Tsi muaj leejtwg paub tej npe ntawv ntawd le, tsuas yog tug kws tau lub pobzeb ntawd txhaj paub xwb.


  Cov Lug Kws Xaa Moog rua Lub Nroog Thiyatilas


  18“Koj sau tej kws kuv yuav qha rua koj nuav xaa moog rua tug timtswv kws saib pawg ntseeg huv lub nroog Thiyatilas has tas:


  “Vaajtswv tug Tub kws lub qhovmuag ci ib yaam le nplaim tawg, hab kutaw ci ib yaam le tej tooj dlaag kws luas tub muab txhuam ci ci lawm has le nuav:


  19Kuv paub tej kws mej naj nub ua. Kuv paub has tas mej muaj lub sab hlub luas, mej muab sab rau ntseeg, mej rau sab ntso ua Vaajtswv teg num, hab mej ua taug sab ntev. Nwgnuav mej muab sab rau ua Vaajtswv teg num heev dlua yaav taag lug lawm hab.


  20Tabsis tshuav ib qho kws kuv tsi qhuas mej: qhov ntawd yog mej ca tug quaspuj kws hu ua Yexenpees qha mej. Tug quaspuj ntawd khaav has tas nwg yog ib tug cev Vaajtswv lug. Nwg qha hab nwg ntxag kuv cov tubkhai kuas puab ua kev nkauj kev nraug hab kuas puab noj tej zaub mov kws luas tub muab fij rua tej mlom lawm.


  21Kuv ca sijhawm rua nwg tso nwg tej kev txhum tseg, tabsis nwg tsi kaam tso tej kev nkauj kev nraug kws nwg ua ntawd tseg le.


  22Yog le ntawd, kuv yuav muab tug quaspuj nuav pov rua sau lub laav mob, cov tuabneeg kws nrug nwg sis ntxag yuav nrug nwg raug kev txomnyem heev kawg nkaus le. Yog puab tsi muab tej kev phem kws puab nrug tug quaspuj ntawd ua tso tseg, ces kuv yuav ua le ntawd rua puab taamsim nuav ntaag,


  23hab kuv yuav muab tug quaspuj ntawd cov mivnyuas tua povtseg; cov ntseeg kws nyob txhua qhov chaw txhaj yuav paub has tas, kuv yog tug kws paub tuabneeg lub sab xaav le caag hab nyam le caag. Kuv yuav muab nqe zug rua mej txhua tug kuas tsimnyog tej num kws mej tau ua lug lawm.


  24“Tabsis mej cov kws nyob huv lub nroog Thiyatilas, muaj ibtxha yeej tsi tau coj lawv le tej lug qha kws phem ntawd hab tsi tau kawm tej kws luas has tas, "tej nuav yog dlaab Ntxwgnyoog tej ntsab lug kws tsi muaj tuabneeg paub." Kuv qha rua mej has tas, kuv yuav tsi muab lwm lub nraa lug ntxiv rua mej lub lawm.


  25Tabsis mej yuavtsum tuav tej kws mej muaj lawm ruaj ruaj moog txug nub kws kuv rov qaab lug.


  26-28 Txhua tug kws kovyeej hab ua lawv le kuv lub sab nyam moog txug nub kawg, kuv yuav pub fwjchim rua cov ntawd, ib yaam le kuv Txiv tub pub rua kuv lawm. Kuv yuav tsaa cov ntawd ua cov kws kaav txhua tsaav tuabneeg huv tuabsi. Puab yuav muab qws hlau kaav hab ntaus txhua tsaav tuabneeg kuas tawg mog nyoos ib yaam le tej laujkaub aav. Hab kuv yuav muab lub nubqub kws ci ci thaus yuav kaaj ntug rua cov tuabneeg ntawd.


  29“Yog mej leejtwg muaj qhovntsej ca le noog tej lug kws Vaaj Ntsujplig qha rua cov ntseeg!


  


  Tshwmsim 3


  Cov Lug Kws Xaa Moog rua Lub Nroog Xaladis


  1“Koj sau tej kws kuv yuav qha rua koj nuav xaa moog rua tug timtswv kws saib pawg ntseeg huv lub nroog Xaladis le nuav: “Tug kws muaj Vaajtswv xyaa tug ntsujplig hab muaj xyaa lub nubqub, nwg has tas kuv paub tej kws mej naj nub ua; kuv paub has tas mej lub moo nto quas lug has tas, mej yog cov kws muaj sa, tabsis qhov tseeb mej tub tuag lawm!


  2Yog le ntawd, mej ca le tsim dlheev lug, hab yaam kws mej tseem tshuav tuag tsi tu sav, mej yuavtsum txhawb kuas rov muaj zug, rua qhov kuv pum has tas tej kws mej ua lawm, mej tseem ua tsi tau zoo lawv le Vaajtswv lub sab nyam.


  3Yog le ntawd, mej yuavtsum ncu ntsoov tej kws mej nov hab mej kawm lug lawm. Mej yuavtsum coj lawv le tej ntawd, hab tso plhuav mej tej kev txhum tseg. Yog mej tsi tsim dlheev lug, kuv yuav lug saib mej ib yaam le tug tub saab tuaj, mej yuav tsi paub lub sijhawm kws kuv lug.


  4Mej cov kws nyob huv lub nroog Xaladis tsuas muaj ob peb leeg txhaj tsi tau ua rua puab tej rig tsho qas xwb, puab cov ntawd yuav tau naav cev rig tsho dlawb hab nrug kuv ua ke, rua qhov puab yeej tsimnyog tau lawm.


  5Tug kws kovyeej, nwg yuav tau naav cev rig tsho dlawb, kuv yuav tsi rhu nwg lub npe huv phoo ntawv kws sau cov tuabneeg kws muaj sa ntev moog ibtxhis lawm tej npe. Hab kuv yuav taabmeeg qha rua kuv Txiv hab rua nwg cov timtswv has tas, tug ntawd yog kuv le.


  6“Yog mej leejtwg muaj qhovntsej, ca le noog tej lug kws Vaaj Ntsujplig qha rua cov ntseeg!


  Cov Lug Kws Xaa Moog rua Lub Nroog Filadeefias


  7“Koj sau tej kws kuv yuav qha rua koj nuav xaa moog rua tug timtswv kws saib pawg ntseeg huv lub nroog Filadeefias has tas,


  “Tug kws dlawbhuv hab ncaaj nceeg kws tuav Daviv tug yumsij, yog nwg qheb lawm, yeej tsi muaj leejtwg kaw tau, yog nwg kaw lawm, yeej tsi muaj leejtwg qheb tau, nwg has tas,


  8kuv paub tej kws mej ua; hab paub has tas mej tsi muaj zug pistsawg los mej tseem coj lawv le tej lug kws kuv qha hab tsi tso kuv tseg. Kuv tub qheb lub qhovrooj rua ntawm mej xubndlag lawm, tsi muaj leejtwg yuav kaw tau.


  9Mej ua tuab zoo noog kuv tej lug! Cov tuabneeg kws yog dlaab Ntxwgnyoog cov, puab dlaag has tas puab yog cov Yudais, tabsis qhov tseeb puab tsi yog, kuv yuav kuas puab lug txhus caug rua ntawm mej kutaw pe mej. Puab yuav paub has tas kuv hlub mej.


  10Rua qhov mej ua lawv le tej lug kws kuv qha has tas, mej yuavtsum ua sab ntev, kuv yuav tsomkwm mej, tsi pub mej raug tej kev txomnyem kws yuav muaj lug thoob plawg huv qaab ntuj nuav. Tej kev txomnyem ntawd yog tej kws yuav lug sim tuabneeg nplajteb lub sab.


  11Tshuav tsi ntev nuav kuv yuav lug. Mej yuavtsum khaws tej kws mej muaj lawm ca zoo zoo, txhaj tsi muaj leejtwg txeeb tau mej lub mom kub.


  12Kuv yuav tsaa tug kws kov yeej ua tug ncej zeb nreg kuv tug Vaajtswv lub tuamtsev, hab nwg yuav nyob huv moog ibtxhis le. Kuv yuav sau kuv tug Vaajtswv lub npe hab sau kuv tug Vaajtswv lub nroog lub npe rua ntawm nwg lub cev. Lub nroog ntawd yog lub nroog Yeluxalees tshab kws yuav lug ntawm kuv tug Vaajtswv kws nyob sau ntuj ceebtsheej lug. Kuv yuav sau kuv lub npe tshab rua ntawm nwg hab.


  13“Yog mej leejtwg muaj qhovntsej, ca le noog tej lug kws Vaaj Ntsujplig qha rua cov ntseeg!


  Cov Lug Kws Xaa Moog rua Lub Nroog Laudikeyas


  14“Koj sau tej kws kuv yuav qha rua koj nuav xaa moog rua tug timtswv kws saib pawg ntseeg huv lub nroog Laudikeyas has tas,


  “Tug kws muaj lub npe hu ua Amees tug kws ncaaj nceeg hab ua timkhawv tseeb, hab yog ib puas tsaav yaam kws Vaajtswv tsim lug lawm lub hauvpaug.


  15Kuv paub tej kws mej tub ua lug lawm; kuv paub has tas mej tsi kub tsi txag. Yog mej yuav kub, ca le kub hlo, yog mej yuav txag ca le txag kag.


  16Tabsis yog mej suv sem so xwb, tsi kub tsi txag, ces kuv yuav muab mej nti tawm huv kuv lub qhovncauj moog!


  17Mej has tas, "Peb npluanuj, peb tsi pluag ib yaam dlaabtsi le." Tabsis mej tsi paub, mej tub tsi muaj ib yaam dlaabtsi le! Mej pluag, mej labqaab, hab mej dligmuag.


  18Kuv txhaj has rua mej has tas, mej ca le tuaj yuav kuv cov kub kws yog cov tseem kub, mej txhaj le npluanuj. Mej ca le tuaj yuav cev rig tsho dlawb coj moog naav npug mej lub cev kws labqaab, mej txhaj tsi txaajmuag. Hab mej ca le tuaj yuav tshuaj moog rau mej qhovmuag, mej txhaj le pum kev.


  19Kuv yeej tshev hab ntuag txhua tug kws kuv hlub, yog le ntawd mej yuavtsum muab sab rau ntseeg hab tso plhuav mej tej kev txhum tseg.


  20Mej sim noog saib, kuv sawv saab qhovrooj nrau hab khob; yog leejtwg nov kuv lub suab hab qheb qhovrooj, kuv yuav lug huv tug ntawd tsev. Kuv yuav nrug nwg noj mov hab nwg yuav nrug kuv noj mov.


  21Kuv yuav pub tug kws kovyeej lug nrug kuv nyob ntawm kuv lub zwmtxwv, ib yaam le kuv Txiv kuas kuv lug nrug nwg nyob ntawm nwg lub zwmtxwv.


  22“Yog mej leejtwg muaj qhovntsej, ca le noog tej lug kws Vaaj Ntsujplig qha rua cov ntseeg!”


  


  Tshwmsim 4


  Rooj Ntug Ceebtsheej Qheb


  1Tom qaab ntawd kuv rov ua ywgtoog pum dlua ib zaaj, kuv pum rooj ntug ceebtsheej qheb quas lug ca. Lub suab kws thawj zag kuv nov has nrov nrov rua kuv ib yaam le lub suab xyu, nwgnuav kuv rov nov lub suab ntawd has rua kuv has tas,“Koj ca le tuaj sau nuav, kuv yuav muab tej kws yaav pegsuab nuav yuav muaj tshwm lug rua koj saib.”


  2Taamsim ntawd Vaaj Ntsujplig txawm lug kaav taagnrho kuv lub sab, kuv pum ib lub zwmtxwv nyob sau ntuj ceebtsheej hab muaj ib tug nyob sau lub zwmtxwv ntawd.


  3Nwg lub ntsejmuag ci ib yaam le cov qai zeb muaj nqes kws hu ua manixaus hab philas, hab muaj ib tug dluab zaaj sawv vij lub zwmtxwv. Tug dluab zaaj ntawd ntsuab ib yaam le tej qai zeb muaj nqes kws hu ua emelas.


  4Muaj neeg nkaum plaub lub zwmtxwv nyob puag ncig lub zwmtxwv ntawd, hab muaj neeg nkaum plaub tug txwjlaug kws naav rig tsho dlawb hab ntoo mom kub nyob sau cov zwmtxwv ntawd.


  5Muaj tsaglig xub laim lab quas vog, xub quaj hab muaj suab nrov nroo ntwg ntawm lub zwmtxwv ntawd tuaj. Muaj xyaa teg tsau kws cig laam quas lug ntawm tug kws nyob sau lub zwmtxwv hauv ntej. Xyaa teg tsau ntawd yog Vaajtswv xyaa tug ntsujplig.


  6Nyob ntawm lub zwmtxwv hauv ntej muaj ib qho zoo le havtxwv kws ci le av pum kev tshaab plawg.


  Muaj plaub tug qhelunpees sawv vij lub zwmtxwv, plaub tug qhelunpees ntawd muaj qhovmuag thoob plawg saab xubndlag hab saab tom nrausqaum huv tuabsi.


  7Thawj tug zoo ib yaam le tug tsuv ntxhuav; tug ob zoo ib yaam le tug txiv nyuj; tug peb lub ntsejmuag zoo le tuabneeg lub, hab tug plaub zoo ib yaam le tug dlaav kws taabtom yaa.


  8Plaub tug qhelunpees ntawd ib tug muaj rau phob tis, rau phob tis ntawd muaj qhovmuag thoob plawg saab huv hab saab nrau huv tuabsi. Plaub tug qhelunpees ntawd hu nkauj taag nub taag mo has tas,


  “Tug Tswv kws yog Vaajtswv tug kws muaj Fwjchim Luj kawg nkaus, yog tug dlawbhuv,


  dlawbhuv, dlawbhuv, yog tug kws ibtxwm nyob thaus u lug lawm, yog tug kws nyob nwgnuav, hab yog tug kws yuav lug yaav tom ntej.”


  9Txhua zag kws plaub tug qhelunpees ntawd hu nkauj qhuas tug kws muaj sa nyob moog ibtxhis kws nyob sau lub zwmtxwv hab ua nwg tsaug,


  10ces neeg nkaum plaub tug txwjlaug txawm txhus caug ndlua pehawm tug kws muaj sa nyob moog ibtxhis kws nyob sau lub zwmtxwv, hab puab hle puab tej mom kub tso rua ntawm lub zwmtxwv hauv ntej, hab puab has tas,


  11“Tug Tswv kws yog peb suavdlawg tug Vaajtswv! Koj yog tug kws muaj fwjchim, tsimnyog peb suavdlawg fwm koj hab ua rua koj tau koob meej. Rua qhov koj yog tug kws tsim ib puas tsaav yaam huv tuabsi; koj pum zoo tsim tej ntawd hab pub tej ntawd muaj sa nyob.”


  


  Tshwmsim 5


  Thooj Ntawv hab tug Mivnyuas Yaaj


  1Kuv pum tug kws nyob sau lub zwmtxwv, nwg txhais teg xis tuav rawv ib thooj ntawv; thooj ntawv ntawd muaj lug sau rua saab huv hab saab nrau huv tuabsi, hab muaj xyaa lub homthawj nas rua.


  2Kuv pum ib tug timtswv ceebtsheej kws muaj fwjchim luj kawg nkaus, nwg has nrov nrov has tas, “Leejtwg txhaj tsimnyog muab tej homthawj tev hab muab thooj ntawv lug nthuav saib?”


  3Tabsis luas nrhav tsi tau ib tug kws yuav tsimnyog moog muab thooj ntawv lug nthuav saib, tsi has sau ntuj ceebtsheej lossis huv nplajteb nuav lossis huv nruab tivtxwv


  los yeej nrhav tsi tau ib tug le.


  4Kuv txawm quaj quas dlhev, rua qhov tsi muaj ib tug yuav tsimnyog muab thooj ntawv ntawd lug nthuav saib.


  5Thaus ntawd ib tug txwjlaug has rua kuv has tas, “Koj tsi xob quaj. Koj saib! Xeem Yudas tug tsuv ntxhuav kws yog Daviv caajceg, nwg tub kovyeej lawm, nwg tsimnyog tev xyaa lub homthawj hab nthuav thooj ntawv ntawd.”


  6Ces kuv txawm pum ib tug Mivnyuas Yaaj sawv ze ntawm tug kws nyob sau lub zwmtxwv hauv ntej, plaub tug qhelunpees hab cov txwjlaug puavleej sawv vij tug Mivnyuas Yaaj. Saib yaam le tub muaj tuabneeg muab tug Mivnyuas Yaaj ntawd tua lawm. Tug Mivnyuas Yaaj ntawd muaj xyaa tug kub hab muaj xyaa lub qhovmuag. Tej qhovmuag ntawd pev txug Vaajtswv xyaa tug ntsujplig kws Vaajtswv khaiv moog thoob plawg nplajteb nuav.


  7Tug Mivnyuas Yaaj cev teg moog muab thooj ntawv ntawm tug kws nyob sau lub zwmtxwv saab teg xis.


  8Thaus tug Mivnyuas Yaaj taabtom moog muab thooj ntawv, ces plaub tug qhelunpees hab neeg nkaum plaub tug txwjlaug txawm txhus caug ndlua ntawm tug Mivnyuas Yaaj hauv ntej pehawm tug Mivnyuas Yaaj. Puab cov ntawd ib leeg tuav rawv ib lub nkauj nogncaas hab ib leeg tuav rawv ib lub taig kub kws ntim moov tshuaj tsw qaab puv nkaus. Cov moov tshuaj ntawd yog pev txug tej lug kws cov ntseeg thov Vaajtswv.


  9Puab hu ib zaaj nkauj tshab has tas:


  “Koj yog tug kws tsimnyog muab thooj ntawv ntawd hab muab tej homthawj tev. Rua qhov tub muaj tuabneeg muab koj tua lawm. Qhov kws koj tuag ntawd tub yog koj txhwv tuabneeg


  coj lug rua Vaajtswv. Cov tuabneeg kws koj txhwv ntawd tsi has xeem twg lossis cov kws has yaam lug twg lossis tsaav tuabneeg twg lossis nyob lub tebchaws twg puavleej yog


  koj txhwv lug huv tuabsi.


  10Koj coj puab lug ua Vaajtswv tsaav tuabneeg hab tsaa puab ua povthawj ua peb tug Vaajtswv teg num. Hab puab cov ntawd yuav tau kaav lub nplajteb nuav. “


  11Kuv rov qaab saib dlua ib zag, kuv nov cov timtswv ceebtsheej ntau txheeb hab ntau plhom lub suab. Puab sawv vij lub zwmtxwv, plaub tug qhelunpees hab cov txwjlaug,


  12puab hu nkauj has tas:


  “Tug Mivnyuas Yaaj kws tuabneeg muab tua lawm, koj yog tug muaj fwjchim hab yog tug kws npluanuj, yog tug kws muaj tswvyim hab muaj zug. Tsimnyog peb fwm koj, hab ua


  rua koj tau koob meej!”


  13Kuv nov ib puas tsaav yaam kws muaj sa, tsi has tej kws nyob sau ntuj, nyob huv nplajteb nuav, nyob huv nruab tivtxwv hab nyob huv havtxwv hu nkauj has tas:


  “Peb suavdlawg yuavtsum fwm, yuavtsum qhuas, yuavtsum pehawm hab ua rua tug kws nyob sau lub zwmtxwv hab tug Mivnyuas Yaaj tau koob meej moog ibtxhis le.”


  14Plaub tug qhelunpees teb has tas, “Amees!” Ces cov txwjlaug txawm txhus caug ndlua pehawm tug kws nyob sau lub zwmtxwv hab tug Mivnyuas Yaaj.


  


  Tshwmsim 6


  Xyaa Lub Homthawj


  1Ces kuv txawm pum tug Mivnyuas Yaaj muab xyaa lub homthawj ntawd tev, hab thaus nwg tev thawj lub, kuv nov ib tug ntawm plaub tug qhelunpees has nrov nrov ib yaam le xub nroo has tas, “Ca le lug!”


  2Kuv saib dlheev, kuv pum ib tug txiv neeg dlawb tawm plawg lug. Tug kws caij tug txiv neeg dlawb ntawd, nwg nqaa ib raab neev nti hab nwg ntoo ib lub mom kub. Nwg caij neeg tawm moog ib yaam le tug kws kovyeej lawm, nwg yuav moog tawmtsaam kuas yeej.


  3Ces tug Mivnyuas Yaaj txawm muab lub homthawj kws yog lub ob tev; thaus nwg muab tev lawm, kuv nov tug qhelunpees kws yog tug ob has tas, “Ca le lug!”


  4Ces txawm muaj ib tug txiv neeg lab tawm plawg lug. Luas muab ib raab ntaaj luj luj rua tug kws caij tug txiv neeg lab ntawd, nwg muaj fwjchim ua rua lub nplajteb ua tsuv ua rog hab sis ntaus sis tua.


  5Ces tug Mivnyuas Yaaj txawm muab lub homthawj kws yog lub peb tev; thaus nwg tev lawm, kuv nov tug qhelunpees kws yog tug peb has tas, “Ca le lug!” Kuv saib dlheev, kuv pum ib tug txiv neeg dlub tawm plawg lug. Tug kws caij tug txiv neeg dlub ntawd txhais teg tuav rawv ib raab teev.


  6Kuv nov ib lub suab yaam le yog suab tuabneeg has ntawm plaub tug qhelunpees ntawd tuaj has tas, “Cov tuabneeg kws ua luas zug, yog yuav ntsab, mas ib nub twg ib taig ntsab, yog yuav pas, ces ib nub peb taig pas; tabsis tsi xob muab cov roj txiv ntoo hab cov cawv txiv maab nchuav povtseg!”


  7Tug Mivnyuas Yaaj txawm muab lub homthawj kws yog lub plaub tev; thaus nwg muab tev lawm, kuv nov tug qhelunpees kws yog tug plaub has tas, “Ca le lug!”


  8Kuv saib dlheev, kuv pum ib tug txiv neeg txheeb tawm plawg lug. Tug kws caij tug txiv neeg txheeb ntawd lub npe hu ua Txujkev Tuag, hab Tub Tuag Teb lawv nwg qaab lug. Obtug muaj fwjchim tua cov tuabneeg kws nyob huv nplajteb nuav tuag ib feem plaub, tsi has tuag rua kev tsuv kev rog, tuag rua kev tshaib kev nqhes, tuag rua kev mob kev nkeeg, hab raug tej tsaj nyaum tum.


  9Ces tug Mivnyuas Yaaj txawm muab lub homthawj kws yog lub tsib tev; thaus nwg muab tev lawm, kuv pum ib cov ntsujplig nyob huv lub qaab rooj kws ca tej khoom fij rua Vaajtswv. Cov ntsujplig ntawd yog cov tuabneeg kws luas muab tua tuag taag lawm cov ntsujplig. Puab raug tua rua qhov puab qha Vaajtswv txujlug hab ua timkhawv ncaaj nceeg.


  10Cov tuabneeg ntawd cov ntsujplig has nrov nrov has tas, “Tug Tswv, koj yog tug muaj Fwjchim Luj kawg nkaus, yog tug dlawbhuv hab yog tug tseeb! Tshuav ntev le caag koj maam le txav txim rua tuabneeg nplajteb hab rau txim rua cov tuabneeg kws muab peb lub cev tua povtseg?”


  11Luas muab tsho dlawb rua cov tuabneeg kws raug tua ntawd ib leeg ib lub, hab tug Tswv has rua puab has tas, kuas puab ca le su ntev mivntsiv tsaiv. Thaus puab tej phoojywg kws ua Vaajtswv cov tubkhai hab cov kwvtij kws yeej yuav raug txuj kev tuag, raug luas tua taag ib yaam le puab lawm, Vaajtswv maam le txav txim.


  12Ces kuv txawm pum tug Mivnyuas Yaaj muab lub homthawj kws yog lub rau tev. Thaus nwg tev, lub nplajteb ua zug koog. Lub nub txawm tsaus nti dlub ncab ib yaam le tej ntaub maag dlub, hab lub hli txawm ca le lab ploog ib yaam le ntshaav.


  13Tej nubqub txawm poob zum zawg sau ntuj lug rua huv nplajteb, ib yaam le tej txiv ncuav pas kws tsi tau sav kws cua ntsawj poob.


  14Lub ntuj txawm pluj quas zug moog ib yaam le luas dlov thooj ntawv. Txhua lub roob hab txhua lub koog povtxwv puavleej txaav moog rua lwm qhov lawm.


  15Tej vaajntxwv kws kaav nplajteb, tej numtswv, tej thawj tubrog, tej tuabneeg npluanuj, tej tuabneeg tseemceeb hab cov kws ua qhev hab cov kws tsi ua qhev, suavdlawg puavleej tsiv moog nkaum rua huv tej qhov tsua hab huv tej qaab tsuas hab sau tej roob.


  16Puab has rua tej roob hab tej pobzeb pobtsuas has tas, “Ca le nphau lug txhub peb hab npug peb, kuas tug kws nyob sau lub zwmtxwv tsi xob pum peb, hab kuas tug Mivnyuas Yaaj tsi xob rau txim tau rua peb!


  17Rua qhov tub txug nub kws tug Tswv hab tug Mivnyuas Yaaj rau txim lawm, yog le ntawd tseem yuav muaj tuabneeg tawv dlhau hab los?”


  


  Tshwmsim 7


  Cov Yixalayees Ib Puas Plaub Caug Plaub Txheeb Leej


  1Tom qaab ntawd kuv pum plaub tug timtswv ceebtsheej sawv ntawm plaub ceg kaum ntuj hab txwv tsi pub cua ntsawj plaub ceg kaum ntuj tuaj rua lub nplajteb lossis tuaj rua dlej havtxwv lossis tuaj rua tej xyoob ntoo.


  2Hab kuv pum dlua ib tug timtswv ceebtsheej tawm tim saab nubtuaj tuaj, nwg nqaa rawv Vaajtswv tug kws muaj sa nyob lub homthawj. Nwg has nrov nrov rua plaub tug timtswv ceebtsheej kws Vaajtswv khaiv lug rhuav lub nplajteb hab havtxwv has tas,


  3“Mej tsi xob rawm rhuav lub nplajteb, hab dlej havtxwv lossis tej xyoob ntoo, ca peb nas homthawj rua Vaajtswv cov tubkhai txhua tug hauvplaj tsaiv, mej maam le rhuav.”


  4Hab tug timtswv ceebtsheej ntawd has rua kuv has tas, cov tuabneeg kws muaj Vaajtswv lub homthawj nas rua ntawm puab hauvplaj lawm muaj ib puas plaub caug plaub txheeb leej. Vaajtswv xaiv cov tuabneeg ntawd tawm huv kaum ob xeem Yixalayees lug.


  5Nwg xaiv xeem Yudas kaum ob txheeb leej, xeem Lunpees kaum ob txheeb leej, xeem Khas kaum ob txheeb leej,


  6xeem Aseles kaum ob txheeb leej, xeem Nathalis kaum ob txheeb leej, xeem Manaxes kaum ob txheeb leej,


  7xeem Xime-oos kaum ob txheeb leej, xeem Levis kaum ob txheeb leej, xeem Ixakhas kaum ob txheeb leej,


  8xeem Xenpuloos kaum ob txheeb leej, xeem Yauxej kaum ob txheeb leej, hab xeem Npeenyamees kaum ob txheeb leej.


  Cov Tuabneeg Kws Sawv Vij Vaajtswv Lub Zwmtxwv


  9Tom qaab ntawd kuv saib dlheev, kuv pum muaj tuabneeg coob coob suav tsi txheeb le tuaj txhua lub tebchaws tuaj! Tsi has xeem twg, tsaav tuabneeg twg, hab cov tuabneeg kws has yaam lug twg los muaj, suavdlawg tuaj sawv ntawm hauv ntej lub zwmtxwv hab tug Mivnyuas Yaaj. Puab txhua tug puavleej naav ib leeg ib cev rig tsho dlawb, hab puab ib leeg tuav rawv ib dlaim nplooj toovlaaj.


  10Puab has nrov nrov has tas, “Tug Vaajtswv kws nyob sau lub zwmtxwv hab tug Mivnyuas Yaaj tub txhwv peb dlim lawm!”


  11Cov timtswv ceebtsheej txhua tug sawv vij cov txwjlaug hab plaub tug qhelunpees. Ces cov timtswv ceebtsheej txawm txhus caug ndlua huv aav ntawm hauv ntej lub zwmtxwv hab pehawm Vaajtswv,


  12puab has tas, “Amees! Vaajtswv, koj yog tug kws muaj fwjchim, muaj tswvyim, hab muaj zug, tsimnyog peb ua koj tsaug, qhuas koj hab ua rua koj tau koobmeej moog ibtxhis le! Amees!”


  13Cov txwjlaug ntawd muaj ib tug nug kuv has tas, “Cov tuabneeg kws naav tsho dlawb ntawd yog leejtwg hab puab tuaj qhov twg tuaj?”


  14Kuv teb has tas, “Kuv tsi paub. Koj txhaj paub xwb!”


  Tug txwjlaug ntawd qha rua kuv has tas, “Cov tuabneeg ntawd yog cov kws tub tiv dlhau tej kev tsimtxom heev lug lawm. Puab tub muab tug Mivnyuas Yaaj cov ntshaav ntxhua puab tej rig tsho hab ntxuav puab dlawbhuv lawm.


  15Yog le ntawd puab txhaj tau lug sawv taabmeeg ntawm Vaajtswv lub zwmtxwv, pehawm Vaajtswv taag nub taag mo huv lub Tuamtsev. Tug kws nyob sau lub zwmtxwv yuav nrug puab nyob hab tsomkwm puab.


  16Puab yuav tsi tshaib tsi nqhes; naag yuav tsi ntub hab tshaav ntuj yuav tsi kub puab le lawm.


  17Rua qhov tug Mivnyuas Yaaj kws sawv ntawm lub zwmtxwv yuav yug puab hab coj puab moog haus tej qhov dlej txhawv kws cawm tuabneeg txujsa. Hab Vaajtswv yuav so puab tej kua muag huv tuabsi moog.”


  


  Tshwmsim 8


  Lub Homthawj Xyaa


  1Thaus tug Mivnyuas Yaaj muab lub homthawj xyaa tev, ua cav sau ntuj ceebtsheej txawm ntsag quas tu kwvlaam le peb caug feeb.


  2Kuv pum Vaajtswv muab xyaa lub xyu rua xyaa tug timtswv kws sawv taabmeeg ntawm Vaajtswv ib leeg ib lub.


  3Muaj dlua ib tug timtswv ceebtsheej nqaa lub taig kub kws rau moov tshuaj tsw qaab. Nwg lug sawv ntawm lub thaaj kws luas ca tej khoom kws yuav muab fij rua Vaajtswv, hab Vaajtswv muab ib cov moov tshuaj tsw qaab ntau ntau rua tug timtswv ntawd coj moog ntxiv rua tej lug kws cov ntseeg thov Vaajtswv hab nqaa moog rua sau lub thaaj kub kws nyob ntawm hauv ntej lub zwmtxwv.


  4Tug timtswv ntawd txawm muab cov moov tshuaj tsw qaab ntawd hlawv. Cov paa tshuaj ntawd nchu quas log ntawm nwg txhais teg nrug tej lug kws cov ntseeg thov moog rua Vaajtswv.


  5Ces tug timtswv txawm muab tej suavtawg kws nyob sau lub thaaj kub lug ntim puv nkaus rua lub taig kws rau moov tshuaj tsw qaab, ces nwg txawm muab lub taig suavtawg ntawd pov rua huv nplajteb, ces xub txawm nroo hab tsaglig xub laim lab quas vog, muaj suab nrov qeeg nkawg hab lub nplajteb ua zug koog.


  Xyaa Lub Xyu


  6Tom qaab ntawd xyaa tug timtswv ceebtsheej kws nqaa xyaa lub xyu txawm npaaj yuav tshuab puab cov xyu.


  7Thaus thawj tug timtswv tshuab nwg lub xyu, ces txawm muaj lawg hab suavtawg xyaw ntshaav poob lug rua huv nplajteb. Lub nplajteb kub nyab taag ib feem peb, tej ntoo kub nyab taag ib feem peb, hab tej nroj tsuag kub nyab taag huv tuabsi.


  8Thaus tug timtswv ob tshuab nwg lub xyu, txawm muaj ib yaam zoo le ib lub roob luj luj taabtom kub nyab nphau lug rua huv havtxwv, ces dlej havtxwv txawm txa ua ntshaav taag ib feem peb.


  9Txhua tsaav yaam tsaj kws nyob huv havtxwv tuag taag ib feem peb, hab tej nkoj kws nyob huv havtxwv puamtsuaj taag ib feem peb.


  10Thaus tug timtswv peb tshuab nwg lub xyu, muaj ib lub nubqub kub nyab cig lab ploog ib yaam le teg tsau poob sau ntuj lug npug tej dlej ndlwg hab tej qhov dlej taag ib feem peb.


  11(Lub nubqub ntawd hu ua “Ab.”) Ua rua tej dlej ab taag ib feem peb, muaj tuabneeg tuag coob heev, rua qhov puab haus cov dlej ab ntawd.


  12Thaus tug timtswv plaub tshuab nwg lub xyu, ces lub nub txawm qauj taag ib feem peb, lub hli hab cov nubqub los puavleej qauj taag ib feem peb, nruab nub tsi pum kev taag ib feem peb, hab mo ntuj los tsi muaj qhov ci pum kev ib feem peb hab.


  13Ces kuv txawm saib dlheev hab pum ib tug dlaav yaa sau nruab ntug. Tug dlaav ntawd quaj nrov nrov has tas, “Kev txomnyem! Kev txomnyem! Kev txomnyem! Thaus muaj dlua peb tug timtswv ceebtsheej tshuab puab tej xyu, mas tej tuabneeg kws nyob huv nplajteb yuav raug puamtsuaj!”

  1Thaus tug timtswv ceebtsheej tsib tshuab nwg lub xyu, kuv pum lub nubqub kws tub poob sau ntuj lug rua huv nplajteb lawm, luas muab ib tug yumsij kws qheb lub qhov tub tub rua lub nubqub ntawd.


  2Lub nubqub ntawd txawm moog qheb lub qhov tub tub, muaj paa nchu log tawm huv lub qhov ntawd tuaj, ib yaam le lub cub tawg kws cig hlub hlub nchu paa. Tej paa ntawd txawm tuaj moog laum nkaus lub nub hab lub ntuj tsaus ntuj nti taag huv tuabsi.


  3Muaj ib cov kooj txwg yaa tawm huv cov paa nchu ntawd tuaj rua sau npoo aav, hab luas pub cov kooj ntawd muaj taug ib yaam le raubris teb.


  4Tabsis luas txwv tsi pub cov kooj ntawd noj tej xyoob ntoo hab tej qoobloo. Luas tsuas pub cov kooj ntawd tsimtxom cov tuabneeg kws tsi muaj Vaajtswv lub homthawj nas rua ntawm puab hauvplaj xwb.


  5Tabsis luas txwv tsi pub cov kooj tua cov tuabneeg kws raug tsimtxom ntawd, luas tsuas pub cov kooj tsimtxom cov tuabneeg ntawd tsib lub hlis xwb. Qhov kws puab raug tsimtxom le ntawd mob ib yaam le raubris teb plev.


  6Tsib lub hlis kws puab raug tsimtxom ntawd, puab nrhav kev tuag, tabsis puab nrhav tsi tau; puab xaav tuag, tabsis puab tuag tsi taug.


  7Cov kooj ntawd zoo ib yaam le tej neeg kws luas tub muab eeb pem rua lawm yuav caij moog ntaus rog; muaj tej lub zoo le lub mom kub nyob sau cov kooj ntawd taubhau, hab kooj lub ntsejmuag zoo le tuabneeg lub.


  8Hab kooj tej plaubhau zoo le quaspuj tej plaubhau, hab kooj tej kaugnav zoo le kaugnav tsuv ntxhuav.


  9Hab txhua tug kooj puavleej muaj tej dlaim zoo le hlau thaiv ntawm puab hauvsab. Kooj yaa nrov le tej tsheb neeg coob coob kws dlha moog rua tom tshaav rog nrov.


  10Kooj tug kutwv muaj ple hab txawj plev ib yaam le raubris teb plev. Hab tug kutwv ntawm muaj taug tsimtxom tuabneeg txug tsib lub hlis.


  11Cov kooj ntawd muaj ib tug vaajntxwv kaav puab, tug vaajntxwv ntawd yog tug timtswv ceebtsheej kws saib lub qhov tub tub. Tug timtswv ntawd lub npe lug Henplais hu ua Anpadoos; hab lug Kilis hu ua Apauliyoos (txhais has tas “Tug Kws Rhuav Kuas Puamtsuaj”).


  12Thawj zag kev txomnyem tub dlhau lawm, tabsis tseem tshuav ob zag kev txomnyem hab.


  13Thaus tug timtswv ceebtsheej rau tshuab nwg lub xyu; kuv nov ib lub suab has ntawm lub thaaj kub kws nyob ntawm Vaajtswv hauv ntej plaub ceg kaum tuaj.


  14Lub suab ntawd has rua tug timtswv ceebtsheej rau kws nqaa lub xyu has tas, “Ca le muab plaub tug timtswv ceebtsheej kws raug khi rua nraag ntug Dlej Luj Efalates tso!”


  15Thaus muab plaub tug timtswv ntawd tso lawm, Vaajtswv khaiv puab moog tua tej tuabneeg nplajteb tuag taag ib feem peb. Vaajtswv npaaj plaub tug timtswv ntawd kuas puab ua le ntawd rua xyoo ntawd, lub hlis ntawd, nub ntawd hab lub sijhawm ntawd.


  16Luas qha rua kuv has tas cov tubrog kws caij neeg muaj ob puas plhom leej.


  17Thaus kuv tseem ua ywgtoog ntawd, kuv pum cov neeg hab cov tuabneeg kws caij neeg; cov tuabneeg ntawd, puab ib leeg muaj ib dlaim hlau thaiv hauvsab, dlaim hlau ntawd lab le nplaim tawg, xav le ntaub xav, hab dlaaj le leejfaaj. Cov neeg ntawd lub taubhau zoo ib yaam le tsuv ntxhuav lub, muaj nplaim tawg paa tawg, hab leejfaaj tawm huv cov neeg ntawd lub qhovncauj lug.


  18Cov nplaim tawg, paa tawg hab leejfaaj kws tawm huv cov neeg ntawd lub qhovncauj lug, ua rua tuabneeg nplajteb tuag ib feem peb.


  19Tej taug ntawd nyob huv cov neeg lub qhovncauj hab nyob tom neeg tug kutwv. Tug kutwv zoo le tug naab hab muaj taubhau, cov neeg ntawd siv puab tug kutwv tum tuabneeg.


  20Cov tuabneeg kws tsi raug peb yaam sub tawg sub ntshaa ntawd hab tsi tuag, puab tsi kaam muab tej kws puab txhais teg ua lug lawm tso povtseg. Puab tseem teev dlaab, pe mlom kub, mlom nyaj, mlom tooj, mlom pobzeb hab mlom ntoo, tej mlom ntawd tsi pum kev, tsi nov lug lossis tsi txawj moog kev,


  21hab puab tsi tso kev sis ntaus sis tua, ua khawv koob, ua nkauj ua nraug, hab ua tub saab tub nyag tseg le.

  Tug Timtswv Ceebtsheej hab Thooj Ntawv Miv Miv


  1Tom qaab ntawd kuv pum dlua ib tug timtswv ceebtsheej kws muaj fwjchim luj kawg nkaus lug sau ntuj lug. Muaj ib tauv fuab qhwv nwg hab muaj ib tug dluab zaaj vij nwg lub taubhau; nwg lub ntsejmuag ci ib yaam le lub nub, hab nwg ob txhais ceg zoo ib yaam le tug nplaim tawg kws cig ntswj pis yog.


  2Nwg txhais teg tuav rawv ib thooj ntawv miv miv kws tub muab nthuav lawm. Nwg rhais nwg saab taw xis moog tsuj huv havtxwv, hab nwg saab taw txhumphem tsuj sau nruab nqhuab.


  3Nwg has lug nrov ib yaam le tsuv ntxhuav nyooj. Thaus nwg has lug taagnrho, ces xub txawm nroo xyaa zag teb.


  4Thaus xub nroo xyaa zag teb taag lawm kuv tub yuav laug sau, tabsis kuv tsua nov ib lub suab has sau ntuj tuaj rua kuv has tas, “Koj ca le muab tej lug kws xub nroo xyaa zag ntawd npog ca tsi xob sau!”


  5Kuv pum tug timtswv ceebtsheej kws ib saab kutaw tsuj huv havtxwv hab ib saab kutaw tsuj sau nruab nqhuab tsaa nwg saab teg xis rua sau ntuj,


  6hab nwg tuav Vaajtswv tug kws muaj sa nyob moog ibtxhis, tug kws tsim lub ntuj, lub nplajteb, havtxwv, hab tsim ib puas tsaav yaam kws nyob sau ntuj hab huv nplajteb nuav lub npe coglug has tas, “Luas yuav tsi ncua sijhawm ntev lawm!


  7Tabsis thaus tug timtswv xyaa tshuab nwg lub xyu, Vaajtswv yuav ua Vaajtswv teg num kws Vaajtswv muab zais ca lawm kuas tav, lawv le tej kws Vaajtswv tub xub qha rua nwg cov tubkhai hab cov kws cev Vaajtswv lug lawm.”


  8Tom qaab ntawd kuv nov lub suab kws thawj zag has rua kuv lawm rov has rua kuv has tas, “Koj ca le moog muab thooj ntawv miv miv kws tub muab nthuav lawm ntawm tug timtswv


  ceebtsheej kws ib saab kutaw tsuj huv havtxwv hab ib saab kutaw tsuj sau nruab nqhuab txhais teg.”


  9Ces kuv txawm moog cuag tug timtswv ntawd, hab thov nwg muab thooj ntawv miv miv ntawd rua kuv. Nwg has rua kuv has tas, “Koj ca le muab thooj ntawv nuav noj; thaus koj nqog lawm yuav ua rua koj lub plaab ab, tabsis thaus nyob huv koj lub qhovncauj mas yuav qaab zib ib yaam le zib ntaab.”


  10Kuv txhaj muab thooj ntawv miv miv ntawm tug timtswv txhais teg lug noj, thaus tseem nyob ntawm kuv qhovncauj mas qaab zib ib yaam le zib ntaab. Tabsis thaus kuv nqog rua huv plaab lawm, ab le tug timtswv has tag.


  11Tom qaab ntawd luas has rua kuv has tas, “Koj yuavtsum rov qaab qha Vaajtswv txujlug kws has txug txhua tsaav tuabneeg, txhua lub tebchaws, txhua yaam lug, hab txhua tug vaajntxwv dlua ib zag.”

  Ob Tug Timkhawv


  1Tom qaab ntawd luas muab ib tug paas ntsuag kws zoo le ib tug paas nreg rua kuv, hab has rua kuv has tas, “Koj ca le moog ntsuag lub tuamtsev, lub thaaj hab suav cov tuabneeg kws tuaj pehawm Vaajtswv huv lub tuamtsev saib muaj pistsawg leej.


  2Tabsis koj tsi xob ntsuag ib ncig lub Tuamtsev saab nrau, rua qhov tub muab saab nrau rua cov tuabneeg kws tsi ntseeg Vaajtswv lawm, puab yuav tuaj tsuj lub Nroog Dlawbhuv moog txug plaub caug ob lub hlis.


  3Kuv yuav khaiv kuv ob tug timkhawv kws naav ntaub tsaaj moog qha Vaajtswv txujlug ib txheeb ob puas rau caum nub ntawd.”


  4Ob tug timkhawv ntawd yog ob tsob ntoo roj hab yog ob tug ncej txawb teeb kws nyob ntawm Vaajtswv tug kws kaav lub nplajteb nuav lub xubndlag.


  5Yog leejtwg yuav ua phem rua obtug, ces nplaim tawg yuav tawm huv obtug qhovncauj lug kub cov kws ua yeebncuab rua obtug. Yog leejtwg yuav ua limham rua obtug, ces tug ntawd yuav raug kub nyab tuag.


  6Ob tug timkhawv ntawd muaj fwjchim txwv tsi pub kuas ntuj lug naag rua lub sijhawm kws obtug qha Vaajtswv txujlug. Obtug muaj fwjchim ua rua tej dlej txa ua ntshaav; hab obtug muaj fwjchim ua rua lub nplajteb raug tej sub tawg sub ntshaa, obtug xaav ua le ntawd pistsawg zag los obtug yeej ua tau huv tuabsi.


  7Thaus obtug qha taag lawm, tug tsaj kws tawm huv lub qhov tub tub lug, yuav lug tawmtsaam obtug. Tug tsaj ntawd yuav kovyeej obtug hab muab obtug tua povtseg,


  8hab nwg yuav muab obtug ob lub cev tso rua ntawm ntug kev huv lub nroog luj, lub nroog ntawd yog lub nroog kws luas muab obtug tug Tswv ntsa rua sau ntoo khaublig. Suavdlawg txeev muab lub nroog ntawd pev rua lub nroog Xaudoos hab lub tebchaws Iziv.


  9Muaj tuabneeg coob coob tuaj ntau lub tebchaws tuaj saib, tsi has tsaav tuabneeg twg, xeem twg, cov tuabneeg kws has yaam lug twg los tuaj, suavdlawg puavleej tuaj saib obtug ob lub cev tau peb nub hab ib taav su. Puab tsi pub leejtwg coj obtug lub cev moog log le.


  10Thaus tej tuabneeg nplajteb pum has tas obtug tuag lawm, puab zoo sab kawg le. Puab ua rooj noj rooj haus hab muab khoom sis pub, rua qhov ob tug kws cev Vaajtswv lug kws ua rua tuabneeg nplajteb raug kev txomnyem tuag lawm.


  11Tabsis thaus dlhau peb nub hab ib taav su ntawd lawm, Vaajtswv rau sav rau paa rua obtug ob lub cev, ces obtug txawm caj hab sawv tseeg sawv ntsug; cov tuabneeg kws pum obtug sawv, suavdlawg ntshai kawg le.


  12Obtug nov ib lub suab has nrov nrov sau ntuj tuaj rua obtug has tas, “Meb ca le lug sau nuav!” Thaus cov tuabneeg kws ntxub obtug tseem saib ntsoov obtug, ces muaj ib tauv fuab lug coj kag obtug moog rua sau ntuj lawm.


  13Taamsim ntawd lub nplajteb txawm qeeg ua zug koog; lub nroog ntawd raug puamtsuaj taag ib feem kaum, tuabneeg tuag txug xyaa txheeb leej. Cov tuabneeg kws tsi tuag ntshai kawg le hab puab qhuas Vaajtswv tug kws muaj fwjchim luj kawg nkaus kws nyob sau ntuj ceebtsheej.


  14Txujkev txomnyem zag ob tub dlhau lawm, tabsis mej saib, tshuav tsi ntev txujkev txomnyem zag peb yuav lug!


  Lub Xyu Xyaa


  15Thaus tug timtswv ceebtsheej kws yog tug xyaa tshuab nwg lub xyu, txawm muaj ib lub suab has nrov nrov sau ntuj tuaj has tas, “Tug kws muaj fwjchim kaav lub nplajteb nuav, nwg yog peb tug Tswv hab yog tug Mexiyas, nwg yuav kaav moog ibtxhis le.”


  16Thaus ntawd neeg nkaum plaub tug txwjlaug kws nyob ntawm puab cov zwmtxwv ntawm Vaajtswv hauv ntej txawm txhus caug ndlua pehawm Vaajtswv,


  17puab has tas,


  “Tug Tswv kws yog Vaajtswv, koj yog tug kws muaj Fwjchim Luj kawg nkaus, tug kws nyob nwgnuav hab tug kws ibtxwm muaj nyob thaus u lug lawm. Peb ua koj tsaug, rua qhov koj siv


  koj lub fwjchim kws luj kawg nkaus hab nwgnuav koj taabtom yuav pib kaav lub nplajteb nuav!


  18Cov tuabneeg kws tsi ntseeg Vaajtswv, puab chim heev, rua qhov tub txug lub sijhawm


  kws koj rau txim lawm. Hab tub txug lub sijhawm kws koj txav txim rua cov tuabneeg kws tuag lawm. Tub txug lub sijhawm kws koj yuav muab nqe zug rua koj cov cevlug lawm,


  hab muab nqe zug rua txhua tug kws fwm koj, tsi has tug hlub tug yau huv tuabsi.


  Hab tub txug lub sijhawm kws koj yuav rhuav cov tuabneeg kws ua rua lub nplajteb nuav puamtsuaj, kuas puamtsuaj moog!”


  19Thaus ntawd kuv pum lub Tuamtsev kws nyob sau ntuj lub qhovrooj qheb hlo, muaj ib lub Phijxaab kws ntim Vaajtswv tej lug cog tseg nyob huv. Ces thaus ntawd tsaglig xub laim lab pis vog hab xub nroo nrov nroo ntwg, muaj aav qeeg, hab muaj lawg lug hlub heev.

  Tug Quaspuj hab tug Zaaj


  1Tom qaab ntawd muaj ib yaam txujci tseemceeb tshwm sau nruab ntug. Hab muaj ib tug quaspuj naav lub nub, nwg tsuj nreeg lub hli, hab nwg ntoo kaum ob lub nubqub.


  2Tug quaspuj ntawd suab ib plaab mivnyuas tub yuav txug caij yug, thaus nwg mob plaab yuav yug tug mivnyuas, nwg quaj quaj.


  3Muaj dlua ib yaam txujci tseemceeb tshwm sau nruab ntug hab, yaam ntawd yog ib tug zaaj luj luj lab ploog nyob sau. Tug zaaj ntawd muaj xyaa lub taubhau hab muaj kaum tug kub, xyaa lub taubhau ntawd puavleej muaj mom kub looj huv tuabsi.


  4Zaaj muab zaaj tug kutwv nplawm cov nubqub sau nruab ntug poob taag ib feem peb. Nwg sawv ntawm tug quaspuj kws yuav yug mivnyuas hauv ntej, hab nwg tog rawv yuav noj tug mivnyuas kws yuav yug lug ntawd.


  5Tug quaspuj ntawd yug tau ib tug mivtub. Tug mivtub ntawd yuav muab qws hlau lug kaav txhua tsaav tuabneeg huv tuabsi. Tabsis tub muaj tuabneeg tuaj txeeb tug mivtub ntawd coj moog rua Vaajtswv tug kws nyob ntawm lub zwmtxwv lawm.


  6Ces tug quaspuj ntawd txawm tsiv moog rua tom taj suabpuam thaaj chaw kws Vaajtswv npaaj tseg rua nwg lawm, Vaajtswv yuav tsomkwm nwg qhov ntawd moog txug ib txheeb ob puas rau caum nub.


  7Tom qaab ntawd muaj kev tsuv kev rog sis ntaus sis tua sau nruab ntug. Yog Mikhayees hab Mikhayees cov timtswv nrug zaaj sis tua. Zaaj hab zaaj cov timtswv tuaj tua Mikhayees,


  8tabsis zaaj tog tua tsi yeej, zaaj hab zaaj cov timtswv txhaj tsi tau nyob sau ntuj lawm.


  9Luas muab tug zaaj kws luj luj hab nwg cov timtswv pov rua huv nplajteb. Tug zaaj ntawd yog tug naab txwj naab laug thaus u kws suavdlawg hu ua dlaab Ntxwgnyoog lossis hu ua Xataas kws dlaag ntxag tuabneeg nplajteb.


  10Ces kuv nov ib lub suab has nrov nrov sau ntuj tuaj rua kuv has tas, “Nwgnuav Vaajtswv tub cawm peb dlim lawm! Nwgnuav Vaajtswv tub qha rua suavdlawg pum lawm has tas, Vaajtswv yog tug Vaajntxwv kws muaj fwjchim! Hab nwgnuav tug Mexiyas kws Vaajtswv


  khaiv lug tub qha rua suavdlawg pum nwg lub fwjchim lawm! Rua qhov tug kws naj nub naj mo nkaug peb cov kwvtij ntseeg taabmeeg rua ntawm Vaajtswv tub raug muab pov sau ntuj lug lawm.


  11Tug Mivnyuas Yaaj cov ntshaav hab Vaajtswv txujlug kws peb qha tub ua rua puab kovyeej tug kws nkaug puab lawm. Txawm yog cov kwvtij ntawd yuav raug kev tuag los puab tsi khauvxwm puab txujsa le.


  12Yog le ntawd, lub ntuj hab mej txhua tug kws nyob sau ntuj, mej ca le zoo sab hlo! Tabsis nplajteb hab havtxwv yuav raug kev txomnyem heev, rua qhov dlaab Ntxwgnyoog tub lug rua ntawm meb lawm. Dlaab Ntxwgnyoog chim kawg le, rua qhov nwg paub has tas nwg yuav tsi tau nyob ntev lawm.”


  13Thaus tug zaaj ntawd ncu dlheev txug has tas, nwg tub lug rua huv nplajteb lawm, ces nwg txawm caum tug quaspuj kws yug tug mivtub ntawd qaab.


  14Tabsis luas muab ob phob tis luj luj ib yaam le tis dlaav npoj rua tug quaspuj ntawd, kuas nwg yaa taug moog txug nwg lub chaw kws nyob tom taj suabpuam. Luas yuav tsomkwm tug quaspuj ntawd moog txug peb xyoos hab rau lub hlis, tsi pub tug zaaj ntawd ua phem tau rua nwg.


  15Ces tug zaaj ntawd txawm txau dlej tawm huv nwg lub qhovncauj lug ib yaam le ib tug dlej luj luj ndlwg lawv tug quaspuj ntawd qaab, zaaj ua le ntawd kuas txhaj kuav tau tug quaspuj ntawd moog.


  16Tabsis aav paab tug quaspuj ntawd, aav txawm ca le tawg pleb hab nqug cov dlej kws tawm huv tug zaaj ntawd lub qhovncauj lug taag lawm.


  17Zaaj chim rua tug quaspuj ntawd heev, zaaj txhaj moog tawmtsaam tug quaspuj ntawd cov xeebntxwv kws tseem muaj nyob. Cov xeebntxwv ntawd yog txhua tug kws ua lawv le Vaajtswv txuj kevcai, hab muab sab npuab Yexus tej lug qha.


  18Ces tug zaaj txawm moog sawv ntawm ntug havtxwv.


  


  Tshwmsim 13


  Ob tug Tsaj Nyaum


  1Tom qaab ntawd kuv pum ib tug tsaj tawm huv havtxwv tuaj. Tug tsaj ntawd muaj kaum tug kub hab muaj xyaa lub taubhau; kaum tug kub ntawd puavleej ntoo mom kub huv tuabsi, hab xyaa lub taubhau ntawd txhua lub puavleej muaj ib lub npe phem kawg le kws yog thuam Vaajtswv sau rua ntawd.


  2Tug tsaj kws kuv pum ntawd zoo ib yaam le tug tsuv pomtxwv, nwg tej teg taw zoo le teg taw dlais, nwg lub qhovncauj zoo le tsuv ntxhuav lub. Tug zaaj ntawd muab hlo nwg lub fwjchim, nwg tug zug hab nwg lub zwmtxwv rua tug tsaj ntawd.


  3Saib zoo le luas tub muab tug tsaj ntawd ib lub taubhau txav tu lawm, tabsis lub qhovtxhaab tub zoo lawm. Tej tuabneeg kws nyob thoob plawg huv qaab ntuj nuav xaav tsi thoob le, ces puab txawm qaug sab rua tug zaaj ntawd.


  4Tej tuabneeg puavleej tuaj pe tug zaaj, rua qhov nwg muab nwg lub fwjchim rua tug tsaj ntawd lawm. Hab puab tseem pe tug tsaj ntawd, puab has tas, “Leejtwg yuav muaj fwjchim npaum le tug tsaj nuav, hab leejtwg yuav tawmtsaam yeej nwg.”


  5Luas ca tug tsaj ntawd has tej lug phem txobthuam Vaajtswv, hab ca tug tsaj muaj fwjchim ua le ntawd moog txug plaub caug ob lub hlis.


  6Tug tsaj ntawd txawm pib tshev Vaajtswv, nwg thuam Vaajtswv lub npe, Vaajtswv lub chaw nyob, hab foom tsi zoo rua cov kws nyob sau ntuj ceebtsheej huv tuabsi.


  7Luas ca tug tsaj ntawd tawmtsaam Vaajtswv tsaav tuabneeg hab luas ca nwg kovyeej puab. Luas tsaa nwg ua tug kaav taagnrho txhua lub tebchaws, tsi has xeem twg hab cov tuabneeg kws has yaam lug twg, hab tsaav tuabneeg twg los nwg kaav huv tuabsi.


  8Tej tuabneeg kws nyob huv qaab ntuj nuav suavdlawg puavleej yuav pe tug tsaj ntawd. Tsuas yog tshwj cov tuabneeg kws thaus tsi tau tsim ntuj tsim teb, luas tub sau puab tej npe rua huv phoo ntawv kws sau cov tuabneeg muaj txujsa ntev dlhawv moog ibtxhis lawm tej npe. Phoo ntawv ntawd yog tug Mivnyuas Yaaj kws tub raug luas muab tua lawm phoo.


  9“Yog mej leejtwg muaj qhovntsej, ca le khaws tej lug nuav ca!


  10Tsi has leejtwg los thaus txug nub kws nwg yuav raug luas nteg moog, luas yeej yuav nteg nwg coj moog; thaus txug nub kws nwg raug luas muab ntaaj tua, nwg yeej yuav raug. Yog le ntawd Vaajtswv cov tuabneeg yuav tau ua sab ntev, hab muab sab rau ntseeg.”


  11Hab tom qaab ntawd kuv pum muaj dlua ib tug tsaj tawm huv aav lug. Nwg muaj ob tug kub zoo le mivnyuas yaaj tug, nwg has lug ib yaam le tug zaaj has.


  12Thaus nwg lug nwg siv lub fwjchim luj kws thawj tug tsaj muab rua nwg. Nwg yuam lub nplajteb hab tej tuabneeg kws nyob huv nplajteb pe thawj tug tsaj kws tej qhov txhaab tub zoo taag lawm.


  13Tug tsaj kws yog tug ob nuav los ua tau tej txujci luj kws suavdlawg xaav tsi thoob le hab; nwg ua kuas suavtawg poob sau ntuj lug rua huv nplajteb nuav taabmeeg suavdlawg.


  14Nwg ua tej txujci luj ntawd dlaag ntxag tuabneeg nplajteb. Luas pub nwg ua tej txujci ntawd taabmeeg ntawm thawj tug tsaj. Hab luas yuam kuas tuabneeg nplajteb puab ib tug mlom zoo le thawj tug tsaj kws raug luas muab ntaaj tua, tabsis caj sa rov lug lawm ntawd.


  15Luas ca tug tsaj kws yog tug ob ntawd rau sav rau paa rua tug mlom kws muaj yaam ntxwv zoo le thawj tug tsaj, ces tug mlom ntawd txawm txawj has lug, hab moog muab cov tuabneeg kws tsi kaam pe tug mlom ntawd tua povtseg.


  16Tug tsaj ob ntawd yuam tej tuabneeg, tsi has tug hlub tug yau, tug muaj tug pluag, tug ua qhev lossis tug tsi ua qhev, kuas moog nas homthawj rua ntawm puab saab teg xis lossis ntawm hauvplaj.


  17Lub homthawj ntawd yog tug tsaj ntawd lub npe. Yog leejtwg tsi muaj lub homthawj ntawd lossis tsi muaj cov lej xaamphaaj kws qha has tas yog tug tsaj ntawd lub npe, ces tug ntawd yuav tsi tau lossis muag tsi tau ib yaam dlaabtsi hlo le.


  18Tug kws muaj tswvyim, nwg yeej yuav paub has tas, tug tsaj ntawd cov lej xaamphaaj yog le caag, rua qhov cov lej xaamphaaj ntawd yeej pev txug ib tug txivneej lub npe. Cov lej xaamphaaj ntawd yog rau pua rau caum rau.


  


  Tshwmsim 14


  Tug Mivnyuas Yaaj hab Nwg Tsaav Tuabneeg


  1Tom qaab ntawd kuv saib dlheev, kuv pum tug Mivnyuas Yaaj sawv sau lub Roob Xi-oos; hab pum ib puas plaub caug plaub txheeb leej kws muaj tug Mivnyuas Yaaj hab nwg Txiv lub npe nas rua ntawm puab hauvplaj, puab nrug tug Mivnyuas Yaaj sawv ua ke.


  2Kuv nov ib lub suab has sau ntuj tuaj nrov ib yaam le lub suab dlej tsaws tsaag hab nrov le xub nroo. Lub suab ntawd nrov ib yaam le lub suab nkauj nogncaas kws luas taabtom qoj.


  3Cov tuabneeg ib puas plaub caug plaub txheeb leej ntawd sawv tig xubndlag rua ntawm lub zwmtxwv hab ntawm cov qhelunpees hab cov txwjlaug; puab hu ib zaaj nkauj tshab kws tsi muaj leejtwg kawm tau, tsuas yog cov kws Vaajtswv tub txhwv tawm huv nplajteb lawm txhaj kawm tau xwb.


  4Puab yog cov kws ceev tau puab lub cev kuas huv, hab puab tsi tau nrug dlua quaspuj pw le; puab yog nraugxwb. Puab nrug nraim tug Mivnyuas Yaaj ua ke. Puab yog cov kws Vaajtswv tub xub txhwv tawm huv txhua tsaav tuabneeg lug lawm, puab yog thawj paab kws luas muab fij rua Vaajtswv hab rua tug Mivnyuas Yaaj.


  5Cov tuabneeg ntawd yog cov kws yeej tsi tau has lug dlaag hab tsi tau ua ib qhov txhum le.


  Peb tug Timtswv Ceebtsheej


  6Ces kuv txawm pum ib tug timtswv ceebtsheej yaa sau nruab ntug, nwg coj Txujmoo Zoo kws nyob moog ibtxhis lug qha rua tej tuabneeg kws nyob thoob plawg lub qaab ntuj nuav, tsi has tsaav tuabneeg twg, xeem twg hab cov tuabneeg kws has yaam lug twg los nwg qha txhua tug huv tuabsi.


  7Nwg has nrov nrov has tas, “Mej yuavtsum fwm Vaajtswv hab qhuas has tas Vaajtswv yog tug kws muaj fwjchim luj kawg nkaus! Rua qhov tub txug lub sijhawm kws Vaajtswv yuav txav txim rua txhua tsaav tuabneeg huv nplajteb nuav lawm. Yog le ntawd mej ca le txhus caug ndlua pehawm tug Vaajtswv kws yog tug tsim lub ntuj hab lub nplajteb, tsim havtxwv hab tej dlej cag huv tuabsi!”


  8Muaj dlua ib tug timtswv ceebtsheej kws yog tug ob yaa lawv thawj tug timtswv qaab lug. Thaus nwg tseem taabtom yaa nwg has tas, “Lub nroog Npanpiloos kws luj tshaaj plawg tub qaug lawm! Lub nroog ntawd yuam txhua tsaav tuabneeg kuas suavdlawg haus cov cawv txiv maab qaab qaab kws pev txug lub nroog ntawd tej kev phem kev qas!”


  9Tug timtswv ceebtsheej kws yog tug peb yaa lawv tug ob qaab lug. Thaus nwg tseem taabtom yaa, nwg has nrov nrov has tas, “Cov tuabneeg kws pe tug tsaj hab tug mlom kws muaj


  yaam ntxwv zoo le tug tsaj ntawd, hab muaj tug tsaj ntawd lub cim nas rua ntawm nwg hauvplaj hab ntawm nwg txhais teg,


  10puab yuavtsum haus Vaajtswv cov cawv txiv maab kws yeej tsi muaj ib yaam dlaabtsi tov le kws Vaajtswv muab laub rua huv Vaajtswv lub khob dlej ab dlej dlaw. Cov cawv txiv maab ntawd pev txug qhov kws Vaajtswv txav txim rua puab. Txhua tug kws haus yuav raug kev txomnyem huv cov nplaim tawg leejfaaj taabmeeg cov timtswv ceebtsheej kws dlawbhuv hab tug Mivnyuas Yaaj.


  11Cov paa tawg kws tsimtxom puab ntawd yuav nchu moog ibtxhis. Txhua tug kws pe tug tsaj hab tug mlom kws muaj yaam ntxwv zoo le tug tsaj ntawd hab muaj lub cim kws qha tug tsaj ntawd lub npe nas rua puab lawm, yuav nyob tsau rawv huv txujkev tsimtxom taag nub taag mo moog ibtxhis le.”


  12Yog le ntawd Vaajtswv tsaav tuabneeg yuavtsum ua sab ntev, Vaajtswv cov tuabneeg yog cov kws coj lawv le Vaajtswv txuj kevcai hab muab sab npuab Yexus.


  13Hab kuv nov ib lub suab has sau ntuj tuaj rua kuv has tas, “Koj ca le sau has le nuav: Txij nuav moog cov tuabneeg kws ua Vaajtswv teg num kws raug luas muab tua lawm, puab yuav tau nyob kaaj sab lug!”


  Vaaj Ntsujplig txawm teb has tas, “Yeej yog le ntawd tag! Puab yuav tso puab tej num khwv khwv tseg, rua qhov puab yeej yuav tau nqe zug rua tej num kws puab tau ua lug lawm.”


  Sau tej Qoobloo huv Nplajteb


  14Kuv saib dlheev kuv txawm pum ib tauv fuab dlawb dlawb, muaj ib tug zoo le tuabneeg nyob sau tauv fuab ntawd, nwg ntoo ib lub mom kub, nwg txhais teg tuav rawv ib raab lag ntse ntse.


  15Ces txawm muaj ib tug timtswv ceebtsheej tawm huv lub tuamtsev tuaj, nwg has nrov nrov rua tug kws nyob sau tauv fuab dlawb has tas, “Koj ca le muab koj raab lag hlais tej qoobloo kws nyob huv nplajteb, rua qhov tej qoobloo ntawd tub sav taag hab tub txug caij hlais lawm!”


  16Ces tug kws nyob sau tauv fuab txawm cev nwg raab lag lug hlais tej qoobloo kws nyob huv nplajteb nuav taag huv tuabsi.


  17Kuv pum dlua ib tug timtswv ceebtsheej tawm huv lub tuamtsev kws nyob sau ntuj tuaj, nwg tuav rawv ib raab lag ntse ntse hab.


  18Hab muaj dlua ib tug timtswv ceebtsheej kws saib suavtawg, nwg tawm ntawm lub thaaj tuaj. Nwg has nrov nrov rua tug timtswv kws tuav raab lag has tas, “Koj ca le muab koj raab lag hlais tej tauv txiv maab kws nyob huv nplajteb, rua qhov tej txiv maab ntawd tub sav zoo hlais lawm!”


  19Tug timtswv ntawd txawm cev nwg raab lag lug rua huv nplajteb hab hlais hlo tej tauv txiv maab pov rua huv lub qhov tsuam txiv maab kws pev txug Vaajtswv txujkev txav txim.


  20Luas muab tej txiv maab tsuam rua huv lub qhov tsuam txiv maab kws nyob ntawm ntug nroog, txawm muaj ntshaav tawm huv lub qhov ntawd ndlwg moog dleb le peb puas neeg nkaum kilumev kev hab sab txij neeg nplooj pus.


  


  Tshwmsim 15


  Cov Timtswv hab tej Sub Tawg Sub Ntshaa Zag Kawg


  1Tom qaab ntawd kuv pum dlua ib yaam txujci tseemceeb tshwm sau nruab ntug ua rua kuv xaav tsi thoob le. Kuv pum xyaa tug timtswv ceebtsheej nqaa xyaa yaam sub tawg sub ntshaa kws yog Vaajtswv txujkev txav txim zag kawg.


  2Kuv pum ib yaam zoo le havtxwv kws ci le av kws muaj nplaim tawg xyaw. Hab kuv pum cov tuabneeg kws tawmtsaam yeej tug tsaj hab tug mlom kws muaj yaam ntxwv zoo le tug tsaj ntawd, hab kovyeej tug kws muaj cov lej xaam phaaj. Cov tuabneeg ntawd sawv ntawm ntug havtxwv kws ci le av, puab ib leeg nqaa ib lub nkauj nogncaas kws yog Vaajtswv muab rua puab,


  3puab hu Mauxes tug kws yog Vaajtswv tug tubkhai zaaj nkauj, hab tug Mivnyuas Yaaj zaaj nkauj has tas:


  “Tug Tswv kws yog Vaajtswv, koj yog tug kws muaj fwjchim luj kawg nkaus, tej num kws koj ua puavleej tseemceeb hab zoo tshaaj plawg; Koj yog tug Vaajntxwv kws kaav taagnrho txhua lub tebchaws huv tuabsi.


  Tej kws koj ua, koj ua ncaaj ua nceeg hab lawv le qhov tseeb!


  4Tug Tswv, puas muaj leejtwg kws tsi ntshai koj? Puas muaj leejtwg kws tsi fwm koj? Rua qhov koj tuab leeg txhaj yog tug kws dlawbhuv. Txhua tsaav tuabneeg yuav tuaj cuag koj hab pehawm koj; rua qhov suavdlawg pum has tas, koj ua koj teg num ncaaj nceeg.”


  5Tom qaab ntawd kuv pum lub tuamtsev sau ntuj ceebtsheej lub qhovrooj qheb hlo, kuv pum lub Tsevntaub kws luas muab Vaajtswv Txujlug timkhawv tso rua huv.


  6Ces xyaa tug timtswv kws nqaa xyaa yaam sub tawg sub ntshaa tawm huv lub tuamtsev tuaj rua saab nrau, puab ib leeg naav ib cev rig tsho ntaub maag dlawb dlawb hab ib leeg sa ib txuj hlaab kub sau qhovtsus.


  7Plaub tug qhelunpees kws sawv vij Vaajtswv lub zwmtxwv, muaj ib tug txawm muab xyaa lub taig kub cev rua xyaa tug timtswv ntawd. Xyaa lub taig kub ntawm ntim puv nkaus Vaajtswv tug kws muaj sa nyob txujkev txav txim.


  8Vaajtswv tug tshwjchim kws ci ntsaa ab hab Vaajtswv lub fwjchim nchu paa lug ib yaam le paa tawg puv nkaus huv lub tuamtsev. Thaus xyaa yaam sub tawg sub ntshaa kws xyaa tug timtswv ntawd nqaa lug tseem tsi tau dlua taag, tsi muaj leejtwg yuav moog tau rua huv lub tuamtsev le.


  


  Tshwmsim 16


  Cov Taig Kws Ntim Vaajtswv Txujkev Rau Txim


  1Kuv nov ib lub suab has nrov nrov huv lub tuamtsev tuaj rua xyaa tug timtswv ceebtsheej ntawd has tas, “Mej ca le moog muab xyaa lub taig kws ntim Vaajtswv txujkev rau txim laub rua huv nplajteb!”


  2Thawj tug timtswv ceebtsheej muab nwg lub taig laub rua huv nplajteb. Ces cov tuabneeg kws muaj tug tsaj hab tug mlom kws muaj yaam ntxwv zoo le tug tsaj ntawd lub cim nas rua hab pe tug tsaj ntawd txawm mob rwj thoob plawg ib ce huv tuabsi.


  3Tom qaab ntawd tug timtswv ceebtsheej kws yog tug ob muab nwg lub taig laub rua huv havtxwv. Ces dlej txawm txa ua ntshaav zoo le tej ntshaav tuabneeg tuag, hab txhua yaam muaj sa kws nyob huv havtxwv puavleej tuag taag huv tuabsi.


  4Tug timtswv ceebtsheej kws yog tug peb muab nwg lub taig laub rua huv txhua tug dlej luj hab txhua lub qhov dlej txhawv, ces tej dlej ntawd txawm txa ua ntshaav taagnrho.


  5Kuv nov tug timtswv kws saib tej dlej has tas, “Tug Tswv kws Dlawbhuv, koj yog tug muaj sa nyob hab yog tug kws ibtxwm nyob thaus u lug, koj tub txav txim ncaaj rua tej ntawd lawm!


  6Qhov kws koj muab ntshaav rua puab haus, nyavnyuas hum qhov kws puab muab koj cov tuabneeg hab koj cov cevlug tua povtseg lawm!”


  7Ces kuv nov ib lub suab has ntawm lub thaaj fij tuaj has tas, “Yog tag, tug Tswv kws yog Vaajtswv, koj yog tug kws muaj Fwjchim Luj kawg nkaus! Koj txav txim ncaaj nceeg hab lawv le qhov tseeb!”


  8Tom qaab ntawd, tug timtswv ceebtsheej kws yog tug plaub txawm muab nwg lub taig laub rua sau lub nub, ces tej dluab tshaav ntuj ca le kub tej tuabneeg ib yaam le suavtawg kub.


  9Cov tuabneeg kws raug tej dluab tshaav ntuj ntawd kub txawm tshev Vaajtswv tug kws muaj fwjchim luj dlua tej sub tawg sub ntshaa ntawd lub npe. Txawm yog puab raug tshaav ntuj kub los puab tseem tsi tso puab tej kev txhum tseg hab tsi fwm Vaajtswv le.


  10Tom qaab ntawd tug timtswv ceebtsheej kws yog tug tsib txawm muab nwg lub taig laub rua sau tug tsaj ntawd lub zwmtxwv. Ces lub tebchaws kws tug tsaj ntawd kaav txawm tsaus ntuj nti, hab tej tuabneeg puavleej tum nplaig ntxig, rua qhov mob puab heev,


  11ces puab txawm tshev Vaajtswv tug kws nyob sau ntuj, rua qhov puab tej rwj mob ncug quas nco. Txawm yog mob puab npaum le ntawd los puab yeej tsi tso puab tej kev phem kev qas tseg le.


  12Tom qaab ntawd, tug timtswv ceebtsheej kws yog tug rau muab nwg lub taig laub rua tug Dlej luj Efalates. Ces tug dlej ntawd txawm nqhuab kag ua kev qhuav qhawv rua cov vaajntxwv kws nyob saab nubtuaj tau kev tuaj.


  13Ces kuv txawm pum peb tug ntsujplig phem qas kws muaj yaam ntxwv zoo le tug qaav tawm huv tug zaaj, huv tug tsaj hab huv tug cevlug cuav lub qhovncauj lug.


  14Puab yog cov ntsujplig ntawm cov dlaab kws ua tau tej txujci luj kws xaav tsi thoob. Peb tug ntsujplig ntawd moog cuag txhua tug vaajntxwv kws nyob huv nplajteb nuav, hab coj puab tuaj ua ke ua rog rua Nub tseemceeb kws Vaajtswv tug kws muaj Fwjchim Luj kawg nkaus teem ca lawm.


  15“Mej ca le ua tuab zoo noog kuv tej lug! Kuv yuav lug ib yaam le tug tubsaab tuaj! Tug kws ceevfaaj zuv tog, hab txuag nwg cev rig tsho kuas zoo, nwg yuav tau nyob kaaj sab lug. Nwg tsi labqaab, nwg yuav muaj ntsejmuag moog rua nuav rua u, tsi txaajmuag rua leejtwg le!”


  16Tom qaab ntawd peb tug dlaab txawm coj cov vaajntxwv tuaj nyob ua ke ntawm ib qhov chaw kws lug Henplais hu ua Amankedoos!


  17Ces tug timtswv ceebtsheej kws yog tug xyaa maam muab nwg lub taig laub rua sau nruab ntug. Ces txawm muaj ib lub suab has nrov nrov ntawm Vaajtswv lub zwmtxwv kws nyob huv lub tuamtsev tuaj has tas, “Tav lawm lauj!”


  18Ces tsaglig xub txawm laim lab pis vog, xub nrov nroo quas ntwg, hab muaj aav qeeg luj. Txij thaus tsim tuabneeg lug txug naj nub nua yeej tsi tau muaj dlua aav qeeg luj le zag nuav le!


  19Lub nroog kws luj kawg nkaus tej aav txawm tawg rhe ua peb feem, hab tej nroog kws nyob huv txhua lub tebchaws puavleej puamtsuaj taag huv tuabsi. Tej ntawd ua rua suavdlawg paub has tas, Vaajtswv ncu ntsoov lub nroog Npanpiloos kws luj kawg nkaus, hab muab Vaajtswv khob cawv txiv maab kws pev txug Vaajtswv txuj kev txav txim rua lub nroog ntawd haus.


  20Txhua lub koog povtxwv hab txhua lub roob puavleej yaaj hab pluj taagnrho.


  21Muaj tej lub lawg luj luj kws nyaav txug plaub caug tsib kilus poob sau ntuj lug raug tej tuabneeg. Suavdlawg txawm tshev Vaajtswv, rua qhov puab raug tej sub tawg sub ntshaa kws lawg ntaus, tej ntawd ua rua puab raug kev txomnyem kawg le.


  


  Tshwmsim 17


  Tug Namndlav Kws Phem Kawg Nkaus


  1Tom qaab ntawd xyaa tug timtswv ceebtsheej kws nqaa xyaa lub taig, muaj ib tug txawm lug has rua kuv has tas, “Koj ca le nrug kuv moog, kuv yuav coj koj moog saib tug namndlav kws phem kawg nkaus, saib nwg yuav raug txim le caag. Tug namndlav ntawd yog lub nroog luj kws ua rua ntawm ob peb ceg dlej sis tshuam.


  2Tej vaajntxwv kws nyob huv nplajteb nuav puavleej nrug tug namndlav kws phem kawg nkaus ntawd sis ntxag. Hab tej tuabneeg nplajteb tub haus tej cawv txiv maab kws yog tug quaspuj ntawd tej kev phem kev qas qaug lawm.”


  3Vaaj Ntsujplig txawm lug kaav taagnrho kuv lub sab, ces tug timtswv ceebtsheej ntawd txawm coj kuv moog rua tom taj suabpuam. Thaus kuv moog txug tod, kuv pum ib tug quaspuj caij ib tug tsaj lab ploog; tug tsaj ntawd muaj ntau lub npe phem phem sau thoob plawg nwg lub cev. Nwg muaj xyaa lub taubhau hab kaum tug kub.


  4Tug quaspuj ntawd naav ib cev tsoog tsho tsaamxem hab lab ploog. Nwg coj saw kub, coj tej qai zeb ci ci kws muaj nqes hab coj tej hlaws thoob plawg ib ce. Nwg txhais teg tuav rawv ib lub taig kub kws ntim puv nkaus tej kev phem kev qas kws nwg tau ua taag lug lawm.


  5Muaj ib lub npe sau rua ntawd tug quaspuj ntawd lub hauvplaj kws tsi muaj tuabneeg paub lub ntsab lug, lub npe ntawd sau has tas, “Lub nroog Npanpiloos kws luj dlua ndlais, koj yog cov namndlav hab tej tuabneeg nplajteb kws ua phem ua qas leej nam.”


  6Hab kuv pum tug quaspuj ntawd tub haus Vaajtswv cov tuabneeg cov ntshaav hab cov tuabneeg kws raug luas tua cov ntshaav qaug lawm, cov tuabneeg ntawd yog cov kws muab sab npuab Yexus.


  Thaus kuv pum tug quaspuj ntawd ua rua kuv xaav tsi thoob le.


  7Tug timtswv ntawd nug kuv has tas, “Ua le caag koj txhaj xaav tsi thoob? Kuv yuav qha tug quaspuj ntawd hab tug tsaj kws muaj xyaa lub taubhau hab kaum tug kub kws tug quaspuj ntawd caij lub ntsab rua koj paub.


  8Tug tsaj ntawd yaav taag lug nwg muaj sa nyob, tabsis nwgnuav nwg tub tsi muaj sa lawm; nwg yuav tawm huv lub qhov tub tub lug, hab nwg yuav moog raug kev puamtsuaj. Tej tuabneeg nplajteb kws tsi muaj npe sau thaus tsi tau tsim ntuj tsim teb rua huv phoo ntawv kws sau cov tuabneeg muaj txuj sa nyob moog ibtxhis lawm tej npe, thaus puab pum tug tsaj ntawd, puab yuav xaav tsi thoob le, rua qhov yaav taag lug tug tsaj ntawd muaj sa, tabsis nwgnuav tsi muaj lawm, hab nwg tseem yuav rov tshwm lug.


  9“Tug kws muaj tswvyim, nwg yeej yuav totaub zaaj nuav. Tug tsaj ntawd xyaa lub taubhau yog xyaa lub pov roob kws tug quaspuj ntawd nyob, hab xyaa lub pov roob ntawd yog xyaa tug vaajntxwv:


  10Muaj tsib tug vaajntxwv tub poob fwjchim lawm, tshuav ib tug tseem kaav tebchaws, hab muaj ib tug tseem tsi tau lug kaav tebchaws; thaus nwg lug, nwg yuav kaav tebchaws ib ntus xwb.


  11Tug tsaj kws yaav taag lug muaj sa, tabsis nwgnuav tsi muaj sa lawm, nwg yog ib tug vaajntxwv kws yog tug yim kws nrug xyaa tug vaajntxwv ntawd ua ib paab, hab nwg yuav moog raug kev puamtsuaj.


  12“Kaum tug kub kws koj pum ntawd yog kaum tug vaajntxwv kws tseem tsi tau lug ua vaajntxwv, tabsis puab yuav muaj fwjchim ib yaam le vaajntxwv, puab yuav nrug tug tsaj ntawd kaav tebchaws ib txoog teev xwb.


  13Kaum tug vaajntxwv ntawd puavleej koom ib lub sab, hab puab muab tej fwjchim kws puab muaj tso rua tug tsaj ntawd.


  14Puab yuav tawmtsaam tug Mivnyuas Yaaj, tabsis tug Mivnyuas Yaaj hab cov tuabneeg ncaaj nceeg kws tug Mivnyuas yaaj xaiv lug ua nwg cov thwjtim lawm, yuav tawmtsaam yeej cov vaajntxwv ntawd, rua qhov tug Mivnyuas Yaaj yog tug Tswv ntawm txhua tug tswv hab yog tug Vaajntxwv ntawm txhua tug vaajntxwv.”


  15Tug timtswv ceebtsheej rov has rua kuv has tas, “Ob peb ceg dlej kws koj pum tug namndlav ntawd nyob rawv sau, yog pev txug txhua paab tuabneeg, txhua xeem tuabneeg, hab txhua tsaav tuabneeg tsi has cov kws has yaam lug twg huv tuabsi.


  16Kaum tug kub hab tug tsaj kws koj pum puavleej yuav ntxub tug namndlav ntawd. Puab yuav txeeb txhua yaam kws nwg muaj huv tuabsi moog, hab ca nwg nyob labqaab; puab yuav noj nwg cev nqaj hab muab suavtawg hlawv nwg povtseg.


  17Rua qhov Vaajtswv tshoov puab lub sab kuas puab xaav ua lawv le Vaajtswv lub sab nyam. Puab koom ua ib lub sab muab tug tsaj ntawd tsaa ua tug kws kaav puab moog txug thaus muaj tav lawv le tej kws Vaajtswv tau has tseg lawm.


  18“Tug namndlav kws koj pum ntawd yog lub nroog luj dlua ndlais kws kaav taagnrho tej vaajntxwv kws nyob huv nplajteb nuav.”


  


  Tshwmsim 18


  Lub Nroog Npanpiloos Qaug Lawm


  1Tom qaab ntawd kuv pum dlua ib tug timtswv ceebtsheej lug sau ntuj lug. Nwg muaj fwjchim hab ci ntsaa ab rua lub nplajteb.


  2Nwg has nrov nrov has tas, “Lub nroog Npanpiloos kws luj dlua ndlais tub qaug lawm! Nwg tub qaug lawm! Nwgnuav tej dlaab hab tej ntsujplig phem tub lug nyob huv lub nroog ntawd lawm; txhua yaam noog kws phem hab qas los lug nyob huv lub nroog ntawd lawm hab.


  3Rua qhov lub nroog ntawd yog lub kws cug cawv txiv maab lug yuam rua txhua tsaav tuabneeg haus. Cov cawv txiv maab kws qaab qaab ntawd pev txug lub nroog ntawd tej kev phem kev qas. tej vaajntxwv kws nyob huv nplajteb nuav tuaj nrug nwg sis ntxag, hab tej tub laag tub luam kws nyob huv nplajteb npluanuj taag, tub yog vim tej kev phem kev qas kws lub nroog ntawd ua tsi paub dlhuav le!”


  4Tom qaab ntawd kuv rov nov dlua ib lub suab has sau ntuj tuaj has tas:


  “Kuv tsaav tuabneeg, mej ca le tawm plawg huv lub nroog ntawd moog! Mej tsi xob nrug tug quaspuj ntawd ua txhum; mej txhaj le tsi nrug nwg raug txim!


  5Rua qhov nwg tej kev txhum tub tib moog nto ntuj lawm, hab Vaajtswv yeej ncu ntsoov tej


  kev phem kev qas kws lub nroog ntawd naj nub ua.


  6Nwg ua le caag rua mej lawm, mej ca le ua le ntawd rov rua nwg; Mej yuavtsum ua ntau tshaaj ib npaug pauj tej kws nwg tau ua rua mej lawm. Nwg tub dlu cov tshuaj ab rua mej haus lawm, mej yuavtsum dlu cov tshuaj kws ab dlua nwg cov ib npaug rua nwg haus.


  7Nwg zoo sab hab npluanuj heev npaum le caag, mej ca le ua kuas nwg tau kev ntxhuv sab


  hab raug kev txomnyem heev npaum le ntawd. Rua qhov nwg pheej xaav has tas, "Kuv nyob ntawm nuav, kuv tub zoo ib yaam le tug puj vaajntxwv lawm! Kuv tsi yog puj ntsuag. Kuv yuav tsi raug kev txomnyem ib zag le!"


  8Yog le ntawd, tuab nub xwb tej sub tawg sub ntshaa yuav lug raug nwg; tsi has kev mob


  kev nkeeg, kev ntxhuv sab hab kev tshaib kev nqhes puavleej yuav raug nwg, hab suavtawg yuav kub nwg taag huv tuabsi. Rua qhov tug Tswv kws yog Vaajtswv tug kws rau txim rua lub nroog ntawd, nwg yog tug kws muaj fwjchim luj kawg nkaus.”


  9Tej vaajntxwv huv nplajteb kws nrug lub nroog ntawd sis ntxag hab ua kev phem kev qas, thaus puab pum lub nroog kub nyab paa tawg nchu auv nab, puab yuav quaj nyav ntsoog qeeg.


  10Puab tuaj dleb dleb saib, rua qhov puab tsi xaav pum lub nroog ntawd raug kev puamtsuaj. Puab seev has tas, “Lub nroog Npanpiloos kws luj hab nto moo, koj tub puamtsuaj lawm lauj! Nyavnyuas tuab txoog teev xwb koj txawm ca le raug txim lawm!”


  11Tej tub laag tub luam kws nyob huv nplajteb nuav los quaj nyav ntsoog qeeg rua lub nroog ntawd, vim tsi muaj tuabneeg tuaj yuav puab tej khoom lawm;


  12tsi muaj leejtwg yuav puab tej nyaj tej kub, tej qai zeb ci ci kws muaj nqes, tej hlaws, tej ntaub maag zoo zoo, ntaub xav, ntaub tshwbkaab, ntaub lab hab tej ntoo kws muaj nqes, tej kws muab kaug ntxhw ua, tej kws muab tooj dlaag, muab hlau hab muab hlaws txaij ua;


  13tej roj ntoos tsw qaab, tej fwjtxob, tej moov tshuaj tsw qaab, tej nroj tsw qaab, tej tshuaj tsw qaab, tej cawv txiv maab, tej roj, tej moov nplej, tej moov pobkws, tej nyuj, tej yaaj, tej neeg, tej tsheb neeg hab tej tubqhe, txawm yog tuabneeg txuj sa los tsi muaj leejtwg xaav yuav.


  14Tej tub laag tub luam has rua lub nroog ntawd has tas, “Txhua tsaav yaam zoo kws koj ntshaw tub pluj taag lawm, koj tej qhov txhua chaw hab tej nyaj tej kub kws ci ntsaa ab los puavleej poob taag. Koj yuav nrhav tsi tau tej ntawd rov lug dlua ib zag le lawm!”


  15Tej tub laag tub luam kws ua luam npluanuj huv lub nroog ntawd, puab yuav tuaj dleb dleb saib, rua qhov puab tsi xaav pum lub nroog ntawd raug kev puamtsuaj. Puab yuav quaj nyav ntsoog qeeg


  16hab seev zum zawg has tas, “Lub nroog kws luj, koj tub puamtsuaj taag lawm! Koj puamtsuaj lawm lauj! Koj ibtxwm naav tej tsoog tsho ntaub maag zoo zoo, ntaub xav, ntaub lab, koj coj saw nyaj saw kub, coj tej qai zeb ci ci kws muaj nqes, hab coj hlaws thoob plawg ib ce!


  17Ua le caag tuab txoog teev xwb, koj txujkev npluanuj txawm ca le pluj ndlais moog lawm!”


  Tej tuabneeg tsaav nkoj, tej tuabneeg caij nkoj, tej tuabneeg ua num huv lub nkoj hab tej tuabneeg kws nrhav noj huv havtxwv txhua tug puavleej tuaj dleb dleb saib,


  18thaus puab pum lub nroog ntawd kub nyab paa nchu auv nab, puab qw nrov nrov has tas, “Ibtxwm yeej tsi muaj ib lub nroog luaj le lub nuav!”


  19Puab tsuab moov aav rua sau puab taubhau, puab quaj nyav ntsoog qeeg has tas, “Lub nroog kws luj, koj puamtsuaj lawm! Koj puamtsuaj lawm lauj! Lub nroog nuav yog lub kws ua rua tej tuabneeg muaj nkoj dlha moog dlha lug huv havtxwv npluanuj taag! Ua le caag tuab txoog teev xwb, txhua tsaav yaam kws koj muaj huv lub nroog nuav txawm siv pluj taag huv tuabsi lawm.”


  20Lub ntuj, koj ca le zoo sab, rua qhov lub nroog nuav tub puamtsuaj taag lawm! Vaajtswv cov tuabneeg, cov timthawj, hab cov cev Vaajtswv lug, ca le zoo sab! Rua qhov Vaajtswv tub rau txim rua lub nroog kws tsimtxom mej lawm!


  21Ces ib tug timtswv ceebtsheej kws muaj fwjchim txawm muab ib lub pobzeb kws luaj le ib txhib zeb pov rua huv havtxwv, hab nwg has tas, “Luas yuav muab lub nroog Npanpiloos kws luj dlua ndlais ntawd ua kuas puamtsuaj taag ib yaam le luas muab lub pobzeb nuav ntsawm. Txij nuav moog yuav tsi muaj leejtwg pum lub nroog nuav le lawm.


  22Yuav tsi muaj leejtwg nov suab raaj suab xyu hab suab nkauj nogncaas nrov huv lub nroog nuav le lawm. Yuav tsi muaj leejtwg ua vaaj ua tsev, nchuav tooj nchuav hlau, hab yuav tsi muaj suab zum zeb tuav cug nrov le lawm!


  23Yuav tsi muaj leejtwg pum teeb cig huv lub nroog nuav; hab yuav tsi muaj leejtwg nov nkauj nyaab nraug vauv lub suab le lawm. Tej tub laag tub luam kws nyob huv lub nroog nuav puavleej yog cov kws muaj tswvyim luj dlua tej tub laag tub luam huv nplajteb nuav huv tuabsi. Hab lub nroog nuav tau ua khawvkoob dlaag ntxag txhua tsaav tuabneeg huv nplajteb nuav kuas qaug sab rua nwg!”


  24Lub nroog Npanpiloos raug txim, rua qhov nwg muab cov kws cev Vaajtswv lug hab Vaajtswv cov tuabneeg kws nyob huv nplajteb nuav tua povtseg taag lawm.


  


  Tshwmsim 19


  1Tom qaab ntawd kuv nov ib lub suab nrov ib yaam le ib paab tuabneeg coob coob nyob sau ntuj lub suab has zum zawg has tas, “Ca le qhuas Vaajtswv! Qhuas nwg txujkev cawm dlim, nwg muaj tshwjchim ci ntsaa ab hab muaj fwjchim!


  2Vaajtswv txav txim ncaaj nceeg hab nwg ua lawv le qhov tseeb! Vaajtswv rau txim rua tug namndlav kws dlaag ntxag tuabneeg nplajteb ua phem ua qas. Vaajtswv rau txim rua nwg, rua qhov nwg muab Vaajtswv cov tubkhai tua povtseg taag lawm.”


  3Puab rov has nrov nrov has tas, “Ca le qhuas Vaajtswv! tej suavtawg kws kub lub nroog luj ntawd yuav cig ua nplaim ntswj pis yog hab nchu paa moog taag ibtxhis le!”


  4Neeg nkaum plaub tug txwjlaug hab cov qhelunpees txawm txhus caug ndlua pehawm Vaajtswv tug kws nyob sau lub zwmtxwv. Puab has tas, “Amees! Ca le qhuas Vaajtswv!”


  Tug Mivnyuas Yaaj Rooj Tshoob


  5Tom qaab ntawd muaj dlua ib lub suab has ntawm lub zwmtxwv tuaj has tas, “Vaajtswv cov tubkhai hab nwg cov tuabneeg, tsi has tug hlub tug yau kws fwm Vaajtswv, ca le qhuas Vaajtswv!”


  6Ces kuv nov ib lub suab nrov zum zawg ib yaam le ib paab tuabneeg coob coob has lug, hab nrov ib yaam le dlej tsaws tsaag hlub hlub hab nrov ib yaam le suab xub nroo. Lub suab ntawd has tas, “Ca le qhuas Vaajtswv! Rua qhov tug Tswv kws yog peb tug Vaajtswv kws muaj Fwjchim Luj kawg nkaus, nwg yog Vaajntxwv!


  7Peb ca le zoo sab hab xyivfaab hlo; peb ca le qhuas Vaajtswv lub fwjchim kws luj kawg nkaus! Rua qhov tub txug lub sijhawm kws tug Mivnyuas Yaaj ua tshoob, hab nwg tug nkauj nyaab tub tu cev txhij lawm.


  8Luas muab ib cev tsoog tsho ntaub maag dlawb rua tug nkauj nyaab naav.” (Cev tsoog tsho ntaub maag dlawb yog pev txug tej num ncaaj nceeg kws Vaajtswv cov tuabneeg naj nub ua).


  9Ces tug timtswv ceebtsheej has rua kuv has tas, “Koj ca le sau has tas, cov tuabneeg kws tug Mivnyuas Yaaj caw moog nrug nwg noj tshoob yog cov kws tau nyob kaaj sab lug.” Hab tug timtswv has dlua rua kuv has tas, “Tej lug nuav yog Vaajtswv tej lug tag.”


  10Kuv txawm txhus caug ndlua ntawm tug timtswv ntawd kutaw yuav pe nwg, tabsis nwg has rua kuv has tas, “Tsi xob pe kuv! Kuv yog ib tug tubkhai ib yaam le koj, hab ib yaam le koj cov kwvtij txhua tug kws Yexus tau qha qhov tseeb rua puab lawm xwb. Koj ca le pehawm Vaajtswv xwb!”


  Rua qhov tej lug tseeb kws Yexus qha rua suavdlawg paub yog tej kws Vaajtswv qha rua cov kws cev Vaajtswv lug lawm.


  Tug Kws Caij tug Txiv Neeg Dlawb


  11Tom qaab ntawd kuv txawm pum rooj ntug ceebtsheej qheb, hab kuv pum ib tug txiv neeg dlawb nyob ntawd. Tug kws caij tug txiv neeg dlawb ntawd hu ua Ncaaj hab Tseeb; nwg yog tug kws rau txim hab yog tug kws ua tsuv ua rog ncaaj nceeg.


  12Nwg ob lub qhovmuag ci ib yaam le nplaim tawg, hab nwg ntoo ntau lub mom kub. Muaj ib lub npe sau rua ntawm nwg lub cev, tabsis tsi muaj leejtwg paub lub npe ntawd, tsuas yog nwg tuab leeg txhaj paub xwb.


  13Nwg lub tsho ntev lu ntshaav thoob plawg. Suavdlawg hu nwg lub npe has tas, “Vaajtswv Txujlug.”


  14Cov tubrog sau ntuj ceebtsheej lawv nwg qaab lug, puab ib leeg caij ib tug txiv neeg dlawb, hab ib leeg naav ib cev tsoog tsho ntaub maag dlawb.


  15Muaj ib raab ntaaj ntse ntse tawm huv nwg qhovncauj lug. Nwg yuav muab raab ntaaj ntawd tua txhua tsaav tuabneeg hab muab qws hlau kaav puab. Nwg yuav muab cov txiv maab kws nyob huv lub qhov tsuam txiv maab tsuam huv tuabsi. Lub qhov tsuam txiv maab pev txug Vaajtswv tug kws muaj Fwjchim Luj kawg nkaus txujkev chim hab txujkev txav txim.


  16Muaj ib lub npe sau rua ntawm nwg lub tsho ntev hab ntawm nwg ib saab ncej qaab has tas, “Tug Vaajntxwv ntawm txhua tug vaajntxwv, hab tug Tswv ntawm txhua tug tswv.”


  17Tom qaab ntawd kuv pum dlua ib tug timtswv ceebtsheej sawv sau lub nub, nwg has nrov nrov rua tej noog kws yaa sau nruab ntug has tas, “Mej ca le sau nthwv tuaj noj Vaajtswv rooj mov kws luj!


  18Mej ca le tuaj hab noj cov vaajntxwv, cov thawjcoj, tej tubrog, tej neeg, hab cov tuabneeg kws caij neeg tej nqaj, hab noj txhua tsaav tuabneeg, tsi has cov kws ua qhev, cov kws tsi ua qhev, hab tsi has tug hlub tug yau tej nqaj huv tuabsi!”


  19Kuv pum tug tsaj hab cov vaajntxwv huv nplajteb hab puab tej tubrog tuaj ua ke yuav ua rog rua tug kws caij tug txiv neeg dlawb hab nwg tej tubrog.


  20Luas nteg tau tug tsaj ntawd hab nteg tau tug cevlug cuav kws dlaag has tas nwg yog ib tug kws cev Vaajtswv lug. (Tug kws cevlug cuav ntawd yog tug kws ua tej txujci taabmeeg tug tsaj ntawd dlaag ntxag cov tuabneeg kws muaj tug tsaj ntawd lub cim nas rua ntawm puab lawm, hab cov tuabneeg kws pe tug mlom kws muaj yaam ntxwv zoo le tug tsaj ntawd.) Luas ca le muab tug tsaj hab tug cevlug cuav ntawd pov rua huv cov nplaim tawg leejfaaj kws cig ntswj pis yog.


  21Raab ntaaj kws tawm huv tug kws caij tug txiv neeg dlawb ntawd qhovncauj lug txawm tua tug tsaj hab tug cevlug ntawd tej tubrog tuag taag huv tuabsi. Ces tej noog txawm sau nthwv tuaj muab cov tuabneeg kws tuag ntawd tej cev dlua pis rhe noj.


  


  Tshwmsim 20


  Ib Txheeb Xyoo


  1Tom qaab ntawd kuv pum ib tug timtswv ceebtsheej lug sau ntuj lug, nwg coj tug yumsij kws qheb lub qhov tub tub, hab nwg tuav ib txuj saw hlau luj luj.


  2Nwg muab tug zaaj kws yog tug naab txwj naab laug kws suavdlawg hu ua dlaab Ntxwgnyoog lossis hu ua Xataas, khi kag ca ib txheeb xyoo.


  3Tug timtswv ntawd muab tug zaaj pov rhees rua huv lub qhov tub tub. Nwg muab ntsugphoo ntsug hab nas homthawj rua, kuas tug zaaj tsi tau kev lug ntxag txhua tsaav tuabneeg ib txheeb xyoo. Tom qaab kws dlhau ib txheeb xyoo lawm, maam le tso tug zaaj ntawd tawm lug ib nyuas ntu.


  4Tom qaab ntawd kuv pum ntau lub zwmtxwv hab pum cov tuabneeg kws nyob sau cov zwmtxwv ntawd tub tau lub fwjchim ua cov txav txim lawm. Hab kuv pum cov tuabneeg kws luas muab txav cejdlaab tuag lawm cov ntsujplig. Puab raug tua rua qhov puab qha tej lug tseeb kws Yexus qha rua puab hab puab qha Vaajtswv txujlug. Puab yeej tsi pe tug tsaj hab tug mlom kws muaj yaam ntxwv zoo le tug tsaj ntawd, puab tsi muaj tug tsaj ntawd lub cim nas rua ntawm puab hauvplaj lossis ntawm puab txhais teg. Puab nrug Yexus Khetos nyob hab nrug nwg kaav ib txheeb xyoo.


  5(Dlua le tej, puab yuavtsum tog kuas dlhau ib txheeb xyoo tsaiv, puab maam le sawv huv qhov tuag rov lug.) Cov tuabneeg kws raug luas muab txav cejdlaab yog thawj cov kws sawv huv qhov tuag rov qaab lug.


  6Thawj paab kws sawv huv qhov tuag rov lug nuav, puab tau nyob kaaj sab lug. Txujkev tuag zag ob tsi muaj fwjchim yuam tau puab lawm.) Puab yuav ua Vaajtswv hab ua Yexus Khetos cov povthawj hab puab yuav nrug Yexus kaav ib txheeb xyoo.


  Dlaab Ntxwgnyoog Swb Lawm


  7Tom qaab kws dlhau ib txheeb xyoo lawm, luas maam le qheb lub qhov hab tso dlaab Ntxwgnyoog tawm lug,


  8thaus nwg tawm lug, nwg yuav moog dlaag ntxag txhua tsaav tuabneeg kws nyob plaub ceg kaum ntuj. Cov tuabneeg ntawd hu ua Nkaus hab Mankaus. Dlaab Ntxwgnyoog yuav sau txhua tug huv tuabsi tuaj ua rog, cov tuabneeg kws tuaj ntawd coob ib yaam le tej xuabzeb ntawm ntug havtxwv.


  9Puab yuav tuaj moog thoob plawg nplajteb hab puav Vaajtswv cov tuabneeg lub loog hab lub nroog kws Vaajtswv hlub. Tabsis muaj suavtawg poob sau ntuj lug kub cov tuabneeg ntawd tuag taag huv tuabsi.


  10Ces luas muab tug dlaab Ntxwgnyoog kws dlaag ntxag cov tuabneeg ntawd pov rua huv cov nplaim tawg leejfaaj kws cig ntswj pis yog. Qhov chaw ntawd yog qhov chaw kws luas tub xub muab tug tsaj hab tug cevlug cuav pov rua huv lawm; Puab yuav raug kev tsimtxom taag nub taag mo moog ibtxhis le.


  Kev Txav Txim Zag Kawg


  11Tom qaab ntawd kuv pum Vaajtswv lub zwmtxwv luj kws dlawb paug hab muaj ib tug nyob sau lub zwmtxwv ntawd. Lub nplajteb hab lub ntuj ca le pluj ndlais ntawm nwg lub xubndlag moog lawm.


  12Hab kuv pum cov tuabneeg kws tuag lawm, tsi has tug hlub tug yau, suavdlawg puavleej sawv ntawm tug kws nyob sau lub zwmtxwv hauv ntej. Luas muab tej phoo ntawv lug nthuav, hab muab ib phoo ntawv lug nthuav saib, phoo ntawd yog phoo ntawv kws sau cov tuabneeg kws muaj sa ntev moog ibtxhis lawm tej npe. Luas txav txim rua cov tuabneeg kws tuag lawm lawv le puab teg num kws tub muab sau ca rua huv tej ntawv ntawd lawm.


  13Dlej havtxwv xaa tej tuabneeg kws tuag rua huv havtxwv rov qaab lug. Txujkev tuag hab tubtuag teb los xaa cov tuabneeg tuag lawm rov qaab lug ib yaam nkaus. Luas txav txim rua txhua tug lawv le teg num kws puab tau ua lug lawm.


  14Luas muab txujkev tuag hab tubtuag teb pov rua huv ntuj tawg. (Lub ntuj tawg ntawd yog txujkev tuag zag ob.)


  15Txhua tug kws tsi muaj npe sau rua huv phoo ntawv kws sau cov tuabneeg kws muaj txujsa ntev moog ibtxhis lawm tej npe, luas muab cov tuabneeg ntawd pov rua huv ntuj tawg.


  


  Tshwmsim 21


  Lub Ntuj Tshab hab Lub Nplajteb Tshab


  1Tom qaab ntawd kuv pum lub ntuj tshab hab lub nplajteb tshab. Lub ntuj qub hab lub nplajteb qub tub pluj taag lawm, hab dlej havtxwv los pluj taag ib yaam nkaus.


  2Hab kuv pum lub Nroog Dlawbhuv kws yog lub nroog Yeluxalees tshab lug ntawm Vaajtswv tug kws nyob sau ntuj ceebtsheej lug. Vaajtswv tub tu lub nroog ntawd txhij ca lawm, ib yaam le tug nkauj nyaab tu cev tog tug nraug vauv.


  3Kuv nov ib lub suab has nrov nrov ntawm Vaajtswv lub zwmtxwv tuaj has tas, “Nwgnuav Vaajtswv tub lug nrug tuabneeg nyob lawm! Nwg yuav nrug puab nyob, puab yuav ua nwg tsaav tuabneeg hab nwg yuav nrug puab nyob hab yuav ua puab tug Vaajtswv.


  4Nwg yuav so puab tej kua muag huv tuabsi moog. Tej kev tuag, kev ntxhuv sab, kev quaj ntsuag hab kev mob kev nkeeg yuav tsi muaj ib zag le lawm. Tej kws suavdlawg ibtxwm muaj lug tub pluj taag lawm.”


  5Tug kws nyob sau lub zwmtxwv has rua kuv has tas, “Nwgnuav kuv yuav tsim dlua ib puas tsaav yaam tshab!” Hab nwg has dlua rua kuv has tas, “Koj ca le sau tej lug nuav ca: rua qhov tej lug nuav yog lug tseeb hab tso sab tau.”


  6Hab nwg has tas, “Tav lawm! Kuv yog Alafas hab yog Aumenkas, kuv yog lub hauvpaug hab kuv yog lub ntsis. Kuv yuav pub cov dlej kws haus muaj txuj sa huv lub qhov dlej txhawv rua tug kws nqhes dlej haus, kuv pub dlawb dlawb xwb, tsi yuav nqe le.


  7Kuv yuav ua txhua tug kws kovyeej lawm tug Vaajtswv, hab puab yuav ua kuv cov tub.


  8Tabsis cov tuabneeg sab yau, cov tuabneeg ntxeev sab, cov tuabneeg nyam ua phem ua qas, cov tuabneeg tua tuabneeg, cov tuabneeg ua kev nkauj kev nraug, cov tuabneeg ua khawvkoob, cov tuabneeg pe dlaab pe mlom hab cov tuabneeg dlaag, puab txhua tug yuav poob rua huv cov nplaim tawg leejfaaj kws cig ntswj pis yog kws yog txujkev tuag zag ob. Qhov chaw ntawd yog qhov chaw kws tub xub tu tseg ca rua puab lawm.”


  Lub Nroog Yeluxalees Tshab


  9Xyaa tug timtswv ceebtsheej kws nqaa xyaa lub taig kws rau xyaa yaam sub tawg sub ntshaa puv nkaus, ib tug lug has rua kuv has tas, “Koj nrug kuv moog saib tug Nkauj Nyaab kws yog tug Mivnyuas Yaaj tug quaspuj.”


  10Vaaj Ntsujplig lug kaav taagnrho kuv lub sab, ces tug timtswv ntawd coj kuv nce moog sau ib lub ncov roob sab sab. Nwg taw teg qha lub nroog Yeluxalees rua kuv saib, yog lub Nroog Dlawbhuv kws taabtom lug ntawm Vaajtswv tug kws nyob sau ntuj lug,


  11hab Vaajtswv tug tshwjchim ci ntsaa ab huv lub nroog ntawd tuaj. Lub nroog ntawd ci ntsaa ab ib yaam le lub qai zeb ci ci kws muaj nqes hu ua manixaus; lub qai zeb ntawd pum kev tshaab plawg ib yaam le dlaim av.


  12Lub nroog ntawd muaj tug ntsaa yeej luj luj hab sab sab thaiv, muaj kaum ob lub roojvaag hab muaj kaum ob tug timtswv ceebtsheej ib tug zuv ntawm ib lub roojvaag. Luas sau cov Yixalayees kaum ob xeem tej npe rua ntawm cov roojvaag ntawd.


  13Ib saab ntsaa yeej muaj peb lub roojvaag: saab nubtuaj muaj peb lub, saab qaabteb muaj peb lub, saab qaumteb muaj peb lub, hab saab nubpoob muaj peb lub.


  14Luas muab kaum ob lub pobzeb kws muaj tug Mivnyuas Yaaj kaum ob tug timthawj npe sau rua lug tag tug taw loog kws xov lub nroog ntawd.


  15Tug timtswv kws has lug rua kuv ntawd coj ib tug paas ntsuag kws yog kub, nwg yuav ntsuag lub nroog, tej roojvaag hab tug ntsaa yeej.


  16Lub nroog ntawd ua xwmfaab xwmmeem. Tug timtswv muab nwg tug paas ntsuag lub nroog, qhov ntev muaj ob txheeb plaub puas kilumev, qhov dlaav hab qhov sab ntev ib yaam nkaus.


  17Tug timtswv ntsuag tug ntsaa yeej hab, qhov tuab muaj ib puas plaub caug plaub tshim, lawv le tej paas ntsuag kws tuabneeg ibtxwm ntsuag.


  18Tug ntsaa yeej ntawd yog muab tej qai zeb ci ci kws npe hu ua manixaus lug ua, hab lub nroog yog muab cov tseem kub kws pum kev tshaab plawg le av lug ua.


  19Tug taw tag tug ntsaa yeej yog muab pobzeb ua, hab muab txhua yaam qai zeb ci ci kws muaj nqes lug lu rua kuas tug ntsaa yeej zoo nkauj. Thawj ntu taw ntsaa yeej yog qai zeb manixaus, ntu ob yog qai zeb xafiles, ntu peb yog qai zeb maulas hab ntu plaub yog qai zeb emelas,


  20ntu tsib yog qai zeb aunis, ntu rau yog qai zeb kanelis, ntu xyaa yog qai zeb npulakas, ntu yim yog qai zeb npelis, ntu cuaj yog qai zeb tupas, ntu kaum yog qai zeb khixupas, ntu kaum ib yog qai zeb yaxees, hab ntu kaum ob yog qai zeb amathis.


  21Kaum ob lub roojvaag ntawd yog muab kaum ob lub hlaws muaj nqes ua. Tej kev kws nyob huv lub nroog ntawd luas muab cov tseem kub kws pum kev tshaaj plawg ib yaam le av lug ua.


  22Kuv tsi pum muaj ib lub tuamtsev nyob huv lub nroog ntawd le, rua qhov tug Tswv kws yog Vaajtswv tug kws muaj Fwjchim Luj kawg nkaus hab tug Mivnyuas Yaaj yog lub tuamtsev ntaag.


  23Huv lub nroog ntawd tsi muaj nub lossis hli ci, rua qhov Vaajtswv tug tshwjchim yeej ci ntsaa ab tuaj rua huv, hab tug Mivnyuas Yaaj yog lub teeb kws ci rua suavdlawg pum kev.


  24Txhua tsaav tuabneeg yuav pum kev kaaj nrig moog moog lug lug, hab tej vaajntxwv kws nyob huv nplajteb yuav nqaa puab tej nyaj tej kub hab tej qhov txhua chaw tuaj rua huv lub nroog.


  25Lub nroog ntawd tej roojvaag qheb lug ca tsi kaw le, rua qhov nyob huv lub nroog ntawd yeej tsi txawj tsaus ntuj.


  26Txhua tsaav tuabneeg yuav coj puab tej fwjchim hab puab tej meejmom tuaj rua huv lub nroog.


  27Tabsis yuav tsi muaj tej kev phem kev qas, tej kev poob ntsejmuag lossis tej tuabneeg dlaag nyob huv lub nroog ntawd le, luas tsuas pub cov tuabneeg kws tub muaj npe sau ca rua huv tug Mivnyuas Yaaj phoo ntawv kws sau cov tuabneeg kws muaj sa ntev moog ibtxhis lawm tej npe moog nyob huv lub nroog ntawd xwb.


  


  Tshwmsim 22


  1Tug timtswv ceebtsheej kws qha tug dlej cawm sav kws ci pum kev tshaab plawg le dlaim av rua kuv. Tug dlej ntawd ndlwg sau Vaajtswv hab tug Mivnyuas Yaaj lub zwmtxwv lug,


  2hab ndlwg taug txujkev huv plawv nroog. Ob saab ntug dlej puavleej muaj tsob txiv ntoo cawm sav kws ib xyoos twg txi kaum ob phaum txiv, ib hlis twg txi ib phaum. Tsob ntoo ntawd tej nplooj yog hauv tshuaj kuab muaj tsuas kws khu tau txhua tsaav tuabneeg.


  3Yeej tsi muaj tej kws Vaajtswv foom tsi zoo rua lawm nyob huv lub nroog ntawd hlo le.


  Vaajtswv hab tug Mivnyuas Yaaj lub zwmtxwv yuav nyob huv lub nroog ntawd, hab nwg cov tubkhai yuav pehawm nwg.


  4Puab yuav pum nwg lub ntsejmuag, hab nwg yuav sau nwg lub npe rua ntawm puab hauvplaj.


  5Yuav tsi muaj mo ntuj le lawm, puab yuav tsi taws teeb hab tsi taag yuav muaj tshaav ntuj, rua qhov tug Tswv kws yog Vaajtswv yuav ci rua puab pum kev, hab puab yuav ua vaajntxwv kaav lub nroog ntawd moog ibtxhis le.


  Yexus Yuav Rov Qaab Lug


  6Tom qaab ntawd tug timtswv has rua kuv has tas, “Tej lug nuav yog lug tseeb kws tso sab tau. Hab tug Tswv kws yog Vaajtswv tug kws muab nwg tug Ntsujplig rua cov cev Vaajtswv lug, tau khaiv nwg cov timtswv lug qha tej kws yuav muaj lug sai sai yaav tom ntej rua nwg cov tubkhai paub.”


  7Yexus has tas, “Mej ua tuab zoo noog kuv tej lug! Kuv tub yuav lug sai sai nuav! Tug kws ua lawv le tej lug kws sau rua huv phoo ntawv nuav yog tug kws tau nyob kaaj sab lug!”


  8Kuv yog Yauhaas, kuv tau nov hab kuv tau pum txhua tsaav yaam nuav. Thaus kuv nov hab kuv pum taag lawm, kuv txawm txhus caug ndlua ntawm tug timtswv ceebtsheej kws qha txhua yaam rua kuv txhais kutaw hab yuav pe nwg.


  9Tabsis tug timtswv ntawd has rua kuv has tas, “Koj tsi xob pe kuv! Kuv yog ib tug tubkhai ib yaam le koj hab ib yaam le koj cov kwvtij kws ua cov cev Vaajtswv lug, hab ib yaam le txhua tug kws ua lawv le tej lug kws sau rua huv phoo ntawv nuav xwb. Koj ca le pehawm Vaajtswv xwb!”


  10Hab tug timtswv has rua kuv has tas, “Koj tsi xob muab tej kws Vaajtswv qha rua huv phoo ntawv nuav npog ca, rua qhov tub yuav txug lub sijhawm kws muaj tej ntawd.


  11Tug kws ua phem yeej yuav ua phem moog le, tug kws ua qas yeej yuav ua qas moog le; tug kws ua zoo yeej yuav ua zoo moog le, hab tug kws dlawbhuv yeej yuav dlawbhuv moog le.”


  12Yexus has tas, “Mej ua tuab zoo noog kuv tej lug! Kuv tub yuav lug sai sai nuav! Kuv yuav coj kuv tej nqe zug lug, kuv yuav muab rua mej txhua tug lawv le teg num kws mej tau ua lug lawm.


  13Kuv yog Alafas hab Aumenkas, kuv yog lub hauvpaug hab yog lub ntsis.”


  14Cov kws ntxhua puab tej rig tsho huv lawm, yog cov kws nyob kaaj sab lug, puab muaj feem moog noj cov txiv kws muaj txujsa, hab muaj feem moog ntawm cov roojvaag moog rua huv lub nroog.


  15Tabsis cov tuabneeg kws ua phem ua qas, cov tuabneeg ua khawvkoob, cov tuabneeg kws ua kev nkauj kev nraug, cov tuabneeg tua tuabneeg, cov tuabneeg pe mlom, cov tuabneeg dlaag, tsi has tej lug kws puab has hab tej num kws puab ua, txhua tug puavleej yuav tau nyob saab ntug nroog nrau xwb.


  16“Kuv yog Yexus, kuv tub khaiv kuv tug timtswv lug qha tej nuav rua mej txhua tug huv tej pawg ntseeg lawm. Kuv yog Daviv caajceg, kuv yog lub nub qub kws ci ci thaus yuav kaaj ntug.”


  17Vaaj Ntsujplig hab tug Nkauj Nyaab has tas,


  “Ca le lug ntawm nuav!” Txhua tug kws nov lu lug ntawd yuavtsum teb has tas,


  “Ca le lug ntawm nuav!”


  Tug kws nqhes dlej ca le lug ntawm nuav; tug kws xaav haus ca le lug txais cov dlej cawm txujsa moog haus. Cov dlej nuav yog pub dlawb dlawb xwb tsi yuav nqe.


  Xaus Lug


  18Kuv yog Yauhaas, kuv ceebtoom rua txhua tug kws nov tej lug kws Vaajtswv qha rua huv phoo ntawv nuav has tas: yog leejtwg ntxiv ib lu lug rua tej kws sau tseg rua huv phoo ntawv


  nuav lawm, Vaajtswv yuav muab tej sub tawg sub ntshaa kws has huv phoo ntawv nuav rua tug ntawd.


  19Hab yog leejtwg rhu tej lug kws Vaajtswv qha rua huv phoo ntawv nuav ib lus tawm, Vaajtswv yuav tsi pub tsob txiv cawm txujsa kws yog nwg feem rua nwg noj, hab Vaajtswv yuav tsi pub lub chaw huv lub Nroog Dlawbhuv rua nwg nyob. Kuv tub has txug tej ntawd rua huv phoo ntawv nuav lawm.


  20Tug kws ua timkhawv txug tej nuav, nwg has tas,“Kuv tub yuav lug sai sai nuav!”


  Thov kuas muaj lawv le ntawd. Tswv Yexus, thov koj ca le lug!


  21Thov tug Tswv Yexus foom koob moov rua mej txhua tug.

